
Gn 3 Hab 1.635 

Ex 104 Sof 1.640 

Lv 189 Hag 1.645 

Nm 250 Zak 1.648 

Dt 334 Mal 1.665 

Jos 404 New Testament 

Jue 452 Mt 1.670 

Rut 500 Mk 1.743 

1 S 507 Lk 1.788 

2 S 574 Jn 1.865 

1 R 627 Hch 1.920 

2 R 689 Ro 1.990 

1 Kr 748 1 Ko 2.021 

2 Kr 812 2 Ko 2.051 

Esd 882 Gal 2.070 

Neh 905 Ef 2.081 

Est 934 Fil 2.091 

Job 949 Kol 2.099 

Sal 1.004 1 Ts 2.106 

Pr 1.157 2 Ts 2.113 

Ek 1.213 1 Ti 2.117 

Knt 1.229 2 Ti 2.125 

Is 1.238 Tt 2.131 

Jr 1.341 Flm 2.135 

Lm 1.450 Heb 2.137 

Ez 1.460 Stg 2.159 

Dn 1.553 1 Pe 2.167 

Os 1.582 2 Pe 2.175 

Jl 1.598 1 Jn 2.180 

Am 1.604 2 Jn 2.188 

Abd 1.616 3 Jn 2.189 

Jon 1.618 Jud 2.190 

Mi 1.622 Ap 2.193 

Gn 

Gn 1 

I. SA' XTIKLAJIK (1-11) 
Chanru naq kitiklaak li choxach'och' 

1Sa' xtiklajik chaq li Yos kixyoob'tesi li choxach'och'. 

2Li ruuchich'och', maak'a' wan chaq chiru: junes aak'ab' wank sa' xb'een xchamal 
li palaw, ut li xmusiq' li Yos naheelank chaq sa' xb'een li ha'. 

3Kixye li Yos: “Chiwanq li saqenk”.  Ut kiwank li saqenk. 

4Naq kiril li Yos naq us li saqenk, kixjach li saqenk rik'in li aak'ab': 

5“kutan” kixk'e cho'q xk'ab'a' li saqenk ut “q'oqyink” cho'q xk'ab'a' li aak'ab'. 
Ki'ewuuk ut kisaqewk: a'an li xb'een li kutan. 

6Kixye li Yos: “Chiwanq taqe'q jun li kupku sa' xyanqeb' li ha' re tixjacheb' 
chirib'il rib'”. 

7Ut li Yos kixb'aanu li kupku; kixjach li ha' li wank taq'a rik'in li ha' li wank taqe'q. 
Ut jo'kan ki'uxk. 

8Li Yos “choxa” kixk'e cho'q xk'ab'a' li kupku. Ki'ewuuk ut kisaqewk: a'an li xkab' 
li kutan. 

9Toja' naq li Yos kixye: “Chixjunaji rib' li ha' li wank rub'el li choxa sa' junaj chi 
na'ajej ut chik'utunq li chaqi ru”. Ut jo'kan ki'uxk. 

10Li Yos “ch'och'” kixk'e cho'q xk'ab'a' li chaqi ru, ut “palaw” cho'q xk'ab'a' li ha' li 
kijunajo'k ru. Naq li Yos kiril naq us a'an, 

11kixye chi jo'ka'in: “Chiwanq che'k'aam chiru li ch'och': a' li pim li taawanq 
riyajil ut eb' li che' li te'uuchinq ut te'wanq riyajil sa' ruuchich'och', a' yaal chanru 
li xpaayil”. Ut jo'kan ki'uxk. 

12Kiyo'laak li che'k'aam chiru li ch'och': raxpim li wank riyajil, a' yaal chanru li 
xpaayil, ut eb' li che' li neke'uuchink ut wankatqeb' riyajil, a' yaal chanru li 
xpaayil. Ut li Yos kiril naq us a'an. 

13Ki'ewuuk ut kisaqewk: a'an li rox li kutan. 

14Toja' naq kixye li Yos: “Che'wanq xsaqenkil li choxa re te'xjach li kutan rik'in li 
q'oqyink. Te'k'anjelaq cho'q reetalil li ninq'e, li kutan ut li chihab', 

15ut te'lemtz'unq chiru li choxa re xkutanob'resinkil li ruuchich'och'”. Ut jo'kan 
ki'uxk. 

16Li Yos kixb'aanu li wiib' xninqal saqenk: li nim, a'an aj k'amol xb'e li kutan ut li 
kach'in a'an aj k'amol xb'e li q'oqyink. Kixb'aanu ajwi' eb' li chahim 

17ut kixk'eheb' sa' choxa re xkutanob'resinkil li ruuchich'och', 

18re xb'eresinkil li kutan ut li q'oqyink, jo' ajwi' re xjek'b'al li saqenk rik'in li 
aak'ab'. Ut li Yos kiril naq us a'an. 

19Ki'ewuuk ut kisaqewk: a'an li xka li kutan. 

20Kixye li Yos: “Chib'ulb'utq li ha' xb'aaneb' li xul, ut che'rupupiq li xik'anel xul sa' 
xb'een li ruuchich'och' ut chiru choxa”. 

21Li Yos kixyoob'tesiheb' li ninqi kar li wankeb' sa' palaw ut chixjunileb' li xul li 
neke'xjukuki rib' chiru ch'och', li neke'xjuyuyi rib' sa' ha', a' yaal chanru li xpaayil, 
ut chixjunileb' li xul li neke'rupupik, a' yaal chanru li xpaayil. Ut li Yos kiril naq us 
a'an. 

22Li Yos kirosob'tesiheb' ut kixye reheb': “Chex'alanq, chexk'ihanq ut 
chenujob'resi li ha' sa' palaw. Che'k'ihanq eb' li xik'anel xul sa' ruuchich'och'”. 

23Ki'ewuuk ut kisaqewk: a'an li ro' li kutan. 

24Toja' naq kixye li Yos: “Che'wanq chixjunileb' li xul sa' ruuchich'och', a' yaal 
chanru li xpaayil: ketomq, eb' li xul li neke'xjukuki rib' chiru ch'och' ut eb' li 
wankeb' sa' k'iche', chixjunileb' a' yaal chanru riyajil li junjunq”. Ut jo'kan ki'uxk. 

25Li Yos kixyoob'tesi chixjunileb' li xul li wankeb' sa' k'iche', a' yaal chanru li 
xpaayil, chixjunileb' li ketomq, a' yaal chanru li xpaayil, ut chixjunileb' li xul li 
neke'xjukuki rib' chiru ch'och', a' yaal chanru li xpaayil. Ut kiril naq us a'an. 

26Toja' naq kixye li Yos: “Qayoob'tesihaq li poyanam jo' qajalam u, jo' qilob'aal 
laa'o, re taataqlanq sa' xb'eeneb' li kar sa' palaw, sa' xb'eeneb' li xul neke'rupupik 
chiru choxa ut li wankeb' sa' k'iche', sa' xb'eeneb' li ketomq ut sa' xb'eeneb' 
chixjunileb' li xul neke'xjukuki rib' chiru ch'och'”. 

27Ut li Yos kixyoob'tesi li poyanam jo' xjalam u. Jo' xjalam u li Yos naq 
kixyoob'tesi; teelom ut ixq naq kixyoob'tesiheb'. 

28Li Yos kirosob'tesiheb' ut kixye reheb': “Chiwanq eeralal eek'ajol, chexk'ihanq, 
chenujob'resi li ruuchich'och' ut chereechanihaq. Chextaqlanq sa' xb'eeneb' li kar 
sa' palaw, sa' xb'eeneb' li xul li neke'rupupik chiru choxa ut sa' xb'eeneb' 
chixjunil li xul li neke'xjukuki rib' chiru ch'och'”. 



5 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

29Kixye ajwi' li Yos: “K'ehomaq reetal, xink'e eere chixjunil li awimq li wankeb' 
riyajil sa' ruuchich'och'. Xink'e ajwi' chixjunil li che' li neke'uuchink ut wankeb' 
riyajil. A'anaq leetzekemq. 

30Ab'anan chixjunileb' li xul li wankeb' sa' ruuchich'och', eb' li neke'rupupik chiru 
choxa ut eb' li neke'xjukuki rib' chiru ch'och', jo'k'ihaleb' li yo'yookeb', tink'e li 
raxpim cho'q xtzekemqeb'”. Jo'kan ki'uxk, 

31ut li Yos kiril chixjunil li xb'aanu: a'an q'axal chaab'il. Ki'ewuuk ut kisaqewk: 
a'an li xwaq li kutan. 

Gn 2 

1Chi jo'kan kiyaalo'k li choxach'och' ut chixjunil li wank sa' xb'een.  

2Sa' xwuq li kutan li Yos kixraq chixjunil li xk'anjel li xb'aanu, ut kihilank.  

3Toja' naq li Yos kirosob'tesi li xwuq li kutan ut kixsantob'resi, xb'aan naq aran 
kihilank chirix chixjunil li yoob'tesink kixb'aanu. 

4A'an a'in li xtiklajik li choxach'och', naq ke'b'aanuuk xb'aan li Yos. 

Li winq ut li ixq sa' li chaab'il na'ajej, Edén xk'ab'a' 

Naq li Qaawa' Yos kixb'aanu li choxach'och', 

5toj maak'a' chaq li pim chiru li ch'och', toj maji' namoqk chaq li awimq, xb'aan 
naq li Qaawa' Yos toj maji' naxk'e chaq li hab' sa' xb'een li ruuchich'och' chi moko 
wankeb' ta winq li te'k'anjelanq re li ch'och'. 

6Ka'ajwi' nab'ulb'utk jun yo'leb'aal ha' li nat'aqresink re chixjunil li ch'och'. 

7Toja' naq li Qaawa' Yos kixyoob'tesi li winq rik'in xpojtz'il li ch'och'. Chi apunb'il 
kiroksi li xmusiq' sa' ru'uj, ut chi jo'kan li winq kiwank xyu'am. 

8Moqon li Qaawa' Yos kixyiib' jun xna'aj li awimq aran Edén, sa' releb'l saq'e, 
b'arwi' kixk'e li winq li toja' xyoob'tesi. 

9Li Qaawa' Yos kixk'e chi moqk sa' li ch'och' chixjunil li jar paay chi che'ul q'axal 
ch'ina'us rilb'aleb' ut us chi tzekaak. Sa' xyi xna'aj li awimq kixk'e ajwi' li che' re li 
yu'am ut li che' re xnawb'al li us ut li ink'a' us. 

10Sa' li na'ajej Edén nayo'laak jun nima' li naxt'aqresi li awimq ut chirix a'an 
naxjek' rib' sa' kaahib'. 

11Li xb'een nima' Pisón xk'ab'a': a'an li naxsut chixjunil li tenamit Abilá xk'ab'a', 
b'ar wank li oor. 

12Q'axal chaab'il li oor li wank sa' li tenamit a'an. Aran wank ajwi' li bedelyo ut li 
onis. 

13Li xkab' nima' Kijón naxk'ab'a'in: a'an naxsut chixjunil li tenamit Kus xk'ab'a'. 

14Li rox nima' Tigris xk'ab'a': a'an li nanume'k sa' releb'l saq'e, junpak'al Asur. Ut 
li xka nima' a'an li Éwfrates. 

15Li Qaawa' Yos koxk'e li winq sa' xna'aj li awimq aran Edén re naq taaril ut 
tixk'anjela; 

16ab'an li Yos kixk'e li chaq'rab' a'in re li winq: “Naru teetzeka li ru chixjunileb' li 
che' li wank arin sa' li awimq; 

17a'ut li ru li che' re xnawb'al li us ut li ink'a' us, ink'a' naru teetzeka, xb'aan naq li 
kutan teetzeka wi' ch'olch'o naq texkamq”. 

18Chirix chik a'an li Qaawa' Yos kixye: “Ink'a' us naq taawanq li winq xjunes. 
Tink'e junaq aj tenq' re jo' xk'ulub'”. 

19Toja' naq li Qaawa' Yos kixyoob'tesi rik'in ch'och' chixjunileb' li xul li wankeb' 
sa' li pim ut chixjunileb' li neke'rupupik chiru choxa, ut kixk'ameb' rik'in li winq 
re rilb'al k'aru tixk'e cho'q xk'ab'a'eb': li k'ab'a'ej li tixk'ul li junjunq chi xul, a'an li 
taanawe'q wi' ru. 

20Li winq kixk'e xk'ab'a'eb' chixjunileb' li ketomq, jo' ajwi' eb' li xul li 
neke'rupupik chiru choxa ut chixjunileb' li wankeb' sa' pim; ab'anan ink'a' kixtaw 
aj tenq' re jo' xk'ulub' raj. 

21Toja' naq li Qaawa' Yos kixwartesi li winq: kamenaq chi wark naq li Yos kirisi 
jun xb'aqel xxuku'y ut kixb'ut' li xna'aj rik'in tib'elej. 

22Rik'in li xb'aqel li xxuku'y li kirisi rik'in li winq, li Qaawa' Yos kixyoob'tesi jun li 
ixq ut kixk'am rik'in li winq. 

23Toja' naq a'in kixye: “Anaqwan tz'aqal xb'aqel linb'aqel ut xtib'el lintib'el! A'in 
«ixq» tixk'ab'a'in xb'aan naq isinb'il rik'in li winq”. 

24Jo'kan naq li winq tixkanab' li xna' xyuwa', tixlaq'ab' rib' rik'in li rixaqil, ut 
junajeb' aj chik chi tz'ejwalej naq wanqeb'. 

25T'ust'uukeb' chaq chi xkab'ichaleb' li winq ut li rixaqil, ab'an ink'a' 
neke'xxutaana rib'eb'. 

Gn 3 

Li maak 

1Li k'anti' q'axal chik wank xna'leb' chiru chixjunileb' li xul kixyoob'tesi li Qaawa' 
Yos. Ut a'an kixye re li ixq: “Ma yaal naq li Yos xye eere naq ink'a' naru teelow 
ruheb' li che' li wankeb' sa' xna'aj li awimq?”. 

2Kichaq'ok li ixq ut kixye: “Naru tqalow ruheb' li che' li wankeb' sa' xna'aj li 
awimq. 

3Ka'ajwi' li ru li che' li wank sa' xyi, kixye li Yos: «Meelow chi moko teech'e', 
xb'aan naq wi teeb'aanu a'an, texkamq»”. 

4Kixye ut li k'anti' re li ixq: “Ink'a'. Moko texkamq ta. 

5Naxnaw chi us li Yos naq sa' li kutan teelow wi' li ru li che' a'an taatehonq xsa' 
leeru. Jo'kaqex chik li Yos; teenaw chik k'aru li us ut li ink'a' us”. 

6Toja' naq li ixq kiril naq li che' atawaal xlowb'al li ru, ch'ina'us na'ilok ut q'axal 
chaab'il re tawok na'leb': kixch'oq b'i' jun ru li che', kixlow ut kixk'e re li 
xb'eelom; ut a'an ajwi' kixlow. 

7Toja' naq ke'tehonk xsa' li ruheb' chi xkab'ichaleb' ut ke'xk'e reetal naq 
t'ust'uukeb': jo'kan naq ke'xb'oj xxaq li xche'el li iig ut ke'xtz'ap rib' chiru. 

8Chirix chik a'an ke'rab'i xyaab' roq li Qaawa' Yos yo chi b'eek ewu sa' li awimq, 
sa' xhonal naq namayusink li iq'. Li winq ut li rixaqil ke'xmuq rib' chiru li Qaawa' 
Yos sa' xyanqeb' li che', sa' xna'aj li awimq. 

9Ab'an li Qaawa' Yos kixb'oq li winq ut kixye re: “B'ar wankat?”. 

10Kichaq'ok a'an ut kixye: “Xwab'i naq yookat chi b'eek sa' li awimq ut xinxiwak 
xb'aan naq t'ust'uukin; jo'kan naq xinmuq wib'”. 

11Kixye li Yos: “Ani xk'ehok chanaw naq t'ust'uukat? Malaj xalow ru li che' li xinye 
aawe naq ink'a' taatzeka?”. 

12Kichaq'ok li winq: “Li ixq li xak'e cho'q wochb'een, a'an xk'ehok we ru li che', ut 
xinlow”, chan. 

13Kixye ut li Qaawa' Yos re li ixq: “K'a'ut naq xab'aanu a'an?”. Kichaq'ok li ixq ut 
kixye: “Li k'anti' xb'alaq'ink we, ut laa'in xinlow ru li che'”. 

14Toja' naq li Qaawa' Yos kixye re li k'anti': “Xb'aan naq xab'aanu a'in, 
tz'eqtaananb'ilaqat sa' xyanqeb' chixjunileb' li ketomq ut eb' li xul li wankeb' sa' 
pim. Chiru aasa' taajukuki aawib', ut pojtz' taatzeka chiru chixjunil laayu'am. 

15Tink'e naq xik' teeril eerib' laa'at ut li ixq. Jo'kanaq ajwi' eb' laawal ut eb' li ralal 
xk'ajol li ixq: ut jun reheb' tixpitz' laajolom naq laa'at taakut aawib' chi rit roq”. 

16Li Qaawa' Yos kixye re li ixq: “Naab'al li rahilal tinteneb' sa' aab'een jar wa 
wanqat sa' yu'am, ut rik'in rahilal tat-alanq. Ab'an taawataw ru laab'eelom ut 
a'an taataqlanq sa' aab'een”. 

17Ut kixye re li winq: “Aamaak laa'at naq tz'eqtaananb'ilaq chik li ch'och' 
anaqwan, xb'aan naq xapaab' laawixaqil ut xalow ru li che' li xinye aawe naq 
ink'a' taatzeka: chi raasa chik naq taataw laatzekemq chiru chixjunil laayu'am. 

18K'ix ut pajl tixk'e aawe li ch'och', ut a' chik li pim taatzeka. 

19Rik'in xtiqob' laapeekem tatwa'aq, toj reetal tatsutq'iiq sa' li ch'och' xat-elk wi' 
chaq. Xb'aan naq pojtz' okenaqat chaq ut pojtz' tatsutq'iiq wi' chik”. 

20Li winq kixk'e x'Eva cho'q xk'ab'a' li rixaqil, xb'aan naq a'an li xna' chixjunileb' 
li yo'yookeb'. 

21Li Qaawa' Yos kixyiib' raq'eb' li winq ut li rixaqil rik'in rix li xul, ut kixtiqib'eb'. 

22Chirix a'an kixye chi jo'ka'in: “Waye' li winq! Qech yosil chik: naxnaw chik li us 
ut li ink'a' us! Anaqwan mare anchal tixye' li ruq', tixch'oq ru li che' re li 
yu'am, tixlow ut taawanq xyu'am chi junelik”. 

23Jo'kan naq li Qaawa' Yos kirisi li winq sa' li na'ajej Edén, re tixk'anjela li ch'och' 
li ki'elk wi' chaq. 

24Ut naq ak xrisi li winq, kixk'eheb' li kerubín sa' releb'l saq'e, junpak'al li na'ajej 
Edén. Kixk'e ajwi' jun ch'iich' nareplotk xxamlel, re naq maajun taa'ok wan wi' li 
che' re li yu'am. 

Gn 4 

Laj Kaín ut laj Abel 

1Li winq kiwank rik'in lix Eva li rixaqil; ut a'in kixsiya laj Kaín: “B'anyox re li 
Qaawa', xinmaatani jun k'uula'al sa' xk'ab'a' li Qaawa'”, chan li winq. 

2Chirix a'an kiwank ajwi' laj Abel, li riitz'in laj Kaín. Laj Abel a'an aj k'iiresihom 
karneer ut laj Kaín a'an aj k'alom. 

3Sa' jun kutan laj Kaín kixmayeja ru li rawimq chiru li Qaawa'. 

4Jo'kan ajwi' laj Abel kixmayejaheb' li xb'een raleb' li xkarneer ut chixjunil li 
xxeeb'ul. Li Qaawa' kisaho'k xch'ool rik'in laj Abel jo'wi' rik'in li xmayej,  

5ab'an ink'a' kisaho'k xch'ool rik'in laj Kaín ut li xmayej. Jo'kan naq q'axal 
kijosq'o'k laj Kaín ut lumlu kikanaak. 

6Toja' naq kixye li Qaawa' re laj Kaín: “K'a'ut naq yo aajosq'il ut lumluukat xaq? 

7Wi ta us li nakab'aanu, ma ink'a' tab'i' tento raj naq taataqsi laawilob'aal? Ab'an 
wi ink'a' us li nakab'aanu, chire li kab'l wank li maak, naxaaqank chanchan josq' 
aj xul, yo chawatawankil. A'ut laa'at tatruuq chi xq'axb'al ru”. 

8Chirix chik a'an kixye laj Kaín re laj Abel li riitz'in: “Yo'o sa' k'aleb'aal”. Ut naq 
wankeb' sa' k'aleb'aal, laj Kaín kixkut rib' sa' xb'een laj Abel li riitz'in ut 
kixkamsi.  

9Toja' naq li Qaawa' kixye re laj Kaín: “B'ar wank laj Abel laawiitz'in?”. Kichaq'ok 
laj Kaín: “Ink'a' ninnaw. Ma laa'in tab'i' aj ilol re li wiitz'in?”, chan. 

10Kixye li Qaawa': “K'aru xab'aanu? Li xkik'el laawiitz'in toj sa' ch'och' yo chi 
q'oqonk chiwu.  

11Jo'kan b'i', tz'eqtaananb'ilaqat xb'aan li ch'och' li x'uk'uk re xkik'el laawiitz'in li 
xakamsi laa'at. 

12Us ta taak'anjela li ch'och', ab'an ink'a' taa'uuchinq; ut taab'eeni aj chik aawib' 
jo' aj eelel sa' ruuchich'och' chi junelik”. 

13Toja' naq laj Kaín kixye re li Qaawa': “Q'axal nim linmaak, maamin tinkuy 
xtojb'al rix. 

14Anaqwan laa'at tinaawisi sa' li ch'och' a'in ut laa'in tento naq tinmuq wib' 
chawu. Tinb'eeni wib' jo' aj eelel sa' ruuchich'och', ut yalaq ani taatawoq we, 
tinxkamsi”. 

15Ab'an li Qaawa' kixye re: “Ink'a', moko jo'kan ta. Li taakamsinq re laj Kaín, a'an 
wuqub' sut xtojb'al rix li xmaak tixk'ul”. Ut li Qaawa' kixk'e jun reetalil laj Kaín re 
naq yalaq ani taatawoq re, ink'a' tixkamsi. 

16Ki'elk laj Kaín chiru li Qaawa' ut kikanaak sa' li na'ajej Nod xk'ab'a', sa' releb'l 
saq'e, junpak'al Edén. 

Eb' li ralal xk'ajol laj Kaín 

17Laj Kaín kiwank rik'in li rixaqil, ut a'in kisiyank ut kirala laj Enok. Moqon laj 
Kaín kixyiib' jun tenamit ut Enok kixk'e cho'q xk'ab'a', jo' naxk'ab'a'in li ralal. 

18Laj Enok kiwank jun ralal, laj Irad xk'ab'a'. Laj Irad a'an xyuwa' laj Mejuyahel; 
laj Mejuyahel a'an xyuwa' laj Metusahel, ut laj Metusahel a'an xyuwa' laj Lámek. 

19Laj Lámek kiwank wiib' rixaqil: li xb'een a'an x'Adá xk'ab'a' ut li xkab' xSilá 
xk'ab'a'. 

20Lix Adá kirala laj Jabal: a'an xyuwa'ileb' laj k'aak'alenel ketomq aj b'eeneleb'. 

21Li xk'ab'a' li riitz'in a'an aj Yubal, a'an xyuwa'ileb' laj aarp ut laj xolb'. 

22Lix Silá kiwank ajwi' jun xk'uula'al, aj Tubal-Kaín xk'ab'a': a'an xyuwa'ileb' laj 
tenol ch'iich', a' li q'anch'iich' ut li kawilch'iich'. Li ranab' laj Tubal-Kaín a'an 
xNahamá. 

23Sa' jun kutan kixye laj Lámek reheb' li rixaqil: “Adá ut Silá, chineerab'i; rixaqilex 
laj Lámek, cherab'i li waatin. Kinkamsi jun li winq xb'aan naq kinxtiq'; kinkamsi 
jun saaj al xb'aan naq kinxsak'. 

24Li taakamsinq re laj Kaín wuqub' sut tixtoj rix xmaak; a'ut li taakamsinq re laj 
Lámek wuqlaju xkaak'aal chik tixk'ul li xtojb'al rix xmaak”. 

Laj Set ut eb' li ralal xk'ajol 

25Laj Adán kiwank wi' chik rik'in li rixaqil, ut kiwank jun xk'uula'al, aj Set kixk'e 
cho'q xk'ab'a': “Li Yos xk'ehok we jun chik ink'uula'al cho'q reeqaj laj Abel li 
kikamsiik xb'aan laj Kaín”, chan li winq. 

26Jo'kan ajwi' laj Set kiwank jun ralal, ut aj Enós kixk'e cho'q xk'ab'a'. A'an 
kitikib'ank re xyaab'ankil xk'ab'a' li Qaawa'. 

Gn 5 

Eb' li ralal xk'ajol laj Adán 
(1 Kr 1,1-4) 

1A'aneb' a'in li xk'ab'a'eb' li ralal xk'ajol laj Adán. Sa' li kutan kiyoob'tesiik wi' 
xb'aan li Yos, laj Adán kik'ehe'k jo' xjalam u li Yos. 

2Teelom ut ixq naq ke'yoob'tesiik. Li Yos kirosob'tesiheb' ut “poyanam” kixk'e 
cho'q xk'ab'a'eb' sa' li kutan ke'yoob'tb'esiik wi'. 

3Lajeeb' xwuqk'aal (130) chihab' wank re laj Adán naq kiwank chik jun ralal jo' 
tz'aqal xjalam u, jo' rilob'aal a'an; aj Set kixk'e cho'q xk'ab'a'. 

4Chirix xyo'lajik laj Set, laj Adán toj kiwank chik wiib' o'q'ob' (800) chihab' sa' li 
ruuchich'och', ut ke'wank ralal xk'ajol. 

5Lajeeb' xwuqka'k'aal rox o'q'ob' (930) chihab' wank re laj Adán naq kikamk. 

6Oob' xwaqk'aal chihab' (105) wank re laj Set naq kiyo'laak laj Enós. 

7Chirix xyo'lajik laj Enós, toj wuqub' rox o'q'ob' chihab' (807) kiyo'yook laj Set sa' 
ruuchich'och', ut ke'wank ralal xk'ajol. 

8Kab'laju xwaqk'aal rox o'q'ob' (912) chihab' wank re laj Set naq kikamk. 

9Lajeeb' ro'k'aal (90) chihab' wank re laj Enós naq kiyo'laak laj Kenán. 

10Chirix xyo'lajik laj Kenán, toj o'laju rox o'q'ob' (815) chihab' kiyo'yook laj Enós 
sa' ruuchich'och', ut ke'wank ralal xk'ajol. 

11Oob' xwaqk'aal rox o'q'ob' (905) chihab' wank re laj Enós naq kikamk. 

12Laj Kenán lajeeb' xkaak'aal (70) chihab' wank re naq kiyo'laak laj Mahalalel. 

13Chirix xyo'lajik laj Mahalalel, toj ka'k'aal rox o'q'ob' (840) chihab' chik 
kiyo'yook laj Kenán sa' ruuchich'och', ut ke'wank ralal xk'ajol. 

14Lajeeb' xwaqk'aal rox o'q'ob' (910) chihab' wank re laj Kenán naq kikamk. 

15Laj Mahalalel oob' xkaak'aal (65) chihab' wank re naq kiyo'laak laj Yéred. 

16Chirix xyo'lajik laj Yéred toj lajeeb' xka'k'aal rox o'q'ob' (830) chihab' chik 
kiyo'yook laj Mahalalel sa' ruuchich'och', ut ke'wank ralal xk'ajol. 

17O'laju ro'k'aal rox o'q'ob' (895) chihab' wank re laj Mahalalel naq kikamk. 

18Laj Yéred wiib' xb'eleek'aal (162) chihab' wank re naq kiyo'laak laj Enok. 

19Chirix xyo'lajik laj Enok, toj wiib' o'q'ob' (800) chihab' chik kiyo'yook laj Yéred 
sa' ruuchich'och', ut ke'wank ralal xk'ajol. 

20Wiib' xb'eleek'aal rox o'q'ob' (962) chihab' wank re laj Yéred naq kikamk. 

21Laj Enok oob' xkaak'aal (65) chihab' wank re naq kiyo'laak laj Matusalén. 

22Laj Enok kiwank sa' sum'aatin rik'in li Yos. Chirix xyo'lajik laj Matusalén toj 
o'lajuk'aal (300) chihab' chik kiyo'yook laj Enok sa' ruuchich'och', ut ke'wank 
ralal xk'ajol. 

23Chixjunil li xyu'am laj Enok a'an oob' xb'eleelajuk'aal (365) chihab'. 

24Laj Enok kiwank sa' sum'aatin rik'in li Yos. Sa' jun kutan ink'a' chik ki'ile'k ru, 
xb'aan naq kolsaapuuq xb'aan li Yos. 

25Oob' xlajeek'aal (187) chihab' wank re laj Matusalén naq kiyo'laak laj Lámek li 
ralal. 

26Chirix xyo'lajik laj Lámek toj wiib' xkab' ro'q'ob' (782) chihab' chik kiyo'yook laj 
Matusalén sa' ruuchich'och', ut ke'wank ralal xk'ajol. 

27B'eleeb' xb'eleek'aal rox o'q'ob' (969) chihab' wank re laj Matusalén naq 
kikamk. 

28Wiib' xlajeek'aal (182) chihab' wank re laj Lámek naq kiyo'laak jun ralal, 

29aj Noé kixk'e cho'q xk'ab'a', xb'aan naq kixye: “Li Qaawa' kixtz'eqtaana li 
ch'och'. Ab'an li k'uula'al a'in tixk'ojob' qach'ool chirix li kawil k'anjel 
naqab'aanu”, chan laj Lámek. 

30Chirix xyo'lajik laj Noé, toj o'laju xlajeek'aal xkab' o'q'ob' (595) chihab' chik 
kiyo'yook laj Lámek sa' ruuchich'och', ut ke'wank ralal xk'ajol. 

31Wuqlaju xb'eleelajuk'aal xkab' o'q'ob' (777) chihab' wank re laj Lámek naq 
kikamk. 

32Laj Noé o'k'aal xkab' o'q'ob' (500) chihab' wank re naq ke'yo'laak laj Sem, laj 
Kam ut laj Jafet, eb' li ralal. 

Gn 6 

Li xmaa'usilaleb' li winq ut li ixq 

1Naq ke'ok chi k'ihank li poyanam sa' ruuchich'och', kilaje'wank xrab'ineb'. 

2Eb' li ralal xk'ajol li Yos ke'ril naq q'axal ch'ina'useb' li xrab'ineb' li winq ut 
ke'xk'ameb' cho'q rixaqil, jo'k'ihaleb' ke'wulak chiruheb'. 

3Toja' naq kixye li Qaawa': “Ink'a' chik taawanq chi junajwa linmusiq' rik'ineb' li 
winq xb'aan naq yal tib'elejeb'. Ka'ajaq aj chik waqk'aal (120) chihab' li 
xyu'ameb'”. 

4Sa'eb' li kutan a'an, ut moqon ajwi', ke'wank winq ninqeb' roq sa' 
ruuchich'och', naq eb' li ralal li Yos neke'wank rik'in li xrab'ineb' li winq ut eb' 
a'in neke'wank xkok'aleb': a'aneb' li winq q'axal kaweb' rib' ut nawno ruheb' 
najter q'e kutan. 

5Kiril li Qaawa' naq li xmaa'usilaleb' li winq yo chi numtaak sa' ruuchich'och' ut 
junes tz'i'b'eetalil na'leb' neke'xk'oxla sa' xch'ooleb'; 

6jo'kan naq ra kireek'a li Qaawa' naq kixyoob'tesi li winq sa' ruuchich'och', ut 
kijosq'o'k sa' xch'ool: 

7“Tinsach ruheb' sa' xb'een li ruuchich'och' chixjunileb' li winq xinyoob'tesi: li 
winq jo' ajwi' li ketomq, eb' li xul neke'xjukuki rib' sa' ch'och' ut eb' li 
neke'rupupik chiru choxa. Nayot'e'k linch'ool naq xeb'inyoob'tesi”, chan li Yos. 

8Ab'anan laj Noé usilal kixtaw rik'in li Qaawa'. 

Laj Noé ut li jukub' kab'l 

9A'an a'in li resil xyu'am laj Noé. Laj Noé a'an jun li winq tiik xch'ool ut chaab'il li 
xyu'am sa' xyanqeb' li rech winqilal. Laj Noé kiwank sa' sum'aatin rik'in li Yos.  

10Laj Noé kiwank oxib' li ralal: laj Sem, laj Kam ut laj Jafet. 

11Li Yos kixk'e reetal naq oso'jenaq sa' li maak li ruuchich'och' ut numtajenaq li 
xmaa'usilaleb'. 

12Li Yos kiril li ruuchich'och' ut kixk'e reetal naq yib'eetal aj chik ru, xb'aan naq 
chixjunileb' li tenamit junes li maa'usilal neke'xb'aanu sa' ruuchich'och'. 

13Jo'kan naq kixye re laj Noé: “Twaj tinsach ruheb' chixjunileb': xmaakeb' a'an 
naq li ruuchich'och' xnujak chi raaxiik'. Jo'kan naq teb'insach ru; tinsach ajwi' 
chixjunil li ruuchich'och'. 

14Taayiib' junaq aajukub' kab'l rik'in li che' wank xq'ol. Taayiib' li jukub' kab'l chi 
tz'ulb'il ut taab'on rik'in b'etuun chisa' ut chirix. 

15Jo'ka'in naq taayiib': oxib' ro'k'aal (83) moqoj roq li jukub' kab'l taak'e; li ru 
a'an kaalaju moqoj ut li xteram waqxaqib' moqoj. 

16Taayiib' xb'een li jukub' kab'l ut taaterq'usi wiib'aq k'utub' li xteram. Taak'e li 
okeb'aal chi xk'atq ut taayiib' li xb'een, xkab' ut rox k'ojar. 

17Laa'in tink'e jun nimla b'ut'iha' sa' xb'een li ruuchich'och' re xsachb'aleb' 
chixjunil li wankeb' xmusiq' junsut junrub'el choxa: chixjunileb' li wankeb' sa' 
ruuchich'och' te'oso'q. 

18Ab'anan aawik'in tink'ojob' jun sumwank: tat-ok laa'at sa' li jukub' kab'l 
aawochb'eeneb' laawalal, laawixaqil ut eb' laawalib'. 

19Taawoksiheb' sa' li jukub' kab'l junq sumalaq li junjunq paay chi xul re naq 
te'kole'q aawochb'een; teelom ut ixq naq taawoksiheb'. 

20Jun sumalaq li junjunq chi xul li neke'rupupik, jun sumalaq li jar paay chi 
ketomq, jun sumalaq li junjunq chi xul neke'xjukuki rib' chiru ch'och' te'ok 
aawochb'een re naq te'kole'q. 

21Taach'utub' ut taak'uula chixjunil li k'a'aq chi tzekemqil re naq taak'anjelaq 
cho'q eewa laa'ex ut xwaheb' ajwi' li xul”, chan li Yos. 

22Laj Noé kixb'aanu chixjunil a'in ut kixpaab' chixjunil li kitaqlaak wi' xb'aan li 
Yos. 

Gn 7 

Li b'ut'iha' 

1Chirix chik a'an li Qaawa' kixye re laj Noé: “Okan sa' li jukub' kab'l laa'at ut 
chixjunileb' li wankeb' sa' laawochoch, xb'aan naq xwil naq ka'jat wi' laa'at tiik 
aach'ool sa' li tenamit a'in. 

2Taak'am wuqutq sumal li xul li neke'tiwe'k, teelom ut ixq; taak'am ajwi' jun 
sumalaq li ink'a' chaab'il, teelom ut ixq. 

3Jo'kan ajwi' wuqutq sumal li xul li neke'rupupik chiru choxa, tzo' ut tux, re naq 
chikole'q riyajileb' sa' ruuchich'och'. 

4Sa' wuqub' li kutan chik tintaqla li hab' sa' xb'een li ruuchich'och' chiru ka'k'aal 
q'oqyink, ut talajinsacheb' sa' ruuchich'och' chixjunil linyoob'tesihom”, chan li 
Qaawa'. 

5Laj Noé kixb'aanu chixjunil li kitaqlaak wi' xb'aan li Qaawa'. 

6Lajeek'aal xkab' o'q'ob' (600) chihab' wank re laj Noé naq kichalk li hab' ut 
kiwank li b'ut'iha' sa' ruuchich'och'. 

7Laj Noé ki'ok sa' li jukub' kab'l rochb'eeneb' li ralal, li rixaqil ut li ralib'eb' re 
xkolb'aleb' rib' chiru li b'ut'iha'. 

8Chi sumalil rochb'een laj Noé ke'ok sa' li jukub' kab'l eb' li chaab'il xul ut eb' li 
ink'a' chaab'il, eb' li neke'rupupik ut eb' li neke'xjukuki rib' chiru ch'och', 

9teelom ut ixq, jo' kiyehe'k re laj Noé xb'aan li Yos. 

10Wuq'ejeraq chik a'an kichalk li b'ut'iha' sa' ruuchich'och'. 

11Lajeek'aal xkab' o'q'ob' (600) chihab' wank re laj Noé naq kik'ulmank a'an: sa' li 
wuqlaju xb'e li xkab' po ke'puk'je'k chaq li ha' li wankeb' taq'a jo' ajwi' li wankeb' 
taqe'q.  

12Kikoq'e' chaq li hab' chi q'axal kaw sa' xb'een li ruuchich'och' chiru ka'k'aal 
kutan ut ka'k'aal q'oqyink. 

13Sa' ajwi' li kutan a'an ki'ok laj Noé sa' li jukub' kab'l rochb'eeneb' li ralal, laj 
Sem, laj Kam ut laj Jafet. Ki'ok ajwi' li rixaqil ut chi roxichaleb' li ralib', 

14rochb'eenatqeb' li jar paay chi xulil, chixjunileb' li ketomq, li jar paay chi xul li 
neke'xjukuki rib' chiru ch'och' ut eb' li neke'rupupik chiru choxa, chixjunileb' li 
jar paay chi aj xik'anel xul. 

15Ke'ok rochb'een laj Noé sa' li jukub' kab'l junq sumal li junjunq chi xul: 

16teelom ut ixq eb' li ke'ok aran, jo' kiyehe'k re xb'aan li Yos. Ut naq ak x'ok laj 
Noé, li Qaawa' kixtz'ap li okeb'aal chirix. 

17Ka'k'aal kutan kiwank li b'ut'iha' sa' ruuchich'och'. Kib'ut'unk li ha' ut 
kixwaklesi li jukub' kab'l, ut a'in kiterq'usiik sa' xb'een li ch'och'. 

18Kihelq'uuk ut q'axal kichamo' li ha' sa' ruuchich'och', ut li jukub' kab'l 
napamamnak sa' xb'een li ha'. 

19Rajlal yo chi chamo'k li ha' toj reetal ke'muqunk li ninqi tzuul li wankeb' junsut 
junrub'el choxa. 

20Numenaq kaahib' moqoj kitaqe'k xteram li ha': ke'muqunk chixjunileb' li tzuul. 

21Jo'kan naq kilaje'kamk chixjunileb' li wankeb' sa' ruuchich'och': eb' li xul li 
neke'xjukuki rib' chiru ch'och', eb' li neke'rupupik chiru choxa, li ketomq, 
chixjunileb' li xul ut chixjunil li na'eek'ank sa' ruuchich'och' ut chixjunileb' li 
tenamit. 

22Kilaje'kamk chixjunileb' li neke'musiq'an ut chixjunil li wank sa' ruuchich'och'. 

23Li Qaawa' kixsach jo'ch'inal jo'nimal wank sa' ruuchich'och'. Ke'sache'k li 
tenamit jo' ajwi' li ketomq, eb' li xul li neke'xjukuki rib' chiru ch'och' ut eb' li 
neke'rupupik chiru choxa: chixjunileb' kilaje'sachk sa' ruuchich'och', ka'aj chik laj 
Noé kikanaak rochb'eeneb' li wankeb' sa' li jukub' kab'l. 

24Li ha' kib'ut'unk sa' ruuchich'och' chiru lajeeb' xwaqxaqk'aal (150) kutan. 

Gn 8 

Xraqik li b'ut'iha' 

1Li Yos kixtoq'ob'a ru laj Noé jo'wi' chixjunileb' li xul re li k'iche' ut eb' li ketomq 
li wankeb' rochb'een sa' li jukub' kab'l. Ut kixtaqla jun li iq' sa' xb'een li 
ruuchich'och' ut kisaak li ha'. 

2Ke'tz'apje'k li ha' li wankeb' taq'a jo'wi' li wankeb' taqe'q, ut kich'anaak li hab' 
sa' choxa. 

3Timil timil kikub'eek xteram li ha' sa' xb'een li ruuchich'och'. Chiru lajeeb' 
xwaqxaqk'aal (150) kutan kisaak li ha' 

4toj reetal li jukub' kab'l koxhilanq sa' xb'eeneb' li tzuul wankeb' sa' xteepal 
Ararat, sa' li wuqlaju xb'e li xwuq li po re li chihab'. 

5Kisaak li ha' chi timil timil toj sa' li xlaje li po; ut sa' li xb'een kutan re li po a'an, 
ke'k'utunje'k li xjolomeb' li tzuul. 

6Ke'nume'k ka'k'aal kutan chik, ut laj Noé kixte li b'entaan li kixyiib' sa' li jukub' 
kab'l 

7ut kirach'ab' jun tuntz'oq, ut a'an na'elk na'ok toj reetal kichaqik li ha' sa' xb'een 
li ruuchich'och'. 

8Chirix chik a'an kirach'ab' jun mukuy re tixnaw ma ak xsaak li ha' sa' xb'een li 
ruuchich'och'. 

9Li mukuy ink'a' kixtaw b'ar taak'ochlaaq; jo'kan naq kisutq'iik chaq wan wi' laj 
Noé, xb'aan naq toj wank li ha' sa' xb'een li ruuchich'och'. Laj Noé kixye' li ruq', 
kixchap ut kiroksi wi' chik sa' li jukub' kab'l. 

10Toj kiroyb'eni wuqub' kutan chik, toja' naq kirach'ab' wi' chik li mukuy chi elk 
sa' li jukub' kab'l. 

11Ewu kisutq'iik chaq li mukuy: wan chaq sa' ruuch re jun xxaq li oliiw. Chi jo'kan 
laj Noé kixnaw naq xsaak chik li ha' sa' xb'een li ruuchich'och'. 

12Toj kiroyb'eni wi' chik wuqub' kutan, toja' naq kirach'ab' li mukuy ut a'an ink'a' 
chik kisutq'iik chaq rik'in. 

13Jun xjunlajuk'aal xkab' o'q'ob' (601) chihab' wank re laj Noé naq kichaqik li ha' 
sa' xb'een li ruuchich'och': a'an kik'ulmank sa' li xb'een kutan re li xb'een po. Laj 
Noé kixte xb'een li jukub' kab'l, ki'ilok ut kixk'e reetal naq chaqi chik ru li ch'och'. 

14Sa' li wuqub' xka'k'aal xb'e li xkab' po kikanaak chi chaqi chi us li ruuchich'och'. 

Laj Noé ki'elk sa' li jukub' kab'l 

15Toja' naq li Yos kiraatina laj Noé chi jo'ka'in: 

16“Anaqwan tat-elq sa' li jukub' kab'l aawochb'een laawixaqil, eb' laawalal ut li 
rixaqileb'. 

17Chawisi ajwi' chixjunileb' li jar paay chi xul li wankeb' aawik'in: eb' li 
neke'rupupik, eb' li ketomq ut eb' li neke'xjukuki rib' chiru ch'och', re naq 
te'xcha'cha'i rib' yalaq b'ar, te'alanq ut te'k'ihanq sa' ruuchich'och'”. 

18Laj Noé ki'elk rochb'eeneb' li ralal, li rixaqil jo' ajwi' eb' li ralib'. 

19Ke'elk ajwi' chi ch'uutil sa' li jukub' kab'l chixjunileb' li xul, li ketomq, eb' li 
xik'anel xul ut li neke'xjukuki rib' chiru ch'och'. 

20Chirix a'an laj Noé kixyiib' jun li artal re li Qaawa', kixchapeb' li chaab'ileb' xul li 
neke'b'eek jo' ajwi' li neke'rupupik, ut kixyeechi'i jo' k'atb'il mayej sa' xb'een li 
artal. 

21Naq li Qaawa' kirutz' xsununkil xb'ook li mayej, kixye sa' xch'ool: “Maajun wa 
chik tintz'eqtaana li ch'och' xmaakeb' li winq: ak reheb' a'an naq aj maakeb' 
chalen chaq sa' xkach'inal. Ink'a' chik tinrahob'tesiheb' li wankeb' xyu'am jo' 
xinb'aanu anaqwan. 

22Jo' najtil chik taawanq li ruuchich'och', junelik taawanq awk ut q'olok, ke ut tiq, 
hab'alq'e ut saq'ehil, kutan ut q'oqyink”. 

Gn 9 

Li xSumwank li Yos rik'in laj Noé 

1Li Yos kirosob'tesi laj Noé ut eb' li ralal xk'ajol, ut kixye reheb': “Chiwanq eeralal 
eek'ajol, chexk'ihanq ut chenujob'resi li ruuchich'och'.  

2Chiwanq eexiwankil xb'aan chixjunileb' li xul li wankeb' sa' ruuchich'och': eb' li 
xul li neke'rupupik chiru choxa, eb' li neke'xjukuki rib' chiru ch'och' ut 
chixjunileb' li kar li wankeb' sa' palaw te'kanaaq sa' eeruq'. 

3Chixjunil li na'eek'ank ut wank xyu'am te'k'anjelaq cho'q eetzekemq: chixjunil 
a'in tinq'axtesi eere jo' naq ak k'eeb'il eere li awimq. 

4Ka'ajwi' li tib' li toj wank xkik'el ink'a' naru teetzeka, xb'aan naq li kik' a'an 
xyu'am.  

5Relik chi yaal naq tinpatz' reeqaj leekik'el. Tinpatz' ajwi' re chixjunileb' li xul. Wi 
wanq ani tixkamsi li ras riitz'in, tento taakamsiiq. 

6“Li tixkamsi junaq winq, taakamsiiq ajwi' a'an xb'aan jalan chik, xb'aan naq jo' 
xjalam u li Yos naq kiyoob'tesiik li winq. 

7Chiwanq naab'al leeralal eek'ajol, chexk'ihanq, chexpukanq sa' ruuchich'och' ut 
chiwanq eewankil sa' xb'een”. 

8Li Yos kiraatina wi' chik laj Noé ut eb' li ralal, ut kixye reheb': 

9“Anaqwan tink'ojob' linSumwank eerik'in, ut rik'ineb' leeralal eek'ajol li te'wanq 
moqon, 

10jo' ajwi' rik'in chixjunileb' li xul li xe'ochb'eenink eere ut xe'elk sa' li jukub' 
kab'l: eb' li xik'anel xul, li ketomq ut eb' li wankeb' sa' pim, rik'in chixjunileb' li 
xul sa' ruuchich'och'. 

11Tink'ojob' linSumwank eerik'in laa'ex: maajaruj chik te'sachmanq li wankeb' 
xyu'am xb'aan li b'ut'iha', chi moko taawanq chik b'ut'iha' li taasachoq li 
ruuchich'och'”. 

12Kixye ajwi' li Qaawa' Yos: “A'an a'in li reetalil linSumwank li tink'ojob' chi 
junajwa eerik'in ut rik'ineb' li xul li neke'ochb'eenink eere. 

13Tink'e linkaqlaaq' sa'eb' li choql, ut a'anaq reetalil linSumwank rik'in li 
ruuchich'och'. 

14Naq tintaqlaheb' li choql sa' xb'een li ruuchich'och', taak'utunq li kaqlaaq' sa'eb' 
li choql 

15ut taajultiko'q we li Sumwank xink'ojob' eerik'in ut rik'in chixjunileb' li xul, 
rik'in chixjunil li wank xyu'am sa' ruuchich'och': ink'a' chik taawanq b'ut'iha' re 
xsachb'al chixjunileb' li wankeb' xyu'am. 

16Naq taak'utunq li kaqlaaq' sa'eb' li choql, laa'in tink'e reetal li Sumwank li 
xink'ojob' chi junajwa rik'in chixjunileb' li wank xyu'am sa' ruuchich'och'. 

17A'an a'in reetalil li Sumwank li xink'ojob' rik'in chixjunileb' li wankeb' xyu'am 
sa' ruuchich'och'”, chan li Yos re laj Noé. 

Laj Noé ut eb' li ralal xk'ajol 

18Eb' li ralal laj Noé li ke'elk sa' li jukub' kab'l a'aneb' a'in: laj Sem, laj Kam ut laj 
Jafet. Laj Kam a'an xyuwa'ileb' laj Kanahán. 

19A'aneb' a'in li oxib' chi ralal laj Noé, ut rik'ineb' a'in kitenamito'k wi' chik li 
ruuchich'och'. 

20Laj Noé a'an aj k'alom winq, ut kiraw jun siir x'uub'. 

21Kiruk' xb'iin, kikalaak ut kikanaak chi t'ust'u sa' xyi li xmuheb'aal. 

22Naq laj Kam, xyuwa'ileb' laj Kanahán, kiril naq t'ust'u li xyuwa', koxye chaq re 
laj Sem ut laj Jafet chirix kab'l. 

23Toja' naq laj Sem ut laj Jafet ke'xchap jun li t'ikr, ke'xk'e sa' xb'eeneb' xtel chi 
xkab'ichaleb' ut chirixeb' ke'q'ajk, chi b'alb'ook li rilob'aaleb'. Ut koxe'xhel sa' 
xb'een li xyuwa'eb' chi ink'a' ke'ril chi t'ust'u. 

24Naq ki'ajk ru laj Noé ut kinume'k li xkalajik, kixk'e reetal li ki'uxk re xb'aan li 
ralal toj kach'in ut kixye chi jo'ka'in: 

25“Tz'eqtaananb'ilaq laj Kanahán! Chikanaaq cho'q aj k'anjel chiruheb' li ras!”, 
chan. 

26Kixye ajwi': “Loq'oninb'il taxaq li Qaawa', li xYos laj Sem! Chikanaaq laj 
Kanahán cho'q aj k'anjel chiru a'an! 

27Li Yos chixnimob'resi taxaq xwankil laj Jafet, chihilanq taxaq sa'eb' li 
xmuheb'aal laj Sem ut chikanaaq laj Kanahán cho'q aj k'anjel chiru a'an!”. 

28Naq ak xnume'k li b'ut'iha', toj lajeeb' xwaqxaqlajuk'aal (350) chihab' chik 
kiyo'yook laj Noé sa' ruuchich'och'. 

29Lajeeb' waqxaqk'aal rox o'q'ob' (950) chihab' wank re laj Noé naq kikamk. 

Gn 10 

Ke'tamk wi' chik li tenamit 
(1 Kr 1,5-23) 

1A'aneb' a'in li ri xmam laj Noé, ralaleb' laj Sem, laj Kam ut laj Jafet, li ke'yo'laak 
chirix li b'ut'iha'. 

2Eb' li ralal xk'ajol laj Jafet a'aneb' a'in: laj Gómer, laj Magog, laj Maday, laj Jabán, 
laj Tubal, laj Mesek ut laj Tirás. 

3Eb' li ralal xk'ajol laj Gómer a'aneb' a'in: laj Askenas, laj Rifat ut laj Togarmá. 

4A'aneb' a'in li ralal xk'ajol laj Jabán: laj Elisá, laj Tarsis, laj Kitim ut laj Rodanim. 

5Rik'ineb' a'in ke'xtikib' tenamito'k eb' li na'ajej sutsuukeb' xb'aan li palaw. 
A'aneb' a'in li ralal laj Jafet, ak xna'aj xna'aj, ak raatinob'aal raatinob'aal li 
junjunq, ak riyajil riyajil ut ak xtenamit xtenamit li junjunq. 

6A'aneb' a'in li ralal xk'ajol laj Kam: laj Kus, laj Misrahim, laj Put ut laj Kanahán. 

7A'aneb' a'in li ralal xk'ajol laj Kus: laj Sebá, laj Abilá, laj Sabtá, laj Rahamá ut laj 
Sabteká. Eb' li ralal xk'ajol laj Ramá a'aneb' laj Sebá ut laj Dedán. 

8Laj Kus a'an xyuwa' chaq laj Nimrod, a'an li xb'een winq q'axal nim xwankil sa' 
ruuchich'och'. 

9A'an jwal kaw rib' chi yohok jo' nawulak chiru li Qaawa'; jo'kan naq nayeemank: 
“Kaw rib' chi yohok jo' nawulak chiru li Qaawa', kama' laj Nimrod”. 

10Eb' li tenamit kixtikib' wi' awab'ejink laj Nemrod, a'aneb' a'in: Babel, Erek ut 
Akad; wankeb' chixjunileb' sa' xteepal Senahar. 

11Sa'eb' li na'ajej a'an kichalk chaq laj Asur, li kik'ojob'ank re li tenamit Nínive, 
Rehobot-Ir, Kálaj 

12ut Resen, li wank sa' xyanq Nínive rik'in Kálaj (a'an li xnimal ru tenamit). 

13Laj Misrahim a'an xyuwa'eb' chaq laj Lud, eb' laj Anam, eb' laj Leab, eb' laj 
Naftuj, 

14eb' laj Patrús, eb' laj Kasluj ut eb' laj Kaftor, b'arwi' ke'elk chaq eb' laj Filistea. 

15Laj Kanahán a'an chaq xyuwa' laj Sidón, li xb'een ralal; ut xyuwa' ajwi' laj Het. 

16Laj Kanahán a'an li xxe'toonil yuwa'eb' laj Jebús, eb' laj Amor, eb' laj Kirkás, 

17eb' laj Jib, eb' laj Arak, eb' laj Sin, 

18eb' laj Arbad, eb' laj Semar ut eb' laj Jamat. Moqon chik eb' li ralal xk'ajol aj 
Kanahán ke'xjek'i rib'. 

19Li xch'och'eb' laj Kanahán naxnub'ajli rib' rik'in Sidón, sa' xjayal Kerar, toj Gasa; 
ut, sa' xjayal Sodoom, Gomoor, Admá ut Seboín, naxnub'ajli rib' toj rik'in Lesa. 

20A'aneb' a'in li ralal laj Kam, ak riyajil, ak raatinob'aal, ak xna'aj ut ak xtenamit li 
junjunq. 

21Ke'wank ajwi' ralaleb' laj Sem, a'an xyuwa' chixjunileb' li ralal laj Jéber ut asb'ej 
chiru laj Jafet. 

22Eb' li ralal xk'ajol laj Sem a'aneb' a'in: laj Elam, laj Asur, laj Arpaxad, laj Lud ut 
laj Aram. 

23Eb' li ralal xk'ajol laj Aram a'aneb' a'in: laj Us, laj Hul, laj Kéter ut laj Mas. 

24Laj Arpaxad a'an chaq xyuwa' laj Sélaj, ut laj Sélaj a'an xyuwa' laj Eber. 

25Laj Eber kiwank wiib' li ralal: li xk'ab'a' li xb'een a'an laj Pélej, xb'aan naq sa'eb' 
li kutan a'an eb' li poyanam ke'xjach rib' sa' ruuchich'och'; ut li xk'ab'a' li riitz'in, 
a'an laj Joktán. 

26Laj Joktán a'an chaq xyuwa' laj Almodad, laj Sélef, laj Jasar-Mábet, laj Jéraj, 

27laj Hadorán, laj Usal, laj Diklá, 

28laj Obal, laj Abimael, laj Sebá, 

29laj Ofir, laj Abilá ut laj Jobab. Chixjunileb' a'in a'aneb' chaq ralal xk'ajol laj 
Joktán. 

30Eb' a'an ke'wank sa' li ch'och' natiklaak Mesá ut naxik sa' xjayal Sefar toj sa' li 
tzuul li wank sa' releb'l saq'e. 

31A'aneb' a'in li ralal xk'ajol laj Sem, jo' chanru li riyajil, li raatinob'aal, li xna'aj ut 
li xtenamit li junjunq. 

32A'aneb' a'in li tenamit li ke'yo'laak sa' riyajil li ralaleb' laj Noé, jo' chanru li 
xyo'lajikeb' ut li xteepaleb'. Rik'ineb' a'in ke'xtikib' pukank eb' li tenamit sa' 
xb'een li ruuchich'och', naq ak xnume'k li b'ut'iha'. 

Gn 11 

Li kab'l najt xteram, Babel xk'ab'a' 

1Sa'eb' li kutan a'an jun ajwi' chaq li aatinob'aal wank sa' chixjunil li 
ruuchich'och' ut juntaq'eet li raatineb' sa' li junjunq chi na'ajej. 

2Naq ke'elk chaq eb' li tenamit sa' releb'l saq'e, ke'xtaw jun na'ajej helho ru sa' 
xteepal Senahar, ut aran ke'kanaak. 

3Toja' naq ke'xye chirib'ileb' rib': “Qayiib'aq qaxan ut taaqak'at”, chankeb'. Chi 
jo'kan li xan kik'anjelak cho'q reeqaj li pek, ut li b'etuun cho'q reeqaj li semeent. 

4Chirix chik a'an ke'xye: “Qayiib'aq junaq qanimla tenamit ut junaq kab'l q'axal 
najt xteram li taawulaq toj sa' choxa, re naq taak'eemanq reetal li qana'leb'. Mare 
anchal toohire'q sa' xb'een li ruuchich'och'”, chankeb'. 

5Ab'anan li Qaawa' Yos kiril li tenamit jo'wi' li kab'l najt xteram li yookeb' chi 
xyiib'ankil eb' li poyanam, 

6ut kixye: “Anaqwan chixjunileb' junaj wi' chi tenamit naq wankeb' ut junaj ru li 
raatinob'aaleb'. Jo'kan naq xe'xtikib' xb'aanunkil a'in, ut anaqwan jo'ch'inal 
jo'nimal te'raj xb'aanunkil moko ch'a'ajkaq ta chik chiruheb'. 

7Tinkub'eeq b'i' ut toxinpo' li raatinob'aaleb', re naq ink'a' chik te'xtaw ru li 
te'xye chirib'ileb' rib'”. 

8Jo'kan naq ke'cha'cha'iik xb'aan li Qaawa' sa' chixjunil li ruuchich'och' ut 
ke'xkanab' li tenamit chi ch'emch'o ru.  

9Aran li Qaawa' kixpo' li raatinob'aal chixjunileb' li tenamit ut kixcha'cha'iheb' sa' 
chixjunil li ruuchich'och'. Xb'aan a'an Babel kixk'ab'a'in li tenamit. 

Eb' li ralal xk'ajol laj Sem 
(1 Kr 1,24-27) 

10A'aneb' a'in li ralal xk'ajol laj Sem: o'k'aal (100) chihab' wank re laj Sem naq 
kiyo'laak laj Arpaxad, wiib' chihab'aq xnumik li b'ut'iha'. 

11Chirix xyo'lajik laj Arpaxad, toj o'k'aal xkab' o'q'ob' (500) chihab' chik kiyo'yook 
laj Sem sa' ruuchich'och', ut ke'wank ralal xk'ajol. 

12Laj Arpaxad o'laju xka'k'aal (35) chihab' wank re naq kiyo'laak laj Sélaj. 

13Chirix xyo'lajik laj Sélaj, laj Arpaxad toj oxib' xkab' o'q'ob' (403) chihab' chik 
kiyo'yook sa' ruuchich'och', ut ke'wank ralal xk'ajol. 

14Lajeeb' xka'k'aal (30) chihab' wank re laj Sélaj naq kiyo'laak laj Eber. 

15Chirix xyo'lajik laj Eber, toj oxib' xkab' o'q'ob' (403) chihab' chik kiyo'yook laj 
Sélaj sa' ruuchich'och', ut ke'wank ralal xk'ajol. 

16Kaalaju xka'k'aal (34) chihab' wank re laj Jéber naq kiyo'laak laj Pélej. 

17Chirix xyo'lajik laj Pélej, lajeeb' xka'k'aal xkab' o'q'ob' (430) chihab' chik 
kiyo'yook laj Jéber sa' ruuchich'och', ut ke'wank ralal xk'ajol. 

18Lajeeb' xka'k'aal chihab' wank re laj Pélej naq kiyo'laak laj Rew. 

19Chirix xyo'lajik laj Rew, toj b'eleeb' xjunlajuk'aal (209) chihab' chik kiyo'yook 
laj Pélej sa' ruuchich'och', ut ke'wank ralal xk'ajol. 

20Kab'laju xka'k'aal chihab' wank re laj Rew naq kiyo'laak laj Seruj. 

21Chirix xyo'lajik laj Seruj, toj wuqub' xjunlajuk'aal (207) chihab' chik kiyo'yook 
laj Rew sa' ruuchich'och', ut ke'wank ralal xk'ajol. 

22Lajeeb' xka'k'aal chihab' wank re laj Seruj naq kiyo'laak laj Najor. 

23Chirix xyo'lajik laj Najor, toj lajeek'aal (200) chihab' chik kiyo'yook laj Seruj sa' 
ruuchich'och', ut ke'wank ralal xk'ajol. 

24B'eleeb' xka'k'aal chihab' wank re laj Najor naq kiyo'laak laj Téraj. 

25Chirix xyo'lajik laj Téraj, toj b'eleelaju xwaqk'aal (119) chihab' chik kiyo'yook laj 
Najor sa' ruuchich'och', ut ke'wank ralal xk'ajol. 

26Lajeeb' xkaak'aal (70) chihab' wank re laj Téraj naq ke'yo'laak laj Abrán, laj 
Najor ut laj Harán. 

Eb' li ralal xk'ajol laj Téraj 

27A'aneb' a'in li ralal xk'ajol laj Téraj: laj Téraj a'an xyuwa' laj Abrán, laj Najor ut 
laj Harán. Laj Harán a'an xyuwa' laj Lot. 

28Kikamk laj Harán naq toj yo'yo laj Téraj li xyuwa'. Kikamk sa' li tenamit 
kiyo'laak wi', Ur xk'ab'a', sa' xteepal Kaldeha. 

29Laj Abrán ut laj Najor ke'sumlaak. Li rixaqil laj Abrán, a'an xSaray xk'ab'a'. Li 
rixaqil laj Najor, a'an xMilká xk'ab'a', a'an xrab'in laj Harán, li xyuwa' lix Milká ut 
lix Jiská. 

30Lix Saray maak'a' ralal xb'aan naq xma'al ixq. 

31Laj Téraj kixk'ameb' laj Abrán, li ralal, laj Lot, li ri, ralal laj Harán, ut lix Saray, li 
ralib', rixaqil laj Abrán, ut rochb'eeneb' naq ki'elk sa' li tenamit Ur, sa' xteepal 
Kaldeha, re taaxik Kanahán. Ut naq ke'wulak Harán, ke'kanaak aran. 

32Oob' xjunlajuk'aal (205) chihab' wank re laj Téraj naq kikamk sa' li tenamit 
Harán. 

Gn 12 

II. EB' LI XXE'TOONIL YUWA' LI XTENAMIT LI YOS (12-50) 
1. LAJ ABRAHÁN (12-25) 

Laj Abrán kib'oqe'k xb'aan li Yos 

1Li Qaawa' kixye re laj Abrán: “Elen sa' laana'aj, sa' xyanqeb' laakomon, sa' 
rochoch laayuwa', ut ayu sa' li na'ajej tink'ut chawu.  

2Aawik'in twisi jun xnimal ru tenamit. Tatwosob'tesi ut tinnimob'resi laak'ab'a'. 
Laa'at tatkanaaq cho'q xyo'leb'aal li usilal. 

3Twosob'tesiheb' li te'osob'tesinq aawe, ut tinmajewaheb' li te'majewanq aawe. 
Osob'tesinb'ilaqeb' sa' laak'ab'a' chixjunil li tenamit sa' ruuchich'och'”. 

4Ki'elk ut laj Abrán jo' kiyehe'k re xb'aan li Qaawa'. Koho ajwi' laj Lot chirix. 
O'laju xkaak'aal (75) chihab' wank re laj Abrán naq ki'elk Harán. 

5Kixk'am lix Saray chirix jo' ajwi' laj Lot li rikaq'. Kixk'am ajwi' chixjunil li 
xjunkab'lal ut eb' laj k'anjel chiru li kireechani sa' li tenamit Harán. Ke'xchap xb'e 
re xik Kanahán ut ke'wulak sa' li na'ajej a'an. 

6Laj Abrán kinume'k sa' li na'ajej toj koxtaw Sikem, wan wi' xtoonal li ji re laj 
Moré. Sa'eb' li kutan a'an wankeb' chaq laj Kanahán sa' li na'ajej a'an. 

7Aran li Qaawa' kixk'ut rib' chiru laj Abrán ut kixye re: “A'eb' laawalal aak'ajol 
tink'eheb' wi' li ch'och' a'in”. Toja' naq laj Abrán kixyiib' jun li artal re li Qaawa', 
xb'aan naq aran kixk'ut rib' chiru. 

8Moqon ki'elk aran ut kiq'axonk sa' li tzuul chi xk'atq Betel, sa' xjayal releb'l li 
saq'e, ut kixk'ojob' li xmuheb'aal sa' xyanq Betel, li wank sa' rokeb'l saq'e, rik'in 
Ay sa' xjayal releb'l saq'e. Aran kixyiib' jun li artal re li Qaawa' ut kixyaab'a 
xk'ab'a'. 

9Chirix chik a'an laj Abrán koho, naxjalihatq li xna'aj chi kok'aq xsa' toj kiwulak 
Nejeb. 

Laj Abrán sa' li tenamit Ejiipt 

10Ab'anan kiwank we'ej sa' li na'ajej a'an: jo'kan naq laj Abrán kikub'eek Ejiipt re 
kanaak jun k'amokaq aran, xb'aan naq li we'ej yo chi numtaak sa' li xtenamit. 

11Naq yo chi nach'ok Ejiipt, kixye re xSaray li rixaqil: “Ab'i, ninnaw naq laa'at 
ch'ina'usil ixq. 

12Ka'ajwi' tate'ril eb' laj Ejiipt, te'xye: «A'an rixaqil», cha'qeb'. Ut tine'xkamsi 
laa'in, ut laa'at tate'xkanab' chi yo'yo. 

13B'aanu b'i' usilal, chayehaq naq laa'at li wanab', re naq us tin'elq sa' aak'ab'a' ut 
tinkole'q xb'aan laawusilal”. 

14Naq ki'ok laj Abrán Ejiipt, eb' laj Ejiipt ke'ril naq q'axal ch'ina'us li ixq. 

15Ki'ile'k ajwi' ru xb'aaneb' laj tenq' re laj Parahón, ut eb' a'an q'axal chaab'il 
ke'xye chirix. Jo'kan naq kik'ame'k li ixq sa' rochoch laj Parahón. 

16Sa ki'ile'k laj Abrán sa' xk'ab'a' li ixq ut kik'ehe'k xkarneer, xwakax, xb'uur, 
winq ut ixq aj k'anjel chiru ut xkameey. 

17Ab'an li Qaawa' Yos kixk'e sa' nimla rahilal laj Parahón rochb'eeneb' li wankeb' 
sa' rochoch xb'aan lix Saray, rixaqil laj Abrán. 

18Toja' naq laj Parahón kixb'oq chaq laj Abrán ut kixye re: “K'aru xab'aanu we? 
K'a'ut naq ink'a' xaye we naq a'an aawixaqil? 

19K'a'ut naq xaye: «A'an wanab'»? Jo'kan naq laa'in xink'am cho'q wixaqil. Wahi' 
laawixaqil: k'am ut ayu”. 

20Toja' naq laj Parahón kixtaqlaheb' laj k'anjel chiru chi risinkil laj Abrán, li 
rixaqil ut chixjunil li k'aru wank re. 

Gn 13 

Laj Abrán ut laj Lot ke'xjek' rib' 

1Laj Abrán ki'elk chaq Ejiipt rochb'een li rixaqil, rochb'een laj Lot ut chixjunil li 
xjunkab'al, ut kitaqe'k toj Nejeb. 

2Q'axal b'ihom laj Abrán: wank xketomq, x'oor ut xplaat. 

3Ki'elk chaq Nejeb ut chi kok' hiil kiwulak Betel, toj sa' li na'ajej kiwank wi' 
xb'enwa sa' xyanq Betel rik'in Ay, 

4a' li na'ajej kixyiib' wi' li artal xb'enwa ut kixyaab'a xk'ab'a' li Qaawa'. 

5Jo'kan ajwi' laj Lot, li rochb'een laj Abrán, wank xketomq ut xmuheb'aaleb'. 

6Li na'ajej ink'a' chik natz'aqlok cho'q reheb', xb'aan naq numtajenaq xk'ihal li 
k'a'aq ru reheb'; jo'kan naq ink'a' chik naxk'e rib' te'wanq chi xkab'ichaleb'. 

7Neke'xch'i'ch'i'i rib'eb' laj ilol xketomq laj Abrán rik'ineb' laj ilol xketomq laj Lot 
(sa'eb' li kutan a'an wankeb' chaq laj Kanahán ut eb' laj Perés sa' li na'ajej a'an). 

8Jo'kan naq laj Abrán kixye re laj Lot: “Maak'a'aq taxaq raaxiik' sa' qayanq laa'o, 
sa' xyanqeb' laj ilol re linketomq rik'ineb' laawe, xb'aan naq laa'o qiitz'in qib'. 

9Ma ink'a' tab'i' wank chawu chixjunil li ch'och'? Qajek'aq b'i' qib': wi tatxik sa' 
laatz'e, laa'in tinxik sa' linnim; ut wi tatxik sa' laanim, laa'in tinxik sa' lintz'e”, 
chan laj Abrán. 

10Laj Lot kixtaqsi li rilob'aal ut kiril chixjunil li xtaq'ahil li nima' Jordán, wank ha' 
chisa' chi junelik. Naq toj maji'aq nasache'k Sodoom ut Gomoor xb'aan li Qaawa', 
chixjunil li na'ajej a'an toj Sohar, kama' li xna'aj rawimq li Qaawa', kama' li 
tenamit Ejiipt. 

11Toja' naq laj Lot kixchap cho'q re chixjunil li xtaq'ahil li nima' Jordán ut 
kiq'axonk sa' xjayal releb'l saq'e. Chi jo'kan laj Abrán ut laj Lot ke'xjek' rib'. 

12Laj Abrán kikanaak Kanahán ut laj Lot sa'eb' li tenamit wankeb' taq'a; aran 
kixxaqab'eb' li xmuheb'aal toj kiwulak Sodoom. 

13Eb' laj Sodoom jwal ink'a' useb' xch'ool ut aj maakeb' chiru li Qaawa'. 

14Naq xikenaq chik laj Lot, li Qaawa' kixye re laj Abrán: “Taqsi laawilob'aal ut, sa' 
li wankat wi', ilon sa' xkaaxukuutil li ruuchich'och'. 

15Chixjunil li ch'och' li yookat chi rilb'al tink'e aawe ut reheb' laawalal aak'ajol chi 
junajwa.  

16Tink'eheb' chi k'ihank laawalal aak'ajol jo' li xpojtz'il li ch'och'. Wi ta junaq 
taaruuq rajlankil li xpojtz'il li ch'och', truuq raj ajwi' rajlankileb' laawalal aak'ajol. 

17Xaqlin, suti li ch'och' jo' najtil li roq ut jo' xnimal li ru, xb'aan naq aawe tink'e”, 
chan li Qaawa'. 

18Toja' naq laj Abrán kixjal xna'aj li xmuheb'aal ut koxkanaaq wan wi' li ji re 
Mambré, aran Hebrón; ut aran kixyiib' jun li artal re li Qaawa'. 

Gn 14 

Laj Abrán kixkol laj Lot 

1Sa'eb' li kutan a'an laj Amrafel, awab'ej re Senahar, laj Aryok, awab'ej re Elasar, 
laj Kedorlahomer, awab'ej re Elam, ut laj Tidal, awab'ej re Koyim, 

2ke'yalok rik'in laj Birsá, awab'ej re Gomoor, rik'in laj Sinab, awab'ej re Admá, 
rik'in laj Semeber, awab'ej re Seboín, ut rik'in li awab'ej re Belá, Sohar ajwi' 
nayeemank re li tenamit a'an. 

3Chixjunileb' a'in ke'xjunaji rib' sa' xtaq'ahil Sidim, b'arwi' wank li Atz'aminb'il 
Palaw. 

4Chiru kab'laju chihab' wanjenaqeb' chaq rub'el xwankil laj Kedorlahomer, 
ab'anan sa' li roxlaju chihab' ke'raj raj risinkileb' rib' xjuneseb'. 

5Sa' li xkaalaju chihab' kichalk laj Kedorlahomer rochb'eeneb' li awab'ej li 
neke'okenk chirix, ut ke'xsacheb' laj Refait aran Asterot-Karnáhin. Ke'xsacheb' 
ajwi' laj Susim aran Ham, eb' laj Emí sa' xtaq'ahil Kiriatáhin 

6ut eb' laj Horí sa'eb' li tzuul re Seír toj El-Parán, li wank chi xk'atq li chaqich'och'. 

7Chirix chik a'an ke'sutq'iik chaq ut ke'wulak toj En-Mispat, Kadés ajwi' 
nayeemank re, ut ke'xchap chixjunil li xna'ajeb' laj Amalek, jo'ajwi' li xna'ajeb' laj 
Amor li wankeb' sa' li tenamit Hasesón-Tamar. 

8Toja' naq ke'elk li awab'ej re Sodoom, li awab'ej re Gomoor, li awab'ej re Admá, 
li awab'ej re Seboín ut li awab'ej re Belá (Sohar ajwi' nayeemank re li tenamit 
a'an), ut sa' xtaq'ahil Sidim ke'xk'uub' rib' chi yalok 

9rik'in laj Kedorlahomer, awab'ej re Elam, rik'in laj Tidal, awab'ej re Koyim, rik'in 
laj Amrafel, awab'ej re Senahar, ut rik'in laj Aryok, awab'ej re Elasar: kaahib' chi 
awab'ej ke'ok chi yalok rik'in oob'eb'. 

10Li xtaq'ahil Sidim nujenaq chi xjulel li b'etuun; ut naq yookeb' chi elelik li 
awab'ej re Sodoom ut laj Gomoor, ke't'ane'k aran, ut eb' li rochb'een ke'elelik 
sa'atqeb' li tzuul. 

11Toja' naq eb' li kaahib' chi awab'ej ke'xchap jo'nimal wank reheb' laj Sodoom ut 
eb' laj Gomoor, jo' ajwi' chixjunil li xtzekemqeb', ut koheb'. 

12Naq koheb', ke'xchap ajwi' laj Lot, li rikaq' laj Abrán, ut chixjunil li xjunkab'lal, 
xb'aan naq Sodoom wank. 

13Ab'anan jun reheb' li ke'elelik kulxye resil re laj Abrán, a' laj Hebreo, li wank 
wan wi' li ji re Mambré aj Amor, ras laj Eskol ut laj Aner: eb' a'in wankeb' chi 
sum'aatin rik'in laj Abrán. 

14Naq kirab'i laj Abrán naq kichape'k li rikaq', kixch'utub'eb' waqxaqlaju 
xwaqlajuk'aal (318) aj k'anjel chiru, yo'lajenaqeb' sa' rochoch, ut kixtaaqeheb' li 
ke'chapok re laj Lot toj sa' li tenamit Dan. 

15Chiru q'oqyink laj Abrán rochb'eeneb' laj k'anjel chiru kiwulak b'arwi' wankeb' 
li junch'ol, chi maak'a' sa' xch'ooleb': kixq'ax ruheb' ut kiraanilasiheb' toj sa' li 
tenamit Jobá li wank junpak'al Damaask, sa' releb'l iq'. 

16Kireechani wi' chik chixjunil li xjunkab'lal; kixkol ajwi' laj Lot li rikaq', li 
xjunkab'lal jo' ajwi' eb' li ixq ut eb' li poyanam. 

Laj Melkisedek 

17Sa' xsutq'ijik chaq laj Abrán, naq ak xjuk' xwankil laj Kedorlahomer ut eb' li 
awab'ej li wankeb' rochb'een, ki'elk li awab'ej re Sodoom chi xk'ulb'al sa' 
xtaq'ahil Sawé (“xTaq'ahil li Awab'ej” ajwi' nayeemank re). 

18Toja' naq laj Melkisedek, awab'ej re Salem, kixyeechi'i xwa ut b'iin, xb'aan naq 
a'an aj tij chiru li Nimajwal Yos. 

19Kirosob'tesi laj Abrán ut kixye chi jo'ka'in: “Osob'tesinb'ilaq taxaq laj Abrán 
xb'aan li Nimajwal Yos, aj yoob'tesinel re li choxach'och'. 

20Usilaatinanb'ilaq ajwi' li Nimajwal Yos li xq'axtesi sa' laawuq' eb' li xik' 
neke'ilok aawe”. Ut laj Abrán kixk'e re li xlajeetqil chixjunil li k'aru wank re.  

21Toja' naq li awab'ej re Sodoom kixye re laj Abrán: “K'eheb' we li poyanam ut 
kanaaq cho'q aawe li k'a'aq chik re ru”. 

22Ab'anan laj Abrán kixye re li awab'ej re Sodoom: “Xinye li waatin chiru 
Nimajwal Yos, aj yoob'tesinel re li choxach'och', 

23naq maajun li noq', maajun xk'aamal xaab', chi moko k'aru aawe tink'am laa'in, 
re naq ink'a' naru taaye: «Laa'in xinb'ihomob'resink re laj Abrán». 

24Tik maak'a' tink'am; ka'ajwi' li xe'xtzeka eb' laj k'anjel chiwu ut li tento te'tz'aq 
eb' li xe'ochb'eenink we, a'eb' laj Aner, laj Eskol ut laj Mambré”, chan laj Abrán. 

Gn 15 

Li xyeechi'om li Qaawa' ut li xSumwank rik'in laj Abrán 

1Naq ak xk'ulmank chixjunil a'in, ki'aatinaak laj Abrán xb'aan li Qaawa' sa' moy u 
chi jo'ka'in: “Matxiwak, Abrán: laa'in laj kolol aawe. Q'axal nimaq 
laaq'ajkamunkil”, chan li Yos. 

2Kichaq'ok laj Abrán ut kixye: “At inQaawa', k'a' aj e li taasi we, wi tinkamq chi 
maajun walal ink'ajol, ut laj Elieser aj Damaask taareechani li k'a'aq ru we?”. 

3Kixye ajwi' laj Abrán: “Maajun li walal xak'e we ut yal jun inmoos taa'eechaninq 
re linjunkab'lal”. 

4Ab'an li Qaawa' kixye re chi jo'ka'in: “Moko a'an ta taa'eechaninq re, a' b'an li 
tz'aqal aawalal”. 

5Ut kirisi laj Abrán chirix kab'l ut kixye re: “Il li choxa ut ajla li chahim, wi tatruuq 
rajlankileb'. Jo'kanaq xk'ihal eb' laawalal aak'ajol”. 

6Laj Abrán kixpaab' li Qaawa', ut a'an kik'ehe'k sa' ajl cho'q xtiikilal xch'ool.  

7Ut li Yos kixye re: “Laa'in li Qaawa' li kin'isink chaq aawe sa' li tenamit Ur, sa' 
xteepal Kaldeha, re xk'eeb'al li ch'och' a'in cho'q aana'aj”. 

8Kichaq'ok laj Abrán: “At inQaawa', k'aru tinnaw wi' naq tweechani a'an?”, chan. 

9Kixye li Qaawa': “K'am chaq jun li ixqiwakax aj oxib' chihab', jun li ixqichib'aat aj 
oxib' chihab', jun karneer aj oxib' chihab', jun mukuy ut jun ch'ina uut”. 

10Laj Abrán kixk'ameb' chaq li xul a'in, kixjacheb' sa' xyi ut kixk'e li junq jachal 
chiru li junq jachal chik; a'ut eb' li xik'anel xul ink'a' kixjacheb'. 

11Ke'kub'e chaq li so'sol sa' xb'eeneb' li kamenaq xul, ab'an laj Abrán 
kixxib'esiheb'. 

12Naq ok re li saq'e, kikub'eek xwara laj Abrán ut k'ajo' naq kixiwak. 

13Toja' naq li Qaawa' kixye re laj Abrán: “Chanawaq naq eb' laawalal aak'ajol 
te'kanaaq sa' ab'l aj ch'och' jo'aqeb' aj b'eenihom rib'; te'mine'q ru chi 
xb'aanunkil li kawil k'anjel ut te'rahob'tesiiq chiru jun o'q'ob' (400) chihab'.  

14A'ut laa'in tinraqoq aatin sa' xb'een li tenamit te'k'anjelaq wi' cho'q aj mun; 
chirix chik a'an te'elq chaq aran chi naab'alaq li xjunkab'laleb'.  

15Ut naq tiixaqat chi us, tatq'ajq tatsutq'iiq sa' tuqtuukilal rik'ineb' laana' 
laayuwa' ut tatmuqe'q. 

16Sa' li xka xteepal riyajileb' laawalal, eb' a'in te'sutq'iiq chaq arin xb'aan naq 
anaqwan toj maji' xtz'aqlok ru li xk'ihal xmaakeb' laj Amor”, chan li Qaawa'. 

17Ut naq ak x'ok li saq'e, k'utaamil sa' li aak'ab' jun nimla xam nab'uquqnak 
xsib'el, ut jun raq'xam kinume'k sa' xyiheb' li jachb'il xul. 

18Sa' li kutan a'an li Qaawa' kixk'ojob' jun Sumwank rik'in laj Abrán: “Xink'e li 
ch'och' a'in reheb' laawalal aak'ajol chalen chaq sa' li nima' re Ejiipt toj sa' li 
nimla nima', a' li Éwfrates. 

19A'an xch'och'eb' laj Ken, eb' laj Kenís, eb' laj Kadmón, 

20eb' laj Hit, eb' laj Perés, eb' laj Refait, 

21eb' laj Amor, eb' laj Kanahán, eb' laj Kirkás ut eb' laj Jebús”. 

Gn 16 

Xyo'lajik laj Ismael 

1Lix Saray, rixaqil laj Abrán, maak'a' xkok'al; ab'anan wank jun li ixq aj k'anjel 
chiru, Ejiipt xtenamit, x'Agar xk'ab'a'. 

2Kixye ut lix Saray re laj Abrán: “Laa'at nakanaw naq li Qaawa' xinxkanab' cho'q 
xma'al ixq. Nintz'aama b'i' chawu naq tatwanq rik'in lix Agar, laj k'anjel chiwu: 
mare anchal tinmaatani jun k'uula'al rik'in”, chan. Laj Abrán kixpaab' li kiyehe'k 
re xb'aan lix Saray. 

3Jo'kan naq, lajeeb'aq chihab' rokik laj Abrán sa' xteepal Kanahán, lix Saray, 
rixaqil laj Abrán, kixb'oq lix Agar laj Ejiipt, ut kixq'axtesi re laj Abrán li xb'eelom, 
cho'q rixaqil. 

4Laj Abrán kiwank rik'in lix Agar, ut a'an kikanaak sa' yu'am. Ab'anan, naq kixk'e 
reetal naq wank sa' yu'am, ki'ok chi xtz'eqtaanankil lix Saray. 

5Toja' naq lix Saray kixye re laj Abrán: “Aamaak laa'at naq yookin chi xk'ulb'al li 
rahilal a'in. Laa'in xinq'axtesi aawe lix Agar; ab'an, naq a'an xk'e reetal naq wank 
chik sa' yu'am, maak'a' chik nin'ok wi' re. Li Qaawa' chiraqoq aatin sa' qab'een 
chi qakab'ichal”. 

6Kichaq'ok laj Abrán ut kixye: “Li ixq aj k'anjel chawu wank rub'el aawoq rub'el 
aawuq'. B'aanu re li k'aru taawaj”. K'ajo' naq lix Saray kijosq'o'k sa' xb'een lix 
Agar, ut a'in ki'elelik chiru. 

7Ab'an koxtawe'q xb'aan li x'ánjel li Qaawa' chire jun yo'leb'aal ha' sa' li 
chaqich'och', a' li wank sa' xb'ehil Sur: 

8“Agar, aj k'anjelat chiru lix Saray, b'ar xatchalk chaq ut b'ar xik aawe?”, chu'uxk 
re xb'aan li ánjel. Kichaq'ok a'an ut kixye: “Yookin chi elelik chiru lix Saray laj 
eechal we”. 

9Ut li x'ánjel li Qaawa' kixye re: “Sutq'in wi' chik rik'in laj eechal aawe ut paab'an 
chiru”. 

10Kixye ajwi': “Tink'ihob'resi eb' laawalal aak'ajol toj reetal ink'a' chik taaruuq 
rajlankileb' xb'aan xk'ihaleb'. 

11K'e reetal, wankat sa' yu'am; taawanq jun aak'uula'al, ut a'an aj Ismael taak'e 
cho'q xk'ab'a', xb'aan naq li Yos xatrab'i sa' laarahilal. 

12Chanchanaq junaq b'uur li wank sa' pim; taayaloq rik'ineb' chixjunil ut 
chixjunileb' te'yaloq rik'in. Sa' xka'yab'aal chixjunileb' li riitz'in tixyiib' li 
xmuheb'aal”. 

13Toja' naq lix Agar kixk'e “laa'at li Yos li na'ilok we” cho'q xk'ab'a' li Yos 
ki'aatinank re, xb'aan naq kixye sa' xch'ool: “Arin xwil ru li na'ilok we”. 

14Jo'kan naq li xjulel li ha' a'an “xha'el li Yo'yo li na'ilok we” nayeemank re. A'an 
wank sa' xyanq Kadés rik'in Béred. 

15Laj Abrán kiwank jun xk'uula'al rik'in x'Agar, ut aj Ismael kixk'e cho'q xk'ab'a'. 

16Waqib' ro'k'aal (86) chihab' wank re laj Abrán naq kiyo'laak laj Ismael rik'in lix 
Agar. 

Gn 17 

Li Sumwank ut li sirkunsisyon 

1B'eleelaju ro'k'aal (99) chihab' wank re laj Abrán naq li Qaawa' kixk'ut rib' chiru 
ut kixye re: “Laa'in li Nimajwal Yos. Wanqat chi sum'aatin wik'in ut tiikaq 
laach'ool. 

2Tink'ojob' jun Sumwank aawik'in ut q'axal tink'ihob'resi eb' laawalal aak'ajol”. 

3Toja' naq laj Abrán kixhupub' rib' ut ki'aatinaak xb'aan li Qaawa' chi jo'ka'in: 

4“A'an a'in linSumwank aawik'in: laa'ataq xyuwa'il li k'iila teep chi tenamit. 

5Ink'a' chik taak'ab'a'in aj Abrán; aj Abrahán b'an chik taakanaaq cho'q aak'ab'a', 
xb'aan naq xatinxaqab' cho'q xyuwa'il li k'iila teep chi tenamit.  

6Q'axal naab'aleb' laawalal aak'ajol li tink'e aawe; aawik'in twisi naab'aleb' chi 
tenamit ut wanqeb' awab'ej li te'elje'q aawik'in. 

7Tink'ojob' chi junajwa linSumwank aawik'in, jo' ajwi' rik'ineb' laawalal aak'ajol 
li te'wanq moqon.Laa'inaq laaYos ut xYoseb' ajwi' laawalal aak'ajol chi junelik. 

8Tink'e aawe ut reheb' laawalal aak'ajol li ch'och' a'in li wankat wi' jo' aj numel; 
chixjunil Kanahán tink'e chi reechaniheb' chi junajwa, ut laa'inaq xYoseb'”. 

9Kixye ajwi' li Yos re laj Abrahán: “Chapaab' laa'at ut eb' laawalal aak'ajol 
linSumwank chi junelik. 

10A'an a'in linSumwank li tento taapaab' laa'at ut eb' laawalal aak'ajol li te'wanq 
moqon: li junjunq chi teelom sa' eeyanq tento tixk'ul li sirkunsisyon.  

11Teeset b'ayaq xtz'uumal leetz'ejwal, ut a'anaq reetalil li Sumwank xqaxaqab' 
chiqib'il qib'. 

12Waqxaqib'aq kutan xyo'lajik, chixjunil li teelom sa' eeyanq tixk'ul li 
sirkunsisyon. Jo'ka'in taa'uxmanq chi junelik reheb' li yo'lajenaqeb' sa' 
laawochoch, jo'wi' reheb' li loq'b'ileb' rik'ineb' laj ab'l tenamit li maawa'eb' 
aawechkik'elil. 

13Tento te'xk'ul li sirkunsisyon li yo'lajenaqeb' sa' laawochoch ut eb' li loq'b'ileb' 
rik'in laatumin: chi jo'kan linSumwank taakanaaq sa' leetz'ejwal chi junelik. 

14Li ink'a' tixk'ul li sirkunsisyon, a' li teelom li ink'a' taasete'q xtz'uumal li 
xtz'ejwal, a'an taa'isiiq sa' xyanqeb' li xkomon xb'aan naq xq'et li qaSumwank”. 

15Kixye ajwi' li Yos re laj Abrahán: “Lix Saray laawixaqil ink'a' chik xSaray 
tixk'ab'a'in, xSara b'an chik taakanaaq cho'q xk'ab'a'. 

16Twosob'tesi ut taawanq aak'uula'al rik'in. Twosob'tesi ut a'anaq xna'eb' naab'al 
chi tenamit; ut wanqeb' x'awab'ej tenamit li te'elje'q rik'in”. 

17Laj Abrahán kixhupub' rib', ki'ok chi se'ek ut kixye sa' xch'ool: “Junaq winq aj 
o'k'aal (100) chihab' ma taakanaaq tab'i' cho'q yuwa'b'ej? Ut lix Sara li ak xket 
lajeeb' ro'k'aal (90) chihab' ma taa'alanq tab'i'?”. 

18Toja' naq laj Abrahán kixye re li Yos: “Ka'aj taxaq laj Ismael twanq rub'el 
laawosob'tesihom!”, chan re li Qaawa'. 

19Kichaq'ok li Yos ut kixye: “Relik chi yaal naq lix Sara laawixaqil taawanq 
xk'uula'al, ut aj Isahak taak'e cho'q xk'ab'a'. Laa'in tink'ojob' linSumwank rik'in 
chi junelik: laa'inaq li xYos ut xYoseb' ajwi' li ralal xk'ajol. 

20Xwab'i ajwi' li xapatz' chirix laj Ismael. Matk'oxlak. Twosob'tesi, tink'e chi 
pukank eb' li ralal xk'ajol. A'anaq jun nimla tenamit ut a'anaq ajwi' xyuwa' 
kab'laju chi xninqal ru winq. 

21Ab'anan tink'ojob' linSumwank ka'ajwi' rik'in laj Isahak, li taayo'laaq rik'in lix 
Sara sa' li chihab' chalk re, sa'eb' li kutan a'in”. 

22Naq kiraqe'k chi aatinak, ki'elk li Yos ut kixkanab' xjunes laj Abrahán. 

23Toja' naq laj Abrahán kixb'oq chaq laj Ismael li ralal, jo' ajwi' chixjunileb' li 
yo'lajenaqeb' sa' rochoch ut li loq'b'ileb' rik'in li xtumin (chixjunileb' li teelom li 
wankeb' sa' rochoch laj Abrahán), ut sa' ajwi' li kutan a'an kixset xtz'uumal 
xtz'ejwaleb', jo' kiyehe'k re xb'aan li Yos. 

24B'eleelaju ro'k'aal (99) chihab' wank re laj Abrahán naq kixk'ul li sirkunsisyon. 

25Oxlaju chihab' wank re laj Ismael li ralal naq kisete'k xtz'uumal li xtz'ejwal. 

26Sa' ajwi' li kutan a'an ke'xk'ul li sirkunsisyon laj Abrahán ut laj Ismael li ralal. 

27Ut chixjunileb' li teelom li wankeb' sa' rochoch, li yo'lajenaqeb' aran ut li 
loq'b'ileb' rik'in xtumin sa' jalaneb' tenamit, ke'setje'k xtz'uumal xtz'ejwaleb' 
rochb'een a'an. 

Gn 18 

Li Qaawa' Yos kixk'ut rib' aran Mambré 

1Li Qaawa' kixkut rib' chiru laj Abrahán wan wi' li ji re Mambré, naq k'ojk'o chire 
li xmuheb'aal xb'aan xtiqwal ru li kutan. 

2Kixtaqsi li rilob'aal ut k'utaamileb' oxib' chi winqxaqxookeb' chi xk'atq. Naq 
kirileb', ki'elk chaq chire li xmuheb'aal chi xk'ulb'aleb', kixhupub' rib' 

3ut kixye: “At inQaawa', wi usilal xintaw chawu, ma tik at nume'k chi xk'atq laj 
k'anjel chawu. 

4Tintaqla xk'amb'al chaq b'ayaq li ha' re xch'ajb'al leeroq. Hilanqex wan sa' xmu li 
che' 

5ut laa'in tink'am chaq kach'inaq eewa re taak'ulunq eech'ool. Toja' naq texxik: 
a'in aj e naq xexnume'k rik'in laj k'anjel cheru”. Ke'chaq'ok eb' a'an: “Us, maak'a' 
naxye”, chankeb'. 

6Koho laj Abrahán chi junpaat sa' xmuheb'aal, wan wi' lix Sara, ut kixye re: 
“Seeb'a oxib'aq aroow chi k'aj, yoq' ut yiib' kach'inaq li k'uluj”. 

7Chirix a'an laj Abrahán koho sa' aanil wankeb' wi' li xwakax, kixchap jun ch'ina 
wakax q'axal chaab'il, kixk'e re li xmoos ut a'in kixseeb'a xk'uub'ankil. 

8Chirix chik a'an kixsi xrekesón, xya'al xtu' wakax ut li k'uub'anb'il tib', ut koxk'e 
reheb': xaqxo chiruheb' rub'el li che' naq yookeb' chi wa'ak. 

9Eb' a'an ke'xye re: “B'ar wank lix Sara laawixaqil?”. “Wank aran sa' kab'l”, chan 
reheb'. 

10Kixye li rula': “Tolin'elq wi' chik aawik'in sa' jun chihab' chik, ut aran lix Sara 
laawixaqil taawanq jun xk'uula'al”. B'alb'o lix Sara chire li kab'l, yo chi rab'inkil. 

11Laj Abrahán ut lix Sara ak tiixeb' chik, ak xikenaq xhab'eb', ut lix Sara ak 
raqenaq xpuch'unik. 

12Jo'kan naq lix Sara kise'ek sa' xch'ool ut kixye: “Ma anaqwan, naq tiixin chik, 
taasaho'q inch'ool? Ak xmama'o' ajwi' linb'eelom”. 

13Kixye li Qaawa' re laj Abrahán: “K'a'ut naq xse'ek lix Sara ut xye: «Ma yaal naq 
taawanq ink'uula'al anaqwan sa' lintiixilal?». 

14Ma wank tab'i' k'aru ch'a'aj chiru li Qaawa'? Sa'eb' li kutan xinye, sa' jun chihab' 
chik, tinsutq'iiq chaq, ut lix Sara taawanq jun xk'uula'al”. 

15Kixiwak lix Sara ut kixye: “Ink'a' ninse'ek”. Ab'an li Qaawa' kixye re: “Maaye 
a'an. Yaal naq xatse'ek”. 

Laj Abrahán ki'aatinak chirix li tiikeb' xch'ool 

16Ke'xaqliik eb' li winq ut koheb' sa' xb'ehil Sodoom. Laj Abrahán 
kirochb'eeniheb' re xchaq'rab'inkileb'. 

17Toja' naq li Qaawa' kixye: “Ink'a' truuq tinmuq chiru laj Abrahán li k'aru ok we 
chi xb'aanunkil. 

18Laj Abrahán a'anaq jun xnimal ru tenamit q'axal kawaq rib'. Sa' xk'ab'a' a'an 
osob'tesinb'ilaqeb' chixjunil li tenamit sa' ruuchich'och'. 

19Sik'b'il chaq ru inb'aan re naq tixk'ut li b'eek jo' naraj li Qaawa' chiruheb' li ralal 
xk'ajol jo'wi' chiruheb' li te'wanq moqon, re naq te'wanq sa' tiikilal ut sa' 
chaab'ilal. Chi jo'kan tink'e re laj Abrahán li b'arwan xinyeechi'i re”. 

20Kixye ajwi' li Qaawa': “Jwal kaw li xyaab' kuxej neke'jite'k wi' eb' laj Sodoom ut 
laj Gomoor, ut q'axal nim li xmaakeb'. 

21Tinkub'eeq ut toxwil ma yaal li neke'jite'k wi' chiwu malaj ink'a'. Tento 
toxinnaw”. 

22Ke'elk ut aran eb' li winq ut koheb' sa' xb'ehil Sodoom; ab'an laj Abrahán 
kikanaak chi xaqxo chiru li Qaawa'. 

23Kinach'ok laj Abrahán rik'in ut kixye re: “Ma taasach laa'at li tiikeb' xch'ool 
rochb'eeneb' laj maak? 

24Mare anchal wanqeb' sa' li tenamit lajeeb'aq roxk'aal tiikeb' xch'ool. Ma 
taasacheb'? Ma ink'a' taakuyeb' xmaak li tenamit a'an sa' xk'ab'a' li lajeeb' 
roxk'aal tiikeb' xch'ool li wanqeb' aran? 

25Ink'a' naru taab'aanu a'an; ink'a' naru xk'eeb'al chi kamk li tiik xch'ool 
rochb'een laj maak. Ma truuq tab'i' naq tixk'ul li jun li b'arwan xk'ulum li jun 
chik? Ink'a' naru taab'aanu. Laj raqol aatin sa' xb'een chixjunil li ruuchich'och' ma 
ink'a' tab'i' taaraqoq aatin sa' tiikilal?”, chan laj Abrahán. 

26Kichaq'ok li Qaawa': “Wi ta teb'intaw sa' li tenamit Sodoom lajeeb'aq roxk'aal 
tiikeb' xch'ool, sa' xk'ab'a'eb' a'an tinkuyeb' xmaak chixjunil li tenamit”, chan. 

27Kixye laj Abrahán: “At inQaawa', chakuyaq inmaak. Yal pojtz'in ut chahin, 
ab'anan ink'a' ninxiwak chawaatinankil. 

28Wi ka'ajwi' taataw oob' roxk'aal li tiikeb' xch'ool, ma taasach chixjunil li 
tenamit yal sa' xk'ab'a'eb' li oob'?”. Kichaq'ok li Qaawa' ut kixye: “Wi wankeb' 
oob' roxk'aal li tiikeb' xch'ool, ink'a' tinsach li tenamit”. 

29Kixye wi' chik laj Abrahán: “Ut wi ka'k'aal ajwi' taataw aran, ma taasach 
chixjunil li tenamit?”. Kichaq'ok li Qaawa': “Ink'a' ajwi' tinsach, sa' xk'ab'a'eb' li 
ka'k'aal a'an”, chan. 

30Kixye laj Abrahán: “Matpo'k, at inQaawa', wi toj tinye aawe. Mare anchal lajeeb' 
xka'k'aal ajwi' taataw”. Kisumeek: “Ink'a' tinb'aanu, wi teb'intaw lajeeb' 
xka'k'aal”. 

31Kixye wi' chik laj Abrahán: “At inQaawa', chakuyaq inmaak. Ink'a' ninxiwak 
chawaatinankil: wi junmay ajwi' li tiikeb' xch'ool, ma taasach chixjunil li 
tenamit?”. Kichaq'ok li Qaawa' ut kixye: “Ink'a' ajwi' tinsach, sa' xk'ab'a'eb' li 
junmay”. 

32Jun sut chik ki'aatinak laj Abrahán: “Matpo'k, at inQaawa'. Ka'aj chik anaqwan 
tin'aatinaq. Ut wi lajeeb' ajwi' taataw aran, ma taasach chixjunil li tenamit?”. 
Kisumeek: “Ink'a' ajwi' tinsach li tenamit, sa' xk'ab'a'eb' li lajeeb'”. 

33Naq kiraqe'k chi aatinak rik'in laj Abrahán, li Qaawa' ki'elk aran ut laj Abrahán 
kisutq'iik sa' rochoch. 

Gn 19 

Eb' li tenamit Sodoom ut Gomoor ke'sache'k 

1Li wiib' chi ánjel ke'wulak ewu Sodoom. K'ojk'o laj Lot sa' rokeb'aal li tenamit. 
Naq kirileb', kixaqliik ut koho chi xk'ulb'aleb'. Kixhupub' rib' 

2ut kixye: “Ex qaawa', b'aanuhomaq usilal, okanqex sa' rochoch laj k'anjel a'in. 
Tuleenumsi li q'oqyink arin, teech'aj leeroq ut wulaj eq'la teechap wi' chik 
leeb'e”, chan reheb'. “Ink'a', tqanumsi li q'oqyink sa' li k'ayiil”, chankeb' li ula'. 

3A'ut laj Lot kirelaji ruheb' toj reetal ke'hilank sa' rochoch. Ut kixk'uub' 
xtzekemqeb', kixyiib' xwaheb', ut ke'wa'ak. 

4Toj maji' ajwi' neke'yoklaak naq chixjunileb' li saaj winq ut eb' li tiixil winq aj 
Sodoom ke'xsut li kab'l 

5ut ke'xjap re chi xb'oqb'al laj Lot: “B'ar wankeb' li winq li xe'ok sa' laawochoch 
chiru li q'oqyink a'in? Isiheb' chaq re naq toomaakob'q rik'ineb'”, chankeb'. 

6Ki'elk ut laj Lot chirix kab'l, kixtz'ap li okeb'aal chirix 

7ut kixye: “B'aanuhomaq usilal, ex was wiitz'in, meeb'aanu li maa'usilal a'in. 

8Ab'ihomaq: wankeb' wiib' inrab'in li toj maji' neke'wank rik'in winq. Te'wisi 
chaq ut b'aanuhomaq reheb' li k'aru teeraj; a'ut mik'a' eeb'aanu reheb' li winq 
a'in li xe'ok rub'el linmuheb'aal”, chan laj Lot. 

9A'ut eb' a'an ke'chaq'ok: “Elen arin! Junaq chalenaq sa' jalan tenamit ma 
taaraqoq aatin sa' qab'een? Anaqwan q'axal ra chik taak'ul laa'at chiruheb' a'an”, 
chankeb'. Tikto ke'xtiikisi laj Lot ut ke'xyal xweqb'al li kab'l; 

10ab'anan eb' li ula' ke'xye' li ruq'eb', ke'xkelo chaq, ke'roksi laj Lot sa' kab'l 
rik'ineb' ut ke'xtz'ap li okeb'aal. 

11Chixjunileb' li wankeb' chirix kab'l ke'mutz'o'k xb'aaneb', jo' saajeb' ut 
cheekeb', ut ink'a' chik ke'xtaw li okeb'aal. 

12Toja' naq ke'xye eb' li wiib' chi winq re laj Lot: “Anihatqeb' chik wank aawe 
arin? Isiheb' laahi' sa' li na'ajej a'in, eb' laawalal, eb' laarab'in ut yalaq ani wank 
aawe sa' li tenamit, 

13xb'aan naq ok qe chi xsachb'al li na'ajej a'in. Jwal kaw li xyaab' kuxej neke'jite'k 
wi' chiru li Qaawa', ut A'an xooxtaqla chaq chi xsachb'aleb'”, chankeb'. 

14Ki'elk ut laj Lot ut koxye chaq reheb' li te'k'amoq reheb' li xrab'in: “Waklinqex, 
elenqex sa' li na'ajej a'in xb'aan naq li Qaawa' ok re chi xsachb'al li tenamit”. A'ut 
eb' li hi'b'ej ke'xk'oxla naq yal b'atz'unk re. 

15Naq kihik'e'k, eb' li ánjel ke'xseeb'a laj Lot: “Waklin, k'am laawixaqil ut chi 
xkab'ichaleb' laarab'in li wankeb' arin: mare anchal tatkamsiiq xmaak li tenamit 
a'in”, chankeb' re laj Lot. 

16A'ut laj Lot toj yo chi xk'oxlankil. Jo'kan naq li wiib' chi winq xb'aan xnimal 
ruxtaan li Qaawa' ke'xchap chi ruq'; ke'xchap ajwi' li rixaqil ut xkab'ichaleb' li 
xrab'in, ut chixjunileb' ke'isiik chirix li tenamit.  

17Naq yo risinkileb', jun reheb' li ánjel kixye: “Elelin, kol aawib'! Mat-ilok chawix 
chi moko tatxaqliiq sa' li taq'a; ayu b'an sa' li tzuul re naq ink'a' tat-oso'q”, 
chankeb' li ánjel. 

18Ut laj Lot kixye reheb': “Chekuy inmaak, ex Qaawa'. Ink'a' truuq. 

19Laa'in xintaw usilal cheru ut xnimal usilal xeb'aanu we naq xekol linyu'am; 
ab'anan ink'a' truuq tinxik sa' li tzuul. Mare anchal tinxtaw li rahilal ut li kamk. 

20Chek'e reetal, nach' ajwi' wank li tenamit tin'eleliq wi', ut kach'in. Aran tinkol 
wib'. Pe' yaal naq kach'in? Aran tinkol wib'!”. 

21Kisumeek: “Us, tink'e ajwi' a'an: ink'a' tinsach li tenamit li xaye. 

22Seeb'a aawib', ayu aran, xb'aan naq maak'a' truuq tinb'aanu wi toj maji' tat-ok 
aran”. Jo'kan naq Sohar kixk'ab'a'in li tenamit a'an. 

23Ak yo chi elk li saq'e naq laj Lot kiwulak Sohar. 

24Toja' naq li Qaawa' kixtaqla chaq asuupr ut xam sa' xb'een Sodoom ut Gomoor 

25ut kixsacheb' li tenamit a'an; kixsach ajwi' li ru taq'a, chixjunileb' li wankeb' sa' 
li tenamit ut chixjunil li che'k'aam. 

26Li rixaqil laj Lotki'ilok chirix ut kikanaak cho'q xpekul atz'am. 

27Eweraq chik kiwakliik toj eq'la laj Abrahán ut koho sa' li na'ajej b'arwi' kiwank 
chiru li Qaawa'. 

28Ki'ilok sa' xjayal Sodoom ut Gomoor ut sa' xjayal li xsutamil li ru taq'a; ut kiril 
naq nab'uquqnak xsib'el li ch'och' chi taqe'k chanchan xsib'el junaq oorn. 

29Jo'ka'in naq li Yos kixsacheb' li tenamit sa' li taq'a. Ab'an kijultiko'k re laj 
Abrahán ut kixkol laj Lot chiru li nimla rahilal, naq kixsacheb' li tenamit kiwank 
wi' laj Lot. 

Xtiklajik eb' laj Mohab ut eb' laj Amón 

30Ki'elk chaq laj Lot toj Sohar ut kikanaak sa' li tzuul rochb'een xkab'ichaleb' li 
xrab'in, xb'aan naq naxiwak chi wank Sohar. Aran kikanaak sa' jun li ochoch pek 
rochb'een xkab'ichaleb' li xrab'in. 

31Sa' jun kutan kixye li chaq'na'b'ej re li riitz'in: “Li qayuwa' ak xtixk ut maajun 
winq wank sa' li na'ajej a'in li taak'amoq qe, jo' na'uxmank yalaq b'ar. 

32Kim, qakaltesihaq li qayuwa' ut toowarq rik'in; chi jo'kan taawanq ralal qik'in”, 
chan. 

33Sa' ajwi' li q'oqyink a'an ke'xk'e b'iin re li xyuwa'eb', ut ki'ok chi wark li 
chaq'na'b'ej rik'in li xyuwa', chi ink'a' kixnaw a'an jo'q'e xyoklaak ut jo'q'e 
xwakliik li xrab'in. 

34Sa' li kutan jun chik, li chaq'na'b'ej kixye re li riitz'in: “Ab'i, ewer chi q'eq laa'in 
xinwark rik'in linyuwa'. Qakaltesihaq ajwi' chiru li q'oqyink a'in, ut laa'at chik 
tatwarq rik'in: chi jo'kan taawanq ralal aawik'in”, chan. 

35Sa' ajwi' li q'oqyink a'an ke'xk'e wi' chik b'iin re li xyuwa'; ut ki'ok chi wark li 
iitz'inb'ej rik'in li xyuwa', chi ink'a' kixk'e reetal jo'q'e xyoklaak ut jo'q'e xwakliik 
li xrab'in. 

36Eb' li xrab'in laj Lot ke'kanaak chi xkab'ichaleb' sa' yu'am xb'aan li xyuwa'eb'. 

37Li chaq'na'b'ej kiwank jun xk'uula'al, ut aj Mohab kixk'e cho'q xk'ab'a': a'an 
xyuwa'ileb' laj Mohab chalen toj anaqwan. 

38Jo'kan ajwi' li iitz'inb'ej kiwank jun xk'uula'al, ut aj Ben-Amí kixk'e cho'q 
xk'ab'a': a'an xyuwa'ileb' laj Amón chalen toj anaqwan. 

Gn 20 

Laj Abrahán ut laj Abimélek aran Kerar 

1Ki'elk laj Abrahán aran, kiq'axonk toj Nejeb ut koxkanaaq sa' li tenamit Kerar, sa' 
xyanq Kadés rik'in Sur. 

2Aran laj Abrahán naxye naq lix Sara, li rixaqil, a'an ranab'. Jo'kan naq li awab'ej 
re Kerar, aj Abimélek xk'ab'a', kixtaqla xk'amb'al lix Sara. 

3Ab'anan li Yos kiraatina laj Abimélek chiru q'oqyink ut kixye re sa' xmatk': 
“Tatkamq, xb'aan naq li ixq xak'am chaq wank xb'eelom”, chan. 

4Laj Abimélek toj maji' nawank rik'in li ixq, ut kixye: “Qaawa', ma taakamsi ajwi' 
eb' li tiikeb' xch'ool? 

5Ma ink'a' tab'i' xye we laj Abrahán: «A'an wanab'»? Ma ink'a' tab'i' li ixq xyehok: 
«A'an was»? Rik'in xchaab'ilal linch'ool ut chi saq ru li waanm xinb'aanu a'in”, 
chan. 

6Kichaq'ok li Yos ut kixye re sa' xmatk': “Ak ninnaw chi us naq rik'in xchaab'ilal 
laach'ool xab'aanu a'an; laa'in ajwi' xatinram re naq ink'a' tatmaakob'q chiwu. 
Jo'kan naq ink'a' xatink'e chi wank rik'in. 

7Anaqwan q'ajsi li ixq re li xb'eelom, xb'aan naq a'an propeet ut taatijoq chawix 
re naq toj tatyo'yooq. Ab'an, wi ink'a' taaq'ajsi, chanaw naq relik chi yaal tatkamq 
laa'at jo' ajwi' li wankeb' sa' laawochoch”, chan li Yos. 

8Toj eq'la kiwakliik laj Abimélek, kixb'oq chixjunileb' laj k'anjel chiru ut 
kixseeraq'i chixjunil a'in reheb'. K'ajo' naq ki'ok xxiweb' li winq. 

9Chirix chik a'an laj Abimélek kixb'oq laj Abrahán ut kixye re: “K'aru xab'aanu qe 
malaj k'aru xinmaakon chawu, naq xak'am chaq li nimla maak a'in sa' inb'een ut 
sa' xb'een ajwi' chixjunil lintenamit? Li ink'a' nab'aanumank, laa'at xab'aanu we. 

10K'aru xnume'k sa' laach'ool naq xab'aanu a'in?”. 

11Kixye laj Abrahán: “Xinye sa' inch'ool: Mare sa' li tenamit a'in ink'a' neke'xxiwa 
ru li Yos; ut tine'xkamsi xb'aan li wixaqil -chankin sa' inch'ool-. 

12Ab'an yaal ajwi' naq a'an wanab', xrab'in linyuwa' us ta ink'a' rik'in linna'. 
Jo'kan naq xink'am cho'q wixaqil. 

13Ut chalen naq li Yos xinxk'e chi xb'eeninkil wib' chi najt rik'in linyuwa', ninye 
re: B'aanu usilal: yalaq b'ar toxoo'okaq, chayehaq naq laa'in aawas”. 

14Toja' naq laj Abimélek kixchap xkarneer, xwakax, winq ut ixq aj k'anjeleb' 
chiru, ut kixk'eheb' re laj Abrahán; kixq'ajsi ajwi' lix Sara, li rixaqil. 

15Ut kixye re laj Abrahán: “K'e reetal, we' lintenamit: kanaaqat b'ar taawulaq 
chawu”. 

16Kixye ajwi' re lix Sara: “K'e reetal, xink'e re laawas lajeek'aal rox o'q'ob' (1,000) 
chi tumin plaat re naq maajun sa' xyanqeb' li wankeb' aawik'in taajitoq aawe. Chi 
jo'kan chaab'ilaq laawesil chi junelik”, chan. 

17Toja' naq laj Abrahán kitz'aamank chiru li Yos, ut li Yos kixk'irtasi laj Abimélek, 
li rixaqil ut chixjunileb' li ixq aj k'anjel chiru, re naq te'alanq wi' chik: 

18xb'aan naq chalen li xk'ulmank rik'in lix Sara, li rixaqil laj Abrahán, li Qaawa' 
ink'a' chik kixk'eheb' chi alank eb' li wankeb' sa' rochoch laj Abimélek. 

Gn 21 

Xyo'lajik laj Isahak 

1Li Qaawa' kirula'ani lix Sara jo' yeeb'il chaq re, ut li Qaawa' kixb'aanu re lix Sara 
li b'arwan kixyeechi'i. 

2Lix Sara kikanaak sa' yu'am ut kirala jun xk'uula'al laj Abrahán sa' xtiixilal, sa' 
xq'ehil yeeb'il chaq re xb'aan li Yos. 

3Ut laj Abrahán kixk'e Isahak cho'q xk'ab'a' li k'uula'al li kiyo'laak, a' li kiyo'laak 
rik'in xSara. 

4Waqxaqib' kutan chik xyo'lajik li k'uula'al, laj Abrahán kixset xtz'uumal li 
xtz'ejwal laj Isahak, jo' chanru chaq'rab'inb'il wi' xb'aan li Yos. 

5O'k'aal (100) chihab' wank re laj Abrahán naq kiyo'laak laj Isahak li ralal. 

6Toja' naq kixye lix Sara: “Li Yos xinxk'e chi se'ek; chixjunil li taa'ab'inq re a'an, 
taase'eq wochb'een. 

7Ani anchal xyehok re laj Abrahán naq lix Sara taatu'resinq k'uula'al? Us b'i', 
laa'in xink'e jun xk'uula'al sa' xtiixilal”. 

Lix Agar rochb'een laj Ismael ke'isiik sa' rochoch laj Abrahán 

8Kik'iik li k'uula'al ut kimaq'e'k li xtu'. Ut laj Abrahán kixk'e jun nimla ninq'e sa' li 
kutan a'an. 

9Kiril lix Sara naq li ralal laj Abrahán li kiyo'laak rik'in lix Agar aj Ejiipt, yo chi 
b'atz'unk rik'in li xyum; 

10jo'kan naq kixye re laj Abrahán: “Aanilasi li ixq a'an rochb'een li xyum, xb'aan 
naq li xyum li loq'b'il ixq a'an ink'a' naru taatz'aq li reechanihom laj Isahak 
linyum”, chan. 

11K'ajo' naq kiraho'k xch'ool laj Abrahán, xb'aan naq laj Ismael ralal ajwi'. 

12Ab'an li Yos kixye re laj Abrahán: “Miraho'k aach'ool chirix laamoos ixq. 
Chixjunil li tixye aawe lix Sara, chapaab', xb'aan naq eb' li te'k'amoq re laak'ab'a' 
a'aneb' li ralal xk'ajol laj Isahak.  

13Ut li xyum laamoos ixq, laa'in tink'e naq jun xnimal ru tenamit taa'elq rik'in, 
xb'aan naq a'an ajwi' aawalal”, chan li Yos. 

14Kiwakliik laj Abrahán toj eq'la. Kixk'e chi xk'am xwa ut jun kuk xha' lix Agar; 
kixk'e chi xjelo li ch'ina'al ut kixchaq'rab'i. Ut a'an kixchap xb'e ut koho sa' li 
chaqich'och', sa' xteepal Berseba. 

15Naq kilajk li ha' sa' li kuk, lix Agar kixkanab' laj Ismael sa' xmu jun li ch'ina che' 

16ut koxchunub' rib' najt kach'inaq rik'in li ch'ina'al, xb'aan naq kixye sa' xch'ool: 
“Ink'a' nawaj rilb'al chi kamk linyum”. Ut naq chunchu aran lix Agar, ke'ok chi 
yaab'ak rochb'een li ch'ina'al. 

17Kirab'i li Yos li xyaab' xkux li ch'ina'al ut li x'ánjel li Qaawa' kiraatina chaq lix 
Agar toj sa' choxa ut kixye re: “K'aru xak'ul, a Agar? Matxiwak, xb'aan naq li Yos 
xrab'i xyaab' xkux li ch'ina'al aran b'arwi' wank. 

18Xaqlin! Waklesi li ch'ina'al ut chap chi ruq' xb'aan naq tink'e cho'q xnimal ru 
tenamit”. 

19Toja' naq li Yos kixk'e chi ril lix Agar jun xjulel li ha'. Koho, kixnujob'resi li kuk 
ut kixk'e chiru'k li ch'ina'al. 

20Li Yos kixtenq'a li ch'ina'al: a'an kiwinqilo'k ut kiwank sa' li chaqich'och'; 
kixtzol chi us li kutuk rik'in simaj. 

21Kiwank sa' li chaqich'och' Parán xk'ab'a', ut li xna' kisik'ok re li rixaqil sa' li 
tenamit Ejiipt. 

Laj Abrahán ut laj Abimélek aran Berseba 

22Sa'eb' li kutan a'an laj Abimélek rochb'een laj Pikol, xjolomileb' laj puub', kixye 
re laj Abrahán: “Li Qaawa' Yos wank aawik'in rik'in chixjunil li nalajaab'aanu. 

23Jo'kan b'i', arin ajwi' ye laawaatin sa' xk'ab'a' li Yos naq ink'a' tinaab'alaq'i, chi 
moko taab'alaq'iheb' li walal ink'ajol, chi moko eb' li wi inmam: jo' naq xinb'aanu 
usilal aawe, jo'kan ajwi' taab'aanu we ut re li tenamit li xatqak'ul wi' jo' tz'aqal 
qula'”. 

24Kixye laj Abrahán: “Ninye sa' xk'ab'a' li Qaawa'”. 

25Ab'an laj Abrahán kijitok chiru laj Abimélek chirix jun b'ekb'il ha' li kimaq'e'k 
chiru xb'aaneb' laj k'anjel chiru laj Abimélek. 

26Ut kixye laj Abimélek: “Ink'a' ninnaw ani xb'aanunk re a'an. Laa'at ink'a' xaye 
we, chi moko laa'in xinnawok re toj anaqwan”, chan. 

27Toja' naq laj Abrahán kixchapeb' xkarneer ut xwakax, kixk'eheb' re laj 
Abimélek ut ke'xk'ojob' jun sumwank. 

28Laj Abrahán kixjek' wuqub' ixqikarneer, 

29ut laj Abimélek kixye re laj Abrahán: “K'a' aj e li wuqub' chi ixqikarneer a'in li 
xajek'?”, chan. 

30Kichaq'ok a'an ut kixye: “Li wuqub' chi ixqikarneer a'in taak'ul chi wuq' re naq 
a'anaqeb' reetalil naq laa'in xinb'ekok re li ha' a'in”. 

31Jo'kan naq li na'ajej a'an Berseba naxk'ab'a'in, xb'aan naq aran laj Abrahán ut 
laj Abimélek ke'xk'e rib' sa' aatin rik'in jurament. 

32Naq ak xe'xk'ojob' li sumwank aran Berseba, laj Abimélek rochb'een laj Pikol, 
xjolomileb' laj puub', ke'xaqliik ut ke'sutq'iik sa' xtenamiteb' laj Filistea. 

33Toja' naq laj Abrahán kiraw jun toon chi tamarisko aran Berseba ut kixyaab'a 
xk'ab'a' li Qaawa', li junelik Yos. 

34Laj Abrahán najt kiwank sa' xch'och'eb' laj Filistea. 

Gn 22 

Li xmayej laj Abrahán 

1Chirix chik a'an li Yos kixyal xpaab'aal laj Abrahán ut kixye: “Abrahán, 
Abrahán!”. Kichaq'ok a'an: “We'kin”, chan. 

2Kixye li Yos: “K'am laawalal, li junaj chirib'il, a' laj Isahak li raaro aab'aan. Ayu 
sa' li tenamit Moria ut toxaayeechi'i aran cho'q k'atb'il mayej sa' xb'een li tzuul li 
tink'ut chawu”. 

3Kiwakliik ut laj Abrahán toj hik'ho, kixyiib' rix li xb'uur, kixk'am chirix wiib' aj 
k'anjel chiru, rochb'een laj Isahak li ralal. Kixtz'ir xsi'ul li mayej ut koho sa' li 
na'ajej li kiyehe'k re xb'aan li Yos. 

4Sa' rox li kutan laj Abrahán kixtaqsi li rilob'aal ut kiril li na'ajej chi toj najt. 

5Toja' naq laj Abrahán kixye reheb' laj k'anjel chiru: “Kanaaqex arin wan wi' li 
b'uur. Laa'in ut li ch'ina'al xik qe toj le'. Toxooloq'oninq chaq, toja' naq toosutq'iiq 
chaq arin”, chan. 

6Laj Abrahán kixchap xsi'ul li mayej, kixk'e chi riiqa laj Isahak li ralal; kixk'am sa' 
ruq' li xam ut li ch'iich', ut koheb' chi xkab'ichaleb'. 

7Toja' naq laj Isahak kixye re laj Abrahán li xyuwa': “Wa'!”. Kichaq'ok a'an ut 
kixye: “K'aru, at walal?”. “Waye' li xam ut li si', ab'anan b'ar wank li karneer re li 
mayej?”, chan laj Isahak. 

8Kixye laj Abrahán: “Matk'oxlak, at walal. Li Yos taanawoq re li karneer re li 
mayej”. Wotz yookeb' chi xik. 

9Naq ke'wulak sa' li na'ajej kixye li Yos, laj Abrahán kixyiib' jun li artal ut kixtus li 
si' sa' xb'een; chirix a'an kixb'ak' laj Isahak li ralal ut kixk'e sa' xb'een li artal, sa' 
xb'een li si'. 

10Toja' naq laj Abrahán kixye' li ruq' ut kixchap li ch'iich' re xkamsinkil li ralal. 

11A'ut li x'ánjel li Qaawa' kiraatina chaq toj sa' choxa: “Abrahán, Abrahán!”, chan 
re. Ut a'an kixye: “We'kin arin”. 

12Kixye li ánjel: “Maataqsi laawuq' sa' xb'een li ch'ina'al ut mik'a' aab'aanu re: 
anaqwan ninnaw naq nakaxiwa ru li Yos, xb'aan naq ink'a' xaram chiwu laawalal, 
li junaj chirib'il”. 

13Toja' naq laj Abrahán kixtaqsi li rilob'aal ut kiril jun karneer t'ilt'o chaq li 
xxukub' sa' li k'ix. Koho, kixchap chaq li karneer ut kixkamsi cho'q xmayej, reeqaj 
li ralal.  

14Ut laj Abrahán kixk'e cho'q xk'ab'a' li na'ajej a'an: “Li Yos nanawok re”. Jo'kan 
nayeemank chalen toj anaqwan: “Sa' li tzuul, li Yos nanawok re”. 

15Li x'ánjel li Qaawa' kiraatina laj Abrahán xka' wa toj sa' choxa 

16ut kixye re: “Li Qaawa' xye chi jo'ka'in: «Xwil naq xab'aanu a'in ut ink'a' xaram 
chiwu laawalal li junaj chirib'il. 

17Jo'kan naq xinye li waatin chi tz'aqal yaal naq q'axal tatwosob'tesi ut 
tink'ihob'resi chi yo'oon eb' laawalal aak'ajol, jo'aqeb' xk'ihal li chahim sa' choxa 
ut li samahib' chire li palaw.Eb' laawalal te'eechaninq re li xtenamiteb' li xik' 
neke'ilok reheb'. 

18Sa' xk'ab'a'eb' laawalal aak'ajol osob'tesinb'ilaqeb' chixjunil li tenamit sa' 
ruuchich'och', xb'aan naq xapaab' li waatin»”. 

19Kisutq'iik laj Abrahán wankeb' wi' laj k'anjel chiru, ut wotz ke'xchap xb'e re xik 
Berseba. Ut aran kikanaak laj Abrahán. 

Eb' li ralal xk'ajol laj Najor 

20Moqon chik kiyehe'k resil re laj Abrahán: “Lix Milká ajwi' kirala xk'uula'aleb' laj 
Najor laawiitz'in: 

21laj Us, xb'een alalb'ej; laj Bus, riitz'in a'an, ut laj Kemuel, li xyuwa' laj Aram; 

22laj Késed, laj Jasó, laj Pildás, laj Idlaf ut laj Betuel”. 

23Laj Betuel a'an xyuwa' lix Rebeka. Eb' li waqxaqib' a'in ralaleb' laj Najor, li 
riitz'in laj Abrahán, rik'in lix Milká. 

24Li xkab' rixaqil laj Najor, xRewmá xk'ab'a', kiwank ajwi' xk'uula'aleb': laj Tebaj, 
laj Kaján, laj Tajas ut laj Mahaká. 

Gn 23 

Kikamk lix Sara ut kimuqe'k 

1Wuqub' xwuqk'aal (127) chihab' kiyo'yook lix Sara sa' ruuchich'och', 

2ut kikamk aran Kiryat-Arbá, Hebrón ajwi' nayeemank re, sa' xteepal Kanahán. 
Laj Abrahán kiraho'k xch'ool ut kiyaab'ak xb'aan xkamik li rixaqil. 

3Chirix a'an kixkanab' junpaat li kamenaq ut koxraatinaheb' laj Hit chi jo'ka'in: 

4“Laa'in chalenaqin chaq sa' jalan tenamit ut yal aj numelin sa' eeyanq. K'ayimaq 
we junaq muqleb'aal sa' eeyanq re naq toxinxok linkamenaq ut tinmuq 
aran”, chan. 

5Ke'chaq'ok eb' laj Hit ut ke'xye re laj Abrahán: 

6“Wa', choohaawab'ihaq. Laa'at xnimal ru winq chalenaqat sa' qayanq sa' xk'ab'a' 
li Qaawa'. Chamuq laakamenaq sa' li muqleb'aal q'axal chaab'il li wank sa' 
qayanq. Maajun qe laa'o ink'a' ta tixk'e aawe li xmuqleb'aal re taamuq 
laakamenaq”, chankeb'. 

7Toja' naq laj Abrahán kixq'et rib' chiruheb' li poyanam, a'eb' laj Hit, 

8ut kiraatinaheb' chi jo'ka'in: “Wi naxk'ul eech'ool naq laa'in tinxok ut tinmuq 
linkamenaq, chineerab'ihaq ut chex'aatinaq chiwix rik'in laj Efrón, ralal laj Sójar, 

9re naq tixk'e we li ochoch pek wank Makpelá, sa' xnub'ajlil li xch'och', xb'aan 
naq re li na'ajej a'an. Chixk'ayihaq we jo'nimal xtz'aq taaraj, ut chi jo'kan taawanq 
sa' eeyanq jun na'ajej tinmuqeb' wi' linkamenaq”, chan. 

10K'ojk'o laj Efrón sa' xyanqeb' laj Hit. Jo'kan naq kichaq'ok ut kixye re laj 
Abrahán chiruheb' laj Hit ut chiru chixjunileb' li yookatqeb' chi ok sa' li tenamit: 

11“Wa', chinaawab'ihaq. Tink'e aawe li ch'och' jo' ajwi' li muqleb'aal li wank 
chisa'. Tink'e aawe chiruheb' chixjunil li wech tenamitul. Muq chaq laakamenaq 
aran”, chan. 

12Ab'an laj Abrahán kixq'et rib' chiruheb' li tenamit 

13ut kiraatina laj Efrón chiruheb' chixjunil: “Chinaawb'ihaq wi naxk'ul laach'ool. 
Tink'e aawe li xtz'aq li ch'och'; k'ul chiwu ut toxinmuq aran linkamenaq”, chan. 

14Kixye laj Efrón re laj Abrahán: 

15“Wa', chinaawab'ihaq. Jun o'q'ob' (400) chi tumin plaat, a'an xtz'aq li na'ajej 
a'an. Ma nim ta a'an cho'q aawe ut cho'q we? Chamuqaq aran laakamenaq”, chan. 

16Laj Abrahán kixk'ul xch'ool ut kixb'is li tumin kixxaqab' laj Efrón, chiruheb' laj 
Hit: jun o'q'ob' chi tumin plaat, jo' neke'b'isok wi' eb' laj k'ay. 

17Chi jo'kan li xch'och' laj Efrón li wank Makpelá sa' xjayal releb'l saq'e re 
Mambré, li ochoch pek ut chixjunil li k'iche' li wank chisa' ut sa' li xnub'ajl, 
chixjunil a'an 

18ki'eechaniik xb'aan laj Abrahán chiruheb' laj Hit ut chiru chixjunileb' li 
yookatqeb' chi ok sa' li tenamit. 

19Chirix chik a'an laj Abrahán kixmuq lix Sara li rixaqil sa' li ochoch pek li wank 
Makpelá, sa' xjayal Mambré (Hebrón ajwi' xk'ab'a'), sa' xteepal Kanahán. 

20Jo'kan naq li ch'och' a'an ut li ochoch pek li wank chisa' ki'eechaniik xb'aan laj 
Abrahán ut kik'ehe'k re xb'aaneb' laj Hit, re naq aran te'muqe'q eb' li kamenaq. 

Gn 24 

Xsumlajik laj Isahak 

1Ak xikenaq xhab' laj Abrahán, tiix aj chik ut ak osob'tesinb'il xb'aan li Qaawa' 
rik'in chixjunil. 

2Sa' jun kutan kixye re laj k'anjel chiru, li xb'een ki'ok chi k'anjelak sa' rochoch, a' 
li na'ilok re chixjunil li xjunkab'lal: “K'e laawuq' rub'el li wa'.  

3Nawaj taaye rik'in jurament sa' xk'ab'a' li Qaawa', li xYos li choxa, naq ink'a' 
taasik' junaq ixq cho'q rixaqil li walal sa' xyanqeb' li xrab'in aj Kanahán, li tenamit 
wankin wi'; 

4tatxik b'an sa' lintenamit, chi xtz'aamankil rixaqil laj Isahak li walal, rik'ineb' 
linkomon”. 

5Kichaq'ok laj k'anjel chiru ut kixye: “Mare anchal ink'a' taaraj chaq intaaqenkil li 
ixq arin. Ma tinsutq'iiq chaq ut tolink'am laawalal re taaxik sa' li na'ajej b'arwi' 
kat-elk chaq?”. 

6Kixye laj Abrahán: “Maajaruj taak'am li walal aran. 

7Li Qaawa', li xYos li choxa, li ki'isink chaq we sa' rochoch linyuwa' ut sa' 
lintenamit, kinraatina ut kixye we rik'in jurament: «A'eb' laawalal tink'e wi' li 
na'ajej a'in». Ut a'an tixtaqla li x'ánjel k'amolb'ehaq chawu re naq aran taak'am 
chaq rixaqil li walal. 

8Wi li ixq ink'a' taaraj chaq aataaqenkil, maak'a' aamaak xb'aan li jurament li 
xab'aanu chiwu; ka'ajwi' nintz'aama usilal naq maak'am li walal aran”. 

9Toja' naq laj k'anjel chiru laj Abrahán kixk'e li ruq' rub'el li ra' laj eechal re ut 
kixb'aanu li jurament jo' chanru kiyehe'k re. 

10Laj k'anjel a'an kixchap lajeeb' xkameey jo' ajwi' li k'a'aq re ru chaab'il wank re 
laj eechal re, ut koho sa' xb'ehil Aram-Naharáhin, sa' li tenamit Najor. 

11Ak yo chi ewuuk naq laj k'anjel kixk'e chi tunlaak eb' li kameey chire li tenamit, 
wan wi' jun b'ekb'il ha'. A'an xhonalil neke'elk wi' eb' laj xokol ha'. 

12Ut kitijok chi jo'ka'in: “At Qaawa', laa'at li xYos laj Abrahán laj eechal we! Chak'e 
taxaq naq us tin'elq chiru li kutan a'in ut chawusila ru laj eechal we. 

13Tinkanaaq chi xaqxo chi xk'atq li b'ekb'il ha' naq eb' li xtuq'ixqilal li tenamit 
te'chalq chi risinkileb' xha'. 

14Li ixqa'al li tinye wi': «B'aanu usilal, salab' b'ayaq laakuk re tin'uk'aq», ut a'an 
tixye: «Uk'an ut tink'eheb' ajwi' chi uk'ak laakameey», a'an taxaq li xaxaqab' 
cho'q rixaqil laj Isahak laj k'anjel chawu. Jo'ka'in tinnaw naq xawusila ru laj 
eechal we”. 

15Toja' ajwi' traqe'q chi aatinak naq yo chi chalk lix Rebeka, paqpo chaq li xkuk 
sa' xb'een xtel. A'an xrab'in laj Betuel, xyum lix Milká, rixaqil laj Najor, riitz'in laj 
Abrahán. 

16Li ixqa'al a'an q'axal ch'ina'us rilb'al, toj tuq'ixq, maji' wanjenaq rik'in winq. 
Kikub'eek sa' li ha', kixnujob'resi li xkuk ut kitaqe'k chaq. 

17Toja' naq li moosej koho sa' aanil chi xk'ulb'al ut kixye re: “Si b'ayaq wuk'a' li 
wank sa' laakuk”, chan. 

18“Uk'an, wa'chin”, chan li ixqa'al; ut tikto kixkub'si li xkuk sa' xb'een xtel ut 
kixk'e ruk'a'. 

19Naq kiraqe'k chi xk'eeb'al, kixye: “Tinxok ajwi' chaq xha'eb' laakameey toj 
reetal te'k'ojlaaq xch'ool”, chan. 

20Sa' junpaat kixhoy li ha' sa' li uk'leb'aal ut koho wi' chik sa' aanil chi xxokb'al 
xkomon sa' li jul cho'q re chixjunileb' li kameey. 

21Li winq yo chi xka'yankil chi maak'a' naxye, re xk'eeb'al reetal ma xtenq'aak 
xb'aan li Yos sa' li xtaqlankil malaj ink'a'. 

22Naq ke'raqe'k chi uk'ak eb' li kameey, li winq kixchap jun matq'ab' oor kach'in 
chik maa mero oons li raalal, ut kixk'e chi ru'uj ruq' li ixqa'al; kixk'e ajwi' jun 
sumal xsahob' ru xkux ruq', numenaq kaahib' oons li raalal. 

23Ut kixye re: “Ye we ani laayuwa'. Jo'kan ajwi' ma wank na'ajej sa' rochoch 
laayuwa' toxinhilanq wi' jun q'oqyinaq”. 

24Kichaq'ok a'an ut kixye: “Laa'in xrab'in laj Betuel, li ralal laj Najor rik'in xMilká”. 

25Ut kixye ajwi': “Wank sa' li qochoch naab'al xwa ketomq ut k'im; jo'kan ajwi' 
wank na'ajej re xnumsinkil li q'oqyink”. 

26Toja' naq li winq kixhupub' rib' ut kixloq'oni li Qaawa'. 

27Kixye: “Usilaatinanb'il taxaq li Qaawa', li xYos laj Abrahán laj eechal we, xb'aan 
naq chaab'il xch'ool ut junelik narusila laj eechal we. A'an xk'amok chaq we chi 
hilank sa' rochocheb' li rech'alal laj eechal we”. 

28Toja' naq li ixqa'al koho sa' aanil sa' rochoch li xna' chi xyeeb'al chixjunil a'in. 

29Lix Rebeka wank jun ras, aj Labán xk'ab'a'. Ut a'an koho sa' aanil chirix li 
tenamit wan wi' li winq, chire li ha'. 

30Naq laj Labán kiril li xmatq'ab' ut li xsahob' ru xkux ruq' li ranab', ut kirab'i 
xyeeb'al lix Rebeka: “Jo'ka'in naq xinraatina li winq a'an”, kiwulak rik'in li winq 
ut koxtaw chire li ha' wankeb' wi' li xkameey. 

31Ut kixye re: “Kim, at rosob'tesihom li Qaawa'. K'a'ut naq xaqxookat chirix li 
tenamit? Laa'in ak xinyamtesi xsa' li kab'l ut xinyiib' xna'ajeb' laakameey”, chan. 

32Ki'ok li winq sa' li kab'l, ut laj Labán kirisi li riiq eb' li kameey, kixk'eheb' xk'im 
ut xwa. Kixk'e ajwi' xha' li winq jo'wi' eb' li rochb'een re te'xch'aj li roqeb'. 

33Chirix chik a'an kixk'eheb' chi wa'ak; ab'an laj k'anjel chiru laj Abrahán kixye: 
“Ink'a' tinwa'aq toj reetal tinye li b'arwan tento tinye”. Kichaq'ok laj Labán: 
“Aatinan b'i'”, chan re. 

34Ut a'an kixye: “Laa'in nink'anjelak chiru laj Abrahán. 

35Li Qaawa' xrosob'tesi chi yo'oon laj eechal we, ut a'an xb'ihomo'k chi us, xb'aan 
naq xmaatani xkarneer, xwakax, xplaat ut x'oor, winq ut ixq li neke'k'anjelak 
chiru, xkameey ut xb'uur. 

36Ut lix Sara, rixaqil laj eechal we, naq ak tiix aj chik, kirala jun xk'uula'al laj 
eechal we, ut a'an xk'e wi' chixjunil li k'aru wank re. 

37Laa'in xinxk'e chi xyeeb'al rik'in jurament: «Ink'a' taasik' rixaqil li walal sa' 
xyanqeb' li xrab'in aj Kanahán, li tenamit wankin wi', 

38tatxik b'an sa' rochoch linyuwa', rik'ineb' linkomon, chi xtz'aamankil rixaqil li 
walal». 

39Ut laa'in xinye re laj eechal we: «Ut wi li ixq ink'a' taaraj chaq intaaqenkil?». 

40Toja' naq a'an kixye we: «Li Qaawa', li junelik xink'e inch'ool chi xpaab'ankil, 
tixtaqla li x'ánjel chawochb'eeninkil ut a'an tatxtenq'a sa' laab'eenik re naq us 
tat-elq. Chi jo'kan taataw rixaqil li walal sa' xyanqeb' linkomon, sa' rochoch 
linyuwa'. 

41Ab'anan wi tatwulaq sa' rochocheb' li wech'alal ut ink'a' te'xk'e chaq aawe li 
ixq, matk'oxlak chik chirix li jurament xab'aanu. Maak'a'aq aach'a'ajkilal chirix li 
aatin xasume chiwu», chan we. 

42“Us b'i', sa' li kutan a'in xink'ulunk chire li ha' ut xinye sa' inch'ool: «At Qaawa', 
xYosat laj Abrahán laj eechal we, wi taawaj rusilankil linb'eenik, 

43arin tinkanaaq chi xaqxo chire li ha'. Li tuq'ixq li taachalq chi xk'amb'al xha' ut 
laa'in tinye re: Si b'ayaq wuk'a' li wank sa' laakuk, 

44wi a'an tixye we: Uk'an ut tink'eheb' ajwi' chi uk'ak laakameey, a'anaq li rixaqil 
li ralal laj eechal we sik'b'il ru xb'aan li Qaawa'». 

45Ka'ajwi' xinraqe'k chi raatinankil wib' injunes, naq lix Rebeka xwulak, paqpo 
xkuk sa' xb'een xtel; xkub'eek sa' li jul ut xrisi chaq xha'. Ut laa'in xinye re: 
«B'aanu usilal, si b'ayaq wuk'a'». 

46Tikto xkub'si li xkuk sa' xb'een xtel ut xye: «Uk'an, ut tink'eheb' ajwi' chi uk'ak 
laakameey». Xin'uk'ak ut a'an xk'eheb' ajwi' chi uk'ak linkameey. 

47Chirix chik a'an xinpatz' re: «Ani laayuwa'?», chankin. «Laa'in xrab'in laj Betuel, 
ralal laj Najor rik'in lix Milká», chan we. Toja' naq xink'e li xmatq'ab' chi ru'uj ruq' 
ut li xsahob' ru li xkux ruq', 

48ut xinhupub' wib' chi xloq'oninkil ut rusilaatinankil li Qaawa', xYos laj Abrahán, 
li xinxb'eresi chaq chi tiik chi xtawb'al li xrab'in li riitz'in laj eechal we, cho'q 
rixaqil li ralal. 

49Yehomaq b'i' we anaqwan: ma teeb'aanu usilal re laj eechal we chi tiikaq 
leech'ool? Wi ut ink'a', yehomaq ajwi' we re naq tinnaw b'ar tinxik: ma sa' linnim 
malaj ut sa' lintz'e”. 

50Ke'chaq'ok laj Labán ut laj Betuel ut ke'xye: “Rik'in li Qaawa' chalenaq chaq 
chixjunil a'in. Laa'o maak'a' naru tqaye aawe: ma us malaj ink'a'. 

51Arin chawu wank lix Rebeka: k'am ut ayu, ut a'anaq rixaqil li ralal laj eechal 
aawe, jo' chanru xyehom li Qaawa'”. 

52Naq laj k'anjel chiru laj Abrahán kirab'i li yookeb' chi xyeeb'al, kixhupub' rib' 
chiru ch'och' chi xloq'oninkil li Qaawa'. 

53Chirix chik a'an kirisi chaq li aq'ej ut k'a'aq re ru yiib'anb'il rik'in oor ut plaat, ut 
kixk'e re lix Rebeka. Jo'kan ajwi' kixk'e xmaataneb' li ras ut li xna'. 

54Ke'wa'ak ke'uk'ak, a'an ut eb' li rochb'een, ut aran ke'xnumsi li q'oqyink. Eq'la 
chik ke'wakliik ut laj k'anjel kixye: “Kanab'omaqin chi q'ajk rik'in laj eechal we”, 
chan. 

55Ke'xye li ras ut li xna' lix Rebeka: “Kanaaqaq li ixqa'al kach'inaq chik qik'in, 
qayehaq lajeeb'aq kutan; toja' naq taaxik”, chankeb'. 

56Ab'an laj k'anjel chiru laj Abrahán kixye: “Mineeb'ay. Li Qaawa' xrusila 
linb'eenik. Jo'kan naq kanab'omaqin chi elk re naq tinxik rik'in laj eechal we”, 
chan. 

57Ke'xye eb' a'an: “Qab'oqaq li ixqa'al ut qapatz'aq re k'aru naxk'oxla”, chankeb'. 

58Ke'xb'oq lix Rebeka ut ke'xye re: “Ma taawaj xik chirix li winq a'in?”. “Tinxik!”, 
chan a'an naq kichaq'ok. 

59Toja' naq ke'xchaq'rab'i lix Rebeka rochb'een li ixq aj ilol re; ke'xchaq'rab'i 
ajwi' laj k'anjel chiru laj Abrahán ut eb' li rochb'een. 

60Ke'rosob'tesi lix Rebeka ut ke'xye re: “At qanab', chatk'ihanq chi k'iila o'q'ob', 
ut eb' laawalal aak'ajol che'eechaninq re li xtenamiteb' li xik' neke'ilok reheb'”. 

61Toja' naq ke'xaqliik lix Rebeka ut eb' li te'ochb'eeninq re; ke'taqe'k sa' 
xb'eeneb' li kameey ut koheb' chirix li winq. Laj k'anjel chiru laj Abrahán kixk'am 
lix Rebeka ut koho. 

62Laj Isahak kiq'axonk chaq wan wi' “xHa'el li Yo'yo li na'ilok we”, xb'aan naq 
nawank sa' xteepal Nejeb. 

63Sa' jun kutan ewu, ki'elk laj Isahak chi b'eek sa' xk'al ut, naq kixtaqsi li rilob'aal, 
kixk'e reetal naq wankeb' kameey yookeb' chi chalk. 

64Jo'kan ajwi' lix Rebeka kixtaqsi li rilob'aal ut kiril laj Isahak: kikub'eek chirix li 
kameey 

65ut kixye re laj k'anjel chiru laj Abrahán: “Ani li winq a'an li yo chi b'eek sa' li 
xk'al, yo chaq chi chalk chi qak'ulb'al?”, chan. Kichaq'ok li winq ut kixye: “A'an 
ralal laj eechal we”. Toja' naq lix Rebeka kixkub'si li t'ikr ut kixtz'ap li xnaq' ru. 

66Laj k'anjel chiru laj Abrahán kixseeraq'i re laj Isahak chixjunil li xb'aanu, 

67ut laj Isahak kiroksi lix Rebeka sa' xmuheb'aal lix Sara; kixk'am lix Rebeka 
cho'q rixaqil ut q'axal kixra. Ut rik'in a'an kik'ojlaak xch'ool laj Isahak chirix 
xkamik li xna'alq. 

Gn 25 

Eb' li ralal xk'ajol laj Abrahán rik'in lix Keturá 
(1 Kr 1,32-33) 

1Laj Abrahán kixk'am wi' chik jun rixaqil, xKeturá xk'ab'a'. 

2Ut a'an kiwank xkok'al: laj Simrán, laj Joksán, laj Medán, laj Madián, laj Isbak ut 
laj Súaj. 

3Laj Joksán a'an xyuwa'eb' laj Sebá ut laj Dedán. Li ralaleb' laj Dedán a'aneb' laj 
Asur, laj Letús ut eb' laj Lewmí. 

4Eb' li ralal xk'ajol laj Madián a'aneb' a'in: laj Efá, laj Efer, laj Enok, laj Abidá ut laj 
Eldahá. Chixjunileb' a'in a'aneb' chaq ralal xk'ajol laj Abrahán rik'in lix Keturá. 

5Chixjunil li k'aru wank re laj Abrahán, a' laj Isahak ki'eechanink re. 

6Ab'an eb' li ralal laj Abrahán rik'ineb' li rixaqil junch'ol chik kixk'eheb' xmaatan 
ut kixtaqlaheb' sa' li na'ajej na'elk wi' li saq'e, najt rik'in laj Isahak. 

Xkamik laj Abrahán 

7Chixjunil li xyu'am laj Abrahán a'an o'laju xb'eleek'aal (175) chihab'. 

8Ki'elk xch'ool laj Abrahán ut kikamk chi ak tiix chi us ut ak xikenaq xhab', ut 
koxjunaji rib' rik'ineb' li xxe'toon. 

9Eb' li ralal laj Isahak ut laj Ismael koxe'xmuq li xyuwa' sa' li ochoch pek wank 
Makpelá, chi xnub'ajlil li xch'och' laj Efrón, ralal laj Sójar aj Hit, sa' xjayal Mambré. 

10Sa' li ch'och' li kixloq' rik'ineb' laj Hit kimuqe'k laj Abrahán rochb'een lix Sara li 
rixaqil. 

11Chirix chik xkamik laj Abrahán, li Yos kirosob'tesi laj Isahak li ralal; ut laj 
Isahak kikanaak chi xk'atq li ha' “Li Yo'yo li na'ilok we” xk'ab'a'. 

Eb' li ralal xk'ajol laj Ismael 
(1 Kr 1,28-31) 

12A'aneb' a'in li ralal xk'ajol laj Ismael, ralal laj Abrahán rik'in lix Agar aj Ejiipt, aj 
k'anjel chiru lix Sara. 

13A'aneb' a'in xk'ab'a'eb' li ralal xk'ajol laj Ismael jo' chanru li xyo'lajikeb': laj 
Nebayot, a'an li xb'een ralal laj Ismael; chirix chik a'an: laj Kedar, laj Adbehel, laj 
Mibsán, 

14laj Mismá, laj Dumá, laj Masá, 

15laj Hadad, laj Temá, laj Jetur, laj Nafís ut laj Kedmá. 

16A'aneb' a'in li ralal xk'ajol laj Ismael ut a'in ajwi' li xk'ab'a'eb' jo' chanru li 
xtenamiteb' ut li xna'ajeb': kab'laju chi xyuwa'ileb' tenamit, ak xteepal xteepal li 
junjunq. 

17Chixjunil li xyu'am laj Ismael a'an wuqlaju xwuqk'aal (137) chihab'. Chirix chik 
a'an ki'elk xch'ool ut kikamk, koxjunaji rib' rik'ineb' li xxe'toon. 

18Eb' li ralal xk'ajol ke'wank xch'och' chalen Abilá toj Sur, chi xk'atq Ejiipt, sa' 
xjayal Asur. Aran ke'kanaak, junpak'al li xna'ajeb' chixjunil li xkomoneb'. 

Xyo'lajik laj Esaú ut laj Jakob 

19A'an a'in resil eb' li ralal xk'ajol laj Isahak, ralal laj Abrahán. Laj Abrahán a'an 
xyuwa' laj Isahak. 

20Ka'k'aal chihab' wank re laj Isahak naq kixk'am lix Rebeka cho'q rixaqil, a'an 
xrab'in laj Betuel aj Aram re Padán-Aram, ut ranab' laj Labán. 

21Laj Isahak kitijok chiru li Qaawa' chirix li rixaqil xb'aan naq xma'al ixq; li 
Qaawa' kirab'i li xtij, ut lix Rebeka li rixaqil kikanaak sa' yu'am. 

22Ab'an eb' li xk'uula'al neke'xpleeti rib' rik'in chaq li xna'. Ut a'an kixye: “Wi 
jo'ka'in li wank, k'a' aj e naq yo'yooqin?”, chan. Ut koho chi patz'ok rik'in li 
Qaawa'. 

23Ut li Qaawa' kixye re: “Wiib' tenamit wankeb' chaq aawik'in, wiib' amaq' li 
te'xjek'i rib' naq te'yo'laaq. Li jun taanumtaaq xwankil sa' xb'een li jun chik, ut li 
asb'ej taak'anjelaq chiru li iitz'inb'ej”. 

24Naq kitz'aqlok xkutankil li alank, kik'utunk naq luteb' li k'uula'al li wankeb' 
chaq rik'in lix Rebeka. 

25Kiyo'laak li xb'een, q'an'is li xjolom, q'ol is chixjunil li rix, ut aj Esaú ke'xk'e 
cho'q xk'ab'a'. 

26Moqon kiyo'laak li riitz'in, chapcho li xkux roq laj Esaú xb'aan, ut aj Jakob 
ke'xk'e cho'q xk'ab'a'. Oxk'aal (60) chihab' wank re laj Isahak naq ke'yo'laak eb' 
a'an. 

Laj Esaú kixk'ayi li xb'eenil alalb'ejil 

27Ke'k'iik eb' li xkok'al: laj Esaú kixtzol chi us li yohok ut nawulak chiru wank sa' 
k'aleb'aal; ab'an laj Jakob a'an jun li winq tuulan, li nawulak chiru wank sa' kab'l. 

28Laj Isahak naxra laj Esaú xb'aan naq nawulak chiru xtzekankil li naxyo chaq; ut 
lix Rebeka naxra laj Jakob. 

29Sa' jun kutan laj Jakob kixk'uub' xjuyb'il tzekemq. Naq kisutq'iik chaq laj Esaú 
sa' k'aleb'aal chi lub'tajenaq, 

30kixye re laj Jakob: “Ab'i, k'e b'ayaq chinyal li xkaqal ru laatzekemq, xb'aan naq 
xinlub'k” (jo'kan naq aj Edom ajwi' kixk'ab'a'in laj Esaú). 

31Kixye laj Jakob: “K'ayi we anaqwan laab'eenil alalb'ejil”. 

32Kichaq'ok laj Esaú: “Kamk we. K'aru taa'ok wi' we linb'eenil alalb'ejil?”, chan. 

33Kixye laj Jakob: “Ye we rik'in jurament anaqwan”. Ut a'an kixye rik'in jurament 
ut kixk'ayi li xb'eenil alalb'ejil re laj Jakob.  

34Toja' naq laj Jakob kixk'e xwa ut jun sek' chi juyb'il maxkenq' re laj Esaú, ut a'an 
kiwa'ak ki'uk'ak. Kixaqliik ut koho. Jo'ka'in naq laj Esaú kixtz'eqtaana li xb'eenil 
alalb'ejil. 

Gn 26 

2. LAJ ISAHAK (26,1-35) 
Laj Isahak aran Kerar 

1Kiwank we'ej sa' xteepal Kanahán (jalan wi' chiru li kiwank naq toj yo'yo laj 
Abrahán). Jo'kan naq laj Isahak kixk'oxla xik Ejiipt. 

2Ab'an li Qaawa' kixk'ut rib' chiru ut kixye re: “Matkub'ek Ejiipt, ayu b'an Kerar, 
sa' xtenamit laj Abimélek, awab'ej re Filistea. 

3Wanqat jo' aj numel sa' li ch'och' a'in ut laa'in tatintenq'a ut tatwosob'tesi, 
xb'aan naq aawe ut reheb' laawalal aak'ajol tink'e chixjunil li na'ajej a'in, ut wank 
sa' inch'ool li jurament li kinb'aanu rik'in laj Abrahán laayuwa'. 

4Tink'ihob'resi eb' laawalal aak'ajol, kama'aqeb' li chahim sa' choxa, ut tink'e 
chixjunil li ch'och' a'in reheb' laawi aamam, ut sa' xk'ab'a'eb' a'an 
osob'tesinb'ilaqeb' chixjunil li tenamit sa' ruuchich'och',  

5xb'aan naq laj Abrahán xinxpaab' ut xk'uula sa' xch'ool eb' li waatin, 
linchaq'rab', lintaqlahom ut chixjunil li xink'ut chiru”. 

6Toja' naq laj Isahak koho sa' li tenamit Kerar re aatinak rik'in laj Abimélek, ut 
kina'ajunk aran. 

7Ut naq eb' li wankeb' aran ke'patz'ok chirix li rixaqil, laj Isahak kixye: “A'an li 
wanab'”, chan. Xb'aan naq naxiwak chi xyeeb'al naq lix Rebeka a'an rixaqil; mare 
anchal taakamsiiq xb'aaneb' li wankeb' aran, xb'aan naq ch'ina'usil ixq lix 
Rebeka. 

8Ak junxilaj rokikeb' aran naq laj Abimélek, awab'ej re Filistea, ki'ilok sa' 
b'entaan ut kixk'e reetal naq laj Isahak yo chi xq'alunkil lix Rebeka li rixaqil. 

9Toja' naq laj Abimélek kixtaqla xb'oqb'al laj Isahak ut kixye re: “Ch'olch'o naq 
a'an aawixaqil! K'a' put naq xaye: «Wanab' a'an»?”. Kichaq'ok laj Isahak: “Xinye 
sa' inch'ool: Mare anchal tine'xkamsi xb'aan a'an”. 

10Kixye laj Abimélek: “K'a'ut naq xab'aanu qe chi jo'ka'in? Wi ta junaq sa' 
qatenamit x'ok chi wark rik'in laawixaqil, laa'at xateneb' raj maak sa' qab'een”. 

11Toja' naq laj Abimélek kixye re chixjunileb' li tenamit: “Li taach'i'ch'i'inq re li 
winq a'in malaj li rixaqil taakamsiiq”, chan. 

12Sa' li chihab' a'an laj Isahak ki'awk sa' li na'ajej a'an ut kixxok o'taqk'aal sa' 
xb'een li junjunq, xb'aan naq ki'osob'tesiik xb'aan li Qaawa'. 

13Ki'ok chi b'ihomo'k, kitamk li k'aru re toj kib'ihomo'k chi q'axal yo'oon. 

14Wankeb' xkarneer, xwakax ut naab'aleb' laj k'anjel chiru. Ut eb' laj Filistea 
ke'ok chi xkaqalinkil. 

Eb' li xjulel li ha' sa' xyanq Kerar rik'in Berseba 

15Chixjunileb' li xjulel li ha' li ke'xb'ek laj k'anjel chiru laj Abrahán li xyuwa' naq 
toj yo'yo, kilaje'b'ut'e'k chi ch'och' xb'aaneb' laj Filistea. 

16Toja' naq laj Abimélek kixye re laj Isahak: “Elen sa' qayanq xb'aan naq xnimank 
laawankil chiqu laa'o”. 

17Laj Isahak ki'elk aran, kox'okaq sa' xtaq'ahil Kerar, ut aran kikanaak. 



49 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

18Kixb'ek wi' chik eb' li xjulel li ha' li xb'ekomeb' junxil laj k'anjel chiru laj 
Abrahán li xyuwa', a'eb' li ke'b'ut'e'k xb'aaneb' laj Filistea chirix xkamik laj 
Abrahán; ut kixk'e wi' chik xk'ab'a'eb' li ak xk'ehom laj Abrahán junxil. 

19Sa' jun kutan eb' laj k'anjel chiru laj Isahak ke'ok ut chi b'ekok sa' li taq'a ut 
ke'xtaw aran jun yu'amha'. 

20Ab'anan eb' laj ilol ketomq re Kerar ke'pleetik rik'ineb' laj ilol xketomq laj 
Isahak: “Qe li ha'”, chankeb'. Jo'kan naq laj Isahak kixk'e Eseq cho'q xk'ab'a' li ha' 
a'an xb'aan naq ke'pleetik chirix. 

21Jun chik xjulel li ha' ke'xb'ek, ut kiwank wi' chik pleet chirix a'an: jo'kan naq 
Sitná kixk'ab'a'in. 

22Naq laj Isahak ki'elk aran, kixb'ek jun chik xjulel li ha', ab'an ink'a' chik 
ke'xpleeti rib' chirix a'an: jo'kan naq Rehobot kixk'e cho'q xk'ab'a'. Ut kixye: 
“Anaqwan li Qaawa' xk'e qanimla na'aj; sa chik toowanq sa' li ch'och' a'in”, chan. 

23Chirix a'an laj Isahak kiq'axonk Berseba. 

24Sa' ajwi' li q'oqyink a'an li Qaawa' kixk'ut rib' chiru ut kixye re: “Laa'in li xYos 
laj Abrahán laayuwa'. Matxiwak xb'aan naq laa'in wankin aawik'in. Tatwosob'tesi 
ut tink'ihob'resi eb' laawalal aak'ajol sa' xk'ab'a' laj Abrahán, laj k'anjel chiwu”. 

25Toja' naq laj Isahak kixyiib' aran jun li artal ut kixyaab'a xk'ab'a' li Qaawa'. Sa' li 
na'ajej a'an kixyiib' li xmuheb'aal, ut eb' laj k'anjel ke'xb'ek jun xjulel li ha'. 

Ke'xk'am rib' sa' sum'aatin laj Isahak ut laj Abimélek 

26Toja' naq laj Abimélek koho wan wi' laj Isahak. Toj Kerar ki'elk chaq rochb'een 
laj Ajusat, a'an jun ramiiw, rochb'een ajwi' laj Pikol, li najolomink reheb' laj 
puub'. 

27Laj Isahak kixye reheb': “K'a'ut naq xexchalk wik'in laa'ex li xik' nekex'ilok we 
ut xineerisi chaq sa' eeyanq?”, chan. 

28Ke'chaq'ok eb' a'an ut ke'xye: “Xqak'e reetal naq li Qaawa' wank aawik'in. 
Jo'kan naq xqaye: «Chiwanq junaq jurament sa' qayanq ut choowanq sa' 
sum'aatin chiqib'il qib'». 

29Laa'at ink'a' taab'aanu qe li ink'a' us xb'aan naq laa'o ink'a' xqab'aanu aawe: 
junes chaab'ilal xqab'aanu aawe ut xatqachaq'rab'i sa' tuqtuukilal, at 
rosob'tesihom li Qaawa'”, chankeb'. 

30Toja' naq laj Isahak kixk'e jun ninq'e; ke'wa'ak ut ke'uk'ak. 

31Naq kisaqewk, ke'wakliik ut ke'xk'e li jurament chirib'ileb' rib'. Chirix chik a'an 
laj Isahak kixchaq'rab'iheb' ut koheb' sa' tuqtuukilal. 

32Sa' ajwi' li kutan a'an eb' laj k'anjel chiru laj Isahak ke'wulak rik'in ut ke'xye 
resil naq xe'xb'ek li ha': “Xqataw chaq li ha'”, chankeb' re. 

33Laj Isahak kixk'e Sebá cho'q xk'ab'a' li ha' a'an: jo'kan naq Berseba naxk'ab'a'in 
li tenamit a'an chalen toj anaqwan. 

Eb' li rixaqil laj Esaú 

34Ka'k'aal chihab' wank re laj Esaú naq kixk'ameb' cho'q rixaqil lix Judit, xrab'in 
laj Beherí aj Hit, ut lix Basmat, xrab'in laj Elón aj Hit. 

35Ab'anan k'ajo' li rahilal ke'xk'ul laj Isahak ut lix Rebeka xb'aaneb' li ixq a'an! 

Gn 27 

3. LAJ JAKOB (27-36) 
Laj Isahak kirosob'tesi xb'enwa laj Jakob 

1Ak tiix chik laj Isahak ut ink'a' chik na'ilok xb'aan naq yo chi moyk xsa' li ru. 
Toja' naq kixb'oq laj Esaú li xb'een ralal: “At walal”, chan re. Ut a'an kichaq'ok: 
“We'kin”. 

2Kixye laj Isahak: “K'e reetal, tiixin chik ut ink'a' ninnaw li xkutankil linkamik. 

3Jo'kan b'i', k'am laasimaj rochb'een li xna'aj; ayu sa' k'iche' ut yohon chaq. 

4Moqon taak'uub' chi chaab'il intzekemq jo' nawulak chiwu, ut taak'am chaq, re 
tinwa'aq, xb'aan naq twaj aawosob'tesinkil rub'elaj linkamik”. 

5Ab'an lix Rebeka kirab'i li kixye laj Isahak re laj Esaú ut naq a'in koho sa' k'iche' 
chi yohok cho'q re li xyuwa', 

6kixb'oq chaq laj Jakob li xyum ut kixye re: “Toja' xwab'i laayuwa' chi aatinak 
rik'in laj Esaú laawas, ut xye re: 

7«Yohon chaq cho'q we ut taayiib' lintzekemq chi chaab'il re tinwa'aq ut 
tatwosob'tesi chiru li Qaawa', rub'elaj linkamik», chan. 

8Us, a wa', chapaab' li tinye aawe. 

9Ayu wankeb' wi' li ketomq ut k'am chaq wiib'aq chaab'il chib'aat, ut laa'in 
tink'uub' jun chaab'il tzekemq cho'q re laayuwa', kama' nawulak chiru. 

10Laa'at toxaak'e re laayuwa' re tixtzeka ut tatrosob'tesi rub'elaj li xkamik”, chan 
lix Rebeka. 

11Kixye laj Jakob re lix Rebeka li xna': “Q'ol is rix laj Esaú li was ut laa'in ink'a'! 

12Mare anchal tinxmaayu linyuwa' ut tixk'oxla naq yookin chi xb'alaq'inkil. Jo'kan 
naq a' chik inmaa'usilankil tinb'oq chaq chiru li wosob'tesinkil!”. 

13Kixye ut li na'b'ej re: “Chikanaaq sa' inb'een laamaa'usilankil, a wa'. Ka'ajwi' 
chinaapaab'. Ayu ut k'ameb' chaq li chib'aat”. 

14Koho laj Jakob chi xsik'b'aleb' li chib'aat ut kixk'ameb' chaq rik'in li xna', ut a'an 
kixk'uub' chi chaab'il li tzekemq, jo' nawulak chiru li yuwa'b'ej. 

15Moqon lix Rebeka kixxok chaq li raq' laj Esaú, li xb'een xyum, a' li q'axal 
ch'ina'us li wank sa' rochoch, ut kixk'e chirix laj Jakob, li iitz'inb'ej. 

16Chirix chik a'an kixb'at li ruq' ut li rix xkux rik'in rix li chib'aat, 

17ut kixk'e sa' ruq' laj Jakob li tzekemq ut li wa kixk'uub'. 

18Laj Jakob kox'okaq wan wi' li xyuwa' ut kixye: “Wa'!”. Kixye laj Isahak: “We'kin. 
Anihat, at walal?”. 

19Kixye laj Jakob re li xyuwa': “Laa'in laj Esaú, li xb'een aawalal. Xinb'aanu jo' 
xaye we. Waklin, k'ojlan ut tzeka li xinyo chaq, re naq tinaawosob'tesi”, chan. 

20Laj Isahak kixsume li ralal: “Q'axal junpaatat chi xtawb'al chaq li xul, at walal!”, 
chan. Kichaq'ok laj Jakob ut kixye: “Li Qaawa' laaYos xk'ehok re sa' wuq'”. 

21Kixye laj Isahak re laj Jakob: “Jilon chaq, at walal, tatinmaayu: ma laa'at laj Esaú 
li walal malaj ink'a'”. 

22Kijilok ut laj Jakob chi xk'atq laj Isahak li xyuwa', ut a'an kixmaayu ut kixye: “Li 
xyaab' kuxej, a'an re laj Jakob, a'ut li uq'mej re laj Esaú”. 

23Ut ink'a' kixnaw ru xb'aan naq q'ol is li ruq' kama' li ruq' laj Esaú li ras. Ok raj re 
chi rosob'tesinkil 

24naq kixye: “Ma relik chi yaal naq laa'at laj Esaú li walal?”. Ut a'an kichaq'ok: 
“Laa'inin”, chan. 

25Toja' naq li yuwa'b'ej kixye: “Jilosi chaq lintzekemq li xayo chaq, at walal, re naq 
tatwosob'tesi”. Laj Jakob kixjilosi li tzekemq; kixk'am ajwi' chaq xb'iin, ut laj 
Isahak kiwa'ak ki'uk'ak. 

26Chirix chik a'an kixye: “Jilon chaq, at walal, ut tz'ub' wu”. 

27Naq laj Jakob kijilok chi xk'atq ut kixtz'ub' ru, laj Jakob kirutz' li xb'ook li raq', 
kirosob'tesi ut kixye: “Li xb'ook li walal chanchan li xb'ook li ch'och' 
osob'tesinb'il xb'aan li Qaawa'. 

28Li Yos chixk'e taxaq aawe li k'ajob' li nachalk sa' choxa, li xchaq'alil ru li ch'och' 
ut naab'al laatriiw ut laa'uub'. 

29Che'xk'anjela ta aawu eb' li tenamit, chate'roxloq'i taxaq chixjunileb' li xteepal 
li ruuchich'och'. Laa'ataq aj taqlanel sa' xb'eeneb' laawiitz'in ut chate'roxloq'i 
taxaq eb' li xyum laana'. Li taatz'eqtaananq aawe, tz'eqtaananb'ilaq ajwi' a'an; ut 
li taa'osob'tesinq aawe, osob'tesinb'ilaq ajwi' a'an”. 

30Ak kiraqe'k laj Isahak chi rosob'tesinkil laj Jakob ut toja' taa'elq laj Jakob rik'in 
laj Isahak li xyuwa', naq kisutq'iik chaq chi yohok laj Esaú li asb'ej. 

31Kixk'uub' a'an ajwi' chi chaab'il jun tzekemq ut naq kixk'am rik'in li xyuwa': 
“Waklin, at inyuwa' -chan re- ut tzeka li xyo chaq laawalal, re naq 
tinaawosob'tesi”. 

32Tikto kixye laj Isahak li xyuwa': “Anihat laa'at?”. Kichaq'ok a'an: “Laa'in laj 
Esaú, li xb'een aawalal”. 

33Toja' naq laj Isahak taasiksotq chi sachso li xch'ool ut kixye: “Ani put li xk'am 
chaq chintzeka li xyohom? Xb'aan naq, toj maji' nakatk'ulunk laa'at, xinwa'ak 
laa'in ut xinwosob'tesi a'an, ut osob'tesinb'ilaq chi junelik”. 

34Naq laj Esaú kirab'i li xye li xyuwa', kixjap re chi kaw xb'aan xrahil xch'ool ut 
kixye re li xyuwa': “Chinaawosob'tesi ajwi' laa'in, at inyuwa'!”. 

35Kichaq'ok li yuwa'b'ej: “Xk'ulunk sa' b'alaq'il laawiitz'in ut xmaq' 
laawosob'tesinkil”, chan. 

36Kixye laj Esaú: “Jo'kan pe' naq aj Jakob naxk'ab'a'in, xb'aan naq ka' sut xb'aanu 
we a'in: xmaq' linb'eenil alalb'ejil, ut anaqwan xmaq' li wosob'tesinkil”. Kixye 
ajwi': “Ma ink'a' xak'uula junaq wosob'tesinkil?”. 

37Kichaq'ok laj Isahak ut kixye re laj Esaú: “K'e reetal, xink'e laj Jakob cho'q aj 
eechal aawe; xink'e chixjunileb' li riitz'in cho'q aj k'anjel chiru ut xink'e xtriiw ut 
xb'iin. Anaqwan k'a' ta chik ru tinb'aanu cho'q aawe, at walal?”. 

38Kixye laj Esaú re li xyuwa': “Ma ka'aj ta wi' jun laawosob'tesihom, at inyuwa'? 
Osob'tesin ajwi' laa'in, at inyuwa'!”. Ink'a' kichaq'ok laj Isahak ut laj Esaú kixjap 
re chi yaab'ak.  

39Toja' naq laj Isahak kixsume chi jo'kan: “Najtaq chik laawochoch rik'in li 
chaab'il ch'och', najtaq ajwi' rik'in li xk'ajob' li choxa. 

40Rik'in laach'iich' taakol rix laayu'am ut chiru laawiitz'in tatk'anjelaq; ab'an naq 
tatkawuuq, taawisi aawib' rub'el li xwankilal”. 

Laj Jakob ki'elelik chiru laj Esaú 

41Chalen sa' li kutan a'an laj Esaú ki'ok chi xxik'b'al rilb'al laj Jakob xb'aan li 
osob'tesiik xk'ulum rik'in li xyuwa'. Ut kixye sa' xch'ool: “Taanach'oq chaq li 
xkamik linyuwa'. Toja' naq tinkamsi laj Jakob li wiitz'in”, chan sa' xch'ool. 

42Naq lix Rebeka kirab'i resil li k'aru yo chi xyeeb'al laj Esaú li asb'ej, kixtaqla 
xb'oqb'al laj Jakob li iitz'inb'ej ut kixye re: “K'e reetal naq laj Esaú laawas traj 
xk'eeb'al reeqaj li kixk'ul, ut traj aakamsinkil. 

43Jo'kan b'i', a wa', paab' li tinye aawe: Xaqlin ut elelin toj Harán wan wi' laj 
Labán li wiitz'in. 

44Kanaaqat jun k'amokaq aran toj reetal taanume'q xjosq'il laawas. 

45Naq akaq xnume'k xjosq'il laawas ut xsachk sa' xch'ool li xab'aanu, toja' naq 
tintaqla aak'amb'al chaq. Ink'a' nawaj texinsach eekab'ichal sa' jun chi kutan”. 

46Chirix chik a'an lix Rebeka kixye re laj Isahak: “Xintitz'k chi wank sa' xyanqeb' li 
xrab'ineb' laj Hit. Wi laj Jakob tixk'am cho'q rixaqil junaq xrab'ineb' laj Hit kama' 
li wankeb' arin, k'a' chik aj e naq yo'yooqin?”, chan. 

Gn 28 

Laj Isahak kixtaqla laj Jakob sa' rochoch laj Labán 

1Toja' naq laj Isahak kixb'oq laj Jakob, kirosob'tesi ut kixchaq'rab'i chi jo'ka'in: 
“Maasik' aawixaqil sa' xyanqeb' li ixq aj Kanahán. 

2Xaqlin ut ayu Padán-Aram, sa' rochoch laj Betuel, li xyuwa' laana', ut aran taasik' 
laawixaqil, sa' xyanqeb' li xrab'in laj Labán, li ras laana'. 

3A' taxaq li Nimajwal Yos chi'osob'tesinq aawe, chixk'e taxaq aawalal aak'ajol, ut 
chatk'ihanq re naq laa'ataq xnimal xteepaleb' tenamit. 

4A'an chixk'e taxaq aawe li rosob'tesinkil laj Abrahán ut chixk'e ajwi' reheb' 
laawalal aak'ajol, re naq taaweechani li ch'och' b'arwi' wankat jo' aj numel, a' li 
kik'ehe'k re laj Abrahán xb'aan li Yos”. 

5Jo'ka'in naq laj Isahak kixchaq'rab'i laj Jakob, ut a'an koho Padán-Aram, sa' 
rochoch laj Labán, ralal laj Betuel aj Aram, ras lix Rebeka, a' li xna' laj Jakob ut laj 
Esaú. 

Jun chik rixaqil laj Esaú 

6Laj Esaú kiril naq laj Isahak kirosob'tesi laj Jakob ut kixtaqla Padán-Aram chi 
k'amok aran. Jo'kan ajwi' kixk'e reetal naq sa' li rosob'tesinkil kixchaq'rab'i chi 
jo'ka'in: “Maasik' aawixaqil sa' xyanqeb' li ixq aj Kanahán”, 

7ut laj Jakob koho aran Padán-Aram, jo' chanru yeeb'il re xb'aan li xna' xyuwa'. 

8Jo'kan naq laj Esaú kixtaw ru naq eb' li ixq aj Kanahán ink'a' sa ilb'ileb' xb'aan laj 
Isahak li xyuwa'. 

9Koho b'i' laj Esaú wan wi' laj Ismael, ralal laj Abrahán, ut kixk'am jun chik li ixq: 
a' lix Majalat, xrab'in laj Ismael ut ranab' laj Nebayot. 

Laj Jakob kimatk'ek 

10Laj Jakob ki'elk Berseba ut koho Harán. 

11Naq kiwulak sa' jun na'ajej, kikanaak chi wark aran xb'aan naq ak x'ok li saq'e. 
Kixxok jun li pek li wank sa' li na'ajej a'an, kixk'e cho'q xsok xjolom ut kixsotob' 
rib' chi wark. 

12Ut kimatk'ek. Kiril sa' xmatk' jun taqleb'aal xaqxo sa' ch'och': li xmaril nawulak 
toj sa' choxa ut eb' li x'ánjel li Qaawa' neke'taqe'k neke'kub'eek chiru a'an.  

13Kiril ajwi' li Qaawa' wan chaq sa' xb'een li taqleb'aal ut kirab'i li aatin a'in: 
“Laa'in li Qaawa', xYos laj Abrahán laayuwa' ut xYos laj Isahak. Li ch'och' 
sotsookat wi' tink'e aawe ut reheb' laawalal aak'ajol.  

14Li xk'ihaleb' laawalal aak'ajol jo'aq li xpojtz'il li ch'och'; ut laa'at tatpukanq 
chalen sa' releb'l saq'e toj sa' rokeb'l; chalen sa' releb'l li iq' toj sa' rokeb'l. Sa' 
aak'ab'a' ut sa' xk'ab'a'eb' laawalal aak'ajol osob'tesinb'ilaqeb' chixjunil li 
tenamit sa' xb'een li ruuchich'och'.  

15K'e reetal, laa'in wankin aawik'in. Tatinkol yalaq b'ar tatxik, ut tatinsutq'isi 
chaq sa' li na'ajej a'in. Ink'a' tatinkanab' toj reetal tinb'aanu li xinyeechi'i aawe”. 

16Naq laj Jakob ki'ajk ru sa' xmatk', kixye: “Relik chi yaal naq wank li Qaawa' sa' li 
na'ajej a'in, ut laa'in ink'a' xinnaw!”. 

17Taaxiwaq naq kixye: “Q'axal xiwajel li na'ajej a'in: a'an rochoch li Yos ut 
rokeb'aal li choxa!”, chan. 

18Toj hik'ho kiwakliik laj Jakob, kixchap li pek li xk'e cho'q xsok xjolom, kixxaqab' 
jo' loq'laj eetalil ut kixhoy aseeyt sa' xb'een. 

19Ut Betel kixk'e cho'q xk'ab'a' li na'ajej a'an; ab'an junxil Lus nayeemank re li 
tenamit a'an. 

20Aran laj Jakob kixyeechi'i a'in chiru li Qaawa': “Wi li Yos tinxb'eresi ut tinxkol 
chiru linb'eenik, wi tixk'e inwa ut li waq', 

21wi tinsutq'iiq sa' rochoch linyuwa' chi kawaqin ut sahaq sa' inch'ool, relik chi 
yaal naq li Qaawa' a'anaq linYos. 

22Li pek a'in li xinxaqab' cho'q loq'laj eetalil a'anaq rochoch li Yos; ut chixjunil li 
taak'e we, tintoj aawe, at Qaawa', rik'in li xlajeetqil li k'aru we”, chan laj Jakob. 

Gn 29 

Laj Jakob sa' rochoch laj Labán 

1Laj Jakob kixchap xb'e ut koho sa' xtenamiteb' li wankeb' sa' releb'l saq'e. 

2Chiru taq'a kiril naq wank jun xjulel li ha' ut wankeb' oxib' ch'uut chi karneer 
tuntuukeb' chire ha', xb'aan naq aran neke'risi ruk'a'eb' li ketomq. Wank ajwi' 
jun nimla pek chi xtz'apb'al re xjulel li ha'. 

3Naq ch'utch'uukeb' chixjunileb' li ketomq, eb' laj k'aak'alenel neke'risi li pek sa' 
xb'een xjulel li ha' re xk'eeb'al ruk'a'eb' li karneer; toja' naq neke'xtz'ap wi' chik 
xb'een xjulel li ha'. 

4Laj Jakob kixpatz' reheb' laj k'aak'alenel karneer: “Ex was wiitz'in, b'ar 
eetenamit?”. Ke'chaq'ok eb' a'an ut ke'xye: “Laa'o aj Harán”. 

5“Ma nekenaw ru laj Labán, ralal laj Najor?”, chan laj Jakob. “Naqanaw ru”, 
chankeb' a'an. 

6Kixpatz' wi' chik laj Jakob: “Ma sa sa' xch'ool laj Labán?”. Ke'chaq'ok: “Hehe'. 
Wank le' chaq lix Rakel li xrab'in, rochb'eeneb' li xkarneer”, chankeb'. 

7Toja' naq kixye laj Jakob: “Toj kutan chi us; maji' xhonalil xch'utub'ankileb' li 
ketomq. K'ehomaqeb' wank chik uk'ak ut ayuqex chi xk'eeb'aleb' chi ichajib'k”. 

8Ke'xsume: “Ink'a' tooruuq. Toj te'xch'utub' rib' chixjunileb' laj ilol ketomq ut 
taa'isiiq li pek sa' xb'een xjulel li ha', toja' naq tqak'eheb' chi uk'ak eb' li karneer”, 
chankeb'. 

9Toj yo ajwi' chi aatinak laj Jakob rik'ineb' naq kiwulak lix Rakel rochb'eeneb' 
xkarneer li xyuwa', xb'aan naq a'an aj k'aak'alenel ketomq. 

10Naq laj Jakob kiril lix Rakel, xrab'in laj Labán li rikan, rochb'eeneb' li xkarneer 
laj Labán, kinach'ok, kirisi li pek sa' xb'een xjulel li ha' ut kixk'eheb' chi uk'ak li 
xkarneer laj Labán, li ras li xna'. 

11Chirix chik a'an kixtz'ub' ru lix Rakel ut ki'ok chi yaab'ak. 

12Naq laj Jakob kixch'olob' chiru lix Rakel naq a'an rikaq' li xyuwa' ut xyum lix 
Rebeka, lix Rakel koho sa' aanil ut koxye re li xyuwa'. 

13Naq laj Labán kirab'i resil xwulajik laj Jakob, xyum li ranab', koho sa' aanil chi 
xk'ulb'al, kixq'alu, kixtz'ub' ru ut kixk'am sa' rochoch. Toja' naq laj Jakob 
kixseeraq'i re laj Labán chixjunil li xk'ulmank 

14ut laj Labán kixye re: “Relik chi yaal naq laa'at inb'aqel ut intib'el, laa'at wech 
kik'elil!”, chan. Ut laj Jakob kikanaak aran chiru jun po chi tz'aqal. 

Xsumlajik laj Jakob rik'in lix Rakel ut lix Liiy 

15Toja' naq kixye laj Labán re laj Jakob: “Ma tatk'anjelaq tab'i' chi maatan yal 
xb'aan naq laa'at wikaq'? Ye we k'aru laatojb'al taawaj”. 

16Laj Labán wank wiib' xrab'in: li chaq'na'b'ej xLiiy xk'ab'a' ut li iitz'inb'ej a'an 
xRakel. 

17Lix Liiy wara wara rix ru, ut lix Rakel chaq'al ru ut ch'ina'us na'ilok. 

18Laj Jakob xkoho xch'ool chirix lix Rakel; jo'kan naq kixye re laj Labán: 
“Tink'anjelaq chawu wuqub'aq chihab' sa' xk'ab'a' lix Rakel, laarab'in iitz'inb'ej”. 

19Kixye laj Labán: “Us naq tink'e aawe laa'at chiru naq tink'e re anihaq. Kanaaqat 
b'i' wik'in”, chan. 

20Laj Jakob kik'anjelak wuqub' chihab' sa' xk'ab'a' lix Rakel, chi ink'a' kireek'a 
naq kinume'k li kutan, xb'aan naq k'ajo' naq naxra lix Rakel. 

21Naq kinume'k li wuqub' chihab', laj Jakob kixye laj Labán: “K'e we li wixaqil 
xb'aan naq xtz'aqlok xq'ehil ut twaj tinsumlaaq rik'in”. 

22Toja' naq laj Labán kixb'oq chixjunileb' li rech k'alebaalil ut kixk'e jun nimla 
ninq'e. 

23Ab'an, naq ki'ewuuk, kixk'am lix Liiy li xrab'in ut koxq'axtesi re laj Jakob, li 
kiwark rik'in. 

24Laj Labán kixk'e lix Silpá cho'q aj k'anjel chiru lix Liiy li xrab'in. 

25Naq kisaqewk, laj Jakob kixk'e reetal naq a'an lix Liiy! Ut kixye re laj Labán: 
“K'aru xab'aanu we? Ma ink'a' tab'i' xink'anjelak chawu sa' xk'ab'a' lix Rakel? 
K'a'ut naq xinaab'alaq'i?”, chan. 

26Kichaq'ok laj Labán: “Sa' qayanqil ink'a' k'aynaqo chi xk'eeb'al xb'enwa li 
iitz'inb'ej chiru li chaq'na'b'ej. 

27Tz'aqob'resi li xamaan rik'in a'an ut tink'e aawe lix Rakel; ab'anan tento naq 
tatk'anjelaq wuqub' chihab'aq chik”. 

28Jo'ka'in kixb'aanu laj Jakob. Naq kitz'aqlok li xamaan a'an, laj Labán kixk'e lix 
Rakel li xrab'in cho'q rixaqil. 

29Laj Labán kixk'e xBilhá cho'q aj k'anjel chiru lix Rakel li xrab'in. 

30Laj Jakob kiwark ajwi' rik'in lix Rakel ut q'axal kixra chiru lix Liiy; ut kik'anjelak 
wuqub' chihab' chik sa' rochoch li rikan. 

Ralaleb' laj Jakob 

31Naq li Qaawa' kiril naq ink'a' narahe'k lix Liiy, kixk'e chi alank; ut lix Rakel 
kiwank cho'q xma'al ixq. 

32Lix Liiy kikanaak sa' yu'am ut kiwank jun xk'uula'al: aj Rubén kixk'e cho'q 
xk'ab'a', xb'aan naq kixye: “Li Qaawa' xril xrahilal inch'ool: anaqwan tinxra chik 
linb'eelom”. 

33Kikanaak wi' chik sa' yu'am, kiwank xkab' xk'uula'al ut aj Simehón kixk'e cho'q 
xk'ab'a': “Li Qaawa' xrab'i naq ink'a' ninrahe'k; jo'kan naq xk'e ajwi' link'uula'al 
a'in”, chan. 

34Kisiyank wi' chik, kiwank rox xk'uula'al ut kixye: “Anaqwan linb'eelom chiwix 
chik taaxik xch'ool, xb'aan naq ak oxib' li ralal xink'e re”. Ut aj Leví kixk'e cho'q 
xk'ab'a' li xk'uula'al. 

35Kisiyank wi' chik, kiwank xka xk'uula'al, aj Judá xk'ab'a', ut kixye: “Anaqwan 
tinloq'oni li Qaawa'”. Chirix chik a'an ink'a' chik ki'alank. 

Gn 30 



57 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

1Naq lix Rakel kixk'e reetal naq maajun xk'uula'al kiwank rik'in laj Jakob, 
kixkaqali li xchaq'na' ut kixye re li xb'eelom: “K'ehin chi alank malaj tinkamq”. 

2Kijosq'o'k laj Jakob rik'in lix Rakel ut kixye re: “Ma juntaq'eetin tab'i' rik'in li Yos 
li ink'a' xatxk'e chi alank?”, chan. 

3Kixye lix Rakel: “Wank aran xBilhá, laj k'anjel chiwu. Wanqat rik'in ut chi'alanq 
a'an sa' xb'een waq: chi jo'kan te'wanq inkok'al sa' xk'ab'a' a'an”. 

4Ut kixk'e lix Bilhá, laj k'anjel chiru, cho'q rixaqil, ut laj Jakob kiwank rik'in. 

5Lix Bilhá kikanaak sa' yu'am ut kirala jun xk'uula'al laj Jakob. 

6Toja' naq lix Rakel kixye: “Li Yos tiik xch'ool, xb'aan naq xrab'i xyaab' inkux ut 
xk'e jun ink'uula'al”. Jo'kan naq aj Dan kixk'e cho'q xk'ab'a' li k'uula'al. 

7Kisiyank wi' chik lix Bilhá, laj k'anjel chiru lix Rakel, ut kirala xkab' xk'uula'al laj 
Jakob. 

8Ut lix Rakel kixye: “Xqayal qu wochb'een linchaq'na' ut laa'in xinq'ax ru”. Ut aj 
Neftalí kixk'e cho'q xk'ab'a' li k'uula'al. 

9Naq lix Liiy kiril naq ink'a' chik na'alank, kixk'am lix Silpá, laj k'anjel chiru, ut 
koxk'e cho'q rixaqil laj Jakob. 

10Ut lix Silpá, laj k'anjel chiru lix Liiy, kirala jun xk'uula'al laj Jakob. 

11Toja' naq kixye lix Liiy: “Us xaq we!”. Ut aj Gad kixk'e cho'q xk'ab'a' li k'uula'al. 

12Lix Silpá, laj k'anjel chiru lix Liiy, kirala xkab' xk'uula'al laj Jakob; 

13ut kixye lix Liiy: “K'ajo' xsahil inch'ool, xb'aan naq chixjunileb' li ixq: «Us xaq 
aawe», cha'qeb' we”. Jo'kan naq aj Aser kixk'e cho'q xk'ab'a'. 

14Sa' xq'ehil li q'olok koho laj Rubén sa' li xk'al ut kixtaw chaq ixqiq'een, li 
kixk'am chaq cho'q re lix Liiy li xna'. Naq lix Rakel kiril a'an, kixye re lix Liiy: 
“B'aanu usilal, k'e we li ixqiq'een li xk'am chaq laayum”. 

15Kichaq'ok a'an: “Ma ink'a' tz'aqal cho'q aawe xmaq'b'al linb'eelom? K'a' naq 
taawaj xmaq'b'al ajwi' li x'ixqiq'een linyum?”, chan. Kixye lix Rakel: “Wi taak'e we 
li ixqiq'een, laj Jakob taawarq aawik'in chiru li q'oqyink a'in”. 

16Naq kisutq'iik chaq laj Jakob sa' xk'aleb'aal ewu, lix Liiy ki'elk chi xk'ulb'al ut 
kixye re: “Tento tatwarq wik'in xb'aan naq xintojok chawix rik'in li x'ixqiq'een 
linyum”. Chiru li q'oqyink a'an laj Jakob kiwark rik'in lix Liiy. 

17Li Yos kirab'i xtij lix Liiy, li kikanaak sa' yu'am ut kirala ro' xk'uulal'al laj Jakob. 

18Toja' naq lix Liiy kixye: “Li Yos xk'e inq'ajkamunkil xb'aan naq xinq'axtesi laj 
k'anjel chiwu cho'q re linb'eelom”. Ut aj Isakar kixk'e cho'q xk'ab'a'. 

19Kisiyank wi' chik lix Liiy ut kirala xwaq xk'uula'al laj Jakob. 

20Ut aj Sabulón kixk'e cho'q xk'ab'a', xb'aan naq kixye: “Li Yos xk'e inchaab'il 
maatan. Anaqwan ch'olch'o naq tinxra linb'eelom, xb'aan naq waqib' li ralal 
xwank wik'in”. 

21Moqon chik kiyo'laak jun xch'ina ixqa'al; ut xDina kixk'e cho'q xk'ab'a'. 

22Toja' naq li Yos kixtoq'ob'a ru lix Rakel, kirab'i li xtij ut kixk'e chi alank. 

23Kisiyank, kiwank jun xk'uula'al ut kixye: “Li Yos xrisi linxutaan”. 

24Ut aj José kixk'e cho'q xk'ab'a', li naraj naxye: “Li Qaawa' chixk'e taxaq we jun 
chik ink'uula'al”. 

Kib'ihomo'k laj Jakob 

25Naq kiyo'laak laj José rik'in lix Rakel, laj Jakob kixye re laj Labán: “Kanab'in chi 
xik sa' lintenamit. 

26K'eheb' we li wixaqil ut eb' li walal li xink'anjelak wi' chawu. Xik we; nakanaw 
chanru xink'anjelak chawu”. 

27Laj Labán kixye: “Usilal xintaw aawik'in. Kanaaqat. Q'axal xtoq'ob'aal wu naq 
xinwank; ab'anan, b'anyox aawe laa'at, li Qaawa' xinxrosob'tesi”. 

28Kixye ajwi': “Xaqab' laatojb'al ut laa'in tink'e aawe”. 

29Kichaq'ok laj Jakob: “Laa'at nakanaw chanru xink'anjelak chawu ut chanru 
xk'ihank laaketomq chalen chaq sa' li wokik aawik'in. 

30Q'axal b'a'b'ay wank aawe naq maji' nink'ulunk; ab'an anaqwan xk'ihank chik 
chi yo'oon laajunkab'lal ut li Qaawa' xatrosob'tesi rik'in link'ulunik. Us b'i', jo'q'e 
tintikib' k'anjelak ajwi' cho'q re linjunkab'al?”, chan. 

31Laj Labán kixpatz' re: “Jo'nimal taawaj tink'e aawe?”, chan. Kichaq'ok laj Jakob 
ut kixye: “Maajo'nimal taak'e we. Wi taab'aanu we li tinye aawe, tin'ok wi' chik 
chi rilb'aleb' laaketomq. K'e reetal, 

32tinnume'q hoon sa' xyanqeb' chixjunil laaketomq; taawisi chixjunileb' li q'eqi 
karneer jo'wi' li chib'aat tzipix ut ch'ulak rixeb': a'anaqeb' lintojb'al, 

33ut a'an ajwi' reetalil xchaab'ilal linch'ool chiruheb' li kutan chaalel. Naq 
tatwulaq chi rilb'al lintojb'al, chixjunil li ink'a' tzipix ut ch'ulak rix sa' xyanqeb' li 
chib'aat ut chixjunil li ink'a' q'eq rix sa' xyanqeb' li karneer, a'anaqeb' reetalil li 
xwelq'a”. 

34Kixye laj Labán: “Us, chi'uxmanq jo' xaye laa'at”, chan. 

35Ab'an sa' ajwi' li kutan a'an laj Labán kixjek'eb' li teelom chib'aat li tzipix ut eb' 
li ch'ulak rixeb', jo'wi' chixjunileb' li ixqi chib'aat tzipix ut eb' li ch'ulak rixeb', 
chixjunil li wank b'ayaq xsaqal jo' ajwi' li wanqeb' xq'eqal sa' xyanqeb' li karneer, 
ut kixq'axtesiheb' reheb' li ralal. 

36Chirix chik a'an kiwulak sa' jun na'ajej oxib' kutan xnajtil rik'in laj Jakob. A'in 
kikanaak chi rilb'aleb' li rela' xketomq laj Labán. 

37Toja' naq laj Jakob kixsik' xkok' raxche', kixmich'eb' li rix chi raqax toj 
kik'utunk xsaqaleb' li che', 

38ut kixk'e li kok' raxche' sa' xna'aj ruk'leb'aaleb' li ketomq, tz'aqal sa' xka'yab'aal 
eb' li wakax naq eb' a'in neke'ok chi b'atz'unk ut neke'chalk chi uk'ak. 

39Naraj naxye neke'b'atz'unk sa' xka'yab'aal li kok' raxche', ut chi jo'kan eb' li 
raleb' junes raqax, tzipix malaj ch'ulak li rixeb' naq neke'yo'laak. 

40Moqon laj Jakob kixjek' eb' li teelom karneer ut kixk'eheb' rik'ineb' li raqax ut li 
q'eq rixeb' li wankeb' sa' xyanq li xketomq laj Labán. Chi jo'kan kixch'utub' jun 
teep xketomq li ink'a' naxjunaji rik'in li re laj Labán. 

41Jo'kan ajwi', jar wa neke'b'atz'unk li ketomq ninqeb' xtib'el, laj Jakob naxk'e li 
kok' che' sa' li uk'leb'aal sa' xka'yab'aaleb', re naq te'ril a'an naq yooqeb' chi 
b'atz'unk. 

42Ab'an naq b'aqeb' xtib'el li ketomq, ink'a' naxk'e li kok' che': chi jo'kan li raleb' 
li xul b'aqeb' xtib'el ke'kanaak cho'q re laj Labán, ut li kaweb' rib' cho'q re laj 
Jakob. 

43K'ajo' naq kinumtaak xb'ihomal laj Jakob. Q'axal kitamk li xketomq. Kiwank 
ajwi' naab'al li xkameey, li xb'uur, jo' ajwi' eb' laj k'anjel chiru jo' winq jo' ixq. 

Gn 31 

Ki'elelik laj Jakob 

1Laj Jakob kirab'i resil naq eb' li ralal laj Labán yookeb' chi xyeeb'al: “Laj Jakob 
x'eechanink re chixjunil li k'aru re li qayuwa' ut rik'inatq a'an xnumtaak li 
xb'ihomal”. 

2Kixk'e reetal ajwi' naq ink'a' chik sa na'ile'k xb'aan laj Labán. 

3Toja' naq li Qaawa' kixye re laj Jakob: “Sutq'in sa' rochoch laana' laayuwa', sa' 
laatenamit, ut laa'in wanqin aawik'in”. 

4Laj Jakob kixtaqla xb'oqb'al lix Rakel ut xLiiy re naq te'chalq sa' li k'aleb'aal 
b'arwi' yo chi rilb'al li xketomq; 

5ut kixye reheb': “Xink'e reetal naq leeyuwa' ink'a' chik sa nikinril; ab'anan li 
xYos linyuwa' wank wik'in. 

6Laa'ex nekenaw chanru xink'anjelak chiru leeyuwa' chi anchal inch'ool; 

7ut a'an xinxb'alaq'i ut lajeeb' sut xjalaxi lintojb'al. Ab'an linYos xinxtenq'a, ut 
leeyuwa' ink'a' xru xb'aanunkil li ink'a' us we. 

8Wi a'an nayehok: «Laatojb'al a'anaqeb' li wakax tzipix rixeb'», toja' naq 
chixjunileb' li ral li wakax junes tzipix rixeb' naq neke'yo'laak. Ut wi naxye: 
«Laatojb'al a'anaqeb' li raqax rixeb'», toja' naq chixjunileb' li ral li karneer junes 
raqax chik rixeb' naq neke'yo'laak. 

9Jo'ka'in naq li Yos xmaq' li xketomq leeyuwa' ut xk'e we laa'in. 

10“Sa' jun kutan, sa' xq'ehil naq neke'b'atz'unk li ketomq, xintaqsi li wilob'aal ut 
sa' linmatk' xwil naq chixjunileb' li teelom neke'b'atz'unk rik'ineb' li ixqi karneer 
junes raqax, tzipix ut ch'ulakeb' li rixeb'. 

11Toja' naq xwab'i xyaab' xkux li x'ánjel li Yos sa' linmatk': «At Jakob!», chan we. 
Xinchaq'ok: «We'kin». 

12Ut a'an xye we: «Taqsi laawilob'aal ut k'e reetal naq chixjunileb' li teelom 
karneer li neke'b'atz'unk junes raqax, ch'ulak ut tzipix rixeb'. Xb'aan naq xwil 
chixjunil li xb'aanu aawe laj Labán. 

13Laa'in li Yos li xink'utb'esi chaq wib' chawu Betel, b'arwi' xayul chi aseeyt li 
xaqab'anb'il pek naq xaye laawaatin rik'in jurament. Xaqlin anaqwan, elen sa' li 
na'ajej a'in ut sutq'in sa' li tenamit xatyo'laak wi'»”. 

14Toja' naq ke'chaq'ok lix Rakel ut lix Liiy: “Ma toj wank tab'i' k'a'aq re ru qe sa' 
rochoch li qayuwa' malaj qeechanihom? 

15Ma ink'a' tab'i' kama' li ab'l aj chik naq nokooril, xb'aan naq xooxk'ayi ut xlow li 
qatz'aq? 

16Jo'kan naq chixjunil li xb'ihomal li qayuwa' li xmaq'e'k xb'aan li Yos, a'an qe 
chik laa'o ut reheb' li qalal qak'ajol. B'aanu b'i' chixjunil li xye aawe li Yos”, 
chankeb' li ixq. 

Laj Jakob koho aran Padán-Aram 

17-18Kixaqliik laj Jakob ut kixtaqsiheb' li ralal ut eb' li rixaqil chirixeb' li kameey, 
re xik wan wi' laj Isahak li xyuwa' aran Kanahán. Kixk'am ajwi' chixjunil li 
xjunkab'lal ut eb' li ketomq li reechanihom chaq Padán-Aram. 

19Sa' li kutan a'an, naq laj Labán yo chaq chi xb'esb'aleb' rix li xkarneer, lix Rakel 
kirelq'a li xkok' yoseb' li xyuwa'. 

20Laj Jakob ink'a' kixye resil re laj Labán aj Aram naq elk re, 

21ut koho sa' muqmu rochb'een chixjunil li k'aru wank re. Kiq'axonk junpak'al li 
nima' Éwfrates ut koho sa' xjayal li xtzuulul Galahad. 

Laj Labán koxtaw laj Jakob 

22Sa' rox li kutan laj Labán kirab'i resil naq laj Jakob x'elelik. 

23Kixch'utub'eb' li rech'alal ut kixtaaqe laj Jakob chiru wuqub' kutan, toj reetal 
koxtaw sa' li xtzuulul Galahad. 

24Ab'anan chiru li q'oqyink a'an li Yos kixk'utb'esi rib' chiru laj Labán sa' xmatk' 
ut kixye re: “K'e reetal, mat-aatinak sa' josq'il rik'in laj Jakob”. 

25Laj Labán koxtaw laj Jakob naq yo chi hilank chiru tzuul. Toja' naq laj Labán 
kixxaqab' li xmuheb'aal aran, sa' li xtzuulul Galahad, rochb'eeneb' li rech'alal, 

26ut kixye re laj Jakob: “K'aru xab'aanu? K'a'ut naq xinaab'alaq'i? Xak'ameb' chaq 
linrab'in chanchaneb' wi' li preex. 

27K'a'ut naq xat-elelik sa' muqmu? Xinaab'alaq'i ut maak'a' xaye we. Laa'in 
xatinchaq'rab'i raj sa' sahil ch'oolej, b'ichank ut wajb'ak. 

28A'ut laa'at chi moko xinaakanab' chi xtz'ub'aleb' ru li walal ut eb' linrab'in. 
Naraj naxye, xmaak'a'il aana'leb' xab'aanu wi' a'in. 

29Wank inwankil re xb'aanunkil aawe li ink'a' us, ab'an li xYos laayuwa' xye we 
ewer chi q'eq: «K'e reetal, mat-aatinak sa' josq'il rik'in laj Jakob». 

30Ninnaw naq laa'at xat-elelik xb'aan naq xawaj ru xik sa' rochoch laayuwa'; 
ab'anan k'a'ut naq xawelq'aheb' chaq linkok' yos?”. 

31Kichaq'ok laj Jakob ut kixye re laj Labán: “Xinxiwak, xink'oxla naq mare anchal 
taamaq'eb' chiwu laarab'in. 

32Ab'anan li ani taataweb' wi' laakok' yos, ink'a' chikole'q li xyu'am! Chiruheb' li 
qech'alal naru taasik' li k'aru aawe wank wik'in ut chak'amaq”. Laj Jakob ink'a' 
naxnaw naq lix Rakel ki'elq'ank reheb' li kok' yos. 

33Ki'ok laj Labán sa' xmuheb'aal laj Jakob ut lix Liiy, sa' xmuheb'aaleb' ajwi' li 
wiib' chi ixq aj k'anjel chiruheb', ut maak'a' kixtaw. Ki'elk sa' xmuheb'aal lix Liiy 
ut ki'ok sa' xmuheb'aal lix Rakel. 

34Ab'an lix Rakel kixokok chaq re li kok' yos, kixmuq rub'el li k'ojarib'aal wank 
chirix li kameey ut kik'ojlaak sa' xb'een. Naq laj Labán kixpoqle chixjunil li 
muheb'aal, maak'a' kixtaw. 

35Toja' naq kixye lix Rakel re li xyuwa': “Ink'a' chijosq'o'q linyuwa' naq ink'a' 
tinxaqliiq chiru, xb'aan naq xintikib' xk'ulb'al li naqak'ul laa'o ixq”, chan. Jo'kan 
naq laj Labán kixpoqle chixjunil li muheb'aal ut ink'a' kixtaweb' li xyos. 

36Q'axal kijosq'o'k laj Jakob chiru laj Labán, kixch'iila ut kixye re: “K'aru linmaak? 
K'aru xinmaakob'k wi' naq nikinaataaqe chaq sa' josq'il? 

37Naq xapoqle chixjunil li k'a'aq ru we, k'aru re laajunkab'al xataw arin? K'e arin 
chiruheb' li wech'alal ut chiruheb' laawe: a'anaqeb' aj raqol aatin chiqix 
qakab'ichal. 

38Junmay chihab' wokik chi k'anjelak aawik'in: eb' laakarneer ut eb' laachib'aat 
maajun wa ke'xtz'eq li ral, ut eb' li xteelomil laaketomq maajun xintzeka laa'in. 

39Maajun wa xink'am chaq aawik'in junaq laaketomq kamsinb'il xb'aaneb' li josq' 
aj xul: junelik xink'e reeqaj a'an ut laa'at xapatz' we aatojb'al xb'aan li xe'relq'a 
chi q'eq malaj chi kutan. 

40Chi kutan xinkuy xtiqwal li saq'e li natawasink we, ut chiru q'oqyink xinkuy li 
ke naq tik ink'a' nakub'eek inwara xb'aan a'an. 

41Jo'ka'in naq xinwank chiru junmay chihab' sa' laawochoch: kaalaju chihab' 
xink'anjelak chirixeb' laawiib' chi rab'in ut waqib' chihab' chirixeb' laaketomq. 
Lajeeb' sut xajalaxi lintojb'al! 

42Wi ta li xYos laj Abrahán ut li xYos laj Isahak linyuwa' ink'a' xinxtenq'a, relik chi 
yaal naq xinaataqla raj chaq anaqwan chi maak'a' wank we. Ab'anan li Yos xril 
xtoq'ob'aal wu ut lintawajik, ut ewer chi q'eq xatxq'us”, chan laj Jakob. 

Li sumwank li ke'xk'ojob' laj Labán ut laj Jakob 

43Kichaq'ok laj Labán ut kixye re laj Jakob: “Eb' li ixq a'in inrab'ineb'. Weheb' 
ajwi' eb' li kok'al ut eb' li karneer a'in: we chixjunil li jo'ch'inal jo'nimal nakawil. 
Ut k'aru truuq tinb'aanu cho'q reheb' linrab'in a'in malaj reheb' li kok'al li xe'xk'e 
we? 

44Kim b'i', ut qaxaqab'aq jun sumwank qakab'ichal li taach'olob'anq li yaal 
chiqix”. 

45Toja' naq laj Jakob kixxok jun li pek ut kixxaqab' cho'q loq'laj eetalil. 

46Ut kixye reheb' li rech'alal: “Xokomaq chaq naab'al li pek”. Chixjunileb' 
ke'xokok chaq pek, ke'xtuub' aran ut ke'tzekank sa' xb'eeneb' li tuub'anb'il pek. 

47Laj Labán kixk'e Yegar-Sahadutá cho'q xk'ab'a' li na'ajej a'an; ut laj Jakob Galed 
kixk'e cho'q xk'ab'a'. 

48Toja' naq kixye laj Labán: “Li tub'tuukil pek a'in nach'olob'ank li yaal chiqix 
anaqwan”. Jo'kan naq Galed kixk'ab'a'in; 

49Mispá ajwi' xk'ab'a' li jun tuub' chi pek a'an, xb'aan naq kixye laj Labán: “Li 
Qaawa' taxaq chik'aak'alenq qe naq tqajek' qib'. 

50Wi laa'at taarahob'tesiheb' linrab'in, wi taak'am jalaneb' chik ixq chirixeb' a'in, 
us ta maajun yooq chi qilb'al, a' taxaq li Yos chiyehoq li yaal chiqix qakab'ichal”. 

51Kixye wi' chik laj Labán re laj Jakob: “Waye' li jun tuub' chi pek a'in ut li loq'laj 
eetalil li xinxaqab' sa' qayanq qakab'ichal. 

52A'an reetalil naq laa'in ink'a' naru tinq'axonq wankat wi', chi moko laa'at truuq 
tatnume'q arin re xb'aanunkil junaq na'leb' ink'a' us. 

53Li xYos laj Abrahán ut li xYos laj Najor chiraqoq taxaq aatin sa' qab'een”. Toja' 
naq laj Jakob kixye xjurament sa' xk'ab'a' li Yos naloq'oniik xb'aan laj Isahak li 
xyuwa'. 

54Chirix chik a'an laj Jakob kimayejak chiru li Qaawa' sa' xb'een li tzuul ut 
kixb'oqeb' li rech'alal chi tz'aqonk. Eb' a'an ke'tz'aqonk ut ke'xnumsi li q'oqyink 
aran. 

55Eq'la chi us laj Labán kixtz'ub' ruheb' li xkok'al ut eb' li xrab'in, kirosob'tesiheb' 
ut kisutq'iik sa' li xtenamit. 

Gn 32 

1Laj Jakob kixchap xb'e ut eb' li x'ánjel li Yos ke'elk chaq chi xk'ulb'al. 

2Naq kirileb', kixye laj Jakob: “A'an a'in xna'aj li Yos”, chan; ut Majanáhin kixk'e 
cho'q xk'ab'a' li na'ajej a'an. 

Laj Jakob kixkawresi rib' chi xk'ulb'al laj Esaú 

3Laj Jakob kixtaqlaheb' xtaql chi uub'ej rik'in laj Esaú li ras, sa' li na'ajej Seír, sa' 
xteepal Edom, 

4ut kixchaq'rab'iheb' chi jo'ka'in: “Cheyehaq re linqaawa' Esaú: «Jo'ka'in xye chaq 
laj Jakob laj k'anjel chawu: Xinwank chaq jun k'amok rik'in laj Labán ut aran 
xinb'ayk chaq chalen toj anaqwan. 

5Xweechani chaq eb' li b'ooyx, b'uur, karneer, winq ut ixq aj k'anjeleb' chiwu; ut 
anaqwan xintaqla xyeeb'al resil aawe, at inqaawa', re naq chinaak'ul sa' usilal», 
cha'qex re laj Esaú”. 

6Naq eb' li taql ke'sutq'iik chaq rik'in laj Jakob, ke'xye re: “Xoowulak rik'in laj 
Esaú laawas, ut a'an chalk re chak'ulb'al rochb'eeneb' jun o'q'ob' (400) chi winq”. 

7K'ajo' naq kixiwak laj Jakob ut ki'ok xk'a'uxl! Kixjek'iheb' li rochb'een jo' ajwi' 
eb' li xkarneer, li xwakax ut eb' li xkameey, ut kixk'eheb' sa' wiib' na'ajej: 

8“Wi laj Esaú taachalq chi yalok rik'in li jun ch'uut, te'kole'q li jun ch'uut chik”, 
chan. 

9Chirix chik a'an laj Jakob kixye: “At xYos linyuwa' Abrahán ut xYos linyuwa' 
Isahak, at Qaawa' li xaye we: «Sutq'in sa' laana'aj, sa' laatenamit, ut laa'in 
chaab'ilaqin aawik'in», 

10moko ink'ulub' ta xk'ulb'al laawusilal ut laachaab'ilal li xak'ut chiwu laa'in aj 
k'anjelin chawu! Xb'aan naq ka'ajwi' linxuq' wan chaq we naq kinnume'k junxil 
sa' li nima' Jordán, ut anaqwan wiib' siir kab'al wank we. 

11Chinaakol taxaq sa' ruq' li was, sa' ruq' laj Esaú, xb'aan naq ninxiwa ru: mare 
anchal taachalq ut tinxsach wochb'eeneb' li ixq ut eb' li kok'al. 

12Laa'at xatyehok we: «Relik chi yaal naq chaab'ilaqin aawik'in. Tink'eheb' chi 
k'ihank laawalal aak'ajol: jo'aqeb' li samahib' chire li palaw li ink'a' naru rajlankil 
xb'aan xk'ihal», chankat we”, chan laj Jakob. 

13Laj Jakob kixnumsi li q'oqyink aran. Moqon chik, sa' xyanq li jo'ch'inal jo'nimal 
wank chiru, kixchap jun maatan li tixk'e re laj Esaú li ras: 

14lajeek'aal (200) chi ixqi chib'aat ut junmay chi teelom chib'aat, lajeek'aal chi 
ixqi karneer ut junmay chi teelom karneer. 

15Lajeeb' xka'k'aal chi kameey li yookeb' chi k'iiresink, rochb'eeneb' li ral; 
ka'k'aal chi ixqi wakax ut lajeeb' li teelom, junmay ixqi b'uur ut lajeeb' li teelom, 

16ak xch'uut xch'uut li junjunq, ut kixk'eheb' reheb' laj k'anjel chiru: “Q'axonqex 
chiwu, ak xyanq xyanq li junjunq chi ch'uut teekanab'”, chan reheb'. 

17Ut kixye re li xb'een aj k'anjel chiru: “Naq taak'ul laj Esaú li was sa' b'e ut a'an 
tixpatz' aawe: «Ani laj eechal aawe ut b'ar yookat chi xik? Ani aj e li ketomq a'in li 
yookat chi xk'amb'al?», 

18taaye re: «Re laj Jakob laj k'anjel chawu: a'in jun maatan cho'q re linqaawa' 
Esaú. Ut a'an yo chaq chi chalk chiqix», cha'qat re”. 

19Jo'kan ajwi' kixye re li xkab'il, re li roxil ut reheb' chixjunil li yookeb' chi xik 
chirixeb' li xketomq: “Jo'ka'in teeraatina laj Esaú naq teek'ul. 

20Teeye ajwi' re: «Laj Jakob laj k'anjel chawu yo chaq chi chalk chiqix», cha'qex 
re”. Xb'aan naq laj Jakob naxye sa' xch'ool: “Xb'enwa tinq'unb'esi li was rik'in li 
maatan a'in, k'amol b'e chiwu. Toja' naq tin'aatinaq rik'in: mare anchal tinxk'ul 
sa' usilal”. 

21Jo'kan naq kixtaqla li maatan chi uub'ej ut kixnumsi li q'oqyink sa' xmuheb'aal. 

Laj Jakob kixyal xmetz'ew rik'in li Qaawa' Yos 

22Chiru li q'oqyink a'an kiwakliik laj Jakob, kixk'am chi xkab'ichaleb' li rixaqil, 
jo'wi' chi xkab'ichaleb' li ixq aj k'anjel chiruheb' ut eb' li xjunlaju chi ralal, ut 
kiq'axonk junpak'al li nima' Yabok. 

23Kixk'ameb' ut kixk'eheb' chi q'axonk junpak'al li ha'; jo'kan ajwi' kixnumsi 
chixjunil li k'aru wank re. 

24Naq kikanaak xjunes laj Jakob, jun li winq kixyal xmetz'ew rik'in toj reetal 
kihik'e'k. 

25Ab'an kiril naq ink'a' naxq'ax ru; jo'kan naq kixtoch' li rich'mul xb'aqel li ra' laj 
Jakob, ut kib'oq'e'k xb'aqel li ra' naq yo chi xyalb'al xmetz'ew. 

26Kixye li winq: “Ach'ab'in, xb'aan naq ak saqewk re”. Kichaq'ok laj Jakob: “Ink'a' 
tatwach'ab' toj reetal tinaawosob'tesi”, chan. 

27Toja' naq li winq kixpatz': “Ani aak'ab'a'?”. Naq laj Jakob kixye li xk'ab'a', 

28li winq kixye: “Chalen anaqwan ink'a' chik taak'ab'a'in aj Jakob, aj Israel b'an 
chik laak'ab'a'. Xb'aan naq xayal laametz'ew rik'in li Yos ut rik'ineb' li winq, ut 
xatq'axok u”.  

29Kixpatz' laj Jakob: “B'aanu usilal, ye we laak'ab'a'”, chan. Ab'an li winq kixye: 
“K'a' aj e naq nakapatz' link'ab'a'?”. Ut kirosob'tesi aran. 

30Laj Jakob kixk'e cho'q xk'ab'a' li na'ajej a'an Penuel, xb'aan naq kixye: “Xwil ru li 
Yos ut xkole'k linyu'am”.  

31Yo chi elk li saq'e naq laj Jakob ki'elk sa' li na'ajej Penuel; ab'an nayeeqan aj 
chik li ra'. 

32Jo'kan naq eb' laj Israel chalen toj anaqwan ink'a' neke'xtzeka li rich'mul 
xb'aqel ra' li xul, li wank sa' xtiqilal li ra', xb'aan naq kitoch'e'k li rich'mul xb'aqel 
li ra' laj Jakob. 

Gn 33 

Ke'xk'ul rib' laj Esaú ut laj Jakob 

1Laj Jakob kixtaqsi li rilob'aal ut kiril naq laj Esaú yo chi chalk rochb'eeneb' jun 
o'q'ob' (400) chi winq. Toja' naq kixq'axtesiheb' li kok'al sa' ruq' lix Liiy, sa' ruq' 
lix Rakel ut sa' ruq'eb' li wiib' chi ixq aj k'anjel chiruheb'. 

2Kixk'eheb' li wiib' chi ixq chi uub'ej rochb'eeneb' li xkok'al; chirixeb' a'an kixk'e 
lix Liiy rochb'eeneb' li xkok'al ut, sa' xmaril, kikanaak lix Rakel rochb'een laj José. 

3Chirix chik a'an koho chi uub'ej ut kixwiq'ib' rib' wuqub' sut toj reetal kiwulak 
wan wi' li ras. 

4Ab'an laj Esaú ki'aanilak chi xk'ulb'al, kixq'alu chi xkux, kixtz'ub' ru ut kiyaab'ak. 

5Tikto kixtaqsi li rilob'aal ut, naq kirileb' li ixq ut eb' li xkok'al, kixye: “Aniheb' 
a'in li neke'ochb'eenink aawe?”. “A'aneb' li ralal laj k'anjel chawu li ke'k'ehe'k re 
xb'aan li Qaawa'”, chan laj Jakob. 

6Toja' naq ke'jilok chaq eb' li ixq rochb'eeneb' li xkok'al ut ke'xwiq'ib' rib' chiru 
laj Esaú. 

7Kinach'ok ajwi' lix Liiy rochb'eeneb' li xkok'al ut ke'xwiq'ib' rib'; moqon chik 
kijilok chaq laj José ut lix Rakel, ut ke'xwiq'ib' ajwi' rib' chiru. 

8Toja' naq kixpatz' laj Esaú: “K'a' aj e li k'iila ketomq a'in li xink'uleb' sa' b'e?”. 
Kichaq'ok laj Jakob: “Re tintaw usilal chiru linqaawa'”, chan re. 

9Ab'an laj Esaú kixye: “At wiitz'in, tz'aqal wank we: aawehaq chixjunil li k'aru 
aawe”. 

10Kichaq'ok laj Jakob: “Maamin b'i'an. Wi xintaw usilal chawu, k'ul li maatan 
ninyeechi'i aawe, xb'aan naq xinaak'ul sa' usilal: chanchan xwil ru li Yos naq 
xatwil. 

11K'ul b'i' li maatan xink'am chaq cho'q aawe: li Yos xinrosob'tesi ut numtajenaq 
li k'aru we”, chan. Ut kirelaji ru toj reetal laj Esaú kixk'ul li xmaatan. 

Laj Jakob kixjek' rib' rik'in laj Esaú 

12Chirix chik a'an kixye laj Esaú: “Elqo arin, tatwochb'eeni laa'in”. 

13Kichaq'ok laj Jakob: “Linqaawa' naxnaw naq toj kok'eb' linkok'al, ut wankeb' 
inkarneer ut wakax li toj yookeb' chi tu'resink: wi tinlub'tesiheb' chiru jun kutan, 
te'kamq chixjunileb' linketomq. 

14K'amolb'ehaq b'i' linqaawa' chiru laj k'anjel chawu, ut tinxik laa'in timil jo' 
neke'b'eek linketomq li wankeb' chi uub'ej, jo'wi' eb' li kok'al, toj reetal tinwulaq 
wan wi' linqaawa', aran Seír”, chan. 

15Kixye laj Esaú: “Tinkanab'aq aawik'in wiib' oxib'aq li neke'ochb'eenink we”. 
Kichaq'ok laj Jakob: “K'a' aj e? Tz'aqalaq rik'in naq usilal xintaw chiru linqaawa'”, 
chan. 

16Sa' ajwi' li kutan a'an laj Esaú kisutq'iik Seír. 

17Ut laj Jakob koho Sukot: aran kixyiib' xmuheb'aal jo'wi' naab'al li kuukil ochoch 
cho'q reheb' li xketomq. Xb'aan a'an Sukot kixk'e cho'q xk'ab'a' li na'ajej a'an. 

Laj Jakob kiwulak Sikem 

18Naq ki'elk chaq Padán-Aram, laj Jakob kiwulak Sikem chi maak'a' kixk'ul, ut 
kihilank sa' xka'yab'aal li tenamit, sa' xteepal Kanahán. 

19Chiru o'k'aal chi tumin plaat kixloq' jun siir li ch'och' rik'ineb' li ralal laj Jamor, 
xyuwa' laj Sikem, ut aran kixyiib' li xmuheb'aal. 

20Chirix chik a'an kixwaklesi jun li artal, ut “El, xYos laj Israel” kixk'e cho'q 
xk'ab'a'. 

Gn 34 

Lix Dina kik'ehe'k sa' xutaan 

1Lix Dina, xrab'in laj Jakob rik'in xLiiy, ki'elk re rilb'aleb' li rixqilal li tenamit. 

2Laj Sikem, ralal laj Jamor aj Jib, aj jolominel re li na'ajej a'an, kiril lix Dina, 
kixk'am, kiwark rik'in ut kixmux li xtuq'ixqilal. 

3Ab'anan xkoho xch'ool chirix lix Dina, xrab'in laj Jakob; kixra li ixqa'al ut kiraj 
xk'ojob'ankil xch'ool. 

4Jo'kan naq laj Sikem kixye re laj Jamor li xyuwa': “K'am chaq cho'q wixaqil li 
ixqa'al a'an”. 

5Kirab'i laj Jakob naq laj Sikem kixmux xtuq'ixqilal lix Dina li xrab'in, ab'an eb' li 
ralal wankeb' chaq sa' k'aleb'aal chi ilok ketomq; jo'kan naq maak'a' kixye toj sa' 
xk'ulunikeb' li ralal. 

6Laj Jamor, xyuwa' laj Sikem, koho wan wi' laj Jakob re raatinankil. 

7Naq eb' li ralal laj Jakob ke'rab'i li kik'ulmank, ke'sutq'iik chaq sa' xk'al ut 
ke'po'k li xch'ooleb'. K'ajo' naq ke'chalk xjosq'il, xb'aan naq nimla maak li 
kixb'aanu laj Sikem naq kiwark rik'in li xrab'in laj Jakob: a'an ink'a' naru 
xb'aanunkil! 

8Laj Jamor kiraatinaheb' ut kixye: “Laj Sikem li walal xkoho xch'ool chirix 
leerab'in; jo'kan utan k'ehomaq re cho'q rixaqil. 

9K'ehomaq leerab'in qe ut k'amomaqeb' li qe cho'q eere, ut qech'alalaq qib'. 

10Kanaaqex qik'in: yamyo li ch'och' cho'q eere. Kab'lanqex, chexb'eeq arin ut 
eechanihomaq li na'ajej”, chan. 

11Laj Sikem kixye re li xyuwa' li ixqa'al ut reheb' li ras: “Nintz'aama usilal cheru. 
Chekuyaq inmaak ut tink'e eere li teepatz' we. 

12Xaqab'omaq xtz'aq linsumlajik, us ta q'axal terto, ut laa'in tink'e eere li teepatz' 
we. Ab'anan k'ehomaq li ixqa'al cho'q wixaqil”. 

13Toja' naq eb' li ralal laj Jakob ke'xchaq'b'e sa' b'alaq'il laj Sikem ut laj Jamor li 
xyuwa'; ut jo'ka'in ke'xye re li kixmux xtuq'ixqilal lix Dina li ranab'eb': 

14“Ink'a' naru tqab'aanu a'an: xk'eeb'al li qanab' re junaq li ink'a' setb'il xtz'uumal 
xtz'ejwal, xb'aan naq a'an xutaanal cho'q qe. 

15Laa'o naru tqak'e eere, wi teeb'aanu li naqab'aanu laa'o, naraj naxye wi 
taasetmanq xtz'uumal xtz'ejwal chixjunileb' li teelom sa' eeyanq. 

16Toja' naq tqak'e eere eb' li qarab'in ut laa'o toosumlaaq rik'ineb' leerab'in 
laa'ex; tookanaaq sa' eeyanq ut junajaqo aj chik chi tenamit eerik'in. 

17Ab'anan wi ink'a' nokooheerab'i chirix xsetb'al xtz'uumal leetz'ejwal, tqak'am li 
qarab'in ut tooxik”, chankeb'. 

18Laj Jamor ut laj Sikem, ralal laj Jamor, ke'xk'ulub'an xch'ool eb' li aatin a'in, 

19ut li al sa' junpaat kixb'aanu a'an, xb'aan naq naxra li xrab'in laj Jakob. Nim 
xwankil laj Sikem chiru chixjunileb' li wankeb' sa' rochoch li xyuwa'; 

20jo'kan naq a'an rochb'een laj Jamor koheb' sa' rokeb'aal li tenamit ut 
ke'raatinaheb' li rech tenamitul: 

21“Eb' li winq a'in xe'chalk sa' tuqtuukilal -chankeb'-. Che'kanaaq sa' li qatenamit, 
che'b'eeq chi maajun taach'i'ch'i'inq reheb', xb'aan naq toj wank naab'al li ch'och' 
sa' li qana'aj cho'q reheb'. Qak'amaq li xrab'ineb' cho'q qixaqil ut tqak'eheb' li qe 
reheb'. 

22Ab'anan eb' li winq a'in te'kanaaq sa' qayanq jo' junaq aj chik chi tenamit, 
ka'ajwi' wi tqab'aanu jo'eb' a'an: wi tqaset xtz'uumal li qatz'ejwal chiqajunilo li 
teelom. 

23Eb' li xwakax, chixjunileb' li xketomq ut li k'aru wank reheb' tqeechani laa'o. 
Ab'anan qak'ulub'aq li raatineb' re naq te'kanaaq sa' qayanq”. 

24Chixjunileb' li yookeb' chi nume'k sa' rokeb'aal li tenamit, ke'rab'i laj Jamor ut 
laj Sikem li ralal, ut ke'xset xtz'uumal xtz'ejwal chixjunileb' li teelom, jo'k'ihaleb' 
li neke'nume'k sa' rokeb'aal li tenamit. 

Laj Simehón ut laj Leví ke'xk'e reeqaj li kixk'ul lix Dina 

25Sa' rox li kutan, naq eb' a'an toj ra wankeb', laj Simehón ut laj Leví, ralaleb' laj 
Jakob ut raseb' lix Dina, ke'xchap li xch'iich'eb', ke'ok sa' li tenamit chi maak'a' 
xch'a'ajkilaleb' ut ke'xkamsi chixjunileb' li winq. 

26Ke'xkamsi ajwi' laj Jamor ut laj Sikem chi ch'iich', ke'risi chaq lix Dina sa' 
rochoch laj Sikem ut koheb'. 

27Ke'wulak ajwi' eb' li junch'ol chik li ralal laj Jakob, ke'nume'k sa' xb'eeneb' li 
kamenaq ut ke'relq'a li k'aru wank reheb' li poyanam li ke'xmux xtuq'ixqilal li 
ranab'. 

28Kilaje'xchap eb' li ketomq, eb' li wakax, eb' li b'uur ut chixjunil li k'aru wank sa' 
li tenamit ut sa'eb' li k'aleb'aal: 

29ke'xk'am chixjunil li xjunkab'laleb', eb' li xkok'al, eb' li ixq ut ke'relq'a chixjunil 
li wank sa' li rochocheb'. 

30Toja' naq laj Jakob kixye reheb' laj Simehón ut laj Leví: “Laa'ex xineek'e sa' jun 
nimla rahilal ut xik' ilb'ilaqin xb'aaneb' li poyanam a'in, xb'aaneb' laj Kanahán ut 
eb' laj Perés. Ink'a' k'iheb' li neke'ochb'eenink we, ut wi eb' a'an te'xch'utub' rib' 
re yalok wik'in, tinsache'q laa'in jo'wi' chixjunil linjunkab'al”. 

31Ab'anan eb' a'an ke'chaq'ok: “Ma us tab'i' naq xe'xk'am li qanab' jo' junaq aj 
yumb'eet?”, chankeb'. 

Gn 35 

Laj Jakob kisutq'iik Betel 

1Li Yos kixye re laj Jakob: “Xaqlin, taqen Betel ut kanaaqat aran. Toxaayiib' jun li 
artal cho'q re li Yos li kixk'utb'esi rib' chawu naq kat-elelik chiru laj Esaú 
laawas”.  

2Toja' naq laj Jakob kixye reheb' li wankeb' sa' rochoch jo' ajwi' reheb' chixjunil li 
rochb'een: “Isihomaq chixjunileb' li jalanil yos li wank eerik'in. Chech'ajob'resi 
eerib' ut jalomaq leeraq'. 

3Yo'qeb' sa' junpaat sa' li na'ajej Betel, xb'aan naq aran toxinyiib' jun li artal cho'q 
re li Yos li kitenq'ank we sa' xq'ehil xrahilal linch'ool ut xinrochb'eeni sa' 
linb'eenik”. 

4Eb' a'an ke'xq'axtesi re laj Jakob chixjunileb' li jalanil yos li wankatqeb' rik'ineb', 
jo'kan ajwi' li xka'xikeb'; ut laj Jakob kixmuqeb' rub'el li ji li wank chi xk'atq 
Sikem. 

5Chirix chik a'an koheb', ut jun nimla xiw kikub'eek sa' xb'eeneb' li tenamit li 
wankeb' chi xsutam; jo'kan naq ink'a' ke'xtaaqe eb' li ralal laj Jakob. 

6Laj Jakob kiwulak toj Lus, Betel ajwi' xk'ab'a', li wank sa' xteepal Kanahán, 
rochb'een chixjunileb' li yookeb' chi xik chirix. 

7Aran kixyiib' jun li artal ut “Yos re Betel” kixk'e cho'q xk'ab'a' li na'ajej a'an, 
xb'aan naq aran li Yos kixk'utb'esi rib' chiru naq yo chi elelik chiru li ras. 

8Sa'eb' li kutan a'an kikamk lix Débora, laj ilol re lix Rebeka, ut kimuqe'k rub'el 
jun li ji, chi xk'atq Betel. Laj Jakob kixk'e “xJihul li yaab'ak” cho'q xk'ab'a' li na'ajej 
a'an. 

9Naq kisutq'iik chaq laj Jakob Padán-Aram, li Yos kixk'utb'esi wi' chik rib' chiru ut 
kirosob'tesi: 

10“Laak'ab'a' laa'at a'an aj Jakob, ab'anan ink'a' chik taak'ab'a'in Jakob, aj Israel 
b'an chik taak'ab'a'in”, chan li Yos. Ut aj Israel kixk'e cho'q xk'ab'a'. 

11Chirix chik a'an kixye: “Laa'in li Nimajwal Yos. Chiwanq aawalal aak'ajol ut 
chatk'ihanq. Jun tenamit ut xk'ihaleb' li poyanam te'yo'laaq aawik'in, ut wankeb' 
awab'ej te'elje'q aawik'in. 

12Li ch'och' li xink'e re laj Abrahán ut re laj Isahak tinq'axtesi aawe jo' ajwi' 
reheb' laawalal aak'ajol chirix laakamik”. 

13Naq li Yos ki'elk sa' li na'ajej b'arwi' x'aatinak rik'in laj Jakob, 

14a'in kixxaqab' jun li pek cho'q loq'laj eetalil. Kixhoy b'iin sa' xb'een ut kixyul chi 
aseeyt. 

15Ut laj Jakob Betel kixk'e cho'q xk'ab'a' li na'ajej a'an b'arwi' x'aatinak li Yos. 

Xyo'lajik laj Benjamín ut xkamik lix Rakel 

16Eb' a'an ke'elk Betel, ut kach'in chik maa neke'wulak Efratá, lix Rakel riil 
ki'alank. 

17Sa' xrahil li alank kiyehe'k re xb'aan laj xokol k'uula'al: “Kawu aach'ool, xb'aan 
naq teelom ajwi' a'in!”. 

18Ut sa' relik xch'ool, naq kamk re, lix Rakel kixk'e aj Ben-Oní cho'q xk'ab'a' li 
k'uula'al; ab'an li xyuwa' aj Benjamín kixk'e cho'q xk'ab'a'. 

19Kikamk lix Rakel ut kimuqe'k sa' xb'ehil Efratá, Belén ajwi' nayeemank re. 

20Sa' xb'een li xmuqleb'aal, laj Jakob kixxaqab' jun li pek cho'q loq'laj eetalil: a'an 
xpekul xmuqleb'aal lix Rakel li wank chalen toj anaqwan. 

Li xmaak laj Rubén 

21Laj Israel ki'elk aran ut koxyiib' li xmuheb'aal toj junpak'al Mikdal-Éder. 

22Ut naq laj Israel wank sa' li na'ajej a'an, koho laj Rubén chi wark rik'in lix Bilhá, 
li rixaqil jun chik li xyuwa', ut laj Israel kixnaw a'an. 

Eb' li ralal laj Jakob 
(1 Kr 2,1-2) 

23Eb' li ralal xk'ajol laj Jakob kab'lajuheb'. A'aneb' a'in li ralal li kiwank rik'in lix 
Liiy: laj Rubén, a' li xb'een ralal laj Jakob; laj Simehón, laj Leví, laj Judá, laj Isakar 
ut laj Sabulón. 

24A'aneb' a'in li ralal li kiwank rik'in lix Rakel: laj José ut laj Benjamín. 

25A'aneb' a'in li ralal li kiwank rik'in lix Bilhá, aj k'anjel chiru lix Rakel: laj Dan ut 
laj Neftalí. 

26A'aneb' a'in li ralal li kiwank rik'in lix Silpá, aj k'anjel chiru lix Liiy: laj Gad ut laj 
Aser. A'aneb' a'in li ralal laj Jakob li ke'yo'laak chaq Padán-Aram. 

Xkamik laj Isahak 

27Laj Jakob kiwulak wan wi' laj Isahak li xyuwa', aran Mambré, Kiryat-Arbá ajwi' 
xk'ab'a' (Hebrón nayeemank re anaqwan), b'arwi' ke'wank laj Abrahán ut laj 
Isahak.  

28B'eleek'aal (180) chihab' wank re laj Isahak, 

29naq ki'elk li xmusiq' ut kikamk: koxjunaji rib' rik'ineb' li xxe'toonil yuwa' chi ak 
tiix chi us ut xikenaq xhab'. Ut kimuqe'k xb'aan laj Esaú ut laj Jakob, eb' li ralal. 

Gn 36 

Eb' li ralal xk'ajol aj Esaú 
(1 Kr 1,34-54) 

1A'aneb' a'in li ralal xk'ajol laj Esaú, aj Edom ajwi' xk'ab'a'. 

2Laj Esaú kixsik' eb' li rixaqil sa' xyanqeb' laj Kanahán: lix Adá, xrab'in laj Elón aj 
Hit; lix Oholibamá, xrab'in laj Aná ralal laj Sibón, Jor xtenamit, 

3ut lix Basmat, xrab'in laj Ismael, ranab' laj Nebayot.  

4Lix Adá kirala jun xk'uula'al laj Esaú: a'an aj Elifás xk'ab'a'; lix Basmat kirala laj 
Rewel. 

5Lix Oholibamá kirala laj Yehús, laj Yalán ut laj Koré. A'aneb' a'in li ralal xk'ajol laj 
Esaú li ke'yo'laak aran Kanahán. 

6Laj Esaú kixk'ameb' li rixaqil, li ralal ut eb' li xrab'in, jo'k'ihaleb' li wankeb' sa' 
rochoch, chixjunil li xketomq ut eb' li xxul, chixjunil li xjunkab'lal li kireechani sa' 
xteepal Kanahán, ut koho sa' li na'ajej Seír, moko najt ta rik'in laj Jakob li riitz'in, 

7xb'aan naq q'axal naab'al li k'aru wank reheb' ut ink'a' chik naru te'wanq sa' jun 
chi na'ajej chi xkab'ichaleb'. Jo'kan ajwi' li na'ajej wankeb' wi' ink'a' natz'aqlok 
cho'q reheb' li xketomq. 

8Jo'kan naq koxkanaaq laj Esaú sa' li na'ajej Seír (laj Esaú aj Edom ajwi' 
nayeemank re). 

9A'aneb' a'in li ke'yo'laak sa' riyajil laj Esaú, xyuwa'eb' laj Edom, sa'eb' li tzuul re 
Seír, 

10ut a'aneb' a'in li xk'ab'a'eb' li ralal xk'ajol: laj Elifás, xyum lix Adá, rixaqil laj 
Esaú, ut laj Rewel, xyum lix Basmat, rixaqil laj Esaú. 

11Eb' li ralal xk'ajol laj Elifás a'aneb' a'in li xk'ab'a': laj Temán, laj Omar, laj Sefó, 
laj Katán ut laj Kenás. 

12Lix Timná a'an li rixaqil jun chik laj Elifás, ralal laj Esaú, li kiyo'laak wi' laj 
Amalek. A'aneb' a'in li ralal xk'ajol lix Adá, rixaqil laj Esaú. 

13Ut a'aneb' a'in li ralal xk'ajol laj Rewel: laj Nájat, laj Séraj, laj Samá ut laj Misá. 
A'aneb' a'in ralal xk'ajol lix Basmat, rixaqil laj Esaú. 

14Eb' li ralal xk'ajol lix Oholibamá, rixaqil laj Esaú ut xrab'in laj Aná, ralal laj 
Sibón, a'aneb' a'in: laj Yehús, laj Yalán ut laj Koré. 

15A'aneb' a'in laj jolominel reheb' li ralal xk'ajol laj Esaú. Sa' xyanqeb' li ralal laj 
Elifás, xb'een ralal laj Esaú, a'aneb' a'in: laj Temán, laj Omar, laj Sefó, laj Kenás, 

16laj Koré, laj Katán, laj Amalek. A'aneb' a'in laj jolominel sa' xyanqeb' laj Elifás 
sa' li tenamit Edom; a'aneb' li ri lix Adá. 

17Sa' xyanqeb' li ralal laj Rewel, ralal laj Esaú, a'aneb' a'in laj jolominel: laj Nájat, 
laj Séraj, laj Samá, laj Misá. A'aneb' a'in laj jolominel sa' xyanqeb' laj Rewel sa' li 
tenamit Edom; a'aneb' li ri lix Basmat, rixaqil laj Esaú. 

18Sa' xyanqeb' li ralal xk'ajol lix Oholibamá, rixaqil laj Esaú, a'aneb' a'in laj 
jolominel: laj Yehús, laj Yalán ut laj Koré. A'aneb' a'in laj jolominel li ke'yo'laak 
rik'in lix Oholibamá, xrab'in laj Aná, rixaqil laj Esaú. 

19A'aneb' a'in li ralal xk'ajol laj Esaú, aj Edom ajwi' nayeemank re. A'aneb' li 
ke'taqlank sa' li xtenamiteb'. 

Eb' li ralal xk'ajol laj Seír 

20A'aneb' a'in li ralal xk'ajol laj Seír aj Jor, li ke'wank sa' li na'ajej a'an: laj Lotán, 
laj Sobal, laj Sibón, laj Aná, 

21laj Disón, laj Eser ut laj Disán. A'aneb' a'in laj jolominel reheb' laj Jor, ralaleb' laj 
Seír, sa' li tenamit Edom. 

22Eb' li ralal xk'ajol laj Lotán a'aneb' a'in: laj Horí ut laj Hemam. Lix Timná a'an 
chaq ranab' laj Lotán. 

23Eb' li ralal xk'ajol laj Sobal a'aneb' a'in: laj Albán, laj Manáhat, laj Ebal, laj Sefó 
ut laj Onam. 

24Eb' li ralal xk'ajol laj Sibón a'aneb' a'in: laj Ayá ut laj Aná, li kitawok re li tiqwal 
ha' sa' li chaqich'och', naq yo chi xk'aak'alenkileb' li xb'uur laj Sibón li xyuwa'. 

25Eb' li ralal xk'ajol laj Aná a'aneb' a'in: laj Disón ut lix Oholibamá, xrab'in laj Aná. 

26Eb' li ralal xk'ajol laj Disón a'aneb' a'in: laj Hemdán, laj Esbán, laj Itrán ut laj 
Kerán. 

27Eb' li ralal xk'ajol laj Eser a'aneb' a'in: laj Bilán, laj Sahabán ut laj Akán. 

28Eb' li ralal xk'ajol laj Disán a'aneb' a'in: laj Us ut laj Arán. 

29A'aneb' a'in laj jolominel reheb' laj Jor: laj Lotán, laj Sobal, laj Sibón, laj Aná, 

30laj Disón, laj Eser ut laj Disán. A'aneb' a'in laj jolominel reheb' laj Jor, jo' chanru 
li xch'uuteb', aran Seír. 

Eb' li awab'ej re Edom 

31A'aneb' a'in li awab'ej ke'taqlank aran Edom naq toj maji' ke'wank li awab'ej 
rik'ineb' laj Israel: 

32laj Belá, ralal laj Pehor, Dinhabá li xtenamit. 

33Naq kikamk laj Belá, a' chik laj Jobab, ralal laj Séraj, ki'awab'ejink sa' xna'aj, 
Bosrá li xtenamit. 

34Naq kikamk laj Jobab, a' chik laj Jusán ki'awab'ejink sa' xna'aj, xkomoneb' laj 
Temán. 

35Naq kikamk laj Jusán, a' chik laj Hadad, ralal laj Bedad, ki'awab'ejink sa' xna'aj, 
a' li kixq'ax ruheb' laj Madián sa' xtaq'ahil Mohab; Abit xk'ab'a' li xtenamit. 

36Naq kikamk laj Hadad, a' chik laj Samlá ki'awab'ejink sa' xna'aj, Masreká li 
xtenamit. 

37Naq kikamk laj Samlá, a' chik laj Saúl ki'awab'ejink sa' xna'aj, Rehobot li 
xtenamit, li wank chire li Nima'. 

38Naq kikamk laj Saúl, a' chik laj Bahal-Janán, ralal laj Akbor, ki'awab'ejink sa' 
xna'aj. 

39Naq kikamk laj Bahal-Janán, ralal laj Akbor, a' chik laj Hadad ki'awab'ejink sa' 
xna'aj. Li xtenamit a'an Paw, ut li rixaqil a'an xMehetabel, a' li xko' lix Matred, 
xrab'in laj Mesahab. 

40A'aneb' a'in li xk'ab'a'eb' laj jolominel li ke'yo'laak sa' riyajil laj Esaú, jo' chanru 
li xjunkab'aleb', li xna'ajeb' ut li xk'ab'a'eb': laj Timná, laj Albá, laj Jetet, 

41laj Oholibamá, laj Elá, laj Pinón, 

42laj Kenás, laj Temán, laj Mibsar, 

43laj Makdiel ut laj Irán. Laj Esaú kixk'ab'a'in ajwi' aj Edom, ut a'aneb' a'in laj 
jolominel re Edom, jo' chanru li xna'ajeb' sa' li ch'och' wankeb' wi'. 

Gn 37 

4. LAJ JOSÉ (37-50) 
Li xmatk' laj José 

1Laj Jakob kikanaak sa' li tenamit li kiwank wi' li xyuwa', sa' xteepal Kanahán. 

2Jo'ka'in naq ke'wank chaq li ralal xk'ajol laj Jakob. Wuqlaju chihab' wank re laj 
José ut naxk'aak'aleheb' li karneer rochb'eeneb' li ras, a'aneb' li ralal laj Jakob 
rik'in lix Bilhá ut xSilpá. Ab'an li saaj al naxye re li xyuwa' li ink'a' us li 
nayeemank chirixeb' li ras. 

3Laj Jakob q'axal naxra laj José chiruheb' chixjunil li ralal, xb'aan naq a'in 
kiyo'laak sa' xtiixilal. Jo'kan naq kixyiib' jun xjut-aq', ninq ruq'. 

4Naq eb' li ras ke'xk'e reetal naq q'axal raaro laj José xb'aan li xyuwa' chiru 
chixjunileb' li ralal, xik' neke'ril ut tik ink'a' chik neke'raatina. 

5Sa' jun q'oqyink laj José kimatk'ek ut kixseeraq'i a'an reheb' li ras, ut q'axal chik 
ke'ok chi xxik'b'al rilb'al. 

6Kixye reheb': “Ab'ihomaq linmatk'. 

7Yooko chi xb'ak'b'al chi joob' li triiw sa' k'aleb'aal ut xwil naq li jun joob' li we 
xwakliik ut xaqxo xkanaak, a'ut leere laa'ex xe'xsut li we ut xe'xk'utzub' rib' 
chiru”. 

8Toja' naq eb' li ras ke'xye re: “Ma laa'at tab'i' tat-awab'ejinq qe malaj toohaak'e 
rub'el laawankil?”, chankeb'. Ut q'axal chik xik' neke'ril xb'aan li xmatk' ut eb' li 
raatin. 

9Chirix chik a'an kimatk'ek wi' chik ut kixseeraq'i a'an reheb' li ras. Kixye reheb': 
“Xinmatk'ek wi' chik. Xwil naq li saq'e, li po ut junlaju chi chahim xe'xk'utzub' rib' 
chiwu”. 

10Naq laj José kixseeraq'i a'an re li xyuwa' ut reheb' li ras, li xyuwa' kixch'iila ut 
kixye re: “K'a' chi matk'il a'in li xawil? Ma tolqawiq'ib' tab'i' qib' chiru ch'och' 
chawu, laa'in, laana' ut eb' laawas?”. 

11Ut eb' li ras k'ajo' naq neke'xkaqali; a'ut li xyuwa' yo chi xk'oxlankil rix. 

Laj José kik'ayiik xb'aaneb' li ras 

12Sa' jun kutan eb' li ras koheb' chi xb'eresinkileb' li xkarneer li xyuwa' aran 
Sikem. 

13Toja' naq laj Jakob kixye re laj José: “Eb' laawas yookeb' chaq chi k'aak'alenk 
karneer aran Sikem. Kim, twaj tatintaqla rik'ineb'”. Kichaq'ok a'an: “We'kin”, 
chan. 

14“Ayu chi rilb'aleb' chanru wankeb' laawas ut eb' li ketomq: ma saheb' sa' 
xch'ool, ut tulaaye resileb' we”, chan li yuwa'b'ej. Ut kixtaqla laj José. A'an ki'elk 
sa' xtaq'ahil Hebrón ut koho Sikem. 

15Koxtawe'q xb'aan jun li winq naq yo chi b'eek sa' k'aleb'aal. Ut li winq kixpatz' 
re: “K'aru nakasik'?”, chan re. 

16Kichaq'ok: “Yookin chi xsik'b'aleb' li was. B'aanu usilal, ye we b'ar yookeb' chi 
xk'aak'alenkileb' li ketomq”, chan. 

17Li winq kixye re: “Xe'elk arin, xkoheb', xb'aan naq xe'wab'i chi xyeeb'al: 
«Yo'qeb' Dotán», chankeb'”. Toja' naq laj José koho chirixeb' li ras ut koxtaweb' 
aran Dotán. 

18Toj najt ajwi' wank laj José naq eb' a'an ke'ril ru ut, maji' nawulak wankeb' wi', 
ke'xk'uub' xkamsinkil, 

19yookeb' chi xyeeb'al chirib'ileb' rib': “Wank le' chaq laj matk'! 

20Kimqex anaqwan, qakamsihaq ut qakutaq sa' junaq kumb'; ut tqaye naq junaq 
josq' aj xul xt'upink re. Jo'kan naq tqil k'aru tkanaaq wi' li xmatk'”, chankeb'. 

21Naq laj Rubén kirab'i a'an, kiraj raj xkolb'al laj José sa' ruq'eb', ut kixye: 
“Miqakamsi!”, chan. 

22Kixye wi' chik reheb': “Meerisi xkik'el. Kutomaq sa' li kumb' a'in li wank sa' li 
chaqich'och'; ab'an meetaqsi leeruq' chi xb'een”. Kixye a'in re xkolb'al sa' ruq'eb' 
ut re xq'ajsinkil wi' chik re li xyuwa'. 

23Naq laj José kiwulak wankeb' wi' li ras, eb' a'in ke'risi li xjut-aq' (a' li xjut-aq' 
ninq ruq' li wank chirix), 

24ke'xchap ut ke'xkut sa' li kumb', li maak'a' ha' chisa'. 

25Chirix chik a'an ke'chunlaak ut ke'ok chi wa'ak. Naq ke'xtaqsi li rilob'aaleb', 
ke'ril naq jun ch'uuteb' aj Ismael yookeb' chaq chi chalk Galad rochb'eeneb' li 
xkameey, iq'o chaq xb'aaneb' li sununkil b'an, li miir ut xq'ol sununkil che' li 
yookeb' chi xk'amb'al Ejiipt. 

26Toja' naq laj Judá kixye reheb' li riitz'in: “K'a' aj e naq tqakamsi li qiitz'in ut 
moqon tqamuq li xkik'el? 

27Kimqex, qak'ayihaq reheb' laj Ismael, ab'anan miqataqsi li quq' sa' xb'een, 
xb'aan naq a'an qiitz'in ut qatib'el qakik'el qib'”, chan. Eb' li riitz'in ke'xk'ulub'an 
xch'ool. 

28Ut naq ke'nume'k aran eb' laj yakonel aj Madián, ke'xchap laj José, ke'risi chaq 
sa' li kumb' ut ke'xk'ayi reheb' laj Ismael chiru junmay chi tumin plaat, ut eb' laj 
Madián ke'xk'am Ejiipt. 

29Naq kisutq'iik chaq laj Rubén ut kiril naq maa'ani chik laj José sa' li kumb', 
kixq'ich li raq' 

30ut koho wankeb' wi' li riitz'in: “Li al maa'ani chik. B'ar tinxik anaqwan?”, chan 
reheb'. 

31Toja' naq eb' a'an ke'xxok li xjut-aq' laj José, ke'xkamsi jun ch'ina chib'aat ut 
ke'xtz'a li raq' laj José sa' li kik'. 

32Chirix a'an ke'xtaqla li jut-aq' ninq ruq', koxe'xk'ut chiru li xyuwa'eb' ut ke'xye: 
“Xqataw chaq a'in: il, ma a'an tawi' li xjut-aq' laawalal malaj ut ink'a'”. 

33Laj Jakob tikto kixnaw naq a'an li xjut-aq' laj José: “A'in tz'aqal li xjut-aq' li walal 
-chan-. Jun josq' aj xul xtiwok re. Ch'olch'o naq xt'upiik laj José”. 

34Toja' naq laj Jakob kixq'ich li raq', kixtiqib' rib' rik'in q'es ruhil t'ikr, ut chiru 
naab'al kutan kikanaak sa' rahil ch'oolejil xb'aan li ralal. 

35Chixjunileb' li ralal ut eb' li xrab'in ke'wulak chi xk'ojob'ankil xch'ool, a'ut a'an 
ink'a' kiraj k'ojob'aak xch'ool ut naxyehatq: “Tinwanq chi ra sa' inch'ool toj reetal 
tinxik rik'in li walal sa' xna'ajeb' li kamenaq”. K'ajo' naq kiyaab'ak laj Jakob chirix 
li ralal. 

36Naq eb' laj Madián ke'wulak Ejiipt, ke'xk'ayi laj José re laj Putifar, a'an aj tenq' 
re laj Parahón ut aj jolominel reheb' li neke'k'aak'alenk re laj Parahón. 

Gn 38 

Laj Judá ut lix Tamar 

1Sa'eb' li kutan a'an laj Judá kixjek' rib' rik'ineb' li ras ut eb' li riitz'in ut koho sa' 
rochoch jun li winq, aj Jirá xk'ab'a', Adulán xtenamit. 

2Aran laj Judá kiril li xrab'in laj Súa aj Kanahán, kixk'am ut kiwank rik'in. 

3Li ixq kisiyank ut kiwank jun xk'uula'al: aj Er ke'xk'e cho'q xk'ab'a'. 

4Kisiyank wi' chik ut kiwank jun xk'uula'al: aj Onán ke'xk'e cho'q xk'ab'a'. 

5Moqon kiwank jun chik xk'uula'al ut aj Selá ke'xk'e cho'q xk'ab'a'. Laj Judá wan 
chaq sa' li tenamit Kesib naq kiyo'laak li k'uula'al. 

6Laj Judá kixsumub' laj Er, li xb'een ralal, rik'in jun li ixq, xTamar xk'ab'a'. 

7Ab'anan laj Er, li xb'een ralal laj Judá, ink'a' us xch'ool chiru li Qaawa' ut li 
Qaawa' kixk'e chi kamk. 

8Toja' naq laj Judá kixye re laj Onán: “Sumlan rik'in li rixaqil laawas ut paab' 
laataqlankil jo' ech'alalb'ej: wanqat rik'in re naq twanq ralal xk'ajol laawas”. 

9Laj Onán naxnaw naq eb' li ralal taawanq moko rehaqeb' ta; jo'kan naq, jo'q'e 
nawark rik'in li rech'alal, naxhoy sa' ch'och' li riyajil re naq ink'a' te'wanq ralal 
xk'ajol li ras. 

10Ink'a' kiwulak chiru li Qaawa' li kixb'aanu laj Onán ut kixk'e ajwi' chi kamk a'an. 

11Toja' naq laj Judá kixye re lix Tamar, li ralib': “Kanaaqat jo' xmalka'an sa' 
rochoch laayuwa' toj taawinqilo'q laj Selá li walal”. Xb'aan naq kixye sa' xch'ool: 
“Mare anchal taakamq ajwi' a'an jo' naq xe'kamk li ras”. Jo'kan naq lix Tamar 
koxkanaaq sa' rochoch li xyuwa'. 

12K'iila kutankaq chik a'an, kikamk li xrab'in laj Súa, li rixaqil laj Judá. Ut naq ak 
xnume'k xrahil xch'ool, laj Judá koho Timná, rochb'een laj Jirá aj Adulán, chi 
xb'esb'al rixeb' li xkarneer. 

13Kiyehe'k resil re lix Tamar: “Ab'i, laj alib' aawe xkoho Timná re xb'esb'aleb' rix 
li xkarneer”. 

14Toja' naq a'an kirisi li raq' li xmalka'anil ut kixk'e jun t'ikr chirix, kixb'at rib' 
chisa' ut koxk'ojlaaq Petaj-Enáhin, li wank sa' xb'ehil Timná. Xb'aan naq ak 
xk'ehom reetal naq laj Selá ak xwinqilo'k, ab'an ink'a' xk'ehe'k cho'q xb'eelom. 

15Naq laj Judá kiril li ixq, kixk'oxla naq a'an jun aj yumb'eet, xb'aan naq tz'aptz'o li 
xnaq' ru. 

16Ink'a' naxnaw naq a'an li ralib'; jo'kan naq kixjal li xb'e re xik rik'in ut kixye re: 
“Kanab'in chi wark aawik'in”. Li ixq kixpatz' re: “K'aru taak'e we naq tat-ok 
wik'in?”. 

17Kichaq'ok laj Judá: “Tintaqla chaq junaq aachib'aat”, chan. Kixye li ixq: “K'aru 
taakanab' jo'q ruuchil li toj taataqla chaq?”. 



77 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

18Kichaq'ok laj Judá: “K'aru taawaj tink'e aawe?”, chan. “Laake'leb' kaaxt 
rochb'een li xk'aamal ut laaxuq'”, chan li ixq re. Laj Judá kixk'e re li k'aru kixpatz' 
ut kiwank rik'in. Lix Tamar kikanaak sa' yu'am. 

19Toja' naq kixaqliik ut kisutq'iik sa' rochoch, kirisi li xt'ikr ut kixk'e wi' chik li 
raq' li xmalka'anil chirix. 

20Laj Judá kixtaqla li chib'aat chirix laj Adulán, li rochb'een, re xxokb'al li k'aru re 
sa' ruq' li ixq; ab'anan ink'a' kixtaw a'an. 

21Kixpatz'i reheb' li wankeb' sa' li na'ajej a'an: “B'ar wank laj yumb'eet li xwank 
chire b'e Enáhin?”, chan. “Arin maajun aj yumb'eet wanjenaq”, chankeb' a'an re. 

22Toja' naq kisutq'iik wan wi' laj Judá ut kixye re: “Ink'a' xintaw chaq, ut eb' li 
wankeb' sa' li na'ajej a'an xe'xye we naq maajun aj yumb'eet wanjenaq aran”. 

23Kichaq'ok laj Judá: “Chikanaaq rik'in li k'aru we, re naq ink'a' toohe'xse'e. Laa'at 
xak'e reetal naq xintaqla li chib'aat a'in cho'q re li ixq a'an ut laa'at ink'a' xataw 
chaq”, chan. 

24Oxib'aq po tana xnumik a'an naq laj Judá kixk'ul li esil a'in: “Lix Tamar laawalib' 
xmux rib' ut xkanaak sa' yu'am xb'aan li xmuxum”. Kixye ut laj Judá: “Isihomaq 
chaq ut chik'atmanq”, chan. 

25Ab'anan, naq yookeb' chi risinkil, li ixq kixtaqla xyeeb'al re laj alib' re: “Yajin 
xb'aan li winq aj eechal re li k'a'aq re ru a'in”. Kixtaqla ajwi' xyeeb'al: “Il chi us, 
ani aj e li ke'leb' kaaxt a'in ut li xk'aamal ut li xuq' a'in?”. 

26Naq laj Judá kiril naq re a'an, kixye: “Lix Tamar us chik xb'aanu chiru li 
xinb'aanu laa'in. Laa'in wank we, xb'aan naq ink'a' xink'e cho'q rixaqil laj Selá li 
walal”. Ut maajun wa chik kiwark rik'in lix Tamar. 

27Naq kixtaw xq'ehil li alank, luteb' li k'uula'al ke'yo'laak. 

28Sa' li xyo'lajikeb' jun reheb' kirisi chaq li ruq' ut laj xokol k'uula'al kixchap, 
kixb'ak' jun kaqi noq' chi xkux ruq' ut kixye: “A'in xyo'laak xb'enwa”. 

29Ab'anan tikto li k'uula'al kiroksi wi' chik li ruq', ut a' chik li riitz'in kiyo'laak 
xb'enwa: “Nim laab'e xate chaq”, chan li ixq re. Ut aj Perés kixk'e cho'q xk'ab'a'. 

30Chirix a'an kiyo'laak li jun chik li wank xkaqi noq' chi xkux ruq', ut aj Séraj 
kik'ehe'k cho'q xk'ab'a'. 

Gn 39 

Laj José aran Ejiipt 

1Naq laj José kik'ame'k Ejiipt, jun li winq, aj Putifar xk'ab'a', aj Ejiipt ajwi', aj tenq' 
ut aj jolominel reheb' laj k'aak'alehom re laj Parahón, kixloq' laj José rik'ineb' laj 
Ismael li ke'k'amok re aran. 

2Li Qaawa' kixtenq'a laj José, ut a'in us ki'elk rik'in chixjunil naq wank sa' rochoch 
laj eechal re aj Ejiipt. 

3A'in kixk'e reetal naq li Qaawa' wank rik'in laj José ut natenq'ank re, re naq us 
taa'elq rik'in chixjunil li naxb'aanu. 

4Jo'kan naq laj José kixtaw usilal chiru laj eechal re ut kixaqab'aak cho'q aj tenq' 
re ut aj jolominel re li xjunkab'al: jo'ch'inal jo'nimal li wank re laj Putifar 
kiq'axtesiik sa' ruq' laj José. 

5Chalen naq kik'ehe'k chi rilb'al li xjunkab'al laj Putifar ut chixjunil li k'aru wank 
re, li Qaawa' kirosob'tesi laj Putifar sa' xk'ab'a' laj José, ut li rosob'tesihom li 
Qaawa' kihoye'k sa' xb'een chixjunil li rochoch ut li xk'aleb'aal. 

6A'an kixkanab'atq chixjunil li k'aru re sa' ruq' laj José ut ink'a' chik naril li k'aru 
re, ka'aj chik li xtzekemq naril. Laj José k'ajo' xchaq'al ru ut ch'ina'us na'ilok. 

Laj José ut li rixaqil laj Putifar 

7Moqon chik kik'ulmank naq li rixaqil laj eechal re xkoho xch'ool chirix laj José ut 
kixye re: “Warin wik'in”. 

8Ab'anan laj José ink'a' kiraj ut kixye re li ixaqilb'ej: “K'e reetal, laj eechal we 
xq'axtesi chixjunil sa' wuq' ut ink'a' nak'oxlak chirix li k'a'aq re ru li wank sa' 
rochoch, xb'aan wankin arin. 

9Maajun nim xwankil chiwu sa' li kab'l a'in. Laj eechal we maak'a' k'a' re ru ink'a' 
ta xk'e we, ka'aj chik laa'at, xb'aan naq rixaqilat. Chan put ru naq tinb'aanu li 
nimla maa'usilal a'in ut tinmaakob'q chiru li Yos?”. 

10Us ta li ixq rajlal kutan na'aatinak rik'in laj José, ab'an a'in ink'a' kixk'ul xch'ool 
li wark rik'in. 

11Sa' jun kutan laj José ki'ok sa' rochoch laj Putifar re xb'aanunkil li xk'anjel ut 
maajun reheb' laj ilol kab'l wank chisa'. 

12Toja' naq li ixq kixchap li raq' laj José ut kixye re: “Warin wik'in”. A'ut a'an 
kixkanab' li raq' sa' ruq' li ixq ut ki'elelik chirix kab'l. 

13Naq li ixq kiril naq laj José kixkanab' li raq' sa' ruq' ut ki'elelik chirix kab'l, 

14kixjap re chi xb'oqb'aleb' laj k'anjel chiru ut kixye reheb': “Ilomaq! Linb'eelom 
xk'am chaq qik'in jun aj Hebreo yal re xk'utb'al qaxutaan. Xchalk arin re wark 
wik'in, a'ut laa'in xinjap we, 

15ut naq xinrab'i chi xjapb'al we chi b'oqok, xkanab' li raq' chink'atq ut x'elelik 
chirix kab'l”. 

16Li ixq kixsoq'ob' li raq' laj José chi xk'atq toj reetal kisutq'iik chaq li xb'eelom 
sa' kab'l. 

17Toja' naq kixye re: “Laj k'anjel chawu aj Hebreo li xak'am chaq qik'in x'ok chaq 
arin yal re inmuxb'al. 

18Ab'an naq laa'in xinjap we chi b'oqok, a'an xkanab' li raq' chink'atq ut x'elelik 
chirix kab'l”. 

19Naq li b'eelomej kirab'i li kiyehe'k re xb'aan li rixaqil (“A'an a'in li xb'aanu we 
laj k'anjel chawu”), k'ajo' naq kijosq'o'k. 

20Toja' naq laj eechal re laj José kixtaqla xchapb'al ut xk'eeb'al sa' tz'alam, sa' li 
na'ajej wankeb' wi' li xpreex li awab'ej. 

Laj José sa' tz'alam 

Aran kikanaak laj José. 

21Ab'an li Qaawa' kixtenq'a laj José ut kiruxtaana ru: kixk'e chi xtawb'al usilal 
chiru li xb'eenil aj k'aak'alenel tz'alam. 

22Jo'kan naq li xb'eenil aj k'aak'alenel tz'alam kixq'axtesi sa' ruq' laj José 
chixjunileb' li tz'aptz'ookeb' sa' tz'alam: chixjunil li na'uxmank aran, a' chik laj 
José nab'aanunk re. 

23Li xb'eenil aj k'aak'alenel tz'alam tik ink'a' nak'oxlak chirix li k'aru q'axtesinb'il 
sa' ruq' laj José, xb'aan naq li Qaawa' wank rik'in ut natenq'ank re chi elk chi 
chaab'il rik'in chixjunil li nalajxb'aanu. 

Gn 40 

Laj José kixch'olob' xyaalal wiib' chi matk' 

1Chirix chik a'an laj k'ehol uk'a' ut laj yiib'ahom xkaxlan wa li awab'ej re Ejiipt 
ke'maakob'k chiru laj eechal reheb', li awab'ej re Ejiipt. 

2Laj Parahón kijosq'o'k sa' xb'eeneb' li wiib' aj tenq' re, li najolomink reheb' laj 
k'ehol uk'a' ut li najolomink reheb' laj yiib'ahom kaxlan wa, 

3ut kixk'eheb' chi k'aak'aleek sa' tz'alam, sa' rochoch li xb'eenil laj k'aak'alenel, 
sa' ajwi' li na'ajej wan wi' laj José. 

4Li nataqlank sa' xb'eeneb' laj k'aak'alenel kixq'axtesiheb' sa' ruq' laj José re naq 
taarileb', ut najt ke'wank sa' tz'alam. 

5Sa' jun q'oqyink ke'matk'ek xkab'ichaleb', jalan jalanq li xmatk' li junjunq ut 
jalan jalanq ajwi' li xyaalalil: ke'matk'ek laj yiib'ahom xkaxlan wa' li awab'ej re 
Ejiipt ut laj k'ehol ruk'a', li wankeb' sa' tz'alam. 

6Naq kisaqewk, kiwulak laj José rik'ineb' ut koxtaweb' chi raheb' sa' xch'ool. 

7Toja' naq kixpatz' reheb': “K'a'ut naq ra sa' eech'ool anaqwan?”, chan reheb'. 

8Ke'chaq'ok eb' a'an ut ke'xye: “Xoomatk'ek ut maajun nach'olob'ank xyaalal 
chiqu”. Kixye laj José reheb': “Ma ink'a' tab'i' re li Yos li xch'olob'ankil xyaalal li 
matk'? Seeraq'iiq we laa'in”, chan. 

9Toja' naq laj jolominel reheb' laj k'ehol uk'a' kixseeraq'i li xmatk' re laj José ut 
kixye re: “Jo'ka'in xinmatk'ek. Xwank chiwu sa' inmatk' jun toon chi uub', 

10ut li jun toon a'an wank oxib' li ruq': ka'ajwi' natuxmek a'an, na'atz'umak ut 
tikto neke'q'ano'k li ru. 

11Ut laa'in wank sa' wuq' li xsek' laj Parahón: xinxokeb' li ru li uub', xinyatz' li 
xya'al sa' li sek' ut xink'e li sek' sa' ruq' laj Parahón”. 

12Kixye laj José: “A'an a'in xyaalalil: li oxib' chi ruq' a'an oxib' kutan. 

13Sa' oxib' kutan chik laj Parahón taaraqoq wi' chik aatin sa' aab'een: tatxk'e wi' 
chik sa' laak'anjel ut laa'at taak'e li sek' sa' ruq' laj Parahón, jo' xab'aanu chaq 
junxil naq laa'at chaq aj k'ehol ruk'a'. 

14Usan wi tinjultiko'q aawe naq us chik wanqat. Chab'aanu usilal: chat-aatinaq 
chiwix rik'in laj Parahón re naq tinrisi sa' li na'ajej a'in. 

15Xb'aan naq yal xine'relq'a chaq sa' xtenamiteb' laj Hebreo, ut chirix a'an 
maak'a' ajwi' xinb'aanu re ta naq tine'xk'e sa' li jul a'in”. 

16Naq li najolomink reheb' laj yiib'ahom kaxlan wa kiril naq chaab'il li xyaalalil li 
matk', kixye re laj José: “Jo'ka'in xinmatk'ek. Wank oxib' chakach chi saqi kaxlan 
wa sa' injolom. 

17Sa' li chakach li wank taqe'q, wank chixjunil li k'iila paay chi kaxlan wa li 
naxtzeka laj Parahón, ab'anan eb' li xik'anel xul yookeb' chi xwa'b'al xsa' li 
chakach li wank sa' linjolom”. 

18Toja' naq kichaq'ok laj José: “A'an a'in li xyaalalil. Li oxib' chi chakach a'an oxib' 
kutan. 

19Sa' oxib' kutan chik laj Parahón taaraqoq wi' chik aatin sa' aab'een ut 
tatxt'uyub' chiru junaq che' ut eb' li xik'anel xul te't'upinq re laatib'el”, chan. 

20Sa' rox li kutan laj Parahón kixninq'ehi li xyo'lajik ut kixk'e jun nimla wa'ak 
cho'q reheb' chixjunil laj k'anjel chiru ut kiraqok wi' chik aatin sa' xb'een laj 
jolominel reheb' laj k'ehol uk'a' ut sa' xb'een laj jolominel reheb' laj yiib'ahom 
kaxlan wa, chiruheb' chixjunil laj k'anjel: 

21laj jolominel reheb' laj k'ehol uk'a' ki'ok wi' chik sa' xk'anjel ut kixtikib' wi' chik 
xk'eeb'al li sek' sa' ruq' laj Parahón; 

22a'ut laj jolominel reheb' laj yiib'ahom kaxlan wa kit'uyub'aak. Jo' yeeb'il chaq 
reheb' xb'aan laj José. 

23Ab'anan laj jolominel reheb' laj k'ehol uk'a' ink'a' kijultiko'k re laj José ut tik 
kixtz'eq chirix xch'ool. 

Gn 41 

Li xmatk' laj Parahón 

1Wiib' chihab' chik xnumik a'an, laj Parahón kimatk'ek: kiril naq xaqxo chire li 
nima'. 

2Tikto ke'elk chaq sa' li nima' wuqub' chi wakax ch'ina'us rilb'aleb' ut ninqeb' 
xtib'el, ut ke'ok chi ichajib'k sa' xyanq li kaxlan aj. 

3Ab'anan xaqaamileb' wuqub' chik chi wakax, q'axal yib'ru neke'ilok ut b'aqeb'. 
Ke'elk chaq sa' li nima' ut koxe'xaqliiq chi xk'atqeb' li xb'een, chire li nima'. 

4Ut li wuqub' chi wakax li yib'ru neke'ilok ut b'aqeb' ke'xt'upi li wuqub' chik li 
ch'ina'useb' ut ninqeb' xtib'el. Toja' naq ki'ajk ru laj Parahón, 

5ab'anan kikub'eek wi' chik xwara ut kimatk'ek wi' chik: kiril wuqub' chi och 
yookeb' chi elk sa' jun ajwi' xtoonal, q'axal ninqeb' ru ut chaab'ileb'. 

6Ak te'eelunq chaq wuqub' chik chi och sipotz'eb' ut chaqiheb' xb'aan li tiqwal iq', 
ke'yo'laak moqon chik chirixeb' li xb'een; 

7ut eb' li chaqi och ke'xk'ux li wuqub' chaab'ileb' ut ninqeb' ru. Toja' naq ki'ajk ru 
laj Parahón ut kixk'e reetal naq a'an yal jun matk'. 

8Naq kisaqewk, k'ajo' xk'a'uxl laj Parahón. Kixtaqla xb'oqb'al chixjunileb' laj q'e 
ut laj k'ehol na'leb' li wankeb' Ejiipt: kixseeraq'i li xmatk' reheb', ab'an maajun 
kiruhank chi xtawb'al xyaalal. 

9Toja' naq laj jolominel reheb' laj k'ehol uk'a' ki'aatinak rik'in laj Parahón ut 
kixye re: “Anaqwan najultiko'k we jun li maak kinb'aanu. 

10Naq laa'at, at awab'ej, katjosq'o'k sa' xb'eeneb' laj k'anjel chawu, kinaak'e sa' 
tz'alam wochb'een laj jolominel reheb' laj yiib'ahom kaxlan wa, sa' rochoch li 
xb'eenil laj k'aak'alenel tz'alam. 

11Toja' naq koomatk'ek chi qakab'ichal sa' jun q'oqyink, jalan jalanq li qamatk' ut 
jalan jalanq ajwi' li xyaalalil. 

12Wank aran qochb'een jun li al aj Hebreo, aj k'anjel chiru li najolomink reheb' laj 
k'aak'alenel. Kiqaseeraq'i li qamatk' re ut a'an kixch'olob' chiqu xyaalalil li 
junjunq. 

13Ut tz'aqal kik'ulmank jo' kixtaw ru a'an: laa'in kinaak'e wi' chik sa' link'anjel, at 
awab'ej, ut li jun chik kit'uyub'aak”. 

14Toja' naq laj Parahón kixtaqla xb'oqb'al laj José ut sa' junpaat ki'isiik sa' jul. Laj 
José kixjo rib', kixjal li raq' ut koxk'ut rib' chiru laj Parahón. 

15Ut a'in kixye re laj José: “Xinmatk'ek ut maajun natawok xyaalal linmatk'. 
Ab'anan xwab'i resil naq, wi laa'at nakawab'i junaq matk', nakataw xyaalal chi 
junpaat”. 

16Kichaq'ok laj José ut kixye re laj Parahón: “Moko laa'in ta, a' b'an li Yos 
taasumenq aawe chi chaab'il, at awab'ej”. 

17Ut laj Parahón kixseeraq'i li xmatk' re laj José: “Kiwil naq xaqxookin chire 
nima', 

18ut tikto ke'elk chaq sa' li ha' wuqub' chi wakax ch'ina'us rilb'aleb' ut ninqeb' 
xtib'el: ke'ok chi ichajib'k sa' xyanq li kaxlan aj. 

19Ab'anan xaqaamileb' wuqub' chik chi wakax: ke'elk chaq sa' li ha' chirixeb' li 
xb'een. Eb' a'in yajeb', yib'ru neke'ilok ut b'aqeb'. Maajun wa wilomeb' jo'keb' 
a'an, sa' xteepal chixjunil Ejiipt: k'ajo' xyib'aleb' ru. 

20Eb' li wuqub' wakax b'aqeb' ut yib'eb' ru, ke'xt'upi li wuqub' ninqeb' xtib'el; 

21ut naq ak ke'xnuq', juntaq'eet neke'ilok: q'axal yib'eb' ajwi' ru jo' xb'enwa. Toja' 
naq ki'ajk wu 

22ut kin'ok wi' chik chi matk'ek: kiwil wuqub' chi och sa' jun ajwi' li xtoonal; 
ke'k'iik chi q'axal ninqeb' ru ut chaab'ileb'. 

23Ak te'eelunq chaq wuqub' chik och, ink'a' chaab'ileb', sipotz'eb' ut chaqiheb' 
xb'aan xtiqwal li iq': ke'yo'laak moqon chik chirixeb' li xb'een, 

24ut eb' li och chaqiheb' ke'xk'ux li wuqub' li chaab'il. Xinseeraq'i a'in reheb' laj 
q'e, ab'anan maajun xtawok ru xyaalal”. 

25Toja' naq laj José kixye re laj Parahón: “At awab'ej, laamatk' laa'at junaj ajwi' ru: 
li Yos kixk'ut chawu li k'aru ok re chi xb'aanunkil. 

26Li wuqub' chi chaab'il wakax a'aneb' wuqub' chihab'. Jo'kan ajwi' li wuqub' chi 
chaab'il och a'aneb' wuqub' chihab' xb'aan naq laamatk' jun ajwi' chirib'il. 

27Ut eb' li wuqub' chi wakax b'aqeb' ut yib'ru neke'ilok, li xe'elk chaq sa' li ha' 
chirixeb' li xb'een, a'aneb' wuqub' chihab'. Jo'kan ajwi' eb' li wuqub' chi och 
sipotz'eb' ut chaqiheb' xb'aan xtiqwal li iq', a'aneb' wuqub' chihab': reetalil li 
wuqub' chihab' chi we'ej te'wanq moqon. 

28A'an a'in li xinye aawe: li Yos xk'ut chawu li ok re chi xb'aanunkil. 

29Te'chalq wuqub' chihab' chi q'axal xk'ihal ru li awimq, sa' chixjunil li tenamit 
Ejiipt. 

30Ab'anan moqon te'chalq wuqub' chihab' taawanq wi' we'ej, ut taasachq sa' 
xch'ooleb' laj Ejiipt chixjunil li xk'ihal xsahilal li awimq, xb'aan naq li we'ej 
taasachoq re li tenamit: 

31ink'a' chik taa'ilmanq li xk'ihal xsahilal li awimq sa' li tenamit, xb'aan naq 
k'ajo'aq li we'ej. 

32Ka' sut xatmatk'ek: naraj naxye naq ak teneb'anb'il a'in xb'aan li Yos ut li Yos 
tixseeb'a xb'aanunkil. 

33“Jo'kan b'i', at awab'ej, chasik'aq ru junaq winq seeb' xch'ool ut wank xna'leb', 
re tixk'e chi xjolominkil li tenamit Ejiipt. 

34Jo'ka'in naq taab'aanu, at awab'ej: chaxaqab'eb' aj jolominel reheb' li poyanam 
ut chapatz'aq x'o'otqil ru li awimq reheb' laj Ejiipt chiru li wuqub' chihab' 
taawanq wi' xk'ihal sahilal a'an. 

35Eb' laj jolominel te'xxok chixjunil li ru li awimq chiruheb' li chaab'il chihab' 
chalkeb' re, ut sa' laak'ab'a' te'xtam li triiw sa'atqeb' li tenamit ut te'xk'uula. 

36Chi jo'kan taakanaaq chi k'uulanb'il li triiw ut taak'anjelaq cho'q re li tenamit re 
naq ink'a' te'kamq chiru li wuqub' chihab' taawanq wi' li we'ej Ejiipt”, chan laj 
José. 

Laj José kixaqab'aak cho'q ruuchil li awab'ej 

37Laj Parahón ut eb' laj k'anjel chiru ke'xk'ul xch'ool eb' li aatin a'in, 

38ut laj Parahón kixye reheb' laj k'anjel chiru: “Ma tqataw tab'i' junaq winq kama' 
a'in li wank xmusiq' li Yos rik'in?”. 

39Ut kixye re laj José: “Maajun seeb' xch'ool chi moko wank xna'leb' kama' laa'at, 
xb'aan naq li Yos xk'e chanaw chixjunil a'in. 

40Laa'at tatjolominq re linjunkab'al ut chixjunileb' lintenamit te'xpaab' laawaatin. 
Ka'ajwi' link'ojarib'aal ink'a' tink'e aawe”, chan. 

41Kixye ajwi' laj Parahón re laj José: “K'e reetal: xatinxaqab' chi xjolominkil 
chixjunil li tenamit Ejiipt”. 

42Chirix chik a'an laj Parahón kirisi li xmatq'ab' chi ruq', kixk'e chi ruq' laj José, 
kixtiqib' chi q'axal chaab'il rik'in liin ut kixk'e li q'ol yiib'anb'il rik'in oor chi xkux 
laj José. 

43Kixk'e ajwi' chi taqe'k sa' li xkab' xb'eleb'aal ch'iich' ut kixtaqlaheb' winq chi xik 
chiru laj José, japjo'qeb' re chi xyeeb'al: “Wiq'lanqex”. Jo'ka'in naq laj Parahón 
kixxaqab' laj José chi xjolominkil chixjunil li tenamit Ejiipt.  

44Moqon chik laj Parahón kixye re laj José: “Laa'in laj Parahón; ab'anan maajun 
naru tixb'aanu li k'a'aq re ru sa' chixjunil li tenamit Ejiipt wi ink'a' taaye laa'at”, 
chan. 

45Laj Parahón kixk'e aj Safnat-Panéhaj cho'q xk'ab'a' laj José, ut cho'q rixaqil 
kixk'e lix Asnat, xrab'in laj Poti Fera, aj tij aran On. Jo'ka'in naq laj José 
kixaqab'aak xwankil sa' xb'een li tenamit Ejiipt. 

46Lajeeb' xka'k'aal chihab' wank re laj José naq ki'ok chi k'anjelak chiru laj 
Parahón, awab'ej re Ejiipt. Naq laj Parahón kiraqe'k chi aatinak, laj José ki'elk 
rik'in ut kixsuti chixjunil Ejiipt. 

47Q'axal chaab'il ki'elk ru li rawimq li ch'och' chiru li wuqub' chi chaab'il chihab', 

48ut laj José kixch'utub' chixjunil li ru li awimq chiru li wuqub' chihab' a'an: sa' li 
junjunq chi tenamit kixk'uula li ru li awimq li ki'elk sa' li ch'och' wank chi xsutam. 

49Laj José kixb'uyub' li triiw jo' xk'ihal li samahib' chire li palaw: q'axal naab'al ut 
ink'a' kixchoy xb'isb'al xb'aan xk'ihal. 

Eb' li ralal laj José 

50Rub'elaj chaq li we'ej laj José kiwank wiib' li ralal rik'in lix Asnat, xrab'in laj Poti 
Fera, aj tij aran On. 

51Laj José aj Manasés kixk'e cho'q xk'ab'a' li xb'een ralal, xb'aan naq kixye sa' 
xch'ool: “Li Yos xsachok sa' inch'ool chixjunil linrahilal jo' ajwi' chixjunileb' li 
wankeb' sa' rochoch linyuwa'”. 

52Li xkab' ralal, aj Efraín kik'ehe'k cho'q xk'ab'a', xb'aan naq laj José kixye sa' 
xch'ool: “Li Yos xinxk'e chi k'ihank sa' li tenamit xink'ul wi' li rahilal”. 

53Naq ke'raqe'k li wuqub' chihab' kiwank wi' xnimal sahilal aran Ejiipt, 

54ke'xtikib' chalk li wuqub' chihab' chik re li we'ej, jo' yeeb'il chaq xb'aan laj José. 
Kiwank we'ej sa' chixjunileb' li tenamit, ab'an sa' xsutam Ejiipt wank li wa. 

55Naq kichalk xtz'okajikeb' chixjunileb' laj Ejiipt, ke'xpatz' xwaheb' re laj 
Parahón, ut laj Parahón kixye reheb' laj Ejiipt: “Ayuqex rik'in laj José: 
b'aanuhomaq li tixye chaq eere”, chan reheb'. 

56Li we'ej kisutunk sa' chixjunil li ruuchich'och'. Toja' naq laj José kirisi chixjunil 
li xk'uulahom ut kixk'ayi li triiw reheb' laj Ejiipt xb'aan naq q'axal numtajenaq li 
we'ej. 

57Yalaq b'ar sa' ruuchich'och' neke'chalk Ejiipt re xloq'b'al li triiw rik'in laj José, 
xb'aan naq yo chi numtaak li we'ej sa' chixjunil li ruuchich'och'. 

Gn 42 

Eb' li ras laj José ke'wulak Ejiipt 

1Naq laj Jakob kirab'i resil naq wank li triiw aran Ejiipt, kixye reheb' li ralal: 
“K'a'ut naq yal nekeka'ya eerib' cherib'il eerib' arin? 

2Xwab'i resil naq aran Ejiipt wank li triiw. Ayuqex b'i' aran ut loq'omaq chaq qe, 
re naq yo'yooqo ut ink'a' tookamq”, chan. 

3Koheb' b'i' li ras laj José sa' lajeechal chi xloq'b'al xtriiweb' aran Ejiipt, 

4a'ut laj Benjamín, riitz'in laj José, ink'a' kitaqlaak chirixeb' li ras, xb'aan naq laj 
Jakob li xyuwa' kixye: “Mare anchal tixk'ul junaq rahilal”. 

5Koheb' ut li ralal laj Israel chi loq'ok rochb'eeneb' jalaneb' chik li yookeb' chi xik 
Ejiipt, xb'aan naq yo li we'ej sa' xteepal Kanahán. 

6Li nataqlank sa' chixjunil Ejiipt a'an laj José, ut a'an ajwi' li nak'ayink li triiw re 
chixjunil li ruuchich'och'. Naq ke'wulak eb' li ras laj José, ke'xwiq'ib' rib' chiru. 

7Laj José kiril li raseb' ut kixnaw ruheb', ab'an ink'a' kixk'e rib' chi nawe'k; 
kixkawilaatinaheb' ut kixye: “B'ar xexchalk chaq?”. Ke'chaq'ok eb' a'an ut ke'xye: 
“Kanahán xoochalk chaq chi xloq'b'al b'ayaq qatzekemq”, chankeb'. 

8Laj José kixnaw ruheb' li ras, ab'anan ink'a' kinawe'k ru xb'aaneb' a'an. 

9Toja' naq laj José kinaqk sa' xch'ool naq kimatk'ek chirixeb' li ras, ut kixye 
reheb': “Laa'ex aj ch'uukex; xexchalk arin yal re rilb'al b'ar maak'a'eb' wi' aj 
k'aak'alehom re li tenamit”, chan. 

10Ke'chaq'ok eb' a'an: “Ink'a', qaawa'; loq'ok tzekemq xe'chalk wi' eb' laj k'anjel 
chawu. 

11Chiqajunilo laa'o ralalo jun chi yuwa'b'ej ut tiik li qach'ool. Eb' laj k'anjel chawu 
moko aj ch'uukeb' ta”. 

12Kichaq'ok laj José: “Moko yaal ta a'an: li xexchalk wi', a'an rilb'al b'ar maak'a'eb' 
wi' aj k'aak'alehom re li tenamit”, chan. 

13Ke'xye re: “Kab'lajuheb' laj k'anjel chawu: qiitz'in qib' ut jun ajwi' li qayuwa' 
aran Kanahán; ab'an li iitz'inb'ej wan chaq anaqwan rik'in li qayuwa', ut li jun 
chik moko yo'yo ta chik”. 

14Kichaq'ok laj José ut kixye: “Ak xinye eere naq aj ch'uukex. 

15Anaqwan taatz'ilmanq aatin cherix: ninye eere sa' xk'ab'a' laj Parahón naq 
ink'a' tex'elq arin toj reetal taachalq arin leeriitz'in. 

16Taqlahomaq junaq eere re naq tixk'am chaq leeriitz'in, ut laa'ex texkanaaq wan 
sa' tz'alam. Chi jo'kan taanawmanq ma yaal li nekeye. Wi ut ink'a', ch'olch'ooq, sa' 
xk'ab'a' laj Parahón, naq laa'ex aj ch'uukex”. 

17Ke'k'ehe'k sa' tz'alam chixjunileb' chiru oxib' kutan. 

18Sa' rox li kutan laj José kixye reheb': “Laa'in ajwi' ninxiwa ru li Yos. 
B'aanuhomaq li tinye ut texkole'q. 

19Wi yaal naq chaab'il winqex, kanaaq junaq eere chi preexil sa' tz'alam ut laa'ex 
texxik ut teek'am li triiw li q'axal na'ajmank ru sa' leerochoch. 

20Chirix a'an teek'am chaq arin leeriitz'in; jo'kan naq taanawmanq naq yaal li 
nekeye ut ink'a' texkamq”. Jo'kan ke'xb'aanu eb' a'an, 

21ab'anan neke'xyehatq chirib'ileb' rib': “Relik chi yaal naq yooko chi xtojb'al rix 
li xoomaakob'k wi' chiru li qiitz'in, xb'aan naq ink'a' xqak'e reetal li xtoq'ob'aal ru 
naq a'an xtz'aamank x'elajink chiqu. Jo'kan naq xchalk sa' qab'een li rahilal a'in”, 
chankeb'. 

22Toja' naq laj Rubén kixye reheb': “Ma ink'a' tab'i' kinye eere: Meeb'aanu li 
rahilal a'in re li ch'ina'al, ut ink'a' kineepaab'? Ut anaqwan napatz'e'k qe li 
xkik'el!”. 

23Eb' a'an ink'a' ke'xnaw naq laj José naxtaw ru li yookeb' chi xyeeb'al, xb'aan naq 
wank jun aj jalol ru aatin sa' xyanqeb'. 

24Naq kirab'i a'an laj José, kixkanab'eb' junpaat ut ki'ok chi yaab'ak xjunes. Chirix 
chik a'an kisutq'iik chaq ut ki'aatinak rik'ineb'; kixchap laj Simehón ut kixb'ak' 
chiru chixjunileb'. 

Eb' li ralal laj Jakob ke'sutq'iik wi' chik Kanahán 

25Moqon chik laj José kixye naq chinujob'resiiq li xsaakeb' rik'in triiw; 
chiq'ajsimanq ajwi' li xtumineb' sa'eb' li xsaak ut chik'eemanq xtzekemqeb' re li 
xb'eenikeb'. Ut jo'kan ki'uxk. 

26Toja' naq ke'xk'e li riiqeb' sa' xb'eeneb' li xb'uur ut ke'elk aran. 

27Naq ke'wulak sa' jun na'ajej te'xnumsi wi' li q'oqyink, jun reheb' kixte li xsaak 
re xk'eeb'al xwa li xb'uur ut kiril naq wank li xtumin chisa' li xsaak. 

28Tikto kixye reheb' li ras riitz'in: “Xe'xq'ajsi chaq lintumin: waye' sa' linsaak!”. 
Sachaamileb' xch'ool, neke'siksotk naq ke'xye chirib'ileb' rib': “K'a' xaq ru a'in li 
xb'aanu qe li Yos?”. 

29Naq ke'wulak Kanahán wan wi' li xyuwa'eb', koxe'xseeraq'i chixjunil li k'aru 
ke'xk'ul, ut ke'xye re: 

30“Li winq li nataqlank sa' xb'een chixjunil Ejiipt kaw kooraatina ut kixye qe naq 
laa'o aj ch'uuk. 

31Ut laa'o xqaye re: «Laa'o chaab'il winqo, maawa'o aj ch'uuk. 

32Kab'lajuho, qiitz'in qib', ralalo jun chi yuwa'b'ej. Jun qe laa'o maa'ani chik ut li 
jun chik wan chaq anaqwan rik'in li qayuwa' aran Kanahán», chanko re. 

33Toja' naq li winq li nataqlank sa' xb'een chixjunil li tenamit xye qe: «Jo'ka'in naq 
tinnaw naq chaab'il winqex: kanab'omaq junaq eere wik'in, xokomaq li k'aru 
na'ajmank ru sa' leerochoch ut ayuqex. 

34Chirix chik a'an teek'am chaq leeriitz'in. Chi jo'kan tinnaw naq maawa'ex aj 
ch'uuk, chaab'il winqex b'an. Toja' naq tinq'axtesi eere leeriitz'in ut texruuq chi 
b'eek sa' li tenamit chi maak'a'aq eech'i'ch'i'inkil»”. 

35Naq ke'xtikib' xyamtesinkileb' li xsaak, li junjunq kixtaw li xtumin sa' li xsaak: 
k'ajo' naq ke'xiwak eb' a'an jo' ajwi' li yuwa'b'ej naq ke'ril li xtumineb'! 

36Toja' naq laj Jakob, li xyuwa'eb', kixye reheb': “Xemaq' chiwu eb' li walal: 
maa'ani chik laj José, maa'ani laj Simehón ut chirix chik a'in teeraj ajwi' xmaq'b'al 
laj Benjamín chiwu. Chixjunil a'in nalajchalk sa' inb'een ut tinxkamsi!”. 

37Toja' naq laj Rubén kixye re li xyuwa': “Chakamsiiqeb' xkab'ichaleb' li walal wi 
ink'a' tink'am chaq li wiitz'in. Q'axtesi sa' wuq' laj Benjamín ut laa'in tink'am 
chaq wi' chik aawik'in”. 

38Kichaq'ok laj Jakob ut kixye: “Ink'a' taaxik li walal cherix, xb'aan naq kamenaq 
chik li ras ut ka'aj chik a'in xkanaak. Mare k'aru tixk'ul sa' b'e naq yooqex chi xik, 
ut chi jo'kan tineetaqla sa' xna'ajeb' li kamenaq chi ra sa' inch'ool sa' lintiixilal”. 

Gn 43 

Laj Benjamín kik'ame'k Ejiipt 

1Li we'ej yo chi numtaak sa' li ruuchich'och'. 

2Ut naq ke'xchoy li triiw li ke'xk'am chaq Ejiipt, kiyehe'k reheb' xb'aan li 
xyuwa'eb': “Ayuqex wi' chik chi xloq'b'al b'ayaq qatzekemq”. 

3Ab'an laj Judá kixye re: “Ch'olch'o xye chaq qe li winq a'an: «Meek'ut eerib' 
chiwu wi ink'a' eerochb'eenaq leeriitz'in». 

4Wi taataqla li qiitz'in chiqix, tooxik ut toxqaloq' chaq aatriiw; 

5ab'an wi ink'a' taataqla, ink'a' tooxik, xb'aan naq xyehom li winq a'an: «Meek'ut 
eerib' chiwu wi ink'a' eerochb'eenaq leeriitz'in»”. 

6Toja' naq kixye laj Israel: “K'a' put naq xek'am chaq li rahilal a'in sa' inb'een? 
Xeye re li winq a'an naq wank jun chik eeriitz'in”. 

7Ke'chaq'ok eb' a'an ut ke'xye: “A'an kixpatz' qe aniho ut aniheb' li qakomon: «Ma 
toj wank leeyuwa'? Ma toj yo'yo leeyuwa'? Ma wank chik junaq leeriitz'in?», chan. 
Ut laa'o xqasumeheb' li aatin a'an. K'a' tab'i' tqanaw wi' naq tixye ajwi' qe: 
«K'amomaq chaq leeriitz'in?»”. 

8Ut laj Judá kixye re laj Israel, li xyuwa': “Kanab' li ch'ina'al chi xik chiwix. 
Kanab'o chi xik re naq yo'yooqo ut ink'a' tookamq laa'o, laa'at ut eb' li qakok'al. 

9Matk'oxlak: laa'in tinchaq'oq chirix li al; we laa'in taapatz'. Wi ink'a' tink'am 
chaq ut tolink'ut chawu, wanq inmaak chawu chi junelik. 

10K'oxla chi us: wi ink'a' ta xqab'ay qib', ak yooko raj chaq chi sutq'iik sa' li honal 
a'in”, chan. 

11Toja' naq laj Israel, li xyuwa'eb', kixye reheb': “Wi maak'a' xja'lenkil, 
b'aanuhomaq. K'amomaq sa' leechakach li q'axal chaab'il na'elk sa' li qatenamit 

ut k'amomaq xsimaatan li winq a'an: b'ayaq xq'ol sununkil che', b'ayaq xya'al 
kab', miir ut sununkil b'an ut b'ayaq ki'il q'een. 

12Teek'am ajwi' cherix ka' wa chik xk'ihal li tumin: chi jo'kan teeq'ajsi rik'in 
eeruq' li tumin li xchalk sa' leesaak. Mare anchal yal xe'sachk sa' xch'ool. 

13K'amomaq b'i' leeriitz'in cherix ut ayuqex chi junpaat wan wi' li winq a'an. 

14A' taxaq li Nimajwal Yos chitenq'anq eere re naq usilal teetaw chiru li winq 
a'an: chirach'ab' taxaq leeriitz'in jun chik jo' ajwi' laj Benjamín. Ut laa'in k'a' ta ru 
tinye? Wi te'sachq chiwu eb' li walal, maak'a' xja'lenkil”, chan laj Jakob. 

15Toja' naq ke'xk'am li simaatan, ka' wa chik xk'ihal li tumin ut ke'xk'am ajwi' laj 
Benjamín; ke'xchap xb'eheb', koheb' Ejiipt ut koxe'xk'ut rib' chiru laj José. 

16Naq laj José kiril laj Benjamín rochb'eeneb', kixye re laj tenq' re: “K'ameb' li 
winq a'in sa' kab'l, kamsi junaq xul ut taak'uub', xb'aan naq wa'leb' te'wa'aq 
wochb'eeneb'”, chan. 

17Li winq kixb'aanu jo' kiyehe'k re xb'aan laj José ut kixk'ameb' li winq sa' 
rochoch laj José. 

18Ab'anan naq ke'k'ame'k sa' rochoch laj José, ke'ok xxiweb' ut ke'xye: “Xb'aan li 
tumin xq'ajsimank qe junxil sa' li saak naq xoohe'xk'am chaq arin: re naq 
toot'ane'q sa' junaq ra'al, toohe'xchap ut tookanaaq chi munil qochb'eeneb' li 
qab'uur”, chankeb'. 

19Ke'jilok chi xk'atq laj tenq' re laj José ut ke'xye re chire li kab'l: 

20“Wa', chakuy qamaak. Xook'ulunk xb'ensut arin chi loq'ok tzekemq. 

21Ab'an naq xoowulak sa' jun na'ajej re xnumsinkil li q'oqyink ut xqate li qasaak, 
li junjunq xtaw xtumin sa' li xsaak, chi tz'aqal re ru. Ut anaqwan xqak'am chaq 
qik'in. 

22Xqak'am ajwi' chaq qatumin re xloq'b'al qatzekemq. Ab'an ink'a' naqanaw ani 
ta xk'ehok li tumin sa' li qasaak”. 

23Kixye a'an: “Li tuqtuukilal chiwanq eerik'in! Mexxiwak. LeeYos ut li xYos 
leeyuwa' xk'ehok li loq'laj tumin a'in sa' leesaak. Ak ink'ulum li tumin xetoj wi' 
leetriiw”. Ut kirach'ab' chaq laj Simehón reheb'. 

24Chirix chik a'an kiroksiheb' sa' rochoch laj José, kixk'e xha'eb' re te'xch'aj li 
roqeb', ut kixk'e ajwi' xwaheb' li xb'uur. 

25Toja' naq eb' a'an, naq yookeb' chi royb'eninkil xk'ulunik laj José sa' wa'leb', 
ke'xkawresi li xmaatan, xb'aan naq ke'rab'i resil naq aran te'wa'aq. 

26Naq ki'ok laj José sa' kab'l, ke'xk'ut li xmaatan li ke'xk'am chaq ut ke'xk'utzub' 
rib' toj chiru ch'och'. 



89 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

27A'an kixk'e xsahileb' xch'ool ut kixpatz' reheb': “Ma toj yo'yo leetiixil yuwa' li 
xeseeraq'i we?”. 

28Ke'chaq'ok eb' a'an: “Kaw laj k'anjel chawu, li qayuwa', ut toj yo'yo”, chankeb'. 
Ut ke'xwiq'ib' rib' chiru. 

29Toja' naq laj José kixtaqsi li rilob'aal ut kiril laj Benjamín li riitz'in, xyum li xna', 
ut kixye: “Ma a'an leeriitz'in li xeye we? Li Yos chi'osob'tesinq aawe, at walal!”, 
chan. 

30Tikto ki'elk laj José xb'aan naq yaab'ak traj sa' xk'ab'a' xsahil xch'ool chi rilb'al 
li riitz'in; ut naq ki'ok sa' li xwarib'aal, kiyaab'ak aran. 

31Chirix chik a'an kixch'aj li ru, ki'elk chaq ut yal tixkuy li xyaab' naq kixye: 
“K'amomaq chaq li tzekemq”. 

32Ke'xk'am chaq li tzekemq, jalan jalanq li na'ajej te'xk'e raj wi' chi wa'ak laj José, 
eb' li ras ut eb' laj Ejiipt li ke'wa'ak rochb'een (xb'aan naq eb' laj Ejiipt ink'a' naru 
te'wa'aq rochb'eeneb' laj Hebreo: xnimal maak a'an cho'q reheb'). 

33Ke'k'ojlaak chiru laj José jo' chanru xchihab'eb', chalen li asb'ej toj rik'in li 
iitz'inb'ej, ut chixjunileb' neke'xka'ya rib' chirib'il rib' chi sachsookeb' xch'ool. 

34Laj José kixtaqla xjek'inkil cho'q reheb' li tzekemq wank sa' meex, ab'an li 
kitz'aqk laj Benjamín a'an oob' wa chik xk'ihal chiru xtzekemqeb' li ras. Ke'uk'ak 
chi us ut k'ajo' naq ke'saho'k sa' xch'ool chixjunileb' rochb'een a'an. 

Gn 44 

Li xsek' laj José sa' li xsaak laj Benjamín 

1Toja' naq laj José kixye re laj tenq' re: “Nujob'resi li xsaakeb' li winq a'in, 
jo'ch'inal jo'nimal truuq te'xk'am, ut taak'e xtumin li junjunq sa' li xsaak. 

2Ut linsek' yiib'anb'il rik'in plaat taak'e sa' xsaak li iitz'inb'ej rochb'een xtuminal 
li xloq'om”. Ut a'an kixb'aanu jo' kiyehe'k re xb'aan laj José. 

3Naq kisaqewk, ke'chaq'rab'iik li winq rochb'eeneb' li b'uur. 

4Ab'anan, ka'ajwi' ke'elk sa' li tenamit ut ink'a' ajwi' najt te'wulaq, naq laj José 
kixye re laj tenq' re: “Xaqlin ut ayu chirixeb' li winq a'an. Naq toxaataweb', taaye 
reheb': «K'a'ut naq xereeqaju li usilal rik'in maa'usilal? 

5Ma maawa' tab'i' a'in li x'uk'leb' sek' laj eechal we, li nak'anjelak chiru re 
q'ehink? K'ajo' xyib'al ru li xeb'aanu»”. 

6Naq a'an koxtaweb', kiraatinaheb' jo' chanru yeeb'il re xb'aan laj José, 

7ut eb' a'an ke'xsume: “K'a'ut naq nakat-aatinak chi jo'kan? Maajun wa laa'o 
tqab'aanu a'in! 

8K'e reetal, xqak'am chaq chiqix toj Kanahán li tumin li xqataw sa' li qasaak. Chan 
put ru naq tqelq'a raj plaat malaj oor sa' rochoch laj eechal qe? 

9Wi junaq qe laa'o taatawmanq li sek' sa' li xsaak, chikamsiiq ut laa'o ajwi' 
tookanaaq cho'q aj mun sa' rochoch laj eechal qe”, chankeb'. 

10Kixye laj tenq' re laj José: “Us. Chi'uxmanq jo' xeye: li taatawe'q wi' li sek', 
taakanaaq cho'q aj mun sa' li wochoch, ut laa'ex naru texxik”, chan. 

11Eb' a'an chi junpaat ke'xkub'si li xsaakeb' chiru ch'och' ut li junjunq kixhit li 
xsaak. 

12Laj tenq' re laj José kixtikib' sik'ok sa' xsaak li asb'ej toj kiraqe'k rik'in li 
iitz'inb'ej, ut kitawmank li sek' sa' xsaak laj Benjamín! 

13Toja' naq eb' a'an ke'xq'ich li raq'eb', ke'xb'ak' wi' chik chixjunqaleb' li riiqeb' 
chirixeb' li b'uur ut ke'sutq'iik sa' li tenamit. 

14Laj Judá ut eb' li riitz'in ke'ok sa' rochoch laj José li toj wank aran, ut 
koxe'xhupub' rib' chiru. 

15Ab'an laj José kixye reheb': “K'aru xeb'aanu? Ma ink'a' nekenaw naq junaq winq 
kama' laa'in ch'olch'o naq naq'ehink?”. 

16Kixye laj Judá: “K'a' ta wi' ru tqaye aawe, chanru too'aatinaq, k'aru tqaye re 
xkolb'al qib'? Kutan saqenk chiru li Yos k'aru xoomaakob'k wi'. Ut we'ko arin 
cho'q aj mun chiru laj eechal qe, jo' laa'o jo' ajwi' li xtawmank wi' li sek'”. 

17Ab'an laj José kixye: “Maajun wa tinb'aanu a'in! Li xtawmank wi' li sek', a'an 
taakanaaq cho'q aj mun sa' li wochoch; ut laa'ex texq'ajq wan wi' leeyuwa' chi 
maak'a'aq eech'a'ajkilal”. 

Laj Judá ki'aatinak chirix laj Benjamín 

18Toja' naq laj Judá kijilok chi xk'atq laj José ut kixye re: “Chinaakuy, at qaawa'. 
Tinye jun t'orolaq li raatin sa' xxik linqaawa'. Matjosq'o'k sa' inb'een xb'aan naq 
laa'at jo'kat laj Parahón. 

19Laa'at xapatz' qe: «Ma wank leeyuwa' malaj junaq leeriitz'in?». 

20Ut laa'o xqaye: «Hehe', wank qayuwa', tiix aj chik, ut wank ajwi' jun ralal toj 
saaj li kiyo'laak sa' xtiixilal. Jun chik ralal, asb'ej chiru a'an, kikamk; ka'aj chik 
a'an xkanaak sa' xyanqeb' li ralal li xna', ut q'axal raaro xb'aan li xyuwa'». 

21Toja' naq laa'at xaye qe: «K'amomaq chaq re naq twil ru». 

22Ut laa'o xqasume: «Maamin taaruuq naq li al tixkanab' chaq li xyuwa': wi 
tixkanab', ch'olch'o naq taakamq li yuwa'b'ej». 

23Ab'anan laa'at xaye qe: «Wi ink'a' taachalq leeriitz'in cherix, ink'a' chik teeril 
wu». 

24“Jo'kan b'i', naq xoosutq'iik rik'in li qayuwa', xoxqaye re chixjunil laayehom. 

25Ut li qayuwa' xye qe: «Ayuqex wi' chik chi xloq'b'al b'ayaq qatzekemq». 

26Toja' naq laa'o xqaye re: «Ink'a' naru tooxik wi ink'a' taaxik chiqix li qiitz'in. 
Ka'ajwi' wi toorochb'eeni a'an, truuq tooxik». 

27Toja' naq li qayuwa' xye qe: «Laa'ex nekenaw naq li wixaqil wiib' ajwi' li walal 
xk'e we. 

28Li jun xkoho ut laa'in xink'oxla: Ch'olch'o naq jun josq' aj xul xt'upink re. Ut 
chalen toj anaqwan ink'a' chik wilom ru. 

29Ut wi anaqwan teemaq' ajwi' a'in chiwu ut tixk'ul junaq rahilal, eemaak laa'ex 
naq tinkub'eeq sa' xna'ajeb' li kamenaq chi ra sa' inch'ool sa' lintiixilal». 

30-31“Wi anaqwan tinwulaq wan wi' linyuwa' chi ink'a' qochb'eenaq li al, ch'olch'o 
naq ka'ajwi' taaril naq maa'ani li al qochb'een, taakamq. Q'axal naxik xch'ool 
linyuwa' chirix li al, ut laa'o wank qe wi li qayuwa' taakamq sa' xtiixilal xb'aan 
xrahil xch'ool. 

32Laa'in xinxokok chaq re li al chi xk'atq li xyuwa', rik'in li aatin a'in: «Wi ink'a' 
tulinq'ajsi aawe, twanq inmaak chawu chi junajwa». 

33Jo'kan b'i', kanaaqin laa'in chi k'anjelak chawu cho'q reeqaj li wiitz'in ut xikaq li 
al chirixeb' li ras. 

34Xb'aan naq chan ta ru tinxik laa'in wan wi' linyuwa' wi ink'a' wochb'eenaq li al? 
Ink'a' nawaj rilb'al li rahilal taachalq sa' xb'een linyuwa'”. 

Gn 45 

Laj José kixk'e rib' chi xnaweb' li ras 

1Laj José ink'a' chik kixkuy li xyaab' chiruheb' li xaqxookeb' chi xk'atq, ut kixye: 
“Isihomaq chixjunileb' chiwu!”, chan. Maajun chik kikanaak rik'in naq kixk'e rib' 
chi xnaweb' li ras. 

2Toja' naq kixjap re chi yaab'ak; ut ki'ab'iik xb'aaneb' laj Ejiipt jo'wi' xb'aaneb' li 
wankeb' sa' rochoch laj Parahón. 

3Kixye laj José reheb' li ras: “Laa'in laj José. Ma toj yo'yo linyuwa'?”. Sachaamileb' 
xch'ool eb' li ras chi rilb'al ru: ink'a' chik ke'ruhank xsumenkil. 

4Ab'an laj José kixye reheb' li ras: “Kimqex, jilonqex chaq”, chan. Ke'jilok chi 
xk'atq ut a'an kixye: “Laa'in laj José leeriitz'in li kek'ayi reheb' laj Ejiipt. 

5Ab'anan anaqwan miraho'k leech'ool chi moko chexjosq'o'q rik'in naq xineek'ayi 
chaq, xb'aan naq kolok yu'am xinxtaqla wi' chaq li Yos arin, cheru laa'ex. 

6Ak xkab' chihab' anaqwan xtiklajik li we'ej sa' li na'ajej a'in ut toj oob' chihab' 
chik ink'a' taa'uxq awk chi moko q'olok. 

7Li Yos xtaqlank chaq we arin xb'enwa cheru laa'ex re naq ink'a' taa'oso'q 
leeriyajil sa' ruuchich'och', ut re ajwi' xkolb'al leeyu'am rik'in xnimal kolb'a ib'. 

8Jo'kan b'i', moko laa'ex ta li xextaqlank chaq we arin, a' b'an li Yos. Ut a'an 
xinxxaqab' cho'q aj ilol re laj Parahón, cho'q aj eechal re chixjunil li xjunkab'lal ut 
cho'q aj jolominel re chixjunil Ejiipt. 

9Ayuqex b'i' chi junpaat rik'in linyuwa' ut toxeeye re: «Jo'ka'in xye chaq laj José 
laawalal: Li Yos xk'ehok we cho'q aj eechal re chixjunil Ejiipt. Kim chi junpaat ut 
maab'ay chaq aawib'. 

10Tatkanaaq sa' li na'ajej Gosen, nach' chik wik'in, aawochb'eeneb' laawalal, laawi 
aamam, eb' laakarneer, laawakax ut chixjunil li k'aru wank aawe. 

11Laa'in tink'ehoq aawa aawuk'a' arin re naq ink'a' texkanaaq sa' rajb'al ru laa'at 
ut chixjunil laajunkab'lal, xb'aan naq toj oob' chihab' chik taawanq li we'ej».  

12Anaqwan rik'in leeru yookex chi rilb'al laa'ex jo' ajwi' laj Benjamín, li wiitz'in, 
naq laa'in tz'aqal li yookin chi aatinak eerik'in. 

13Yehomaq re linyuwa' chanru linwankil arin Ejiipt jo' ajwi' jo'ch'inal jo'nimal li 
xeril. Seeb'ahomaq eerib' ut k'amomaq chaq linyuwa' arin”. 

14Laj José kixq'alu chi xkux laj Benjamín, li riitz'in, ut ki'ok chi yaab'ak; yo ajwi' 
chi yaab'ak laj Benjamín rochb'een. 

15Chirix chik a'an kixtz'ub' ru chixjunileb' li ras, yo chi yaab'ak sa' xb'eeneb'; toja' 
naq eb' li ras ke'ok chi seeraq'ik rik'in. 

16Kiwulak resil sa' rochoch laj Parahón naq ke'wulak eb' li ras laj José rik'in. 
K'ajo' naq ke'saho'k sa' xch'ool laj Parahón ut eb' laj k'anjel chiru chi rab'inkil 
a'an. 

17Kixye ut laj Parahón re laj José: “Ye reheb' laawas: «B'aanuhomaq chi jo'kan: 
k'ehomaq riiq leeb'uur ut ayuqex chi junpaat Kanahán; 

18k'amomaq chaq leeyuwa' ut leejunkab'al. Chalqex wik'in ut laa'in tink'e eere 
chixjunil li q'axal chaab'il wank arin Ejiipt ut taawanq ajwi' leechaab'il tzekemq 
sa' lintenamit. 

19K'amomaq leeb'eleb'aal ch'iich' li wankeb' arin Ejiipt. Ut a'an taak'anjelaq 
cheru re xk'amb'al chaq leekok'al, leerixaqil, jo' ajwi' leeyuwa'. Chalqex 

20ut mexk'oxlak chirix li k'aru eere teekanab' Kanahán, xb'aan naq arin li 
xchaab'ilal chixjunil Ejiipt taakanaaq cho'q eere»”. 

Ke'sutq'iik Kanahán 

21Jo'kan ke'xb'aanu eb' li ralal laj Israel; ut laj José kixk'eheb' xb'eleb'aal ch'iich' 
jo' kichaq'rab'iik wi' xb'aan laj Parahón, kixk'eheb' ajwi' xtzekemq re li 
xb'eenikeb'. 

22Kixk'e jun sumal chi aq'ej re li junjunq, ab'an re laj Benjamín kixk'e o'lajuk'aal 
(300) xtumin plaat ut oob' sumal li raq'. 

23Cho'q re li xyuwa' kixtaqla lajeeb' li b'uur li ke'iiqank re li q'axal chaab'il na'elk 
Ejiipt ut lajeeb' ixqi b'uur li ke'iiqank re li triiw, wa ut tzekemq re xchalik li 
xyuwa'. 

24Moqon chik kixchaq'rab'iheb' li ras ut, naq ak yookeb' chi xik, kixye reheb': 
“Meewech'i eerib' sa' b'e”, chan. 

25Ke'elk Ejiipt ut ke'wulak Kanahán wan wi' laj Jakob, li xyuwa'eb', 

26ut koxe'xye re: “Toj yo'yo laj José! A'an li nataqlank sa' xb'een chixjunil li 
tenamit Ejiipt”, chankeb'. Naq kirab'i resil li ralal, mem kikanaak laj Jakob, xb'aan 
naq ink'a' kixpaab' li k'aru kiyehe'k re xb'aaneb' li ralal. 

27Toja' naq ke'xye wi' chik chixjunileb' li aatin kixye laj José ut, naq kirileb' li 
b'eleb'aal ch'iich' li kixtaqla chaq laj José re xk'amb'al, kik'ulunk xch'ool laj Jakob, 
li xyuwa'eb'. 

28Ut kixye: “Tz'aqalaq a'in! Toj yo'yo laj José li walal. Tinxik chi rilb'al ru rub'elaj 
linkamik”, chan. 

Gn 46 

Laj Jakob kiwulak Ejiipt 

1Laj Israel ki'elk aran ut kixk'am chirix chixjunil li k'aru wank re. Naq kiwulak 
Berseba, kimayejak chiru li xYos laj Isahak li xyuwa'. 

2Sa' ajwi' li q'oqyink a'an li Yos kixk'ut rib' chiru laj Israel sa' moy u ut kixye re: 
“Jakob, Jakob”, chan re. Kichaq'ok a'an: “We'kin”, chan. 

3Toja' naq li Yos kixye re: “Laa'in li Yos, xYos laayuwa'. Matxiwak chi xik Ejiipt, 
xb'aan naq aran twisi aawik'in jun xnimal ru tenamit. 

4Laa'in tinxik aawochb'een aran Ejiipt, ut laa'in ajwi' tinsutq'isinq chaq aawe 
arin. Laj José taatz'apoq re xsa' laawu”. 

5Toja' naq laj Jakob ki'elk Berseba ut eb' li ralal ke'xtaqsi li xyuwa'eb' 
rochb'eeneb' li xkok'al ut eb' li rixaqil sa'eb' li b'eleb'aal ch'iich' taqlanb'ileb' chaq 
xb'aan laj Parahón. 

6Ke'xk'am ajwi' eb' li xketomq ut jo'ch'inal jo'nimal li ke'reechani chaq Kanahán, 
ut koheb' aran Ejiipt. Laj Jakob kixk'am chirix chixjunil li xjunkab'al: 

7eb' li ralal ut eb' li xrab'in, jo' ajwi' eb' li ri xmam. Chixjunileb' koheb' chirix aran 
Ejiipt. 

8A'aneb' a'in li xk'ab'a'eb' li ralal xk'ajol laj Israel li koxe'okaq Ejiipt: laj Jakob ut 
eb' li ralal xk'ajol. Laj Rubén a'an li xb'een alalb'ej, 

9ut eb' li ralal laj Rubén: laj Enok, laj Palú, laj Jesrón ut laj Karmí. 

10Eb' li ralal laj Simehón: laj Yemuel, laj Yamín, laj Ohad, laj Yakín, laj Sójar ut laj 
Saúl li kiyo'laak rik'in li ixq aj Kanahán. 

11Eb' li ralal laj Leví: laj Kersón, laj Kehat, laj Merarí. 

12Eb' li ralal laj Judá: laj Er, laj Onán, laj Selá, laj Perés ut laj Séraj (ab'anan laj Er 
ut laj Onán ak ke'kamk chaq Kanahán), ut eb' li ralal laj Parés: laj Jesrón ut laj 
Jamul. 

13Eb' li ralal laj Isakar: laj Tolá, laj Puhá, laj Yasub ut laj Simrón. 

14Eb' li ralal laj Sabulón: laj Séred, laj Elón ut laj Yajlel. 

15A'aneb' a'in li ralal laj Jakob rik'in lix Liiy li ke'yo'laak Padán-Aram; kiwank 
ajwi' jun xrab'in, xDina xk'ab'a'. Oxlaju xka'k'aaleb' chixjunileb' li ralal ut eb' li 
xrab'in. 

16Li ralaleb' laj Gad a'aneb' a'in: laj Sepón, laj Jakí, laj Suní, laj Esbón, laj Erí, laj 
Arodí ut laj Arelí. 

17Eb' li ralal laj Aser a'aneb' a'in: laj Imná, laj Isbá, laj Isbí, laj Beriá ut lix Séraj, 
ranab' eb' a'in. Eb' li ralal laj Beriá a'aneb' a'in: laj Jéber ut laj Malkiel. 

18A'aneb' a'in li ralal laj Jakob rik'in lix Silpá, li kik'ehe'k re xb'aan laj Labán cho'q 
aj k'anjel chiru lix Liiy li xrab'in. Waqlajuheb' li ralal laj Jakob li ke'yo'laak rik'in li 
ixq a'an. 

19Eb' li ralal laj Jakob rik'in lix Rakel, li rixaqil, a'aneb' a'in: laj José ut laj 
Benjamín. 

20Laj José kiwank wiib' li ralal aran Ejiipt rik'in lix Asnat, xrab'in laj Poti Fera, aj 
tij aran On: laj Manasés ut laj Efraín xk'ab'a'eb'. 

21Eb' li ralal laj Benjamín a'aneb' a'in: laj Belá, laj Béker, laj Asbel, laj Kerá, laj 
Nahamán, laj Ejí, laj Ros, laj Mupín, laj Jupín ut laj Ard. 

22A'aneb' a'in li ralal laj Jakob rik'in lix Rakel: chixjunileb' a'in kaalajuheb' chi 
alalb'ej. 

23Li ralal laj Dan a'an laj Jusín. 

24Eb' li ralal laj Neftalí a'aneb' a'in: laj Yajsel, laj Juní, laj Yéser ut laj Salún. 

25A'aneb' a'in li ralal laj Jakob rik'in lix Bilhá li kik'ehe'k xb'aan laj Labán cho'q aj 
k'anjel chiru lix Rakel li xrab'in: a'aneb' a'in li ke'yo'laak rik'in. Chixjunileb' a'an 
wuqub'eb' chi alalb'ej. 

26Chixjunileb' li koxe'okaq Ejiipt rochb'eeneb' laj Jakob, eb' li tz'aqal ralaleb' (chi 
ink'a' k'eeb'ileb' sa' ajl li rixaqileb' li ralaleb' laj Jakob), chixjunileb' a'an waqib' 
xkaak'aaleb' (66) chi alalb'ejeb'. 

27Wiib'eb' li ralal laj José ke'yo'laak Ejiipt. Chixjunileb' li koxe'okaq Ejiipt, 
yo'lajenaqeb' sa' rochoch laj Jakob, lajeeb' xkaak'aaleb' (70) chixjunileb'. 

Laj Jakob ut laj José ke'xtaw rib' 

28Laj Israel kixtaqla laj Judá chi uub'ej chi xpatz'b'al re laj José naq a'an xb'enwa 
taawulaq Gosen chi xk'ulb'al. Naq koxe'okaq eb' a'an sa' li na'ajej Gosen, 

29laj José kixb'ak' li xb'eleb'aal ch'iich' chirixeb' li kawaay ut koho Gosen chi 
xk'ulb'al laj Israel, li xyuwa'. Naq kiril ru, kixq'alu chi xkux ut k'ajo' naq kiyaab'ak 
sa' xb'een xkux. 

30Toja' naq kixye laj Israel re laj José: “Anaqwan truuq tinkamq xb'aan naq xwil 
aawu, ut yaal naq toj yo'yookat”, chan. 

31Chirix chik a'an kixye laj José reheb' li ras ut reheb' chixjunil li wankeb' sa' 
rochoch li xyuwa': “Xik we chi xyeeb'al resil re laj Parahón: «Xe'k'ulunk wik'in eb' 
li was ut eb' li xe'wank sa' rochoch linyuwa' aran Kanahán, 

32ut xe'xk'am chaq eb' li xkarneer, xwakax ut chixjunil li k'aru wank reheb', 
xb'aan naq a'aneb' aj k'aak'alenel karneer ut aj ilol ketomq». 

33Naq laj Parahón texxb'oq ut tixpatz' eere: «K'aru li k'anjel nekeb'aanu?», cha'aq, 

34teeye re: «Chalen chaq sa' qakach'inal laa'o aj k'aak'alenel ketomq; jo'kaneb' 
ajwi' chaq eb' li qaxe'toonil yuwa'», cha'qex. Chi jo'kan truuq texkanaaq sa' li 
na'ajej Gosen”, chan laj José. Xb'aan naq eb' laj Ejiipt xik' neke'ril chixjunileb' laj 
k'aak'alenel ketomq. 

Gn 47 

Laj Jakob chiru laj Parahón 

1Kiwulak laj José rik'in laj Parahón ut kixye re: “Linyuwa', eb' li was, eb' li 
xkarneer, li xwakax ut chixjunil li k'aru reheb' xe'chalk chaq toj Kanahán ut 
anaqwan wankeb' sa' li na'ajej Gosen”. 

2Chirix chik a'an kixsik' oob' sa' xyanqeb' li ras, kixk'ameb' chirix ut koxk'uteb' 
chiru laj Parahón. 

3Ut laj Parahón kixpatz' reheb' li ras laj José: “K'aru li k'anjel nekeb'aanu?”, chan. 
Ke'chaq'ok eb' a'an ut ke'xye: “Laa'o aj k'aak'alenel ketomq; jo'kaneb' ajwi' li 
qaxe'toonil yuwa'”. 

4Ke'xye ajwi' re laj Parahón: “Xoochalk chi wank sa' li ch'och' a'in, xb'aan naq 
k'ajo' li we'ej aran Kanahán ut maak'a' li raxpim cho'q reheb' li qaketomq. 
Chakuy qamaak, naqatz'aama chawu naq toohaakanab' chi wank sa' li na'ajej 
Gosen”, chankeb'. 

5Toja' naq laj Parahón kixye re laj José: “Laayuwa' ut eb' laawas xe'k'ulunk 
aawik'in. 

6Wank chawu chixjunil li tenamit Ejiipt: kanab'eb' b'i' laayuwa' ut eb' laawas chi 
hilank wan wi' li xq'emal ch'och'. Che'hilanq sa' li na'ajej Gosen ut, wi laa'at 
nakanaw naq sa' xyanqeb' wankeb' li neke'xnaw xk'anjel, chaxaqab'eb' cho'q 
xb'eenileb' laj ilol ketomq, sa' xb'een li k'aru wank we”, chan. 

Sa' li na'ajej Gosen 

7Chirix a'an laj José kiroksi laj Jakob li xyuwa' ut koxk'ut chiru laj Parahón, ut laj 
Jakob kirosob'tesi laj Parahón: 

8“Jarub' chihab' wank aawe?”, chan laj Parahón re laj Jakob. 

9Kichaq'ok laj Jakob ut kixye: “Lajeeb' xwuqk'aal (130) chihab' li wokik chi b'eek 
laa'in yalaq b'ar. Naab'al rahilal xink'ul sa' linyu'am ut ink'a' k'iheb' linchihab' jo' 
li xchihab'eb' linxe'toonil yuwa' naq ke'wank sa' ruuchich'och'”. 

10Laj Jakob kirosob'tesi wi' chik laj Parahón ut ki'elk rik'in. 

11Laj José kixpaab' li kiyehe'k re xb'aan laj Parahón: kixk'e xna'ajeb' li ras ut li 
xyuwa' sa' li ch'och' q'axal chaab'il re Ejiipt, sa' xteepal Ramsés. 

12Kixk'e ajwi' xtzekemq li xyuwa', eb' li ras ut chixjunil li xjunkab'lal li xyuwa'. 

K'aru kixk'uub' laj José chirix li ch'och' 

13Maak'a' li wa sa' chixjunil li tenamit xb'aan naq yo chi numtaak li we'ej, ut eb' 
laj Ejiipt jo'wi' eb' laj Kanahán kamkatqeb' re xb'aan li we'ej. 

14Toja' naq laj José kixch'utub' chixjunil li tumin li xe'xtoj wi' li triiw eb' laj Ejiipt 
ut eb' laj Kanahán, ut koxk'uula sa' rochoch laj Parahón. 

15Naq kilajk li tumin sa' xsutam Ejiipt ut Kanahán, jun chalikeb' chixjunileb' laj 
Ejiipt rik'in laj José chi xyeeb'al re: “K'e qawa. K'a'ut naq tookamq chawu arin 
anaqwan naq xlajk li qatumin?”, chankeb'. 

16Ut laj José kixye reheb': “Wi maak'a' leetumin, k'amomaq chaq leeketomq ut 
tink'e eewa cho'q reeqaj leeketomq”. 

17Toja' naq ke'xk'am chaq li xketomqeb', eb' li xkawaay, eb' li xkarneer, eb' li 
xwakax ut eb' li xb'uur rik'in laj José, ut laj José kixk'eheb' xwa cho'q reeqaj, chiru 
chixjunil li chihab' a'an. 

18Naq kiraqe'k li chihab' a'an, ke'wulak wi' chik rik'in laj José ut ke'xye re: “Ink'a' 
tqamuq chawu naq xlajk li qatumin; jo'kan ajwi' li qaketomq ak aaweheb' chik. 
Maak'a' chik k'aru tqayeechi'i aawe; ka'aj chik eb' li qoq quq' ut li qach'och'. 

19Ink'a' naru tookamq chawu. Choohaaloq' laa'o ut li qach'och' cho'q xtz'aq li 
qawa. Laa'o tookanaaq cho'q aj mun chiru laj Parahón ut tqak'anjela li qach'och' 
cho'q re a'an. Ab'an chak'e qiyaj re naq yo'yooqo ut ink'a' tookamq; ink'a' naqaj 
naq li qach'och' taakanaaq chi maak'a'aq awimq chiru”, chankeb'. 

20Toja' naq laj José kireechani chixjunil li ch'och' sa' xsutam Ejiipt cho'q re laj 
Parahón, xb'aan naq chixjunileb' laj Ejiipt ke'xk'ayi li xch'och'eb' xb'aan li we'ej li 
yo chi numtaak aran. Chi jo'kan li ch'och' kikanaak cho'q re laj Parahón 

21ut chixjunileb' li tenamit ke'kanaak cho'q aj mun, chalen sa' xmaril Ejiipt toj sa' 
li junpak'al chik. 

22Ka'ajwi' li xch'och'eb' laj tij ink'a' kireechani, xb'aan naq usilanb'ileb' laj tij 
xb'aan jun xchaq'rab' laj Parahón ut neke'tzekank jo' naxye li chaq'rab' a'an. 
Jo'kan naq ink'a' ke'xk'ayi li xch'och'eb'. 

23Toja' naq laj José kixye reheb' li tenamit: “K'ehomaq reetal naq xexweechani 
anaqwan cho'q re laj Parahón, jo' laa'ex jo' ajwi' leech'och'. Waye' eeriyaj: awqex 
sa' li ch'och' 

24ut moqon, sa' xq'ehil li q'olok, teek'e li ro' jachal re laj Parahón ut li kaahib' 
raqal chik te'kanaaq cho'q eere, re teeraw sa' li ch'och' ut textzekanq laa'ex, 
leekok'al jo'wi' chixjunileb' li wankeb' sa' leejunkab'al”, chan Laj José. 

25Ke'chaq'ok eb' a'an ut ke'xye: “Xakol li qayu'am. Chiqataw taxaq usilal chawu ut 
laa'ohaq chik aj mun chiru laj Parahón”, chankeb'. 

26Toja' naq laj José kixk'e jun chaq'rab' sa' li tenamit Ejiipt li wank chalen toj 
anaqwan: li xk'eeb'al re laj Parahón li ro' jachal ru li awimq; ka'aj chik li 
xch'och'eb' laj tij ink'a' ki'eechaniik xb'aan laj Parahón. 

Laj Jakob kixchaq'rab'i laj José 

27Eb' laj Israel ke'kanaak sa' li na'ajej Gosen, sa' xteepal Ejiipt; ke'na'ajunk aran, 
ke'wank ralal xk'ajol ut k'ajo' naq ke'k'ihank. 

28Wuqlaju chihab' kiyo'yook laj Jakob aran Ejiipt ut chixjunil li xyu'am laj Jakob 
a'an wuqub' xwaqxaqk'aal (147) chihab'. 

29Naq yo chi wulak xq'ehil li xkamik, laj Israel kixb'oq laj José li ralal ut kixye re: 
“Wi usilal xintaw chawu, k'e laawuq' rub'el li wa' ut ye sa' jurament naq 
taab'aanu li ok we chi xtz'aamankil. B'aanu usilal, minaamuq arin Ejiipt! 

30Naq tinq'ajq tinsutq'iiq rik'ineb' linna' linyuwa', chinaawisi arin Ejiipt ut 
toxinaamuq chaq sa' li xmuqleb'aaleb' a'an”. Kichaq'ok laj José: “Tinb'aanu jo' 
xaye we”, chan. 

31Kixye laj Israel: “Ye rik'in jurament”. Laj José kixye li xjurament. Toja' naq laj 
Israel kixxulub' li xjolom sa' xb'een xjolomil li xch'aat. 

Gn 48 

Laj Jakob kirosob'tesi laj Efraín ut laj Manasés 

1Moqon chik ke'xye re laj José: “Ab'i, yaj laayuwa'”. Naq kirab'i a'in, laj José 
kixk'ameb' chirix xkab'ichaleb' li ralal, laj Manasés ut laj Efraín, 

2ut kixtaqla xyeeb'al re laj Jakob: “Laj José laawalal xk'ulunk chawilb'al”. Toja' 
naq laj Jakob chira chisa kik'ojlaak chiru xch'aat 

3ut kixye re laj José: “Li Nimajwal Yos kixk'ut rib' chiwu aran Lus, sa' xteepal 
Kanahán, kinrosob'tesi 

4ut kixye we: «K'e reetal: laa'in tink'eheb' chi k'ihank ut chi pukank eb' laawalal 
aak'ajol. Aawik'in twisi jun xnimal xteepaleb' chi tenamit, ut li ch'och' a'in tink'e 
chi junajwa reheb' li te'yo'laaq aawik'in».  

5Weheb' xkab'ichaleb' laawalal li xe'yo'laak aawik'in sa' li tenamit Ejiipt naq toj 
maji' ninchalk aawik'in arin: weheb' laj Efraín ut laj Manasés, kama'eb' ajwi' laj 
Rubén ut laj Simehón. 

6A'ut eb' li te'yo'laaq moqon aawehaqeb', ut sa' xk'ab'a'eb' li ras te'eechaninq 
ch'och'. 

7Naq kin'elk Padán, lix Rakel laana' kikamk chiwu sa' b'e, sa' li na'ajej Kanahán, 
kach'in chik maa nokoowulak Efratá, ut aran kinmuq sa' li b'e naxik Efratá, Belén 
ajwi' nayeemank re”. 

8Naq laj Israel kirileb' li ralal laj José, kixpatz': “Aniheb' a'in?”, chan. 

9-10Kixye laj José re li xyuwa': “A'aneb' li walal li xk'e we li Yos arin”. Moymoy aj 
chik xsa'eb' li ru laj Jakob xb'aan li xtiixilal ut ink'a' chik saqenk na'ilok. Jo'kan 
naq kixye re laj José: “K'ameb' chaq arin re naq twosob'tesiheb'”. Laj José 
kixjilosiheb' chi xk'atq li xyuwa'eb', ut a'an kixq'aluheb' ut kixtz'ub'eb' ru. 

11Toja' naq kixye re laj José: “Laa'in xink'oxla naq ink'a' chik twil aawu, ut 
anaqwan li Yos xk'e ajwi' chiwil eb' laawalal”. 

12Laj José kirisiheb' li kok'al chiru ra' li xyuwa' ut kixhupub' rib' chiru. 

13Kixchapeb' chi xkab'ichaleb': laj Efraín rik'in xnim uq', sa' xtz'e laj Israel, ut laj 
Manasés rik'in li xtz'e, sa' xnim uq' laj Israel, ut kixjilosiheb' chi xk'atq li 
xyuwa'eb'. 

14Laj Israel kixye' li xnim uq' ut kixk'e sa' xb'een xjolom laj Efraín, us ta a'an li 
iitz'inb'ej, ut kixtaqsi li xtz'e sa' xb'een xjolom laj Manasés: naraj naxye naq 
kixjalpaq'i li ruq' xb'aan naq laj Manasés a'an li xb'een alalb'ej. 

15Toja' naq kirosob'tesi laj José chi jo'ka'in: “Li Yos li xe'wank wi' chi sum'aatin 
eb' linyuwa' laj Abrahán ut laj Isahak, li Yos li xb'eresink we chalen chaq sa' 
linyo'lajik toj anaqwan, 

16li ánjel li kikolok we chiru chixjunil li ink'a' us, chi'osob'tesinq taxaq reheb' li 
kok'al a'in. Che'xk'ab'a'in ta link'ab'a' ut li xk'ak'a'eb' linyuwa'ilq laj Abrahán ut 
laj Isahak: che'alanq ut che'k'ihanq sa' ruuchich'och'”. 

17Ab'an naq laj José kiril li xnim uq' li xyuwa' wank sa' xb'een xjolom laj Efraín, 
ink'a' kiwulak chiru ut kixchap li ruq' li xyuwa' re risinkil sa' xb'een xjolom laj 
Efraín, re chik xk'eeb'al sa' xb'een xjolom laj Manasés. 

18Ut kixye re li xyuwa': “Moko jo'kan ta, at inyuwa', xb'aan naq a'an a'in li xb'een 
alalb'ej. K'e laanim uq' sa' xb'een li xjolom”. 

19A'ut li xyuwa' ink'a' kixk'ul xch'ool ut kixye: “Ninnaw, at walal, ninnaw: a'an 
ajwi' nimaq xwankil. Ab'anan li riitz'in q'axal chik nimaq xwankil chiru, ut eb' li 
ralal xk'ajol a'anaqeb' xnimal ru tenamit”. 

20Ut kirosob'tesiheb' chiru li kutan a'an chi jo'ka'in: “Naq eb' laj Israel 
te'rosob'tesi junaq poyanam, te'xye sa' eek'ab'a': «Chatrosob'tesi taxaq li Yos 
kama' naq xrosob'tesi laj Efraín ut laj Manasés»”. Ut kixk'e laj Efraín chi nimaq 
xwankil chiru laj Manasés. 

21Toja' naq laj Israel kixye re laj José: “Kamk we laa'in; ab'anan li Qaawa' wanq 
eerik'in ut texxsutq'isi sa' li xna'ajeb' leexe'toonil yuwa'. 

22Laa'in q'axal chik xk'ihal li ch'och' tink'e aawe chiruheb' laawas: anaqwan 
tinq'axtesi aawe Sikem, li na'ajej xweechani sa' ruq'eb' laj Amor rik'in linch'iich' 
ut linsimaj”. 

Gn 49 

Laj Jakob kirosob'tesiheb' li ralal 

1Laj Jakob kixb'oqeb' chaq li ralal ut kixye reheb': “Ch'utub'omaq eerib' ut tinye 
resil eere li k'aru teek'ul sa'eb' li kutan chaalel. 

2“Ex ralal laj Jakob, ch'utub'omaq eerib' ut ab'ihomaq; ab'ihomaq laj Israel 
leeyuwa'. 

3“At Rubén, xb'eenat li walal, laa'at linmetz'ew ut xb'een ru linwinqilal; laa'at li 
nim xloq'al ut nim xwankil. 

4Kama'at li ha' nakatwoqxo'k. Ab'anan moko laa'ataq ta chik li nim xwankil, 
xb'aan naq xat-ok sa' xch'aat laayuwa' ut xamux linwarib'aal. 

5“Laj Simehón ut laj Leví riitz'ineb' rib'; neke'xyoob' raaxiik' rik'ineb' li xch'iich'. 

6Sa' li xmolameb' ink'a' taxaq chat-ok, at waanm; maajunaji taxaq aawib' sa' li 
xch'utameb', at inch'ool, xb'aan naq sa' xjosq'ileb' ke'kamsink poyanam ut sa' li 
xq'etq'etileb' ke'xseti roqeb' li wakax. 

7Tz'eqtaananb'ilaq taxaq li xjosq'ileb' xb'aan naq q'axal nim, ut tz'eqtaananb'ilaq 
taxaq li xwaxileb' xb'aan naq numtajenaq kaw! Tinjacheb' sa' xyanqeb' laj Jakob 
ut tincha'cha'iheb' sa' xyanqeb' laj Israel. 

8“Ut laa'at, Judá, te'xnima aawu eb' laawas aawiitz'in: taak'e laawuq' sa' xb'een 
xjolomeb' li xik' neke'ilok aawe, ut eb' li ralal laayuwa' te'xk'utzub' rib' chawu. 

9Laj Judá a'an ral li kaqkoj. Xatsutq'iik chaq aawochb'een laatzak, at walal: 
nakatunub' ut nakajilib' aawib' jo' junaq kaqkoj malaj ixqikaqkoj. Ani taak'ehoq 
re chi wakliik? 

10Ink'a' taa'isiiq li xuq' rik'in laj Judá, chi moko li reetalil xwankil taa'elq sa' xyanq 
li roq, toj reetal taachalq li tento tixk'ul a'an, a' li tento taapaab'aaq xb'aaneb' li 
tenamit. 

11A'an li nab'ak'ok re li xch'ina b'uur chiru xtoonal li uub', ut chiru li xtoonal 
naxjit' li ral li xb'uur; naxpuch' sa' b'iin li raq' ut sa' xkik'el li uub' naxpuch' li 
xlanb'al rib'. 

12Q'eqmoyink xsa' li ru xb'aan li b'iin, ut saqsaqeb' li ruuch re xb'aan li xya'al xtu' 
wakax. 

13“Laj Sabulón taawanq junqre li palaw, chireheb' li ninqi jukub' ut toj Sidón 
twanq li xnub'ajlil. 

14“Laj Isakar a'an jun b'uur nim xtib'el, tuntu sa' xna'ajeb' li ketomq. 

15Us ta naxk'e reetal naq us li hilank ut chaab'il li ch'och', ab'anan naxyeechi'i rib' 
chi iiqank ut naxk'ul xch'ool li k'anjelak chi kaw. 

16“Laj Dan taaraqoq aatin sa' xb'een li xtenamit kama' junaq sa' xyanqeb' li 
xteepaleb' laj Israel. 

17Laj Dan kama'aq taxaq junaq k'anti' chire b'e, kama'aq jun kaqwaal sa' ruq' b'e, 
li naxtiw roq li kawaay re naq taat'ane'q chi pak'po li winq. 

18“At Qaawa', aawik'in nawoyb'eni li kolb'a ib'! 

19“Laj Gad taayale'q rix xb'aaneb' laj elq'; a'ut a'an tixkut rib' chirixeb'. 

20“Xiikilaq xk'ihal li xwa laj Aser, taak'ehoq tzekemq jo' xk'ulub' li awab'ej. 

21“Laj Neftalí chanchan jun li kej naxb'eeni rib': k'ajo' xchaq'al ru eb' li ral. 

22“Laj José chanchan junaq xtux li che', chanchan jun xtux li che' chire li ha': 
neke'taqe'k li ruq' chiru li tz'ak. 

23Nach'i'ch'i'iik, narahob'tesiik ut nayale'k rix xb'aaneb' laj simaj, 

24ab'an nakanaak chi q'axal kaw li xna' xsimaj laj José ut numtajenaq nim li 
xkawilal li ruq' sa' xk'ab'a' li xNimajwal Yos laj Jakob, sa' xk'ab'a' laj K'aak'alenel 
ut li xSaqoonak laj Israel; 

25sa' xk'ab'a' li xYos laayuwa', xb'aan naq a'an taatenq'anq aawe; sa' xk'ab'a' li 
Nimajwal Yos, xb'aan naq a'an taa'osob'tesinq aawe rik'in rosob'tesinkil li choxa 
toj taqe'q, rik'in rosob'tesinkil li xchamal li palaw ut rosob'tesinkileb' li ixq li 
neke'alank ut neke'tu'resink. 

26Li rosob'tesihom laayuwa' jwal nim chik chiru rosob'tesihom eb' li najteril 
tzuul jo'wi' chiru xsahojikeb' li junelik b'ool: a'an chihilanq taxaq sa' xb'een laj 
José ut chi xpeekem li sik'b'il ru sa' xyanqeb' li ras! 

27“Laj Benjamín a'an josq' aj xojb': eq'la naxtiw li naxchap, ut ewu naxjek'i li 
xtzak”. 

28A'aneb' a'in li kab'laju xteepaleb' aj Israel, ut a'an a'in li yeeb'il reheb' xb'aan li 
xyuwa'eb' naq kirosob'tesiheb': ak re re li rosob'tesinkileb'. 

Xkamik laj Jakob 

29Chirix chik a'an laj Jakob kixchaq'rab'iheb' li ralal chi jo'ka'in: “Xik we. Tinq'ajq 
tinsutq'iiq rik'ineb' linkomon. Chineemuqaq wankeb' wi' linxe'toonil yuwa', sa' li 
ochoch pek li wank sa' xch'och' laj Efrón aj Hit, 

30sa' li ochoch pek li wank sa' li na'ajej Makpelá xk'ab'a', sa' xjayal Mambré, sa' 
xteepal Kanahán, a' li ch'och' kixloq' laj Abrahán rik'in laj Efrón aj Hit cho'q 
xmuqleb'aal.  

31Aran ke'muqe'k laj Abrahán jo' ajwi' lix Sara li rixaqil. Aran ke'muqe'k laj 
Isahak ut lix Rebeka li rixaqil, ut aran ajwi' koxinmuq lix Liiy laa'in. 

32Li ch'och' a'an jo'wi' li ochoch pek li wank chisa' kiloq'mank rik'ineb' laj Hit”. 

33Naq kiraqe'k laj Jakob chi xchaq'rab'inkileb' li ralal, kixk'olob' li roq chiru li 
xch'aat, ki'elk xch'ool ut koxjunaji rib' rik'ineb' li xxe'toonil yuwa'. 

Gn 50 

Kimuqe'k laj Jakob 

1Laj José kixhupub' rib' chi yaab'ak sa' xb'een li xyuwa' ut kixtz'ub' ru. 

2Chirix chik a'an kixtaqlaheb' laj b'anonel aj k'anjeleb' chiru chi xyulb'al li xyuwa' 
sa' sununkil b'an. Ut eb' laj b'anonel ke'xb'aanu chi jo'ka'in. 

3Ka'k'aal kutan ke'xb'an wi', xb'aan naq a'an li xk'ihaleb' li kutan na'ajmank re 
b'anok kamenaq. Ut eb' laj Ejiipt ke'xyaab'a laj Jakob chiru lajeeb' xkaak'aal (70) 
kutan. 

4Naq ak ke'nume'k li kutan kiwank wi' li rahil ch'oolejil, laj José ki'aatinak 
rik'ineb' li wankeb' sa' rochoch laj Parahón chi jo'ka'in: “Wi usilal xintaw cheru, 
b'aanuhomaq usilal, yehomaq chaq re laj Parahón li esilal a'in: 

5«Naq yo chi wulak xq'ehil li xkamik, linyuwa' xye we: Kamk we; tinaamuq sa' li 
muqleb'aal inhopom chaq sa' xch'och'eb' laj Kanahán, chan.Ut laa'in xinb'aanu li 
jurament rik'in. Anaqwan b'i' kanab'in chi xik chi xmuqb'al linyuwa' ut, akaq 
xinb'aanu chaq a'in, tinsutq'iiq chaq wi' chik»”. 

6Kixye laj Parahón: “Ayu ut toxaamuq chaq laayuwa', kama' xaye re rik'in 
jurament”. 

7Toja' naq koho laj José chi xmuqb'al li xyuwa', ut chirix laj José koheb' ajwi' 
chixjunileb' laj k'anjel chiru laj Parahón li q'axal cheekeb' sa' rochoch jo' ajwi' 
chixjunileb' li xcheekelaleb' laj Ejiipt; 

8chixjunileb' ajwi' li wankeb' sa' rochoch laj José, eb' li ras ut li wankeb' sa' 
rochoch li xyuwa'ilq. Ka'aj chik eb' li xkok'al, eb' li xkarneer ut eb' li xwakax 
ke'kanaak sa' li na'ajej Gosen. 

9Ke'xk'am ajwi' b'eleb'aal ch'iich' ut aj ch'e'ol b'eleb'aal ch'iich' chirix laj José: 
k'ajo' xk'ihaleb' li ke'koheb'. 

10Naq ke'wulak Koren-Atad, li wank junpak'al li nima' Jordán, aran ke'xyo'le li 
kamenaq chi q'axal raheb' xch'ool, ut laj José kixyaab'a li xyuwa'ilq chiru wuqub' 
kutan. 

11Eb' laj Kanahán li wankeb' sa' li tenamit a'an ke'ril li xnimal rahil ch'oolejil aran 
Koren-Atad, ut ke'xye: “A'in xnimal rahil ch'oolejil cho'q reheb' laj Ejiipt”, 
chankeb'. Jo'kan naq li na'ajej a'an kixk'ab'a'in Abel-Misráhin: a'an wank 
junpak'al li nima' Jordán. 

12Eb' li ralal laj Jakob ke'xb'aanu jo' chanru chaq'rab'inb'ileb' wi': 

13ke'xk'am li xyuwa'ilqeb' aran Kanahán ut koxe'xmuq sa' li ochoch pek li wank 
sa' li na'ajej Makpelá xk'ab'a', a' li ch'och' kixloq' laj Abrahán cho'q xmuqleb'aal 
rik'in laj Efrón aj Hit, sa' xjayal Mambré.  

14Moqon laj José kisutq'iik wi' chik Ejiipt rochb'eeneb' li ras jo'wi' chixjunileb' li 
ke'ochb'eenink re chi xmuqb'al li xyuwa'ilq. 

Xraqik li hu 

15Naq eb' li ras laj José ke'ril naq ak xkamk li xyuwa'eb', ke'xye chirib'ileb' rib': 
“Mare toj yo xjosq'il laj José sa' qab'een ut tixk'e reeqaj chixjunil li rahilal 
xqab'aanu re”. 

16Ut ke'xtaqla xyeeb'al li aatin a'in re laj José: “Rub'elaj li xkamik, xoxchaq'rab'i 
laayuwa' chi jo'ka'in: 

17«Teeye re laj José: Chab'aanu usilal, chakuyaq xmaakeb' laawas, li k'aru 
xe'maakob'k wi'. Yaal naq yib'ru xe'xb'aanu aawe, ab'an anaqwan chakuy 
xmaakeb' laj k'anjel chiru li xYos laayuwa'»”. Kiyaab'ak laj José naq kirab'i eb' li 
aatin a'in. 

18Toja' naq koheb' li ras rik'in, koxe'xkut rib' chi roq ut ke'xye re: “We'ko chawu; 
laa'o chik aamoos”. 

19Ab'an laj José kixye: “Mexxiwak -chan-. Ma yosin tab'i' laa'in? 

20Us ta laa'ex xek'oxla xb'aanunkil rahilal we, ab'an li Yos xsutq'isi a'an cho'q 
usilal re xb'aanunkil li yooko chi rilb'al anaqwan: xkolb'aleb' xyu'am jun xnimal 
ru tenamit. 

21Jo'kan b'i', mexxiwak: laa'in tin'iloq eere jo' ajwi' leekok'al”. Ut kixk'ojob' 
xch'ooleb' naq kiraatinaheb' chi chaab'il. 

22Laj José kikanaak Ejiipt rochb'eeneb' li xjunkab'al li xyuwa'ilq. Chixjunil li 
xyu'am laj José a'an lajeeb' xwaqk'aal (110) chihab'. 

23Laj José toj kirileb' li xxikin'i laj Efraín. Jo'kan ajwi' eb' li ralal laj Makir, ralal laj 
Manasés, toj ke'yo'laak chiru ra' laj José. 

24Sa' jun kutan laj José kixye reheb' li ras: “Kamk we, ab'anan ch'olch'o naq li Yos 
tulextenq'a ut texrisi sa' li tenamit a'in, re texxik sa' li ch'och' kixyeechi'i rik'in 
jurament re laj Abrahán, laj Isahak ut laj Jakob”. 

25Toja' naq laj José kixk'eheb' li ralal laj Israel chi xyeeb'al rik'in jurament: 
“Ch'olch'o naq li Yos tulexrula'ani; toja' naq teexok linb'aqel arin ut teek'am 
cherix”. 

26Lajeeb' xwaqk'aal (110) chihab' wank re laj José naq kikamk Ejiipt: kiyule'k sa' 
sununkil b'an ut kik'eemank sa' xkaxonil. 

Ex 

Ex 1 

I. LI RELIKEB' LAJ ISRAEL ARAN EJIIPT (1,1-15,21) 
Li xnimal xrahilal eb' laj Israel aran Ejiipt 

1A'aneb' a'in li xk'ab'a'eb' laj Israel li koxe'okaq Ejiipt rochb'eeneb' laj Jakob, li 
junjunq rochb'een li xjunkab'al: 

2laj Rubén, laj Simehón, laj Leví, laj Judá, 

3laj Isakar, laj Sabulón, laj Benjamín, 

4laj Dan, laj Neftalí, laj Gad ut laj Aser. 

5Chixjunileb' li yo'lajenaqeb' rik'in laj Jakob lajeeb' xkaak'aaleb' (70). Laj José ak 
wank aran Ejiipt. 

6Kikamk laj José, ke'kamk eb' li ras riitz'in jo'wi' chixjunileb' li xkomon, 

7ab'anan eb' laj Israel ke'alank ut ke'naab'alo'k. K'ajo' naq ke'k'ihank ut ke'xtaw 
xwankilaleb': ke'xnujob'resi chixjunil li tenamit! 

8Aran Ejiipt kiwakliik jalan chik li awab'ej li maak'a' naxnaw chirix laj José. 

9Jo'kan naq kixye reheb' li xtenamit: “K'ehomaq reetal, li xtenamiteb' laj Israel 
q'axal naab'aleb' ut kaweb' rib' chiqu laa'o. 

10Chiwanq taxaq qana'leb' re naq ink'a' chik te'k'ihanq. Mare anchal taawanq 
xnimal yalok ut eb' a'an te'xjunaji rib' rik'ineb' li xik' neke'ilok qe, te'yaloq qik'in 
ut te'elq sa' li qatenamit”. 

11Toja' naq ke'xxaqab'eb' aj taqlanel re xrahob'tesinkileb' laj Israel rik'in kawil 
k'anjel, ut eb' laj Israel ke'xyiib' cho'q re laj Parahón eb' li tenamit-k'uuleb'aal, 
Pitón ut Ramsés xk'ab'a'. 

12Ab'anan, naq jwal kaw neke'rahob'tesiik, q'axal chik neke'pukank ut 
neke'k'ihank; jo'kan naq eb' laj Ejiipt k'ajo' naq ke'xxiwa ruheb' laj Israel. 

13Ke'numtaak sa' xb'eeneb' laj Israel ut ke'xtaqlaheb' chi k'anjelak cho'q aj mun, 

14ut ke'xrahob'tesiheb' rik'in kawil k'anjel chi b'eelank seb', yiib'ank xan ut rik'in 
yalaq k'a' chi k'anjelil na'uxmank sa' k'aleb'aal. Chixjunil li k'anjel a'in ke'xb'aanu 
eb' laj Israel chi q'axal rahob'tesinb'ileb' ut minb'ileb' ru. 

15Li awab'ej re Ejiipt kiraatinaheb' ajwi' li ixq aj xokol xk'uula'aleb' laj Hebreo: 
xSifrá xk'ab'a' li jun ut li jun chik xPuhá. 

16Kixye reheb': “Naq teerileb' li ixq aj hebreo, chek'e reetal chi us ma teelom 
malaj ixq li k'uula'al: wi teelom li k'uula'al taayo'laaq, chekamsi; wi ch'ina ixqa'al, 
chekanab'aq chi yo'yo”, chan. 

17Ab'an eb' laj xokol k'uula'al neke'xxiwa ru li Yos ut ink'a' ke'xb'aanu li 
ke'taqlaak wi' xb'aan li awab'ej re Ejiipt, ke'xkanab' b'an chi yo'yo eb' li kok' 
teelom. 

18Jo'kan naq li awab'ej re Ejiipt kixtaqla xb'oqb'aleb' laj xokol k'uula'al ut kixpatz' 
reheb': “K'a'ut naq xeb'aanu chi jo'kan ut nekekanab' chi yo'yo eb' li kok' 
teelom?”, chan. 

19Ke'chaq'ok eb' laj xokol k'uula'al ut ke'xye re laj Parahón: “Xb'aan naq eb' li ixq 
aj hebreo moko jo'keb' ta laj Ejiipt: a'aneb' q'axal kaweb' rib' ut, maji' nawulak laj 
xokol k'uula'al rik'ineb', ak xe'k'iraak chik”, chankeb'. 

20-21Li Yos kirusilaheb' laj xokol k'uula'al ut kixk'e naab'al li ralal xk'ajoleb', 
xb'aan naq ke'xxiwa ru li Qaawa'. Ut eb' laj Israel ke'naab'alo'k ut ke'xtaw 
xwankilaleb'; 

22jo'kan naq laj Parahón kixk'e li chaq'rab' a'in re chixjunil li tenamit: 
“Chixjunileb' li kok' teelom li te'yo'laaq kutumaqeb' sa' nima'; a'ut eb' li kok' 
ixqa'al chekanab'eb' chi yo'yo”. 

Ex 2 

Li xyo'lajik ut li xch'ajomal laj Moisés 

1Jun li winq, xkomoneb' laj Leví, kixk'am cho'q rixaqil jun xrab'in laj Leví. 

2Li ixq kikanaak sa' yu'am ut kiwank jun xk'uula'al, ch'ina teelom. Kiril naq k'ajo' 
xchaq'al ru, jo'kan naq kixmuq chiru oxib' po;  

3ab'anan, naq kixk'e reetal naq ink'a' chik naru xmuqb'al, kixchap jun chakach 
yiib'anb'il rik'in b'ayal, kixtz'api ru rik'in b'etuun ut xq'ol che', kixk'e li k'uula'al 
chisa' ut koxkanab' chaq sa' xyanqeb' li kaxlan aj, chire li nima'. 

4Ut li ranab' li k'uula'al toj najt kikanaak re rilb'al k'a' tana ru tixk'ul. 

5Li xrab'in laj Parahón kikub'eek sa' li nima' chi atink ut, naq eb' li xmoos ixq 
yookeb' chaq chi b'eek chire li nima', kiril li chakach sa' xyanqeb' li kaxlan aj ut 
kixtaqla jun xmoos chi xxokb'al. 

6Naq kixte ut kiril li k'uula'al yo chi yaab'ak, kixtoq'ob'a ru ut kixye: “A'in jun 
k'uula'al aj hebreo”, chan. 

7Toja' naq li anab'ej kixye re li xrab'in laj Parahón: “Ma taawaj tinsik' chaq junaq 
aj ilol k'uula'al sa' xyanqeb' li ixq aj hebreo re naq tixk'iiresi li k'uula'al a'in cho'q 
aawe?”. 

8Kichaq'ok li xrab'in laj Parahón: “Ayu”, chan. Koho li ixqa'al ut kixb'oq chaq li 
xna' li k'uula'al. 

9Ut li xrab'in laj Parahón kixye re: “Xok li k'uula'al a'in ut k'iiresi cho'q we, ut 
laa'in tatinq'ajkamu”, chan. Li na'b'ej kixchap ut li k'uula'al ut kixk'iiresi. 

10Ut naq ak nim chik li k'uula'al, kik'ame'k rik'in li xrab'in laj Parahón, li kixk'ul 
jo' tz'aqal xyum, ut aj Moisés kixk'e cho'q xk'ab'a', xb'aan naq kixye: “Sa' nima' 
xwisi chaq”. 

Laj Moisés ki'elelik toj Madián 

11Sa'eb' li kutan a'an, naq ak xwinqilo'k laj Moisés, koho chi rilb'aleb' li ras 
riitz'in, ut kixk'e reetal naq k'ajo' tawasinb'ileb' chi k'anjelak. Kiril ajwi' jun aj 
Ejiipt yo chi xsak'b'al jun aj hebreo, jun reheb' li ras riitz'in. 

12Ki'ilok chi ka'pak'al, xk'e reetal naq maajun wank ut kixkamsi laj Ejiipt. Chirix 
chik a'an kixmuq sa' li samahib'. 

13Ki'elk wi' chik sa' li kutan jun chik ut kiril wiib' aj hebreo yookeb' chi pleetik; ut 
kixye re li wank xmaak: “K'a' naq yookat chi xsak'b'al laawech winqilal?”, chan. 

14Kichaq'ok a'an: “Ani xxaqab'ank aawe cho'q aj jolominel ut aj raqol aatin sa' 
qab'een? Ma nakak'oxla inkamsinkil jo' naq xakamsi laj Ejiipt?”, chan. K'ajo' naq 
ki'ok xxiw laj Moisés, ut kixye sa' xch'ool: “Ch'olch'o naq xnawmank li k'aru 
xinb'aanu”. 

15Naq kixnaw a'an laj Parahón, kixsik' laj Moisés re xkamsinkil; ab'an a'an 
ki'elelik chiru laj Parahón, kiq'axonk sa' li tenamit Madián ut aran kihilank chi 
xk'atq jun b'ekb'il ha'. 

16Laj tij re Madián wank wuqub' xrab'in, ut eb' a'in koheb' chi risinkil xha'eb' ut 
chi xnujob'resinkil li ruk'leb'aaleb' li ketomq re xk'eeb'aleb' chi uk'ak li xkarneer 
li xyuwa'. 

17Ab'anan ke'wulak laj k'aak'alenel ketomq ut ke'raanilaheb'. Toja' naq kixaqliik 
laj Moisés, kixtenq'aheb' li ixqa'al ut kixk'e ruk'a'eb' li karneer. 

18Naq ke'sutq'iik wan wi' laj Rewel, li xyuwa'eb', a'in kixye reheb': “K'a'ut naq 
xexsutq'iik chaq chi junpaat chiru li kutan a'in?”. 

19Ke'chaq'ok eb' a'an: “Jun aj Ejiipt xooxkol chiruheb' laj k'aak'alenel ketomq. 
A'an ajwi' x'isink qaha' ut xk'eheb' chi u'k li ketomq”, chankeb'. 

20Toja' naq kixpatz' reheb' li xrab'in: “B'ar wank a'an? K'a' naq xekanab' chaq chi 
jo'ka'in li winq a'an? B'oqomaq chaq re naq taawa'aq”, chan. 

21Laj Moisés kixk'ul xch'ool chi kanaak sa' rochoch li winq a'an ut kik'ehe'k 
xSeforá, li xrab'in, cho'q rixaqil. 

22Ut a'in kiwank jun xk'uula'al, aj Kersón kik'ehe'k cho'q xk'ab'a', xb'aan naq 
kixye laj Moisés: “Jalan intenamit; wankin sa' ab'l aj ch'och'”, chan. 

23K'iila kutan chik xnumik a'an kikamk li awab'ej re Ejiipt. Japjookeb' re chi 
yaab'ak ut chi q'oqonk eb' laj Israel xb'aan li xnimal rahilal yookeb' chi xk'ulb'al 
aran naq wankeb' chi munil, ut li xq'oqeb' kitaqe'k toj rik'in li Yos. 

24Kirab'i li Yos li xyaab'eb' ut kinaqk sa' xch'ool li sumwank kixk'ojob' rik'in laj 
Abrahán, laj Isahak ut laj Jakob. 

25Kirileb' li ralal xk'ajol laj Israel ut kirusilaheb'. 

Ex 3 

Laj Moisés kib'oqe'k xb'aan li Qaawa' Yos 

1Laj Moisés yo chi xk'aak'alenkil li xketomq laj Jetró, xyuwa' li rixaqil ut aj tij re 
Madián. Sa' jun kutan kixk'ameb' li xkarneer junpak'al li chaqich'och' ut kiwulak 
toj Horeb, sa' li xtzuul li Yos. 

2Aran li x'ánjel li Qaawa' kixk'ut rib' chiru kama' raq'xam, sa' xyi jun toon chi k'ix: 
laj Moisés ki'ilok ut kixk'e reetal naq li k'ix yo xxamlel, ab'anan ink'a' na'oso'k. 

3Toja' naq kixye sa' xch'ool: “Jilok we chi rilb'al li sachb'ach'oolej a'in: k'a'ut naq 
ink'a' na'oso'k li k'ix”. 

4Naq li Qaawa' kiril laj Moisés naq yo chi nach'ok chi rilb'al, kixb'oq toj sa' xyi li 
k'ix ut kixye: “Moisés! Moisés!”. Kichaq'ok a'an: “We'kin”, chan. 

5Toja' naq li Qaawa' kixye: “Matjilok chaq. Isi laaperxaab' chawoq, xb'aan naq li 
na'ajej wankat wi' a'an santil ch'och'”. 

6Kixye ajwi': “Laa'in li xYos laayuwa'; laa'in li xYos laj Abrahán, laj Isahak ut laj 
Jakob”. Toja' naq laj Moisés kixmuq li ru xb'aan naq kixxiwa rilb'al li Yos. 

7Ab'an li Qaawa' kixye: “Ak xwil chi us li xnimal xrahilal lintenamit aran Ejiipt; 
xwab'i li xkawil yaab'eb': k'ajo' naq neke'yaab'ak xmaakeb' laj rahob'tesinel 
reheb'. Ak ninnaw li xrahilaleb'. 

8Jo'kan naq xinkub'e chaq chi xkolb'aleb' sa' ruq'eb' laj Ejiipt, chi risinkileb' sa' li 
na'ajej a'an ut chi xk'amb'aleb' sa' jun li ch'och' chaab'il ut yamyo, sa' jun li 
ch'och' k'ajo' xq'emal, sa' xna'ajeb' laj Kanahán, laj Hit, laj Amor, laj Perés, laj Jib 
ut laj Jebús. 

9Ab'i, li xkawil yaab'eb' laj Israel xwulak toj wik'in, ut xwil ajwi' naq k'ajo' 
rahob'tesinb'ileb' xb'aaneb' laj Ejiipt li neke'numtaak sa' xb'eeneb'. 

10Jo'kan b'i', ayu; laa'in tatintaqla rik'in laj Parahón re naq taawisiheb' chaq Ejiipt 
lintenamit Israel”. 

11Toja' naq laj Moisés kixye re li Yos: “Anihin laa'in re naq tinxik rik'in laj 
Parahón ut twisiheb' chaq Ejiipt laj Israel?”. 

12Kichaq'ok li Yos ut kixye re: “Laa'in wanqin aawik'in ut a'inaq reetalil naq laa'in 
xintaqlank aawe: akaq xawisi chaq li tenamit aran Ejiipt, teeloq'oni wu sa' xb'een 
li tzuul a'in”. 

13Ab'anan laj Moisés kixye re li Yos: “Wi laa'in tinxik rik'ineb' laj Israel ut tinye 
reheb': «Li xYos leexe'toonil yuwa' xinxtaqla chaq eerik'in», eb' a'an te'xpatz' we: 
«Ani li xk'ab'a'?». Toja' naq k'aru tinye reheb'?”. 

14Kichaq'ok li Yos ut kixye re laj Moisés: “Laa'in li Laa'inin”. Ut kixye ajwi': 
“Jo'ka'in taaye reheb' laj Israel: «Laa'inin xtaqlank chaq we eerik'in»”. 

15Chirix chik a'an li Yos kixye re laj Moisés: “Jo'ka'in taaye reheb' laj Israel: «Li 
Qaawa' Yos, li xYos leexe'toonil yuwa', li xYos laj Abrahán, laj Isahak ut laj Jakob, 
xinxtaqla chaq eerik'in». A'inaq link'ab'a' chi junelik, ut a'in tine'xyaab'a wi' li 
tenamit junq'e junq'e kutan. 

16Ayu, taach'utub'eb' li xcheekelaleb' laj Israel ut taaye reheb': «Li Qaawa', li xYos 
leexe'toonil yuwa', li xYos laj Abrahán, laj Isahak ut laj Jakob xk'ut rib' chiwu ut 
xye we: Xulexwil ut xink'e reetal chixjunil li xek'ul Ejiipt. 

17Ninye li waatin naq texwisi sa' li rahilal yookex chi xk'ulb'al Ejiipt ut texink'am 
sa' xch'och'eb' laj Kanahán, laj Hit, laj Amor, laj Perés, laj Jib ut laj Jebús, sa' jun li 
ch'och' k'ajo' xq'emal». 

18Eb' a'an te'rab'i laawaatin ut laa'at tatxik aawochb'eeneb' li xcheekelaleb' laj 
Israel rik'in li awab'ej re Ejiipt, toxeeye re: «Li Qaawa', li xYoseb' laj Hebreo, xk'ut 
rib' chiqu. Naqatz'aama b'i' usilal naq choohaakanab' chi xik sa' li chaqich'och' 
oxib'aq kutan chi b'e, re naq toomayejaq chiru li Qaawa' li qaYos», cha'qex. 

19Ak ninnaw naq li awab'ej re Ejiipt ink'a' texxkanab' chi xik wi ink'a' ta minb'ilaq 
ru chi kaw. 

20Ab'an laa'in tinye' li wuq' ut tinrahob'tesiheb' laj Ejiipt rik'in chixjunileb' li 
sachb'ach'oolej li tinb'aanu sa' xyanqeb'; toja' naq texxkanab' chi elk. 

21Laa'in tinb'aanu naq teetaw usilal chiruheb' laj Ejiipt re naq sa' leerelik ink'a' 
texxik chi maak'a' teek'am. 

22Chixjunileb' li ixq aj Israel te'xtz'aama reheb' li rechkab'al aj Ejiipt jo'wi' reheb' 
li neke'hilank sa' rochocheb' li aq'ej ut yalaq k'a'aq re ru yiib'anb'il rik'in plaat ut 
oor. Taamaq'manq a'an chiruheb' laj Ejiipt, ut laa'ex chirixeb' chik leeralal 
eek'ajol teek'e”. 

Ex 4 

Li Qaawa' kixk'e xwankil laj Moisés chi b'aanunk sachb'ach'oolej 

1Kichaq'ok laj Moisés ut kixye: “Chakuy inmaak, ink'a' tine'xpaab', chi moko 
te'rab'i xyaab' inkux; te'xye b'an: «Ink'a' xk'utb'esi rib' li Qaawa' chawu»”. 

2Toja' naq li Qaawa' kixpatz' re: “K'aru wank sa' laawuq'?”. “Jun xuq'”, chan laj 
Moisés. 

3Kiyehe'k ut re xb'aan li Qaawa': “Kut sa' ch'och'”. Laj Moisés kixkut sa' ch'och' ut 
kijalaak ru chi k'anti'il. Naq laj Moisés ki'elelik chiru, 

4kiyehe'k re xb'aan li Qaawa': “Ye' laawuq' ut chap chi xye”. Laj Moisés kixye' li 
ruq', kixchap chi kaw ut kikanaak wi' chik chi xuq'il sa' ruq'. 

5“B'aanu chi jo'kan chiruheb' laj Israel re naq te'xpaab' naq li Qaawa' xk'utb'esi 
rib' chawu, a' li xYos li xxe'toonil yuwa'eb', li xYos laj Abrahán, laj Isahak ut laj 
Jakob”, chan li Qaawa'. 

6Ut kixye ajwi': “Ch'ik laawuq' chire laach'ool”. Laj Moisés kixch'ik li ruq' chire 
xch'ool ut naq kirisi wi' chik, nujenaq chik chi saqlep, saq saq kama' li ratz'amke. 

7“Ch'ik wi' chik laawuq' chire laach'ool”, chu'uxk re xb'aan li Yos. Kixch'ik wi' chik 
ut, naq kirisi, kikanaak wi' chik kama' li xjunxaqalil. 

8“Wi ink'a' tate'xpaab' ut ink'a' te'rab'i xyaab' laakux rik'in li xb'een 
sachb'ach'oolej, rik'in li xkab' tate'xpaab'. 

9Ut wi ink'a' ajwi' tate'xpaab' rik'in li wiib' sachb'ach'oolej a'in, wi ink'a' te'rab'i li 
xyaab' aakux, taaxok kach'inaq laaha' sa' nima' ut taahoy sa' ch'och', ut li ha' li 
taaxok sa' nima' taajalaaq ru chi kik'ul chiru ch'och'”, chan li Qaawa' re laj Moisés. 

Laj Aharón taa'aatinaq sa' xk'ab'a' laj Moisés 

10Kixye laj Moisés re li Qaawa': “Chakuy inmaak, at Qaawa', ch'a'aj li aatinak 
chiwu. Ut chalen naq xatikib' raatinankil laj k'anjel chawu, jo'kan ajwi' nink'ul. 
Tat we ut nat'il li ru'uj waq'”, chan. 

11Ab'an li Qaawa' kixsume: “Ani xk'ehok li ehej re li winq? Ani aj b'an wank li 
mem ut li tz'ap xik, li na'ilok ut li mutz'? Ma ink'a' tab'i' inb'aan laa'in li Qaawa'? 

12Jo'kan b'i', ayu: laa'in wanqin sa' laawe ut tink'ut chawu li k'aru toxaaye”. 

13Kixye ut laj Moisés: “Chakuy inmaak, at Qaawa', taqla ani taawaj”. 

14Toja' naq kichalk xjosq'il li Qaawa' sa' xb'een laj Moisés: “Ma ink'a' tab'i' wank 
laawiitz'in laj Aharón, aj Leví?Ninnaw naq na'aatinak chi us. K'e reetal: we' chaq, 
x'elk chak'ulb'al; ut naq tulatril, taasaho'q sa' xch'ool. 

15Taawaatina ut taak'e li aatin sa' re. Laa'in wanqin sa' laawe ut sa' li re, ut tink'ut 
cheru li tento teeb'aanu. 

16A'an taa'aatinaq rik'in li tenamit sa' aak'ab'a': a'anaq laawe ut laa'ataq ruuchil li 
Yos cho'q re. 

17Chap li xuq' a'an, xb'aan naq rik'in a'an xninqal sachb'ach'oolej taab'aanu”. 

Laj Moisés kisutq'iik Ejiipt 

18Toja' naq kisutq'iik laj Moisés, kiq'ajk sa' rochoch laj Jetró, xyuwa' li rixaqil, ut 
kixye re: “Chakuy inmaak, xik we chi rilb'aleb' wi' chik li was wiitz'in li wankeb' 
chaq Ejiipt re naq tinnaw ma toj yo'yookeb'”. Kichaq'ok laj Jetró ut kixye re: “Ayu 
sa' tuqtuukil usilal”. 

19Xyehom ajwi' li Qaawa' re laj Moisés aran Madián: “Ayu, sutq'in Ejiipt, xb'aan 
naq kamenaqeb' chik chixjunileb' li ke'raj aakamsinkil”. 

20Toja' naq laj Moisés kixk'am li rixaqil ut li ralal, kixk'eheb' chirix jun b'uur ut 
kiq'ajk sa' li tenamit Ejiipt. Laj Moisés kixchap ajwi' li xxuq' li Yos. 

21Li Qaawa' kixye re laj Moisés: “Akaq xatwulak Ejiipt, b'aanu chiru laj Parahón 
chixjunileb' li sachb'ach'oolej xink'eheb' sa' aawuq'. A'ut laa'in tinkawub'resi 
xch'ool laj Parahón ut ink'a' tixkanab'eb' chi elk li tenamit. 

22Toja' naq taaye re: «Jo'ka'in naxye li Qaawa': Laj Israel a'an li walal, a'an li 
xb'een walal. 

23Jo'kan naq ninye aawe: Kanab' chi xik li walal re naq toxinxloq'oni; ab'an wi 
ink'a' taakanab' chi xik, laa'in tinkamsi laawalal, a' li xb'een aawalal»”. 

24Ut kik'ulmank naq sa' li b'e xaqaamil li Qaawa' chiru laj Moisés sa' li na'ajej yo 
wi' chi xnumsinkil li q'oqyink, ut kiraj raj xkamsinkil. 

25Toja' naq lix Seforá kixchap jun q'esnal pek, kixset xtz'uumal xtz'ejwal li ralal ut 
rik'in a'an kixch'e' li roq laj Moisés, yo chi xyeeb'al: “Laa'at inb'eelomat re kik'”, 
chan. 

26Ut ka'ajwi' kixye: “Inb'eelomat re kik'”, ki'ach'ab'aak laj Moisés sa' xk'ab'a' li 
sirkunsisyon. 

27Kixye li Qaawa' re laj Aharón: “Ayu sa' li chaqich'och' chi xk'ulb'al laj Moisés”, 
chan. Koho ut koxtaw laj Moisés sa' li xtzuul li Yos, ut kixtz'ub' ru. 

28Toja' naq laj Moisés kixseeraq'i re laj Aharón chixjunil li kichaq'rab'iik wi' 
xb'aan li Qaawa' jo'wi' chixjunileb' li xninqal eetalil kitaqlaak chi xb'aanunkil. 

29Chirix chik a'an koheb' laj Moisés ut laj Aharón, ut ke'xch'utub' chixjunil li 
xcheekelaleb' laj Israel. 

30Laj Aharón kixye resil jo'ch'inal jo'nimal li yeeb'il chaq xb'aan li Qaawa' re laj 
Moisés, ut a'in kixb'aanu li xninqal eetalil chiruheb' li tenamit. 

31Eb' laj Israel ke'xpaab' ut, naq ke'rab'i naq li Qaawa' xulrula'ani li xtenamit ut 
xk'e reetal li xrahilaleb', ke'xhupub' rib' chi loq'onink. 

Ex 5 

Laj Moisés chiru laj Parahón 

1Moqon chik laj Moisés ut laj Aharón ke'wulak rik'in laj Parahón ut ke'xye re: 
“Jo'ka'in naxye li Qaawa', xYos laj Israel: «Kanab'eb' chi elk lintenamit re naq 
toxe'utz'uq chaq sa' li chaqich'och'»”. 

2Ab'an laj Parahón kichaq'ok: “Ani put li Qaawa' re naq tinpaab' xyaab' xkux ut 
tinkanab' chi elk eb' laj Israel? Ink'a' ninnaw ru li Qaawa' ut ink'a' tinkanab'eb' 
chi xik laj Israel”, chan. 

3Ke'xye ut eb' a'an: “Li xYoseb' laj Hebreo xk'utb'esi rib' chiqu. Jo'kan naq 
naqatz'aama usilal, choohaakanab' chi xik sa' li chaqich'och' oxib'aq kutan chi b'e, 
re naq toomayejaq chiru li Qaawa' li qaYos. Mare anchal tooxrahob'tesi rik'in rax 
kamk malaj ch'iich'”. 

4Toja' naq li awab'ej re Ejiipt kixye reheb': “At Moisés, at Aharón, k'a'ut naq 
nekepo'ok xch'ooleb' li tenamit sa' li xk'anjeleb'? Ayuqex chi xb'aanunkil 
leek'anjel!”. 

5Kixye ajwi' laj Parahón: “K'ehomaq reetal, anaqwan naq eb' laj Israel q'axal 
k'iheb', ma teeraj laa'ex naq te'xkanab' li xkawil k'anjeleb'?”. 

Naab'al chik li rahilal kichalk sa' xb'eeneb' laj Israel 

6Sa' ajwi' li kutan a'an laj Parahón kixk'e li chaq'rab' a'in reheb' laj taqlanel sa' 
tenamit ut reheb' laj jolominel: 

7“Meek'e chik reheb' laj Israel li k'im li nak'anjelak re pak'ok xan, xikaqeb' b'an 
eb' a'an chi xsik'b'aleb' re. 

8Ab'anan tento te'xyiib' jo'k'ihal li xan neke'xyiib' chalen chaq, chi ink'a' te'xk'os 
xk'ihaleb', xb'aan naq aj q'emeb'. Jo'kan naq neke'xjap re chi xyeeb'al: «Xikaqo chi 
mayejak chiru li qaYos». 

9Chek'e xb'een xk'anjeleb' li winq a'an re naq laatz'aqeb' ru ut ink'a' te'xk'oxla li 
tik'ti'”, chan laj Parahón. 

10Ke'elk ut eb' laj taqlanel jo'wi' eb' laj jolominel, ut ke'raatinaheb' li tenamit: 
“Jo'ka'in xye laj Parahón: «Ink'a' chik tink'e eek'im. 

11Ayuqex laa'ex chi xsik'b'al b'arwi' texruuq chi xtawb'al; ab'anan maamin 
taak'osmanq leek'anjel»”. 

12Toja' naq li tenamit ke'xjek'atq rib' sa' xsutam Ejiipt chi xsik'b'al yal pim jo' 
reeqaj li k'im. 

13Ut eb' laj taqlanel yookeb' chi xseeb'ankileb', neke'xye reheb': “Choyomaq 
leek'anjel jo' taqlanb'ilex wi' re li junjunq chi kutan, kama'aq ajwi' naq xwank 
leek'im”. 

14Ut eb' laj jolominel aj Israel li ke'xaqab'aak chi rilb'al li k'anjel ke'rape'k chi 
tz'uum xb'aaneb' laj taqlanel ut ke'yehe'k re: “K'a' naq ewer xechoy ut anaqwan 
ink'a' xechoy jo'k'ihal li xan kama' leetaqlankil rajlal?”. 

15Toja' naq eb' laj jolominel aj Israel ke'wulak chi jitok chiru laj Parahón: “K'a'ut 
naq jo'kan yookat reheb' laamoos? 

16Ink'a' nak'eemank xk'imeb' laamoos ut: «Yiib'anqex xan», chu'uxko. K'e reetal, 
rahob'tesinb'ileb' laamoos ut nateneb'aak maak sa' xb'een laatenamit”, chankeb'. 

17Kichaq'ok a'an ut kixye: “Aj q'emex, tz'aqal aj q'emex. Jo'kan naq nekeye: 
«Xikaqo chi mayejak chiru li Qaawa'». 

18Ayuqex anaqwan chi k'anjelak. Ut us ta ink'a' taak'eemanq leek'im, tento 
teeq'axtesi jo'k'ihal li xan yeeb'il eere”. 

19Ch'a'aj ke'reek'a eb' laj jolominel aj Israel naq ke'rab'i li aatin a'in: “Ink'a' 
teek'os xk'ihaleb' li xan li tento xyiib'ankil rajlal kutan”. 

20Ut naq yookeb' chi elk sa' rochoch laj Parahón, kule'tawe'q xb'aan laj Moisés ut 
laj Aharón chi yookeb' royb'eninkileb' aran; 

21ut ke'xye reheb': “Li Qaawa' taxaq chik'ehoq reetal li k'aru xeb'aanu ut chiraqoq 
aatin sa' eeb'een. Eemaak laa'ex naq laj Parahón ut eb' laj k'anjel chiru yookeb' 
xjosq'il sa' qab'een. Tz'aqal laa'ex xexk'ehok jun ch'iich' sa' ruq'eb' re naq 
toohe'xkamsi”. 

Li xtij laj Moisés 

22Toja' naq kisutq'iik laj Moisés rik'in li Qaawa' ut kixye: “At Qaawa', k'a'ut naq 
nakarahob'tesi li tenamit a'in? K'a'ut naq xinaataqla chaq? 

23Xb'aan naq chalen sa' linwulajik rik'in laj Parahón chi raatinankil sa' laak'ab'a', 
yo xrahob'tesinkil li tenamit a'in, ut laa'at toj maak'a' xab'aanu re xkolb'aleb'”. 

Ex 6 

1Li Qaawa' kixye re laj Moisés:  “Anaqwan taawil k'aru tinb'aanu re laj Parahón,  
xb'aan naq ka'ajwi' rik'in linkawil uq' tixkanab'eb' chi xik ut taarisiheb' sa' li 
xtenamit”.  

Li xtaqlankil laj Moisés 

2Li Qaawa' kiraatina laj Moisés ut kixye re: “Laa'in li Qaawa'. 

3Xink'ut wib' jo' Nimajwal Yos chiru laj Abrahán, laj Isahak ut laj Jakob, ab'anan 
ink'a' xink'eheb' chixnaw lintz'aqal k'ab'a': a' li Qaawa'.  

4Xink'ojob' ajwi' jun Sumwank rik'ineb' ut xinye li waatin naq tink'e reheb' li 
tenamit Kanahán, a' li ch'och' ke'xb'eeni chaq jo' aj numeleb'. 

5Ut anaqwan, naq xwab'i li xkawil yaab'eb' laj Israel rahob'tesinb'ileb' xb'aaneb' 
laj Ejiipt, xnaqk sa' inch'ool linloq'laj Sumwank. 

6“Jo'kan b'i', toxaaye reheb' laj Israel: «Laa'in li Qaawa'. Laa'in twisi sa' eeb'een li 
kawil iiq neke'xk'e laj Ejiipt, texwisi chi munil ut texinkol rik'in xnimal inwankil 
jo'wi' rik'in xninqaleb' ru inb'aanuhom. 

7Texink'e cho'q intenamit ut laa'inaq leeYos; ut teenaw naq Laa'inin li Qaawa' 
leeYos li texwisi sa' ruq'eb' laj Ejiipt. 

8Laa'in texwoksi sa' li ch'och' xinyeechi'i rik'in jurament re laj Abrahán, laj Isahak 
ut laj Jakob; a'an li tink'e chereechani. Laa'in li Qaawa' Yos»”. 

9Laj Moisés kixye a'in reheb' laj Israel; ab'an eb' a'an ink'a' ke'xpaab', xb'aan naq 
q'axal raheb' sa' xch'ool xb'aan li kawil k'anjel. 

10Toja' naq li Qaawa' kiraatina wi' chik laj Moisés ut kixye re: 

11“Ayu chi aatinak rik'in laj Parahón, li awab'ej re Ejiipt, re naq tixkanab'eb' laj 
Israel chi elk sa' li xch'och'”. 

12Kichaq'ok laj Moisés chiru li Qaawa': “Toq'ob' wu! -chan-. Wi eb' laj Israel ink'a' 
nikine'rab'i, ma toja' ta chik tinrab'i laj Parahón? Xb'aan naq ch'a'aj li aatinak 
chiwu”. 

13Toja' naq li Qaawa' kixye reheb' laj Moisés ut laj Aharón: “Yehomaq reheb' laj 
Israel ut re li awab'ej re Ejiipt: «Li Qaawa' xooxtaqla chaq chi risinkil li xtenamit 
sa' xch'och'eb' laj Ejiipt»”. 

Eb' li xxe'toonil yuwa' laj Moisés ut laj Aharón 

14A'aneb' a'in li xyuwa'ileb' li rochocheb' laj Israel: li xb'een ralal laj Israel a'an laj 
Rubén. Eb' li ralal laj Rubén a'aneb' a'in: laj Enok, laj Palú, laj Jesrón ut laj Karmí. 
A'aneb' li rochocheb' laj Rubén. 

15Eb' li ralal laj Simehón a'aneb' a'in: laj Yemuel, laj Yamín, laj Ohad, laj Yakín, laj 
Sójar ut laj Saúl, ralal li ixq aj Kanahán. A'aneb' a'in li rochocheb' laj Simehón. 

16A'aneb' a'in li xk'ab'a'eb' li ralal laj Leví, a' yaal chanru li xjunkab'aleb': laj 
Kersón, laj Kehat, laj Merarí. Chixjunil li xyu'am laj Leví a'an wuqlaju xwuqk'aal 
(137) chihab'. 

17Eb' li ralal laj Kersón a'aneb' a'in: laj Libní ut laj Semehí rik'in li xjunkab'aleb'. 

18Eb' li ralal laj Kehat a'aneb' a'in: laj Amrán, laj Isar, laj Hebrón ut laj Usiel. 
Chixjunil li xyu'am laj Kehat a'an oxlaju xwuqk'aal (133) chihab'. 

19Eb' li ralal laj Merarí a'aneb' a'in: laj Majlí ut laj Musí. A'aneb' a'in li rochocheb' 
laj Leví, a' yaal chanru li xxe' xtoonaleb'. 

20Laj Amrán kixk'am cho'q rixaqil lix Yokébed, li rikan na', ut rik'in a'an 
ke'yo'laak laj Aharón ut laj Moisés. Chixjunil li xyu'am laj Amrán a'an wuqlaju 
xwuqk'aal (137) chihab'. 

21Eb' li ralal laj Isar a'aneb' a'in: laj Koré, laj Néfej ut laj Sikrí. 

22Eb' li ralal laj Usiel a'aneb' a'in: laj Misael, laj Elisafán ut laj Sitrí. 

23Laj Aharón kixk'am cho'q rixaqil lix Isabel, xrab'in laj Aminadab, ranab' laj 
Najsón, ut rik'in a'an ke'yo'laak laj Nadab, laj Abihú, laj Elehasar ut laj Itamar. 

24Eb' li ralal laj Koré a'aneb' a'in: laj Asir, laj Elkaná ut laj Abiasaf. A'aneb' a'in li 
rochocheb' laj Koré. 

25Laj Elehasar, ralal laj Aharón, kixk'am cho'q rixaqil jun reheb' li xrab'in laj 
Putiel, ut rik'in a'an kiyo'laak laj Pinjás. A'aneb' a'in li xyuwa'ileb' li rochocheb' laj 
Leví, a' yaal chanru li xxe' xtoonaleb'. 

26A' laj Aharón ut laj Moisés a'in ke'yehe'k wi' xb'aan li Qaawa': “Cherisiheb' laj 
Israel sa' li tenamit Ejiipt chi tzoltzo”. 

27A'aneb' a'in li ke'raatina laj Parahón, awab'ej re Ejiipt, re risinkileb' laj Israel 
Ejiipt. A'aneb' laj Moisés ut laj Aharón. 

28Naq li Qaawa' kiraatina laj Moisés sa' li tenamit Ejiipt, 

29kixye re: “Laa'in li Qaawa'. Chixjunil li tinye aawe toxaaye re laj Parahón, 
awab'ej re Ejiipt”. 

30Ab'an laj Moisés kichaq'ok chiru li Qaawa': “Toq'ob' wu! -chan-. Ch'a'aj li 
aatinak chiwu. Chan put ru naq tinrab'i laj Parahón?”. 

Ex 7 

Li Qaawa', laj Moisés ut laj Aharón 

1Toja' naq li Qaawa' kixye re laj Moisés: “K'e reetal, xatinxaqab' cho'q wuuchil 
chiru laj Parahón. Ut laj Aharón laawas taa'aatinaq sa' aak'ab'a'. 

2Laa'at taaye re chixjunil li tatintaqla wi', ut laj Aharón laawas toxye re laj 
Parahón re naq tixkanab'eb' chi elk laj Israel sa' li xtenamit. 

3Ab'an laa'in tinkawub'resi xch'ool laj Parahón; us ta naab'al li xninqal ru eetalil 
ut li sachb'ach'oolej tinb'aanu sa' xteepal Ejiipt,  

4laj Parahón ink'a' texrab'i. Toja' naq tintaqsi li wuq' sa' xb'een Ejiipt ut rik'in 
xninqal rahilal twisi aran lintenamit, eb' linteepal, a'aneb' laj Israel. 

5Ut naq tinye' li wuq' sa' xb'een Ejiipt ut twisi aran eb' li ralal xk'ajol laj Israel, 
te'xnaw eb' laj Ejiipt naq laa'in li Qaawa'”. 

6Laj Moisés ut laj Aharón ke'xb'aanu li taqlanb'ileb' wi' xb'aan li Qaawa'. 

7Kaak'aal chihab' (80) wank re laj Moisés ut oxib' ro'k'aal (83) wank re laj Aharón 
naq ke'raatina laj Parahón. 

Li xxuq' laj Aharón 

8Li Qaawa' kiraatinaheb' laj Moisés ut laj Aharón ut kixye reheb': 

9“Naq laj Parahón tixye eere: «B'aanuhomaq junaq sachb'ach'oolej», taaye re laj 
Aharón: «Chap laaxuq' ut kut chiru laj Parahón, ut a'an taakanaaq chi k'anti'il»”. 

10Ke'wulak b'i' laj Moisés ut laj Aharón rik'in laj Parahón ut ke'xb'aanu li 
ke'taqlaak wi' xb'aan li Qaawa': laj Aharón kixkut li xxuq' chiru laj Parahón ut 
chiruheb' laj tenq' re, ut a'an kisutq'iik chi k'anti'il. 

11Ab'an laj Parahón kixb'oqeb' li wankeb' xna'leb' ut eb' laj tuul; ut eb' a'an ajwi' 
ke'xb'aanu a'an rik'in li xna'leb'eb': 

12ke'xkut li xxuq' chixjunqaleb' ut ke'kanaak chi k'anti'il. Ab'anan li xxuq' laj 
Aharón kixnuq' li xxuq'eb' laj q'e. 

13Ab'an kikawuuk xch'ool laj Parahón ut ink'a' kirab'iheb', jo' tz'aqal yeeb'il chaq 
chi junxilaj xb'aan li Qaawa'. 

Li xb'een xnimal rahilal: li ha' kisutq'iik chi kik'ul 

14Toja' naq li Qaawa' kixye re laj Moisés: “Q'axal kaw xch'ool laj Parahón; ink'a' 
naxkanab'eb' chi elk lintenamit. 

15Wulaj eq'la ayu rik'in laj Parahón naq taaxik sa' nima'. Toxaawoyb'eni chire li 
nima' ut chiwanq sa' aawuq' li xuq' li kisutq'iik chi k'anti'il. 

16Toxaaye re: «Li Qaawa', li xYoseb' laj Hebreo, xinxtaqla chaq aawik'in chi 
xyeeb'al aawe: Kanab'eb' chi xik lintenamit re naq tine'xloq'oni chaq sa' li 
chaqich'och'. Ab'an chalen toj anaqwan ink'a' xawaj rab'inkil. 

17Jo'ka'in naxye li Qaawa': Rik'in a'in taanaw naq laa'in li Qaawa'. K'e reetal, 
tinsak' li roq li nima' rik'in li xuq' li wank sa' wuq' ut taasutq'iiq chi kik'ul.  

18Eb' li kar li wankeb' sa' nima' talaje'kamq, li nima' taachuho'q ut eb' laj Ejiipt 
ink'a' chik te'ruhanq ruk'b'al li ha' li wank sa' nima'»”. 

19Li Qaawa' kixye ajwi' re laj Moisés: “Ye re laj Aharón: «Chap laaxuq' ut taaye' 
laawuq' sa' xb'eeneb' li ha' li wank Ejiipt, sa' xb'eeneb' li nima', li b'ekb'il roqha', 
li kaq'nab' ut sa' xb'een chixjunileb' li k'uuleb'aal ha'. Talaje'kik'o'q ut talaje'wanq 
kik' sa' chixjunil li tenamit Ejiipt, toj sa'eb' li che'il sek' ut sa'eb' li pekil sek'»”. 

20Laj Moisés ut laj Aharón ke'xb'aanu li ke'taqlaak wi' xb'aan li Qaawa': laj 
Aharón kixtaqsi li xxuq' ut kixsak' li roq nima' chiru laj Parahón ut eb' laj tenq' re. 
Ut chixjunil li roqha' kilajkik'o'k. 

21Kilaje'kamk chixjunileb' li kar sa' nima', kichuho'k li nima', ut eb' laj Ejiipt ink'a' 
chik ke'ruhank ruk'b'al li ha' wank sa' li nima'. Kilaje'wank kik' sa' chixjunil li 
tenamit Ejiipt! 

22Ab'anan jo'kan ajwi' ke'xb'aanu eb' laj q'e aj Ejiipt rik'in li xna'leb'eb', ut 
kikawuuk xch'ool laj Parahón ut ink'a' kiraj rab'inkil laj Moisés ut laj Aharón, jo' 
tz'aqal yeeb'il chaq xb'aan li Qaawa'. 

23Laj Parahón kiq'ajk, kox'okaq sa' rochoch ut maak'a' kiraj wi' a'an. 

24Ut chixjunileb' laj Ejiipt ke'xb'ek xha'eb' chire li nima', xb'aan naq ink'a' 
neke'ruhank ruk'b'al li ha' wank sa' nima'. 

Li xkab' xnimal rahilal: eb' li k'iila amoch 

25Chalen naq li Qaawa' kixsak' li nima', ke'nume'k wuqub' kutan chi jo'kan. 

Ex 8 

1Kixye li Qaawa' re laj Moisés:  “Ayu rik'in laj Parahón chi xyeeb'al re:  «Jo'ka'in 
naxye li Qaawa':  Kanab'eb' chi elk lintenamit re naq tinxloq'oni.  

2Wi ink'a' taakanab'eb' chi elk, tinrahob'tesi rik'in amoch chixjunil laatenamit.  

3B'ulb'utq li nima' chi amoch: te'taqe'q chaq ut tule'okje'q sa' laawochoch, sa' 
laawarib'aal ut sa' laach'aat, sa'atqeb' li rochoch eb' laj tenq' aawe ut sa'atqeb' li 
rochoch laatenamit, sa'atqeb' laa'oorn ut k'uuleb'aal tzekemq. 

4Talaje'pisk'o'q li amoch sa' aab'een, sa' xb'eeneb' laatenamit ut sa' xb'eeneb' laj 
k'anjel chawu»”. 

5Ut li Qaawa' kixye ajwi' re laj Moisés: “Taaye re laj Aharón: «Ye' laawuq' rik'in 
laaxuq' sa' xb'eeneb' li nima', li b'ekb'il roqha' ut eb' li kaq'nab', re naq che'taqe'q 
chaq li amoch sa' xb'een li tenamit Ejiipt»”. 

6Laj Aharón kixye' li ruq' sa' xb'eeneb' li ha' re Ejiipt: ke'taqe'k chaq li amoch ut 
ke'xnujob'resi li tenamit Ejiipt. 

7Ab'an eb' laj q'e jo'kan ajwi' ke'xb'aanu rik'in li xna'leb'eb', ut ke'xk'e chi taqe'k 
eb' li amoch sa' xb'een li tenamit Ejiipt. 

8Toja' naq laj Parahón kixb'oqeb' laj Moisés ut laj Aharón ut kixye: “Chetz'aama 
chiru li Qaawa' naq chirisiheb' li amoch wik'in ut rik'in lintenamit, ut laa'in 
teb'inkanab' chi elk laatenamit re naq toxe'mayejaq chaq chiru li Qaawa'”, chan. 

9Kichaq'ok laj Moisés ut kixye re laj Parahón: “Nintz'aama usilal chawu, taaye we 
jo'q'e tento tintijoq chawix, chirixeb' laj k'anjel chawu ut laatenamit, re naq te'elq 
li amoch aawik'in ut sa'eb' laawochoch, ut ka'ajwi' sa' li nima' te'kanaaq”. 

10“Wulaj”, chan laj Parahón naq kichaq'ok. Kixye laj Moisés: “Taa'uxq jo' 
laawaatin, re naq taanaw naq maajun kama' li Qaawa' li qaYos. 

11Eb' li amoch te'elq aawik'in, sa'eb' laawochoch, rik'ineb' laj k'anjel chawu ut sa' 
laatenamit, ut ka'aj chik sa' li nima' te'kanaaq”. 

12Naq ke'elk laj Moisés ut laj Aharón rik'in laj Parahón, ki'aatinak laj Moisés rik'in 
li Qaawa' chirixeb' li amoch li yookeb' chi rahob'tesink re laj Parahón. 

13Ut li Qaawa' kixb'aanu li kixtz'aama laj Moisés: kilaje'kamk li amoch sa'atqeb' li 
ochoch, li neb'aal ut k'aleb'aal. 

14Eb' li tenamit kilaje'xtuub' chixjunileb' li amoch, yookeb' chi chuho'k sa' li 
tenamit. 

15Ab'an naq laj Parahón kiril naq ak xnume'k li rahilal, kixkawub'resi xch'ool ut 
ink'a' kirab'iheb' laj Moisés ut laj Aharón, kama' yeeb'il chaq xb'aan li Qaawa'. 

Li rox xnimal rahilal: eb' li k'iila suq 

16Kixye li Qaawa' re laj Moisés: “Taaye re laj Aharón: «Ye' laaxuq' ut taasak' li 
pojtz' sa' xb'een li ch'och', ut a'an taasutq'iiq chi suqil sa' xsutam Ejiipt»”. 

17Ut jo'kan ke'xb'aanu: laj Aharón kixye' li ruq' rik'in li xxuq', kixsak' li pojtz' sa' 
xb'een li ch'och', ut kilaje'wank suq chirixeb' li winq ut eb' li xul. Chixjunil li pojtz' 
sa' xb'een li ch'och' kisutq'iik chi suqil sa' xsutam Ejiipt. 

18Jo'kan ajwi' ke'xyal eb' laj q'e rik'in li xna'leb'eb' re naq te'elq li suq, ab'an ink'a' 
ke'ruuk: neke'woye'k li winq ut eb' li xul xb'aaneb' li suq. 

19Toja' naq eb' laj q'e ke'xye re laj Parahón: “A'an a'in li ru'uj ruq' li Yos!”, 
chankeb'. Ab'an kikawuuk xch'ool laj Parahón ut ink'a' kirab'iheb', kama' yeeb'il 
chaq xb'aan li Qaawa'. 

Li xka xnimal rahilal: eb' li k'iila kas 

20Kixye li Qaawa' re laj Moisés: “Waklin toj eq'la chi us, ayu rik'in laj Parahón naq 
a'an taaxik chire li nima', ut taaye re: «Jo'ka'in naxye li Qaawa': Kanab'eb' chi elk 
lintenamit re naq tine'xloq'oni. 

21Wi ink'a' taakanab'eb' chi elk lintenamit, k'e reetal naq tintaqlaheb' chaq li kas 
sa' aab'een, sa' xb'eeneb' laj k'anjel chawu, laatenamit ut eb' laawochoch: 
talaje'nujaq chi kas li rochocheb' laj Ejiipt ut li ch'och' b'arwi' wankeb'. 

22Ab'an sa' li kutan a'an ink'a' tintaqlaheb' li kas sa' xsutam Gosen b'arwi' 
wankeb' lintenamit: aran maajun junaq kas taawanq. Jo'kan taanaw naq laa'in li 
Qaawa' wankin sa' li tenamit a'in. 

23Tiitookeb' ru inb'aan lintenamit chiruheb' laawe. Li sachb'ach'oolej a'in 
taak'ulmanq wulaj»”. 

24Ut jo'kan kixb'aanu li Qaawa': neke'woyoynak li k'iila kas sa' rochoch laj 
Parahón ut sa' rochocheb' laj k'anjel chiru, sa' xsutam Ejiipt. Ra kixk'ul chixjunil li 
na'ajej xb'aaneb' li kas. 

25Toja' naq laj Parahón kixb'oqeb' laj Moisés ut laj Aharón ut kixye reheb': 
“Ayuqex, mayejanqex chiru leeYos, ab'an mayejanqex sa' li tenamit a'in”. 

26Kichaq'ok laj Moisés ut kixye: “Ink'a' us naq tqab'aanu chi jo'kan xb'aan naq li 
mayej naqayeechi'i re li Qaawa' li qaYos a'an tz'eqb'eetal cho'q reheb' laj Ejiipt. 
Ma ink'a' tab'i' toohex'kut chi pek eb' laj Ejiipt wi arin chiruheb' tqayeechi'i cho'q 
qamayej li k'aru neke'xtz'eqtaana? 

27Jo'kan naq toob'eeq sa' li chaqich'och' chiru oxib' kutan ut aran toomayejaq 
chiru li Qaawa' li qaYos, jo' taqlanb'ilo wi' xb'aan”. 

28Laj Parahón kixsumeheb': “Texinkanab' chi xik re naq texmayejaq chaq sa' li 
chaqich'och' chiru li Qaawa' leeYos; ab'an ink'a' jwal najt texxik. Ut chextijoq 
chaq chiwix”, chan. 

29Kixye laj Moisés: “Ka'ajwi' tin'elq, tin'elajinq chiru li Qaawa', ut wulaj eb' li kas 
te'najto'q aawik'in, rik'ineb' laj k'anjel chawu ut laatenamit. Ab'anan 
moohaab'alaq'i chik, at Parahón, maarameb' chiru li tenamit chi xik chi mayejak 
chiru li Qaawa'”, chan laj Moisés. 

30Ki'elk laj Moisés rik'in laj Parahón ut ki'elajink re li Qaawa'. 

31Ut li Qaawa' kixb'aanu li k'aru kixtz'aama laj Moisés: kirisiheb' li kas rik'in laj 
Parahón, rik'ineb' laj k'anjel chiru ut sa'atqeb' li xtenamit: maajun chik kikanaak. 

32Ab'anan jun sut chik laj Parahón kixkawub'resi xch'ool ut ink'a' kixkanab'eb' 
chi elk laj Israel. 

Ex 9 

Li ro' xnimal rahilal: li raxkamk sa' xb'eeneb' li ketomq 

1Toja' naq li Qaawa' kixye re laj Moisés: “Ayu rik'in laj Parahón ut ye re: «Jo'ka'in 
naxye li Qaawa', li xYoseb' laj Hebreo: Kanab'eb' chi elk lintenamit re naq 
tine'xloq'oni. 

2Wi ink'a' taakanab'eb' chi elk ut toj taarameb' chi xik, 

3k'e reetal naq li ruq' li Qaawa' taat'ane'q sa' xb'eeneb' laaketomq sa' pim, sa' 
xb'eeneb' li kawaay, li b'uur, li kameey, li wakax ut eb' li karneer, ut taawanq jun 
xiwajel raxkamk. 

4Ab'an tiitooqeb' ru xb'aan li Qaawa' li xketomq eb' laj Israel chiruheb' li xketomq 
eb' laj Ejiipt, re naq maak'a' te'xk'ul li reheb' laj Israel»”. 

5Li Qaawa' Yos kixxaqab' ajwi' xkutankil naq kixye: “Wulaj tinb'aanu a'in sa' li 
tenamit”, chan. 

6Ak wulajaq chik kixb'aanu li Qaawa' jo' li raatin, ut kilaje'kamk chixjunil li 
xketomqeb' laj Ejiipt; ab'an maajun xketomqeb' laj Israel kikamk. 

7Laj Parahón kixtaqla rilb'al k'aru xk'ulmank, ut kik'utunk naq maajun li xul 
reheb' laj Israel kikamk. Ab'anan kikawuuk xch'ool laj Parahón ut ink'a' 
kixkanab'eb' chi elk li tenamit. 

Li xwaq xnimal rahilal: eb' li sankil xox 

8Kixye li Qaawa' reheb' laj Moisés ut laj Aharón: “Chapomaq wiib'aq mooch' 
x'ab'aqil li oorn, ut laj Moisés chixkutaaq a'an sa' choxa, chiru laj Parahón: 

9taasutq'iiq chi q'unil pojtz' sa' xb'een chixjunil li tenamit Ejiipt, ut talaje'wanq li 
sankil xox chirixeb' li winq ut chirixeb' li ketomq sa' xsutam Ejiipt”. 

10Laj Moisés ut laj Aharón ke'xchap x'ab'aqil li oorn, koxe'okaq rik'in laj Parahón, 
ut laj Moisés kixkut a'an sa' choxa: ut kilaje'wank li sankil xox chirixeb' winq ut 
ketomq.  

11Chi moko eb' laj q'e ke'xkuy wank chiru laj Moisés xb'aaneb' li sankil xox, 
xb'aan naq eb' laj q'e ajwi' kilaje'wank sankil xox chirixeb', kama' chixjunileb' laj 
Ejiipt. 

12Ab'anan li Qaawa' kixkawub'resi xch'ool laj Parahón, ut a'in ink'a' kirab'iheb', 
kama' yeeb'il chaq re laj Moisés xb'aan li Qaawa'. 

Li xwuq xnimal rahilal: li saqb'ach 

13Kixye li Qaawa' re laj Moisés: “Wulaj eq'la waklin, ayu rik'in laj Parahón ut ye 
re: «Jo'ka'in naxye li Qaawa', li xYoseb' laj Hebreo: Kanab'eb' chi elk lintenamit re 
naq tine'xloq'oni. 

14Xb'aan naq anaqwan tintaqla chaq chixjunileb' li rahilal chi junk'eeb'al sa' 
aab'een, sa' xb'eeneb' laj k'anjel chawu ut laatenamit, re naq taanaw naq maajun 
wank sa' ruuchich'och' kama' laa'in. 

15Wi ta xinye' li wuq' ut xatinrahob'tesi ta laa'at jo' ajwi' laatenamit rik'in 
raxkamk, ak maa'anihat raj chik sa' ruuchich'och'. 

16Ab'an xatinkanab' chi yo'yo re xk'utb'al chawu linwankil, re naq chinimaaq 
link'ab'a' sa' xb'een chixjunil li ruuchich'och'.  

17Laa'at toj nakaram relikeb' lintenamit: 

18jo'kan naq k'e reetal naq wulaj, sa' li honal a'in, tintaqla chaq kawil saqb'ach jo' 
ink'a' wanjenaq Ejiipt chalen chaq sa' xk'ojlajik li tenamit toj anaqwan. 

19Jo'kan b'i', taqla roksinkil laaketomq sa' rochocheb' ut chixjunil li wank aawe 
sa' k'aleb'aal, xb'aan naq taat'ane'q li saqb'ach sa' xb'een chixjunileb' li poyanam 
ut sa' xb'eeneb' li xul li wankeb' sa' k'aleb'aal, ut li jo'k'ihal ink'a' okenaqeb' sa' 
rochoch te'kamq»”. 

20Wan reheb' laj k'anjel chiru laj Parahón ke'xxiwa li raatin li Qaawa' ut 
ke'roksiheb' li xmoos ut eb' li xketomq sa' rochocheb'; 

21ab'anan eb' li ink'a' ke'xpaab' raatin li Qaawa', ke'xkanab'eb' sa' k'aleb'aal li 
xmoos ut eb' li xketomq. 

22Toja' naq kixye li Qaawa' re laj Moisés: “Ye' laawuq' sa' xjayal li choxa ut 
chit'ane'q saqb'ach sa' chixjunil li tenamit Ejiipt, sa' xb'eeneb' li poyanam, li 
ketomq ut chixjunil li pim li wank sa' xsutam Ejiipt”, chan. 

23Laj Moisés kixye' li xxuq' sa' xjayal li choxa, ut li Qaawa' kixtaqla chaq kaaq ut 
saqb'ach; ke't'ane'k raq'kaaq sa' xb'een li ruuchich'och'. Li Qaawa' kixtaqla chaq 
saqb'ach sa' xb'een li tenamit Ejiipt: 

24k'ajo' xkawilal li raq'kaaq li nareplotk sa' li saqb'ach; maajun sut wanjenaq 
kama' a'an Ejiipt chalen chaq sa' xk'ojlajik li tenamit toj anaqwan. 

25Li saqb'ach kixket chixjunil li tenamit Ejiipt: kixsach jo'nimal li wank sa' 
k'aleb'aal, jo' winq jo' xul; kixputz'i ajwi' chixjunil li xpimul li ch'och' ut kixtoqi 
chixjunileb' li che' li wankeb' sa' k'aleb'aal. 

26Ka'ajwi' sa' xsutam Gosen, b'arwi' wankeb' laj Israel, ink'a' kiwank saqb'ach. 

27Toja' naq laj Parahón kixtaqla xb'oqb'aleb' laj Moisés ut laj Aharón ut kixye 
reheb': “Anaqwan ninnaw naq xinmaakob'k. Li Qaawa' a'an tiik xch'ool, a'ut laa'in 
ut lintenamit aj maako. 

28Chetz'aama chiru li Qaawa' naq chich'anaaq li kaaq ut li saqb'ach; ut laa'in 
texinkanab' chi xik ut ink'a' chik texwanq arin”, chan. 

29Kichaq'ok laj Moisés ut kixye: “Naq tin'elq sa' li tenamit, tintaqsi li wuq' chiru li 
Qaawa', ut taach'anaaq li kaaq ut ink'a' chik taawanq li saqb'ach, re taanaw naq li 
ruuchich'och' a'an re li Qaawa'. 

30Ab'anan ninnaw chi us naq laa'at ut eb' laj k'anjel chawu toj maji' nekexiwa ru li 
Qaawa'”. 

31Kilaje'toqe'k li liin ut li seb'aad, xb'aan naq li seb'aad ak tz'utuj ut li liin yo chi 
atz'umak. 

32Ab'an li triiw ut li espelta maak'a' ke'xk'ul xb'aan naq toj moqon chik 
neke'awe'k. 

33Toja' naq laj Moisés kixkanab' laj Parahón ut, naq ki'elk sa' li tenamit, 
kixtaqsiheb' li ruq' chiru li Qaawa': ch'anaamileb' li kaaq jo'wi' li saqb'ach, ut 
ink'a' chik xk'e li hab' sa' xb'een li ch'och'. 

34Naq laj Parahón kiril naq kich'anaak li hab', li saqb'ach ut li kaaq, kimaakob'k 
wi' chik ut kixkawub'resi xch'ool rochb'eeneb' laj k'anjel chiru. 

35Kikawuuk xch'ool laj Parahón ut ink'a' kixkanab'eb' chi elk laj Israel, kama' 
yeeb'il chaq xb'aan li Qaawa' chi xtz'uumal re laj Moisés. 

Ex 10 

Li xwaqxaq xnimal rahilal: eb' li k'iila saak' 

1Kixye li Qaawa' re laj Moisés: “Ayu rik'in laj Parahón, xb'aan naq xinkawub'resi 
xch'ool jo' ajwi' li xch'ooleb' laj k'anjel chiru, re xb'aanunkil eb' li xninqal reetalil 
a'in sa' xyanqeb'. 

2Chi jo'kan laa'at taaye reheb' laawalal jo'wi' reheb' laawi k'aru xinb'aanu reheb' 
laj Ejiipt, a'eb' li xninqal reetalil li xink'ut chiruheb'; ut laa'ex teenaw naq Laa'inin 
li Qaawa'”. 

3Naq laj Moisés ut laj Aharón ke'wulak rik'in laj Parahón, ke'xye re: “Jo'ka'in 
naxye li Qaawa', li xYoseb' laj Hebreo: «Toj jo' najtil chik ink'a' taawaj xkub'sinkil 
aawib' chiwu? Kanab'eb' chi elk lintenamit re naq tine'xloq'oni. 

4Wi ink'a' taakanab'eb' chi elk lintenamit, k'e reetal naq wulaj tintaqlaheb' chaq 
aj saak' sa' laatenamit, 

5ut te'xmoy ru chixjunil li na'ajej, ut chi jo'kan ink'a' chik taak'utunq li ch'och'. 
Te'xchoy jo'nimal li xkole'k chiru li saqb'ach, a' li toj xkanaak eere, ut te'xk'ux 
chixjunileb' li che' li wank sa' leech'och'. 

6Talaje'ok sa'eb' laawochoch ut sa' rochocheb' chixjunileb' laj Ejiipt: maajun sut 
rilomeb' a'an laayuwa' chi moko laaxe'toonil yuwa' chalen chaq sa' xyo'lajikeb' 
sa' ruuchich'och' toj anaqwan»”. Chirix a'an laj Moisés ki'elk rik'in laj Parahón ut 
koho. 

7Toja' naq eb' laj k'anjel chiru laj Parahón ke'xye re: “Jo' najtil chik toxra'le li 
winq a'an? Kanab'eb' chi xik li tenamit a'in re naq te'xloq'oni li Qaawa' li xYoseb'. 
Ma toj maji' xataw ru naq yo chi oso'k li tenamit Ejiipt?”, chankeb'. 

8Ut ke'xsutq'isi laj Moisés ut laj Aharón rik'in laj Parahón. A'in kixye reheb': 
“Ayuqex chi xloq'oninkil li Qaawa' leeYos. Ab'anan xb'enwa teeye we aniheb' li 
te'xik”. 

9Kichaq'ok laj Moisés: “Too'elq qochb'eeneb' li qakok'al ut li qacheekelal, 
qochb'eeneb' li qalal qak'ajol, li qakarneer ut li qawakax, xb'aan naq a'an 
qaninq'e sa' xk'ab'a' li Qaawa'”, chan. 

10Ab'an laj Parahón kixye reheb': “Maajoq'e texinkanab' chi xik eerochb'een 
leerixaqil ut leekok'al! K'ehomaq reetal, k'ajo' xyib'al ru leek'a'uxl. 

11Ink'a' naru chi jo'kan. Ayuqex wi teeraj, ab'anan ka'ajwi' laa'ex winq eejunes, ut 
toxeeloq'oni li Qaawa', xb'aan naq a'an tz'aqal eerajom”. Ut ke'isiik chiru laj 
Parahón. 

12Toja' naq kixye li Qaawa' re laj Moisés: “Ye' laawuq' sa' xb'een li tenamit Ejiipt 
re naq te'chalq laj saak'. Te'taqe'q chaq sa' xb'een Ejiipt ut te'xk'ux chixjunil li 
xpimul li ch'och', jo'nimal li xkole'k chiru li saqb'ach”, chan. 

13Laj Moisés kixye' li xxuq' sa' xb'een Ejiipt, ut li Qaawa' kixtaqla chaq li tiqwal iq' 
sa' xb'een li tenamit chiru li kutan a'an ut chiru li q'oqyink. Naq kisaqewk, ak 
wankeb' chik laj saak' aran xb'aan li iq'. 

14Eb' laj saak' kilaje'ok sa' chixjunil xsutam Ejiipt ut ke'xhiri rib' sa' chixjunil li 
xna'ajeb' laj Ejiipt, k'ajo' xk'ihaleb': maajun sut rilomeb' a'an junxil chi moko te'ril 
chik moqon. 

15Ke'xmoy ru chixjunil li na'ajej ut kiq'oqyinko'k li tenamit; ke'xk'ux chixjunil li 
xpimul li ch'och' ut chixjunileb' li ru li che' li toj kixkanab' li saqb'ach: maak'a' 
chik xraxal li che' chi moko xraxal li pim sa' ch'och', sa' xsutam Ejiipt. 

16Toja' naq laj Parahón kixb'oqeb' chi junpaat laj Moisés ut laj Aharón ut kixye 
reheb': “Xinmaakob'k chiru li Qaawa' leeYos ut cheru laa'ex. 

17B'aanuhomaq usilal, chekuyaq jun sutaq chik linmaak. Chetz'aamaq chiru li 
Qaawa' leeYos naq chirisi wik'in ka' aj taxaq li kamk a'in”, chan. 

18Ki'elk laj Moisés rik'in laj Parahón ut kirelaji ru li Qaawa'; 

19ut li Qaawa' kixtaqla chaq jun kawil iq' li ki'elk sa' li palaw, ut kixk'ameb' laj 
saak', koxkuteb' sa' li Kaqi Palaw. Tik maajun chik aj saak' kikanaak sa' xsutam 
chixjunil Ejiipt. 

20Ab'an li Qaawa' kixkawub'resi xch'ool laj Parahón, ut a'in ink'a' kixkanab'eb' 
chi elk laj Israel. 

Li xb'ele xnimal rahilal: li aak'ab' 

21Kixye li Qaawa' re laj Moisés: “Ye' laawuq' sa' xjayal li choxa ut chiwanq xnimal 
aak'ab' sa' li tenamit Ejiipt, li taaruuq xch'e'b'al”. 

22Laj Moisés kixye' li ruq' sa' xjayal li choxa, ut chiru oxib' kutan kiwank 
aak'ab' k'ajo' xpimal, sa' xsutam Ejiipt. 

23Eb' li poyanam ink'a' chik neke'ril rib' ut maajun ki'elk sa' li xna'aj chiru oxib' 
kutan; ab'an chixjunileb' laj Israel wank xsaqenkeb' sa' li xna'ajeb'. 

24Toja' naq laj Parahón kixb'oq laj Moisés ut kixye re: “Ayuqex chi xloq'oninkil li 
Qaawa'; ka'ajwi' che'kanaaq leekarneer ut leewakax. Naru ajwi' te'xik leekok'al 
cherix”, chan. 

25Kichaq'ok laj Moisés: “Tento ajwi' taak'e qe eb' li xul taaqamayeja ut taaqak'at, 
re naq taaqayeechi'i re li Qaawa' li qaYos. 

26Tento ajwi' naq te'xik eb' li qaketomq; maajun naru taakanaaq, xb'aan naq 
chixjunil a'an taak'anjelaq qe re xloq'oninkil li Qaawa' li qaYos, ut maji' naqanaw 
k'aru taaqayeechi'i re li Qaawa' toj reetal toowulaq aran”, chan laj Moisés. 

27Ab'an li Qaawa' kixkawub'resi xch'ool laj Parahón, ut a'in ink'a' kixkanab'eb' 
chi elk. 

28Ut laj Parahón kixye re laj Moisés: “Elen chiwu! K'e reetal, maak'ut chik aawib' 
chiwu, xb'aan naq sa' li kutan taawil wi' wu, tatkamq”, chan. 

29Kichaq'ok laj Moisés ut kixye: “Laa'at xatyehok re. Ink'a' chik twil aawu!”. 

Ex 11 

Kiyehe'k chi junxilaj resil li xlaje xnimal rahilal 

1Kixye li Qaawa' re laj Moisés: “Toj jun chik li rahilal tintaqla sa' xb'een laj 
Parahón ut sa' xb'eeneb' laj Ejiipt. Chirix chik a'an texxkanab' chi elk arin ut, naq 
texxkanab' chi xik, texrisi chi junwaakaj arin. 

2Aatinan b'i' rik'in li tenamit re naq li junjunq chi winq, li junjunq chi ixq 
chixtz'aama re li rechkab'al li k'aru plaat ut oor wank reheb'”. 

3Li Qaawa' kixtenq'aheb' li xtenamit chi xtawb'al usilal chiruheb' laj Ejiipt. Laj 
Moisés a'an xnimal ru winq sa' xsutam Ejiipt, jo' chiruheb' laj tenq' re laj Parahón 
jo' chiruheb' li tenamit. 

4Toja' naq laj Moisés kixye re laj Parahón: “Jo'ka'in naxye li Qaawa': «Tuqtu 
q'oqyink tinnume'q Ejiipt, 

5ut te'kamq chixjunileb' li xb'een alalb'ej sa' li tenamit a'in, chalen li xb'een ralal 
laj Parahón li taak'ojlaaq sa' xna'aj, toj rik'in li xb'een ralal li moosej aj ke'nel; 
talaje'kamq ajwi' chixjunileb' li xb'een ral li xul. 

6Ut sa' chixjunil xsutam Ejiipt taawanq jun xnimal rahil japok-e jo' maajun wa 
kiwank chi moko taawanq chik». 

7Ab'an sa' xyanqeb' laj Israel chi moko junaq tz'i' taawoob'anq re junaq poyanam 
malaj ut xul, re teenaw naq tiitookeb' ru eb' laj Israel chiruheb' laj Ejiipt. 

8Toja' naq talaje'chalq wik'in chixjunileb' laj k'anjel a'in, te'xwiq'ib' rib' chiwu ut 
te'xye: «Elen laa'at aawochb'een chixjunileb' laatenamit». Toja' naq tin'elq”. 
K'ajo' xjosq'il laj Moisés naq ki'elk rik'in laj Parahón. 

9Toja' naq li Qaawa' kixye re laj Moisés: “Laj Parahón ink'a' texrab'i, ut chi jo'kan 
tinnaab'alob'resi linsachb'ach'oolej sa' li tenamit Ejiipt”, chan. 

10Laj Moisés ut laj Aharón ke'xb'aanu chixjunileb' li sachb'ach'oolej a'in chiru laj 
Parahón; ab'an li Qaawa' kixkawub'resi xch'ool laj Parahón ut a'in ink'a' 
kixkanab'eb' laj Israel chi elk sa' li xtenamit. 

Ex 12 

Li Paswa 

1Li Qaawa' kixye re laj Moisés ut re laj Aharón sa' li tenamit Ejiipt: 

2“Li po a'in a'anaq xtiklajik li chihab' cho'q eere, a'anaq li xb'een po. 

3Cheye a'in re chixjunil li xkomonileb' laj Israel: Sa' li lajeeb' xb'e li po a'in 
teechap chejunjunqal jun xkarneer leejunkab'al, jun xkarneer li junjunq chi 
ochoch. 

4Ut wi li junkab'al jwal kach'in ut ink'a' te'xchoy li jun chi karneer, xjunajiqeb' rib' 
rik'in li rechkab'al li nach' chi xk'atq, a' yaal chanru li xk'ihaleb' li b'oqb'ileb' ut a' 
yaal jo'nimal li naxtzeka li junjunq. 

5Tento naq li xul maak'a'aq reek', teelomaq ut junchihab'aq xyu'am. Teesik' a'an 
sa' xyanqeb' li kok' karneer malaj chib'aat, 

6ut teek'uula toj sa' li kaalaju xb'e li po a'an; toja' naq chixjunil li xkomonileb' laj 
Israel te'xmayeja naq namoynak. 

7Chirix chik a'an teexok li xkik'el ut teeyul li wiib' roqechal li okeb'aal ut sa' 
xb'een re li kab'l b'arwi' texwa'aq. 

8Sa' ajwi' li q'oqyink a'an teetiw li xtib'el, chi pomb'il, rik'in wa ink'a' yuub'il ut 
rik'in k'ahil ichaj. 

9Meetiw chi rax chi moko chi chiqb'il, chi pomb'il b'an, rik'in li xjolom, li roq ut li 
xk'amk'ot. 

10Maak'a' teekanab' re li kutan jun chik, ut li taa'ela'anq tento teek'at naq 
texsaqewq. 

11Jo'ka'in naq teetiw: chi b'ak'b'ooq leesa', wanq eexaab' cheroq ut wanq eexuq' 
sa' eeruq'; ut chi junpaat teetiw xb'aan naq a'an li xPaswa li Qaawa'.  

12Sa' li q'oqyink a'an laa'in tinnume'q sa' xsutam Ejiipt ut tintiq'eb' chixjunil li 
xb'een alalb'ej re li tenamit a'an, jo'wi' li xb'een raleb' li xul, ut tinraqoq aatin sa' 
xb'een chixjunil li xyoseb' laj Ejiipt. Laa'in li Qaawa'. 

13“Li kik' a'anaq eereetalil chiwu laa'in sa' li kab'l texhilanq wi'. Naq laa'in tintiq' 
li tenamit Ejiipt, maajun sa' eeyanq taakamq, xb'aan naq twil li kik' ut tiik 
tinnume'q cheru. 

14Li kutan a'an a'anaq xnimal ru kutan cho'q eere, ut laa'ex teenima junelik rik'in 
jun ninq'e sa' xk'ab'a' li Qaawa'. Teexaqab' chi junajwa cho'q xnimal ru ninq'e. 

Li wa ink'a' yuub'il 

15“Chiru wuqub' kutan texwa'oq wa ink'a' yuub'il. Chalen li xb'een kutan 
isinb'ilaq sa' leerochoch li nasipob'resink re li wa. Yalaq ani taawa'oq wa yuub'il, 
chalen sa' li xb'een kutan toj sa' li xwuq, taasache'q sa' xyanqeb' laj Israel. 

16Sa' li xb'een li kutan chiwanq eeloq'laj ch'utam: jo'kanaq ajwi' sa' xwuq li kutan. 
Maajun k'anjel chi'uxmanq sa'eb' li kutan a'an; ka'ajwi' taaruuq xk'uub'ankil li 
tzekemq re li junjunq. 

17Cheroxloq'i li xNinq'e li wa ink'a' yuub'il, xb'aan naq sa' ajwi' li kutan a'an laa'in 
xexwisi chi tzoltzo sa' li tenamit Ejiipt. Chenima junelik li kutan a'an jo' chaq'rab' 
xaqxo chi junajwa. 

18Texwa'oq wa ink'a' yuub'il sa' li xb'een po, chalen sa' li kaalaju xb'e li po ewu 
toj sa' li jun xka'k'aal ewu. 

19Chiru wuqub' kutan ink'a' taawanq sa' leerochoch li nasipob'resink re li wa: 
chixjunileb' laj ab'l tenamit malaj yo'lajenaqeb' sa' eeyanq li te'wa'oq k'a'aq re ru 
wanq xyu, te'sache'q sa' xkomonileb' laj Israel. 

20Maak'a' teewa' chi wanq ta xyu. Sa' chixjunil li na'ajej texhilanq wi', tento 
texwa'oq wa ink'a' yuub'il”. 

Xtaqlahom li Yos chirix li Paswa 

21Laj Moisés kixb'oqeb' chixjunil li xcheekelaleb' laj Israel ut kixye reheb': 
“Ayuqex chi xsik'b'al kok' wakax re leejunkab'al, ut teemayeja cho'q re li Paswa. 

22Teechap jun cheet chi hisoop, teetz'a sa' li kik' wanq sa' emel ut teeyul li wiib' 
roqechal li okeb'aal jo' ajwi' li xb'een, rik'in li kik' wanq sa' emel; ut maajun eere 
taa'elq sa' rochoch toj sa' li kutan jun chik. 

23Li Qaawa' Yos taanume'q ut tixtiq'eb' laj Ejiipt, ab'anan naq taaril li kik' sa' li 
wiib' roqechal ut sa' li xb'een li okeb'aal, tiik taanume'q li Qaawa' chire li kab'l 
a'an ut ink'a' tixkanab' laj Sachonel chi ok sa' leerochoch. 

24Chepaab' leetaqlankil a'in jo' chaq'rab' xaqxo chi junajwa cho'q eere ut reheb' 
leeralal eek'ajol. 

25Chepaab' ajwi' li na'leb' a'in, naq toxex'okaq sa' li ch'och' li tixk'e eere li Qaawa', 
jo' naq yeechi'inb'il eere. 

26Ut naq leeralal eek'ajol te'xpatz' eere k'aru xyaalal a'in, 

27teeye reheb': «A'an a'in li mayej re li xPaswa li Qaawa'. Naq kixtiq'eb' laj Ejiipt, 
tiik kinume'k chire rochocheb' laj Israel aran Ejiipt, ut kixkol li qochoch», 
cha'qex”. Toja' naq li tenamit ke'xhupub' rib' chi loq'onink. 

28Ut eb' laj Israel koheb' ut ke'xb'aanu li ke'taqlaak wi' laj Moisés ut laj Aharón 
xb'aan li Qaawa'. 

Li xlaje xnimal rahilal: li xkamikeb' li xb'een alalb'ej 

29Tuqtu q'oqyink li Qaawa' kulxtiq' chixjunileb' li xb'een alalb'ej sa' li tenamit 
Ejiipt,chalen li xb'een ralal laj Parahón li wank sa' xk'ojarib'aal li xyuwa' toj rik'in 
li xb'een ralal li tz'aptz'o sa' tz'alam, jo' ajwi' li xb'een ral chixjunileb' li ketomq. 

30Chiru li q'oqyink a'an kiwakliik laj Parahón rochb'een chixjunileb' laj k'anjel 
chiru ut eb' laj Ejiipt, ut kiwank xnimal rahil japok-e Ejiipt, xb'aan naq maajun 
ochoch maak'a' tawi' junaq kamenaq. 

31Chiru ajwi' li q'oqyink a'an laj Parahón kixb'oqeb' laj Moisés ut laj Aharón ut 
kixye reheb': “Waklinqex ut elenqex sa' lintenamit, laa'ex ut eb' laj Israel, ut 
ayuqex chi xloq'oninkil ru li Qaawa' kama' xeye. 

32K'amomaq ajwi' cherix leekarneer ut leewakax jo' naq xeye. Ayuqex ut tijonqex 
ajwi' chiwix”, chan. 

33Eb' laj Ejiipt ke'relaji ruheb' laj Israel naq te'xseeb'a rib' chi elk sa' li xna'ajeb': 
“Kamk qe chiqajunilo”, chankeb'. 

34Jo'kan naq li tenamit ke'xchap li q'em chi toj maji' nasipo'k, ke'xlan li 
xyoq'leb'aleb' sa'eb' li t'ikr, ut ke'riiqa. 

35Eb' laj Israel ke'xb'aanu li kixye laj Moisés reheb', ut ke'xtz'aama chiruheb' laj 
Ejiipt li k'a'aq re ru plaat ut oor jo' ajwi' li raq'eb'. 

36Li Qaawa' kixtenq'aheb' chi xtawb'al usilal chiruheb' laj Ejiipt, ut eb' a'in 
ke'xk'ul xch'ool. Chi jo'kan eb' laj Israel ke'xk'am li k'aru wank reheb' laj Ejiipt. 

Relikeb' laj Israel 

37Eb' laj Israel ke'elk aran Ramsés sa' xjayal Sukot: lajeek'aal xkab' o'q'ob' mil 
(600,000) tana li winq li koheb' chi roq, ink'a' k'eeb'ileb' sa' ajl eb' li kok'al. 

38Ke'elk ajwi' rochb'eeneb' naab'al chik tenamit ut k'ajo' xk'ihaleb' li karneer ut li 
wakax. 

39Naq ke'isiik Ejiipt, ink'a' ke'ruuk chi b'ayk, chi moko ke'ruuk chi xxokb'al 
xtzekemqeb'. Jo'kan naq chiru li q'em li ke'xxok Ejiipt, ke'xyiib' xsup k'ulujeb', 
xb'aan naq maji' nasipo'k li q'em. 

40Lajeeb' xka'k'aal xkab' o'q'ob' (430) chihab' ke'kanaak eb' laj Israel aran Ejiipt.  

41Chiru ajwi' li kutan a'an, sa' xkooloninkil lajeeb' xka'k'aal xkab' o'q'ob' (430) 
chihab', ke'elk chixjunileb' li xteepal li Qaawa' sa' li tenamit a'an. 

42Chiru li q'oqyink a'an kiyo'lek li Qaawa' re risinkileb' aran Ejiipt. Chiru ajwi' li 
q'oqyink a'an tento te'yo'leq eb' laj Israel re xnimankil ru li Qaawa', junq'e junq'e 
kutan. 

Chanru xninq'ehinkil li Paswa 

43Kixye li Qaawa' re laj Moisés ut re laj Aharón: “A'an a'in leetaqlankil chirix li 
Paswa: Maajun jalan xtenamit taatzekanq re li tzekemq a'in. 

44Ab'anan chixjunileb' li loq'b'ileb' aj mun li xk'ulumeb' li sirkunsisyon taaruuq 
te'xtzeka. 

45Laj ab'l tenamit ut li tojb'il ink'a' naru tixtzeka. 

46Taatzekamanq sa' kab'l, ut maak'a' tib' teerisi chirix kab'l, chi moko teetooq 
junaq xb'aqel.  

47Chixjunil li xkomonileb' laj Israel te'xninq'ehi a'in. 

48Wi junaq jalan xtenamit nahilank sa' laawochoch ut taaraj xninq'ehinkil li 
xPaswa li Qaawa', tento xb'enwa naq te'xk'ul li sirkunsisyon chixjunileb' li 
xteelom; toja' naq taaruuq taanach'oq chaq chi xninq'ehinkil, xb'aan naq a'an 
eekomonaq chik. Ab'anan maajun li ink'a' setb'il li xtz'uumal xtz'ejwal taaruuq 
xtzekankil li Paswa. 

49Juntaq'eetaq li chaq'rab' cho'q eere ut cho'q reheb' li jalaneb' xtenamit li 
wanqeb' sa' eeyanq”. 

50Chixjunileb' laj Israel ke'xb'aanu chi jo'kan: ke'xpaab' li ke'taqlaak wi' laj 
Moisés ut laj Aharón xb'aan li Qaawa'. 

51Ut sa' ajwi' li kutan a'an li Qaawa' kirisiheb' chi tzoltzo laj Israel sa' li tenamit 
Ejiipt. 

Ex 13 

Eb' li xb'een alalb'ej 

1Li Qaawa' kiraatina laj Moisés ut kixye re: 

2“Q'axtesinb'ilaqeb' sa' wuq' chixjunileb' li xb'een alalb'ej, chixjunil li xb'een 
ralaleb' laj Israel, jo' winq jo' xul, xb'aan naq we chixjunileb'”. 

Li wa ink'a' yuub'il 

3Toja' naq laj Moisés kixye re li tenamit: “Jultikaq eere li kutan a'in li xex'elk wi' 
Ejiipt, sa' li tenamit b'arwi' xexk'anjelak cho'q aj mun, xb'aan naq li Qaawa' 
xexrisi chaq aran rik'in xkawilal li ruq'. Jo'kan naq mexwa'ok wa li wank xyu. 

4Anaqwan leerelik, sa' li po Abib. 

5Ut naq li Qaawa' toxatroksi sa' li xch'och'eb' laj Kanahán, laj Hit, laj Amor, laj Jib 
ut laj Jebús, a' li xq'emal ch'och' kixyeechi'i chaq rik'in jurament reheb' laana' 
laayuwa', jo'ka'in naq taaninq'ehi sa' li po a'in. 

6Chiru wuqub' kutan tatwa'oq wa ink'a' yuub'il, ut sa' xwuq li kutan taawanq 
ninq'e sa' xk'ab'a' li Qaawa'. 

7Taawa'manq li wa ink'a' yuub'il chiru wuqub' kutan ut ink'a' chik taawanq li wa 
wank xyu sa' laawochoch, chi moko li nasipob'resink re li wa, sa' chixjunil 
laana'aj. 

8Sa' li kutan a'an taach'olob' re laawalal: «Ninb'aanu a'in re xjultikankil li 
kixb'aanu we li Qaawa' naq kin'elk chaq Ejiipt. 

9Ut a'an taak'anjelaq aawe cho'q reetalil sa' laawuq', jo' jun inpatz'b'al chawu, re 
naq li xchaq'rab' li Qaawa' chiwanq sa' laawe, xb'aan naq rik'in xkawilal li ruq' 
katrisi chaq li Qaawa' aran Ejiipt. 

10Chapaab' laataqlankil a'in rajlal chihab', sa' xq'ehil». 

Eb' li xb'een alalb'ej 

11“Akaq xatroksi li Qaawa' sa' xch'och'eb' laj Kanahán ut akaq xq'axtesi aawe li 
na'ajej, jo' naq kixyeechi'i aawe ut reheb' laana' laayuwa', 

12chaq'axtesi sa' ruq' li Qaawa' chixjunileb' li xb'een alalb'ej. Jo'kan ajwi' chixjunil 
li xb'een ral laaketomq rehaqeb' li Qaawa', wi teelomeb'. 

13Chixjunil li xb'een raleb' li b'uur taak'e jun ch'ina karneer cho'q ruuchil; ut wi 
ink'a' taak'e ruuchil, tento naq taatoq xb'aqel xkux. Tento ajwi' naq taamayeja 
junaq xul cho'q ruuchil li xb'een aawalal. 

14Ut naq wulaj kab'ej tixpatz' aawe laawalal: «K'aru xyaalal a'in?», taaye re: «Li 
Qaawa' rik'in xkawilal li ruq' koorisi chaq Ejiipt, b'arwi' kook'anjelak chaq cho'q 
aj mun. 

15Laj Parahón kixkawub'resi xch'ool ut ink'a' kooxkanab' chi elk; jo'kan naq li 
Qaawa' kixkamsi chixjunileb' li xb'een alalb'ej sa' li tenamit Ejiipt, chalen li xb'een 
ralal li winq toj rik'in li xb'een ral li xul. Jo'kan naq ninmayeja chiru li Qaawa' 
chixjunil li xb'een raleb' li xul teelom, ut nink'e ruuchil chixjunil li xb'een alalb'ej 
sa' xyanqeb' li walal. 

16Ut a'an taak'anjelaq aawe cho'q reetalil sa' laawuq', cho'q xsahob' ru 
laapeekem, xb'aan naq li Qaawa' rik'in xkawilal li ruq' koorisi chaq Ejiipt»”. 

Li relikeb' laj Israel 

17Naq laj Parahón kixkanab'eb' chi elk li tenamit, li Yos ink'a' kixk'ameb' sa' 
xb'ehil xch'och'eb' laj Filistea, us ta jwal nach' li b'e a'an, xb'aan naq kixye sa' 
xch'ool li Qaawa': “Mare anchal te'ok chi yalok lintenamit, ut naq te'xk'ul a'an, 
te'yot'e'q xch'ool ut te'sutq'iiq wi' chik Ejiipt”. 

18Jo'kan naq li Yos kixk'ameb' chi xk'eeb'al q'oot sa' xb'ehil li chaqich'och', sa' 
xjayal li Kaqi Palaw. Chi tzoltzo ke'elk Ejiipt eb' laj Israel. 

19Ut laj Moisés kixk'am li xb'aqel laj Josehilq, xb'aan naq xyehom chaq laj José 
reheb' laj Israel: “Ch'olch'o naq li Yos tulexrula'ani; toja' naq xokomaq arin 
linb'aqel. Yehomaq jurament naq teek'am cherix”. 

20Ke'elk eb' laj Israel aran Sukot ut koxe'hilanq Etán, chire li chaqich'och': 

21k'amol b'e li Qaawa' chiruheb'. Chi kutan naxik sa' choql re xb'eresinkileb', ut 
chi q'eq naxik sa' xam re xkutanob'resinkil xb'eheb'. Chi jo'kan ke'ruuk chi xik chi 
q'eq ut chi kutan. 

22K'amol b'e chi junelik li choql chi kutan chiru li tenamit, ut li xam k'amol b'e chi 
q'eq. 

Ex 14 

Eb' laj Israel ke'nume'k junpak'al li Kaqi Palaw 

1Li Qaawa' kiraatina laj Moisés ut kixye re: 

2“Ye reheb' laj Israel naq te'xsutq'isi chaq rib' ut toxe'hilanq sa' xka'yab'aal Pi-
Hajirot, sa' xyanq Mikdol ut li palaw, chiru Bahal-Safón. Aran toxexhilanq, chire li 
palaw. 

3Toja' naq laj Parahón tixye chirixeb' laj Israel: «Yookeb' chi xb'eeninkil rib' sa' li 
tenamit, ut li chaqich'och' xram xb'eheb'». 

4Ab'an laa'in tinkawub'resi xch'ool laj Parahón re naq tixchap raanil cherix. Toja' 
naq tink'ut inloq'al rik'in xsachb'al xwankil laj Parahón ut eb' laj puub'. Ut eb' laj 
Ejiipt te'xnaw naq laa'in li Qaawa'”. Eb' laj Israel ke'xb'aanu chi jo'kan. 

5Naq kiyehe'k resil li relikeb' laj Israel re li awab'ej re Ejiipt, laj Parahón ut eb' laj 
tenq' re ke'xjal xk'a'uxl chirixeb' li tenamit: “K'aru xqab'aanu? Xqakanab'eb' laj 
Israel chi elk cho'q qamoos”, chankeb'. 

6Tikto laj Parahón kixtaqla xk'eeb'al xkawaayil li xb'eleb'aal ch'iich' ut kixk'ameb' 
laj puub' chirix. 

7Kixk'am lajeek'aal xkab' o'q'ob' (600) xb'eleb'aal ch'iich' li sik'b'ileb' ru, jo' ajwi' 
chixjunileb' li xb'eleb'aal ch'iich' eb' laj Ejiipt rochb'eeneb' laj puub'. 

8Li Qaawa' kixkawub'resi xch'ool laj Parahón, awab'ej re Ejiipt, re naq 
tixtaaqeheb' laj Israel naq yookeb' chi elk chi kaweb' xch'ool. 

9Eb' laj Ejiipt ke'xchap raanileb' chirixeb' rik'in chixjunileb' li xkawaay, li 
xb'eleb'aal ch'iich' laj Parahón, eb' li wankeb' chirixeb' li kawaay ut eb' laj puub'; 
ut koxe'xtaw eb' laj Israel naq yookeb' chi hilank chire li palaw, nach' rik'in Pi-
Hajirot, chiru Bahal-Safón. 

10Naq yo chaq chi nach'ok laj Parahón, eb' laj Israel ke'xtaqsi rilob'aaleb' ut, naq 
ke'ril eb' laj Ejiipt chirixeb', k'ajo' naq ke'xiwak ut ke'xyaab'a li Qaawa'. 

11Ut ke'xye re laj Moisés: “Ma maak'a' tab'i' muqleb'aal kamenaq aran Ejiipt? K'a' 
naq xoohaak'am chaq chi kamk sa' li chaqich'och'? K'aru rajb'al naq xoohaawisi 
chaq Ejiipt? 

12Ma ink'a' tab'i' ak xqaye aawe aran: «Kanab'o sa' tuqtuukilal, tqaj k'anjelak 
chiruheb' laj Ejiipt? Xb'aan naq jwal us cho'q qe k'anjelak chiruheb' laj Ejiipt 
chiru naq tookamq sa' li chaqich'och'»”. 

13Kichaq'ok laj Moisés ut kixye reheb' li tenamit: “Mexxiwak, kawaq eech'ool ut 
teeril li kolb'a ib' tixk'e eere li Qaawa' sa' li kutan a'in. Xb'aan naq eb' laj Ejiipt li 
yookex chi rilb'al anaqwan, maajun wa chik teerileb' ru. 

14Li Qaawa' taayaloq cherix. Mexk'oxlak”. 

15Toja' naq li Qaawa' kixye re laj Moisés: “K'a'ut naq nikinaayaab'a? Ye reheb' laj 
Israel naq xikaqeb'. 

16Ut laa'at, taqsi laaxuq', ye' laawuq' sa' xb'een li palaw re naq tixjach rib'; chi 
jo'kan eb' laj Israel te'ok sa' li palaw chi chaqi ru li b'e. 

17K'e reetal, laa'in tinkawub'resi xch'ooleb' laj Ejiipt re naq te'xik cherix. Toja' 
naq taanimaaq inloq'al naq tinsach xwankil laj Parahón ut chixjunileb' laj puub', 
li xb'eleb'aal ch'iich' ut li wankeb' chirixeb' li kawaay. 

18Ut naq taanimaaq inloq'al rik'in li te'xk'ul laj Parahón, eb' laj puub', li 
xb'eleb'aal ch'iich' ut eb' li wankeb' chirixeb' li kawaay, te'xnaw eb' laj Ejiipt naq 
laa'in li Qaawa'”. 

19Toja' naq li x'ánjel li Yos li yo chi k'amok xb'eheb' laj Israel kixjal xna'aj ut 
kiq'axonk chirixeb'. Jo'kan ajwi' li choql li wank chi uub'ej ki'elk aran ut koxk'e 
rib' chi ixb'ej: 

20koxkanaaq sa' xyanqeb' li xmuheb'aaleb' laj Ejiipt ut li xmuheb'aaleb' laj Israel. 
Q'oqyink ru li choql cho'q reheb' laj Ejiipt, ab'an naxkutanob'resi xb'eheb' li ralal 
xk'ajol laj Israel. Jo'kan naq kinume'k li q'oqyink chi ink'a' ke'xtaw rib'eb'. 

21Laj Moisés kixye' li ruq' sa' xb'een li palaw ut li Qaawa' kixtaqla chaq chiru 
chixjunil li q'oqyink jun kawil iq' li xchalk sa' releb'l saq'e, ut kixchaqihob'resi li 
palaw: toja' naq kixjek' rib' li ha'. 

22Eb' laj Israel koxe'okaq sa' li palaw chi chaqi ru xb'eheb': chanchan li tz'ak naq 
kikanaak li ha' chi xka'pak'alil li b'e. 

23Eb' laj Ejiipt ke'xchap raanileb' chirixeb': chixjunileb' li xkawaay laj Parahón, 
eb' li xb'eleb'aal ch'iich' ut eb' li wankeb' chirixeb' li xkawaay, koxe'okaq chirixeb' 
laj Israel sa' li palaw. 

24Ab'an naq hik'e'k re, li Qaawa' ki'ilok toj sa' li xam ut sa' li choql, ut kixsach 
xwankileb' laj Ejiipt. 

25Kixt'il li xb'eleb'aaleb' li kaar, ut ch'a'aj chik naq yookeb' chi xik. Toja' naq 
ke'xye eb' laj Ejiipt: “Eleliqo chiruheb' laj Israel xb'aan naq li Qaawa' yo chi yalok 
qik'in laa'o aj Ejiipt chirixeb' a'an”, chankeb'. 

26Kixye ut li Qaawa' re laj Moisés: “Ye' laawuq' sa' xb'een li palaw re tixjunaji rib' 
li ha' sa' xb'eeneb' laj Ejiipt, sa' xb'eeneb' li xb'eleb'aal ch'iich' jo' ajwi' eb' laj 
puub'”, chan. 

27Ut laj Moisés kixye' li ruq' sa' xb'een li palaw ut naq ak xhik'e'k, li palaw 
kisutq'iik wi' chik sa' xna'aj: eb' laj Ejiipt ke'raj raj elelik, ab'an ke'rame'k xb'aan 
li ha', ut li Qaawa' kixkuteb' laj Ejiipt sa' xyi li palaw. 

28Naq kixk'ul wi' chik rib' li ha', eb' li b'eleb'aal ch'iich' jo'wi' eb' li wankeb' sa' 
xb'eeneb' ut chixjunileb' laj puub' re laj Parahón li ke'ok sa' li palaw chirixeb' laj 
Israel, ke'muqunk chi rub'el: tik maajun kikole'k. 

29A'ut eb' laj Israel ke'nume'k sa' li palaw chi chaqi ru xb'eheb', xb'aan naq li ha' 
chanchan li tz'ak kikanaak chi xka'pak'alil li b'e. 

30Sa' li kutan a'an li Qaawa' kixkoleb' laj Israel sa' ruq'eb' laj Ejiipt, ut eb' laj Israel 
ke'rileb' laj Ejiipt chi kamenaqeb' chik chire li palaw. 

31Ut naq eb' laj Israel ke'ril k'aru kixb'aanu li Qaawa' reheb' laj Ejiipt rik'in 
xnimal xwankil li ruq', li tenamit ke'xxiwa ru li Qaawa' ut ke'xpaab' li Qaawa' jo' 
ajwi' laj Moisés laj k'anjel chiru. 

Ex 15 

Li xb'ich laj Moisés 

1Toja' naq laj Moisés ut eb' laj Israel ke'xb'icha li b'ich a'in re li Qaawa'; ke'xye: 
“Tinb'ichanq chiru li Qaawa' xb'aan naq q'axal nim xwankil: kixkuteb' sa' palaw li 
kawaay ut eb' li b'eleb'aal ch'iich'. 

2Linkawilal ut linwankil a'an li Qaawa'; jo'kan naq tinb'ichanq. A'an laj Kolol we 
ut linYos: tento tinloq'oni. A'an li xYos linyuwa', ut laa'in tinnima ru. 

3Li Qaawa' a'an q'axal kaw rib'; Qaawa' Yos: a'an li xk'ab'a'. 

4“Kixkuteb' sa' palaw li xb'eleb'aal ch'iich' laj Parahón jo' ajwi' eb' laj puub'. Ut 
eb' li jwal kaweb' rib' sa' xyanqeb' laj puub' ke'sub'e'k sa' li Kaqi Palaw. 

5Ke'muqunk xb'aan li xkaw oq li ha'; kama'eb' li pek naq koxe'naq toj sa' xchamal 
li palaw. 

6“At Qaawa', k'ajo' xwankil ut xkawilal laanim uq'. At Qaawa', laanim uq' 
naxputz'i eb' li xik' neke'ilok qe. 

7Rik'in xnimal aaloq'al nakasacheb' li neke'xyal xnimob'resinkil rib' chawu; 
nakak'ut laajosq'il, ut chanchaneb' li k'im sa' xam naq neke'oso'k. 

8Rik'in rapusihom laajosq'il kixtuub' rib' li ha'; chanchan tz'ak naq ke'xaqliik li 
xkaw oq li palaw, ut toj sa' xyi kipeko'k li xchamal. 

9Li xik' na'ilok qe kixye: «Tinxik chi xchapb'aleb', toxintaweb'. Tinjek'i li k'aru 
reheb', ut taak'ojlaaq linch'ool; twisi linch'iich', ut te'sache'q ru xb'aan li wuq'». 

10Laa'at xataqla chaq laamusiq', ut ke'muqunk rub'el li palaw; chanchan 
raxch'iich' naq ke'sub'e'k sa' xnimal ru li ha'. 

11“Ma wank junaq Yos kama' laa'at, at Qaawa'? Ani sant ut nim xloq'al jo' laa'at, 
xiwajel xb'aan laasachb'ach'oolej, at aj b'aanuhom xninqal eetalil? 

12Xaye' laanim uq' ut xe'nuq'e'k xb'aan li ch'och'. 

13Rik'in laawusilal xak'am xb'eheb' li tenamit a'in kolb'il aab'aan. Rik'in 
laawankil xab'eresiheb' toj sa' laasantil muheb'aal. 

14Ke'rab'i a'an eb' li tenamit ut ke'xsiksiki rib'; chanchan xrahil alank kichalk sa' 
xb'eeneb' laj Filistea. 

15K'ajo' naq ke'xiwak eb' li neke'taqlank sa' xb'een Edom; ke'sachk xch'ool eb' li 
xb'eenil aj Mohab; neke'siksotk chixjunileb' laj Kanahán. 

16“Xiw ut yot'ik ch'oolej kinaqk sa' xb'eeneb'. At Qaawa', li xwankilal laatel 
kixpekob'resiheb' toj reetal kinume'k laatenamit, toj reetal kinume'k li tenamit 
a'in li xayoob'tesiheb'. 

17Taawoksiheb' ut taaxe'eniheb' sa' li tzuul li xak'e cho'q xna'ajeb', li xakawresi 
cho'q aamuheb'aal, at Qaawa', toj sa' laaloq'laj ochoch li xayiib' rik'in aawuq', at 
inYos. 

18“Li Qaawa' taa'awab'ejinq junq'e junq'e kutan!”. 

Li xb'ich lix Miriam 

19Naq eb' li xkawaay laj Parahón, eb' li xb'eleb'aal ch'iich' ut eb' li wankeb' sa' 
xb'eeneb' koxe'okaq sa' li palaw, li Qaawa' kixjunaji li ha' sa' xb'eeneb', a'ut eb' laj 
Israel ke'nume'k sa' xyi li palaw chi chaqi ru xb'eheb'. 

20Toja' naq li propeet xMiriam, ranab' laj Aharón, kixchap jun tzojtzoj tun, ut 
chixjunileb' li rech ixqilal koheb' chirix, wankeb' xtzojtzoj tun sa' ruq'eb' ut 
yookeb' chi xajok. 

21Ut lix Miriam kixsume li b'ich chi kama'in: “B'ichanqex chiru li Qaawa', xb'aan 
naq jwal nim xwankil: kixkuteb' sa' palaw li kawaay ut eb' li b'eleb'aal ch'iich'”. 

II. SA' LI CHAQICH'OCH' (15,22-18,27) 
Sa' li na'ajej Mará xk'ab'a' 

22Chirix chik a'an laj Moisés kixtaqlaheb' laj Israel chi elk chire li Kaqi Palaw re 
naq te'xik sa' li chaqich'och', Sur xk'ab'a'. Chiru oxib' kutan ke'b'eek sa' li 
chaqich'och', ab'an ink'a' ke'xtaw li ha'. 

23Moqon ke'wulak Mará, ab'an ink'a' ke'ruuk ruk'b'al li ha' li wank Mará xb'aan 
xk'ahil: jo'kan naq li na'ajej a'an Mará naxk'ab'a'in. 

24Ut eb' li tenamit ke'ok chi wech'ink chiru laj Moisés: “K'aru taaquk'?”, chankeb'. 

25Toja' naq laj Moisés kixyaab'a li Qaawa', ut li Qaawa' kixk'ut jun toon li che': 
a'an kikute'k sa' ha' xb'aan laj Moisés, ut li ha' kiki'o'k. Aran li Qaawa' kixk'e jun 
xchaq'rab' eb' laj Israel, kixk'e xtaqlankileb'; aran kixyaleb' rix. 

26Kixye reheb': “Wi relik chi yaal taawab'i xyaab' xkux li Qaawa' laaYos ut 
tatwanq sa' tiikilal chiru, wi taak'e aach'ool chirixeb' li xchaq'rab' ut taapaab' li 
xtaqlahom, ink'a' tintaqla chaq sa' aab'een li rahilal kintaqla sa' xb'eeneb' laj 
Ejiipt, xb'aan naq laa'in li Qaawa', laj k'irtasihom aawe”. 

27Moqon chik ke'wulak Elín, b'arwi' wankeb' kab'laju xyo'leb'aal ha' ut lajeeb' 
xkaak'aal (70) toon chi kala', ut aran ke'hilank chire li ha'. 

Ex 16 

Eb' laj tonq' ut li maná 

1Chixjunil li tenamit Israel ke'elk Elín ut ke'wulak sa' li chaqich'och' Sin xk'ab'a', li 
wank sa' xyanq Elín rik'in Sinaí, sa' li o'laju xb'e li xkab' po relikeb' chaq sa' li 
tenamit Ejiipt. 

2Ut aran sa' li chaqich'och' chixjunil li xkomonileb' laj Israel ke'xtikib' xwech'inkil 
rix laj Moisés ut laj Aharón; 

3ke'xye reheb': “Us raj xqak'ul li kamk sa' ruq' li Qaawa' aran Ejiipt, naq 
nokook'ojlaak chi xk'atqeb' ruk'alil li tib' ut nokoowa'ak toj reetal nak'ojlaak li 
qach'ool! Ab'an laa'ex xooheek'am chaq sa' li chaqich'och' a'in, re naq tookamq 
chiqajunilo xb'aan li nimla we'ej”. 

4Kixye li Qaawa' re laj Moisés: “K'e reetal, laa'in tintaqla chaq sa' eeb'een li 
choxahil wa.Te'elq li tenamit wulaj wulaj chi xxokb'al xwaheb' re li junjunq chi 
kutan; chi jo'kan tinyaleb' rix re xnawb'al ma yookeb' chi xpaab'ankil linchaq'rab' 
malaj ut ink'a'. 

5Ab'an sa' li xwaq li kutan, naq te'xkawresi li te'xk'am sa' rochocheb', tento naq 
te'xxok re wiib' kutan”. 

6Toja' naq laj Moisés ut laj Aharón ke'xye re chixjunil li xkomonileb' laj Israel: 
“Hoon ewu teenaw naq li Qaawa' ki'isink chaq eere sa' li tenamit Ejiipt, 

7ut wulaj eq'la teeril li xnimal xloq'al li Qaawa'. Xb'aan naq ak xrab'i li xwech'b'al 
rix eeb'aan. Ab'an aniho laa'o naq yookex chi qawech'inkil?”, chankeb'. 

8Ut laj Moisés kixye ajwi': “Hoon ewu li Qaawa' tixk'e chaq eetib' re teetiw, ut 
wulaj eq'la numtajenaqaq eewa. Xb'aan naq li Qaawa' xrab'i li xwech'inkil rix 
eeb'aan. Ab'an aniho laa'o? Moko laa'o ta yookex chi qawech'inkil, a' b'an li 
Qaawa'”. 

9Chirix a'an laj Moisés kixye re laj Aharón: “Jo'ka'in taaye re chixjunil li 
xkomonileb' laj Israel: «Jilonqex chi xk'atq li Qaawa' xb'aan naq xrab'i li 
xwech'inkil rix eeb'aan»”. 

10Toj yo ajwi' chi raatinankil chixjunileb' laj Israel, naq ke'ilok sa' xjayal li 
chaqich'och', ut k'utaamil chiruheb' sa' choql li xnimal xloq'al li Qaawa'. 

11Ut li Qaawa' kiraatina laj Moisés, kixye re: 

12“Xwab'i naq eb' laj Israel yookeb' chi wech'ink. Taaye reheb': «Hoon ewu tib' 
teetiw ut wulaj eq'la texnujaq chi wa. Chi jo'kan teenaw naq laa'in li Qaawa' 
leeYos»”. 

13Sa' ajwi' li kutan a'an ewu kilaje'chalk aj tonq' ut kinujak xsutam li na'ajej 
wankeb' wi'; ut naq kisaqewk, k'ajo' li xchu'ke wank aran chi xsutam li xna'ajeb'.  

14Naq kichaqik li xchu'ke, kik'utunk sa' xb'een li chaqich'och' chanchan pojtz', 
ch'ina t'ort'o, kama' li ratz'amke. 

15Naq eb' laj Israel ke'ril a'an, ke'ok chi xyeeb'al chirib'ileb' rib': “K'aru a'in?”. 
Xb'aan naq ink'a' neke'xnaw k'aru a'an. Ut laj Moisés kixye reheb': “A'an a'in li wa 
naxk'e li Qaawa' cho'q eetzekemq.  

16Li Qaawa' kixye naq chixjunileb' te'xxok jo'nimal li te'xtzeka, jun ch'ina chakach 
re li junjunq, a' yaal jo'k'ihaleb' li wankeb' sa' kab'l. Li junjunq tixxok a'an cho'q 
reheb' li neke'hilank sa' xmuheb'aal”. 

17Eb' laj Israel ke'xb'aanu chi jo'kan: wan ke'xxok naab'al ut wan kach'in ajwi'. 

18Ut naq ke'xb'is rik'in chakach, ke'xk'e reetal naq eb' li ke'xokok naab'al, maak'a' 
na'ela'ank reheb', ut eb' li ke'xokok b'a'b'ay tz'aqal wank reheb': li junjunq kixxok 
jo'ch'inal jo'nimal li tixtzeka. 

19Moqon laj Moisés kixye reheb': “Maajun tixk'uula b'ayaq re wulaj”. 

20Ab'an ink'a' ke'ab'ink chiru laj Moisés: wan ke'xk'uula b'ayaq re li kutan jun 
chik; ut kimotzo'ink ut kiq'aak. Jo'kan naq laj Moisés kijosq'o'k sa' xb'eeneb'. 

21Rajlal eq'la neke'xxok jo'nimal tixtzeka li junjunq, a'ut naq natiqwo'k li saq'e, 
naha'o'k. 

22Sa' xwaq li kutan ke'xxok re wiib' kutan; ka'kab' kok' chakach chixjunqaleb'. 
Toja' naq chixjunileb' li xb'eenil li komonil ke'wulak rik'in laj Moisés chi xyeeb'al 
resil, 

23ut a'an kixsumeheb': “A'an a'in li xtaqlahom li Qaawa': Wulaj li hilob'aal kutan, 
jun sábado li tento xq'axtesinkil re li Qaawa'. Chiqomaq li tento xchiqb'al, 
woqximaq li woqxiik taaraj; ut li taa'ela'anq k'uulahomaq cho'q re wulaj”, chan. 

24Eb' a'an ke'xk'uula re li kutan jun chik jo' ke'taqlaak wi' xb'aan laj Moisés; ut 
maak'a' kiq'aak chi moko kimotzo'ink. 

25Toja' naq laj Moisés kixye: “Teetzeka a'in anaqwan xb'aan naq sa' li kutan a'in 
taawanq hilank sa' xk'ab'a' li Qaawa' ut maak'a' teetaw sa' li ch'och'. 

26Chiru waqib' kutan texruuq xxokb'al, ab'an sa' li xwuq, sa' li sábado, maak'a' 
teetaw”, chan. 

27Wankeb' ajwi' sa' xyanqeb' li tenamit li ke'elk chi xokok sa' li xwuq li kutan, 
ab'anan maak'a' ke'xtaw. 

28Kixye ut li Qaawa' re laj Moisés: “Toj jo' najtil chik teejipu eerib' ut 
teetz'eqtaana linchaq'rab' ut lintaqlahom? 

29K'ehomaq reetal, laa'in li Qaawa' kinxaqab' li sábado cho'q eere; jo'kan naq sa' 
li xwaq li kutan tink'e eewa re wiib' kutan. Li junjunq sa' eeyanq chikanaaq sa' li 
rochoch ut maajun chixkanab' li xna'aj sa' li xwuq li kutan”. 

30Jo'kan naq ke'hilank li tenamit sa' li xwuq li kutan. 

31Eb' laj Israel maná ke'xk'e cho'q xk'ab'a' li tzekemq a'an. Li maná chanchan 
riyajil li kulaantr, saq saq, ut li xsahil jo' li k'uluj yiib'anb'il rik'in xya'al kab'. 

32Chirix chik a'an kixye laj Moisés: “A'an a'in li xtaqlahom li Qaawa': 
«Chenujob'resi jun ch'ina chakach chi maná ut chek'uula cho'q reheb' leeralal 
eek'ajol, re naq te'ril li wa xink'e chetzeka sa' li chaqich'och' naq xexwisi chaq sa' 
li tenamit Ejiipt»”. 

33Kixye ajwi' laj Moisés re laj Aharón: “Chap junaq uk'al, k'e chisa' jo'nimal li 
maná naxkuy jun ch'ina chakach, ut toxaakanab' chiru li Qaawa' re naq 
taak'uulamanq cho'q reheb' leeralal eek'ajol”, chan. 

34Laj Aharón koxk'e li uk'al chiru li xLoq'laj Kaaxil li Sumwank re naq 
taak'uulamanq, jo' chanru kitaqlaak wi' laj Moisés xb'aan li Qaawa'. 

35Chiru ka'k'aal chihab' eb' laj Israel ke'xwa' li maná toj reetal ke'wulak sa' li 
chaab'il ch'och'. Ke'xwa' a'an toj ke'wulak sa' xnub'ajlil li tenamit Kanahán. 

36Lajeeb' kok' chakach chi maná na'ok sa' jun b'isleb', efá xk'ab'a'. 

Ex 17 

Ki'elk li ha' sa' li raxpek 
(Nm 20,1-13) 

1Chixjunil li xkomonileb' laj Israel ke'elk sa' li chaqich'och' re Sin re xtiqb'al li 
xb'eenikeb', jo' chanru ke'taqlaak wi' xb'aan li Qaawa', ut koxe'hilanq Refidín, 
b'arwi' li tenamit ink'a' ke'xtaw xha'eb' re te'ruk'. 

2Toja' naq ke'ok chi xwech'inkil laj Moisés: “K'e quk'a'”, chankeb'. Kichaq'ok laj 
Moisés ut kixye reheb': “K'a'ut naq yookex chinwech'inkil? K'a'ut naq nekeyal rix 
li Qaawa'?”. 

3Ab'an k'ajo' naq te'chaqiq reheb' li tenamit. Jo'kan naq ke'ok wi' chik chi 
xwech'inkil laj Moisés: “K'a'ut naq xoohaawisi chaq Ejiipt? Ma re qakamsinkil 
xb'aan chaqi'eel, laa'o, eb' li qalal qak'ajol ut eb' li qaketomq?”, chankeb'. 

4Toja' naq laj Moisés kixyaab'a li Qaawa' ut kixye: “K'aru tinb'aanu rik'in li 
tenamit a'in? Kach'in chik maa nikine'xkuti chi pek”. 

5Kichaq'ok li Qaawa' ut kixye re laj Moisés: “Numen chiru li tenamit ut k'am 
chawix wiib' oxib' li xb'eenileb' laj Israel. K'am ajwi' sa' aawuq' li xuq' xasak' wi' 
li nima', ut ayu. 

6Laa'in wanqin chawu aran Horeb, sa' xb'een li nimla pek. Taasak' li raxpek ut 
taa'elq chaq ha' re naq te'uk'aq li tenamit”. Jo'kan kixb'aanu laj Moisés chiruheb' 
li xb'eenil laj Israel.  

7Masá ut Meribá kixk'e cho'q xk'ab'a' li na'ajej a'an, xb'aan naq eb' laj Israel 
ke'xwech'i ut ke'xyal rix li Qaawa': “Ma wank li Qaawa' sa' qayanq malaj ink'a'?”, 
chankeb'. 

Eb' laj Israel ke'yalok rik'ineb' laj Amalek 

8Ke'chalk eb' laj Amalek chi yalok rik'ineb' laj Israel aran Refidín. 

9Toja' naq laj Moisés kixye re laj Josué: “Taasik'eb' ru winq li te'xik chawix wulaj 
re yalok rik'ineb' laj Amalek. Laa'in xaqxooqin sa' xb'een li tzuul, chi wanq xxuq' 
li Yos sa' wuq'”. 

10Laj Josué kixb'aanu jo' kiyehe'k re xb'aan laj Moisés; ki'elk chi yalok rik'ineb' laj 
Amalek, ut laj Moisés, laj Aharón ut laj Jur ke'taqe'k sa' xb'een li tzuul. 

11Ut kik'ulmank a'in: naq ye'yookeb' li ruq' laj Moisés, q'axal kaweb' rib' laj 
Israel; ut naq kub'sinb'ileb', a'eb' chik laj Amalek kaweb' rib'. 

12Ke'lub'k li ruq' laj Moisés; jo'kan naq ke'xchap jun li pek ut ke'xk'e cho'q 
xk'ojarib'aal, ut laj Moisés kihilank sa' xb'een. Laj Aharón ut laj Jur wankeb' chi 
xka'pak'alil, yookeb' chi xtaqsinkil li ruq' laj Moisés. Jo'kan naq eb' li ruq' ke'xkuy 
wank chi ye'yo toj reetal ki'ok li saq'e. 

13Ut laj Josué kixsach xwankileb' laj Amalek chi junwaakaj. 

14Toja' naq li Qaawa' kixye re laj Moisés: “Tz'iib'a a'in sa' li hu re naq junelik 
wanq sa' eech'ool, ut yaab'asi sa' xxik laj Josué: «Laa'in tinsach chi junajwa li 
xk'ab'a'eb' laj Amalek junsut junrub'el choxa»”. 

15Moqon laj Moisés kixyiib' jun li artal, ut “Qaawa' Nisí” kixk'e cho'q xk'ab'a'; 

16ut kixye: “Li reetalil li Qaawa' sa' uq'ej. Li Qaawa' taayaloq rik'in laj Amalek 
junq'e junq'e kutan”. 

Ex 18 

Laj Jetró kirula'ani laj Moisés 

1Laj Jetró, aj tij sa' li tenamit Madián ut aj hi'om re laj Moisés, kirab'i resil li 
kilajxb'aanu li Yos cho'q re laj Moisés jo'wi' cho'q reheb' laj Israel li xtenamit. 
Kirab'i ajwi' chanru kirisiheb' chaq laj Israel aran Ejiipt. 

2Toja' naq laj Jetró, aj hi'om re laj Moisés, kixxok lix Seforá, rixaqil laj Moisés ak 
kanab'anb'il xb'aan, 

3jo' ajwi' xkab'ichaleb' li xkok'al: li xk'ab'a' li jun a'an aj Kersón, xb'aan naq 
xyehom chaq laj Moisés: “Aj najtil tenamitin sa' ab'l aj ch'och'”,  

4ut li jun chik aj Elieser xk'ab'a', xb'aan naq xyehom chaq laj Moisés: “Li xYos 
linyuwa' a'an aj tenq'ahom we, ut xinxkol chiru xch'iich' laj Parahón”. 

5Naq kiwulak laj Jetró, aj hi'om re laj Moisés, rochb'eeneb' li ralal ut li rixaqil laj 
Moisés sa' li chaqich'och' b'arwi' a'in yo chi hilank, chi xk'atq li xtzuul li Yos, 

6kixye re: “Laa'in aj Jetró, aj hi'om aawe, xinchalk aawik'in wochb'een laawixaqil 
ut xkab'ichaleb' laawalal”, chan. 

7Laj Moisés koxk'ul chaq laj hi'om re, kixhupub' rib' ut kixtz'ub' ru. Ke'xk'e 
xsahilaleb' xch'ool chirib'ileb' rib' ut ke'ok sa' li muheb'aal. 

8Toja' naq laj Moisés kixseeraq'i re li xyuwa' li rixaqil chixjunil li kilajxb'aanu li 
Qaawa' re laj Parahón ut reheb' laj Ejiipt sa' xk'ab'a'eb' laj Israel, jo' ajwi' 
chixjunil li ch'a'ajkilal ke'xk'ul chaq sa' b'e ut chanru li Qaawa' kixkoleb'. 

9Kisaho'k sa' xch'ool laj Jetró rik'in li xnimal usilal ki'uxk reheb' laj Israel xb'aan li 
Qaawa', naq kirisiheb' chaq sa' ruq'eb' laj Ejiipt; 

10ut kixye: “Usilaatinanb'il taxaq li Qaawa' li x'isink chaq eere sa' ruq'eb' laj Ejiipt 
ut sa' ruq' laj Parahón, ut xkoleb' li tenamit chiru xwankilaleb' laj Ejiipt! 

11Anaqwan ninnaw naq li Qaawa' a'an q'axal nim xwankil chiru chixjunileb' li 
yos, xb'aan naq xjosq'o'k sa' xb'eeneb' laj Ejiipt naq eb' a'an xe'raj raj 
xnimob'resinkil rib'”. 

12Chirix chik a'an laj Jetró, aj hi'om re laj Moisés, kixyeechi'i xmayej ut kixk'at jun 
li xul cho'q re li Yos; ut laj Aharón jo'wi' chixjunileb' li xb'eenil laj Israel koheb' 
chi wa'ak chiru li Yos, wan wi' laj hi'om re laj Moisés. 

Eb' li xaqab'anb'ileb' chi raqok aatin 
(Dt 1,9-18) 

13Sa' li kutan jun chik laj Moisés kik'ojlaak chi raqok aatin sa' xb'eeneb' li tenamit, 
ut tik jun kutan ke'wank li tenamit chiru laj Moisés chalen eq'la toj ewu. 

14Laj Jetró kiril chixjunil li nalajxb'aanu laj Moisés cho'q reheb' li poyanam, ut 
kixye: “K'a' naq nakab'aanu a'in rik'in li tenamit? K'a'ut naq k'ojk'ookat aajunes 
ut xaqxookeb' chak'atq chixjunileb' li poyanam chalen eq'la toj ewu?”. 

15Kichaq'ok laj Moisés ut kixye re laj hi'om re: “Xb'aan naq li tenamit neke'chalk 
wik'in chi patz'ok rik'in li Yos. 

16Naq wank xch'a'ajkilaleb', neke'chalk wik'in; laa'in ninraqok aatin sa' xb'eeneb' 
ut nink'e chixnaweb' li xchaq'rab' li Yos ut li xtaqlahom”. 

17Toja' naq laj hi'om re laj Moisés kixye re: “Ink'a' us li yookat chi xb'aanunkil. 

18Toxatlub'q laa'at ut taalub'q ajwi' li tenamit a'in li wank aawik'in, xb'aan naq li 
k'anjel a'in q'axal kaw chiru laametz'ew; moko taakuy ta xb'aanunkil aajunes. 

19Jo'kan b'i' ab'i li k'aru tinye aawe; tink'e aana'leb' ut li Yos taawanq aawik'in. 
Laa'ataq laj oksinel aatin chiru li Yos chirixeb' li tenamit ut choxaaye li 
xch'a'ajkilaleb' re li Qaawa'. 

20K'uteb' chiru li xtaqlankileb' ut eb' li chaq'rab'; k'e chixnaweb' li b'e li tento 
te'xk'am ut li k'anjel te'xb'aanu. 

21Ab'an sik'eb' ru li winq seeb'eb' xch'ool sa' xyanq li tenamit, li neke'xxiwa ru li 
Yos, tiikeb' xch'ool ut aj tz'eqtaanahom re tuminaak, ut k'eheb' xwankil sa' xb'een 
li tenamit: wan te'xjolomi lajeetqk'aal rox o'q'ob' (1,000), wan o'taqk'aal (100), 
wan lajeetq roxk'aal (50) ut wan chik lajeetq. 

22Eb' a'an te'raqoq aatin sa' xb'een li tenamit chiru chixjunil li kutan; tule'xk'ut 
chawu li xninqal xch'a'ajkilaleb', ab'an wi ink'a' nim li ch'a'ajkilal, tento naq eb' 
a'an te'raqoq aatin chirix. Chi jo'kan taaseeb'o'q laawiiq xb'aan naq eb' a'an 
tate'xtenq'a chi xk'amb'al. 

23Wi taab'aanu a'in ut li Yos tixk'ut chawu laataqlankil, laa'at taakuy chik 
laak'anjel, ut chixjunil li tenamit a'in te'sutq'iiq sa' xna'ajeb' chi saheb' sa' 
xch'ool”. 

24Laj Moisés kixpaab' li raatin laj hi'om re ut kixb'aanu chixjunil li kiyehe'k re 
xb'aan. 

25Kixsik'eb' ru li winq seeb'eb' xk'a'uxl sa' xyanq chixjunileb' laj Israel ut 
kixk'eheb' xwankil sa' xb'eeneb' li poyanam: wankeb' ke'xaqab'aak chi 
xjolominkileb' lajeetqk'aal rox o'q'ob' (1,000), wankeb' chik chi xjolominkileb' 
o'taqk'aal (100), lajeetq roxk'aal (50) ut lajeetq. 

26Ut eb' a'in neke'raqok aatin sa' xb'een li tenamit chiru chixjunil li kutan: li 
xninqal xch'a'ajkilaleb' neke'xk'am chiru laj Moisés, ab'an wi kok' li ch'a'ajkilal, 
a'aneb' ajwi' neke'raqok aatin chirix. 

27Moqon laj Moisés kixchaq'rab'i laj hi'om re, ut a'in kisutq'iik sa' li xtenamit. 

Ex 19 

III. LI SUMWANK SA' LI TZUUL SINAÍ (19-24) 
Eb' laj Israel ke'wulak Sinaí 

1Oxib' po relikeb' chaq Ejiipt, sa' li xb'een kutan re li po, ke'wulak eb' li ralal 
xk'ajol laj Israel sa' li chaqich'och' re Sinaí. 

2Ke'elk chaq Refidín ut, naq ke'wulak sa' li chaqich'och' re Sinaí, aran ke'hilank. 
Eb' laj Israel ke'hilank sa' li chaqich'och', chiru li tzuul. 

3Chirix chik a'an kitaqe'k laj Moisés wan wi' li Yos, ut kib'oqe'k chaq xb'aan li 
Qaawa' toj sa' li tzuul. Aran kiyehe'k re: “Jo'ka'in taaye reheb' li ralal xk'ajol laj 
Jakob ut a'in taak'ut chiruheb' laj Israel: 

4«Ak eerilom chaq k'aru xinb'aanu reheb' laj Ejiipt ut chanru naq xexink'am chaq 
wik'in jo' sa' xb'een xxik' li nimla t'iw. 

5Jo'kan b'i', wi relik chi yaal teerab'i xyaab' inkux ut teepaab' linSumwank, 
laa'exaq weechanihom sa' xyanq chixjunileb' li tenamit, xb'aan naq we chixjunil li 
ruuchich'och'. 

6Laa'exaq jun santil tenamit, ut tex'awab'ejinq jo' aj tij». A'aneb' a'in li aatin taaye 
reheb' li ralal xk'ajol laj Israel”. 

7Koho laj Moisés, koxch'utub'eb' li xcheekel winqilaleb' li tenamit ut kixye reheb' 
li k'aru kitaqlaak wi' xb'aan li Qaawa'. 

8Ut chixjunil li tenamit wotz ke'xsume: “Taaqab'aanu jo'nimal li xye li 
Qaawa'”, chankeb'. Toja' naq laj Moisés kixnumsi li xyehom li tenamit chiru li 
Qaawa'. 

9Kixye li Qaawa' re laj Moisés: “K'e reetal, tinchalq aawik'in sa' jun li choql 
moymoy ru, re naq li tenamit tine'rab'i naq yooqin chawaatinankil, ut chi jo'kan 
junelik tate'xpaab'”. Naq laj Moisés kixnumsi re li Qaawa' li xyehom li tenamit, 

10kiyehe'k re: “Ayu rik'ineb' li tenamit ut chataqlaheb' chi xsantob'resinkil rib' 
chiru li kutan a'in jo' ajwi' wulaj; xpuch'aqeb' li raq' 

11ut kawresinb'ilaqeb' re li rox kutan, xb'aan naq sa' li rox kutan tinkub'e'q chaq 
laa'in li Qaawa', sa' xb'een li tzuul Sinaí, chiru chixjunileb' li poyanam. 

12K'e xnub'ajlil li tzuul chi xsutam ut ye reheb': «K'ehomaq reetal, mextaqe'k sa' 
xb'een li tzuul chi moko texwulaq chi xtoon». Chixjunil li taanach'oq rik'in li tzuul, 
taakamq. 

13Moko rik'in uq'ej ta taakamsiiq, rik'in b'an pek malaj simaj; us ta winq malaj 
xul, ink'a' taakanaaq chi yo'yo. Toj te'rab'i xyaab' li pur, toja' naq truuq te'taqe'q 
sa' xb'een li tzuul”. 

14Laj Moisés kikub'eek chaq sa' li tzuul, jun k'oot wan wi' li tenamit, ut 
kixsantob'resiheb' li tenamit. Naq eb' a'an ke'xpuch' li raq'eb', 

15laj Moisés kixye reheb': “Kawresihomaq eerib' re li rox kutan ut mexwank rik'in 
ixq”, chan. 

16Hik'ho sa' li rox kutan kilaje'wank li kaaq, li raq'kaaq ut jun li choql moymoy ru 
sa' xb'een li tzuul; ki'eek'ank ajwi' jun tronpeet chi numtajenaq kaw, ut 
chixjunileb' li poyanam li wankeb' sa'eb' li muheb'aal ke'ok chi xsiksikinkil rib'. 

17Toja' naq laj Moisés kirisiheb' li tenamit sa' li xmuheb'aaleb' re naq toxe'xk'ul 
chaq li Yos; ut ke'xaqliik chi xtoon li tzuul. 

18Nab'uquqnak xsib'el li tzuul xb'aan naq li Qaawa' xkub'eek sa' xb'een a'an sa' 
xam.Nataqe'k xsib'el jo' xsib'el junaq oorn, ut chixjunil li tzuul nahich'lok chi 
q'axal kaw. 

19Li tronpeet yo chi kawuuk xyaab': laj Moisés na'aatinak ut li Qaawa' naxsume 
rik'in kaaq. 

20Kikub'eek li Qaawa' sa' li tzuul Sinaí, sa' xb'een li tzuul, ut kixb'oq chaq laj 
Moisés. Naq laj Moisés kitaqe'k aran, 

21kiyehe'k re xb'aan li Qaawa': “Kub'en ut q'useb' li tenamit: me'xq'ax chaq li 
nub'ajl re rilb'al wu, xb'aan naq, wi ta jo'kan, naab'al te'kamq sa' xyanqeb'. 

22Jo'kanaqeb' ajwi' laj tij: wi te'nach'oq wik'in, tento xb'enwa te'xsantob'resi rib'. 
Mare anchal taachalq linjosq'il sa' xb'eeneb'”. 

23Kichaq'ok laj Moisés ut kixye: “Li tenamit ink'a' te'ruuq chi taqe'k chiru li tzuul 
Sinaí, xb'aan naq laa'at xaram chiqu: «K'e xnub'ajlil li tzuul chi xsutam ut kanaaq 
cho'q loq'», chankat”. 

24Ut li Qaawa' kixye re: “Ayu, kub'en ut moqon taqen chaq wi' chik aawochb'een 
laj Aharón. Ab'an eb' laj tij ut eb' li tenamit me'xq'ax li nub'ajl ut me'taqe'k chaq 
wankin wi', re naq ink'a' taachalq linjosq'il sa' xb'eeneb'”. 

25Toja' naq laj Moisés kikub'eek wankeb' wi' laj Israel ut kixye resil reheb'. 

Ex 20 

Li lajeeb' chi aatin 
(Dt 5,1-21) 

1Toja' naq li Yos kixye chixjunileb' li aatin a'in: 

2“Laa'in li Qaawa' laaYos, li ki'isink chaq aawe sa' li tenamit Ejiipt, b'arwi' 
katwank chaq chi munil. 

3“Miwank jalan chik aayos chiwu laa'in. 

4“Maapech' chi moko taayiib' xjalam u junaq k'a' re ru li wank taqe'q sa' choxa, 
malaj li wank taq'a sa' ruuchich'och', chi moko li wank sa' ha' rub'el li ch'och'. 

5“Maahupub' aawib' chiruheb' chi moko taaloq'oniheb' ru. Xb'aan naq laa'in li 
Qaawa' laaYos, laa'in jun Yos aj sowen: ninteneb' li xmaak li na'b'ej yuwa'b'ej sa' 
xb'eeneb' li ralal xk'ajol, sa' xb'eeneb' li ri xmam ut li xxikin i li xik' neke'ilok we; 

6ab'anan nawuxtaana ru chi junelik eb' li neke'rahok we ut neke'xpaab' 
linchaq'rab'. 

7“Maapatz' xk'ab'a' li Qaawa' laaYos sa' tik'ti', xb'aan naq li Qaawa' ink'a' 
tixkanab' chi ink'a' ta tixtoj xmaak li ani taapatz'oq xk'ab'a' sa' tik'ti'. 

8“Jultikaq aawe li sábado re naq taasantob'resi. 

9Wank waqib' kutan aawe re tatk'anjelaq ut taab'aanu chixjunil laak'anjel, 

10ab'an li xwuq kutan a'an hilob'aal kutan sa' xk'ab'a' li Qaawa' laaYos. Maajun li 
k'anjel truuq taab'aanu: laa'at, laawalal, laarab'in, li winq ut li ixq li 
neke'k'anjelak chawu, laaketomq, chi moko laj ab'l tenamit li wank sa' eeyanq. 

11Xb'aan naq chiru waqib' kutan li Qaawa' kixb'aanu li choxach'och', li palaw ut 
chixjunil li wank chisa', ut sa' li xwuq li kutan kihilank. Jo'kan naq li Qaawa' 
kirosob'tesi li kutan sábado ut kixsantob'resi. 

12“Chawoxloq'i laana' laayuwa' re naq najtaq roq laayu'am sa' li na'ajej tixk'e 
aawe li Qaawa' laaYos. 

13“Maa'ani aakamsi. 

14“Matmuxuk sumlaak. 

15“Mat-elq'ak. 

16“Matyoob'ank aatin chirix laawas aawiitz'in. 

17“Maarahi ru li rochoch laawas aawiitz'in. Maarahi ru li rixaqil, li winq ut li ixq li 
neke'k'anjelak chiru, chi moko li xb'ooyx, li xb'uur; tik maak'a' ab'i e taarahi”. 

Eb' laj Israel ke'xiwak chiru li Qaawa' 
(Dt 5,22-33) 

18Chixjunileb' li tenamit ke'xk'e reetal li kaaq ut li raq'kaaq, li xyaab' tronpeet ut 
li xsib'el li tzuul; ke'siksotk xb'aan xxiweb' ut ke'kanaak chi najt: 

19“Aatinan laa'at qik'in ut tatqab'i; ab'an mooraatina li Yos: mare anchal 
tookamq”, chankeb' re laj Moisés. 

20Kichaq'ok laj Moisés ut kixye reheb' li tenamit: “Mexxiwak! Li Yos xk'ulunk chi 
xyalb'al eerix. A'an naraj naq junelik teek'e eech'ool chi roxloq'inkil, re naq 
mexmaakob'k”. 

21Ut naq xaqxookeb' chi najt li tenamit, laj Moisés kinach'ok rik'in li choql 
moymoy ru b'ar wank wi' li Yos. 

Li chaq'rab' chirix li artal 

22Toja' naq li Qaawa' kixye re laj Moisés: “Jo'ka'in taaye reheb' laj Israel: «Ak 
eerilom laa'ex naq xexwaatina toj sa' choxa. 

23Meeyiib' eeyos rik'in plaat malaj oor; meeyiib' chi junajwa. Ka'ajwi' laa'in 
tineeloq'oni. 

24Chayiib' jun lin'artal rik'in ch'och', re naq sa' xb'een taayeechi'i laak'atb'il xul ut 
laamayej, eb' laakarneer ut eb' laab'ooyx. Sa' chixjunil li na'ajej b'arwi' twaj naq 
taajultikamanq link'ab'a', tinchalq aawik'in ut tatwosob'tesi. 

25Ut wi taayiib' junaq lin'artal rik'in pek, ink'a' taayiib' rik'in tuqub'anb'il ruhil 
pek, xb'aan naq sa' xtuqub'ankil ru rik'in laach'iich' li artal taakanaaq chi muxb'il. 

26Jo'kan ajwi' ink'a' tattaqe'q rik'in taqleb'aal sa' xb'een lin'artal re naq ink'a' 
taak'ut aawib' aran». 

Ex 21 

Li chaq'rab' chirixeb' laj mun 
(Dt 15,12-18) 

1“A'aneb' a'in li chaq'rab' li tento taak'e reheb': 

2Naq taaloq' junaq aj mun, wi a'an aj hebreo, waqib' chihab' taak'anjelaq, ut sa' li 
xwuq taakanaaq chi ach'ab'anb'il, chi maak'a' tixtoj re li relik. 

3Wi xjunes naq x'ok chaq, xjunes ajwi' taaxik; wi wan chaq rixaqil, rochb'eenaq li 
rixaqil naq taa'elq. 

4Wi laj eechal re xk'ehok rixaqil ut xe'wank ralal xk'ajol, li ixq ut eb' li xkok'al 
rehaqeb' laj eechal re ut li winq taa'elq xjunes. 

5Wi tixye laj mun: «Laa'in ninra laj eechal we, li wixaqil ut eb' linkok'al; ink'a' 
nawaj xik», cha'aq, 

6laj eechal re tixk'am laj mun chiru li Yos, tixjilosi chiru li roqechal malaj chiru li 
xb'een li okeb'aal, ut taahope'q li xxik rik'in jutz'il ch'iich' xb'aan laj eechal re ut 
taakanaaq cho'q aj mun chi junajwa. 

7“Wi junaq winq tixk'ayi li xrab'in cho'q aj mun, a'in ink'a' truuq taa'elq chi 
ach'ab'anb'il, jo' neke'elk eb' laj mun winq. 

8Ut wi laj mun ixq ink'a' taawulaq chiru laj eechal re li xsik' cho'q re, a'in 
tixkanab' chi loq'e'k; ut ink'a' truuq tixb'alaq'i ut tixk'ayi reheb' jalan xtenamiteb'. 

9Wi ut tixk'e cho'q rixaqil li ralal, tento naq tixra kama' naxraheb' li xrab'in. 

10Ut wi tixk'am jalan chik ixq, ink'a' tixk'os li xtzekemq li xb'een rixaqil, chi moko 
li xb'aatal ut li xk'ulub' jo' ixaqilb'ej. 

11Ab'an, wi ink'a' tixpaab' li oxib' chi na'leb' a'in, truuq taaxik li ixq chi maak'a' 
tixtoj sa' relik. 

Chirix li kamsink 

12“Li tixsak' ras riitz'in ut a'in taakamq, tento naq taakamsiiq; 

13ab'an, wi ink'a' xram sa' b'e, yal b'an li Yos xk'ehok re sa' ruq', laa'in tink'ut 
chawu jun li na'ajej b'arwi' toxmuq chaq rib'. 

14Ab'anan, wi xb'alaq'i li ras riitz'in re xkamsinkil, toj sa' lin'artal chawisi chaq re 
xkamsinkil. 

15“Li tixsak' li xna' xyuwa' tento taakamq. 

16“Li trelq'a ras riitz'in re xk'ayinkil malaj re tkanaaq sa' ruq', tento taakamq. 

17“Li tixmajewa li xna' xyuwa', tento taakamq. 

Chirix li sak'ok 

18“Naq wiib' winq te'xpleeti rib' ut jun reheb' tixteni chi pek li jun chik malaj 
tixpik'a chi ruq', ab'an ink'a' taakamq li xk'ul li ra, taa'ok b'an sa' ch'aat, 

19wi taawakliiq ut taa'ok wi' chik chi b'eek, us ta rik'in xxuq', taakanaaq chi 
maak'a' xmaak li xsak'ok re, ab'an tento tixtoj li kutan kixtz'eq jo' ajwi' li 
xb'anb'al toj taak'iraaq chi us. 

20“Wi junaq winq tixket chi che' laj mun winq malaj laj mun ixq ut a'in taakamq 
sa' ruq', tento tixtoj xmaak. 

21Ab'an wi taakanaaq chi yo'yo jun kutankaq malaj wiib'aq kutan, ink'a' tixtoj 
xmaak, xb'aan naq xloq'om chaq rik'in tumin. 

22“Wi wanqeb' winq li te'xtoch' sa' pleet junaq ixq wanq sa' yu'am ut a'in tixtz'eq 
xk'uula'al chi maak'a' chik tixk'ul, li wanq xmaak tento tixtoj jo'nimal te'xpatz' li 
xb'eelom li ixq ut eb' laj raqol aatin. 

23Ab'an wi toj wanq rahilal tixk'ul li ixq, taatoj xyu'am rik'in yu'am. 

24Isinb'ilaq xsa' ru li x'isink xsa' aawu; isinb'ilaq ruuch re li x'isink ruuch aawe; 
yok'b'ilaq ruq' li xyok'ok aawuq' ut yok'b'ilaq roq li xyok'ok aawoq. 

25Taatoj rix k'atalal rik'in k'atalal, tiq'ilal rik'in tiq'ilal, tenelk rik'in tenelk. 

26“Wi junaq winq tixtiq' xsa' ru laj mun winq malaj laj mun ixq ut jun aj chik xsa' 
ru naq tkanaaq a'in, tento tixkanab' chi ach'ab'anb'il jo' reeqaj xsa' li ru. 

27Wi junaq taarisi ruuch re laj mun winq malaj laj mun ixq, tento tixkanab' chi 
ach'ab'anb'il jo' reeqaj li ruuch re. 

28“Wi junaq b'ooyx tixxeq' junaq winq malaj ixq ut tixkamsi, taateniiq chi pek li 
b'ooyx a'an ut ink'a' taatiwmanq li xtib'el, ab'an laj eechal re li b'ooyx taakanaaq 
chi maak'a' xmaak. 

29Ab'an wi ak k'aynaq li b'ooyx chi xeq'ok, ut laj eechal re ink'a' xk'aak'ale us ta 
ak yeeb'il chaq resil re, wi li winq malaj li ixq taakamq, tento naq li b'ooyx 
taateniiq chi pek, ut taakamsiiq ajwi' laj eechal re. 

30Ut wi taaxaqab'aaq tz'aq xb'aan a'an, tento tixtoj jo'nimal li xpatz'mank re 
xkolb'al xyu'am. 

31Ut jo'kan ajwi' taa'uxmanq wi li b'ooyx tixxeq' junaq al malaj junaq ixqa'al. 

32Ut wi li b'ooyx tixxeq' junaq aj mun winq malaj aj mun ixq, laj eechal re li 
b'ooyx tixtoj lajeeb' xka'k'aal chi tumin plaat re laj eechal re laj mun, ut li b'ooyx 
taakamsiiq chi pek. 

33“Naq junaq winq tixkanab' chi teeto junaq jul malaj tixb'ek junaq jul ut ink'a' 
tixtz'ap, wi aran taat'ane'q junaq b'ooyx malaj b'uur, 

34laj eechal re li jul tento tixtoj jo'nimal xtz'aq li xul, ut taareechani li xul 
kamenaq. 

35“Wi li xb'ooyx junaq winq tixxeq' li xb'ooyx jun chik ut tixkamsi, te'xk'ayi li 
b'ooyx yo'yo ut te'xwotz li xtz'aq; ut te'xwotz ajwi' li b'ooyx kamenaq. 

36Ab'an wi ak nawb'il naq li b'ooyx a'an ak k'aynaq chi xeq'ok ut laj eechal re 
ink'a' xk'aak'ale, tento tixtoj li b'ooyx rik'in b'ooyx, ut li b'ooyx kamenaq 
taakanaaq cho'q re. 

Ex 22 

Chirix relq'ankil junaq xul 

1“Wi junaq winq trelq'a junaq b'ooyx malaj junaq karneer ut tixkamsi malaj 
tixk'ayi, tento tixtoj oob' chi b'ooyx jo' reeqaj li jun ut kaahib' chi karneer jo' 
reeqaj li jun. 

2“Wi laj elq' taatawe'q chi weqok kab'l ut taasak'e'q ut taakamq, ink'a' 
eeqajuninb'ilaq li xkik'el. 

3Ab'an wi taak'ulmanq a'in naq akaq x'elk li saq'e, eeqajuninb'ilaq li xkik'el. “Laj 
elq' tento tixk'e reeqaj li jo'nimal xrelq'a, ut wi maak'a' wank re, taak'ayimanq jo' 
reeqaj li xrelq'a. 

4“Wi te'xtaw sa' ruq' li relq'ahom chi yo'yo, us ta b'ooyx, b'uur malaj karneer, laj 
elq' tento tixk'e reeqaj ka' sut xk'ihal a'an. 

Chirix naab'al li ch'a'ajkilal 

5“Wi junaq winq tixkanab' li xketomq chi wa'ak sa' ab'l aj ch'och' ut chi jo'kan 
taasachq li xk'al malaj li x'uub', tento tixk'e reeqaj rik'in li xchaab'ilal li xk'al ut li 
xchaab'ilal li x'uub'. 

6“Naq nanimank li xam ut naxtaw li k'ix ru, wi tixk'at li q'olom, li triiw malaj li 
ch'och', li xchoqlenk re tento tixtoj jo'nimal li xk'atk. 

7“Naq junaq winq tixk'e chi k'uulaak tumin malaj k'a'aq chik re ru xb'aan jalan 
chik, wi a'an taa'elq'aaq sa' kab'l, tento naq laj elq' (wi taatawmanq) tixtoj ka' sut 
xk'ihal a'an. 

8Ab'an wi ink'a' taatawmanq laj elq', laj eechal re li kab'l toxk'ut chaq rib' chiru li 
Yos re xyeeb'al naq ink'a' xch'e' li ab'i e. 

9“Chixjunil li ch'a'ajkilal chirix b'ooyx, b'uur, karneer, t'ikr malaj k'a'aq chik re ru 
li xsachk (wi junaq tixye naq a'an re) tento naq taak'ame'q chiru li Yos; ut li winq 
li tixye li Yos naq wank xmaak tento tixtoj re li jun chik ka' sut li jo'nimal xsachk. 

10“Wi junaq winq tixq'axtesi re jalan chik junaq b'uur, b'ooyx malaj k'a'aq chik re 
ru chi xulil re naq tixk'aak'ale, ut eb' a'in te'kamq malaj ra te'xk'ul malaj 
te'elq'aaq chi maajun ta taa'iloq re li xk'ulmank, 

11toja' naq taaraqmanq aatin rik'in jurament sa' xk'ab'a' li Qaawa': li ani 
kikanab'aak wi' li xul, tixye sa' jurament naq ink'a' xch'e' li ab'i e. Laj eechal re 
tixk'am li toj wanq, ut li jun chik maak'a' tixtoj. 

12Ab'an wi li xul x'elq'aak naq wank chi xk'atq, tento tixtoj re laj eechal re. 

13Ut wi li xul xt'upiik, tixk'am chaq cho'q reetalil li k'aru xkanaak ut chi jo'kan 
maak'a' tixtoj. 

14“Wi junaq winq tixpatz' chi to' junaq xul re li ras riitz'in ut li xul ra tixk'ul malaj 
taakamq naq maa'anihaq laj eechal re, tento tixtoj. 

15Ab'an, wi wanq laj eechal re, maak'a' tixtoj. Ut wi xk'ehom chi to', laj eechal re 
tixk'ul xtz'aq li xto'oninkil. 

Chirix xsachb'al jun tuq'ixq 

16“Wi junaq winq taab'atz'unlenq tuq'ixq maji' tz'aamanb'il ut taawarq rik'in, 
tixk'e jo'nimal li tento xk'eeb'al re li sumlaak ut tixk'am cho'q rixaqil. 

17Ut wi li yuwa'b'ej ink'a' taaraj xk'eeb'al re, tento ajwi' naq li winq tixtoj jo'nimal 
li natojmank chirixeb' li tuq'ixq. 

Chirix li paab'ank ut li rahok 

18“Maakanab' chi yo'yo li ixq aj tuul. 

19“Chixjunil li taamaakob'q rik'in xul, kamsinb'ilaq. 

20“Li taamayejaq chiruheb' li jalanil yos, taaq'axtesiiq sa' ruq' li xb'alb'a. 

21“Maahob' li jalan xtenamit chi moko taarahob'tesi, xb'aan naq ab'lex ajwi' laa'ex 
naq kexwank chaq sa' li tenamit Ejiipt. 

22“Maarahob'tesi li xmalka'an chi moko li neb'a'yox. 

23Wi taarahob'tesi, ch'olch'o naq tinxyaab'a, ut laa'in twab'i li xq'oq. 

24Toja' naq taachalq chi junpaat linjosq'il ut texinkamsi chi ch'iich': leerixaqil 
xmalka'an chik te'kanaaq, ut leekok'al te'kanaaq chi maak'a' chik xyuwa'eb'. 

25“Wi taak'e aatumin chi to' re junaq sa' xyanqeb' lintenamit, re junaq neb'a' li 
wanq aawik'in, maab'aanu li neke'xb'aanu laj k'ehol to'; maatitz' ral li tumin re. 

26Wi taachap li xt'ikr laawas aawiitz'in cho'q reeqaj li xto', tento taaq'ajsi re, naq 
taa'ewuuq, 

27xb'aan naq chiru a'an naxtz'ap rib', a'an li xb'aatal: k'aru taawarq wi'? Wi 
tixyaab'a link'ab'a', laa'in twab'i xb'aan naq aj uxtaanin. 

28“Maamajewa li Yos chi moko taamaa'usila li xb'eenil li tenamit. 

Li xb'een ru li awimq ut li xb'een ralal 

29“Matb'ayk chi xyeechi'inkil we li xchaab'ilal laaq'olom ut laa'uub'. Chak'e we li 
xb'een aawalal. 

30Jo'ka'in ajwi' naq taab'aanu rik'in li xb'een ral laawakax ut laakarneer. Wuqub' 
kutan te'wanq rik'ineb' li xna', ut sa' li xwaqxaq li kutan chaq'axtesi we. 

31“Laa'ex q'axtesinb'ilaqex cho'q we. “Meetiw xtib'el li xul li xt'upiik xb'aan junaq 
josq' aj xul sa' pim; tz'eqomaq b'an chi xtiweb' li tz'i'. 

Ex 23 

Li tiikilal 

1“Matyoob'ank aatin chi moko chatenq'a li wank xmaak, rik'in xyeeb'al tik'ti'. 

2“Us ta q'axal naab'aleb' li neke'xb'aanu li ink'a' us, ab'an matxik chirixeb'. “Chiru 
laj raqol aatin maak'e aawib' sa' xyanqeb' li naab'aleb' li te'raj xsachb'al xwankil 
li yaal, 

3chi moko chatenq'a li neb'a' sa' li xpleet wi ink'a' us yo chi xb'aanunkil. 

4“Wi taataw li b'ooyx malaj li b'uur li xsachk chiru li xik' na'ilok aawe, tento 
taaq'axtesi re. 

5Wi xawil naq li xb'uur li natz'eqtaanank aawe xt'ane'k rub'el li iiq, mayalaawil, 
ayu b'an chi xtenq'ankil ut chatenq'a ajwi' laj eechal re. 

6“Maasach xwankil li yaal re xtenq'ankil laawechneb'a'il sa' li xpleet. 

7“Maaye li tik'ti' sa' raqleb'aal aatin; maak'e chi kamsiik li ani maak'a' xmaak ut 
tiik xch'ool, chi moko taaye naq maak'a' xmaak li ink'a' us xch'ool. 

8“Matk'uluk maatan, xb'aan naq li maatan naxmutz'o'b'resi li seeb'eb' xch'ool ut 
naxpo' ru li tiikilal. 

9“Maarahob'tesi li jalan xtenamit: ak nekenaw chanru li wank sa' jalan tenamit, 
xb'aan naq ab'lex ajwi' laa'ex naq kexwank chaq sa' li tenamit Ejiipt. 

Li hilank cho'q re li Qaawa' 

10“Waqib' chihab' ajwi' tat-awq sa' laach'och' ut taaxok ru li awimq; 

11ab'an sa' li xwuq taakanab' chi hilank ut chi pimo'k, re naq te'wa'aq li neb'a' li 
wankeb' sa' laatenamit, ut li taa'ela'anq taawa'aaq xb'aaneb' li xul li wankeb' sa' 
pim. Jo'kan ajwi' taab'aanu rik'in li xna'aj laa'uub' ut laa'oliiw. 

12“Chiru waqib' kutan tatk'anjelaq, ab'an sa' li xwuq tathilanq, re naq te'hilanq 
laab'ooyx ut laab'uur, ut te'k'ulunq xch'ool li xyum laamoos ut li jalan xtenamit. 

13“Chepaab' chixjunil li xinye eere. Maayaab'asi xk'ab'a' eb' li jalanil yos, chi moko 
teepatz' xk'ab'a'eb'. 

Xninq'eheb' laj Israel 
(Ex 34,18-26; Dt 16,1-17) 

14“Ox sut chiru li chihab' tinaaninq'ehi. 

15Taanima ru li xninq'e li wa ink'a' yuub'il. Chiru wuqub' kutan tatwa'oq wa 
ink'a' yuub'il, jo' chanru laataqlankil, sa' xq'ehil, chiru li po Abib, xb'aan naq chiru 
li po a'an kat-elk chaq Ejiipt. Maajun taachalq wik'in chi maak'a' ta tixk'am chaq. 

16“Taanima ajwi' ru li xninq'e li q'olok, li xninq'e li xb'een ru laak'anjel ut li k'aru 
xawaw sa' laach'och'; jo'kan ajwi' taaninq'ehi li xokok sa' xraqik li chihab', naq 
taaxok sa' laach'och' chixjunil li ru laak'anjel. 

17“Ox sut chiru li chihab' te'xk'ut rib' laawech winqilal chiru li Qaawa' Yos. 

18“Maayeechi'i xkik'el linmayej rochb'een wa li wank xyu, chi moko taak'uula 
xxeeb'ul linninq'e toj sa' li kutan jun chik. 

19“Taak'am sa' rochoch li Qaawa' laaYos li xchaab'ilal li xb'een ru laawawimq. 
“Maachiq li ch'ina chib'aat sa' xya'al xtu' li xna'. 

Li x'ánjel li Qaawa' 

20“K'e reetal, laa'in tintaqla jun lin'ánjel chawu re naq tatril sa' b'e ut tatxb'eres 
toj sa' li na'ajej li xinkawresi cho'q aawe. 

21Wanqat sa' xyaalal chiru ut chawab'i xyaab' xkux. Maaq'et li raatin: a'an ink'a' 
tixkuy eemaak xb'aan naq wankin rik'in. 

22Wi taawab'i chi us xyaab' xkux ut taab'aanu chixjunil li tinye, laa'in xik' te'wil 
eb' li xik' neke'ilok aawe ut tintz'eqtaana eb' li neke'tz'eqtaanank aawe. 

23K'amolb'ehaq lin'ánjel chawu ut tatroksi sa' xch'och'eb' laj Amor, laj Hit, laj 
Perés, laj Kanahán, laj Jib ut laj Jebús, ut teb'insach chi junajwa. 

24Maahupub' aawib' chiru li xyoseb'. Maaloq'oniheb' chi moko taab'aanu jo' 
neke'xb'aanu eb' a'an; tento b'an naq taasacheb' chi junajwa ut taapuk'iheb' li 
xninqal eetalil.  

25Taaloq'oni ru li Qaawa' laaYos, ut laa'in twosob'tesi laawa laawuk'a' ut ink'a' 
tatinkanab' chi yajerk. 

26Maajun li ixq sa' laatenamit tixtz'eq xk'uula'al chi moko tkanaaq chi maak'a'eb' 
xkok'al. Laa'in tink'e chi najto'k ru laayu'am. 

27“Tink'e naq taawanq xiw ut rahil ch'oolej chawu laa'at sa' chixjunileb' li tenamit 
tatwulaq wi', ut tink'eheb' chi elelik chawu chixjunileb' li xik' neke'ilok aawe. 

28Tintaqlaheb' li ch'ub' chawu laa'at: eb' a'an te'xyoolesi chawu eb' laj Jib, laj 
Kanahán ut laj Hit. 

29Ink'a' te'wisi chixjunileb' chi junpaat; ink'a' twisiheb' chawu chiru jun chihab': 
mare anchal tkanaaq li ch'och' chi maak'a'eb' poyanam ut te'tamq sa' eeyanq li 
josq' aj xul. 

30Timil timil twisiheb' chawu toj reetal tatk'ihanq ut toxaaweechani li ch'och'. 

31Tinxaqab' aanub'ajl chalen chaq sa' li Kaqi Palaw toj sa' li palaw reheb' laj 
Filistea, chalen chaq sa' li chaqich'och' toj sa' li nima' Éwfrates. Tinq'axtesiheb' 
sa' aawuq' li wanqeb' sa' li na'ajej a'an, ut laa'at taawisiheb' sa' xnaq' aawu. 

32“Maak'e aawib' sa' sum'aatin rik'ineb' li tenamit a'an chi moko rik'in li xyoseb'. 

33Maakanab'eb' chi wank sa' laana'aj, re naq ink'a' tate'xk'e chi maakob'k chiwu. 
Mare anchal tat-aaleeq ut taaloq'oniheb' li xyoseb'”. 

Ex 24 

Li xk'ojlajik li Sumwank 

1Kixye li Qaawa' re laj Moisés: “Taqenqex chaq wankin wi', laa'at, laj Aharón, laj 
Nadab, laj Abihú ut lajeeb' xkaak'aal li xcheekelaleb' laj Israel. Toj najt teehupub' 
chaq eerib'. 

2Ka'ajwi' laa'at, a Moisés, tatnach'oq wik'in; ut eb' li junch'ol ink'a', chi moko 
rochb'eenaqeb' ta li tenamit naq te'taqe'q chaq”. 

3Kichalk laj Moisés ut kixye re li tenamit chixjunileb' li raatin li Qaawa' jo' ajwi' li 
xchaq'rab'. Ut chixjunileb' li tenamit ke'xsume chi junaj xyaab'eb' xkux: 
“Taaqapaab' chixjunil li aatin xye li Qaawa'”, chankeb'. 

4Toja' naq laj Moisés kixtz'iib'a chixjunil li raatin li Qaawa' ut, naq kiwakliik eq'la, 
kixyiib' jun li artal sa' xtoon li tzuul ut kixxaqab' kab'laju chi ninqi pek sa' xk'ab'a' 
li kab'laju xteepaleb' aj Israel. 

5Chirix chik a'an wankeb' saaj al sa' xyanqeb' laj Israel li ke'taqlaak chi 
xyeechi'inkil k'atb'il xul ut xkamsinkil saaj wakax jo' loq'laj mayej cho'q re li 
Qaawa'. 

6Laj Moisés kixxok xyiijachil li kik' ut kixk'e sa'eb' li uk'al, ut li jun yiijach chik 
kixhoy sa' xb'een li artal. 

7Moqon chik kixchap li xHuhil li Sumwank ut kixyaab'asi sa' xxikeb' li tenamit li 
ke'xsume: “Taaqapaab' ut taaqab'aanu chixjunil li xye li Qaawa'”, chankeb'. 

8Toja' naq laj Moisés kixchap li kik', kixrachrachi sa' xb'een li tenamit ut kixye: 
“Rik'in li kik' a'in xaqab'anb'il xwankil li Sumwank li xb'aanu li Qaawa' eerik'in, 
jo' tz'iib'anb'il sa' li hu a'in”. 

9Laj Moisés kitaqe'k chiru li tzuul rochb'eeneb' laj Aharón, laj Nadab, laj Abihú ut 
lajeeb' xkaak'aal li xcheekelaleb' laj Israel. 

10Aran ke'ril ru li xYos laj Israel: rub'el roq li Qaawa' wank chanchan neb'aal 
tz'akanb'il rik'in safiro, saqen saqenk kama' xraxal li choxa. 

11Ab'an li Qaawa' ink'a' kixrahob'tesi eb' li xb'eenil aj Israel; eb' a'in ke'ril ru li 
Yos, ut ke'wa'ak ke'uk'ak chi maak'a' ke'xk'ul. 

Laj Moisés sa' xb'een li tzuul 

12Kixye li Qaawa' re laj Moisés: “Taqen chaq toj wik'in, sa' xb'een li tzuul; 
kanaaqat aran ut tink'eheb' aawe li perpookil pek, a'eb' li chaq'rab' ut eb' 
lintaqlahom li xintz'iib'a re xtijb'aleb' laj Israel”. 

13Laj Moisés kixaqliik rochb'een laj Josué aj tenq' re, ut ke'taqe'k sa' xb'een li 
xtzuul li Yos. 

14Ut kixye reheb' li cheekel winq: “Chooheeroyb'eni arin toj reetal toosutq'iiq 
chaq eerik'in. Te'kanaaq sa' eeyanq laj Aharón ut laj Jur: wi wanq junaq 
ch'a'ajkilal, yehomaq reheb' a'an”, chan. 

15Kitaqe'k ut laj Moisés chiru li tzuul muqmu sa' choql. 

16Li xloq'al li Qaawa' kihilank sa' xb'een li tzuul Sinaí, ut li choql kimuquk re chiru 
waqib' kutan. Sa' li xwuq li kutan li Qaawa' kixb'oq chaq laj Moisés toj sa' xyi li 
choql. 

17Li xloq'al li Qaawa' kik'utunk chiruheb' li ralal xk'ajol laj Israel kama' xiwajel 
xam sa' xb'een li tzuul. 

18Laj Moisés kox'okaq sa' li choql, kitaqe'k sa' xb'een li tzuul, ut chiru ka'k'aal 
kutan ut ka'k'aal q'oqyink kiwank chaq aran. 

Ex 25 

IV. CHIRIX XYIIB'ANKIL ROCHOCH LI YOS (25-31) 
Li mayej cho'q re li Santil Na'ajej 

(Ex 35,4-9) 

1Li Qaawa' kiraatina laj Moisés ut kixye re: 

2“Ye reheb' laj Israel naq te'xyeechi'i xmayejeb' we. Laa'ex teexok cho'q we 
jo'ch'inal jo'nimal li na'alaak sa' xch'ooleb'. 

3A'an a'in li mayej teeyeechi'i we: oor, plaat ut q'anch'iich'; 

4tuuxnoq', kaqinoq' jo' ajwi' moraad, kaqpuq'inkil t'ikr, chaab'il liin, rismal 
chib'aat, 

5xtz'uumal karneer kaq xb'onol, chaab'il tz'uum ut li che' akasya xk'ab'a'; 

6aseeyt re xya'al li saqenk, sununkil b'an li na'ok sa' li aseeyt re yuluk ut sa' li 
sununkil ensens; 

7li pek ónice xk'ab'a' jo' ajwi' li pek li na'ok cho'q xsahob' ru li efod ut cho'q 
xsahob' ru li b'ools wank chire xmaqab' laj tij. 

8Taayiib' jun inSantil Na'ajej re naq tinhilanq sa' xyanqeb'. 

9Taayiib' a'an jo' ajwi' li k'a'aq re ru taak'anjelaq chisa', jo' chanru li tink'ut 
chawu. 

Li Loq'laj Kaax 
(Ex 37,1-9) 

10“Taayiib' jun li Loq'laj Kaax rik'in akasya wank oob' k'utub' xnimal li roq, oxib' 
k'utub' xnimal li ru ut oxib' k'utub' xteram. 

11Taaletzi tz'aqal oor chisa' ut chirix; jo'kan ajwi' taak'e xsahob' ru yiib'anb'il 
rik'in oor chi xsutam. 

12Taayiib' kaahib' chi argoya rik'in oor ut taak'eheb' sa' xkaahichal li roq, wiib' 
chi xk'atq li Loq'laj Kaax ut wiib' sa' li junpak'al chik. 

13Taayiib' ajwi' rik'in akasya li che' li te'k'anjelaq re xpaqonkil; taaletziheb' rix 
rik'in oor 

14ut taach'ikeb' sa'eb' li argoya li wankeb' chi xka'pak'alil li Loq'laj Kaax re 
xpaqonkil a'an. 

15Eb' li che' a'in tento te'kanaaq sa'eb' li x'argoya li Loq'laj Kaax, ut ink'a' chik 
te'isiiq aran. 

16Ut sa' li Loq'laj Kaax taawoksi li reetalil li Sumwank li tink'e aawe. 

17“Taayiib' ajwi' jun xtz'apb'al xb'een li kaax rik'in tz'aqal oor, wank oob' k'utub' 
xnimal roq ut oxib' k'utub' xnimal ru. 

18Taayiib' ajwi' wiib' kerubín rik'in kawil oor, junjunq sa' xjunqpak'alil. 

19Taak'e li xb'een kerubín sa' xb'een, sa' xnim, ut li xkab' sa' xtz'e; chapchooqaq li 
xtz'apb'al xb'een li Loq'laj Kaax rik'ineb' li kerubín chi ka'pak'al. 

20Ut helhooqaqeb' li xxik' sa' xb'een. Rik'ineb' a'an te'xmuheela li xtz'apb'al, ut 
te'xka'ya rib' chirib'ileb' rib' naq yooqeb' chi ilok sa' xjayal li xtz'apb'al xb'een li 
kaax. 

21Taak'e li xtz'apb'al sa' xb'een li Loq'laj Kaax, ut taak'e chisa' li reetalil li 
Sumwank li tinq'axtesi aawe. 

22Aran tink'utb'esi wib' chawu: sa' xb'een li Loq'laj Kaax, sa' xyiheb' li wiib' chi 
kerubín li wankeb' sa' xb'een li xLoq'laj Kaaxil li Sumwank, laa'in tinye aawe 
chixjunil laataqlankil cho'q reheb' laj Israel. 

Li loq'laj meex 
(Ex 37,10-16) 

23“Taayiib' jun li meex rik'in akasya, kaahib' k'utub' xnimal li roq, wiib' k'utub' 
xnimal li ru ut oxib' li xteram. 

24Taaletzi rix rik'in li tz'aqal oor ut taak'e chi xsutam jun xsahob' ru yiib'anb'il 
rik'in oor. 

25Taayiib' ajwi' jun k'utub'aq xb'oolil li re, rochb'een xsahob' ru junqre a'an, 
yiib'anb'ilaq rik'in oor. 

26Taayiib' kaahib' x'argoya rik'in oor, ut taak'eheb' sa' li junjunq chi xuk wankeb' 
wi' li kaahib' chi roq li meex. 

27Eb' li argoya te'wanq tz'aqal chi xk'atq li re, re naq chi sa'eb' a'an te'oksiiq li 
che' li taapaqooq wi' li meex. 

28Taayiib' rik'in akasya li wiib' chi che' ut taaletziheb' rix rik'in oor; rik'ineb' li 
che' a'an taapaqooq li meex. 

29Taayiib' ajwi' eb' li pulaat, li sek', li kuk ut eb' li uk'leb' sek' li te'k'anjelaq re 
mayejak. Rik'in li tz'aqal oor taayiib'eb' a'an. 

30Ut sa' xb'een li meex taak'eheb' li mayejanb'il wa, re naq junelik wanqeb' 
chiwu. 

Li xna'aj kanteel 
(Ex 37,17-24) 

31“Taayiib' ajwi' jun xna'aj kanteel rik'in tz'aqal oor. Rik'in kawil oor taayiib' li 
xna'aj kanteel, li xtoonal jo' ajwi' li roq; xchapomaqeb' rib' li xsahob' ru rik'in 
a'an, chanchanaqeb' uutz'u'uj. 

32Waqib' ruq' te'elq chi xk'atq: oxib' ruq' chi nim ut oxib' chi tz'e. 

33Li xb'een ruq' taawanq oxib' xsahob' ru rik'in xtux ut ruutz'u'uj, chanchan 
ratz'um li almeendr. Jo'kan ajwi' li xkab' taawanq oxib' xsahob' ru kama' li 
ratz'um li almeendr, rik'in xtux ut ruutz'u'uj. Jo'kanaqeb' ajwi' li waqib' chi ruq' li 
xna'aj kanteel. 

34Sa' ajwi' li xna'aj kanteel a'an te'wanq kaahib' chi xsahob' ru kama' li ratz'um li 
almeendr, rik'in xtuxeb' ut ruutz'u'ujeb': 

35jun xtux rub'el wiib' ruq' li xna'aj kanteel, jun xtux rub'el wiib' chik ut jun xtux 
rub'el li wiib' chik ruq'. Jo'ka'in taayiib' li waqib' chi ruq' li xna'aj kanteel. 

36Eb' li xtux ut eb' li ruq' junajaqeb' ru rik'in li xna'aj kanteel naq te'yiib'amanq, 
rik'in kawil oor li q'axal chaab'il. 

37Taayiib' ajwi' wuqub' xna'aj li saqenk ut taak'eheb' sa' xb'een, re naq chiru 
taak'utunq li xsaqenkil. 

38Li xna'aj li xya'al kanteel ut li xna'aj li cha yiib'anb'ilaqeb' rik'in tz'aqal oor. 

39O'k'aal liib'r chi tz'aqal oor taa'oksimanq re xyiib'ankil li xna'aj kanteel jo'wi' 
chixjunileb' li xk'anjelob'aal. 

40K'e reetal re naq taayiib' a'an jo' chanru kik'ute'k chawu sa' li tzuul. 

Ex 26 

Li Loq'laj Muheb'aal 
(Ex 36,8-38) 

1“Taayiib' li Loq'laj Muheb'aal rik'in lajeeb' chi ninqi t'ikr kemb'ileb' rik'in 
b'aqb'il liin li jwal chaab'il, rik'in kaqinoq' ut moraad, ut rik'in kaqjorinkil noq'; ut 
taayiib' chi pikb'il wiib' kerubín chiruheb'. 

2Li xnimal li roq li junjunq chi t'ikr, a'an kach'in chik maa waqxaqib' moqoj, ut li 
xnimal li ru b'eleeb'aq k'utub'. Tento naq juntaq'eetaq li xb'isb'al chixjunileb' li 
t'ikr: 

3xchapomaqeb' rib' oob' chi t'ikr ut jo'kanaq ajwi' li oob' chik. 

4Chire li t'ikr, sa' xmaril li xb'een xb'ojolal, taak'e li tixchap wi' rib', kaqmoqin 
xb'onol; jo'kan ajwi' taab'aanu sa' xmaril li jun chik xb'ojolal. 

5Chire li xb'een t'ikr taak'e lajeeb' roxk'aal li tixchap wi' rib', ut lajeeb' roxk'aal 
chik chire li t'ikr li naraqe'k wi' li xkab' xb'ojolal: tento naq chixjunileb' te'xk'ul 
rib' chirib'ileb' rib'. 

6Taak'e lajeeb' roxk'aal chi chapleb' yiib'anb'ileb' rik'in oor, ut rik'ineb' a'in 
taab'ak'iheb' li t'ikr re naq junajaq ru li Loq'laj Muheb'aal. 

7“Taayiib' ajwi' junlaju chi ninqi t'ikr rik'in rismal chib'aat re xtz'apb'al li Loq'laj 
Muheb'aal. 

8Li xnimal li roq li junjunq chi t'ikr a'an kach'in chik maa waqxaqib' moqoj, ut li 
xnimal li ru a'an b'eleeb' k'utub'; tento naq juntaq'eetaq li xb'isb'al li junlaju chi 
ninqi t'ikr. 

9Taajunaji ru oob' chi ninqi t'ikr, ut eb' li waqib' chik taajunaji toj junpak'al; ut 
taab'as li xwaq sa' xka'yab'aal li Muheb'aal. 

10Chire li t'ikr li wank sa' xmaril li xb'een b'ojolal taak'e lajeeb' roxk'aal li tixchap 
wi' rib', ut lajeeb' roxk'aal chik chire li t'ikr wank sa' xmaril li xkab' b'ojolal. 

11Taayiib' lajeeb' roxk'aal xchapleb' rik'in q'anch'iich' ut taach'ikeb' sa'eb' li 
xk'aamal; chi jo'kan xchapomaq rib' li Muheb'aal ut junajaq xsa'. 

12Li taa'ela'anq sa' xnimal ru li Muheb'aal taakanaaq chi leplooq jun xyiijach 
chirix li Loq'laj Muheb'aal. 

13Ut li taa'ela'anq sa' xnimal roq li Muheb'aal (a'anaq ka'kab' k'utub' chi 
ka'pak'al) taakanaaq chi leplooq chi xka'pak'alil li Loq'laj Muheb'aal re xtz'apb'al. 

14“Taayiib' ajwi' xb'een li Muheb'aal rik'in xtz'uumaleb' karneer kaq xb'onoleb', 
ut sa' xb'een a'in taak'e jun chik li xb'een, yiib'anb'ilaq rik'in chaab'il tz'uum. 

15“Taayiib' ajwi' eb' li tz'alamche' rik'in akasya re li Loq'laj Muheb'aal, ut 
taaxaqab'eb'. 

16Oxib'aq moqoj li xnimal li roq li junjunq chi tz'alamche' ut oxib'aq k'utub' li 
xnimal li ru. 

17Te'wanq ajwi' ka'kab' xhopolal li junjunq chi tz'alamche' li te'xk'ul wi' rib'. 
Jo'kan ajwi' taab'aanu re chixjunileb' li xtz'alamche' li Loq'laj Muheb'aal. 

18Taak'e junmayaq li tz'alamche' sa' rokeb'l li iq', sa' xjayal Nejeb. 

19Taayiib' ka'k'aal xna'ajeb' li roq li tz'alamche' rik'in plaat, ka'kab' xna'ajeb' li 
junjunq chi tz'alamche' re li wiib' xhopolal. 

20“Taak'e junmayaq chik chi tz'alamche' re li xjunpak'alil li Loq'laj Muheb'aal, li 
wank sa' xjayal releb'l li iq': 

21che'wanq ka'k'aal xna'ajeb' li roq li tz'alamche' yiib'anb'ilaqeb' rik'in plaat: 
ka'kab' xna'ajeb' li junjunq chi tz'alamche'. 

22Taayiib' ajwi' waqib'aq tz'alamche' ut taak'eheb' chirix li Loq'laj Muheb'aal, sa' 
rokeb'l li saq'e, 

23ut wiib'aq chik reheb' li xxuk li Loq'laj Muheb'aal, toj chirix, 

24chapchooqeb' chirib'ileb' rib' chalen taq'a toj taqe'q, toj sa' li xb'een argoya. 
Jo'kan taa'uxmanq rik'in li wiib' chi tz'alamche' li taak'eemanq sa' xkab'ichaleb' li 
xuk. 

25Waqxaqib' b'i' li tz'alamche' li taak'eemanq rik'in waqlaju xna'ajeb' li roq: 
ka'kab' xna'ajeb' li roq li junjunq chi tz'alamche'. 

26“Taayiib' ajwi' oob' chi che' rik'in akasya, ut te'q'e'eb'aaq chiruheb' li 
tz'alamche' chi xk'atq li Loq'laj Muheb'aal; 

27taayiib' oob' chik reheb' li tz'alamche' li wankeb' junpak'al ut oob' chik reheb' li 
tz'alamche' li te'ok chirix li Loq'laj Muheb'aal, sa' rokeb'l li saq'e. 

28Li che' li taak'eemanq chi q'eq'o sa' xyi li Loq'laj Muheb'aal, taanume'q sa' 
xyiitoq xteram li tz'alamche', taa'elq chi nim ut taawulaq chi tz'e. 

29Taaletziheb' rix li tz'alamche' rik'in oor ut taayiib' x'argoyil rik'in oor li 
te'nume'q wi' li che' chi q'eq'o. Taaletzi ajwi' rix eb' li che' a'in li te'q'e'eb'aaq. 

30Taaxaqab' li Loq'laj Muheb'aal jo' chanru kik'ute'k chawu sa' li tzuul. 

31“Taayiib' jun li t'ikr rik'in kaqinoq' ut moraad, rik'in kaqjorinkil noq' ut b'aqb'il 
liin li jwal chaab'il; ut taayiib' chi pikb'il wiib' kerubín li te'wanq chiru. 

32Taat'uyub' a'an chiru kaahib' chi oqech yiib'anb'ilaqeb' rik'in akasya, che'wanq 
xchapleb' oor ut kaahib' xna'ajeb' li oqech; taaletziheb' rix rik'in plaat. 

33Taat'uyub' li t'ikr rub'el li chapleb' ut aran, chi xjunpak'alil li t'ikr, taak'am li 
xLoq'laj Kaaxil li Sumwank: li t'ikr a'an taak'anjelaq cheru re naq jalan jalanq 
xna'aj li Sant ut li q'axal Sant. 

34Taak'e li xtz'apb'al li xLoq'laj Kaaxil li Sumwank sa' xb'een a'an, sa' li na'ajej 
q'axal Sant xk'ab'a'. 

35Chiru li t'ikr taak'e li meex, ut chiru li meex li xna'aj kanteel, sa' li Loq'laj 
Muheb'aal, sa' xjayal rokeb'l iq'; ab'an li meex taak'e sa' xjayal releb'l iq'. 

36“Taayiib' ajwi' chi pikb'il jun li t'ikr rik'in kaqinoq' jo'wi' moraad, rik'in 
kaqjorinkil noq' ut b'aqb'il liin li jwal chaab'il cho'q re rokeb'aal li Muheb'aal. 

37Taayiib' oob'aq li oqech rik'in akasya ut taaletziheb' rix rik'in oor, 
yiib'anb'ilaqeb' ajwi' rik'in oor li xchapleb'; ut chirix chik a'an taayiib' oob' 
xna'ajeb' li oqech rik'in q'anch'iich'. 

Ex 27 

Li artal reheb' li k'atb'il mayej 
(Ex 38,1-7) 

1“Taayiib' li artal rik'in akasya, lajeeb' k'utub' xnimal li roq ut lajeeb' k'utub' 
xnimal li ru; kaaxukuutaq li xq'e'am ut wan xwaq k'utub' li xteram. 

2Sa' li xkaaxukuutil li artal taak'e kaahib' chi xukub' li te'elq chi xk'atq, junajaqeb' 
ru rik'in a'an, ut taaletziheb' rix rik'in q'anch'iich'. 

3Taayiib' xna'aj li cha; taayiib' ajwi' eb' li xokleb', li k'uuleb'aal kik', li chapleb' ut 
xna'aj ru xam: chixjunileb' li k'anjelob'aal a'in taayiib' rik'in q'anch'iich'. 

4Taayiib' ajwi' rik'in q'anch'iich' jun reex cho'q re li artal hopoxaq ru, ut sa' 
xkaahichal li xxuk taak'e kaahib'aq argoya yiib'anb'ilaqeb' rik'in q'anch'iich'. 

5Taak'e a'an rub'el xsahob' ru li artal, toj taq'a, re naq taawulaq toj sa' xyiitoq li 
artal. 

6Taayiib' ajwi' rik'in akasya wiib'aq che' re xpaqonkil li artal, ut taaletziheb' rix 
rik'in q'anch'iich'; 

7taach'ikeb' li che' a'in sa'eb' li argoya li wankeb' chi xka'pak'alil li artal re 
xpaqonkil; 

8ut hophooq xsa' taayiib' li artal, rik'in tz'alamche'. Kama' xk'ute'k chawu sa' li 
tzuul, jo'kan naq taab'aanu. 

Li neb'aal 
(Ex 38,9-20) 

9“Taayiib' ajwi' xneb'aal li Loq'laj Muheb'aal. Sa' xjayal Nejeb, sa' rokeb'l li iq', 
taawanq xt'ilkem li neb'aal yiib'anb'ilaq rik'in b'aqb'il liin li jwal chaab'il, kach'in 
chik maa waqxaqib' xka'k'aal moqoj xnimal li roq. 

10Li xjunmay chi roqechal te'hilanq sa' xb'een junmay chi xna'ajeb' te'ok wi', 
yiib'anb'ilaqeb' rik'in q'anch'iich'; eb' li xchapleb' ut eb' li xt'uyleb' 
yiib'anb'ilaqeb' rik'in plaat. 

11Sa' xjayal releb'l iq' taawanq ajwi' t'ilkem, kach'in chik maa waqxaqib' xka'k'aal 
moqoj xnimal li roq. Chiwanq xjunmayaq roqechal li te'hilanq sa' xb'een junmay 
chi xna'ajeb', yiib'anb'ilaqeb' rik'in q'anch'iich'; eb' li xchapleb' li oqech ut eb' li 
xt'uyleb' yiib'anb'ilaqeb' rik'in plaat. 

12Sa' li xq'e'am li neb'aal, sa' xjayal rokeb'l li saq'e, taawanq t'ilkem kach'in chik 
maa kaalaju moqoj xnimal li roq; taawanq lajeeb'aq roqechal ut lajeeb'aq li 
xna'ajeb' te'ok wi'. 

13Li xnimal ru li neb'aal sa' xjayal releb'l saq'e, kach'in chik maa kaalajuhaq 
moqoj. 

14Taak'e numenaq kaahib' moqoj chi t'ilkem chi nim; jo'kan ajwi' taak'e oxib'aq 
roqechal ut oxib'aq xna'ajeb' te'ok wi'. 

15Sa' li junpak'al chik taak'e ajwi' li t'ilkem, numenaq kaahib' moqoj xnimal li roq, 
ut oxib'aq roqechal ut oxib'aq xna'ajeb' te'ok wi'. 

16Li rokeb'aal li neb'aal taawanq xt'ikrul wan xwaq moqoj xnimal li roq, pik'b'ilaq 
rik'in kaqinoq' ut moraad, rik'in kaqjorinkil noq' ut b'aqb'il liin li jwal chaab'il; 
taawanq kaahib'aq roqechal ut kaahib'aq xna'ajeb' te'ok wi'. 

17Chixjunileb' li oqech li te'wanq chi xsutam li neb'aal, te'wanq xt'uyleb' 
yiib'anb'ileb' rik'in plaat. Eb' li xchapleb' yiib'anb'ilaqeb' rik'in plaat, ut eb' li 
xna'ajeb' te'ok wi' yiib'anb'ilaqeb' rik'in q'anch'iich'. 

18Kach'in chik maa waqxaqib' xka'k'aal moqoj li xnimal roq li neb'aal, kach'in 
chik maa kaalaju moqoj li xnimal li ru ut lajeeb'aq k'utub' xteram; yiib'anb'ilaqeb' 
li xt'ikrul rik'in b'aqb'il liin li jwal chaab'il, ut rik'in q'anch'iich' li junjunq chi 
na'ajej te'ok wi' li oqech. 

19Chixjunil li k'a'aq re ru li taak'anjelaq sa' li Loq'laj Muheb'aal yiib'anb'ilaq rik'in 
q'anch'iich'; jo'kanaq ajwi' chixjunileb' li xch'iich'ul li te'lapeeq sa' ch'och' ut li 
xsutb'al li neb'aal. 

Li aseeyt 
(Lv 24,1-4) 

20“Ye reheb' laj Israel naq te'xk'am chaq aawe tz'aqal aseeyt re oliiw, re naq 
junelik lochlooq xxamlel li saqenk. 

21Laj Aharón rochb'eeneb' li ralal te'iloq re chiru li Qaawa', sa' xMuheb'aal li 
ch'utam, junpak'al li t'ilkem li wank chi xk'atq li xLoq'laj Kaaxil li Sumwank, 
chalen ewu toj eq'la. A'in jun chaq'rab' xaqxooq xwankil chi junelik cho'q reheb' li 
ralal xk'ajol laj Israel. 

Ex 28 

Li raq'eb' laj tij 
(Ex 39,1-31) 

1“Sa' xyanqeb' laj Israel xinsik' ru laj Aharón laawas ut eb' li ralal, re te'k'anjelaq 
chiwu cho'q aj tij. A'aneb' laj Nadab, laj Abihú, laj Elehasar ut laj Itamar, ralaleb' 
laj Aharón. Chapatz' b'i' reheb' naq te'nach'oq aawik'in. 

2Taayiib' chi chaab'il li raq' laj Aharón laawas, re naq chik'utunq li xloq'al ut li 
xwankilal. 

3Taawaatina chixjunileb' laj k'anjel li xink'eheb' xna'leb': a'aneb' te'yiib'anq re li 
raq'eb' laj Aharón re naq q'axtesinb'ilaq we cho'q aj tij. 

4A'aneb' a'in li raq' li te'xyiib': jun b'ools li wanq chire xch'ool, pektoral xk'ab'a', 
jun efod, jun jut-aq' pik'b'ilaq ru, jun chik li aq' li taak'eemanq sa' xb'een, jun 
punit ut jun xk'aamal xsa'. Te'xyiib' b'i' chi chaab'il eb' li raq' laj Aharón laawas 
jo'wi' li raq'eb' li ralal xk'ajol, re naq te'k'anjelaq chiwu cho'q aj tij. 

5Te'xchap oor, kaqinoq' ut moraad, kaqjorinkil noq' ut chaab'il liin re xyiib'ankil 
chixjunil a'an. 

Li efod 

6“Yiib'anb'ilaq chi chaab'il li efod rik'in oor, kaqinoq' ut moraad, rik'in kaqjorinkil 
noq' ut b'aqb'il liin li jwal chaab'il. 

7Taawanq wiib' kok' perel sa' xb'een tel xchapomaq wi' rib'. 

8Juntaq'eetaq kama' li efod li xyiib'ankil li k'aam najit'e'k wi' li efod, junelikaq ru 
chixjunil: rik'in oor, kaqinoq' ut moraad, kaqjorinkil noq' ut b'aqb'il liin li jwal 
chaab'il. 

9“Taachap wiib'aq chi pek ónice xk'ab'a', ut sa' xb'eeneb' taatz'iib'a xk'ab'a'eb' li 
ralal xk'ajol laj Israel: 

10waqib' k'ab'a'ej sa' xb'een jun pek ut li waqib' chik sa' xb'een li xkab', a' yaal ani 
kiyo'laak xb'enwa. 

11Kama' naq natuqub'aak ru li pek ut nalet'exiik li kaaxt, jo'kan naq taak'e chi 
tz'iib'aak li xk'ab'a'eb' li ralal laj Israel sa' xb'een xkab'ichaleb' li pek a'in, 
che'wanq xsahob' ru yiib'anb'ilaqeb' rik'in oor. 

12Chirix chik a'an taak'e xkab'ichaleb' li pek sa' xb'een xteleb' li efod, re 
inpatz'b'al xb'aaneb' li ralal xk'ajol laj Israel; chi jo'kan laj Aharón tixk'am 
xk'ab'a'eb' sa' xb'een xkab'ichaleb' li xtel, re xpatz'b'aleb' chiwu laa'in li Qaawa'. 

13Taayiib' xsahob' ru 

14ut wiib'aq kok' kareen rik'in tz'aqal oor, tz'ulb'ilaqeb' kama'eb' li k'aam, ut 
taaletzeb' li tz'ulb'il kok' kareen rik'in li xsahob' ru. 

Li pektoral 

15“Taayiib' ajwi' chi chaab'il li pektoral re li q'ehink, pik'b'ilaq ru jo' li efod, 
yiib'anb'ilaq rik'in oor, kaqinoq' ut moraad, kaqjorinkil noq' ut b'aqb'il liin li jwal 
chaab'il; 

16ka'tahaq ut kaaxukuutaq, jun k'utub' xnimal li roq ut jun k'utub' xnimal li ru. 

17Taab'ut' xsa' rik'in kaahib'aq tzol chi kok' pek: sa' li xb'een tzol taawanq jun 
sardio, jun topacio ut jun esmeralda; 

18sa' li xkab' tzol taawanq jun rubí, jun safiro ut jun diamante; 

19sa' li rox tzol taawanq jun ópalo, jun ágata ut jun amatista, 

20ut sa' li xka taawanq jun krisólito, jun ónice ut jun jaspe: chixjunileb' li pek a'in 
letzb'ilaqeb' rik'in oor. 

21Kab'lajuhaqeb' li pek a'in kama' li xk'ab'a'eb' li ralal xk'ajol laj Israel: sa' xb'een 
li junjunq tz'iib'anb'ilaq kama' rik'in kaaxt li xk'ab'a' junaq xteepal aj Israel. 

22“Cho'q re li pektoral taayiib'eb' kok' kareen rik'in tz'aqal oor, tz'ulb'ilaqeb' 
kama'eb' li k'aam. 

23Taayiib' ajwi' rik'in oor wiib'aq x'argoyil li pektoral ut taaletz sa' xkab'ichaleb' 
li xxuk. 

24Taach'ikeb' xkab'ichaleb' li kok' kareen oor sa'eb' li wiib' chi argoya, sa' 
xkab'ichaleb' li xxuk li pektoral, 

25ut taaletz ajwi' xkab'ichaleb' li kok' kareen rik'in li wiib' xsahob' ru, re naq 
te'xchap rib' chi uub'ej rik'in li wank sa' xb'een xtel li efod. 

26Taayiib' wiib' chik argoya rik'in oor li taak'eheb' sa' xkab'ichaleb' li xxuk li 
pektoral, sa' xmaril chisa', sa' xjayal li efod. 

27Taayiib' wiib' chik argoya rik'in oor ut taaletzeb' sa' xb'een xtel li efod, taq'a, chi 
uub'ej, nach' rik'in li xtiqb'al, sa' xb'een li xk'aamal li efod. 

28Te'b'ak'manq x'argoyil li pektoral chiru x'argoyil li efod rik'in jun k'aam 
kaqmoqin xb'onol, re naq li pektoral taakanaaq sa' xb'een xk'aamal li efod ut 
ink'a' taa'elq chiru. 

29Chi jo'kan laj Aharón tixk'am chire xch'ool li xk'ab'a'eb' li ralal xk'ajol laj Israel, 
chiru li pektoral re li q'ehink, rajlal naq taa'ok sa' li Loq'laj Na'ajej, re 
xpatz'b'aleb' junelik chiru li Qaawa'. 

30Ut sa' li pektoral re li q'ehink taak'e li Urim ut li Tumin, re naq wanqeb' chire 
xch'ool laj Aharón naq tox'okaq chiru li Qaawa'. Chi jo'kan laj Aharón junelik 
tixk'am chire xch'ool, chiru li Qaawa', li k'anjelob'aal re li q'ehink chirixeb' li ralal 
xk'ajol laj Israel. 

Li t'ikr li nak'eemank sa' xb'een li efod 

31“Taakem li t'ikr nak'eemank sa' xb'een li efod rik'in púrpura moraad xb'onol. 

32Teetooq sa' xyi re xkujb'al li jolomej, chiwanq xta chire li xtehelal, kemb'ilaq chi 
kaw re naq ink'a' taapeje'q. 

33Ut sa' chixjunil li xb'asb'al re, taq'a, taak'eheb' granaad yiib'anb'ilaqeb' rik'in 
kaqinoq' ut moraad, kaqjorinkil noq' ut b'aqb'il liin li jwal chaab'il; ut chire, sa' 
xyanqeb' a'an, taak'e ajwi' kok' kanpaan yiib'anb'ilaqeb' rik'in oor: 

34jun ch'ina kanpaan ut jun granaad, jun chik ch'ina kanpaan ut jun granaad; 
jo'kan taab'aanu sa' chixjunil li re li t'ikr taq'a. 

35Tento naq laj Aharón tixk'am li t'ikr a'in naq taak'anjelaq chiwu: jo'kan naq 
taa'ab'imanq xyaab' natzintzotk rajlal naq taa'ok sa' li Loq'laj Na'ajej, chiru li 
Qaawa', jo' ajwi' naq taa'elq chaq; ut chi jo'kan ink'a' taakamq. 

Li ch'ina perel oor 

36“Taayiib' ajwi' jun ch'ina perel rik'in tz'aqal oor, ut chiru a'an taatz'iib'a kama' 
naq nalet'exiik li kaaxt: «Q'axtesinb'il cho'q re li Qaawa'». 

37Chirix chik a'an taab'ak' rik'in jun k'aam kaqmoqin xb'onol re naq taawanq sa' 
xb'een li punit; chiru li punit taakanaaq. 

38Taakanaaq sa' xb'een xpeekem laj Aharón, xb'aan naq laj Aharón taa'iiqaninq 
reheb' li maak li te'xb'aanu eb' laj Israel sa' xyeechi'inkil chixjunileb' li loq'laj 
mayej. Tento naq junelik wanq sa' xb'een xpeekem, re naq eb' laj Israel te'xtaw 
usilal chiru li Qaawa'. 

39“Rik'in chaab'il liin taakem li jut-aq'. Rik'in ajwi' chaab'il liin taayiib' li punit, ut 
li xk'aamal xsa' tento naq pik'b'ilaq rik'in oor. 

Eb' li raq'eb' laj tij 

40“Taayiib' xjut-aq' eb' li ralal xk'ajol laj Aharón. Taayiib' ajwi' xk'aamal xsa'eb' ut 
xpuniteb', re naq taak'utunq li xloq'aleb' ut li xwankilaleb'. 

41“Jo'ka'in naq laa'at taatiqib' laj Aharón laawas ut eb' li ralal; taayuleb', 
taaxaqab'eb' cho'q aj tij ut taaq'axtesiheb' we. 

42Taayiib' ajwi' xweexeb' rik'in liin, re naq te'xtz'ap rib' chalen xk'aamal xsa'eb' 
toj sa' xb'een ra'eb'. 

43Tento naq laj Aharón ut eb' li ralal te'wanq xweexeb' naq te'ok sa' li xMuheb'aal 
li ch'utam malaj naq te'nach'oq rik'in li artal chi k'anjelak sa' li Loq'laj Na'ajej; chi 
jo'kan ink'a' te'paltoq ut ink'a' te'kamq. Teneb'anb'ilaq chi junajwa li chaq'rab' 
a'in sa' xb'een laj Aharón ut eb' li ralal xk'ajol. 

Ex 29 

Xxaqab'ankil laj Aharón cho'q aj tij rochb'eeneb' li ralal 
(Lv 8,1-36) 

1“Jo'ka'in taab'aanu rik'ineb' naq taaq'axtesiheb' we cho'q aj tij. Taachap jun 
ch'ina wakax ut wiib' karneer chi maak'a' reek'eb'. 

2Taachap wa ut k'uluj ink'a' yuub'il: wanq li yoq'b'ilaq rik'in aseeyt ut wanq 
yulb'ilaq sa' aseeyt. Taayiib' a'an rik'in xchaab'il k'ajil li triiw, 

3taak'eheb' sa' jun ch'ina chakach ut tulayeechi'iheb' sa' li ch'ina chakach 
rochb'een li ch'ina wakax ut chi xkab'ichaleb' li karneer. 

4Chaye re laj Aharón ut eb' li ralal naq te'nach'oq rik'in rokeb'aal li xMuheb'aal li 
ch'utam b'arwi' taawatisiheb' rik'in ha'. 

5Taachap raq'eb' ut taatiqib' laj Aharón rik'in li jut-aq', li efod, li t'ikr wank sa' 
xb'een li efod ut li pektoral li taajit' chiru xk'aamal li efod. 

6Taak'e li xlanb'al xjolom, ut sa' xb'een a'an taak'e li loq'laj perpookil eetalil. 

7Toja' naq taachap li aseeyt re osob'tesink, taahoy sa' xb'een xjolom ut taayul. 

8Chataqlaheb' ajwi' chi nach'ok eb' li ralal laj Aharón ut taatiqib'eb' rik'in jut-aq'; 

9taab'ak' chi kaw li xk'aamal xsa'eb' laj Aharón ut eb' li ralal, ut taak'e xlanb'al 
xjolomeb'. Rehaqeb' a'an li k'anjelak cho'q aj tij: a'an xchaq'rab' li Qaawa' chi 
junelik. Jo'ka'in naq taaxaqab'eb' xwankil laj Aharón ut eb' li ralal xk'ajol. 

10“Chirix chik a'an toxaak'am li saaj wakax chiru xMuheb'aal li ch'utam, ut laj 
Aharón rochb'eeneb' li ralal xk'ajol te'xk'e li ruq'eb' sa' xb'een xjolom li saaj 
wakax. 

11Taakamsi li saaj wakax chiru li Qaawa', sa' rokeb'aal li xMuheb'aal li ch'utam. 

12Taaxok xkik'el, taayuleb' li xxuk li artal rik'in ru'uj aawuq' ut taahoy chixjunil li 
kik' chi roq li artal. 

13Taawisi chixjunil li xeeb' li wank chirix li k'amk'ot, li nawank chi xk'atq li 
saaseb', jo' ajwi' xkab'ichaleb' li xkenq' ut li xeeb' li nawank chirixeb', re naq 
taak'ate'q sa' li artal. 

14Ab'an toj junpak'al leena'aj teek'at xtib'el li ch'ina wakax rochb'een li xtz'uumal 
ut li xk'ot: a'an mayej re xtojb'al rix chixjunil li maak. 

15“Moqon chik taachap jun reheb' li karneer, ut laj Aharón rochb'eeneb' li ralal 
xk'ajol te'xk'e li ruq'eb' sa' xb'een xjolom li karneer. 

16Naq akaq xakamsi li karneer, taarachrachi chi kik' chixjunil xsutam li artal. 

17Toja' naq taaseti xtib'el li karneer, taach'aj li xk'amk'ot ut eb' li ra', taak'eheb' 
sa' xb'een li xkomon ut sa' xb'een li xjolom, 

18ut taak'at chixjunil li karneer sa' li artal. A'an k'atb'il mayej cho'q re li Qaawa', 
sununkil b'ook, k'atb'il tzekemq cho'q re li Qaawa'. 

19“Taachap ajwi' li xkab' karneer, ut laj Aharón rochb'eeneb' li ralal te'xk'e li 
ruq'eb' sa' xb'een xjolom li karneer. 

20Naq akaq xakamsi, taaxok xkik'el ut rik'in a'an taayul chi rub'el xxik laj Aharón 
li wank sa' xnim; jo'kan ajwi' taab'aanu reheb' li ralal xk'ajol. Taayuleb' ajwi' li 
xna' li ru'uj ruq' ut li xna' ru'uj roq li wankeb' sa' xnimeb', ut taarachrachi chi kik' 
chixjunil xsutam li artal. 

21Chirix chik a'an taaxok b'ayaq li kik' li wank sa' xb'een li artal jo' ajwi' aseeyt re 
yuluk, ut taarachrachi sa' xb'een laj Aharón ut sa' xb'een li raq', rochb'eeneb' li 
ralal xk'ajol ut li raq'eb'. Chi jo'kan q'axtesinb'ilaq we li ralal ut li raq'eb'. 

22“Toja' naq taachap xxeeb'ul li karneer a'in: li xye, li xeeb' li wank chirix li 
xk'amk'ot, li wank chi xk'atq li xsaaseb', xkab'ichaleb' li xkenq' ut li xeeb' li wank 
chirixeb', jo' ajwi' li ra' li wank sa' xnim, xb'aan naq a'an mayejanb'il karneer sa' 
xk'ab'a' li rokikeb' cho'q aj tij. 

23Sa' li ch'ina chakach wan wi' li wa ink'a' yuub'il yeechi'inb'il re li Qaawa', 
taachap jun wa, jun k'uluj wank x'aseeyt ut jun chik yal yulb'il sa' aseeyt. 

24Taak'e chixjunil a'in sa' ruq' laj Aharón ut eb' li ralal xk'ajol, re naq taaninq'ehi 
chiru li Qaawa' li xq'axtesinkil li mayej a'in. 

25Moqon taaxok sa' ruq'eb' ut taak'at sa' li artal, sa' xb'een li k'atb'il mayej, jo' 
sununkil b'ook chiru li Qaawa': a'an k'atb'il tzekemq sa' xk'ab'a' li Qaawa'. 

26“Taachap ajwi' li re xmaqab' li karneer ut chaninq'ehi li xxaqab'ankil laj Aharón 
cho'q aj tij, ut taaweek'asi jo' eek'asinb'il mayej chiru li Qaawa': a'an taakanaaq 
cho'q aawe. 

27Chi jo'kan taasantob'resi li re xch'ool li eek'asinb'il mayej, jo'wi' li ra' li xul li 
xq'axtesiik: naraj naxye, li k'aru x'eek'asiik ut xq'axtesiik naq xmayejaak li 
karneer re xxaqab'ankil laj Aharón ut eb' li ralal cho'q aj tij. 

28Ut a'an tkanaaq cho'q re laj Aharón ut reheb' li ralal: xsihom eb' laj Israel, 
xb'aan naq q'axtesinb'il mayej; q'axtesinb'il xb'aaneb' laj Israel naq yooqeb' chi 
yeechi'ink mayej, q'axtesinb'il mayej cho'q re li Qaawa'. A'an jun xchaq'rab' li 
Qaawa' teneb'anb'il sa' xb'eeneb' laj Israel chi junelik. 

29“Eb' li xloq'laj aq' laj Aharón te'kanaaq chaq moqon reheb' li ralal: eb' a'in 
te'xtiqib' rib' rik'in a'an, ut chi jo'kan te'yule'q ut te'xk'ul li xk'anjeleb'. 

30Chiru wuqub' kutan li ralal laj Aharón li taa'ok sa' xna'aj cho'q aj tij, naq taa'ok 
sa' li xMuheb'aal li ch'utam re k'anjelak sa' li Loq'laj Na'ajej, taaraq'u a'an. 

31“Chirix chik a'an taachap li karneer kamsinb'il re xxaqab'ankil laj Aharón cho'q 
aj tij, ut taachiq xtib'el sa' jun li loq'laj na'ajej. 

32Sa' rokeb'aal li xMuheb'aal li ch'utam laj Aharón ut eb' li ralal xk'ajol te'xtzeka 
xtib'el li karneer ut li wa li wank sa' li ch'ina chakach. 

33Te'xtzeka li k'aru xk'anjelak re xtz'aamankil xkuyb'aleb' li xmaak, naq 
xe'xaqab'aak cho'q aj tij ut xe'q'axtesiik re li Qaawa'; ab'an maajun chik truuq 
tixtzeka a'an, xb'aan naq loq'laj mayej. 

34Ut wi sa' li kutan jun chik taa'ela'anq li tib' malaj li wa li xk'eemank sa' rokikeb' 
cho'q aj tij, taak'at li rela'; ink'a' taatzekamanq xb'aan naq a'an loq'. 

35“B'aanu b'i' re laj Aharón ut reheb' li ralal li xatinchaq'rab'i chi xb'aanunkil. 
Chiru wuqub' kutan b'aanu li k'anjel a'in re xxaqab'ankileb' cho'q aj tij. 

Xsantob'resinkil li artal 

36“Rajlal kutan taamayeja jun ch'ina wakax re xtojb'aleb' rix li maak; 
taach'ajob'resi li artal rik'in xpatz'b'al xkuyb'aleb' li maak ut taayul re 
xsantob'resinkil. 

37Chiru wuqub' kutan tatmayejaq chi kama'an sa' xb'een li artal ut taasantob'resi; 
chi jo'kan li artal taakanaaq chi q'axal loq': chixjunil li taach'e'oq re li artal, 
santob'resinb'ilaq chik a'an. 

Li k'atb'il mayej li taak'eemanq rajlal kutan 
(Nm 28,1-8) 

38“A'an a'in li taamayeja sa' xb'een li artal rajlal kutan, chi junelik: ka'kab' kok' 
karneer, jun chihab' xyo'lajikeb'. 

39Taamayeja jun ch'ina karneer eq'la ut li jun chik ewu. 

40Rochb'een li xb'een ch'ina karneer taayeechi'i ajwi' numenaq kaahib' liib'r li 
chaab'il xk'aj li triiw, yoq'b'ilaq rik'in kaahib' sek' chi chaab'il aseeyt; jo'kan ajwi' 
taayeechi'i jun litro li b'iin. 

41Ut li jun chik ch'ina karneer taamayeja ewu; taamayeja a'an rochb'een 
xtz'aqob', kama' xab'aanu eq'la, jo'q sununkil b'ook, k'atb'il tzekemq sa' xk'ab'a' li 
Qaawa', 

42k'atb'il mayej yeechi'inb'ilaq junelik chiru li Qaawa', sa' rokeb'aal li xMuheb'aal 
li ch'utam b'arwi' tinwanq aawik'in re aawaatinankil. 

43Aran tinwanq laa'in rik'ineb' laj Israel, ut li na'ajej a'an santob'resinb'ilaq 
xb'aan linloq'al. 

44Tinsantob'resi li xMuheb'aal li ch'utam ut li artal, ut tinsantob'resi ajwi' laj 
Aharón ut eb' li ralal re naq te'k'anjelaq chiwu cho'q aj tij. 

45Tinhilanq sa' xyanqeb' laj Israel ut laa'inaq li xYoseb'. 

46Ut eb' a'an te'xnaw naq laa'in li Qaawa' li xYoseb', li xe'wisi chaq sa' li tenamit 
Ejiipt re naq tinhilanq sa' xyanqeb': laa'in li Qaawa', li xYoseb'. 

Ex 30 

Li artal li taak'atmanq wi' li ensens 
(Ex 37,25-28) 

1“Taayiib' ajwi' jun li artal taak'atmanq wi' li ensens. Taayiib' rik'in akasya: 

2kaaxukuutaq, wiib' k'utub' li xnimal li roq ut jo'kan ajwi' li xnimal li ru, 
kaahib'aq k'utub' li xteram. Junajaq ru li artal rik'ineb' li xxukub' naq taayiib'. 

3Taaletzi rix rik'in tz'aqal oor, jo' li xb'een jo' ajwi' li xk'atq ut eb' li xxukub'. 
Taak'e chi xsutam jun xsahob' ru yiib'anb'il rik'in oor 

4ut chi xk'atq, rub'el li xsahob' ru, taayiib' wiib'aq x'argoya. Taak'eheb' chi 
xka'pak'alil, re naq taach'ikeb' aran li che' re xpaqonkil. 

5Taayiib' eb' li che' a'in rik'in akasya ut taaletziheb' rix rik'in oor. 

6Taak'e li artal chiru li t'ikr li naxmuq li xLoq'laj Kaaxil li Sumwank, chiru li 
xtz'apb'al xb'een li reetalil li Sumwank b'arwi' tinwanq aawik'in. 

7Aran laj Aharón tixk'at li sununkil ensens; tixk'at a'an wulaj wulaj eq'la, naq 
tixyiib'eb' li saqenk, 

8ut tixk'at ajwi' naq tixk'e xya'al eb' li saqenk ewu. 

9Meeyeechi'i jalan chik ensens sa' xb'een li artal a'an, chi moko k'atb'il xul malaj 
mayej, chi moko taahoy k'a'aq chi uk'a'il. 

10Jun sut chiru li chihab' laj Aharón tixtz'aama xkuyb'aleb' xmaak li tenamit, sa' 
xb'eeneb' li xxuk li artal a'in; rik'in xkik'el li mayejanb'il xul tixtz'aama aran 
xkuyb'aleb' li xmaak li tenamit jun sut chiru li chihab': jo'kan taa'uxmanq chi 
junelik. Q'axal q'axtesinb'ilaq re li Qaawa' li artal a'in”. 

Li toj re li xmuheb'aal li ch'utam 

11Li Qaawa' kiraatina laj Moisés ut kixye re: 

12“Naq taawajlaheb' laj Israel re xnawb'al jo'k'ihaleb', tento naq li junjunq tixtoj 
re li Qaawa' li xkolb'al rix li xyu'am, naq taak'ehe'q sa' ajl, re naq maak'a'aq 
rahilal sa' xb'eeneb' sa' li rajlankileb'. 

13A'an a'in li tento tixk'e li junjunq li wank sa' ajl: waqib' oons chi plaat (jo' 
neke'b'isok sa' li Loq'laj Na'ajej, naraj naxye junmay chi ób'olo li junjunq chi 
tumin); waqib' oons chi plaat li tento taak'eemanq re li Qaawa'. 

14Chixjunileb' li wankeb' sa' ajl, naraj naxye eb' li ak xe'xket junmay chihab', tento 
te'xk'e li toj re li Qaawa'. 

15Eb' li b'ihom ink'a' te'xk'e numenaq waqib' oons chi plaat, ut eb' li neb'a' tento 
ajwi' te'xk'e tz'aqal li ak xaqab'anb'il, naq te'xtoj re li Qaawa' li xkolb'aleb' rix li 
xyu'am. 

16Taaxok li tumin k'eeb'il re xkolb'al rix xyu'ameb' laj Israel, ut taaq'axtesi cho'q 
re li k'anjel taa'uxmanq sa' xMuheb'aal li ch'utam; ut a'anaq xpatz'b'aleb' laj 
Israel xb'aan li Qaawa' re naq te'xkol rix li xyu'ameb'”. 

Li loq'laj pila 
(Ex 38,8) 

17Li Qaawa' kiraatina laj Moisés ut kixye re: 

18“Taayiib' rik'in q'anch'iich' jun li pila, chiwanq li roq yiib'anb'ilaq ajwi' rik'in 
q'anch'iich':a'an taak'anjelaq re li ch'ajok. Taak'e xna'aj sa' xyanq li xMuheb'aal li 
ch'utam rik'in li artal, ut taak'e ha' chisa' 

19li te'xch'aj wi' eb' li roq ruq' laj Aharón rochb'eeneb' li ralal xk'ajol. 

20Naq okaqeb' re sa' xMuheb'aal li ch'utam, tento te'ch'ajoq rik'in ha', re naq 
ink'a' te'kamq. Jo'kanaq ajwi' naq te'jiloq chi xk'atq li artal chi k'anjelak, re k'atok 
mayej chiru li Qaawa'. 

21Tento te'xch'aj eb' li roq ruq', re naq ink'a' te'kamq. Teneb'anb'ilaq li chaq'rab' 
a'in chi junajwa sa' xb'eeneb', sa' xb'een laj Aharón ut eb' li ralal xk'ajol, junq'e 
junq'e kutan”. 

Li aseeyt re li yuluk 
(Ex 37,29) 

22Li Qaawa' kiraatina laj Moisés ut kixye re: 

23“Taasik' sununkil b'an: waqlaju liib'r chi tz'aqal miir, waqib' liib'r chi kaneel, 
waqib' liib'r chi sununkil utz'aal, 

24waqlaju liib'r chi kasya (jo' neke'b'isok sa' li Loq'laj Na'ajej) ut numenaq oxib' 
liib'r chi aseeyt. 

25Rik'ineb' a'an taayiib' li aseeyt re li loq'laj yuluk, sununkil b'an jo' tz'aqal 
naxb'aanu laj yiib'ahom re; ut a'anaq li aseeyt re li loq'laj yuluk. 

26Rik'in a'an taayul li xMuheb'aal li ch'utam ut li xLoq'laj Kaaxil li Sumwank, 

27li meex rochb'een chixjunileb' li xk'anjelob'aal, li xna'aj kanteel rochb'een 
chixjunileb' li xk'anjelob'aal, li artal re li ensens, 

28li artal re li k'atb'il mayej rochb'een chixjunileb' li xk'anjelob'aal ut li pila 
rochb'een li roq. 

29Chi jo'kan taaq'axtesi we re naq santob'resinb'ilaqeb'; ut chixjunileb' li 
te'ch'e'oq re, santob'resinb'ilaqeb' ajwi' a'an. 

30“Taayul ajwi' laj Aharón rochb'eeneb' li ralal ut taaq'axtesiheb' we chi k'anjelak 
cho'q aj tij chiwu. 

31Taawaatinaheb' laj Israel ut taaye reheb': «A'an a'in li aseeyt li taak'anjelaq 
eere re li loq'laj yuluk junq'e junq'e kutan. 

32Ink'a' naru xhoyb'al sa' xb'een junaq chik winq chi moko teeyiib' junaq chik 
aseeyt kama'aq ta a'in, xb'aan naq a'an loq' ut tento naq teek'e xloq'al. 

33Chixjunileb' li te'yiib'anq re junaq chik aseeyt kama' a'in, malaj te'xhoy sa' 
xb'een junaq winq maawa'aq aj tij, isinb'ilaq chi junajwa sa' lintenamit»”. 

Li loq'laj ensens 
(Ex 37,29) 

34Kixye li Qaawa' re laj Moisés: “Taasik' li sununkil b'an: estakte, ónice, gálbano 
ut tz'aqal ensens; juntaq'eet rik'in li junjunq taak'e. 

35Rik'ineb' a'an taayiib' sununkil ensens, q'axal chaab'il ut loq', jo' naxb'aanu laj 
yiib'ahom re; taatz'aqob'resi a'an rik'in atz'am. 

36Taake' chi q'un q'un jun yiijachaq li taak'e chiru li reetalil li Sumwank, sa' 
xMuheb'aal li ch'utam, b'arwi' laa'in tinwanq aawik'in. Tento naq laa'ex teek'e 
xloq'al xb'aan naq a'an q'axal loq'. 

37Ut maajun chik sununkil ensens kama'aq ta a'in taayiib'; tento naq taak'e 
xloq'al xb'aan naq q'axtesinb'il re li Qaawa'. 

38Chixjunileb' li te'yiib'anq re junaq chik kama'aq ta a'an re rutz'b'al li xb'ook, 
isinb'ilaqeb' chi junajwa sa' lintenamit”. 

Ex 31 

Eb' laj yiib'ahom re li Loq'laj Na'ajej 
(Ex 35,30; 36,1) 

1Li Qaawa' kiraatina laj Moisés ut kixye re: 

2“K'e reetal. Sa' xyanqeb' li ralal xk'ajol laj Judá laa'in xinsik' ru laj Besalel, ralal 
laj Urí, ralal laj Jur, 

3ut xinnujob'resi rik'in xmusiq' li Yos: xink'e xna'leb' ut xseeb'al xch'ool. 
Ch'olch'o chiru chixjunileb' li k'anjel, 

4re xk'oxlankil ut xb'aanunkil k'anjel rik'in oor, plaat ut q'anch'iich', 

5re xtuqub'ankil ru li tertookil pek, re xpech'b'al li che' ut xb'aanunkil yalaq k'a' 
chi k'anjelil. 

6K'e reetal, laa'in xink'e laj Oholiab cho'q aj tenq' re, a' li ralal laj Ajisamak, 
xkomoneb' li ralal xk'ajol laj Dan. Xink'e ajwi' xseeb'aleb' xch'ool chixjunileb' laj 
k'anjel re te'xb'aanu chixjunil li xatintaqla wi': 

7a' li xMuheb'aal li ch'utam, li xLoq'laj Kaaxil li Sumwank, li xtz'apb'al xb'een ut 
chixjunileb' li xk'anjelob'aal li Muheb'aal; 

8li meex rochb'eeneb' li xk'anjelob'aal, li xna'aj kanteel rochb'eeneb' li 
xk'anjelob'aal, li artal re li ensens, 

9li artal re li k'atb'il mayej rochb'een chixjunileb' li xk'anjelob'aal, li pila 
rochb'een li roq, 

10li raq' li xyuwa'il aj tij, li xloq'laj aq' laj Aharón laj tij ut li raq'eb' li ralal li 
te'raq'u naq te'k'anjelaq cho'q aj tij, 

11li aseeyt re li yuluk ut li sununkil ensens re li Loq'laj Na'ajej. Eb' a'an te'yiib'anq 
re chixjunil a'in jo' xinye tz'aqal aawe”. 

Li hilob'aal kutan 
(Ex 35,1-3) 

12Li Qaawa' Yos kiraatina laj Moisés ut kixye re: 

13“Chawaatinaheb' laj Israel ut chaye reheb': «Meekanab' roxloq'inkil linsábado, 
xb'aan naq li sábado a'an jun reetalil cho'q we ut cho'q eere laa'ex, xaqab'anb'il 
xwankil chi junajwa, re naq teenaw naq laa'in li Qaawa', li nasantob'resink eere. 

14Cheroxloq'i b'i' li sábado xb'aan naq a'an loq' cho'q eere. Li taamuxuq re, 
taakamq. Chixjunil li taak'anjelaq sa' li kutan a'an, isinb'ilaq chi junajwa sa' li 
xtenamit. 

15Chiru waqib' kutan naru texk'anjelaq, ab'an li xwuq kutan a'an tz'aqal hilob'aal 
kutan, q'axtesinb'ilaq re li Qaawa'. Chixjunileb' li te'k'anjelaq sa' sábado, 
te'kamq». 

16Eb' laj Israel te'roxloq'i li sábado ut te'xninq'ehi jo' junelik Sumwank, junq'e 
junq'e kutan. 

17A'anaq jun reetalil cho'q we ut cho'q reheb' laj Israel, xaqxooq xwankil chi 
junajwa”. Xb'aan naq chiru waqib' kutan li Qaawa' kixb'aanu li choxach'och', ut 
sa' li xwuq li kutan kihilank ut kik'ulunk xch'ool. 

Li Qaawa' kixk'e re laj Moisés wiib' perpookil pek re li Sumwank 
(Dt 9,6-29) 

18Naq li Qaawa' kiraqe'k chi aatinak rik'in laj Moisés sa' li tzuul Sinaí, kixk'e re li 
wiib' chi perpookil pek re li Sumwank, a'eb' li perpookil pek tz'iib'anb'ileb' 
xb'aan li ru'uj ruq' li Yos. 

Ex 32 

V. KE'XQ'ET RAATIN LI YOS UT KE'RAK'OB'RESI WI' CHIK LI 
SUMWANK (32-34) 

Ke'xyiib' li ch'ina wakax oor 

1Naq eb' li tenamit ke'xk'e reetal naq laj Moisés yo chaq chi b'ayk chi kub'eek sa' 
li tzuul, ke'xch'utub' rib' chi xsutam laj Aharón ut ke'xye re: “Seeb'an, yiib' junaq 
qayos li taak'amoq b'e chiqu, xb'aan naq ink'a' naqanaw k'aru xk'ul chaq laj 
Moisés, li ki'isink chaq qe sa' li tenamit Ejiipt”, chankeb'. 

2Kichaq'ok laj Aharón ut kixye reheb': “Isihomaqeb' li xka'xik leerixaqil, leeralal, 
leerab'in, a'eb' li yiib'anb'ileb' rik'in oor, ut k'amomaq chaq”. 

3Toja' naq chixjunileb' li tenamit ke'risiheb' li xka'xik oor ut ke'xq'axtesiheb' re 
laj Aharón. 

4Ut a'in kixxok sa' ruq'eb', kixyiib' jun molde, kixha'resi li oor ut kixyiib' jun 
ch'ina wakax.Toja' naq eb' a'an ke'xye: “A'an a'in laayos, a Israel. A'an ki'isink 
chaq aawe sa' li tenamit Ejiipt”, chankeb'. 

5Naq laj Aharón kiril a'in, kixxaqab' jun li artal chiru li ch'ina wakax ut kixye: 
“Wulaj taawanq ninq'e sa' xk'ab'a' li Qaawa'”. 

6Sa' li kutan jun chik, toj hik'ho, ke'wakliik ut ke'xyeechi'i xmayejeb' ut k'atb'il 
xul. Moqon eb' li tenamit ke'chunlaak chi wa'ak chi uk'ak, ut chirix a'an 
ke'wakliik chi xajok ut chi maakob'k. 

7Toja' naq li Qaawa' kiraatina laj Moisés ut kixye re: “Ayu, kub'en sa' li tzuul, 
xb'aan naq xe'maakob'k laatenamit, li kawisiheb' chaq aran Ejiipt. 

8Sa' junpaat xe'risi rib' sa' li b'e xink'ut chiruheb'. Xe'xyiib' jun saaj wakax rik'in 
oor ut xe'xhupub' rib' chiru; xe'xyeechi'i xmayejeb' ut xe'xye: «A'an a'in laayos, a 
Israel. A'an ki'isink chaq aawe sa' li tenamit Ejiipt»”. 

9Kixye ajwi' li Qaawa' re laj Moisés: “Nink'e reetal naq li tenamit a'in q'axal kaw 
xjolom. 

10Kanab'in anaqwan chi xk'eeb'al injosq'il sa' xb'eeneb' re naq teb'insach; ut 
laa'at tatink'e cho'q xnimal ru tenamit”. 

11Ab'anan laj Moisés kixyal xq'e chi xtuulanob'resinkil li Qaawa' li xYos, ut kixye 
re: “At Qaawa', k'a'ut naq xchalk laajosq'il sa' xb'een laatenamit, li kawisiheb' 
chaq aran Ejiipt rik'in xnimal aawankil ut xkawilal laawuq'? 

12Ma taawaj tab'i' te'xye eb' laj Ejiipt: «Xlab'al xch'ool kirisiheb' wi', re 
xkamsinkileb' sa'eb' li tzuul ut re xsachb'aleb' chi junajwa sa' xb'een li 
ruuchich'och'»? Kanab' laajosq'il ut maataqla chaq li rahilal sa' xb'eeneb' 
laatenamit. 

13Jultikaq aawe laj Abrahán, laj Isahak ut laj Israel, aj k'anjeleb' chawu, li 
kayeheb' wi' li jurament a'in: «Tink'e chi k'ihank leeralal eek'ajol jo' xk'ihaleb' li 
chahim sa' choxa. Chixjunil li ch'och' a'in li xinyeechi'i eere, tink'e reheb' leeralal 
eek'ajol, ut eb' a'an te'eechaninq re chi junajwa»”. 

14Li Qaawa' kiruxtaana ruheb' ut ink'a' kixtaqla li rahilal yeeb'il chaq re li 
xtenamit. 

15Toja' naq kisutq'iik chaq laj Moisés, kikub'e chaq sa' li tzuul ut kixk'am sa' ruq' 
li wiib' chi xtz'alampekil Sumwank: tz'iib'anb'ileb' li perpookil pek a'an sa' 
xka'pak'alil, chiru ut chirix. 

16Eb' li perpookil pek a'aneb' xb'aanuhom li Yos, ut eb' li aatin tz'iib'anb'ileb' 
chiru xtz'iib'ahom li Yos. 

17Naq laj Josué kirab'i xyaab' xkuxeb' li tenamit yookeb' chi choqink, kixye re laj 
Moisés: “Japjookeb' re chi yalok sa' li xmuheb'aaleb'”. 

18Kichaq'ok laj Moisés: “Li choqink nawab'i maawa' re yalok, maawa' ajwi' 
xyaab'eb' li sachenaqeb' xwankil; b'ichank b'an li na'ab'imank”, chan. 

19Naq laj Moisés kijilok chi xk'atq li xmuheb'aaleb' ut kiril li saaj wakax yiib'anb'il 
rik'in oor ut li xajok, k'ajo' naq kichalk xjosq'il! Kixkuteb' li tz'alam pek wank sa' 
ruq' ut kixpuk'iheb' sa' xtoon li tzuul. 

20Chirix chik a'an kixchap li saaj wakax xyiib'ahomeb' a'an, kixk'at ut kixke' toj 
reetal kipojtz'o'k: kixtzuptzupi li xpojtz'il sa' ha' ut kixk'e chiruk'eb' laj Israel. 

21Ut kixye re laj Aharón: “K'aru xe'xb'aanu aawe li tenamit a'in naq xak'am chaq 
sa' xb'eeneb' li xnimal maak a'in?”, chan. 

22Kichaq'ok laj Aharón: “Wa', matjosq'o'k. Laa'at nakanaw naq li tenamit a'in 
naxik xch'ool chi xb'aanunkil li ink'a' us. 

23Xe'xye we: «Chayiib' junaq qayos li taak'amoq b'e chiqu, xb'aan naq ink'a' 
naqanaw k'aru xk'ul chaq laj Moisés, li ki'isink chaq qe sa' li tenamit Ejiipt». 

24Ut laa'in xinchaq'ok: «Li wanq x'oor, risiiq chaq». Eb' a'an xe'risi ut xe'xk'e we, 
ut laa'in xinkut sa' xam: chi jo'kan x'elk chaq li ch'ina wakax a'in”. 

25Kiril laj Moisés naq ink'a' chik ch'olch'o xna'leb'eb' li tenamit (xb'aan naq laj 
Aharón kixkanab'eb' chi xloq'oninkil li yiib'anb'il yos, sa' xyanqeb' li xik' 
neke'ilok reheb'); 

26jo'kan naq kixxaqab' rib' sa' rokeb'aal li na'ajej b'arwi' wankeb' li 
xmuheb'aaleb', ut kixye: “Chalqex wik'in laa'ex li nekepaab' li Qaawa'!”, chan. Ut 
chixjunileb' li ralal xk'ajol laj Leví ke'xch'utub' rib' chi xsutam. 

27Toja' naq kixye reheb': “Jo'ka'in naxye li Qaawa', xYos laj Israel: «B'ak'omaq 
leech'iich' cheesa' chejunilex, chesuti li na'ajej a'in sa' junqre kab'l, ut li junjunq 
chixkamsi li ras, li riitz'in, li ramiiw ut li rech'alal»”. 

28Eb' li ralal xk'ajol laj Leví ke'xpaab' li xtaqlankileb' xb'aan laj Moisés, ut sa' li 
kutan a'an ke'kamk tana lajeek'aal xwaqxaq o'q'ob' (3,000) chi winq sa' li 
tenamit. 

29Kixye ut laj Moisés: “Sa' li kutan a'in laa'ex xexxaqab'aak chi k'anjelak cho'q aj 
tij chiru li Qaawa', xb'aan naq li junjunq xkamsi li ralal, li ras malaj li riitz'in. 
Jo'kan naq li Qaawa' tixk'e eere li rosob'tesihom sa' li kutan a'in”. 

30Sa' li kutan jun chik kixye laj Moisés reheb' li tenamit: “Makach'in xnimal li 
maak xeb'aanu. Anaqwan tintaqe'q wi' chik rik'in li Qaawa': mare chan naq 
tixkuy eemaak”. 

31Naq laj Moisés kisutq'iik wan wi' li Qaawa', kixye re: “Eb' li tenamit a'in k'ajo' 
xnimal li maak xe'xb'aanu: xe'xyiib' jun xyoseb' rik'in oor. 

32Ab'anan, us raj taakuyeb' xmaak. Wi ut ink'a', sach ink'ab'a' sa' li hu tz'iib'anb'il 
aab'aan”. 

33Kichaq'ok li Qaawa' ut kixye re laj Moisés: “Ink'a'. Li xmaakob'k chiwu, a'an li 
tinsach xk'ab'a' sa' linhu. 

34Ayu ut k'ameb' li tenamit b'arwi' xinye aawe; k'amolb'ehaq chawu lin'ánjel. 
Ab'an naq taawulaq xq'ehil, tinrahob'tesiheb' xb'aan naq xe'maakob'k”. 

35Ut li Qaawa' kixrahob'tesiheb' li tenamit xmaak li ch'ina wakax yiib'anb'il chaq 
xb'aan laj Aharón. 

Ex 33 

Ke'raho'k xch'ool eb' laj Israel 

1Kixye li Qaawa' re laj Moisés: “Ayu, elen arin aawochb'eeneb' li tenamit li 
kawisiheb' chaq Ejiipt, ut ayuqex sa' li ch'och' kinyeechi'i rik'in jurament re laj 
Abrahán, laj Isahak ut laj Jakob, naq kinye: Eb' aawalal aak'ajol tink'e wi' li na'ajej 
a'in. 

2Laa'in tintaqla cheru jun li ánjel; twisiheb' laj Kanahán, laj Amor, laj Hit, laj 
Perés, laj Jib ut laj Jebús, 

3ut texwoksi sa' jun li ch'och' k'ajo' xq'emal. A'ut laa'in ink'a' texwochb'eeni, 
xb'aan naq laa'ex jun tenamit q'axal kaw leejolom. Mare anchal texinsach chi 
junajwa sa' b'e”. 

4Naq eb' li tenamit ke'rab'i li kawil aatin a'in, ke'raho'k xch'ool ut maajun 
kixtiqib' rib' rik'in chaab'il aq'ej, 

5xb'aan naq xyehom li Qaawa' re laj Moisés: “Ye reheb' laj Israel: «Laa'ex jun 
tenamit q'axal kaw leejolom. Wi ta laa'in texwochb'eeni, us ta yal junpaataq, 
texinsach raj chi junajwa. Jo'kan b'i', isihomaq cherix leechaab'il aq', ut moqon 
laa'in twil li k'aru tinb'aanu eere»”. 

6Jo'kan naq chalen sa' li tzuul Horeb eb' laj Israel ke'risi chirixeb' li xchaab'il 
aq'eb'. 

Li xMuheb'aal li ch'utam 

7Laj Moisés kixxok li Muheb'aal ut kixxaqab' najt kach'in chirix li na'ajej wankeb' 
wi' laj Israel: xMuheb'aal li ch'utam kixk'e cho'q xk'ab'a'. Jo'kan naq chixjunil li 
naraj patz'ok rik'in li Qaawa', naxik sa' xMuheb'aal li ch'utam, li wank toj chirix li 
xna'ajeb' laj Israel. 

8Naq naxik laj Moisés sa' li Muheb'aal, chixjunil li tenamit neke'xaqliik ut 
neke'kanaak chi xaqxo chire li rochocheb' toj reetal neke'ril naq na'ok laj Moisés 
sa' li Muheb'aal. 

9Ut naq ak x'ok laj Moisés sa' li Muheb'aal, nakub'e chaq li choql, nahilank chire li 
Muheb'aal, ut li Qaawa' na'aatinak rik'in laj Moisés. 

10Naq chixjunil li tenamit neke'ril li choql yo chi hilank chire li Muheb'aal, 
neke'xaqliik ut li junjunq naxhupub' rib' chire li rochoch. 

11Li Qaawa' na'aatinak tz'aqal chiru laj Moisés jo' na'aatinak junaq winq rik'in li 
ramiiw. Chirix chik a'an laj Moisés nasutq'iik sa' rochocheb' laj Israel; ab'an laj 
tenq' re, a' li xsaaj alal laj Nun, aj Josué xk'ab'a', toj nakanaak sa' li Muheb'aal. 

Li xtij laj Moisés 

12Kixye laj Moisés re li Qaawa': “Chak'e reetal. Laa'at xaye we: «Chak'am xb'eheb' 
li tenamit a'in»; ab'an ink'a' xak'ut chiwu ani taa'ochb'eeninq we. Xaye ajwi' naq 
sik'b'il wu aab'aan ut usilal xintaw chawu. 

13Jo'kan b'i', wi relik chi yaal usilal xintaw chawu, k'e chinnaw laawajom re naq 
k'ojk'ooq linch'ool chawix ut junelik tintaw usilal chawu. K'e reetal naq aawe li 
tenamit a'in”. 

14Kichaq'ok li Qaawa' ut kixye re: “Laa'in tin'ochb'eeninq aawe ut tatink'e chi 
hilank”. 

15Ab'an laj Moisés kixye: “Wi maawa' ajwi' laa'at tatchalq, moohaawisi sa' li 
na'ajej a'in. 

16Xb'aan naq k'aru taanawmanq wi' naq usilal xintaw chawu wochb'een 
lintenamit? Ma ink'a' tab'i' rik'in naq laa'at nakoohaawochb'eeni? A'an reetalil 
naq sik'b'il qu aab'aan, chiruheb' chixjunil li tenamit junsut junrub'el choxa”. 

17Kichaq'ok li Qaawa' ut kixye re laj Moisés: “Tinb'aanu ajwi' a'in li toja' xapatz' 
we, xb'aan naq usilal xataw chiwu ut k'ojk'o linch'ool chawix”. 

Li xnimal xloq'al li Qaawa' 

18Toja' naq laj Moisés kixye: “Nintz'aama chawu naq tinaakanab' chi rilb'al 
laaloq'al”. 

19Kichaq'ok li Qaawa': “Laa'in tinnumsi chixjunil li wusilal chaka'yab'aal ut tinye 
aawe link'ab'a'. Xb'aan naq nawusilaheb' li nawaj rusilankileb', ut 
nawuxtaanaheb' li nawaj ruxtaanankileb'.  

20Ab'an ninye aawe naq li xnaq' wu ink'a' tatruuq chi rilb'al, xb'aan naq maajun 
naru rilb'al chi toj tkanaaq chi yo'yo”. 

21Chirix chik a'an kixye li Qaawa': “Ab'i, wank jun li na'ajej chink'atq. Wanqat chi 
xaqxo sa' xb'een li pek. 

22Ut naq taanume'q linloq'al, tatink'e sa' jun xjob'olal li pek ut tatinmuheela rik'in 
li wuq' toj reetal tinnume'q. 

23Chirix chik a'an twisi li wuq' re naq taawil li wix; a'ut li xnaq' wu ink'a' naru 
rilb'al”. 

Ex 34 

Laj Moisés kiwulak wi' chik sa' li tzuul Sinaí 
(Dt 10,1-5) 

1Kixye li Qaawa' re laj Moisés: “Tuqub' ru wiib' perpookil pek kama'eb' li xe'wank 
xb'enwa, ut chiruheb' a'an laa'in tintz'iib'a eb' li aatin tz'iib'anb'ileb' xb'enwa 
chiruheb' li xajor. 

2Kawresi aawib' re naq tattaqe'q wulaj eq'la sa' li tzuul Sinaí; aran, sa' xb'een li 
tzuul, toxaak'ut aawib' chiwu. 

3Ab'an maajunaq aawochb'een naq tattaqe'q, ut maajun chiwanq chiru chixjunil li 
tzuul. Chi moko karneer chi moko b'ooyx chi'ichajib'q chiru li tzuul”. 

4Laj Moisés kixtuqub' ru wiib' perpookil pek kama'eb' li xe'wank xb'enwa; 
kiwakliik toj eq'la ut kitaqe'k sa' li tzuul Sinaí jo' chanru kitaqlaak wi' xb'aan li 
Qaawa', yo chi xk'amb'al sa' ruq' li wiib' chi perpookil pek. 

5Toja' naq li Qaawa' kama' li choql naq kikub'e chaq ut kolkanaaq aran, chi xk'atq 
laj Moisés, ut a'in kixyaab'a xk'ab'a' li Qaawa'. 

6Li Qaawa' kinume'k chiru, yo chi xyeeb'al: “Laa'in li Qaawa', li Qaawa', Yos aj 
uxtaan ut tuulan, li nab'ayk chi josq'o'k ut makach'in li xrahom ut li xtiikilal 
xch'ool! 

7Xaqxo linrahom chiru k'iila o'q'ob' chihab' ut ninkuy li maa'usilal, li q'etq'etil ut 
li maak; ab'an ink'a' ninkanab'eb' laj maak chi maak'a' ta xtojb'aleb' rix li 
xb'aanuhom, ut ninteneb' li xmaak li na'b'ej yuwa'b'ej sa' xb'eeneb' li ralal xk'ajol, 
sa' xb'eeneb' li ri xmam ut li xxikin i”. 

8Sa' junpaat laj Moisés kit'ane'k chi wiq'wo ut kixhupub' rib': 

9“At Qaawa', at inYos, wi relik chi yaal naq usilal xintaw chawu, chalqat qik'in, us 
ta laa'o jun tenamit kaw qajolom -chan laj Moisés-. Chakuy chasach li qamaak ut 
li qamaa'usilal, ut choohaak'ul cho'q tz'aqal aaweechanihom”. 

Li Sumwank 
(Dt 7,1-5) 

10Kichaq'ok li Qaawa' ut kixye: “K'e reetal, ok we chi xk'ojob'ankil jun Sumwank 
eerik'in. Tinb'aanu xninqal sachb'ach'oolej chiru chixjunil li tenamit: maajun sut 
ki'uxk a'in sa' chixjunil li ruuchich'och' chi moko sa' junaq tenamit. Chixjunileb' li 
poyanam li wankat wi' te'ril xnimal xb'aanuhom li Qaawa', xb'aan naq q'axal 
xiwajel li k'aru tqab'aanu wochb'eenat. 

11“K'e reetal li k'aru tatintaqla wi' anaqwan. Twisiheb' chawu laj Amor, laj 
Kanahán, laj Hit, laj Perés, laj Jib ut laj Jebús. 

12“Maak'e aawib' sa' sumwank rik'ineb' li wankeb' sa' li na'ajej toxat-okaq wi', re 
naq ink'a' tate'xra'le. 

13Taajuk'i li x'artaleb', taapuk'iheb' li xxaqab'anb'il pek ut taayok'i eb' li xloq'laj 
toon che'. 

14“Maahupub' aawib' chiru jalan chik yos xb'aan naq «aj sowen» naxk'ab'a'in li 
Qaawa': a'an jun Yos aj sowen. 

15“Maak'e aawib' sa' sumwank rik'ineb' li wankeb' sa' li na'ajej a'an: mare anchal, 
naq te'xmux rib' chi xloq'oninkil li xyoseb' ut chi mayejak chiruheb', tate'xb'oq ut 
laa'at taatzeka li xmayejeb'. 

16Jo'kan ajwi', mare anchal taak'e li xrab'ineb' cho'q rixaqileb' laawalal ut, naq 
te'xmux rib' li ixaqilb'ej chi xloq'oninkil li xyoseb', te'xk'am ajwi' eb' laawalal chi 
xb'aanunkil maa'usilal chirix li xyoseb'. 

17“Maayiib' aapak'b'il yos. 

Eb' li xninq'eheb' laj Israel 
(Ex 23,14-19; Dt 16,1-17) 

18“Chawoxloq'i li xNinq'e li Wa ink'a' yuub'il. Chiru wuqub' kutan tatwa'oq wa 
ink'a' yuub'il jo' chanru xatintaqla wi', sa' xq'ehil, sa' li po Abib, xb'aan naq chiru 
li po Abib kat-elk chaq Ejiipt. 

19“Chixjunil li xb'een alalb'ej wehaq laa'in; jo'kan ajwi' chixjunileb' li xb'een ral li 
wakax malaj li karneer, a'eb' li kok' teelom, wehaqeb' laa'in. 

20Li xb'een ral li b'uur taak'e junaq karneer cho'q reeqaj ut, wi ink'a' taak'e 
reeqaj, tik taatoq xb'aqel xkux. Taak'e reeqaj chixjunileb' li xb'een ralaleb' 
laawalal ut maajun taak'ulunq wik'in chi maak'a' ta tixk'am chaq. 

21“Waqib' kutan tatk'anjelaq, ab'an sa' li xwuq tathilanq; tathilanq sa' xq'ehil li 
awk ut li q'olok. 

22“Taaninq'ehi li xNinq'eheb' li Xamaan, naraj naxye li xninq'e li xb'een ru 
laawawimq;jo'kan ajwi' li xNinq'e li Q'olok sa' xraqik li chihab'. 

23“Ox sut chiru li chihab' te'xk'ut chaq rib' chixjunileb' li winq chiru li Qaawa', 
xYos laj Israel. 

24Naq twisiheb' li tenamit chawu ut tinnimob'resi laana'aj, wi tattaqe'q ox sut 
chiru li chihab' chi xk'utb'al aawib' chiru li Qaawa' laaYos, maajun tixrahi 
laach'och'. 

25“Maayeechi'i xkik'el linmayej rochb'een li wa li wank xyu, chi moko taakanaaq 
toj sa' li kutan jun chik li xul kamsinb'il sa' xninq'e li Paswa. 

26“Taak'am sa' rochoch li Qaawa' laaYos li xchaab'ilal li xb'een ru laawawimq li 
na'elk sa' laach'och'. “Maachiq li ch'ina chib'aat sa' xya'al xtu' li xna'”. 

27Chirix chik a'an kixye li Qaawa' re laj Moisés: “Chatz'iib'a eb' li aatin a'in, xb'aan 
naq rik'ineb' a'an nink'ojob' li Sumwank aawik'in jo' ajwi' rik'ineb' laj Israel”. 

28Chiru ka'k'aal kutan ut ka'k'aal q'oqyink laj Moisés kikanaak chaq aran rik'in li 
Qaawa', ut ink'a' kiwa'ak chi moko ki'uk'ak; ut kixtz'iib'a chiruheb' li perpookil 
pek li raatineb' li Sumwank, a'eb' li lajeeb' chi aatin. 

Laj Moisés kikub'e chaq sa' li tzuul Sinaí 

29Moqon chik laj Moisés kikub'e chaq sa' li tzuul Sinaí, wan chaq sa' ruq' li wiib' 
chi perpookil pek re li Sumwank. Ut naq kikub'e chaq sa' li tzuul, ink'a' naxnaw 
naq nalemtz'unk chik li xnaq' ru xb'aan raatinankil li Qaawa'.  

30Laj Aharón ut chixjunileb' laj Israel ke'xka'ya laj Moisés ut, naq ke'xk'e reetal 
naq nalemtz'unk li xnaq' ru, ke'xiwak chi jilok chi xk'atq. 

31Toja' naq laj Moisés kixb'oqeb', ut laj Aharón rochb'eeneb' chixjunileb' li 
xb'eenil li komonil ke'nach'ok rik'in; ut laj Moisés ki'ok chi raatinankileb'. 

32Chirix chik a'an ke'jilok chaq chixjunileb' laj Israel, ut laj Moisés kixye reheb' 
chi kaw chixjunil li yeeb'il chaq re xb'aan li Qaawa' sa' li tzuul Sinaí. 

33Naq kiraqe'k laj Moisés chi aatinak rik'ineb', kixk'e jun li t'ikr sa' xnaq' ru. 

34Ut rajlal naq nawulak rik'in li Qaawa' chi raatinankil, laj Moisés narisi li t'ikr, 
tojo' re naq na'elk chaq; ut sa' relik chaq naxye reheb' laj Israel li k'aru 
chaq'rab'inb'il wi' xb'aan li Yos, 

35ut eb' laj Israel neke'ril naq nalemtz'unk li xnaq' ru. Chirix chik a'an laj Moisés 
naxmuq wi' chik li xnaq' ru, tojo' re naq na'ok wi' chik chi raatinankil li Qaawa'. 

Ex 35 

VI. XYIIB'ANKIL LI ROCHOCH LI YOS (35-40) 
Li hilob'aal kutan 

(Ex 31,12-17) 

1Laj Moisés kixch'utub' chixjunil li xkomonileb' laj Israel ut kixye reheb': “A'an 
a'in li nokooxtaqla chi xb'aanunkil li Qaawa': 

2Chiru waqib' kutan texk'anjelaq, ab'an li xwuq kutan oxloq'oninb'ilaq eeb'aan, 
a'anaq tz'aqal hilob'aal kutan sa' xk'ab'a' li Qaawa'. Chixjunileb' li te'k'anjelaq sa' 
li kutan a'an, te'kamq. 

3Sa' maajun aj ochoch teetz'ab' eexam sa' li kutan sábado”. 

Li mayej cho'q re li Santil Na'ajej 
(Ex 25,1-9) 

4Moqon laj Moisés ki'aatinak rik'in chixjunil li xkomonileb' laj Israel ut kixye: 
“A'an a'in li xtaqlahom li Qaawa': 

5Teesik' mayej sa' xyanq li k'aru wank eere ut teeyeechi'i re li Qaawa'. Chixjunil li 
na'alaak sa' eech'ool teemayeja cho'q re li Qaawa': oor, plaat ut q'anch'iich', 

6li kaqinoq' jo' ajwi' moraad, li kaqpuq'inkil t'ikr, li chaab'il liin, li rismal chib'aat, 

7li xtz'uumal karneer kaq xb'onol, li chaab'il tz'uum ut li che' akasya xk'ab'a', 

8li aseeyt re xya'al li saqenk, li sununkil b'an li na'ok sa' li aseeyt re li yuluk ut sa' 
li sununkil ensens, 

9li pek ónice xk'ab'a' jo' ajwi' li pek li na'ok cho'q xsahob' ru li b'ools wank chire 
xmaqab' laj tij. 

Eb' li loq'laj k'anjelob'aal 

(Ex 39,32-43) 

10“Chalqeb' laj k'anjel seeb'eb' xch'ool li wankeb' sa' eeyanq, chi xb'aanunkil li 
kixye li Qaawa': 

11te'xyiib' li Santil Muheb'aal, li Muheb'aal ut li xmuheel, eb' li xchapleb', li 
xtz'alamche', eb' li che' li te'q'e'eb'aaq, eb' li roqechal ut li xna'ajeb' li roq; 

12li Loq'laj Kaax ut eb' li che' re xpaqonkil, li xtz'apb'al xb'een ut li t'ikr li 
taak'anjelaq cho'q xtask'; 

13li meex rochb'eeneb' li che' re xpaqonkil ut chixjunileb' li xk'anjelob'aal, li 
mayejanb'il wa, 

14li xna'aj kanteel re li saqenk jo' ajwi' chixjunileb' li xk'anjelob'aal ut li 
xsaqenkeb', li aseeyt re li saqenk; 

15li artal re li ensens ut eb' li che' re xpaqonkil; li aseeyt re li yuluk, li sununkil 
ensens, li nimla t'ikr li taak'eemanq sa' rokeb'aal li Loq'laj Muheb'aal, 

16li artal reheb' li k'atb'il mayej, li xreex yiib'anb'il rik'in q'anch'iich', eb' li che' re 
xpaqonkil li artal ut chixjunileb' li xk'anjelob'aal; li pila rochb'een li roq; 

17li xt'ilkem li neb'aal rochb'eeneb' li roqechal ut li xna'ajeb' te'ok wi'; li nimla 
t'ikr li taak'ehe'q sa' rokeb'aal li neb'aal; 

18li chapcho wi' chixjunil li Santil Muheb'aal ut li neb'aal rochb'eeneb' li xk'aamal; 

19li aq'ej re k'anjelak sa' li Loq'laj Na'ajej, a' li xloq'laj aq' laj Aharón laj tij jo' ajwi' 
li raq'eb' li ralal naq te'k'anjelaq cho'q aj tij”. 

Eb' li tenamit ke'xk'am chaq li xmayejeb' 

20Toja' naq chixjunil xkomonileb' laj Israel ke'elk chiru laj Moisés; 

21ut jo'k'ihaleb' li na'alaak sa' xch'ooleb', a'eb' li neke'reek'a sa' li raanm, ke'chalk 
ut ke'xk'am chaq li xmayejeb' cho'q re li Qaawa', re xyiib'ankil xMuheb'aal li 
ch'utam, re chixjunil li loq'laj k'anjel taawanq chisa' ut reheb' li loq'laj aq'ej. 

22Ke'chalk li winq ut eb' li ixq: chixjunileb' li ke'toch'e'k xch'ool ke'xk'am chaq 
xkok' kareen, ka'xik, matq'ab', q'ol ut chixjunil li k'aru oor, a' li oor li kixk'e li 
junjunq jo' eek'asinb'il mayej cho'q re li Qaawa'. 

23Jo'k'ihaleb' li wankeb' xkaqinoq' ut moraad, xkaqjorinkil t'ikr, xchaab'il liin, 
rismal chib'aat, xtz'uumal karneer kaqi xb'onol malaj chaab'il tz'uum, ke'xk'am 
ajwi' chaq. 

24Chixjunileb' li wank chi k'uulanb'il xmayejeb' plaat malaj q'anch'iich', ke'xk'am 
chaq jo' raab'il mayej cho'q re li Qaawa'. Jo'kan ajwi' ke'xb'aanu li wankeb' che' 
akasya rik'ineb', re naq taak'anjelaq sa' li Loq'laj Na'ajej. 

25Chixjunileb' li ixq li neke'xnaw k'anjelak, ke'q'inok rik'in ruq'eb' ut ke'xk'am 
chaq kaqinoq' ut moraad, kaqjorinkil t'ikr ut chaab'il liin q'inb'il xb'aaneb'. 

26Jo'k'ihaleb' li ixq li neke'xnaw q'inok ke'xq'in rismal chib'aat, chixjunileb' li 
ki'alaak sa' xch'ooleb'. 

27Eb' li xb'eenil li tenamit ke'xk'am chaq li ónice ut eb' li chaab'il pek re 
te'k'eemanq cho'q xsahob' ru li efod ut li pektoral; 

28sununkil b'an ut aseeyt re saqenk, li taak'anjelaq re li aseeyt re yuluk ut re li 
sununkil ensens. 

29Chixjunileb' laj Israel, jo' winq ut ixq, jo'k'ihaleb' li ki'alaak sa' xch'ooleb' 
xk'amb'al k'a'aq re ru re taa'uxmanq li b'arwan yeeb'il chaq re laj Moisés xb'aan li 
Qaawa', kole'xyeechi'i li xmayejeb' chiru li Qaawa' chi anchaleb' xch'ool. 

Eb' laj yiib'ahom re li Loq'laj Na'ajej 
(Ex 31,1-11) 

30Toja' naq laj Moisés kixye reheb' laj Israel: “K'ehomaq reetal: sa' xyanqeb' li 
ralal xk'ajol laj Judá li Qaawa' kixsik' ru laj Besalel, ralal laj Urí, ralal laj Jur, 

31ut ak kixnujob'resi rik'in xmusiq' li Yos. Kixk'e xna'leb' ut xseeb'al xch'ool. 
Ch'olch'o chiru a'an chixjunileb' li k'anjel, 

32re xk'oxlankil ut xb'aanunkil k'anjel rik'in oor, plaat ut q'anch'iich', 

33re xtuqub'ankil ru li tertookil pek, re xpech'b'al li che' ut xb'aanunkil yalaq k'a' 
chi k'anjelil. 

34Kixk'e xna'leb' re k'utuk, ut kixk'e ajwi' re laj Oholiab, ralal laj Ajisamak, 
xkomon eb' li ralal xk'ajol laj Dan. 

35Kixnujob'resiheb' rik'in xseeb'al xch'ooleb' re xb'aanunkil yalaq k'a' chi 
k'anjelil: rik'in pech'ok che', b'ojok, xk'eeb'al chi pikb'il ru kaqinoq' ut moraad, 
kaqjorinkil noq' ut chaab'il liin, jo' ajwi' rik'in kemok. Eb' a'an wankeb' xna'leb' 
chi xb'aanunkil yalaq k'a' chi k'anjelil, jo' ajwi' chi xk'oxlankil chanru taa'uxmanq. 

Ex 36 

1“Jo'kan naq laj Besalel, laj Oholiab ut chixjunileb' li winq seeb'eb' xch'ool, li 
k'eeb'ileb' xna'leb' ut xseeb'al xch'ooleb' xb'aan li Qaawa' re xb'aanunkil chi 
chaab'il chixjunil li k'anjel aajel ru sa' li Santil Na'ajej, ke'xb'aanu jo' tz'aqal 
taqlanb'ileb' wi' xb'aan li Qaawa'”. 

Ke'xkanab' xyeechi'inkil xmayejeb' 

2Laj Moisés kixb'oq laj Besalel, laj Oholiab ut chixjunileb' li winq seeb'eb' xch'ool 
li k'eeb'ileb' xna'leb' xb'aan li Qaawa', jo'k'ihal li neke'reek'a sa' xch'ooleb' okenk 
chi xb'aanunkil junaq k'anjel. 

3Eb' a'in ke'xk'ul sa' ruq' laj Moisés chixjunil li mayej li ke'xyeechi'i eb' laj Israel 
re naq taayaalo'q li xnimal k'anjel cho'q re li Santil Na'ajej. Ab'an rajlal eq'la eb' 
laj Israel toj yookatqeb' chi xq'axtesinkil re laj Moisés li na'alaak sa' xch'ooleb'. 

4Jo'kan naq eb' laj yiib'ahom re li Santil Na'ajej ke'xkanab' li xk'anjeleb' 
chixjunqaleb' 

5ut koheb' chi xyeeb'al re laj Moisés: “Li tenamit yookeb' chi xk'eeb'al naab'al 
chik chiru li na'ajmank ru re xyiib'ankil li kixtaqla xb'aanunkil li Qaawa'”, 
chankeb'. 

6Toja' naq laj Moisés sut kixtaqla li esil a'in sa' chixjunil li na'ajej wankeb' wi': 
“Maajun winq, maajun li ixq chik'amoq chaq chik mayej cho'q re li Santil Na'ajej”. 
Jo'kan naq li tenamit ke'xkanab' xyeechi'inkil xmayejeb', 

7xb'aan naq ak xtz'aqlok li k'aru taak'anjelaq re xb'aanunkil chixjunileb' li k'anjel, 
ut toj wank ki'ela'ank. 

Li Santil Muheb'aal 
(Ex 26,1-37) 

8Toja' naq eb' li jwal seeb'eb' xch'ool sa' xyanqeb' li yookeb' chi k'anjelak, 
ke'xyiib' li Santil Muheb'aal rik'in lajeeb' chi ninqi t'ikr, kemb'ileb' rik'in b'aqb'il 
liin li jwal chaab'il, rik'in kaqinoq' ut moraad, rik'in kaqjorinkil noq', ut wankeb' 
ajwi' pikb'il kerubín chiru. 

9Li xnimal li roq li junjunq chi t'ikr, a'an kach'in chik maa waqxaqib' moqoj, ut li 
xnimal li ru a'an b'eleeb' k'utub'; juntaq'eet li xb'isb'al chixjunileb' li t'ikr. 

10Ke'b'oje'k chirib'ileb' rib' oob' chi t'ikr, ut jo'kan ajwi' eb' li oob' chik. 

11Ut chire li t'ikr, sa' xmaril li xb'een b'ojolal, ke'k'ehe'k li tixchap wi' rib'; jo'kan 
ajwi' ke'k'ehe'k sa' xmaril li jun chik xb'ojolal. 

12Chire li xb'een t'ikr ke'k'ehe'k lajeeb' roxk'aal li tixchap wi' rib', ut lajeeb' 
roxk'aal chik chire li t'ikr li naraqe'k wi' li xkab' xb'ojolal; ut chixjunileb' 
neke'xk'ul rib' chirib'ileb' rib'. 

13Kixyiib' ajwi' lajeeb' roxk'aal chi chapleb' rik'in oor, ut rik'ineb' a'in 
kixb'ak'iheb' li t'ikr re naq junajaq ru li Santil Muheb'aal. 

14Laj Besalel kixkem ajwi' junlaju chi ninqi t'ikr rik'in rismal chib'aat re xtz'apb'al 
li Santil Muheb'aal. 

15Li xnimal roq li junjunq chi t'ikr, a'an numenaq waqxaqib' moqoj, ut li xnimal li 
ru a'an b'eleeb' k'utub'; juntaq'eet li xb'isb'al li junlaju chi ninqi t'ikr. 

16Kixjunaji ru oob' chi ninqi t'ikr, ut eb' li waqib' chik kixjunaji toj junpak'al. 

17Chire li t'ikr li wank sa' xmaril li xb'een b'ojolal kixyiib' lajeeb' roxk'aal li 
tixchap wi' rib', ut lajeeb' roxk'aal chik chire li t'ikr li wank sa' xmaril li xkab' 
b'ojolal. 

18Kixyiib' lajeeb' roxk'aal xchapleb' rik'in q'anch'iich', li tixk'ul wi' rib' li 
Muheb'aal re naq junajaq ru xsa'. 

19Kixyiib' ajwi' xb'een li Muheb'aal rik'in xtz'uumaleb' karneer kaq xb'onoleb', ut 
sa' xb'een a'in kixk'e jun chik li xb'een yiib'anb'il rik'in chaab'il tz'uum. 

20Kixyiib' ajwi' tz'alamche' rik'in akasya re li Santil Muheb'aal, ut kixxaqab'eb': 

21kach'in chik maa oxib' moqoj li xnimal roq li junjunq chi tz'alamche' ut oxib' 
k'utub' li xnimal ru. 

22Wankeb' ajwi' ka'kab' xhopolal li junjunq chi tz'alamche' li te'xk'ul wi' rib'. 
Jo'kan ajwi' kixb'aanu laj Besalel re chixjunileb' li xtz'alamche' li Santil 
Muheb'aal. 

23Kixk'e junmay chi tz'alamche' sa' rokeb'l li iq', sa' xjayal Nejeb, 

24ut kixyiib' ka'k'aal xna'ajeb' li roq li tz'alamche' rik'in plaat: ka'kab' xna'ajeb' li 
junjunq chi tz'alamche' re li wiib' xhopolal. 

25Kixyiib' junmay chik chi tz'alamche' re li xjunpak'alil li Santil Muheb'aal, a' li 
wank sa' xjayal releb'l li iq', 

26rochb'eeneb' ka'k'aal xna'ajeb' li roq li tz'alamche' yiib'anb'ileb' rik'in plaat: 
ka'kab' xna'ajeb' li junjunq chi tz'alamche'. 

27Kixyiib' ajwi' waqib' chi tz'alamche' ut kixk'eheb' chirix li Santil Muheb'aal, sa' 
rokeb'l li saq'e, 

28ut wiib' chik reheb' li xxuk li Santil Muheb'aal, toj chirix, 

29chapchookeb' chirib'ileb' rib' chalen taq'a toj taqe'q, toj sa' li xb'een argoya. 
Jo'kan kixb'aanu rik'in li wiib' chi tz'alamche' li neke'wank sa' xkab'ichaleb' li 
xuk. 

30Waqxaqib' b'i' li tz'alamche' li ke'k'anjelak rochb'eeneb' waqlaju xna'ajeb' li 
roq: ka'kab' xna'ajeb' li roq li junjunq chi tz'alamche'. 

31Chirix chik a'an laj Besalel kixyiib' oob' chi che' rik'in akasya, ut ke'q'e'b'aak 
chiruheb' li tz'alamche' chi xk'atq li Santil Muheb'aal. 

32Kixyiib' oob' chik reheb' li tz'alamche' li wankeb' junpak'al li Santil Muheb'aal 
ut oob' chik reheb' li tz'alamche' li wankeb' chirix li Santil Muheb'aal, sa' rokeb'l 
li saq'e. 

33Kixyiib' ajwi' li che' li kik'eemank chi q'eq'o sa' xyi li Santil Muheb'aal re naq 
taanume'q sa' xyiitoq xteram li tz'alamche', taa'elq chi nim ut taawulaq chi tz'e. 

34Kixletziheb' rix li tz'alamche' rik'in oor, ut kixyiib' ajwi' x'argoyil rik'in oor li 
te'nume'q wi' li che' chi q'eq'o. Jo'kan ajwi' kixletziheb' rix rik'in oor. 

35Laj Besalel kixyiib' jun t'ikr rik'in kaqinoq' ut moraad, rik'in kaqjorinkil noq' ut 
b'aqb'il liin li jwal chaab'il; ut kixyiib' chi pikb'il kerubín li te'wanq chiru. 

36Kixyiib' ajwi' cho'q re a'an kaahib' chi oqech rik'in akasya, kixletziheb' rix rik'in 
oor ut kixk'eheb' xchapleb' yiib'anb'ileb' rik'in oor, jo'wi' kixyiib' kaahib' 
xna'ajeb' li oqech rik'in plaat. 

37Kixyiib' ajwi' chi pikb'il jun li t'ikr rik'in kaqinoq' ut moraad, rik'in kaqjorinkil 
noq' ut b'aqb'il liin li jwal chaab'il, cho'q re rokeb'aal li Muheb'aal, 

38ut kixk'e oob' chi oqech jo'wi' eb' li xchapleb'. Rik'in oor kixletzi chirixeb' li 
xsahob' ru ut eb' li t'uyleb', ut rik'in q'anch'iich' kixyiib' eb' li oob' xna'ajeb' li 
oqech. 

Ex 37 

Li Loq'laj Kaax 
(Ex 25,10-22) 

1Laj Besalel kixyiib' li Loq'laj Kaax rik'in akasya, oob' k'utub' xnimal roq, oxib' 
k'utub' xnimal ru ut oxib' k'utub' xteram. 

2Kixletzi tz'aqal oor chisa' ut chirix, ut kixk'e ajwi' xsahob' ru yiib'anb'il rik'in oor 
chi xsutam. 

3Kixyiib' kaahib' chi argoya rik'in oor cho'q re xkaahichaleb' li roq: wiib' te'ok chi 
xk'atq li Loq'laj Kaax ut wiib' sa' li junpak'al chik. 

4Kixyiib' ajwi' rik'in akasya eb' li che' li te'k'anjelaq re xpaqonkil; kixletziheb' rix 
rik'in oor 

5ut kixch'ikeb' sa'eb' li argoya li wankeb' chi xka'pak'alil li Loq'laj Kaax re 
xpaqonkil. 

6Chirix chik a'an kixyiib' li xtz'apb'al xb'een li kaax rik'in tz'aqal oor, oob' k'utub' 
xnimal li roq ut oxib' k'utub' xnimal li ru. 

7Kixyiib' ajwi' wiib' kerubín rik'in kawil oor, junjunq sa' xjunqpak'alil: 

8kixk'e li xb'een kerubín sa' xb'een, chi nim, ut li xkab' chi tz'e; chapcho li 
xtz'apb'al xb'een li Loq'laj Kaax rik'ineb' li kerubín chi xka'pak'alil. 

9Eb' li kerubín helhookeb' li xxik' sa' xb'een re xmuheelankil li xtz'apb'al, 
neke'xka'ya rib' chirib'ileb' rib' naq yookeb' chi ilok sa' xjayal li xtz'apb'al xb'een 
li kaax. 

Li loq'laj meex 
(Ex 25,23-30) 

10Laj Besalel kixyiib' ajwi' li meex rik'in akasya, kaahib' k'utub' xnimal li roq, 
wiib' k'utub' xnimal li ru ut oxib' li xteram. 

11Kixletzi rix rik'in tz'aqal oor ut kixk'e chi xsutam jun xsahob' ru yiib'anb'il rik'in 
oor. 

12Kixyiib' ajwi' jun k'utub' xb'oolil li re, rochb'een xsahob' ru junqre a'an, 
yiib'anb'il rik'in oor. 

13Kixyiib' kaahib' x'argoya, ut kixk'eheb' sa' li junjunq chi xuk wankeb' wi' li 
kaahib' chi roq li meex. 

14Wankeb' li argoya tz'aqal chi xk'atq li re, re naq chisa'eb' a'an te'oksiiq li che' li 
taapaqooq wi' li meex. 

15Kixyiib' rik'in akasya li wiib' chi che' a'an, ut kixletziheb' rix rik'in oor. 

16Jo'kan ajwi' kixyiib' rik'in tz'aqal oor eb' li xk'anjelob'aal li meex: a'eb' li pulaat, 
li sek', li kuk ut eb' li uk'leb' sek' li te'k'anjelaq re mayejak. 

Li xna'aj kanteel 
(Ex 25,31-40) 

17Laj Besalel kixyiib' li xna'aj kanteel rik'in tz'aqal oor. Rik'in kawil oor kixyiib' li 
xna'aj kanteel, li xtoonal jo' ajwi' li roq; xchapomeb' rib' li xsahob' ru rik'in a'an, 
chanchaneb' uutz'u'uj. 

18Waqib' li ruq' li neke'elk chi xk'atq: oxib' ruq' chi nim ut oxib' chi tz'e. 

19Li xb'een ruq' wank oxib' xsahob' ru rik'in xtux ut ruutz'u'uj, chanchan ratz'um 
li almeendr; jo'kan ajwi' li xkab' li ruq' wank oxib' li xsahob' ru, kama' li ratz'um li 
almeendr, rik'in xtux ut ruutz'u'uj. Jo'kaneb' ajwi' li waqib' chi ruq' li xna'aj 
kanteel. 

20Sa' ajwi' li xna'aj kanteel a'an wankeb' kaahib' chi xsahob' ru kama' li ratz'um li 
almeendr, rik'in xtuxeb' ut ruutz'u'ujeb': 

21jun xtux rub'el wiib' ruq' li xna'aj kanteel, jun xtux rub'el wiib' chik ut jun xtux 
rub'el li wiib' chik li ruq'. Jo'kan naq kixyiib' li waqib' chi ruq' li xna'aj kanteel. 

22Eb' li xtux ut eb' li ruq' junajeb' ru rik'in li xna'aj kanteel naq ke'yiib'amank, 
rik'in kawil oor q'axal chaab'il. 

23Kixyiib' ajwi' rik'in chaab'il oor eb' li wuqub' xna'aj li saqenk rochb'eeneb' li 
xna'aj li xya'al kanteel ut li xk'ulb'al li cha. 

24O'k'aal liib'r chi tz'aqal oor ki'oksimank re xyiib'ankil li xna'aj kanteel jo'wi' 
chixjunileb' li xk'anjelob'aal. 

Li artal re li ensens, li loq'laj aseeyt ut li sununkil ensens 
(Ex 30,1-5) 

25Laj Besalel kixyiib' ajwi' rik'in akasya li artal re li ensens: kaaxukuut, wiib' 
k'utub' li xnimal li roq ut jo'kan ajwi' li xnimal li ru, kaahib' k'utub' li xteram, 
junaj ru li artal rik'ineb' li xxukub'. 

26Kixletzi rik'in tz'aqal oor, jo' li xb'een jo' ajwi' li xk'atq ut eb' li xxukub', ut 
kixk'e chi xsutam jun xsahob' ru oor; 

27ut chi xk'atq, rub'el li xsahob' ru kixyiib' wiib' x'argoya re xch'ikb'al chisa'eb' li 
che' li taapaqooq wi' li artal. 

28Kixyiib' eb' li che' a'in rik'in akasya, ut kixletziheb' rix rik'in oor. 

29Kixyiib' ajwi' li aseeyt re li loq'laj yuluk ut li sununkil ensens jwal chaab'il, jo' 
tz'aqal naxb'aanu laj yiib'ahom re. 

Ex 38 

Li artal reheb' li k'atb'il mayej 
(Ex 27,1-8) 

1Laj Besalel kixyiib' rik'in akasya li artal reheb' li k'atb'il mayej, lajeeb' k'utub' 
xnimal li roq ut lajeeb' k'utub' li xnimal li ru, kaaxukuut ut wan xwaq k'utub' li 
xteram. 

2Sa' li xkaaxukuutil li artal kixk'e kaahib' chi xukub' li neke'elk chi xk'atq, junajeb' 
ru rik'in, ut kixletziheb' rix rik'in q'anch'iich'. 

3Kixyiib' ajwi' chixjunileb' li k'anjelob'aal re li artal: eb' li xna'aj li cha, li xokleb', li 
k'uuleb'aal kik', li chapleb' ut li xna'aj ru xam; ut kixyiib' rik'in q'anch'iich' 
chixjunileb' li k'anjelob'aal re li artal. 

4Kixyiib' rik'in q'anch'iich' jun reex cho'q re li artal, hopox ru, ut kixk'e rub'el li 
xsahob' ru li artal, toj taq'a, re naq taawulaq toj sa' xyiitoq li artal. 

5Sa' xkaahichal li xxuk li reex yiib'anb'il rik'in q'anch'iich' kixk'e kaahib' x'argoya 
li te'ch'ike'q wi' li che' re xpaqonkil li artal. 

6Kixyiib' rik'in akasya eb' li che' a'in, kixletziheb' rix rik'in q'anch'iich', 

7ut kixch'ikeb' sa'eb' li argoya chi xk'atq li artal re xpaqonkil. Kixyiib' li artal chi 
hopho xsa', rik'in tz'alamche'. 

Li loq'laj pila 
(Ex 30,18) 

8Laj Besalel kixyiib' li pila rochb'een li roq, rik'in q'anch'iich': rik'in li xlemeb' li 
ixq li neke'k'anjelak sa' rokeb'aal li xMuheb'aal li ch'utam. 

Li neb'aal 
(Ex 27,9-19) 

9Laj Besalel kixyiib' ajwi' li neb'aal. Sa' xjayal Nejeb, sa' rokeb'l li iq', wank 
xt'ilkem li neb'aal, yiib'anb'il rik'in b'aqb'il liin li jwal chaab'il, kach'in chik maa 
waqxaqib' xka'k'aal moqoj xnimal li roq. 

10Ut yiib'anb'ileb' rik'in q'anch'iich' li junmay chi roqechal ut li junmay chi 
xna'ajeb' neke'ok wi'; ut eb' li xchapleb' ut li xt'uyleb' yiib'anb'ileb' rik'in plaat. 

11Sa' xjayal releb'l iq' wank ajwi' t'ilkem, kach'in chik maa waqxaqib' xka'k'aal 
moqoj xnimal li roq, junmay li roqechal ut junmay li xna'ajeb' neke'ok wi', 
yiib'anb'ileb' rik'in q'anch'iich'; ut eb' li xchapleb' li oqech ut li xt'uyleb' 
yiib'anb'ileb' rik'in plaat. 

12Sa' xjayal rokeb'l li saq'e wank t'ilkem, wan kaalaju moqoj xnimal li roq, lajeeb' 
li roqechal ut lajeeb' li xna'ajeb' neke'ok wi'. Eb' li xchapleb' li oqech ut li xt'uyleb' 
yiib'anb'ileb' rik'in plaat. 

13Sa' xjayal releb'l saq'e wank ajwi' t'ilkem, kach'in chik maa kaalaju moqoj 
xnimal li roq: 

14numenaq kaahib' moqoj chi t'ilkem chi nim, wankeb' ajwi' oxib' chi roqechal ut 
oxib' xna'ajeb' neke'ok wi'; 

15ut sa' li junpak'al chik (chi xka'pak'alil rokeb'aal li neb'aal) wank t'ilkem 
numenaq kaahib' moqoj xnimal li roq, rochb'een oxib' chi oqech ut oxib' chi 
na'ajej neke'ok wi'. 

16Chixjunil li t'ilkem sutsu wi' li neb'aal yiib'anb'il rik'in b'aqb'il liin li jwal 
chaab'il. 

17Li xna'ajeb' li oqech yiib'anb'ileb' rik'in q'anch'iich', eb' li xchapleb' ut li 
xt'uyleb' yiib'anb'ileb' rik'in plaat. Jo'kan ajwi' kixletzi rix eb' li xsahob' ru eb' li 
oqech rik'in plaat, ut kixk'e xt'uyleb' chixjunileb' li roqechal li neb'aal 
yiib'anb'ileb' rik'in plaat. 

18Li t'ikr li ki'ok sa' rokeb'aal li neb'aal a'an chaab'il t'ikr, pikb'il chi us rik'in 
kaqinoq' ut moraad, rik'in kaqjorinkil noq' ut b'aqb'il liin li jwal chaab'il: wan 
xwaq moqoj xnimal li roq ut lajeeb' k'utub' xteram malaj xnimal li ru; jo'kan ajwi' 
chixjunil li t'ilkem sutsu wi' li neb'aal. 

19Yiib'anb'ileb' rik'in q'anch'iich' li kaahib' chi oqech ut li kaahib' chi xna'ajeb' 
neke'ok wi'; yiib'anb'ileb' rik'in plaat eb' li xchapleb' ut li letzlookeb' wi' rixeb' li 
xsahob' ru li oqech ut eb' li xt'uyleb'. 

20Chixjunil li xsutb'al li Santil Muheb'aal ut li xsutb'al li neb'aal yiib'anb'il rik'in 
q'anch'iich'. 

Li k'aru kik'anjelak sa' li Santil Muheb'aal 

21A'an a'in chixjunil li kik'anjelak re xyiib'ankil li Santil Muheb'aal, a' li 
xMuheb'aal li Sumwank, jo' chanru ke'xtz'iib'a eb' laj Leví xb'aan xtaqlahom laj 
Moisés, naq laj Itamar, ralal laj Aharón laj tij, kijolomink reheb'. 

22Laj Besalel, ralal laj Urí, ralal laj Jur, xkomoneb' li ralal xk'ajol laj Judá, kixb'aanu 
chixjunil li kitaqlaak wi' laj Moisés xb'aan li Qaawa'. 

23Kixb'aanu a'an rochb'een laj Oholiab, ralal laj Ajisamak, xkomon eb' li ralal 
xk'ajol laj Dan. A'an chaq aj uq'mil, naxnaw kemok ut xk'eeb'al xsahob' ru t'ikr 
rik'in kaqinoq' ut moraad, rik'in kaqjorinkil noq' ut chaab'il liin. 

24Chixjunil li oor li ki'oksimank re xyiib'ankil li Loq'laj Na'ajej, a' li mayejanb'il 
oor, a'an junmay kintal rik'in o'laju xlajeek'aal liib'r, jo' chanru neke'b'isok sa' li 
Loq'laj Na'ajej. 

25Li plaat li ke'xk'e li ajlanb'ileb' sa' li komonil a'an, o'laju xka'k'aal kintal rik'in 
wiib' aroow, jo' chanru neke'b'isok sa' li Loq'laj Na'ajej: 

26li junjunq chi winq li ak xket junmay chihab' kixk'e waqib' graam chi plaat, jo' 
chanru neke'b'isok sa' li Loq'laj Na'ajej, sut chixjunileb' li k'eeb'ileb' sa' ajl a'aneb' 
oxib' xjunlajuk'aal xkab' o'q'ob' mil rik'in lajeeb' xwaqxaqk'aal xkab' o'q'ob' 
(603,550). 

27Li o'laju xka'k'aal kintal chi plaat ki'oksimank re xyiib'ankil li o'k'aal chi na'ajej 
te'k'ehe'q wi' eb' li roqechal li Loq'laj Na'ajej ut eb' li roqechal li xt'ikrul: lajeeb' 
xka'k'aal liib'r chi plaat kik'anjelak re xyiib'ankil li junjunq chi xna'ajeb' li oqech. 

28Rik'in chik li wiib' aroow kixyiib' eb' li xchapleb' li oqech, kixletziheb' rix li 
xsahob' ru ut kixk'eheb' xt'uyleb'. 

29Chixjunil li q'anch'iich' li kimayejamank, a'an oxlaju roxk'aal kintal rik'in lajeeb' 
liib'r: 

30rik'in a'an kixyiib' li xna'ajeb' li oqech cho'q re rokeb'aal li xMuheb'aal li 
Sumwank; kixyiib' ajwi' li artal, li xch'ina reex ut chixjunil li k'anjelob'aal re li 
artal, 

31li xna'ajeb' li oqech li te'ok chi xsutam li neb'aal, chixjunil li xsutb'al li Santil 
Muheb'aal ut chixjunil li xsutb'al li neb'aal. 

Ex 39 

Li efod 
(Ex 28,1-43) 

1Rik'in kaqinoq' ut moraad, rik'in kaqjorinkil noq' ut chaab'il liin ke'xyiib' li 
raq'eb' laj tij li te'raq'u naq te'k'anjelaq sa' li Loq'laj Na'ajej. Ke'xyiib' ajwi' li 
xloq'laj aq' laj Aharón, jo' kitaqlaak wi' laj Moisés xb'aan li Qaawa'. 

2Ke'xyiib' li efod rik'in oor, kaqinoq' ut moraad, rik'in kaqjorinkil noq' ut b'aqb'il 
liin li jwal chaab'il. 

3Ke'xten li oor, ke'xyiib' chi perpo ut chanchan li noq' naq ke'xset chi kok' ru, re 
xtz'ulb'al rik'in li kaqinoq' ut moraad, rik'in li kaqjorinkil noq' ut li chaab'il liin. 

4Ke'xk'e wiib' kok' xb'een-tel chapcho wi' sa' xmaril. 

5Juntaq'eet rik'in li efod li xyiib'ankil li k'aam najit'e'k wi' li efod, junelikaj ru 
chixjunil: yiib'anb'il rik'in oor, kaqinoq' ut moraad, kaqjorinkil noq' ut b'aqb'il 
liin li jwal chaab'il, jo' kitaqlaak wi' laj Moisés xb'aan li Qaawa'. 

6Ke'xyiib' ajwi' eb' li pek ónice xk'ab'a'eb', ke'xletzeb' rik'in oor ut let'exinb'ileb' 
li xk'ab'a'eb' li ralal xk'ajol laj Israel chiru, kama' nalet'exiik li kaaxt. 

7Chirix chik a'an laj Besalel kixk'eheb' sa' xb'een xteleb' li efod, jo'aqeb' li pek 
taajultiko'q wi' re li Qaawa' eb' li ralal xk'ajol laj Israel, kama' kichaq'rab'iik wi' 
laj Moisés xb'aan li Qaawa'. 

Li pektoral 

8Ke'xyiib' ajwi' chi chaab'il li pektoral, pikb'il ru jo' li efod, yiib'anb'il rik'in oor, 
rik'in kaqinoq' ut moraad, kaqjorinkil noq' ut b'aqb'il liin li jwal chaab'il. 

9Li pektoral a'an kaaxukuut ut ka'ta: jun k'utub' li xnimal li roq ut jun k'utub' 
xnimal li ru; ka'ta. 

10Ke'xb'ut' xsa' rik'in kaahib' tzol chi kok' pek: sa' li xb'een tzol wank jun sardio, 
jun topacio ut jun esmeralda; 

11sa' li xkab' tzol wank jun rubí, jun safiro ut jun diamante; 

12sa' li rox wank jun ópalo, jun ágata ut jun amatista, 

13ut sa' li xka wank jun krisólito, jun ónice ut jun jaspe. Chixjunileb' li pek a'in 
letzb'ileb' rik'in oor. 

14Kab'lajuheb' li pek a'in, kama' li xk'ab'a'eb' li ralal xk'ajol laj Israel, ut sa' xb'een 
li junjunq tz'iib'anb'il, jo' rik'in kaaxt, li xk'ab'a' junaq xteepal aj Israel. 

15Ke'xyiib' rik'in tz'aqal oor kok' kareen cho'q re li pektoral, tz'ulb'ileb' kama'eb' 
li k'aam. 

16Ke'xyiib' ajwi' rik'in oor wiib' xsahob' ru ut wiib' x'argoya, ut ke'xk'e eb' li 
argoya sa' xkab'ichaleb' li xxuk li pektoral. 

17Moqon ke'xch'ik xkab'ichaleb' li kok' kareen oor sa'eb' li wiib' chi argoya, sa' 
xkab'ichaleb' li xxuk li pektoral; 

18ke'xletz ajwi' xkab'ichaleb' li kok' kareen rik'in li wiib' xsahob' ru, re naq 
te'xchap rib' chi uub'ej rik'in li wank sa' xb'een xtel li efod. 

19Ke'xyiib' wiib' chik argoya rik'in oor, ut ke'xk'e sa' xkab'ichaleb' li xxuk li 
pektoral, sa' xmaril chisa', sa' xjayal li efod. 

20Ke'xyiib' wiib' chik argoya rik'in oor ut ke'xletzeb' sa' xb'een xtel li efod, taq'a, 
chi uub'ej, nach' rik'in li xtiqb'al, sa' xb'een li xk'aamal li efod. 

21Chirix chik a'an ke'xb'ak' x'argoyil li pektoral chiru x'argoyil li efod rik'in jun 
k'aam kaqmoqin xb'onol, re naq li pektoral tkanaaq sa' xb'een xk'aamal li efod ut 
ink'a' taa'elq chiru, jo' tz'aqal kitaqlaak wi' laj Moisés xb'aan li Qaawa'. 

Li t'ikr li nak'eemank sa' xb'een li efod 

22Ke'xkem li t'ikr nak'eemank sa' xb'een li efod, rik'in púrpura moraad xb'onol; 

23teeto sa' xyi ut wank xta chire li xtehelal, kemb'il chi kaw re naq ink'a' 
taapeje'q. 

24Ut sa' chixjunil li xb'asb'al re, taq'a, ke'xk'eheb' li granaad yiib'anb'ileb' rik'in 
kaqinoq' ut moraad, kaqjorinkil noq' ut b'aqb'il liin li jwal chaab'il; 

25ut chire, sa' xyanqeb' a'an, ke'xk'e ajwi' li kok' kanpaan yiib'anb'ileb' rik'in 
tz'aqal oor: 

26jun ch'ina kanpaan ut jun granaad, jun chik ch'ina kanpaan ut jun granaad. 
Jo'kan ke'xb'aanu taq'a, sa' chixjunil li re li t'ikr li na'oksimank re xb'aanunkil li 
loq'laj k'anjel, jo' tz'aqal kitaqlaak wi' laj Moisés xb'aan li Qaawa'. 

Eb' li raq'eb' laj tij 

27Ke'xkem ajwi' rik'in chaab'il liin li xjut-aq' laj Aharón ut eb' li xjut-aq' eb' li 
ralal; 

28li xpuniteb', li xsahob' ru li xpuniteb' rik'in chaab'il liin, ut ke'xyiib' xweexeb' 
rik'in b'aqb'il liin li jwal chaab'il; 

29jo'kan ajwi' li xk'aamal xsa'eb' pikb'ileb' ru rik'in b'aqb'il liin li jwal chaab'il, 
rik'in kaqinoq' ut moraad, kaqjorinkil noq', jo' tz'aqal kitaqlaak wi' laj Moisés 
xb'aan li Qaawa'. 

Li ch'ina perel oor 

30Ke'xyiib' ajwi' jun ch'ina perel rik'in tz'aqal oor ut chiru a'an ke'xtz'iib'a a'in 
kama' naq nalet'exiik li kaaxt: “Q'axtesinb'il cho'q re li Qaawa'”. 

31Ke'xb'ak' rik'in jun k'aam li kaqmoqin xb'onol, re naq taawanq sa' xb'een li 
punit, jo' kichaq'rab'iik wi' laj Moisés xb'aan li Qaawa'. 

Kiraqe'k xyiib'ankil li Rochoch li Yos 

32Jo'ka'in naq kiraqe'k xyiib'ankil chixjunil li Santil Muheb'aal ut li xMuheb'aal li 
Sumwank. Eb' laj Israel ke'xb'aanu chixjunil jo' kitaqlaak wi' laj Moisés xb'aan li 
Qaawa': tz'aqal jo'ka'in ke'xb'aanu. 

Ke'xq'axtesi re laj Moisés chixjunil li xb'aanuhomeb' 
(Ex 35,10-19) 

33Kule'xk'ut chiru laj Moisés li Santil Muheb'aal, li Muheb'aal ut chixjunileb' li 
xk'anjelob'aaleb'; eb' li xchapleb', li tz'alamche', eb' li che' li te'q'e'eb'aaq, eb' li 
roqechal ut li xna'ajeb' li roq; 

34li xtz'apb'al xb'een yiib'anb'il rik'in chaab'il tz'uum, ut li t'ilkem; 

35li xLoq'laj Kaaxil li Sumwank rochb'eeneb' li che' re xpaqonkil ut li xtz'apb'al 
xb'een; 

36li meex rochb'een chixjunileb' li xk'anjelob'aal ut li mayejanb'il wa; 

37li xna'aj kanteel yiib'anb'il rik'in tz'aqal oor ut eb' li xna'aj li saqenk (eb' li 
xna'aj li saqenk li tento te'kanaaq sa' xb'een), jo' ajwi' chixjunileb' li 
xk'anjelob'aal ut li xya'al xam; 

38li artal yiib'anb'il rik'in oor, li aseeyt re yuluk, li sununkil ensens ut li nimla t'ikr 
taak'eemanq sa' rokeb'aal li Muheb'aal; 

39li artal yiib'anb'il rik'in q'anch'iich' ut li xreex yiib'anb'il ajwi' rik'in q'anch'iich', 
eb' li che' re xpaqonkil ut chixjunileb' li xk'anjelob'aal; li pila rochb'een li roq; 

40li t'ilkem sutsu wi' li neb'aal, eb' li oqech ut li xna'ajeb' te'ok wi', li nimla t'ikr li 
taak'ehe'q sa' rokeb'aal li neb'aal, li xk'aamaleb', li xsutb'al ut chixjunil li 
taak'anjelaq cho'q re li Santil Ochoch, sa' xMuheb'aal li Sumwank; 

41eb' li raq'eb' laj tij li te'raq'u naq te'k'anjelaq sa' li Loq'laj Na'ajej, a' li xloq'laj 
aq' laj Aharón laj tij jo' ajwi' li raq'eb' li ralal naq te'k'anjelaq cho'q aj tij. 

42Eb' laj Israel ke'xb'aanu chixjunil jo' tz'aqal kitaqlaak wi' laj Moisés xb'aan li 
Qaawa'. 

43Toja' naq laj Moisés kiril chixjunil li xk'anjeleb' ut kixk'e reetal naq kiyaalo'k 
chixjunil: ke'xb'aanu chixjunil jo' tz'aqal yeeb'il chaq xb'aan li Qaawa'. Ut laj 
Moisés kirosob'tesiheb'. 

Ex 40 

Xxaqab'ankil ut xsantob'resinkil li Loq'laj Na'ajej 

1Li Qaawa' kiraatina laj Moisés chi jo'ka'in: 

2“Sa' li xb'een kutan re li xb'een po taaxaqab' li Loq'laj Na'ajej, a' li xMuheb'aal li 
ch'utam. 

3Aran taak'e li xLoq'laj Kaaxil li Sumwank, ut taatz'ap li Loq'laj Kaax rik'in li t'ikr. 

4Taawoksi li meex ut taatus sa' xb'een li k'aru re; taak'e ajwi' li xna'aj kanteel ut, 
sa' xb'een a'an, li xna'aj saqenk. 

5Taak'e li artal re li ensens, yiib'anb'il rik'in oor, chiru li xLoq'laj Kaaxil li 
Sumwank ut taat'uyub' li t'ilkem sa' rokeb'aal li Loq'laj Muheb'aal. 

6Taak'e li artal reheb' li k'atb'il mayej chiru, sa' li Loq'laj Na'ajej, sa' rokeb'aal li 
xMuheb'aal li ch'utam; 

7taak'e li pila sa' xyanq li xMuheb'aal li ch'utam rik'in li artal, ut taak'e ha' chisa'. 

8Chi xsutam taayiib' li neb'aal ut taahel li t'ikr sa' rokeb'aal li neb'aal. 

9“Toja' naq taachap li aseeyt re yuluk ut taayul chiru li Loq'laj Muheb'aal jo' ajwi' 
chiru chixjunil li wank chisa'. Taaq'axtesi a'an we laa'in rochb'een chixjunileb' li 
xk'anjelob'aal, re naq santob'resinb'ilaq chik. 

10Taayul ajwi' li aseeyt chiru li artal reheb' li k'atb'il mayej, jo' ajwi' chiru 
chixjunileb' li xk'anjelob'aal. Taaq'axtesi we li artal re naq santob'resinb'ilaq chik. 

11Jo'kan ajwi' taayul li aseeyt chiru li pila ut chiru li roq, ut taaq'axtesi we. 

12“Chirix chik a'an taataqla laj Aharón ut eb' li ralal chi nach'ok rik'in li rokeb'aal 
li xMuheb'aal li ch'utam, ut taach'ajeb' rik'in ha'. 

13Taatiqib' laj Aharón rik'in li loq'laj aq'ej, taayul rik'in aseeyt ut taaq'axtesi we re 
naq taak'anjelaq cho'q aj tij. 

14Taataqlaheb' ajwi' chi nach'ok eb' li ralal; taatiqib'eb' rik'in jut-aq', 

15taayuleb' rik'in aseeyt jo' naq xayul li xyuwa'eb', re naq te'k'anjelaq chiwu 
cho'q aj tij. Jo'ka'in taa'uxmanq re naq, sa' xk'ab'a' li xyulb'aleb', te'xaqab'aaq 
cho'q aj tij chi junwaakaj, chi junelik q'e kutan”. 

16Laj Moisés kixb'aanu chixjunil li kitaqlaak wi' xb'aan li Qaawa', jo' tz'aqal kixye 
a'an. 

17Sa' li xb'een po re li xkab' chihab', sa' li xb'een kutan re li po kixaqab'aak li 
Loq'laj Muheb'aal. 

18Laj Moisés kixxaqab' li Loq'laj Muheb'aal, kixyiib' xna'ajeb' li roqechal, kixk'e 
sa' xna'ajeb' li tz'alamche', eb' li che' li te'kanaaq chi q'eq'o, ut kixxaqab'eb' li 
roqechal. 

19Moqon chik kixhel li Muheb'aal sa' xb'een li Loq'laj Muheb'aal ut kixk'e ajwi' li 
xtz'apb'al xb'een li Muheb'aal, jo' kitaqlaak wi' xb'aan li Qaawa'. 

20Moqon chik kixchap li reetalil li Sumwank ut kiroksi sa' li Loq'laj Kaax; 
kixch'ikeb' li che' re xpaqonkil li Loq'laj Kaax, ut taqe'q kixk'e xtz'apb'al xb'een. 

21Toja' naq kixk'am li Loq'laj Kaax sa' li Loq'laj Muheb'aal, kixt'uyub' li t'ilkem, ut 
chi jo'kan kixmoy li xLoq'laj Kaaxil li Sumwank, jo' kitaqlaak wi' xb'aan li Qaawa'. 



187 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

22Kiroksi ajwi' li meex sa' xMuheb'aal li ch'utam, sa' xjayal releb'l iq' sa' li Loq'laj 
Muheb'aal, junpak'al li t'ikr. 

23Kixtus eb' li mayejanb'il wa sa' xb'een li meex chiru li Qaawa', jo' kitaqlaak wi' 
xb'aan li Qaawa'. 

24Kiroksi li xna'aj kanteel sa' xMuheb'aal li ch'utam, chiru li meex, sa' xjayal 
releb'l iq', sa' li Loq'laj Muheb'aal; 

25ut sa' xb'een a'an kixk'e xna'ajeb' li saqenk, chiru li Qaawa', jo' kitaqlaak wi' 
xb'aan li Qaawa'. 

26Jo'kan ajwi' kixk'e li artal yiib'anb'il rik'in oor sa' xMuheb'aal li ch'utam, chiru li 
t'ikr, 

27ut sa' xb'een a'an kixk'at li sununkil ensens, jo' kitaqlaak wi' xb'aan li Qaawa'. 

28Sa' rokeb'aal li Loq'laj Muheb'aal kixk'e li t'ilkem, 

29ut kiroksi ajwi' li artal reheb' li k'atb'il mayej sa' li Loq'laj Na'ajej, sa' rokeb'aal 
li xMuheb'aal li ch'utam; ut aran kixk'at mayej ut kimayejak, jo' tz'aqal kitaqlaak 
wi' xb'aan li Qaawa'. 

30Kixk'e li pila sa' xyanq li xMuheb'aal li ch'utam rik'in li artal, ut kixk'e chisa' li 
ha' re li ch'ajleb': 

31ut aran laj Moisés, laj Aharón ut eb' li ralal ke'xch'ajeb' li roq ut eb' li ruq'. 

32Rajlal naq neke'ok sa' xMuheb'aal li ch'utam ut neke'nach'ok rik'in li artal, 
neke'ch'ajok chisa', jo' kitaqlaak wi' laj Moisés xb'aan li Qaawa'. 

33Sa' xraqik kixyiib' li neb'aal chi xsutam li Loq'laj Muheb'aal ut li artal, ut 
kixt'uyub' li t'ikr sa' rokeb'aal li neb'aal. Ut chi jo'kan laj Moisés kixchoy li 
xk'anjel. 

Li Qaawa' ki'ok sa' li Loq'laj Na'ajej 
(Nm 9,15-23) 

34Toja' naq li choql kixmuheela li xMuheb'aal li ch'utam ut kinujak li Loq'laj 
Muheb'aal rik'in li xnimal xloq'al li Qaawa'.  

35Ink'a' kiruuk laj Moisés chi ok sa' xMuheb'aal li ch'utam, xb'aan naq li choql 
nahilank aran sa' xb'een, ut nujenaq li Loq'laj Muheb'aal rik'in li xnimal xloq'al li 
Qaawa'. 

36Naq na'elk li choql sa' xb'een li Loq'laj Muheb'aal, neke'xik eb' laj Israel; jo'ka'in 
ke'xb'aanu chiru chixjunil li xb'eenikeb'. 

37Ab'anan wi li choql ink'a' nataqe'k, ink'a' neke'xik eb' a'an: toj nataqe'k li choql, 
toja' naq neke'xik. 

38Xb'aan naq chi kutan nahilank li xchoql li Qaawa' sa' xb'een li Loq'laj 
Muheb'aal, ut chi q'eq xam chik nak'utunk chiruheb' chixjunil li ralal xk'ajol laj 
Israel. Jo'ka'in kik'ulmank chiru chixjunil li xb'eenikeb' laj Israel. 

Lv 

Lv 1 

I. EB' LI MAYEJ (1-7) 
Eb' li k'atb'il mayej 

1Li Qaawa' kixb'oq laj Moisés sa' li Loq'laj Muheb'aal, ut kixye re chi jo'ka'in: 

2“Aatinan rik'ineb' laj Israel ut ye reheb': Wi ani eere tixk'am chaq we xmayej xul, 
tento tixk'e jun reheb' li xwakax malaj reheb' li xkarneer. 

3“Wi li xul li tixyeechi'i cho'q xk'atb'il mayej, a'an isinb'il chaq sa' xyanqeb' li 
xwakax, tento naq a'anaq jun teelom wakax li maak'a' reek'. Ut tento tixyeechi'i 
sa' rokeb'aal li Loq'laj Muheb'aal, re naq k'ulb'ilaq xb'aan li Qaawa', 

4ut tixk'e ajwi' li ruq' sa' xb'een xjolom li xul. Chi jo'kan li xul k'ulb'ilaq xb'aan li 
Qaawa' re naq kuyb'il sachb'ilaq li xmaak li ani xyeechi'ink re. 

5Tixyok' li xkux li teelom wakax chiru li Qaawa'. Chirix chik a'an eb' li ralal xk'ajol 
laj Aharón ut eb' laj tij te'xyeechi'i li kik' ut te'xkirkiri chi xsutam li artal li wank 
sa' rokeb'aal li Loq'laj Muheb'aal. 

6Ani tixyeechi'i junaq xul cho'q mayej, tento taarisi li xtz'uumal ut tixkok'seti; 

7eb' laj tij te'xloch li xam sa' xb'een li artal ut te'xtus chi chaab'il li si' 

8re xk'eeb'al sa' xb'een li setinb'il xul, jo' ajwi' li xjolom ut li xxeeb'ul li xk'amk'ot. 

9Ani tixyeechi'i k'atb'il xul cho'q xmayej tento tixch'aj rik'in ha' li xk'amk'ot ut li 
ra' li xul, ut laj tij tixk'at chixjunil sa' xb'een li artal. A'an jun k'atb'il mayej jwal 
sununk xb'ook chiru li Qaawa'. 

10“Wi li xul li tixyeechi'i cho'q xk'atb'il mayej, a'an isinb'il chaq sa' xyanqeb' li 
xkarneer malaj ut xchib'aat, tento naq teelomaq chi maak'a' reek'. 

11Tento naq tixyok' li xkux sa' xjayal releb'l iq' chi xk'atq li artal, chiru li Qaawa'. 
Eb' li ralal xk'ajol laj Aharón ut eb' laj tij te'xk'irk'isi li xkik'el li xul chi xsutam li 
artal. 

12Chirix chik a'an taakok'setimanq li xul, ut laj tij tixk'e sa' xb'een li si' li yooq chi 
k'atk sa' xb'een li artal, rochb'een li xjolom ut li xxeeb'ul li xk'amk'ot. 

13Ani tixyeechi'i xk'atb'il mayej tento tixch'aj rik'in ha' li xk'amk'ot ut li ra' li xul, 
ut laj tij tixk'at chixjunil sa' xb'een li artal cho'q k'atb'il mayej jwal sununk xb'ook 
chiru li Qaawa'. 

14“Wi li xul tixyeechi'i cho'q xk'atb'il mayej chiru li Qaawa', a'an jun li xul 
narupupik, tento naq a'anaq jun mukuy malaj jun k'ook'ob'. 

15Laj tij tixyeechi'i li mayej a'an sa' xb'een li artal: taarisi li xjolom ut tixk'at sa' 
xb'een li artal naq akaq xraqe'k chi tz'ilonk li xkik'el chi xk'atq li artal. 

16Taarisi li xpuj ut li wank chisa'; toja' naq tixk'e sa' xjayal releb'l li saq'e chi 
xk'atq li artal, naraj naxye sa' xna'aj li cha. 

17Chirix a'an tixcho' sa' xyi li mukuy, tixchap sa' xxik', ab'an moko tixjach ta chi 
junwaakaj, ut tixk'at sa' li artal, sa' xb'een li si' li wank sa' li xam. A'an jun k'atb'il 
mayej sununk xb'ook chiru li Qaawa'. 

Lv 2 

Li mayej k'aj 

1“Wi junaq tixk'am chaq xmayej k'aj chiru li Qaawa', tento tixk'am chaq li 
xchaq'alil ru k'aj triiw, tixk'e aseeyt ut pom sa' xb'een. 

2Chirix a'an tixk'am rik'ineb' laj tij li ralaleb' laj Aharón, ut jun reheb' a'an tixchap 
jun mooch'aq li k'aj triiw rochb'een aseeyt ut pom, ut tixk'at sa' xb'een li artal 
cho'q k'atb'il mayej, sahil mayej, sununk xb'ook chiru li Qaawa'. 

3Li rela' li mayej taakanaaq cho'q re laj Aharón ut eb' li ralal xk'ajol, cho'q loq'laj 
tzekemq, xkomon li mayej jwal loq' li nak'atmank sa' xk'ab'a' li Qaawa'. 

4“Wi laamayej a'an k'aj chiqb'il sa' ru xam, chaq'axtesi chi pixtunil yiib'anb'ilaq 
rik'in chaab'il k'aj, ink'a' yuub'il ut yoq'b'ilaq, malaj chaq'axtesi chi jayil wa ink'a' 
yuub'il ut chiqb'ilaq sa' aseeyt. 

5“Wi laamayej a'an chiqb'il sa' k'il, tento naq yiib'anb'ilaq rik'in chaab'il k'aj triiw, 
yoq'b'ilaq ut ink'a' yuub'il. 

6Taakok'jachi ut taat'aqresi chi aseeyt, xb'aan naq a'an mayej k'aj. 

7“Wi laamayej a'an chiqb'il sa' uk'al ch'iich', tento naq yiib'anb'ilaq rik'in chaab'il 
k'aj triiw ut aseeyt. 

8Naq akaq xayiib' chik laamayej rik'ineb' a k'a'aq re ru a'in, tento naq taak'am 
chiru li Qaawa' ut taaq'axtesi sa' ruq' laj tij, ut a'an toxkanab' chaq sa' xb'een li 
artal. 

9Aran laj tij tixchap b'ayaq li mayej re naq tixk'at sa' xb'een li artal jo' sahil mayej 
li sununk xb'ook chiru li Qaawa'. 

10Ut li rela' li mayej taakanaaq cho'q re laj Aharón ut eb' li ralal xk'ajol, cho'q 
loq'laj tzekemq, xkomon li mayej li nak'atmank sa' xk'ab'a' li Qaawa'. 

11“Meek'e xyu junaq leemayej yiib'anb'il rik'in k'aj triiw li teeq'axtesi chiru li 
Qaawa'. Maajun paay ru xyu li xq'emal li kaxlan wa chi moko li xya'al kab' 
taak'atmanq jo' mayej chiru li Qaawa'. 

12Naru teeq'axtesi chiru li Qaawa' li xyu xq'emal li kaxlan wa jo'wi' xya'al li kab' 
cho'q eemayej, jo' xb'een ru leerawimq; ab'anan ink'a' naru xyeechi'inkil jo' 
k'atb'il mayej sununk xb'ook chiru li Qaawa'. 

13“Chixjunil laamayej k'aj, tento naq taak'e ratz'amil ut maak'ulub'a naq sa' 
laamayej k'aj triiw maak'a'aq li atz'am. Sa' chixjunil laamayej tento naq 
taayeechi'i li atz'am, xb'aan naq li atz'am a'an reetalil li xSumwank laaYos. 

14“Wi taak'am chiru li Qaawa' junaq laamayej k'aj ut a'an xb'een ru laawawimq, 
tento naq cheekaq chi us, joranb'ilaq sa' xam malaj a' li toj rax taamayeja chi 
poch'b'il. 

15Sa' xb'een laamayej tento taak'e li aseeyt ut li pom, xb'aan naq a'an mayej k'aj. 

16Chirix chik a'an laj tij tixk'at kach'inaq xkomon li ak poch'b'il triiw ut li aseeyt, 
rochb'een chixjunil li pom, ut a'anaq jun k'atb'il mayej, sahil mayej, sa' xk'ab'a' li 
Qaawa'. 

Lv 3 

Li mayej re k'amok ib' sa' usilal rik'in li Yos 

1“Wi ani tixchap chaq sa' xyanqeb' li xketomq junaq ixqi wakax malaj ut teelom 
wakax re xyeechi'inkil chiru li Qaawa' jun li mayej re k'amok ib' sa' usilal rik'in li 
Yos, li xul taayeechi'imanq tento naq maak'a'aq reek'. 

2Ani taaq'axtesinq li mayej, tixk'e li ruq' sa' xb'een xjolom li xul tixyeechi'i, ut 
chirix a'an tixyok' li xkux sa' rokeb'aal li Loq'laj Muheb'aal. Ut eb' laj tij 
te'xrachrachi li xkik'el chi xsutam li artal. 

3“Ani taaq'axtesinq li xul re xyeechi'inkil junaq mayej re k'amok ib' sa' usilal 
rik'in li Yos, tento tixq'axtesi chiru li Qaawa', jo' k'atb'il mayej, li xxeeb'ul li 
k'amk'ot, 

4xkab'ichal li xkenq', li xeeb' lanlookeb' wi' ut li wank sa' xb'een li xtel ut li xcha'al 
jwal q'un re li xch'och', li taa'isimanq rochb'eeneb' li kenq'. 

5Eb' laj tij te'xk'at chixjunil a'in sa' xb'een li artal rochb'een li xul li taak'atmanq 
sa' xb'een li si' yo xxamlel, jo' k'atb'il mayej sununk xb'ook chiru li Qaawa', 

6“Wi ani tixyeechi'i re li Qaawa' junaq xkarneer, jo' mayej re k'amok ib' sa' usilal 
rik'in li Yos, tento tixyeechi'i junaq teelom malaj ixqi karneer li maak'a'aq reek'. 

7Wi tixyeechi'i junaq saaj karneer, naq tixq'axtesi chiru li Qaawa', 

8tixk'e li ruq' sa' xb'een li xjolom ut chirix a'an tixyok' li xkux chire li Loq'laj 
Muheb'aal. Toja' naq eb' laj tij te'xrachrachi li xkik'el li xul chi xsutam li artal. 

9“Ani tixyeechi'i li xul cho'q mayej re k'amok ib' sa' usilal rik'in li Yos, tento 
tixq'axtesi chiru li Qaawa', jo' k'atb'il mayej, li xeeb', chixjunil li xye, li xxeeb'ul li 
xk'amk'ot, 

10xkab'ichal li xkenq', li xeeb' lanlookeb' wi' ut li wank sa' xb'een li xtel ut li 
xcha'al jwal q'un re li xch'och', li taa'isimanq rochb'eeneb' li kenq'. 

11Chirix chik a'an laj tij tixk'at chixjunil a'in sa' xb'een li artal, jo' tzekemq, k'atb'il 
mayej sa' xk'ab'a' li Qaawa'. 

12“Wi a'an jun chib'aat li nayeechi'imank, naq taaq'axtesimanq chiru li Qaawa', 

13tixk'e li ruq' sa' xb'een li xjolom, ut chirix a'an tixyok' li xkux chire li Loq'laj 
Muheb'aal. Toja' naq eb' laj tij te'xrachrachi li xkik'el li xul chi xsutam li artal. 

14“Ani tixyeechi'i li xul, naru tixchap chaq ut tixq'axtesi, jo' k'atb'il mayej sa' 
xk'ab'a' li Qaawa', chixjunil li xxeeb'ul li k'amk'ot, 

15xkab'ichal li kenq', li xeeb' lanlookeb' wi' ut li wank sa' xb'een li xtel, ut li 
xcha'al jwal q'un re li xch'och', li taa'isimanq rochb'eeneb' li kenq'. 

16Chirix chik a'an laj tij tixk'at chixjunil a'in sa' xb'een li artal, jo' tzekemq, k'atb'il 
mayej li sununk xb'ook. Chixjunil li xeeb', rehaq li Qaawa'. 

17“A'an a'in jun chaq'rab' twanq chi junajwa cho'q reheb' li jar teep chi tenamit 
chaalel, yalaq b'ar wanqeb': ink'a' taatzekamanq li xeeb' chi moko li kik'”. 

Lv 4 

Li mayejak chirix li maak 

1Li Qaawa' kiraatina laj Moisés ut kixye re: 

2“Ye reheb' laj Israel: Wi ani taamaakob'q chi moko rajom ta xch'ool, tixq'et junaq 
xchaq'rab' li Qaawa' ut tixb'aanu li ink'a' raj naru xb'aanunkil, kama'in 
taab'aanumanq chirix: 

3“Wi a' li xb'eenil aj tij namaakob'k, nakanaak li xmaak sa' xb'een li tenamit. 
Jo'kan naq tento tixmayeja chiru li Qaawa' junaq ch'ina wakax maak'a'aq reek', 
cho'q xmayej chirix li maak li xb'aanu. 

4Tixk'am chiru li Qaawa', sa' rokeb'aal li Loq'laj Muheb'aal; aran tixk'e li ruq' sa' 
xb'een li xjolom, ut chirix a'an tixyok' xkux chiru A'an. 

5Chirix chik a'an tixxok b'ayaq xkik'el li ch'ina wakax ut tixk'am sa' li Loq'laj 
Muheb'aal. 

6Aran tixtz'a li ru'uj ruq' sa' li kik' ut wuqub' sut tixrachrachi li kik' chiru li 
Qaawa', sa' xjayal li xt'ilkemil li Santil Na'ajej. 

7Rik'in li kik' a'an tixyul ajwi' b'ayaq li xxukub'eb' li artal b'arwi' nak'atmank li 
pom jwal sununk xb'ook, a' li wank chiru li Qaawa', sa' li Loq'laj Muheb'aal, ut li 
rela' li kik' tixhoy chi roq li x'artalil li k'atb'il mayej, a' li wank sa' rokeb'aal li 
Loq'laj Muheb'aal. 

8Toja' naq taarisi chixjunil li xeeb'ul li xk'amk'ot li ch'ina wakax, a' li 
xmayejamank chirix li maak; 

9taarisi ajwi' xkab'ichal li xkenq' ut li xeeb' lanlookeb' wi' ut li wank sa' xb'een li 
xtel. Tento ajwi' risinkil li xxeeb'ul li ch'och' rochb'eeneb' li kenq', 

10jo' na'isimank re li teelom wakax li nayeechi'imank cho'q mayej re k'amok ib' 
sa' usilal rik'in li Yos. Ut laj tij tixk'at chixjunil sa' xb'een li x'artalil li k'atb'il 
mayej. 

11Ab'an li xtz'uumal li ch'ina wakax ut chixjunil li xtib'el, rochb'een li xjolom, eb' li 
ra', li xsa' ut li xk'ot, 

12naraj naxye, chixjunil li ch'ina wakax, taarisi ut tixk'am sa' junaq na'ajej 
saab'esinb'il chi us, b'arwi' nak'eemank li cha, najtaq rik'ineb' li xmuheb'aal li 
tenamit, ut aran, sa' li na'ajej natz'eqmank wi' li cha, tixk'at sa' xb'een li si'. 

13“Wi chixjunileb' laj Israel te'xb'aanu li ink'a' us chi moko rajomeb' ta xch'ool ut 
maajun reheb' a'an tixk'e reetal naq li xe'xb'aanu a'an xq'etb'al li xchaq'rab' li 
Qaawa', ut chi jo'kan wankeb' xmaak, 

14naq taanawmanq li maak xe'xb'aanu, tento naq te'xyeechi'i sa' komonil junaq 
ch'ina wakax cho'q mayej chirix li maak. Te'xk'am chiru li Loq'laj Muheb'aal, 

15b'arwi' eb' li xcheekelal li komonil te'xk'e li ruq' sa' xb'een li xjolom li ch'ina 
wakax, li wank chiru li Qaawa', ut aran ajwi' te'xyok' li xkux. 

16Chirix chik a'an li xb'eenil aj tij tixk'am b'ayaq xkik'el li wakax sa' li Loq'laj 
Muheb'aal, 

17tixtz'a li ru'uj ruq' sa' li kik' ut wuqub' sut tixrachrachi chiru li Qaawa', sa' xjayal 
li xt'ilkemil li Santil Na'ajej. 

18Rik'in li kik' tixyul b'ayaq eb' li xxukub' li artal li wank chiru li Qaawa', sa' li 
Loq'laj Muheb'aal. Ut chixjunil li rela' li kik' tixhoy chi roq li x'artalil li k'atb'il 
mayej, a' li wank sa' rokeb'aal li Loq'laj Muheb'aal. 

19Taarisi chixjunil li xxeeb'ul li ch'ina wakax ut tixk'at sa' xb'een li artal, 

20naraj naxye, taab'aanumanq rik'in li ch'ina wakax a'in jo' tz'aqal nab'aanumank 
re li ch'ina wakax namayejaak chirix li maak. Chi jo'kan laj tij tixk'e li mayej re 
xtojb'al rix li xmaakeb' li tenamir ut taakuymanq li xmaakeb'. 

21Chirix chik a'an taarisi chaq li ch'ina wakax chirix li na'ajej li wankeb' wi' li 
xmuheb'aaleb' li tenamit, ut tixk'at, jo' tz'aqal na'uxmank rik'in li xb'een ch'ina 
wakax. A'an a'in li mayej chirix xmaakeb' li komonil. 

22“Wi junaq laj jolominel taamaakob'q ut tixq'et xchaq'rab' li Qaawa' li xYos, a'an 
wank xmaak, us ta ink'a' rajom xch'ool naq xmaakob'k. 

23Naq tixk'e reetal li maak xb'aanu, tento tixk'am cho'q xmayej junaq teelom 
chib'aat li maak'a'aq reek'. 

24Toja' naq tixk'e li ruq' sa' xb'een xjolom li teelom chib'aat ut tixyok' li xkux 
chiru li Qaawa', sa' li na'ajej b'arwi' neke'kamsiik eb' li xul li neke'k'ate'k. Li 
mayej a'in, a'an mayej chirix li maak. 

25Chirix chik a'an laj tij tixchap rik'in ru'uj ruq' b'ayaq li xkik'el li xul 
xmayejamank chirix li maak, tixyul chiruheb' li xxukub' li x'artalil li k'atb'il mayej, 
ut tixhoy li rela' li kik' chi roq li artal. 

26Tixk'at chixjunil li xeeb' sa' xb'een li artal, jo' tz'aqal nab'aanumank re li xeeb'ul 
li mayej re k'amok ib' sa' usilal rik'in li Yos. Chi jo'kan laj tij tixk'e li mayej re 
xtojb'al rix li xmaak laj jolominel ut taakuymanq li xmaak. 

27“Wi junaq poyanam re li tenamit taamaakob'q chi ink'a' rajom xch'ool, ut tixq'et 
junaq xchaq'rab' li Qaawa', 

28naq tixk'e reetal li maak xb'aanu, tento tixk'am junaq ixqi chib'aat maak'a' reek' 
cho'q xmayej chirix li xmaak xb'aanu. 

29Tixk'e li ruq' sa' xb'een xjolom li xul li naxyeechi'i chirix li maak, ut tixyok' li 
xkux sa' xna'aj li k'atb'il mayej. 

30Toja' naq laj tij tixchap rik'in ru'uj ruq' b'ayaq li kik' ut tixyul chiru li xxukub' li 
x'artalil li k'atb'il mayej, ut chixjunil li rela' li kik' taahoye'q chi roq li artal. 

31Tento naq taarisi ajwi' chixjunil li xeeb', jo' tz'aqal na'isimank re li xul 
nayeechi'imank cho'q mayej re k'amok ib' sa' usilal rik'in li Yos, ut tixk'at sa' 
xb'een li artal jo' sununkil b'ook chiru li Qaawa'. Chi jo'kan laj tij tixk'e li mayej re 
xtojb'al rix li xmaak li poyanam a'an, ut taakuymanq li maak. 

32“Wi li poyanam a'an naxk'am chaq junaq karneer cho'q xmayej chirix li xmaak, 
tento tixk'am chaq ixqi karneer li maak'a' reek'. 

33Tixk'e li ruq' sa' xb'een xjolom li karneer ut tixyok' li xkux cho'q mayej chirix li 
maak, sa' li na'ajej b'arwi' neke'kamsiik li xul nak'atmank. 

34Toja' naq laj tij tixchap rik'in ru'uj ruq' kach'inaq xkik'el li xul xmayejamank 
chirix li maak ut tixyul chiru xxukub' li x'artalil li k'atb'il mayej, ut chixjunil li 
rela' li kik' taahoye'q chi roq li artal. 

35Chirix chik a'an taarisi chixjunil li xeeb', jo' tz'aqal na'isimank re li karneer 
nayeechi'imank cho'q mayej re k'amok ib' sa' usilal, ut tixk'at li xeeb' sa' xb'een li 
artal, rochb'een chixjunileb' li k'atb'il mayej sa' xk'ab'a' li Qaawa'. Chi jo'kan laj tij 
tixk'e li mayej re xtojb'al rix li xmaak li poyanam a'an, ut taakuymanq li xmaak. 

Lv 5 

Li mayejak chirix k'iila paay chi maak 

1“Wi junaq taab'oqe'q chi aatinak jo' testiiw chirix li k'aru xril malaj xrab'i, ut 
ink'a' taaraj xyeeb'al, a'an wank xmaak ut tento taariiqani li maak a'an. 

2“Wi ani tixch'e' junaq k'a'aq re ru tz'ajn ru, qayehaq junaq kamenaq xul tz'ajn ru, 
us ta xxulel k'iche' malaj xxulel ochoch, malaj ut xkomoneb' li neke'xjukuki rib' 
chiru ch'och', a'an tixtz'ajni rib' ut taakanaaq li maak sa' xb'een, us ta ink'a' xk'e 
reetal. 

3“Wi junaq tixch'e' xtz'ajnil poyanam, yalaq k'aru li namuxuk, ab'an ink'a' xk'e 
reetal sa' li honal a'an, li poyanam a'an wank xmaak, wi moqon tixk'e reetal naq 
ink'a' us xb'aanu. 

4“Wi ani tixye sa' jurament naq tixb'aanu k'a'aq re ru us malaj ut ink'a' us 
(xkomoneb' li jurament li nab'aanumank chi ink'a' nak'oxlamank rix), chi ink'a' 
xk'e reetal sa' li honal a'an, li poyanam a'an wank xmaak, wi moqon tixk'e reetal 
naq ink'a' us xb'aanu. 

5“Naq junaq taamaakob'q rik'in li k'a'aq re ru a'in, tento tixye k'aru li xmaakob'k 
wi', 

6ut tixk'am chaq chiru li Qaawa' junaq ixqi karneer malaj junaq ixqi chib'aat, 
cho'q mayej chirix li maak. Chi jo'kan laj tij tixk'e li mayej re xtojb'al rix li xmaak 
li poyanam a'in. 

7“Wi ink'a' tz'aqal xtumin re xloq'b'al junaq ch'ina karneer, tento tixk'am chiru li 
Qaawa' wiib'aq mukuy malaj ut wiib'aq k'ook'ob' re xtz'aamankil xkuyb'al li 
xmaak. Jun tixk'e re xtojb'al rix li xmaak ut li jun chik cho'q xk'atb'il mayej. 

8Tento naq tixk'am rik'in laj tij, ut a'an tixq'axtesi xb'enwa li jun taayeechi'imanq 
chirix li maak; tixyatz' li kux, ab'an ink'a' tixb'oq' li xjolom chi junajwa. 

9Chirix a'an tixrachrachi b'ayaq xkik'el li xul xmayejamank chirix li maak chi 
xk'atq li artal, ut li kik' taa'ela'anq tixhoy sa' xtoon li artal, xb'aan naq a'an mayej 
re kuyuk sachok maak. 

10Rik'in li xkab' xul tixb'aanu jun k'atb'il mayej, jo' chanru yeeb'il. Chi jo'kan laj tij 
tixk'e li mayej re xtojb'al rix li xmaak li poyanam a'an, ut taakuye'q li maak. 

11“Wi maak'a' xtumin re xloq'b'al wiib'aq mukuy malaj ut wiib'aq k'ook'ob', tento 
tixk'am cho'q xmayej chirix li xmaak kaahib'aq liib'r li xchaq'alil ru k'aj triiw. 

Ink'a' tixk'e x'aseeytil chi moko pom sa' xb'een, xb'aan naq a'an jun mayej chirix 
li xmaak. 

12Tento naq tixk'am rik'in laj tij, ut a'an tixchap jun mooch'aq cho'q sahil mayej 
ut tixk'at sa' xb'een li artal rochb'een li mayej nak'atmank sa' xk'ab'a'. A'an jun 
mayej chirix li maak. 

13Chi jo'kan laj tij tixk'e li mayej re xtojb'al rix li xmaak li poyanam a'an, ut 
taakuye'q li xmaak. Ut li k'aru taa'ela'anq, taakanaaq cho'q re laj tij, jo' 
nab'aanumank rik'in li mayej k'aj”. 

Li mayejak re xtojb'al rix li maak 

14Li Qaawa' kiraatina laj Moisés ut kixye re: 

15“Li poyanam taamaakob'q chi ink'a' rajom xch'ool ut taak'utunq naq wank 
xmaak xb'aan naq xb'alaq'ik sa' li k'a'aq ru jwal loq' chiru li Qaawa', tento tixchap 
chaq junaq reheb' li xkarneer li maak'a' reek', tixk'e cho'q xmayej re xtojb'al rix li 
xmaak, ut tixk'am chiru li Qaawa'. Li xtz'aq li karneer tento xb'irb'al rix chi plaat, 
jo' tz'aqal neke'b'isok sa' li Loq'laj Na'ajej b'arwi' na'uxk li mayejak chirix li maak. 

16Li poyanam a'an tento tixtoj li xb'alaq'ik wi' sa' li k'a'aq ru jwal loq'; tixk'e chik 
junqmay sa' xb'een li o'taqk'aal ut tixq'axtesi chixjunil re laj tij. Chirix a'an, rik'in 
li karneer taayeechi'imanq chirix li maak, laj tij taamayejaq re xtojb'al rix li 
xmaak li poyanam a'an, ut taakuye'q li xmaak. 

17“Wi ani taamaakob'q rik'in xb'aanunkil k'a'aq re ru ramro xb'aan xchaq'rab' li 
Qaawa', us ta ink'a' tixk'e reetal, a'an wanq xmaak ut tento taariiqani li maak. 

18Tento tixchap junaq reheb' li xkarneer li maak'a'aq reek' (ut li xtz'aq laa'at 
tatb'iroq rix), ut tixk'am rik'in laj tij cho'q mayej chirix li maak, re naq chi jo'kan 
taawanq xkuyb'al xmaak li poyanam a'an, li xmaakob'k chi ink'a' rajom xch'ool, 
ut li xmaak taakuye'q. 

19A'an jun mayej chirix li maak, xb'aan naq li poyanam a'an wank xmaak chiru li 
Qaawa'”. 

Lv 6 

K'ehok na'leb' chirix li mayejak chirix li b'alaq'ik 

1Li Qaawa' kiraatina laj Moisés ut kixye re: 

2“Wi ani taamaakob'q ut taak'utunq naq wank xmaak chi b'alaq'ik chiru li Qaawa' 
xb'aan naq xtik'ti'i li ras riitz'in rik'in k'aru kik'ehe'k chixk'uula malaj kixk'ul chi 
to'ninb'il, malaj xrelq'a malaj ut xmaq' k'a'aq re ru sa' josq'il, 

3malaj xtaw k'a'aq re ru tz'eqb'il ut xtik'ti'ik, malaj ut xye jurament sa' b'alaq'il 
chirix li k'a'aq re ru li junelik namaakob'k wi' junaq, 

4li poyanam a'an wanq xmaak. Jo'kan naq tento tixq'ajsi li k'aru relq'ahom malaj 
li xmaq'ahom sa' josq'il, malaj ut li k'aru k'eeb'il chixk'uula, malaj ut li k'a'aq re ru 
kixtaw, 

5malaj li k'a'aq chik re ru li xtik'ti'ik wi'. Tento naq tixq'ajsi chixjunil re laj eechal 
re, ut tixk'e chik junqmay sa' xb'een li o'taqk'aal, naq jo'q'e tixq'axtesi li xmayej 
chirix li xmaak. 

6Li xmayej chiru li Qaawa' a'anaq jun karneer li maak'a' reek' li tixsik' sa' xyanq li 
xketomq (ut li xtz'aq laa'at tento tatb'iroq rix). Tento tixchap chaq ut tixk'am 
chiru laj tij jo' mayej re xtojb'al rix li xmaak. 

7Toja' naq laj tij taamayejaq chiru li Qaawa' re xtojb'al rix li xmaak li poyanam 
a'an, ut li maak taakuye'q, a' yaal k'aru chi maakil xb'aanu”. 

K'ehok na'leb' chirixeb' li k'atb'il mayej 

8Li Qaawa' kiraatina laj Moisés ut kixye re: 

9“Ch'olob' chiru laj Aharón ut chiruheb' li ralal xk'ajol li chaq'rab' a'in chirix li 
k'atb'il mayej: Li xul mayejanb'il tento taakanaaq sa' xb'een li ru xam re li artal 
chiru chixjunil li q'oqyink, re naq taak'atq. 

10Laj tij tixlan rib' rik'in t'ikr ut tixk'e xta xwex malaj xyach'. Chirix chik a'an 
tixxok xchahil li xul li xk'atmank sa' xb'een li artal, ut tixk'e chi xk'atq li artal. 

11Chirix chik a'an tixjal li raq' ut tixk'am li cha sa' junaq na'ajej saab'esinb'il chi 
us, najtaq rik'in li xmuheb'aaleb' li tenamit. 

12“Li xtiqwal li xam sa' xb'een li artal ink'a' naru taachupq. Laj tij tento tixk'e xsi'il 
rajlal eq'la ut tixtuqub' chi us sa' xb'een li xam li xul taak'atmanq. Jo'kan ajwi' 
tixk'at sa' xb'een li artal li xxeeb'ul li mayej re k'amok ib' sa' usilal rik'in li Yos. 

13Li xxamlel li artal tento naq lochlooq chi junelik. Maajun wa taachupmanq. 

K'ehok na'leb' chirix li mayej k'aj 

14“A'an a'in li chaq'rab' chirix li mayej k'aj. Eb' laj tij tento te'xyeechi'i sa' xb'een li 
artal, chiru li Qaawa'. 

15Jun reheb' a'an tixchap jun mooch'aq li chaab'il k'aj li ak k'eeb'il cho'q mayej. 
Tixk'e ajwi' li aseeyt ut chixjunil li pom li na'ok rik'in li mayej, ut tixk'e chi k'atk 
sa' xb'een li artal cho'q sahil mayej li sununk xb'ook chiru li Qaawa'. 

16Ut li mayej taa'ela'anq, te'xtzeka laj Aharón ut eb' li ralal xk'ajol, chi maak'a'aq 
xyu ut sa' junaq loq'laj na'ajej, chiru xneb'aalil li Loq'laj Muheb'aal. 

17Ink'a' naru te'xk'uub' rik'in k'a'aq re ru nasipob'resink. A'an a'in li tink'e cho'q 
xtzekemqeb', xkomon li sahil mayej nak'atmank sa' ink'ab'a': a'an jwal loq', kama' 
ajwi' li mayej nak'eemank chirix li maak ut re xtojb'al rix li maak. 

18Chixjunileb' li teelom sa' xyanqeb' li ralal xk'ajol laj Aharón te'ruuq xtzekankil li 
jo'k'ihal te'tz'aq rik'in li k'atb'il mayej chiru li Qaawa'. Yalaq k'aru taach'e'oq re li 
mayej a'in, osob'tesinb'il taakanaaq”. 

Li xmayejeb' laj tij 

19Li Qaawa' kiraatina laj Moisés ut kixye re: 

20“A'an a'in li mayej te'xq'axtesi laj Aharón ut eb' li ralal xk'ajol chiru li Qaawa', 
naq te'osob'tesiiq cho'q aj tij: te'xk'e cho'q mayej k'aj kaahib' liib'r li xchaq'alil ru 
k'aj triiw. Ut te'xq'axtesi jun yiijach eq'la ut li jun yiijach chik te'xq'axtesi ewu. 
Tento te'xb'aanu a'in rajlal kutan. 

21Tento naq te'xk'uub' li mayej sa' junaq xartin, te'xpuq' chi us rik'in aseeyt; 
chirix a'an te'xq'axtesi chi kok'setinb'il, jo' mayej sununk xb'ook cho'q re li 
Qaawa'. 

22Jo'ka'in tento tixk'uub' li xmayej li xb'eenil aj tij, ralal k'ajol laj Aharón, a' li 
taaxaqab'aaq cho'q reeqaj. A'an a'in jun xchaq'rab' li Qaawa' wank xwankil chi 
junelik: tento taak'atmanq chixjunil. 

23Chixjunil li xmayejeb' laj tij tento taak'atmanq. Ink'a' naru xtzekankil”. 

Li mayejak chirix li maak 

24Li Qaawa' kiraatina laj Moisés ut kixye re: 

25“Ch'olob' chiru laj Aharón ut chiruheb' li ralal xk'ajol li chaq'rab' a'in chirix li 
mayejak chirix li maak, tento taasetmanq li xkux chiru li Qaawa', sa' li na'ajej 
b'arwi' neke'kamsiik li xul li te'k'atmanq. Q'axal loq' li mayej a'in. 

26Laj tij li taayeechi'inq mayej chirix li maak, naru tixtzeka b'ayaq re, ab'an tento 
tixtzeka chaq sa' junaq loq'laj na'ajej, chiru xneb'aalil li Loq'laj Muheb'aal. 

27Yalaq k'aru taach'e'oq re xtib'el li xul taakanaaq chi osob'tesinb'il. Ut wi li aq'ej 
taanaq kik' chiru, tento taapuch'manq sa' junaq santil na'ajej. 

28Li ch'och' uk'al b'arwi' xchiqmank li tib' re li mayej, tento xjorb'al. Ab'an wi 
xchiqmank sa' junaq uk'al q'anch'iich', tz'aqal rik'in naq te'xji' xsa' ut te'xch'aj chi 
us. 

29“Li mayej a'in, a'an jwal loq'. Ka'ajwi' eb' laj tij naru te'tzekanq b'ayaq re. 

30Ab'an ink'a' naru xtzekankil junaq xul li xmayejamank chirix li maak, wi li 
xkik'el xk'ame'k sa' Loq'laj Muheb'aal re xtz'aamankil xkuyb'al li maak sa' li 
Santil Na'ajej. Li mayej a'an tento taak'atmanq chixjunil. 

Lv 7 

K'ehok na'leb' chirix li mayej re xtojb'al rix li maak 

1“Jwal loq' li mayej re xtojb'al rix li maak. A'an a'in li chaq'rab' chirix a'an: 

2Li xul nayeechi'imank chirix li maak tento naq setb'ilaq li xkux sa' li na'ajej 
b'arwi' neke'kamsiik li k'atb'il mayej, ut li xkik'el tento xrachrachinkil chi xsutam 
li artal. 

3Tento xmayejankil chixjunil li xxeeb'ul li xul: li wank sa' li xye ut li lanlo wi' li 
xk'amk'ot, 

4xkab'ichal li kenq', li xeeb' lanlookeb' wi' ut li wank sa' xb'een li xtel, jo' ajwi' li 
xcha'al jwal q'un re li xch'och', li taa'isimanq rochb'eeneb' li xkenq'. 

5Chirix chik a'an laj tij tixk'at a'in sa' xb'een li artal, jo' k'atb'il mayej sa' xk'ab'a' li 
Qaawa'. A'an jun mayej chirix li maak, 

6ut chixjunileb' laj tij naru te'xtzeka, ab'an sa' junaq osob'tesinb'il na'ajej, xb'aan 
naq li k'a'aq re ru a'in, jwal loq'. 

7“Li mayej chirix li maak chanchan ajwi' li mayej re xtojb'al rix li maak, ut 
juntaq'eet li chaq'rab' chirix xkab'ichaleb': li namayejamank taakanaaq cho'q re 
laj tij li natz'aamank xkuyb'al li maak. 

8Jo'kan ajwi' li xtz'uumal li xul nayeechi'imank cho'q k'atb'il mayej xb'aan anihaq, 
taakanaaq cho'q re laj tij li taaq'axtesinq re li mayej. 

9Chixjunil li mayej k'aj joranb'il sa' oorn ut chixjunil li yiib'anb'il sa' k'il ut xartin, 
taakanaaq cho'q re laj tij li taaq'axtesinq li mayej. 

10Jo'kan ajwi' taa'uxmanq rik'in chixjunil li mayej k'aj, jo' li puq'b'il rik'in aseeyt 
ut li chaqi: taakanaaq cho'q reheb' chixjunileb' li ralal xk'ajol laj Aharón ut chi 
junqnaqik xk'ihal. 

K'ehok na'leb' chirix li mayej re k'amok ib' sa' usilal rik'in li Yos 

11“A'an a'in li chaq'rab' chirix li mayej re li k'amok ib' sa' usilal rik'in li Yos, a' li 
naq'axtesimank chiru li Qaawa': 

12Wi li mayej naq'axtesimank re b'anyoxink, taayeechi'imanq ajwi' pixtun chi 
maak'a'aq xyu ut puq'b'ilaq rik'in aseeyt, jayil k'orech chi maak'a'aq xyu yulb'ilaq 
rik'in aseeyt, ut pixtun yiib'anb'ilaq rik'in chaab'il k'aj triiw, puq'b'ilaq rik'in 
aseeyt. 

13Rochb'een li mayej re b'anyoxink ut li k'amok ib' sa' usilal rik'in li Yos, 
taaq'axtesimanq ajwi' kaxlanwa wank xyu. 

14Chisa' chixjunil li mayej, taa'isimanq kach'inaq ut taaq'axtesimanq chiru li 
Qaawa' jo' loq'laj yeechi'om, ut a'an rehaq chik laj tij li taarachoq xkik'el li mayej 
re k'amok ib' sa' usilal. 

15“Li xtib'el li xul xyeechi'imank re b'anyoxink ut k'amok ib' sa' usilal rik'in li Yos, 
tento xtzekankil sa' ajwi' xkutankil li mayejak. Ink'a' naru xk'uulankil kach'inaq 
re li kutan jun chik. 

16Wi li xul taaq'axtesimanq yal re xpaab'ankil junaq yeechi'om re li Qaawa', malaj 
ut xb'aan naq x'alaak sa' xch'ool junaq poyanam xk'eeb'al, tento xtzekankil sa' 
xkutankil li mayejak, ut li taa'ela'anq, naru xtzekankil wulajaq. 

17Ab'anan wi sa' rox li kutan toj wank xtib'el li xul xmayejamank, tento xk'atb'al 
chixjunil. 

18Ut wi ani tixtzeka sa' rox li kutan xtib'el li mayej re k'amok ib' sa' usilal, li mayej 
a'an ink'a' k'ulb'ilaq chi moko k'eeb'ilaq sa' ajl, ut li tib' a'an tz'eqtaananb'ilaq chi 
junajwa. Ani taatzekanq re, taakanaaq li maak sa' xb'een. 

19“Wi wank k'aru natz'ajnink taanaq chiru li tib', ink'a' chik taaruuq xtzekankil; 
yal rehaq aj chik k'ate'k. “Chixjunileb' li ink'a' muxb'ileb', te'ruuq chi tiwok tib'. 

20“Ab'anan wi junaq poyanam xmuxum rib' ut tixtzeka xtib'el li mayej re li 
k'amok ib' sa' usilal li ak q'axtesinb'il chiru li Qaawa', li poyanam a'an taa'isiiq sa' 
li xtenamit. 

21“Wi junaq poyanam tixch'e' k'a'aq re ru muxb'il (a' yaal k'aru xtz'ajnil poyanam 
malaj xtz'ajnil xul, malaj k'a'aq chik re ru ink'a' us) ut chirix a'an tixtzeka xtib'el li 
mayej re k'amok ib' sa' usilal li ak q'axtesinb'il re li Qaawa', li poyanam a'an tento 
taa'isiiq sa' li xtenamit”. 

Li xeeb' ut li kik' 

22Li Qaawa' kiraatina laj Moisés ut kixye re: 

23“Ye reheb' laj Israel chi jo'ka'in: Ink'a' naru te'xtzeka b'ayaq xxeeb'ul li b'ooyx, 
xxeeb'ul karneer malaj xxeeb'ul li chib'aat. 

24Li xxeeb'ul li kamenaq xul ut li xxeeb'ul li xul xkamsiik xb'aan josq' aj xul naru 
te'xsik' b'ar te'xk'e, ab'an ink'a' te'xtzeka. 

25“Yalaq ani taatzekanq re li xxeeb'ul li xul taayeechi'imanq chiru li Qaawa' cho'q 
k'atb'il mayej, taa'isiiq sa' li xtenamit. 

26“Yalaq b'ar wanqex laa'ex, ink'a' taaruuq teetzeka xkik'el li xul narupupik chi 
moko k'a' chik chi xulil. 

27Li poyanam li taatzekanq yalaq k'aru chi kik'ul, taa'isimanq sa' xyanqeb' li rech 
tenamitul”. 

K'aru te'xk'ul eb' laj tij 

28Li Qaawa' kiraatina laj Moisés ut kixye re: 

29“Ye reheb' laj Israel naq ani taaraj xq'axtesinkil re li Qaawa' junaq xmayej re 
k'amok ib' sa' usilal, tento tixk'am li xyeechi'om chiru li Qaawa'. 

30Rik'in ruq' tento tixk'am toj chiru li Qaawa' li k'atb'il mayej, li xmaqab' jo'wi' li 
xeeb' li lanlo wi' xmaqab' li xul, re xninq'ehinkil li xq'axtesinkil, chiru li Qaawa'. 

31Laj tij tixk'at li xeeb' sa' xb'een li artal, ab'an li re xmaqab' taakanaaq cho'q re 
laj Aharón ut eb' li ralal xk'ajol. 

32Li ra' li xul wank sa' xnim, a' li xmayejamank re k'amok ib' sa' usilal rik'in li Yos, 
taak'eemanq re laj tij jo' junaq tenq'aal. 

33Eb' li a'ej a'in, rehaq laj tij li taayeechi'inq li xeeb' ut li kik' cho'q mayej re 
k'amok ib' sa' usilal, 

34xb'aan naq li mayej re k'amok ib' sa' usilal, li neke'xk'e we eb' laj Israel, laa'in 
xinra li re xmaqab' cho'q chaab'il mayej, ut li ra' xink'uula jo' jun tenq'aal, ut 
xink'e re laj Aharón ut reheb' li ralal xk'ajol. A'an a'in jun chaq'rab' wank xwankil 
chi junelik”. 

35Sa' xyanqeb' li mayej nayeechi'imank sa' xk'ab'a' li Qaawa', a'an a'in li xk'ihal re 
laj Aharón ut eb' li ralal xk'ajol, chalen sa' li kutan naq li Qaawa' kixxaqab'eb' 
cho'q aj tij chiru. 

36Li Qaawa' kixye naq taak'eemanq reheb' a'in, chalen sa' li kutan kixxaqab'eb' 
wi' cho'q aj tij. A'in kixchaq'rab'i wi' eb' laj Israel, jo' jun chaq'rab' teneb'anb'il sa' 
xb'eeneb' chi junelik. 

37A'an a'in li chaq'rab' chirix li k'atb'il mayej, li mayej k'aj, li mayej chirix li maak 
ut li xtojb'al rix li maak, li mayej re ok cho'q aj tij ut li mayej re k'amok ib' sa' 
usilal. 

38Kixk'e li Qaawa' li chaq'rab' a'in re laj Moisés sa' xb'een li tzuul Sinaí, naq eb' laj 
Israel wankeb' sa' li chaqich'och' ut ke'chaq'rab'iik chi mayejak chiru. 

Lv 8 

II. XXAQAB'ANKIL XWANKILEB' LAJ TIJ (8-10) 
Laj Aharón ut eb' li ralal ke'xaqab'aak cho'q aj tij 

(Ex 29,1-37) 

1Li Qaawa' kiraatina laj Moisés ut kixye re: 

2“B'oq chaq laj Aharón ut eb' li ralal xk'ajol, ut k'am chaq li t'ikr li neke'roksi eb' 
laj tij, li aseeyt re osob'tesink, junaq saaj wakax li namayejamank chirix li maak, li 
wiib' chi karneer ut li xchakachil li kaxlan wa maak'a' xyu, 

3ut taach'utub'eb' chixjunil li komonil sa' rokeb'aal li Loq'laj Muheb'aal”. 

4Laj Moisés kixb'aanu li kiyehe'k re xb'aan li Qaawa', ut li komonil ke'ch'utlaak 
sa' rokeb'aal li Loq'laj Muheb'aal. 

5Toja' naq laj Moisés kixye re li komonil: “A'an a'in li xye li Qaawa' naq 
taab'aanumanq”. 

6Chirix chik a'an laj Moisés kixb'oqeb' laj Aharón ut eb' li ralal xk'ajol chi nach'ok 
rik'in, ut kixch'ajeb' rik'in ha'. 

7Kixk'e li jut-aq' chirix laj Aharón, kixb'ak' li xk'aamal xsa' ut kixtiqib' rik'in li 
xka'ta jut-aq'; kixk'e li efod sa' xb'een ut kixjit' chi kaw rik'in li xk'aamal. 

8Chirix a'an kixk'e li pektoral sa' xb'een, ut sa' li pektoral kixk'e li Urim ut li 
Tumim. 

9Kixk'e li xlanb'al xjolom, ut sa' xb'een a'an chi xpeekem kixlochob' jun perel 
yiib'anb'il rik'in oor, a' li loq'laj reetalil li xk'anjel, jo' chanru kiyehe'k re xb'aan li 
Qaawa'. 

10Chirix a'an laj Moisés kixchap li aseeyt re osob'tesink ut kixkirkiri li Loq'laj 
Muheb'aal ut chixjunil li k'aru wank chisa', ut chi jo'kan kirosob'tesi. 

11Rik'in ajwi' li aseeyt a'an, kixrachrachi li artal wuqub' sut, ut kixyul li artal ut 
chixjunil li nak'anjelak chiru; jo'kan ajwi' li xna'aj li ha' ut li xk'ochleb'aal, re 
rosob'tesinkileb'. 

12Chirix chik a'an laj Moisés kixhoy sa' xb'een xjolom laj Aharón li aseeyt re 
osob'tesink, kixyul ut kixxaqab' cho'q aj tij. 

13Kixb'oqeb' li ralal xk'ajol laj Aharón ut kixtiqib'eb' rik'in jut-aq', kixb'ak' chi 
kaw li xk'aamal xsaheb' ut kixk'e xlanb'al xjolomeb', jo' chanru kiyehe'k re xb'aan 
li Qaawa'. 

14Toja' naq laj Moisés kixtaqla xk'amb'al chaq li saaj wakax li namayejamank 
chirix li maak, ut laj Aharón rochb'eeneb' li ralal xk'ajol ke'xk'e li ruq'eb' sa' 
xb'een xjolom li saaj wakax. 

15Toja' naq laj Moisés kixyok' xkux li saaj wakax, kixxok li xkik'el rik'in ru'uj ruq', 
kixrachrachi chi xsutam li artal re xch'ajob'resinkil, ut li rela' li kik' kixhoy chi roq 
li artal. Chi jo'kan li artal kikanaak chi osob'tesinb'il re xtz'aamankil aran li 
xkuyb'al li maak. 

16Chirix a'an laj Moisés kixchap chixjunil li xeeb' li lanlo wi' li k'amk'ot, li xcha'al 
jwal xeeb' ru li xch'och' ut xkab'ichal li xkenq' rochb'een li xxeeb'ul, ut kixk'at 
chixjunil sa' xb'een li artal. 

17Ab'an li rela' li saaj wakax, naraj naxye, li xtz'uumal, xtib'el ut li natz'eqmank, 
kixk'ateb' chirix li xmuheb'aaleb' li tenamit, jo' chanru kiyehe'k re xb'aan li 
Qaawa'. 

18Laj Moisés kixye naq chijilosiiq chaq li karneer li taayeechi'imanq cho'q k'atb'il 
mayej, ut laj Aharón rochb'eeneb' li ralal xk'ajol ke'xk'e li ruq'eb' sa' xb'een 
xjolom. 

19Chirix chik a'an laj Moisés kixset xkux, kixrachrachi chi kik' chixjunil xsutam li 
artal, 

20kixseti li karneer ut kixk'at li xjolom, li kok' setinb'il ut li xxeeb'ul; 

21kixch'aj rik'in ha' li xk'amk'ot ut eb' li ra' li karneer, ut kixk'at chixjunil sa' 
xb'een li artal cho'q k'atb'il mayej, sununkil b'ook chiru li Qaawa', jo' chanru 
kiyehe'k re xb'aan li Qaawa'. 

22Chirix chik a'an laj Moisés kixye naq che'xk'am chaq li karneer jun chik, a' li 
taak'anjelaq re ok cho'q aj tij, ut laj Aharón rochb'eeneb' li ralal xk'ajol ke'xk'e li 
ruq'eb' sa' xb'een xjolom. 

23Toja' naq laj Moisés kixset chi xkux, kixxok kach'in li xkik'el ut kixyul chi rub'el 
xxik laj Aharón, a' li wank sa' xseeb'al, kixyul ajwi' chiru xna' ru'uj ruq' ut chiru li 
xna' ru'uj roq, a' li wank sa' xseeb'al. 

24Chirix a'an kixye naq che'nach'oq eb' li ralal xk'ajol laj Aharón, ut jo'kan ajwi' 
kixb'aanu reheb': kixyul chi kik' rub'eleb' li xxik, kixyul kik' chiru li xna' ru'uj 
ruq'eb' ut chiru li xna' ru'uj roqeb', a' li wank sa' xseeb'aleb'; toja' naq 
kixrachrachi chi kik' chixjunil xsutam li artal. 

25Kixchap li xeeb', li xye, chixjunil li xeeb' wank chirix li xk'amk'ot, li ch'och' jwal 
xeeb' ru, xkab'ichaleb' li kenq' rochb'een xxeeb'ul, ut li ra' wank sa' xseeb'al. 

26Sa' li xchakachil li kaxlan wa maak'a' xyu li nak'eemank chiru li Qaawa', laj 
Moisés kixchap jun wa ink'a' yuub'il, jun chik yoq'lenb'il rik'in aseeyt, ut jun jayil 
k'orech, ut kixk'eheb' sa' xb'een li xeeb' ut li ra' li xul li wank sa' xseeb'al. 

27Chirix a'an kixk'e chixjunil a'in sa' ruq' laj Aharón ut sa' ruq'eb' li ralal xk'ajol, 
re naq te'xninq'ehi chiru li Qaawa' li xq'axtesinkileb'. 

28Laj Moisés kixxok chixjunil a'in sa' ruq'eb' ut kixk'at sa' xb'een li artal 
rochb'een li k'atb'il mayej, jo' sahil mayej sununk xb'ook re ok cho'q aj tij: a'an 
k'atb'il mayej sa' xk'ab'a' li Qaawa'. 

29Toja' naq laj Moisés kixxok li re xmaqab' li karneer ut kixninq'ehi chiru li 
Qaawa' li ok cho'q aj tij. Li xcha'al li karneer li ki'oksimank re ok cho'q aj tij, a'an 
li kitz'aqk laj Moisés, jo' chanru kiyehe'k re xb'aan li Qaawa'. 

30Laj Moisés kixchap ajwi' kach'in li aseeyt re yuluk ut li kik' li wank sa' xb'een li 
artal, ut kixrachrachi sa' xb'eeneb' laj Aharón ut eb' li ralal xk'ajol, jo' ajwi' sa' 
xb'een li raq'eb' jo' aj tij. Kama'an naq kirosob'tesiheb' laj Aharón jo'wi' eb' li 
ralal xk'ajol, ut li raq'eb' jo' aj tij. 

31Toja' naq laj Moisés kixye reheb' laj Aharón ut eb' li ralal: “Chiqomaq li tib' sa' 
rokeb'aal li Loq'laj Muheb'aal. Tiwomaq aran ajwi', rochb'een li wa wank sa' 
chakach re li ok cho'q aj tij, jo' tz'aqal kixye we li Qaawa': «Laj Aharón ut eb' li 
ralal xk'ajol te'xtiw li tib' a'in». 

32Chek'ataq moqon li tib' ut li kaxlanwa taa'ela'anq, 

33ut mex'elk chire li rokeb'aal li Loq'laj Muheb'aal chiru wuqub' kutan, toj reetal 
taaraqe'q li wuqub' chi kutan naxk'am leerosob'tesinkil. 

34Li Qaawa' kixye naq li xtz'aamankil xtojb'al rix leemaak, chib'aanumanq jo' 
xb'aanumank anaqwan. 

35Jo'kan naq laa'ex tento texkanaaq chi kutan ut chiru li q'oqyink sa' rokeb'aal li 
Loq'laj Muheb'aal, chiru wuqub' kutan. Teepaab' li xchaq'rab' li Qaawa' ut ink'a' 
texkamq, xb'aan naq a'an a'in linchaq'rab'inkil”. 

36Ut laj Aharón rochb'eeneb' li ralal xk'ajol ke'xb'aanu chixjunil li k'aru xyehom li 
Qaawa' re laj Moisés. 

Lv 9 

Xtiklajik xk'anjeleb' laj tij chiru li Yos 

1Waqxaqib' kutan chik chirix a'an, laj Moisés kixb'oq laj Aharón ut eb' li ralal 
xk'ajol, jo' eb' ajwi' li xcheekelaleb' laj Israel. 

2Ut kixye re laj Aharón: “Chap junaq saaj wakax cho'q mayej chirix li maak, ut 
junaq karneer li maak'a'aq reek', re naq taayeechi'imanq cho'q k'atb'il mayej, ut 
q'axtesiheb' chiru li Qaawa'. 

3Ye reheb' laj Israel naq xchapaqeb' jun chib'aat cho'q mayej chirix li maak, jun 
saaj wakax ut jun karneer aj junq chihab' xyu'ameb' ut maak'a'aqeb' reek', re naq 
te'yeechi'imanq cho'q k'atb'il mayej. 

4Te'xchap ajwi' junaq teelom wakax ut junaq karneer re xkamsinkil chiru li 
Qaawa' cho'q mayej re k'amok ib' sa' usilal. Xk'amaqeb' ajwi' chaq mayej k'aj 
puq'b'ilaq rik'in aseeyt, xb'aan naq li Qaawa' tixk'ut rib' chiruheb' sa' li kutan 
a'in”. 

5Eb' laj Israel ke'xk'am toj chiru li Loq'laj Muheb'aal li k'aru kixpatz' laj Moisés ut 
chixjunil li komonil ke'nach'ok aran ut ke'wank chi xaqxo chiru li Qaawa'. 

6Toja' naq laj Moisés kixye: “A'an a'in li xtaqlahom li Qaawa'. B'aanuhomaq, ut li 
Qaawa' tixk'ut rib' cheru rik'in xnimal xloq'al”. 

7Chirix chik a'an kixye laj Moisés re laj Aharón: “Jilon chaq rik'in li artal ut 
q'axtesi laamayej chirix li maak jo' ajwi' li xul li taayeechi'i cho'q k'atb'il mayej. 
Chatoj rix laamaak ut li xmaakeb' laj Israel. Q'axtesi ajwi' li xmayejeb' laj Israel ut 
chatoj rix xmaakeb', jo' chanru xye li Qaawa'”. 

8Laj Aharón kinach'ok rik'in li artal ut kixset xkux li saaj wakax li kixyeechi'i 
chirix li xmaak. 

9Aka' chik eb' li ralal ke'xk'am li kik' ut ke'xk'e re, ut laj Aharón kixtz'a li ru'uj 
ruq' chisa', kixyul chiru xxukub' li artal ut kixhoy li rela' li kik' chi roq li artal. 

10Chirix a'an kixk'at sa' xb'een li artal li xeeb', eb' li kenq' ut li xxeeb'ul li xch'och' 
li xul li xmayejamank chirix li maak, jo' chanru kixye li Qaawa' re laj Moisés. 

11Ab'an li tib' ut li tz'uum kixk'at najt rik'in li na'ajej wankeb' wi' li xmuheb'aaleb' 
laj Israel. 

12Laj Aharón kixset ajwi' xkux li xul kiyeechi'imank cho'q k'atb'il mayej. Eb' li 
ralal ke'xk'e re li kik', ut laj Aharón kixrachrachi chire li artal chi xjunsutam. 

13Chirix a'an ke'xk'e re li xjolom ut li setinb'il xul li kiyeechi'imank cho'q k'atb'il 
mayej, ut laj Aharón kixk'at sa' xb'een li artal. 

14Kixch'aj li xk'amk'ot ut eb' li ra', ut kixk'at sa' li artal sa' xb'een li mayej yo chi 
k'atk. 

15Laj Aharón kixq'axtesi ajwi' li mayej sa' xk'ab'a'eb' laj Israel. Kixchap li chib'aat, 
a' li mayej chirix xmaakeb' li tenamit, ut kixset xkux, yo chi xmayejankil chirix li 
maak, kama' ajwi' kixb'aanu rik'in li mayej ak xyeechi'i. 

16Naq kixq'axtesi li k'atb'il mayej, kixb'aanu jo' chanru chaq'rab'inb'il wi'. 

17Chirix chik a'an kixq'axtesi li mayej k'aj, kixchap jun mooch' ut kixk'at sa' 
xb'een li artal, jalan wi' chiru li k'atb'il mayej re li eq'la. 

18Laj Aharón kixset ajwi' xkux li teelom wakax ut li karneer li neke'xyeechi'i eb' 
laj Israel re xk'amb'al rib' sa' usilal rik'in li Yos. Eb' li ralal ke'xk'e re li kik', ut a'an 
kixrachrachi chi xjunsutam li artal. 

19Ke'xk'e ajwi' re li xxeeb'ul li teelom wakax ut li xxeeb'ul li karneer, li xye, ut li 
xeeb' wank chirix li xk'amk'oteb', eb' li xkenq' ut li xxeeb'ul li xch'och'; 

20ke'xk'e li xeeb' rochb'een li re xmaqab'. Toja' naq laj Aharón kixk'at li xeeb' sa' 
xb'een li artal. 

21Tikto rik'in li re xmaqab' ut li ra' li wank sa' xseeb'al, kixninq'ehi chiru li 
Qaawa' li q'axtesink mayej, jo' chanru yeeb'il chaq re laj Moisés xb'aan li Qaawa'. 

22Toja' naq laj Aharón kixtaqsiheb' li ruq' ut kirosob'tesiheb' laj Israel; kixq'axtesi 
li mayej chirix li maak, li k'atb'il mayej ut li mayej re k'amok ib' sa' usilal, ut ki'elk 
chaq sa' li artal. 

23Chirix chik a'an laj Moisés ut laj Aharón ke'ok sa' li Loq'laj Muheb'aal ut, naq 
ke'elk chaq, ke'rosob'tesiheb' laj Israel. Toja' naq li Qaawa' kixk'ut rib' rik'in 
xnimal xloq'al chiruheb' chixjunil li tenamit: 

24ki'elk xam b'arwi' kixk'ut rib' li Qaawa' ut kixk'at li xul li taak'atmanq raj ut li 
xeeb' li wank sa' xb'een li artal. Naq ke'ril a'in, chixjunileb' laj Israel ke'xjap re 
xb'aan xsahileb' xch'ool ut ke'xhupub' rib' sa' ch'och' chi loq'onink. 

Lv 10 

Li maak ke'xb'aanu laj Nadab ut laj Abihú 

1Laj Nadab ut laj Abihú, ralaleb' laj Aharón, ke'xchap junjunqeb' xsansaar, ke'xk'e 
xam ut pom chisa' ut ke'xyeechi'i chiru li Qaawa' jun li xam moko xk'ulub' ta li 
Yos. Ink'a' ke'xb'aanu jo' kixye li Qaawa'. 

2Toja' naq ki'elk li xam wan wi' li Qaawa' ut ke'k'ate'k. Ut aran ke'kamk chiru li 
Qaawa'. 

3Chirix chik a'an laj Moisés kixye re laj Aharón: “A'an a'in li kixye li Qaawa': «Eb' 
li te'jiloq chaq wik'in tink'ut chiruheb' linsantilal, ut chiruheb' chixjunil laj Israel 
tink'ut linloq'al»”. Ut laj Aharón kikanaak chi maak'a' chik kixye. 

4Laj Moisés kixb'oq laj Misael ut laj Elsafán, ralaleb' laj Usiel, rikan laj Aharón, ut 
kixye reheb': “Kimqex laa'ex chi risinkileb' leekomon sa' li Loq'laj Na'ajej, ut 
k'amomaqeb' najt rik'ineb' li qamuheb'aal”. 

5Eb' a'an ke'nach'ok ut sa' ajwi' li xjut-aq'eb' ke'xk'ameb' li kamenaq chirix li 
na'ajej, jo' kixye laj Moisés. 

Xchaq'rab'inkileb' laj tij 

6Chirix chik a'an laj Moisés kixye re laj Aharón ut reheb' li ralal, a' laj Elehasar ut 
laj Itamar: “Meehit leerismal chi moko teeq'ich leeraq' re xk'utb'al xrahil 
eech'ool. Mare anchal texkamq ut taachalq xjosq'il li Yos sa' xb'een li komonil. Li 
tento te'yaab'aq wi' leerech aj Israelil, a'an: naq xraho'k xch'ool li Qaawa' ut 
xtaqla chaq li xam. 

7Mexxik chi najt rik'in rokeb'aal li Loq'laj Muheb'aal, re naq ink'a' texkamq, 
xb'aan naq q'axtesinb'ilex re li Qaawa' sa' xk'ab'a' li loq'laj aseeyt”. Ut jo' 
ke'yehe'k re xb'aan laj Moisés, jo'kan ke'xb'aanu. 

8Li Qaawa' kiraatina wi' chik laj Aharón ut kixye re: 

9“Naq laa'at malaj eb' laawalal tex'ok sa' li Loq'laj Muheb'aal, ink'a' tex'uk'uq b'iin 
chi moko ha' nakaltesink. Mare wachik texkamq. A'an jun chaq'rab' li wank 
xwankil chi junelik, li tento teepaab' laa'ex ut eb' leeralal eek'ajol toj chaalel. 

10Chi jo'kan teenaw b'arwan li k'aru santob'resinb'il ut li ink'a' santob'resinb'il, li 
k'aru us ut li ink'a' us, 

11ut texruhanq ajwi' xtzolb'aleb' laj Israel rik'in chixjunil li xchaq'rab' li Qaawa' 
xk'ehom re laj Moisés cho'q eere”. 

12Chirix a'an laj Moisés kixye reheb' laj Aharón ut laj Elehasar jo'wi' laj Itamar, 
chi xkab'ichaleb' li ralal laj Aharón li toj wankeb' chiru: —Chapomaq li mayej k'aj, 
rela' li k'atb'il mayej, ut tzekahomaq chire li artal, chi maak'a'aq xyu, xb'aan naq 
a'an jwal loq'. 

13Tzekahomaq sa' junaq loq'laj na'ajej, xb'aan naq a'an li xextz'aqk laa'at ut eb' 
laawalal xkomon li mayej nak'atmank sa' xk'ab'a' li Qaawa'. A'an a'an li 
chaq'rab'inb'ilin wi'. 

14Ut li re xmaqab', li chaab'il mayej, ut li ra' (a'an li tenq'aal) tento naq teetzeka 
sa' junaq saab'esinb'il na'ajej, laa'at ut eb' laawalal aak'ajol malaj laarab'in, 
xb'aan naq a'an li textz'aq xkomon li mayej re k'amok ib' sa' usilal, xmayejeb' laj 
Israel. 

15Li ra', a' li tenq'aal, ut li re xmaqab', li chaab'il mayej, taak'ame'q chiru li Qaawa' 
ut taaq'axtesimanq jo' chaab'il mayej, rochb'een li xeeb' li nayeechi'imank chi 
k'ate'k. A'an a'in tattz'aq chi junelik, laa'at ut eb' laawalal aak'ajol, jo' 
xchaq'rab'ihom li Qaawa'. 

16Toja' naq laj Moisés kixpatz' b'ar wank li chib'aat namayejamank chirix li maak, 
ut kixk'e reetal naq ak k'atb'il chik. K'ajo' naq kijosq'o'k sa' xb'een laj Elehasar ut 
laj Itamar, ralaleb' laj Aharón li toj wankeb' chiru, ut kixye reheb': 

17—K'a'ut naq ink'a' xetzeka li mayej chirix li maak sa' junaq osob'tesinb'il 
na'ajej? Q'axal loq' li mayej a'an, ut li Qaawa' kixk'e eere re naq laa'ex tex'iiqaninq 
re xmaakeb' li komonil ut teetoj rix xmaakeb' chiru li Qaawa'. 

18Tento raj naq xetzeka li mayej sa' jun osob'tesinb'il na'ajej, jo' yeeb'il eere 
inb'aan, xb'aan naq li xkik'el ink'a' ki'oksimank toj chisa' li Santil Na'ajej. 

19Kichaq'ok laj Aharón ut kixye: —K'e reetal, anaqwan eb' a'an xe'xq'axtesi chiru 
li Qaawa' li xmayejeb' chirix li maak ut li xk'atb'il mayejeb', ut laa'at nakanaw chi 
us k'aru ink'ulum chaq. Wi ta laa'in xintzeka li mayej chirix li maak sa' li kutan 
a'in, ma xsaho'k tab'i' sa' xch'ool li Qaawa'? 

20Naq kirab'i a'in laj Moisés, kik'ojlaak xch'ool. 

Lv 11 

III. LI K'ARU TZ'AJ RU UT LI MOKO TZ'AJ TA RU (11-16) 
Eb' li xul naru xtzekankil ut eb' li ink'a' naru xtzekankil 

(Dt 14,3-21) 

1Li Qaawa' kiraatina laj Moisés ut laj Aharón, ut kixye reheb': 

2“Yehomaq reheb' laj Israel naq chixjunil li xul wankeb' sa' xb'een li ruuchich'och' 
naru xtzekankileb': 

3li neke'xhab'le xka'sutil li xwaheb' ut eb' li xalxo rixi'ijeb' li roqeb'. 

4Ab'an ink'a' naru te'xtzeka eb' li xul a'in, us ta neke'xhab'le xka'sutil li xwaheb' 
malaj xalxo rixi'ijeb' li roqeb': jo' li kameey, xb'aan naq a'an naxhab'le xka'sutil li 
xwa, ab'an moko xalxo ta rixi'ij li roq. A'anaq tz'ajn aj xul cho'q eere. 

5“Laj ow, xb'aan naq naxhab'le xka'sutil li xwa, ab'an moko xalxo ta rixi'ij li roq. 
A'an jun yib' aj xul cho'q eere. 

6“Li xul chanchan li imul: naxhab'le xka'sutil li xwa, ab'an ink'a' xalxo rixi'ij li roq. 
A'an jun yib' aj xul cho'q eere. 

7“Li aaq, xb'aan naq us ta xalxo rixi'ij li roq, ab'anan ink'a' naxhab'le xka'sutil li 
xwa. A'an jun yib' aj xul cho'q eere. 

8“Ink'a' naru teetiw xtib'eleb' li xul a'in chi moko teech'e' li xb'aqeleb'. A'anaqeb' 
yib' aj xuleb' cho'q eere. 

9“Sa' xyanqeb' li xul neke'wank sa' li ha', sa' li palaw malaj sa' li nima', naru 
teetzeka ka'ajwi' li wankeb' xxik' ut xsol rixeb'. 

10Ab'an li maak'a'eb' xxik' ut xsol rixeb', tz'eqtaananb'ilaqeb' eeb'aan, us ta re 
palaw malaj ut nima', us ta kok'eb' malaj ut ninqeb'. 

11Moko naru ta teetzeka li xtib'eleb' chi moko teech'e' wi kamenaqeb', 
tz'eqtaananb'ilaqeb' b'an eeb'aan. 

12Chixjunil xxulel li ha', wi maak'a'aq xxik' ut xsol rixeb', tz'eqtaananb'ilaqeb' 
eeb'aan. 

13“Sa' xyanqeb' li xul neke'rupupik, tz'eqtaananb'ilaqeb' eeb'aan ut ink'a' naru 
teetzeka eb' a'in: li t'iw, li q'eqik'uch, li xk'uch nima', 

14li so'sol ut chixjunil li jar paay chi k'uch wank sa' ruuchich'och', 

15chixjunil li jar paay chi tz'oq, 

16laj tak' ru, li warom, li xjotzha', chixjunil xpaayil li k'uch, 

17li xyuwa'ileb' li warom, li xpatux ha', li ib'is nayeemank re, 

18li xyuwa'il jotz, li xjotzil ha', li ninqi so'sol, 

19li ninqi jotz, chixjunil xpaayil li jotz, li mo' ut laj tz'uum xik'. 

20“Chixjunileb' li kok' utz' li wankeb' xxik' ut kaahib'eb' li roq, 
tz'eqtaananb'ilaqeb' eeb'aan. 

21Ab'an wankeb' kok' xul li wankeb' xxik' ut kaahib'eb' li roq, naru teetzeka: 
a'aneb' li xul li wankeb' ra' naxk'ul rib' rik'in li roqeb' re pisk'ok sa' xb'een li 
ch'och'. 

22Sa' xyanqeb' a'an naru teetzeka eb' a'in: chixjunil xpaayil aj saak', laj raxq'een, li 
chili' ut li tz'iraj. 

23Ab'an chixjunil jalanil kok' xul kaahib'eb' roq ut wankeb' xxik', 
tz'eqtaananb'ilaqeb' eeb'aan. 

24“Rik'ineb' li xul a'in laa'ex teetz'ajni eerib': ani tixch'e' junaq kamenaq xul, a' 
yaal b'arwan reheb' li xul a'in, taakanaaq chi muxb'il toj reetal taa'ok li q'oqyink. 

25“Yalaq ani tixwaklesi li kamenaq xul a'in, tento tixpuch' li xb'aatal ut taakanaaq 
chi muxb'il toj taa'ok li q'oqyink. 

26“Chixjunil li xul li wankeb' rixi'ij roqeb', ab'an ink'a' xalxo chi moko naxhab'le 
xka'sutil xwa, a'an jun yib' aj xul cho'q eere, ut yalaq ani taach'e'oq re, taakanaaq 
ajwi' chi muxb'il. 

27“A' yaal k'aru chi xulil kaahib'eb' roq nahilank raalal sa' xb'een li roq, a'an jun 
yib' aj xul cho'q eere. Yalaq ani taach'e'oq re junaq kamenaq xul xkomoneb' a'an, 
taakanaaq chi muxb'il toj reetal taa'ok li q'oqyink. 

28Ani tixwaklesi junaq kamenaq xul xkomoneb' a'an, tento tixpuch' li raq' ut 
taakanaaq chi muxb'il toj reetal taa'ok li q'oqyink: a'an yib' aj xuleb' cho'q eere. 

29“Sa' xyanqeb' li xul li neke'xjukuki rib' chiru ch'och', tento teeye naq yib' aj 
xuleb' a'in: li saqb'in, li ch'o ut chixjunil xpaayil li ayin; 

30laj k'ix uch, li ayin, li tolokok, li chujchuj ut li pere'maal. 

31“Sa' xyanqeb' li k'iila xul wankeb' sa' ruuchich'och', a'anaqeb' yib' aj xul cho'q 
eere. Yalaq ani taach'e'oq re junaq kamenaq xul xkomoneb' a'an, taakanaaq chi 
muxb'il toj reetal taa'ok li q'oqyink. 

32“Taakanaaq ajwi' chi muxb'il li k'a'aq re ru b'arwi' taat'ane'q junaq kamenaq 
xul xkomoneb' a'an: mare sa' xb'een junaq che', junaq aq'ej, k'a'aq re ru 
yiib'anb'il rik'in tz'uum, junaq koxtal malaj junaq k'anjelob'aal. Tento xk'eeb'al 
sa' ha' ut taakanaaq chi muxb'il toj reetal taa'ok li q'oqyink; chirix chik a'an 
taakanaaq wi' chik chi saq ru. 

33“Wi junaq kamenaq xul xkomoneb' a'an taat'ane'q sa' junaq ch'och' uk'al, 
chixjunil li k'aru wank chisa' li uk'al a'an taakanaaq chi muxb'il ut tento xjorb'al li 
uk'al a'an. 

34Wi li ha' wank chisa' li uk'al a'an taahoye'q sa' xb'een li tzekemq, li tzekemq 
a'an taakanaaq chi muxb'il, ut chixjunil li uk'a' wank chisa' taakanaaq chi tz'ajn 
ru. 

35Chixjunil li taat'ane'q wi' junaq kamenaq xul xkomoneb' a'an, taakanaaq chi 
muxb'il: li oorn malaj ut li xna'aj xam tento taajuk'manq. A'an jun k'a' re ru 
muxb'il, ut a'an tz'ajn ru cho'q eere. 

36“Ab'anan li yo'leb'aal ha' ut li kumb' b'arwi' na'isimank ha', junelik saqaq ru; 
a'ut li ani taach'e'oq re jun li kamenaq xul, taakanaaq chi muxb'il. 

37“Wi li kamenaq xul taat'ane'q sa' xb'een li iyaj, li iyaj a'an junelik saqaq ru. 

38Ab'anan wi t'aqresinb'il li iyaj ut taat'ane'q junaq kamenaq xul xkomoneb' a'an 
sa' xb'een, taakanaaq chi muxb'il li iyaj a'an. 

39“Wi taakamq junaq xul xkomoneb' li neketiw, ani taach'e'oq re li kamenaq xul 
a'an, taakanaaq chi muxb'il toj reetal taa'ok li q'oqyink. 

40Ani taatiwoq xtib'el li kamenaq xul, tento tixpuch' li raq' ut taakanaaq chi 
muxb'il toj reetal taa'ok li q'oqyink; ut ani taa'isinq re li kamenaq xul, tento ajwi' 
tixpuch' li raq', ut taakanaaq chi muxb'il toj reetal taa'ok li q'oqyink. 

41“Maajun xxulel li pim li naxjuku rib' chiru ch'och' teetzeka: a'an 
tz'eqtaananb'ilaq xul cho'q eere. 

42“Chixjunileb' li xul neke'xjuku rib' chiru ch'och', maajun reheb' teetzeka, us ta 
neke'xjuku rib' chiru xsa'eb' malaj neke'b'eek chi kaahib' roqeb' malaj ut wankeb' 
naab'al roqeb', xb'aan naq tz'eqtaananb'il xuleb'. 

43Meek'e eerib' chi tz'eqtaanaak ut meemux eerib' rik'in junaq xul naxjuku rib', 

44xb'aan naq laa'in li Qaawa' leeYos. Ch'ajob'resihomaq eerib' ut santaqex, xb'aan 
naq santin laa'in. Meetz'ajni eerib' rik'in junaq xul li naxjuku rib' chiru ch'och'. 

45Laa'in li Qaawa', a' li ki'isink chaq eere Ejiipt re naq laa'inaq leeYos. Jo'kan naq 
santaqex xb'aan naq santin laa'in”. 

46A'an a'in li chaq'rab' chirixeb' li xul, li wankeb' xxik' ut chixjunileb' li xul 
wankeb' sa' li ha'; a'an a'in li chaq'rab' chirixeb' chixjunil li xul neke'xjuku rib' 
chiru ch'och', 

47re naq teek'e reetal b'ar wank li chaab'il xul ut li yib' aj xul, b'ar wank li xul naru 
xtzekankil ut li ink'a' naru xtzekankil. 

Lv 12 

Xch'ajob'resinkil rib' li ixq chirix xyo'lajik li xk'uula'al 

1Li Qaawa' kiraatina laj Moisés ut kixye re: 

2“Ye reheb' laj Israel: Naq junaq ixq taakanaaq sa' yu'am ut taayo'laaq junaq 
xch'ina teelom, a'an jun tz'ajnil ixq chiru wuqub' kutan, jo' naq naxk'ul li 
xpuch'unik rajlal po. 

3Waqxaqib' kutan chik xyo'lajik, naq li k'uula'al tixk'ul li sirkunsisyon.  

4Ab'an li na'b'ej yooq chi xch'ajob'resinkil rib' chiru oxlaju xka'k'aal kutan chik. 
Ink'a' taaruuq xch'e'b'al junaq k'a'aq re ru osob'tesinb'il chi moko taaruuq chi ok 
sa' li Loq'laj Na'ajej, toj te'nume'q chixjunileb' li kutan re xch'ajob'resinkil rib'. 

5Wi ut taayo'laaq junaq ch'ina ixqa'al, tz'ajnaq ru li na'b'ej chiru wiib' xamaan, jo' 
naxk'ul rajlal po, ut yooq ajwi' chi xsaab'esinkil rib' chiru waqib' xkaak'aal kutan 
chik. 

6“Naq akaq xe'nume'k chixjunileb' li kutan re xch'ajob'resinkil rib' chirix xyo'lajik 
li k'uula'al, us ta teelom malaj ch'ina ixqa'al, li na'b'ej tento tixk'am sa' rokeb'aal li 
Loq'laj Muheb'aal jun karneer aj jun chihab', re taayeechi'imanq cho'q k'atb'il 



211 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

mayej, ut jun mukuy malaj jun k'ook'ob' cho'q mayej chirix li maak. 
Tixq'axtesiheb' re laj tij, 

7ut laj tij tixyeechi'iheb' chiru li Qaawa' re xtojb'al rix li xmaak li ixq. Chi jo'kan 
ch'ajob'resinb'il chik taakanaaq li ixq rik'in li xyajel”. A'an a'in li chaq'rab' chirix 
xyo'lajikeb' li teelom malaj ixqa'al. 

8Ut wi li na'b'ej ink'a' taaruuq chi xk'eeb'al junaq karneer, naru tixk'e wiib'aq 
mukuy malaj wiib'aq k'ook'ob': jun taayeechi'imanq cho'q k'atb'il mayej ut li jun 
chik cho'q mayej chirix li maak. Toja' naq laj tij tixtoj rix li xmaak li ixq a'an, ut 
a'in ch'ajob'resinb'il chik taakanaaq. 

Lv 13 

Eb' li saqlep rixeb' 

1Li Qaawa' kiraatina laj Moisés ut laj Aharón, ut kixye reheb': 

2“Wi junaq wank xyajel li xtz'uumal, mare saqijoj, mare siip, mare saqchip li 
nak'utunk chiru li xtib'el, malaj ut chanchan saqlep li wank chirix, tento 
taak'ame'q rik'in laj Aharón laj tij malaj ut rik'in junaq reheb' li ralaleb'. 

3Laj tij taaril chi us li xtz'uumal: wi ak xsaqo'k li rismal chiru li ra ut li yajel cham 
wank sa' li tib'elej, ch'olch'o naq a'an saqlep. Ut laj tij taaril ut tixye naq muxb'il li 
poyanam a'an. 

4“Wi ut saq li sal wank chiru li tib'elej, ab'an ink'a' jwal cham okenaq sa' li tib'elej, 
chi moko li ismal xsaqo'k xb'aan, laj tij tixtz'ap li yaj ut a'in taakanaaq xjunes 
chiru wuqub' kutan. 

5Sa' xwuq li kutan taaril wi' chik, ut wi li yajel sa' xna'aj ajwi' wank ut ink'a' xjek'i 
rib' chiru li xtz'uumal, tixtz'ap wi' chik wuqub'aq kutan. 

6Sa' xwuq li kutan taaril wi' chik, ut wi li yajel yo chi sachk ut ink'a' xjek'i rib' 
chiru xtz'uumal, toja' naq laj tij tixye naq saq chik ru li yaj: a'an yal jun katzkatzil 
xox chiru li xtz'uumal. Li yaj tixpuch' li raq' ut ch'ajob'resinb'il chik taakanaaq. 

7“Ab'an wi li katzkatz yo chi nujak chiru li xtz'uumal li yaj, chirix naq ak x'ile'k 
xb'aan laj tij ut xyeemank naq ink'a' muxb'il, tento taaxik junsut chik rik'in laj tij. 

8Laj tij taaril chi us li yaj ut wi ak xpukank li katzkatz chiru chixjunil li xtz'uumal, 
laj tij tixye naq muxb'il chik li yaj, xb'aan naq wank saqlep chirix. 

9“Naq saqlep rix junaq poyanam, tento xk'amb'al rik'in laj tij. 

10Laj tij taaril chi us: wi saq li xsiipal li tib'elej ut xsaqo'k li rismal, ut nak'utunk li 
rax tib' chisa' li siip, 

11naraj naxye naq a'an saqlep li junelik na'elk chiru li tib'elej. Laj tij tento tixye 
naq muxb'il li poyanam a'an, ut moko aajel ta ru naq tixtz'ap sa' ochoch, xb'aan 
naq ak muxb'il. 

12“Wi li saqlep nak'iik chi junpaat ut ak xpukank chiru chixjunil li tz'uumaejl, 
natiklaak chi roq ut nawulak toj sa' xjolom li yaj, toj b'arwi' laj tij taaruuq rilb'al, 

13laj tij taaril chi us, ut wi li saqlep xsutunk chiru chixjunil li xtib'el, laj tij tixye 
naq moko muxb'il ta, xb'aan naq li saqlep xsaqo'k ut a'an xkanaak chi 
ch'ajob'resinb'il chik ru. 

14Ab'an sa' li kutan taak'utunq wi' sankil xox, taakanaaq chi muxb'il. 

15Toja' naq laj tij taaril chi us li rax tib' ut tixye naq muxb'il, xb'aan naq li sankil 
xox, a'an reetalil naq muxb'il li yaj: a'an saqlep. 

16“Wi li xox taasaqo'q wi' chik, li yaj tento taaxik rik'in laj tij 

17re naq taaril chi us, ut wi laj tij taaril naq li rax xox xsaqo'k wi' chik, tixye naq 
ink'a' muxb'il li yaj, xb'aan naq ak xkanaak chi ch'ajob'resinb'il ru. 

18“Wi junaq wank xox chirix ut taak'iraaq, 

19ab'anan li xox taasipo'q malaj taasaqo'q ut taakaqo'q, tento tixk'ut chaq rib' 
chiru laj tij. 

20Wi laj tij tixk'e reetal naq li ra cham chik x'ok sa' li xtib'el li yaj, ut saq chik li 
rismal chisa', toja' naq tixye naq muxb'il li poyanam a'an: saqlep li x'elk sa' li xox. 

21Wi taaril naq li ra maak'a' junaq saqi ismal chisa' chi moko okenaq chi us sa' li 
xtz'uumal, yo b'an chi sachk, toja' naq tixtz'ap sa' ochoch li poyanam a'an chiru 
wuqub' kutan. 

22Wi li yajel yo chi pukank chiru li xtz'uumal, laj tij tixye naq saqlep rix ut muxb'il 
li poyanam a'an. 

23Ab'an wi ink'a' xpukank li yajel chi moko xnimank, naraj naxye naq a'an yal 
reetalil li xox, ut laj tij tixye naq ink'a' muxb'il li poyanam a'an. 

24“Wi junaq wank xk'atalal chiru xtz'uumal li xtib'el, ut chiru a'an taak'utunq 
junaq kaqisal malaj saqisal, 

25laj tij taaril chi us. Wi xsaqo'k li ismal wank sa' li sal ut cham okenaq sa' xtib'el, 
naraj naxye naq saqlep li x'elk sa' li k'atalk. Ut laj tij tixye naq a'an muxb'il xb'aan 
naq saqlep rix. 

26Ut wi laj tij tixk'e reetal naq maak'a' junaq saqi ismal chisa' chi moko cham 
okenaq li sal sa' xtib'el, yo b'an chi sachk, toja' naq tixtz'ap sa' ochoch li poyanam 
a'an chiru wuqub' kutan. 

27Sa' xwuq li kutan laj tij taaril wi' chik ut tixtz'il rix li yajel a'an: wi li sal ak 
xpukank chiru chixjunil li xtz'uumal, tixye naq muxb'il li poyanam a'an, xb'aan 
naq saqlep rix. 

28Ab'an wi li sal ink'a' xpukank chi moko xk'ihank chiru xtz'uumal ut yo chi 
sachk, naraj naxye naq yal siip sa' xk'ab'a' li k'atalk. Jo'kan laj tij tixye naq ink'a' 
muxb'il li yaj a'an, xb'aan naq a'an yal reetalil li k'atalk. 

29“Naq junaq winq malaj junaq ixq wan xox sa' xjolom malaj ut chi xmach, 

30laj tij taaril chi us li xox. Wi nak'utunk naq jwal okenaq li xox sa' xtib'el ut 
q'anq'an li ismal ab'an ink'a' chik k'i, laj tij tixye naq muxb'il li poyanam a'an, 
xb'aan naq wank xyajel, naraj naxye naq wank saqlep sa' xjolom malaj chi xmach. 

31Ut wi laj tij taaril naq li ra ink'a' jwal okenaq sa' xtib'el chi moko wank q'eqi 
rismal, toja' naq tixtz'ap li poyanam a'an chiru wuqub' kutan. 

32Sa' xwuq li kutan laj tij taaril wi' chik li ra, ut wi li ra ink'a' xpukank ut ink'a' 
cham okenaq sa' xtib'el, chi moko q'an li rismal, 

33laj tij tixye naq li yaj tixjo li xmach (ab'an ink'a' tixjo wan wi' li ra), ut tixtz'ap 
wi' chik chiru wuqub' kutan. 

34Sa' xwuq li kutan laj tij taaril wi' chik li ra, ut wi ink'a' xpukank chi moko cham 
okenaq sa' xtib'el, laj tij tixye naq ink'a' muxb'il li yaj a'an, ut a'in tixpuch' li raq' 
ut taakanaaq chi ch'ajob'resinb'il ru. 

35Ab'an wi, chirix li xch'ajob'resinkil rib' li yaj, yooq chi pukank li ra chiru 
xtz'uumal, 

36laj tij tento taaril jun sutaq chik li yaj. Wi xpukank li ra chiru xtz'uumal, moko 
aajel ta ru naq tixsik' li q'ani ismal: ch'olch'o naq muxb'il li poyanam a'an. 

37Ab'an wi laj tij tixk'e reetal naq ink'a' xnimank li ra ut x'elk chaq q'eqi ismal, 
naraj naxye naq k'irajenaq chik li poyanam ut moko muxb'il ta. Toja' naq laj tij 
tixye naq ch'ajob'resinb'il chik ru li poyanam a'an. 

38“Wi junaq winq malaj junaq ixq wanq saqi sal chiru li xtz'uumal, 

39laj tij taaril chi us, ut wi taak'utunq saqisal chiru li xtz'uumal ink'a' jwal saqsaq, 
a'an reetalil naq moko nim ta li yajel a'an: ink'a' muxb'il li poyanam a'an. 

40“Wi junaq winq taat'ane'q li rismal xjolom ut taakanaaq chi t'uru' li xjolom, 
ink'a' muxb'il li winq a'an. 

41Wi li rismal wank sa' xb'een li xpeekem taat'ane'q ut taakanaaq chi t'uru', naraj 
naxye naq ink'a' ajwi' muxb'il. 

42Ab'anan wi taak'utunq junaq sal saq ut kaq sa' xt'uru'il li xjolom, a' yaal ma 
chiru malaj chirix, a'an reetalil naq aran yo chi elk li saqlep. 

43Toja' naq laj tij taaril chi us, ut wi saq ut kaq li xsiipal wank sa' li t'uru', jo' 
nak'utunk li saqlep chiru li xtz'uumal li tib'elej, 

44li winq a'an saqlep rix, xb'aan naq wank xyajel sa' li xjolom. A'an jun li winq 
tz'ajn ru li xtib'el, ut jo'ka'in tixye resil laj tij. 

45“Ani saqlep rix, tento twanq chi q'ichb'ilaq li raq' ut ink'a' lanb'ilaq li xjolom; 
ka'ajwi' tixtz'ap b'ayaq li xnaq' ru ut tixjap re chi xyeeb'al: «Muxb'ilin! 
Muxb'ilin!», cha'aq. 

46Jo' najtil wanq li saqlep chirix, taakanaaq chi tz'ajn ru li xtib'el ut tento wanq 
xjunes, toj chirix li na'ajej wankeb' wi' xmuheb'aaleb' li tenamit. 

47“Naq taak'utunq junaq tz'ajn chiru junaq aq'ej yiib'anb'il rik'in tuuxnoq' malaj 
liin, 

48chiru li noq' malaj chiru li ak kemb'il, malaj chiru k'a'aq chik re ru yiib'anb'il 
rik'in tz'uum, 

49ut wi li tz'ajn chiru a k'a'aq re ru a'an rax malaj kaq na'ilok, li tz'ajn a'an reetalil 
li saqlep ut tento taak'utmanq chiru laj tij. 

50Laj tij taaril chi us li tz'ajn, ut tixtz'ap chiru wuqub' kutan eb' a k'a'aq re ru 
tz'ajninb'il ru. 

51Sa' xwuq li kutan taaril wi' chik chi us li tz'ajn. Wi xpukank chiru li aq'ej malaj 
chiru kemb'il t'ikr, malaj chiru li tz'uum malaj ut k'a'aq re ru yiib'anb'il rik'in 
tz'uum, li tz'ajn a'an reetalil li xiwajel saqlep, ut eb' li k'a'aq re ru a'an, muxb'ileb'. 

52Jo'kan naq yalaq k'a'aq re ru wan wi' li tz'ajn a'an, tento xk'atb'al chixjunil, 
xb'aan naq a'an xiwajel saqlep. 

53Ab'an wi laj tij taaril naq ink'a' xpukank li tz'ajn malaj li sal, 

54tixk'e chi ch'aje'k malaj puch'e'k li tz'ajn a'an ut chiru wuqub' kutan 
taatz'apmanq li k'a'aq re ru li wan wi' li tz'ajn. 

55“Chirix naq ak xch'ajmank malaj xpuch'mank li tz'ajn malaj li sal, laj tij taaril wi' 
chik ut tixtz'il rix. Wi tixk'e reetal naq li tz'ajn toj maji' nasachk, naraj naxye naq 
muxb'il li k'a'aq re ru wan wi'; tento taak'atmanq, us ta ink'a' xpukank li tz'ajn: 
a'an jun q'aak li yo chi xk'ulb'al li k'a'aq re ru a'an, chisa' malaj ut chirix. 

56Ab'anan naq ak xch'ajmank li tz'ajn, laj tij tixk'e reetal naq x'ok chi sachk li 
tz'ajn, tixjotz ru li t'ikr, ru li tz'uum malaj ru li ak kemb'il. 

57Ab'an wi taak'utunq wi' chik li tz'ajn ut taapukanq chiru li aq'ej malaj chiru li 
kemb'il t'ikr malaj ut chiru li k'a'aq re ru yiib'anb'il rik'in tz'uum, taak'atmanq li 
k'a'aq ru tz'ajninb'il ru. 

58Li aq'ej malaj li kemb'il t'ikr jo' ajwi' li k'a'aq ru yiib'anb'il rik'in tz'uum, b'arwi' 
x'elk li tz'ajn naq kich'ajmank, toj taach'ajmanq wi' chik junsutaq; toja' naq 
taakanaaq chi ch'ajob'resinb'il ru”. 

59A'an a'in li chaq'rab' chirix li saqlep li nawank chiruheb' li aq'ej yiib'anb'il rik'in 
tuuxnoq' malaj liin, malaj chiruheb' li kemb'il t'ikr malaj ut chiruheb' li k'a'aq re 
ru yiib'anb'il rik'in tz'uum, re naq taaruuq xyeeb'al naq muxb'ileb' malaj ut ink'a' 
muxb'ileb'. 

Lv 14 

Xch'ajob'resinkil rib' li saqlep rix 

1Li Qaawa' kiraatina laj Moisés ut kixye re: 

2“A'an a'in li chaq'rab' chirix xch'ajob'resinkil junaq saqlep rix. Li yaj 
taak'utmanq chiru laj tij,  

3li taa'elq chaq chirix li xmuheb'aaleb' re rilb'al chi us. Wi laj tij taaril naq li yaj ak 
yo chi k'iraak, 

4tixtaqla xk'amb'al cho'q re li yaj wiib'aq li kok' xik'anel xul yo'yookeb', 
xkomoneb' li ink'a' muxb'ileb' ru. Taak'ame'q ajwi' chaq xche'el li yaw, jun kaqi 
t'ikr ut jun xmach palaw. 

5Tixtaqla xkamsinkil junaq reheb' li kok' xik'anel xul sa' junaq ch'och' uk'al wanq 
chaab'il ha' chisa'. 

6Chirix chik a'an tixk'am li ch'ina xik'anel xul chi yo'yo, li xche'el li yaw, li kaqi 
t'ikr ut li hisoop, ut tixt'aqresi chixjunil a'in rochb'een li ch'ina xik'anel xul yo'yo, 
tixt'aqresi sa' xkik'el li xik'anel xul xkamsiik sa' li chaab'il ha'. 

7Toja' naq wuqub' sut tixkirkiri sa' kik' li ani taach'ajob'resimanq chiru li saqlep, 
ut tixch'olob' naq a'an ink'a' chik muxb'il ru. Ut li yo'yookil xik'anel xul 
taa'ach'ab'aaq. 

8“Ani tixch'ajob'resi rib' tento tixpuch' li raq', tixch'aj rib' xjunes ut tixjo chixjunil 
li rismal, re naq taakanaaq chi ch'ajob'resinb'il. Chirix chik a'an taaruuq chi ok sa' 
li tenamit, ab'an toj wuqub' kutan chik tento twanq chirix li xmuheb'aal. 

9Sa' xwuq li kutan tixb'es li rismal xjolom, tixjo li xmach, li rismal wank sa' xb'een 
rilob'aal ut chixjunil sa' xtoon xkux; tixpuch' li raq' ut taa'atinq. Chi jo'kan 
taakanaaq chi ch'ajob'resinb'il. 

10Sa' xwaqxaq li kutan tixchap wiib'aq li karneer li maak'a'eb' xyajel ut junaq ixqi 
karneer aj jun chihab', li maak'a'aq reek'. Tixchap ajwi' kaalaju liib'r li k'aj triiw li 
jwal chaab'il, cho'q mayej k'aj, yoq'inb'il rik'in aseeyt. 

11Laj tij li tb'aanunq re li ch'ajob'resink, tixk'e li poyanam li taach'ajob'resimanq, 
rochb'een chixjunil li k'aru re, sa' rokeb'aal li Loq'laj Muheb'aal, chiru li Qaawa'. 



216 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

12Chirix a'an tixchap junaq reheb' li karneer ut tixyeechi'i rochb'een b'ayaq 
aseeyt, jo' jun mayej re xtojb'al rix li maak, ut tixq'axtesi chiru li Qaawa'. 

13Tento tixkamsi li karneer sa' li na'ajej b'arwi' na'uxk xsetb'al xkuxeb' li xul 
chirixeb' li maak ut re li k'atb'il mayej. Li mayej chirix li maak taakanaaq cho'q re 
laj tij; jo'kan ajwi' li mayej re xtojb'al rix li maak, xb'aan naq a'an q'axal loq'. 

14“Chirix chik a'an laj tij tixchap b'ayaq xkik'el li mayej chirix li maak ut tixyul chi 
xq'unal li xik li wank sa' xseeb'al li taach'ajob'resiiq; tixyul ajwi' chiru xna' ru'uj 
ruq' ut chiru li xna' ru'uj roq li wankeb' sa' xseeb'al. 

15Laj tij tixchap b'ayaq li aseeyt ut tixhoy sa' xtz'e uq'; 

16tixtz'a junaq ru'uj ruq' li wank sa' xseeb'al chisa' li aseeyt wank sa' li xtz'e uq', 
ut rik'in a'an tixracharachi li aseeyt wuqub' sut chiru li Qaawa'. 

17Rik'in rela' li aseeyt taakanaaq sa' li ruq', laj tij tixchap b'ayaq re tixyul chi 
xq'unal li xik li wank sa' xseeb'al li taach'ajob'resiiq, ut tixyul ajwi' chiru xna' 
ru'uj ruq' ut chiru xna' ru'uj roq, li wankeb' sa' xseeb'al, sa' xb'een xkik'el li mayej 
chirix li maak. 

18Li rela' aseeyt tixyul sa' xjolom li ani taach'ajob'resiiq. Jo'ka'in naq laj tij tixtoj 
rix li xmaak li poyanam a'an. 

19Toja' naq laj tij tixq'axtesi li mayej chirix li maak, ut chi jo'kan 
taach'ajob'resimanq li muxb'il ru. Chirix chik a'an tixmayeja li xul li 
taayeechi'imanq jo' k'atb'il mayej. 

20Tixyeechi'i sa' xb'een li artal rochb'een li k'aj triiw. Jo'ka'in naq laj tij tixtoj rix li 
xmaak li poyanam a'an, ut a'in ch'ajob'resinb'il taakanaaq. 

21“Wi neb'a' li yaj ut maak'a' xtumin re xloq'b'al eb' li mayej a'an, tixchap chaq 
junaq karneer cho'q xmayej re xtojb'al rix li maak ut tixq'axtesi jo' jun chaab'il 
mayej re taakuymanq li xmaak, rochb'eenaq kaahib' liib'r li k'aj triiw 
yoq'lenb'ilaq rik'in aseeyt, jo' jun mayej k'aj triiw, rochb'eenaq ajwi' waqib' liib'r 
chi aseeyt, 

22wiib'aq mukuy malaj wiib'aq k'ook'ob' (a' yaal naxye ma wank chiru ut malaj 
ink'a'): jun taamayejamanq chirix li maak ut li jun chik a'anaq k'atb'il mayej. 

23Sa' xwaqxaq li kutan tixk'am chixjunil a'in rik'in laj tij, re li xch'ajob'resinkil, ut 
tixq'axtesi chiru li Qaawa', sa' rokeb'aal li Loq'laj Muheb'aal. 

24Laj tij tixchap li karneer li taamayejamanq chirix li maak rochb'een b'ayaq li 
aseeyt, ut tixq'axtesi chiru li Qaawa' jo' jun chaab'il mayej. 

25Tixset xkux li karneer taamayejamanq chirix li maak, tixchap b'ayaq li xkik'el li 
karneer ut tixyul chi rub'el li xxik li taach'ajob'resiiq, ut chiru ajwi' li xna' ru'uj 
ruq' ut chiru li xna' ru'uj roq, a' li wankeb' sa' xseeb'al. 

26Chirix a'an tixk'e b'ayaq li aseeyt sa' li xtz'e uq', 

27ut rik'in li ru'uj li xnim uq' tixrachrachi li aseeyt chiru li Qaawa' wuqub' sut. 

28Tixyul ajwi' b'ayaq li aseeyt chi rub'el li xxik li taach'ajob'resiiq, chiru li ru'uj 
ruq' ut chiru li ru'uj roq a' li wankeb' sa' xseeb'al, naraj naxye b'arwi' xk'eemank 
li xkik'el li mayej chirix li maak. 

29Ut li rela' li aseeyt laj tij tixyul sa' xjolom li taach'ajob'resiiq, re naq a'in tixk'ul 
xkuyb'al li xmaak chiru li Qaawa'. 

30Toja' naq laj tij tixyeechi'i junaq mukuy malaj junaq k'ook'ob', a' yaal naxye li 
xyeechi'om li taach'ajob'resiiq: 

31jun taamayejamanq chirix li maak ut li jun chik cho'q k'atb'il mayej. A'an 
xtz'aqob' li mayej k'aj triiw. Jo'ka'in naq laj tij tixtoj rix li xmaak li poyanam 
taach'ajob'resiiq”. 

32A'an a'in li chaq'rab' chirixeb' li saqlep rixeb' ut ink'a' neke'ruhank xk'eeb'al 
junaq li xmayejeb' terto xtz'aq re xch'ajob'resinkileb'. 

Xch'ajob'resinkil eb' li ochoch b'arwi' wank li saqlep 

33Li Qaawa' kiraatina laj Moisés ut laj Aharón ut kixye reheb': 

34“Naq akaq xex'ok sa' xteepal Kanahán, sa' li ch'och' tink'e cho'q eereechanihom, 
wi laa'in tintaqla li saqlep sa' junaq ochoch sa' leetenamit, 

35laj eechal ochoch taaxik chi rilb'al laj tij ut tixye chaq re: «Chanchan naq wank 
jun li yajel sa' li wochoch», cha'aq. 

36“Tikto laj tij tixtaqla xyamtesinkil xsa' li ochoch, toja' naq taa'ok sa' li kab'l, re 
naq ink'a' taamuxmanq chixjunil li k'aru wank chisa'. Chirix chik a'an taa'ok 
rilb'al li xwinqul li yajel. 

37“Wi sa' rilb'al li ochoch laj tij tixk'e reetal naq li xtz'akul li kab'l wank tz'ajn 
chiru ut ch'am okenaq chisa' li tz'ak, raxrax malaj ut kaq na'ilok, 

38taa'elq chaq sa' li ochoch ut tixye naq tz'aptz'ooq chiru wuqub'aq kutan. 

39Sa' xwuq li kutan laj tij taaril wi' chik li yajel, ut wi ak xpuka rib' chiru xtz'akul li 
ochoch, 

40tixtaqla risinkileb' li pek li wank tz'ajn chiruheb' ut te'xtz'eq chaq sa' junaq 
na'ajej b'arwi' natz'eqmank li tz'ajn, najt rik'in li tenamit. 

41Tixtaqla ajwi' xsaab'esinkil xsa' li ochoch, ut li tz'ajn taajokmanq tento 
taatz'eqmanq chaq sa' li na'ajej b'arwi' natz'eqmank chaq li mul, najt rik'in li 
tenamit. 

42Toja' naq taak'eemanq jalan chik li pek sa' xna'aj li ak x'isimank, ut ak' seb' sa' 
xna'aj li ak xjotzmank, re naq te'xyiib' wi' chik li ochoch. 

43“Wi li yajel taachalq wi' chik sa' li ochoch li x'isimanje'k wi' li pek, naq ak 
xjotzmank xsa' li ochoch ut xk'eemank reeqaj li pek, 

44laj tij taa'ok sa' li ochoch re rilb'al chi us. Wi xpukank wi' chik li yajel sa' li 
ochoch, naraj naxye naq a'an yib' aj saqlep ut tz'ajn ru li kab'l. 

45Li ochoch a'an tento xjuk'b'al, ut chixjunil li xpekul, li xche'el ut li k'a'aq re ru 
tento xkutb'al chaq sa' junaq tz'ajnil na'ajej b'arwi' natz'eqmank li mul, najt rik'in 
li tenamit. 

46Yalaq ani taa'ok sa' li ochoch chiruheb' li kutan yeeb'il xb'aan laj tij naq 
tz'aptz'ooq, a'an muxb'ilaq ru toj reetal taa'ok li q'oqyink. 

47Yalaq ani taawa'aq malaj ut taawarq sa' li ochoch, tento tixpuch' li raq' re 
xch'ajob'resinkil rib'. 

48“Ab'anan wi laj tij sa' rilb'al li ochoch tixk'e reetal naq ink'a' xpukank li yajel sa' 
li kab'l chalen naq xyiib'amank, tixch'olob' naq ch'ajob'resinb'il chik li ochoch, 
xb'aan naq li yajel ak xraqe'k chikan. 

49Toja' naq tixchap wiib'aq li kok' tz'ik, b'ayaq li xche'el li yaw, kaqi t'ikr ut 
hisoop re xch'ajob'resinkil li ochoch. 

50Tixkamsi junaq ch'ina tz'ik sa' xb'een junaq ch'och' uk'al wanq chaab'il ha' 
chisa'. 

51Chirix chik a'an tixchap li yaw, li hisoop, li kaqi t'ikr ut li yo'yookil ch'ina tz'ik; 
tixt'aqresiheb' sa' xkik'el li ch'ina tz'ik kamenaq jo' ajwi' sa' li chaab'il ha', toja' 
naq tixrachrachi wuqub' sutaq chiru li ochoch. 

52Jo'ka'in naq tixch'ajob'resi li ochoch rik'in xkik'el li ch'ina tz'ik rochb'een li 
chaab'il ha', li yo'yookil ch'ina tz'ik, li yaw, li hisoop ut li kaqi t'ikr. 

53Ut sa' xraqik taarach'ab' li ch'ina tz'ik chirix li tenamit. Jo'ka'in naq laj tij tixtoj 
rix li maak sa' xk'ab'a' li kab'l, ut li kab'l taakanaaq chi ch'ajob'resinb'il”. 

54A'an a'in chaq'rab' chirix chixjunil li saqlep ut li sal, 

55xmo'il li saqlep chiru li aq'ej ut sa'eb' li ochoch, 

56li siip, li kok' xox ut li tz'ajn, 

57re naq taaruhanq xk'eeb'al reetal li muxb'il ut li ink'a' muxb'il. Toj arin nawulak 
xch'olob'ankil li na'leb' chirix li saqlep. 

Lv 15 

Li chaq'rab' chirix li namuxuk re li winq 

1Li Qaawa' kiraatina laj Moisés ut laj Aharón, ut kixye reheb': 

2“Yehomaq a'in reheb' laj Israel: Naq junaq winq naxya'ali rib' li xtz'ejwal, li 
xpojkil muxb'ilaq ru. 

3Li xmuxb'al li winq xb'aan li xrahilal junelik wanq, us ta li xtz'ejwal narisi li 
xpojkil, us ta ink'a' narisi. Maak'a' chik naraj, xb'aan naq muxb'il chik ru. 

4“Chixjunil li warib' taayoklaaq wi' li winq a'an ut b'arwi' taahoye'q xpojkil li 
xtz'ejwal, a'an muxb'ilaq ru. “Yalaq k'aru sa' aj b'een taahilanq li winq a'an, 
muxb'ilaq ru. 

5“Yalaq ani taach'e'oq re li na'ajej b'arwi' xyoklaak li winq yaj, tento tixpuch' li 
raq' ut taa'atinq, ut muxb'il ru taakanaaq toj reetal taa'ok li q'oqyink. 

6“Yalaq ani taachunlaaq chiru li k'a'aq re ru b'arwi' xchunlaak li winq a'an, tento 
tixpuch' li raq' ut taa'atinq rik'in ha', ut muxb'il taakanaaq toj reetal taa'ok li 
q'oqyink. 

7“Yalaq ani taach'e'oq re li yaj, tento tixpuch' li raq' ut taa'atinq rik'in ha', ut 
muxb'il ru taakanaaq toj reetal taa'ok li q'oqyink. 

8“Wi li winq li na'elk xpojkel li xtz'ejwal taachuub'aq sa' xb'een junaq poyanam 
ink'a' muxb'il ru, a'in tento tixpuch' li raq' ut taa'atinq, ut muxb'il ru taakanaaq 
toj reetal taa'ok li q'oqyink. 

9“Yalaq k'aru chi chunleb'aalil li na'ok sa' xb'een kawaay, taakanaaq chi muxb'il 
ru wi sa' xb'een a'an xchunlaak junaq li naxya'ali rib' li xtz'ejwal. 

10“Yalaq ani taach'e'oq re li k'a'aq re ru b'arwi' ak xchunlaak li na'elk xsam 
xtz'ejwal, muxb'il ru taakanaaq toj reetal taa'ok li q'oqyink. “Yalaq ani taak'amoq 
re a k'a'aq re ru a'in, tento tixpuch' li raq' ut taa'atinq, ut taakanaaq chi muxb'il ru 
toj reetal taa'ok li q'oqyink. 

11“Yalaq ani taach'e'eq xb'aan li yo chi elk xsam xtz'ejwal chi ink'a' ch'ajb'il li ruq', 
tento tixpuch' li raq' ut taa'atinq, ut muxb'il ru taakanaaq toj reetal taa'ok li 
q'oqyink. 

12“Li ch'och' uk'al tixch'e' li winq na'elk xsam xtz'ejwal, tento xjorb'al, ut li k'a'aq 
re ru yiib'anb'il rik'in che' tento xch'ajb'al. 

13“Wi li winq a'an taak'iraaq, tento taaroyb'eni wuqub' kutan chik; tixpuch' li raq' 
ut taa'atinq rik'in ha' na'elk chaq sa' yo'leb'aal ha', ut chi jo'kan taakanaaq chi 
ch'ajob'resinb'il. 

14Sa' xwaqxaq li kutan tixchap chaq wiib'aq mukuy malaj wiib'aq k'ook'ob', ut 
taaxik sa' rokeb'aal li Loq'laj Muheb'aal chi xq'axtesinkileb' re laj tij chiru li 
Qaawa'. 

15Laj tij tixyeechi'iheb': jun cho'q mayej chirix li maak ut li jun chik cho'q k'atb'il 
mayej. Jo'ka'in naq chiru li Qaawa' laj tij tixch'ajob'resi li yaj li na'elk xsam 
xtz'ejwal. 

16“Wi junaq winq taahoye'q li riyajil, taa'atinq chixjunil li xjunxaqalil rik'in ha' ut 
muxb'il ru taakanaaq toj reetal taa'ok li q'oqyink. 

17“A' yaal k'a' chi t'ikrul malaj tz'uum taat'ane'q wi' b'ayaq li iyaj, tento xch'ajb'al 
rik'in ha' ut taakanaaq chi muxb'il ru toj reetal taa'ok li q'oqyink. 

18“Wi junaq winq ut junaq ixq te'wanq chirib'ileb' rib', chi xkab'ichaleb' tento 
te'atinq ut te'kanaaq chi muxb'il ru toj reetal taa'ok li q'oqyink. 

Li chaq'rab' chirix li namuxuk re li ixq 

19“Wi junaq ixq tixk'ul li xpuch'unik, taakanaaq chi muxb'il ru chiru wuqub' 
kutan. “Yalaq ani taach'e'oq re, muxb'il ru taakanaaq toj reetal taa'ok li q'oqyink. 

20“Yalaq k'aru taayoklaaq wi' li ixq a'an naq yooq chi xk'ulb'al li xpuch'unik, 
taakanaaq chi muxb'il ru. “Yalaq k'aru taachunlaaq wi', taakanaaq chi muxb'il ru. 

21“Yalaq ani taach'e'oq re li na'ajej b'arwi' xyoklaak li ixq a'an, tento tixpuch' li 
raq' ut taa'atinq, ut muxb'il ru taakanaaq toj reetal taa'ok li q'oqyink. 

22“Yalaq ani taach'e'oq re junaq k'a'aq re ru b'arwi' xchunlaak li ixq a'an, tento 
tixpuch' li raq' ut taa'atinq, ut taakanaaq chi muxb'il ru toj reetal taa'ok li 
q'oqyink. 

23Ani tixch'e' li na'ajej b'arwi' xyoklaak malaj xchunlaak wi' li ixq a'an, taakanaaq 
chi muxb'il ru toj reetal taa'ok li q'oqyink. 

24“Wi junaq winq taayoklaaq rik'in li ixq a'an, taatz'aqonq sa' li xmuxb'al li ixq ut 
taakanaaq chi muxb'il ru chiru wuqub' kutan. Jo'kan ajwi' li na'ajej b'arwi' li winq 
xyoklaak. 

25“Naq junaq ixq tixk'ul li xpuch'unik chi toj maji' xq'ehil, wi yooq chi kub'eek li 
xkik'el chiru naab'al kutan malaj ut xb'ayk chi chaqik ru li xkub'ik li xkik'el, 
muxb'il ru taakanaaq li ixq naq yooq chi puch'uk, kama' tawi' naxk'ul tz'aqal sa' 
xkutankil li xpuch'unik rajlal po. 

26“Chixjunil li warib' taayoklaaq wi' li ixq a'an ut yalaq k'aru sa' aj b'een taahilanq 
naq yooq xpuch'unik, muxb'ilaq ru, kama' tawi' naxk'ul tz'aqal sa' xkutankil li 
xpuch'unik rajlal po. 

27“Yalaq ani taach'e'oq re a k'a'aq re ru a'in, taakanaaq chi muxb'il ru. Tento naq 
tixpuch' li raq' ut taa'atinq, ut muxb'il ru taakanaaq toj reetal taa'ok li q'oqyink. 

28“Naq taaraqe'q chi kub'eek li xkik'el, tento taaroyb'eni wuqub' kutan ut 
taakanaaq chi ch'ajob'resinb'il. 

29Sa' waqxaq li kutan tixchap wiib'aq mukuy malaj wiib'aq k'ook'ob' ut tixk'am 
rik'in laj tij sa' rokeb'aal li Loq'laj Muheb'aal. 

30Laj tij tixyeechi'i li jun jo' mayej chirix li maak ut li jun chik cho'q k'atb'il mayej. 
Jo'ka'in naq chiru li Qaawa' laj tij tixch'ajob'resi li ixq a'an chiru li yajel kixk'ul, 

31ut chi jo'kan laa'ex teerisiheb' laj Israel rik'in li xtz'ajnileb', re naq ink'a' 
te'kamq chi xtz'ajninkil li na'ajej b'arwi' wankin sa' xyanqeb'”. 

32A'an a'in li chaq'rab' chirixeb' li winq neke'xya'ali rib' li xtz'ejwal malaj 
nahoye'k riyajileb', ut neke'kanaak chi muxb'ileb' ru. 

33A'in ajwi' li chaq'rab' chirixeb' li ixq li wankeb' sa' xkutankil xpuch'unik rajlal 
po. Naraj naxye, a'an a'in li chaq'rab' chirix chixjunileb' li neke'yajerk rik'in naq 
nahoye'k xya'al xtz'ejwaleb' us ta winq us ta ixq, ut chirixeb' ajwi' li winq 
neke'yoklaak rik'in junaq ixq yook chi xk'ulb'al li xpuch'unik rajlal po. 

Lv 16 

Li xkutankil li kuyuk sachok maak 

1Li Qaawa' ki'aatinak rik'in laj Moisés naq ak xek'am li wiib' chi ralal laj Aharón. 
Eb' a'in ke'kamk xb'aan naq jwal ke'nach'ok rik'in li Qaawa'. 

2Ut li Qaawa' kixye re laj Moisés: “Ye re laj Aharón laawas naq ink'a' chi'ok yalaq 
jo'q'e sa' li tijob'aal li wank junpak'al li t'ilkem, chi moko chiru li xtz'apb'al xb'een 
li Loq'laj Kaax, re naq ink'a' taakamq; xb'aan naq laa'in tink'utb'esi wib' sa' jun li 
choql sa' xb'een li artal. 

3Laj Aharón tento taa'ok sa' li tijob'aal rochb'eenaq junaq saaj wakax jo' mayej 
chirix li maak ut junaq karneer re taayeechi'imanq jo' k'atb'il mayej.  

4Tento tixk'e li loq'laj jut-aq' chirix, a' li yiib'anb'il rik'in liin, wanq li xyach' 
yiib'anb'il rik'in liin; tixk'e ajwi' xk'aamal xsa' ut xb'ak'b'al xjolom liin. Li aq'ej 
a'in a'an loq'; jo'kan naq toj xb'enwa taa'atinq, toja' naq tixk'e chirix. 

5“Li xkomonileb' laj Israel te'xk'e re laj Aharón tixchap chaq wiib'aq chib'aat 
cho'q mayej chirix li maak ut junaq karneer jo' k'atb'il mayej. 

6Toja' naq tixyeechi'i li saaj wakax jo' tz'aqal xmayej chirix li maak, re naq 
taakuye'q xmaak jo'wi' xmaakeb' li xjunkab'al. 

7Chirix chik a'an tixchapeb' li wiib' chi chib'aat ut tixyeechi'iheb' chiru li Qaawa', 
sa' rokeb'aal li Loq'laj Na'ajej b'arwi' na'uxk li ch'utam. 

8Toja' naq tixb'uuli rix li wiib' chi chib'aat: jun taakanaaq cho'q re li Qaawa' ut li 
jun chik cho'q re laj Asasel. 

9Ut naq ak xb'uuli rixeb' li chib'aat, laj Aharón tixyeechi'i li xkanaak cho'q re li 
Qaawa', jo' mayej chirix li maak. 

10Ab'an li chib'aat li xkanaak cho'q re laj Asasel, taaq'axtesiiq chi yo'yo chiru li 
Qaawa', re naq twanq xkuyb'aleb' li maak, ut chirix a'an tixtaqla sa' li 
chaqich'och', cho'q re laj Asasel. 

11“Laj Aharón tixyeechi'i li saaj wakax jo' tz'aqal xmayej chirix li maak, re naq 
taakuye'q xmaak jo'wi' xmaakeb' li xjunkab'al. 

12Chirix a'an tixxok jun li sansaar sa' li artal chiru li Qaawa', nujenaqaq rik'in ru 
ram; tixxok ajwi' wiib' moch'olaq li k'ajpom li jwal sununk ut tixk'am chirix li 
t'ilkem; 

13tixk'e li k'ajpom sa' ru xam chiru li Qaawa', ut li xsib'el taanujaq chirix li 
xtz'apb'al xb'een li Loq'laj Kaax re naq ink'a' taakamq. 

14Tixchap ajwi' kach'inaq xkik'el li saaj wakax ut rik'in ru'uj ruq' tixrachrachi sa' 
xb'een li tz'apleb', sa' xjayal releb'l saq'e. Chirix a'an wuqub'aq sut tixrachrachi 
chi kik' li xtz'apleb' li Loq'laj Kaax. 

15Toja' naq tixkamsi li chib'aat jo' mayej chirix xmaakeb' li tenamit ut tixk'am li 
kik' chirix li t'ilkem; aran chisa' tixrachrachi chaq sa' xb'een ut chiru li tz'apleb', 
kama' xb'aanu rik'in xkik'el li saaj wakax. 

16Chi jo'kan tixsaab'esi li Santil Na'ajej, taarisi chixjunil li tz'ajn, q'etb'a aatin ut 
xmaakeb' laj Israel. Jo'kan ajwi' tixb'aanu rik'in li Loq'laj Muheb'aal li wank sa' 
xyanqeb', sa' chixjunil li xtz'ajnileb'. 

17“Naq wanq chaq laj Aharón sa' li Santil Na'ajej chi mayejak chirix xtojb'al rix li 
maak, maajun truuq taawanq sa' li Loq'laj Muheb'aal, toj taa'elq chaq laj Aharón. 
Naq ak xk'ul chaq li xkuyb'al li xmaak a'an ut li xjunkab'al jo'wi' chixjunil li 
xkomonileb' laj Israel, 

18taa'elq chaq re xch'ajob'resinkil li artal wank chiru li Qaawa'. Tixchap b'ayaq 
xkik'el li saaj wakax ut xkik'el li chib'aat, ut tixyul chi xxuk ut chi xsutam li artal, 

19ut rik'in ru'uj ruq' tixrachrachi li kik' wuqub'aq sut. Chi jo'kan tixch'ajob'resi li 
xtz'ajnileb' laj Israel ut taarosob'tesi li artal. 

20“Naq ak xraqe'k laj Aharón chi xch'ajob'resinkil li Santil Na'ajej, li Loq'laj 
Muheb'aal ut li artal, tixtaqla xk'amb'al li chib'aat li toj yo'yo, 

21tixk'e li ruq' sa' xb'een xjolom li xul ut tixxooto chixjunil li xmaakeb' laj Israel, 
chixjunil li xyib'aleb' ru xna'leb' ut li xnimob'resinkil rib'eb'. Chi jo'kan tixk'eheb' 
li maak sa' xb'een xjolom li chib'aat, ut tixxaqab' jun poyanam re xk'amb'al ut 
xkoq'b'al sa' li chaqich'och'. 

22Chi jo'kan li chib'aat tixk'am chixjunil li xyib'al ru xna'leb'eb' sa' junesal na'ajej, 
b'arwi' taa'ach'ab'aaq xb'aan li poyanam. 

23Chirix chik a'an laj Aharón taa'ok sa' li Loq'laj Muheb'aal, taarisi li raq' liin 
chirix, li xk'e chirix re ok sa' li Santil Na'ajej, ut tixkanab' aran.  

24Aran ajwi', sa' li Santil Na'ajej, taa'atinq ut naq ak xjalok, taaxik chi xmayejankil 
li xk'atb'il xul jo'wi' li tento tixyeechi'i sa' xk'ab'a' li tenamit. Chi jo'kan tixtoj rix li 
xmaak jo'wi' li xmaakeb' li tenamit. 

25Li xeeb'ul li mayej chirix li maak, tixk'at sa' li artal; 

26ut li ani xk'amok re li chib'aat re xkanab'ankil chaq re laj Asasel, tixpuch' li raq' 
ut taa'atinq; toja' naq taaruuq taa'ok sa' li na'ajej. 

27“Li saaj wakax ut li chib'aat li xe'mayejamank chirix li maak (li xkik'eleb' 
xk'ame'k sa' li Santil Na'ajej re xtojb'al rix li maak) taak'amanq toj chirix li 
na'ajej, ut taak'atmanq li xtz'uumaleb', li xtib'eleb' ut li xk'oteb'. 

28Li poyanam li taak'atoq re a'in, tento tixpuch' li raq' ut taa'atinq; toja' naq 
taaruuq chi ok sa' li na'ajej. 

29“A'an a'in jun chaq'rab' xaqxooq xwankil chi junelik cho'q eere: sa' xlaje xb'e li 
xwuq li po, tento naq teeb'aanu ee'ayuun; maajun li k'anjel teeb'aanu, jo'keb' laj 
Israel, jo'keb' ajwi' laj ab'l tenamit li wankeb' sa' eeyanq, 

30xb'aan naq sa' li kutan a'an taawanq xtojb'al rix leemaak,ut saqaq chik eeru 
chiru li Qaawa'. 

31A'an a'in jun chaq'rab' xaqxooq xwankil chi junelik: a'anaq hilob'aal kutan 
cho'q eere, q'axtesinb'ilaq re li ayuun. 

32Laj tij sik'b'il ru ut xaqab'anb'il xwankil re naq taa'ok sa' xna'aj li xyuwa' cho'q 
aj tij, a'an li taamayejaq re xtojb'al rix li maak: tixtiqib' rib' rik'in osob'tesinb'il 
aq'ej re liin 

33ut tixch'ajob'resi li Santil Na'ajej, li Loq'laj Muheb'aal ut li artal, ut tixtoj rix 
xmaakeb' laj tij jo'wi' li xmaakeb' chixjunil li komonil. 

34“A'an a'in jun li chaq'rab' xaqxooq xwankil chi junelik cho'q eere: jun sut sa' li 
chihab' taawanq li mayejak re xtojb'al rix chixjunileb' li xmaakeb' laj Israel”. Ut 
ki'uxmank jo' chanru kixye li Qaawa' re laj Moisés. 

Lv 17 

IV. LI CHAQ'RAB' CHIRIX LI SANTILAL (17-26) 
Li jun chi na'ajej te'loq'oninq wi' eb' laj Israel 

1Li Qaawa' kiraatina laj Moisés ut kixye re: 

2“Ye re laj Aharón ut eb' li ralal jo'wi' reheb' chixjunileb' laj Israel: A'an a'in li 
xchaq'rab' li Qaawa': 

3“Yalaq ani sa' xyanqeb' laj Israel tixkamsi junaq teelom wakax, junaq karneer 
malaj junaq chib'aat chisa' malaj ut chirix li na'ajej, 

4wi ink'a' tixk'am chaq sa' rokeb'aal li Loq'laj Muheb'aal re xmayejankil re li 
Qaawa' chiru li xLoq'laj Na'aj, li winq a'an wanq xmaak xb'aan naq xkamsink. 
Tento taa'isiiq sa' xyanqeb' li rech tenamitul, xb'aan naq xhoy xkik'el li xul. 

5Taab'aanumanq chi jo'ka'in re naq eb' laj Israel te'xyeechi'i re li Qaawa' eb' li xul 
te'xkamsi yal chi jo'kan, ut te'xk'am rik'in laj tij sa' rokeb'aal li Loq'laj Muheb'aal, 
re naq taayeechi'imanq sa' xk'ab'a'eb' a'an jo' mayej re k'amok ib' sa' usilal. 

6Laj tij tixrachrachi li kik' sa' xb'een x'artal li Qaawa', sa' rokeb'aal li Loq'laj 
Muheb'aal, ut tixk'at li xeeb' jo' sununkil b'ook chiru li Qaawa'. 

7Ut maajun wa chik te'xq'axtesi li xmayejeb' reheb' li maa'us a'an, li ke'xloq'oni 
chaq. A'an a'in jun chaq'rab' wanq xwankil cho'q reheb' chi junelik q'e kutan. 

8“Taaye ajwi' reheb' naq yalaq ani sa' xyanqeb' laj Israel malaj aj ab'l tenamit 
wanq sa' eeyanq, wi tixq'axtesi junaq xk'atb'il mayej malaj yalaq k'a' chi mayejil, 

9ut ink'a' tixk'am sa' rokeb'aal li Loq'laj Muheb'aal re xyeechi'inkil re li Qaawa', li 
winq a'an tento taa'isiiq sa' xyanqeb' li rech tenamitul. 

“Meetzeka li kik'” 

10“Laa'in tinjosq'o'q rik'in chixjunileb' laj Israel malaj aj ab'l tenamit li wanqeb' 
sa' eeyanq wi te'tzekanq kik' a' yaal chanru. Laa'in te'wisi sa' xyanqeb' li rech 
tenamitul.  

11Xb'aan naq chixjunil li wank xyu'am yo'yo sa' xk'ab'a' li kik' ut laa'in xink'e eere 
li xkik'el sa' xb'een li artal, re naq rik'in li kik' a'an texruuq laa'ex chi xkolb'al rix 
leeyu'am, xb'aan naq li kik' natojok li xkolb'al rix li yu'amej. 

12“Jo'kan naq xinye reheb' laj Israel: Maajun eere laa'ex chi moko eb' laj ab'l 
tenamit wanqeb' sa' eeyanq tixtzeka li kik'. 

13Yalaq ani sa' xyanqeb' laj Israel malaj aj ab'l tenamit wanq sa' xyanqeb', wi 
tixchap chaq junaq xul malaj junaq xik'anel xul xkomoneb' li naru xtzekankil, 
xb'enwa tento tixhoy chaq li xkik'el ut tixk'e ch'och' sa' xb'een, 

14xb'aan naq chixjunil li wank xyu'am yo'yo sa' xk'ab'a' li kik'. Jo'kan naq xinye 
eere naq ink'a' teetzeka li kik', xb'aan naq a'an li xyu'ameb' chixjunileb' li 
yo'yookeb', ut yalaq ani taatzekanq re, tento taa'isiiq sa' xyanqeb' laj Israel. 

15“Yalaq ani sa' xyanqeb' laj Israel malaj aj ab'l tenamit taatzekanq re xtib'el 
kamenaqil xul malaj ut t'upinb'il xb'aan junaq josq' aj xul, tento tixpuch' li raq' ut 
taa'atinq. Ut taayeemanq naq tz'ajn ru toj reetal taa'ok li q'oqyink. Toj moqon 
chik taakanaaq chi ch'ajob'resinb'il. 

16Ab'anan wi ink'a' tixpuch' li raq' ut ink'a' taa'atinq, sa' xb'een taakanaaq li 
xmaa'usilal”. 

Lv 18 

“Santaqex chejunxaqalil” 

1Li Qaawa' kiraatina laj Moisés ut kixye re: 

2“Ye reheb' laj Israel naq laa'in li Qaawa' leeYos. 

3“Meeb'aanu jo' k'aynaqeb' xb'aanunkil laj Ejiipt, b'arwi' kexwank chaq 
“Meeb'aanu jo' na'uxmank sa' li tenamit Kanahán, b'arwi' texink'am, chi moko 
chexwanq jo' naxye li xchaq'rab'eb' a'an. 

4“Paab'omaq lintaqlahom; chek'anjela ru linchaq'rab', chexwanq jo' naxye a'an. 
Laa'in li Qaawa' leeYos. 

5“K'uulahomaq sa' leech'ool linchaq'rab' ut lintaqlahom. Ani taapaab'anq re, 
taayo'yooq.Laa'in li Qaawa'. 

6“Maajun winq naru taawanq rik'in junaq ixq rech'alal re xmuxb'al. Laa'in li 
Qaawa'. 

7“Maasach xwankilal laayuwa' rik'in xmuxb'al laana', xb'aan naq a'an laana' ut 
ink'a' naru xb'atz'unlenkil. 

8“Maamux xwankilal laayuwa' rik'in xb'atz'unlenkil li rixaqil. 

9“Matwank rik'in laawanab', xrab'in laayuwa' malaj ut xko' laana', us ta a'an 
yo'lajenaq sa' leerochoch, us ta ink'a'. Moko naru ta tatwanq rik'in. 

10“Maasach laaloq'al aajunes aawib' rik'in xmuxb'al laawi ixq, us ta a'an xrab'in 
laawalal malaj ut xko' laarab'in. Moko naru ta tatwanq rik'in. 

11“Matwank rik'in xko' li rixaqil laayuwa'. A' laayuwa' xsiyank re ut a'an 
aawanab'. 

12“Matwank rik'in ranab' laayuwa', xb'aan naq a'an rech kik'el laayuwa'. 

13“Matwank rik'in li ixq riitz'in laana', xb'aan naq a'an rech kik'el laana'. 

14“Maasach xwankilal laawikan rik'in xmuxb'al li rixaqil, xb'aan naq a'an 
aawikanna'. 

15“Matwank rik'in laawalib' xb'aan naq a'an rixaqil laawalal. Moko naru ta 
tatwanq rik'in a'an. 

16“Maamux xwankilal laawas aawiitz'in rik'in xmuxb'al li rixaqil. 

17“Matwank rik'in junaq ixq chi moko li xko' li ixq a'an. Maach'e' li ri ixq, us ta 
xrab'in li xyum us ta xko' li xko', re ta naq taamux. Nimla maak xb'aanunkil a'an, 
xb'aan naq eekik'el eerib'. 

18“Maak'am cho'q aawixaqil li riitz'in laawixaqil, chi moko tatwanq rik'in wi toj 
yo'yo laawixaqil, re naq ink'a' xik' te'ril rib'. 

19“Matwank rik'in junaq ixq naq yooq xpuch'unik. 

20“Matyoklaak chi xk'atq li rixaqil laawas aawiitz'in, chi moko tatwanq rik'in li 
ixq a'an, re naq ink'a' taamux aawib'. 

21“Maajun laawalal aak'ajol taamayeja chiru li yos Molok. Maatz'eqtaana li 
xk'ab'a' laaYos chi kama' a'an. Laa'in li Qaawa'. 

22“Matyoklaak chi xk'atq junaq winq jo' tawi' naq xatyoklaak chi xk'atq junaq ixq. 
A'an jun yib' aj na'leb'. 

23“Matwank rik'in junaq xul yal re xb'atz'unlenkil, re naq ink'a' taamux aawib'. 
Jo'kan ajwi' li ixq ink'a' naru taawanq rik'in junaq xul. A'an jun yib' aj na'leb'. 

24“Meetz'ajni eerib' rik'in xb'aanunkil a k'a'aq re ru a'in. Sa' xk'ab'a' a'an 
xe'xtz'ajni rib' li tenamit li te'wisi laa'in cheru laa'ex. 

25Jo'kan naq xkanaak chi muxb'il ru li xna'ajeb' a'an. Ab'an laa'in xink'eheb' chi 
xtojb'al rix li xmaa'usilaleb', ut li tenamit xrisiheb' li wankeb' sa' li na'ajej a'an. 

26A'ut laa'ex aj Israel ut eb' laj ab'l tenamit li wankeb' sa' eeyanq, paab'omaq 
linchaq'rab' ut lintaqlahom ut meeb'aanu junaq li yib' aj b'aanuhom a'in, 

27xb'aan naq chixjunil li yib'eetal aj b'aanuhom a'in ke'xb'aanu li poyanam li 
ke'wank sa' li tenamit xb'enwa cheru laa'ex. Ut muxb'il chik ru kikanaak li 
xna'ajeb'. 

28Chi jo'kan ink'a' tex'isiiq sa' li tenamit xb'aan xmuxb'al ru, kama' naq ke'isiik li 
ke'wank xb'enwa cheru laa'ex. 

29Ani taab'aanunq re yalaq k'aru chi yib' aj na'leb' xkomon a'in, taa'isimanq sa' 
xyanqeb' li rech tenamitul. 

30Jo'kan b'i' paab'omaq linchaq'rab' ut mext'ane'k sa' li yib' aj b'aanuhom li 
xb'aanumank xb'enwa cheru laa'ex, chi moko chetz'ajni eerib' rik'in a'an. Laa'in li 
Qaawa' leeYos”. 

Lv 19 

Li chaq'rab' chirix li santilal ut li tiikilal 

1Li Qaawa' kiraatina laj Moisés ut kixye re: 

2“Ye re chixjunil li xkomonileb' laj Israel: “Santaqex, xb'aan naq laa'in, li Qaawa' 
leeYos, santin. 

3“Li junjunq chiroxloq'i li xna' xyuwa'. “Cheroxloq'i ajwi' linkutan sábado. Laa'in 
li Qaawa' leeYos. 

4“Mexxik rik'ineb' li jalanil yos chi moko teeyiib' eeyos rik'in ha'lesinb'il 
ch'iich'.Laa'in li Qaawa' leeYos. 

5“Naq teeq'axtesi re li Qaawa' leemayej re k'amok ib' sa' usilal, b'aanuhomaq jo' 
chanru tixk'ulub'an li Yos. 

6Li xul xq'axtesimank tento xtzekankil sa' ajwi' li kutan a'an, ut naru ajwi' 
xtzekankil sa' li kutan jun chik; ab'an li toj taa'ela'anq sa' rox li kutan tento 
taak'atmanq. 

7Tz'eqtaananb'ilaq li mayej wi taatzekamanq sa' rox li kutan ut li Yos ink'a' 
tixk'ul; 

8li ani taatzekanq re, taariiqani li xmaak ut taa'isiiq sa' xyanqeb' li rech tenamitul 
sa' xk'ab'a' xmuxb'al li q'axtesinb'il chiru li Qaawa'. 

9“Naq taawulaq xq'ehil li q'olok, matq'olok toj sa' xmaril li ch'och' chi moko 
taamolk'a li xkanaak. 

10Maamolk'a chixjunil ru li uub' chi moko taaxok li xt'ane'k sa' ch'och', kanab' 
b'an cho'q reheb' li neb'a' ut cho'q reheb' laj ab'l tenamit. Laa'in li Qaawa', leeYos 
laa'ex. 

11“Mex'elq'ak. Mextik'ti'ik chi moko cheb'alaq'i eerib' cherib'il eerib'. 

12“Meeye eejurament sa' ink'ab'a' chi yal tik'ti', xb'aan naq chi jo'kan 
taatz'eqtaana li xk'ab'a' laaYos. Laa'in li Qaawa'. 

13“Maarahob'tesi laawas aawiitz'in chi moko chamaq' li k'aru wank re. “Chatoj laj 
k'anjel chawu tz'aqal sa' xq'ehil, ut maakanab' toj re wulaj. 

14“Maahob' li mem. “Maak'e xtichk'ob'aal li mutz'. Chawoxloq'i laaYos. Laa'in li 
Qaawa'. 

15“Tiikaq ru laach'ool, naq tatraqoq aatin: ma yal aatoq'ob'a ru li neb'a' chi moko 
taaxiwa ru li wank xwankil. Sa' xyaalal b'an tatraqoq aatin sa' xb'eeneb' 
chixjunileb'. 

16“Matyoob'ank aatin chirix xjolomeb' laawech'alal. “Mat-okenk chi xkamsinkil 
laawas aawiitz'in. Laa'in li Qaawa'. 

17“Maak'uula sa' aach'ool xxik'b'al rilb'al laawas aawiitz'in. “Chaq'us sa' xyaalal 
laawas re naq ink'a' tattz'aqonq sa' li xmaak. 



228 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

18“Mat-eeqajunk raaxiik' chi moko chak'e sa' aach'ool li rahilal xb'aanuhomeb' 
laawech tenamitul. Chara laawas aawiitz'in, jo' naq nakara aawib' laa'at. Laa'in li 
Qaawa'. 

19“K'anjelahomaq ru linchaq'rab'. “Maak'e chi b'atz'unk laaketomq rik'in k'iila 
paay chi ketomq. “Maawaw wiib' paay chi iyaj sa' laach'och'. “Maatiqib' aawib' 
rik'in aq'ej wiib' paay ru xt'ikrul. 

20“Wi ani taawanq rik'in junaq moos ixq li ok re chi sumlaak rik'in jalan chik 
winq, ab'an toj maji' naxoke'k chi moko ak wank chi ach'ab'anb'il, li winq a'an 
tento tixtoj rix li xmaak, ab'anan ink'a' taateneb'aaq kamk sa' xb'eeneb', xb'aan 
naq moko ach'ab'anb'il ta li ixq. 

21Li winq tixq'axtesi chiru li Qaawa' junaq karneer cho'q xmayej re xtojb'al rix li 
maak, ut tixk'am toj sa' rokeb'aal li Loq'laj Muheb'aal. 

22Rik'in li karneer a'in jo' mayej sa' xk'ab'a' li maak, laj tij tixtz'aama chiru li 
Qaawa' li xkuyb'al xmaak li winq a'an, ut relik chi yaal naq taakuymanq 
taasachmanq li maak. 

23“Naq ak xex'ok sa' li tenamit ut teeraw li che' na'uuchink, ink'a' naru teetzeka li 
ru chiru oxib' chihab'. 

24Ut sa' xka li chihab' chixjunil ru li che' taaq'axtesimanq re li Qaawa' sa' junaq 
mayejak; 

25ut sa' ro' li chihab' naru chik teetzeka ru li che' a'an. Chi jo'kan li che' q'axal chik 
taa'uuchinq. Laa'in li Qaawa' leeYos. 

26“Meetzeka li k'a'aq re ru wank xkik'el. “Meeb'aanu li q'ehib'k chi moko cheyal 
xch'olob'ankil rix li k'aru chaalel cheru. 

27“Meeb'es leerismal chi sursu chi moko cheset ru'uj leemach. 

28“Meelet'exi leetib'el sa' xk'ab'a' junaq kamenaq chi moko chek'e junaq eetalil 
chiru leetib'el. Laa'in li Qaawa'. 

29“Maasach xloq'al laarab'in rik'in xminb'al ru chi yumb'eetak, re naq ink'a' 
taanumtaaq li maa'usilal sa' xb'een li na'ajej ut ink'a' te'xq'axtesi rib' li poyanam 
chi xb'aanunkil li maa'usilal. 

30“Cheroxloq'iiq li kutan sábado ut chek'e xloq'al linLoq'laj Na'aj. Laa'in li Qaawa'. 

31“Meerula'aniheb' li neke'aatinak rik'ineb' li musiq'ej chi moko eb' laj 
q'e. Meetz'ajni eerib' yal sa' xk'ab'a' patz'ok rik'ineb'. Laa'in li Qaawa' leeYos. 

32“Chatxaqliiq re xk'eeb'al xloq'al eb' li cheekel poyanam. Chaxiwa ru laaYos. 
Laa'in li Qaawa'. 

33“Meerahob'tesi laj ab'l tenamit li wank sa' eeyanq, sa' leetenamit. 

34Laj ab'l tenamit li wank sa' eeyanq, cherilaq jo' junaq leerech tenamitul. 
Cheraheb' jo' naq nekera eerib' laa'ex, xb'aan naq laa'ex ajwi' kex'ab'lo'k chaq 
aran Ejiipt. 

35“Mexb'alaq'ik sa' li b'isok chi k'aam, chi peex ut rik'in metz'ew. 

36Tento naq tex'oksinq b'isleb' li tz'aqal nab'isok. Laa'in li Qaawa' leeYos li 
kin'isink chaq eere Ejiipt. 

37“Jo'kan b'i' paab'omaq chixjunil linchaq'rab' ut lintaqlahom ut k'anjelahomaq 
ru. Laa'in li Qaawa'”. 

Lv 20 

Li tojb'amaak 

1Li Qaawa' kiraatina laj Moisés ut kixye re: 

2“Ye reheb' laj Israel: “Wi junaq aj Israel malaj aj ab'l tenamit li wanq Israel 
tixq'axtesi junaq ralal re li yos Molok, tento taakamsiiq chi pek xb'aaneb' li 
tenamit. 

3Laa'in tinjosq'o'q sa' xb'een li winq a'an ut twisi sa' xyanqeb' li rech tenamitul, 
xb'aan naq xmux linLoq'laj Na'ajej ut xtz'eqtaana linsantil k'ab'a' rik'in 
xq'axtesinkil li ralal re laj Molok. 

4Wi eb' li poyanam re li tenamit ink'a' te'raj xk'eeb'al reetal li maa'usilal 
x'uxmank ut ink'a' te'xteneb' kamk sa' xb'een li winq a'an, 

5laa'in tinjosq'o'q sa' xb'een a'an jo'wi' sa' xb'een li xjunkab'al, ut twisi sa' 
xyanqeb' li rech tenamitul rochb'eeneb' chixjunil li xe'xmux rib' chi xloq'oninkil 
laj Molok. 

6Ani taapatz'oq rik'ineb' li musiq'ej ut rik'ineb' laj q'e, ut tixmux rib' sa' 
xk'ab'a'eb' a'an, laa'in tintz'eqtaana ut twisi sa' xyanqeb' li rech tenamitul. 

7“Santob'resihomaq eerib' ut santaqex, xb'aan naq laa'in li Qaawa' leeYos. 

8Paab'omaq ut k'anjelahomaq ru linchaq'rab'. Laa'in li Qaawa' li nasantob'resink 
eere. 

9“Yalaq ani tixmajewa li xna' xyuwa', taateneb'aaq kamk sa' xb'een, xb'aan naq 
xmajewa li xna' xyuwa' ut a'an ajwi' wan wi' naq taakamsiiq. 

10“Wi junaq winq taamaakob'q rik'in rixaqil li ras riitz'in, te'kamsiiq li winq ut li 
ixq xb'aan naq xe'xmux li xsumlajikeb'. 

11“Wi junaq winq taawanq rik'in rixaqil li xyuwa', tixmux xwankil li xyuwa'. 
Jo'kan naq te'kamsiiq li winq ut li ixq, ut a'aneb' ajwi' wankeb' wi' naq te'kamsiiq. 

12“Wi junaq yuwa'b'ej taawanq rik'in li ralib', te'kamsiiq chi xkab'ichaleb' ut 
a'aneb' ajwi' wankeb' wi' naq te'kamsiiq, xb'aan naq a'an tz'eqb'eetal aj na'leb'. 

13“Wi junaq winq taawanq rik'in junaq winq chanchan tawi' naq taayoklaaq rik'in 
junaq ixq, te'kamsiiq chi xkab'ichaleb', ut a'aneb' wankeb' wi' naq te'kamsiiq, 
xb'aan naq xutaanal li xe'xb'aanu. 

14“Wi ani taak'amoq junaq ixq ut tixk'am ajwi' li xna' li ixq a'an cho'q rixaqil, 
tz'eqb'eetal aj na'leb' li tixb'aanu; jo'kan naq li winq ut li ixq tento te'k'atmanq chi 
yo'yo. Chi jo'kan maak'a'aq chik li tz'eqb'eetal aj na'leb' sa' eeyanq laa'ex. 

15“Wi junaq winq tixq'axtesi rib' chi xb'atz'unlenkil junaq xul, taakamsiiq. Tento 
ajwi' taakamsiiq li xul a'an. 

16“Wi junaq ixq tixq'axtesi rib' chi b'atz'unleek xb'aan junaq xul, te'kamsimanq 
chi xkab'ichaleb', jo' li ixq ut jo' ajwi' li xul. A'aneb' ajwi' wankeb' wi' naq 
te'kamsiiq. 

17“Wi junaq winq tixk'am cho'q rixaqil li ranab', xrab'in li xyuwa' malaj ut xko' li 
xna', ut yooqeb' chi xmuxb'al rib'eb', chi xkab'ichaleb' te'kamsiiq chiruheb' li rech 
tenamitul, xb'aan naq li xmuxb'al li anab'ej a'an jun tz'eqb'eetal aj na'leb': ani 
xb'aanunk re li maa'usilal a'an, taariiqani junelik li xmaak. 

18“Wi ani taayoklaaq rik'in junaq ixq sa' xq'ehil li xpuch'unik ut taawanq rik'in, 
naxk'e chi kutankil li na'elk wi' li xkik'el li ixq, ut a' ajwi' li ixq nak'ehok re chi 
kutankil. Jo'kan naq chi xkab'ichaleb' te'isiiq sa' xyanqeb' li rech tenamitul. 

19“Maamux li ixq riitz'in laana' chi moko li ranab' laayuwa', xb'aan naq 
aawech'alaleb' ut chekab'ichal teeriiqani leemaa'usilal. 

20“Wi junaq winq taawanq rik'in rixaqil li rikan, tixmux xloq'al li rikan; chi 
xkab'ichaleb' te'riiqani li xmaakeb' ut te'kamq chi ink'a' te'xkanab' ralal 
xk'ajoleb'. 

21“Wi ani tixmaq' rixaqil li ras malaj ut rixaqil li riitz'in, tixmux xloq'al li ras malaj 
li riitz'in. Tz'eqb'eetal aj na'leb' a'in, ut chi xkab'ichaleb' te'kamq chi maak'a'eb' 
ralal xk'ajol. 

22“Paab'omaq chixjunil linchaq'rab' ut lintaqlahom, ut k'anjelahomaq ru chixjunil. 
Chi jo'kan ink'a' tex'isiiq sa' li na'ajej li texink'am wi' laa'in. 

23Meeb'aanu jo' neke'xb'aanu eb' li poyanam li te'wisi cheru laa'ex. Eb' a'an 
xe'xb'aanu li maa'usilal, jo'kan naq ink'a' xinkuyeb' xmaak. 

24Laa'in xinye li waatin naq laa'exaq aj eechal re li xtenamiteb'; laa'in ajwi' 
tink'ehoq chereechani li ch'och' a'an, li k'ajo' xq'emal. “Laa'in li Qaawa' leeYos, li 
kinsik'ok eeru sa' xyanqeb' li jar teep chi tenamit. 

25Jo'kan b'i' tento naq laa'ex teenaweb' ru li xul li ink'a' naru xtzekankil ut li naru 
xtzekankileb', jo' eb' li xik'anel xul muxb'ileb' ut li chaab'ileb'. Meemux eerib' 
rik'ineb' li xul, eb' li xik'anel xul ut li neke'xjukuki rib' chiru ch'och', a'eb' li 
xink'ut laa'in jo' muxb'il xuleb'. 

26Santaqex cho'q we laa'in, xb'aan naq laa'in, li Qaawa', santin ut xinsik' eeru sa' 
xyanqeb' li jar teep chi tenamit re naq laa'exaq intenamit. 

27“Wi junaq winq malaj ixq taa'aatinaq rik'ineb' li musiq'ej malaj ut taaq'ehib'k, 
taakamsiiq chi pek, ut a'aneb' ajwi' wanqeb' wi' naq te'kamsiiq”. 

Lv 21 

Li xsantilaleb' laj tij 

1Li Qaawa' kixye re laj Moisés: “Aatinan rik'ineb' laj tij ralal xk'ajoleb' laj Aharón 
ut ye reheb' naq me'xmux rib'eb' rik'in xch'e'b'al junaq kamenaq sa' li 
xkomoneb'. 

2Ka'ajwi' naru te'xch'e' wi a'an li xna', xyuwa', ralal malaj xrab'in, li ras malaj 
riitz'in; 

3jo'kan ajwi' naru te'xch'e' li ranab' tuq'ixq li toj wank rik'in xb'aan naq toj maji' 
nasumlaak. Rik'ineb' a'an naru te'xmux rib'eb' rik'in xch'e'b'al li kamenaq. 

4Ab'anan me'xmux rib' sa' xk'ab'a' junaq rech'alal ixq sumsu. Ink'a' naru 
te'xtz'ajni rib'eb'. 

5“Ink'a' naru te'xb'es rismaleb' li xjolom, chi moko te'xk'os li xmacheb', chi moko 
te'xlet'exi xcha'aleb' li xjunxaqalil,  

6te'xq'axtesi b'an rib' chi junajwa re li xYoseb' ut ink'a' te'xmux li xk'ab'a', xb'aan 
naq a'aneb' neke'q'axtesink li k'atb'il mayej ut li xmayej wa li xYoseb'; jo'kan naq 
tento santaqeb'. 

7“Ink'a' naru te'sumlaaq rik'in junaq ixq aj yumb'eet, chi moko rik'in junaq 
maakoninb'il malaj ut kanab'anb'il ixq, xb'aan naq laj tij q'axtesinb'il chik cho'q 
re li xYos. 

8A'anaq sant cho'q aawe, xb'aan naq laj tij naq'axtesink li xmayej wa laaYos. 
A'anaq sant cho'q aawe, xb'aan naq laa'in, li Qaawa', santin ut laa'in 
ninsantob'resink eere. 

9“Wi li xrab'in junaq aj tij tixmux rib' ut taa'ok cho'q aj yumb'eet, tixmux xwankil 
li xyuwa' ut tento taak'atmanq chi yo'yo. 

10“Li xyuwa'il aj tij ak xk'ulum xwankilal re naq tixtiqib' rib' rik'in loq'laj aq'ej, sa' 
xk'ab'a' li osob'tesinb'il aseeyt kik'ehe'k sa' xjolom. Jo'kan naq ink'a' naru 
helhookaq li rismal xjolom chi moko tixq'ich li raq', reetalil naq ra sa' xch'ool; 

11chi moko naru taa'ok b'arwi' wanq junaq kamenaq: us ta xna' xyuwa', ink'a' 
naru tixmux rib' sa' xk'ab'a'eb' a'an. 

12Ink'a' naru taa'elq chaq sa' li Loq'laj Na'ajej, chi moko tixmux xloq'al li xLoq'laj 
Na'aj li xYos, xb'aan naq a'an yulb'il rik'in aseeyt re taak'anjelaq chiru li xYos. 
Laa'in li Qaawa'. 

13“Tento tixsik' junaq tuq'ixq cho'q rixaqil. 

14Maajun wa taasumlaaq rik'in junaq ixq xmalka'an chi moko rik'in junaq ixq 
kanab'anb'il, chi moko rik'in junaq ixq maakoninb'il malaj ut rik'in junaq aj 
yumb'eet. Li rixaqil tento naq tuq'ixqaq ut xkomonaq li ralal xk'ajol laj Leví, 

15re naq ink'a' tixmux ruheb' li ralal xk'ajol sa' li xtenamiteb', xb'aan naq laa'in li 
Qaawa', li ninsantob'resink re”. 

Li k'aru naramok re li k'anjelak cho'q aj tij 

16Li Qaawa' kiraatina wi' chik laj Moisés ut kixye re: 

17“Ye re laj Aharón naq, chalen anaqwan ut chi junelik, wi wankeb' ralal xk'ajol 
ink'a' tz'aqaleb' re ru, ink'a' naru te'xyeechi'i li xmayej wa li xYos. 

18Relik chi yaal naq maajun winq li ink'a' tz'aqal li ink'a' tz'aqal re ru taa'ok chi 
k'anjelak: ink'a' taak'anjelaq li mutz' malaj li yeq, chi moko li ink'a' tz'aqal re ru li 
ru'uj ut li xik, 

19li tiq'ilk ut li toqol xtel ut ra', 

20li k'utzk'u rix, li sik, li wank xyajel xsa' ru, li xox rix, li napoxkenk ha' sa' 
xtz'uumal, chi moko li kapun. 

21Maajun li ralal xk'ajol laj Aharón laj tij li ink'a' tz'aqal li xjunxaqalil naru 
taaq'axtesinq k'atb'il mayej chiru li Qaawa': a'an ink'a' tz'aqal re ru; jo'kan naq 
moko naru ta tixq'axtesi li xmayej wa li xYos. 

22Naru tixtzeka li wa a'an jo'wi' li k'a'aq chik re ru loq' ut santob'resinb'il, 

23ab'anan ink'a' naru taa'ok junpak'al li t'ilkem chi moko chinach'oq rik'in li artal, 
re naq ink'a' tixmux ru li Loq'laj Na'ajej. Laa'in li Qaawa', li ninsantob'resink 
reheb'”. 

24Ut laj Moisés kixye chixjunil a'in re laj Aharón, reheb' li ralal xk'ajol ut reheb' 
chixjunil laj Israel. 

Lv 22 

Aajel ru li santilal re xtzekankil li loq'laj mayej 

1Li Qaawa' kiraatina laj Moisés ut kixye re: 

2“Ye re laj Aharón ut reheb' li ralal xk'ajol naq tento te'roxloq'i li k'a'aq re ru 
neke'xmayeja chiwu eb' laj Israel, re naq ink'a' te'xmux linloq'laj k'ab'a'. Laa'in li 
Qaawa'. 

3“Ye reheb' naq, chalen anaqwan ut chi junelik, wi muxb'il ru junaq reheb' 
leeralal eek'ajol naq taa'ok chi xk'eeb'al li loq'laj mayej neke'xq'axtesi we eb' laj 
Israel, laj tij a'an tento taa'isiiq chiwu. Laa'in li Qaawa'. 

4“Maajun reheb' li ralal xk'ajol laj Aharón taaruuq chi xtzekankil li loq'laj mayej 
wi wank li yajel saqlep chirix malaj ut naxya'ali rib' li xtz'ejwal, toj b'an 
tixch'ajob'resi rib'. “Ani taach'e'oq re k'a'aq re ru muxb'il ru yal sa' xk'ab'a' junaq 
kamenaq malaj tixch'e' junaq li naxya'ali rib' li xtz'ejwal, 

5malaj ani tixmux rib' yal sa' xk'ab'a' xch'e'b'al junaq xul li naxjukuki rib' chiru 
ch'och' malaj ut junaq winq muxb'il ut naxmux ru li ani nach'e'ok re, 

6li winq a'an taakanaaq chi muxb'il ru toj reetal taa'ok li q'oqyink, ut ink'a' 
taaruuq chi xtzekankil li loq'laj mayej wi ink'a' taa'atinq. 

7Sa' rokik li saq'e taakanaaq chi ch'ajob'resinb'il; toja' naq taaruuq chi xtzekankil 
li santob'resinb'il mayej, xb'aan naq a'an li xtzekemq. 

8Moko naru ta tixtzeka xtib'el kamenaq xul malaj ut putz'inb'il xb'aan josq' aj xul, 
re naq ink'a' tixmux rib' rik'in a'an. Laa'in li Qaawa'. 

9“Ye reheb' naq xpaab'aqeb' linchaq'rab'; chi jo'kan ink'a' te'riiqani junaq maak 
chi moko te'kamq yal sa' xk'ab'a' naq xe'xq'etq'eti rib'eb'. Laa'in li Qaawa', li 
ninsantob'resink reheb'. 

10“Maajun li maawa' xkomoneb' laj tij, naru tixtzeka li loq'laj mayej. “Maajun rula' 
laj tij chi moko junaq xtojb'il moos naru tixtzeka li loq'laj mayej. 

11“Wi laj tij tixloq' junaq aj mun rik'in xtumin, laj mun a'an naru tixtzeka li loq'laj 
mayej. Jo'kan ajwi' eb' li yo'lajenaq sa' rochoch laj tij, naru te'xtzeka li k'aru 
naxtzeka laj tij. 

12“Wi li xrab'in laj tij sumsu rik'in junaq winq li maawa' xkomoneb' laj tij, ink'a' 
naru tixtzeka li mayej nak'eemank reheb' laj tij. 

13Ab'an wi a'an junaq xmalka'an malaj ut kanab'anb'il ixq, ut maak'a' ralal xk'ajol 
ut taasutq'iiq wi' chik sa' rochoch li xyuwa' kama' naq xwank chaq xjunes, naru 
tixtzeka li naxtzeka li xyuwa'. Ab'an li ani maawa' xkomoneb' laj tij moko naru ta 
tixtzeka. 

14“Wi ani natzekank re li k'a'aq re ru osob'tesinb'il chi moko rajom xch'ool, tento 
tixk'e reeqaj re laj tij ut tixk'e chik xtz'aqob'. 

15Ab'anan eb' laj tij ink'a' te'xk'e chi muxe'k xb'aaneb' laj Israel li loq'laj mayej 
q'axtesinb'il re li Qaawa', 

16chi moko te'xk'e chiriiqani li xmaa'usilaleb' sa' xk'ab'a' xtzekankil li k'a'aq re ru 
osob'tesinb'il. Laa'in li Qaawa', li ninsantob'resink reheb'”. 

Eb' li xul li naru xmayejankil 

17Li Qaawa' kiraatina laj Moisés ut kixye re: 

18“Aatinan rik'in laj Aharón, rik'ineb' li ralal xk'ajol jo'wi' chixjunileb' laj Israel ut 
ye reheb': Wi junaq reheb' laj Israel malaj ut aj ab'l tenamit li wanq sa' xyanqeb' 
tixq'axtesi chiru li Qaawa' junaq k'atb'il xul cho'q mayej, mare yal re xpaab'ankil 
junaq yeechi'inb'il aatin malaj ut yal x'alajik sa' xch'ool, 

19tento tixq'axtesi junaq xul teelom, li maak'a' junaq xyajel re naq k'ulb'ilaq chiru. 
Naru junaq teelom wakax, junaq karneer malaj ut junaq chib'aat, 

20ab'an moko k'ulb'ilaq ta chiru wi li xul wanq xyajel. 

21“Yalaq ani tixq'axtesi junaq mayej chiru li Qaawa' re k'amok ib' sa' usilal, us ta 
yal re xpaab'ankil junaq yeechi'inb'il aatin malaj ut yal x'alajik sa' xch'ool, tento 
tixq'axtesi junaq teelom wakax malaj ut karneer li tz'aqal re ru, re naq 
k'ulb'ilaqeb' chiru li Yos. 

22Meeq'axtesi chiru li Qaawa' mutz' aj xul malaj tenelkeb', toqoleb'li roq, malaj 
xoxeb' rix, li sal li xtz'uumaleb', chi moko teek'e chi k'ate'k cho'q mayej sa' xb'een 
x'artal li Qaawa'. 

23Cho'q mayej li yal taa'alaaq sa' aach'ool xk'eeb'al, truuq taayeechi'i junaq 
teelom wakax malaj junaq karneer li yeq roq; ab'an wi taayeechi'i a'an re 
xpaab'ankil junaq yeechi'inb'il aatin, moko taak'ulmanq ta chawu. 

24Chi moko naru teeq'axtesi chiru li Qaawa' eb' li xul tiq'ilkeb' xnaq' rit, malaj 
tenelkeb', kapuneb' malaj ut setb'ileb' xnaq' riteb'.Meeb'aanu a'in sa' leetenamit. 

25Chi moko teek'ul chiru junaq aj ab'l tenamit eb' li xul a'in jo' tzekemq cho'q re 
leeYos, xb'aan naq wankeb' xyajel ut ink'a' te'k'ulmanq eeb'aan”. 

26Li Qaawa' kiraatina laj Moisés ut kixye re: 

27“Naq taayo'laaq junaq ral li wakax, ral li karneer malaj ut ral chib'aat, tento 
taakanaaq wuqub'aq kutan chi xk'atq li xna', ab'an chalen sa' xwaqxaq li kutan 
naru taak'ule'q re naq taak'atmanq cho'q mayej chiru li Qaawa'. 

28“Chiru jun chi kutan maakamsi wakax malaj karneer rochb'een li ral. 

29“Naq taaq'axtesi junaq aamayej re b'anyoxink chiru li Qaawa', chab'aanuuq re 
naq k'ulb'ilaq chi chaab'il. 

30Jun chik anchal, taatzeka ajwi' sa' li kutan a'an, ut maak'a' taakanab' re li kutan 
jun chik. Laa'in li Qaawa'. 

31“Paab'omaq linchaq'rab' ut k'anjelahomaq ru. Laa'in li Qaawa'. 

32“Meemux ru linloq'laj k'ab'a' re naq chi jo'kan santob'resinb'ilaqin sa' xyanqeb' 
laj Israel. Laa'in li Qaawa', li ninsantob'resink eere laa'ex 

33ut laa'in kin'isink chaq eere Ejiipt re naq laa'inaq leeYos. Laa'in li Qaawa'”. 

Lv 23 

Eb' li loq'laj ninq'e 
(Nm 28,16-25) 

1Li Qaawa' kiraatina laj Moisés ut kixye re: 

2“Ye reheb' laj Israel li aatin a'in: A'aneb' a'in li xninq'e li Qaawa' b'arwi' tento 
teech'utub' eerib' sa' ink'ab'a': 

Li kutan sábado 

3“Waqib' kutan tatk'anjelaq, ab'an sa' xwuq li kutan tathilanq, a'an hilob'aal 
kutan re jun loq'laj ch'utam. Yalaq b'ar wanqat, a'anaq hilob'aal kutan sa' xk'ab'a' 
li Qaawa'. 

4“A'aneb' a'in xninq'e li Qaawa' li taawanq wi' loq'laj ch'utam sa' xk'ab'a' li 
Qaawa' ut tento teech'utub' eerib': 

Li Paswa 

5“Sa' li kaalaju xb'e li xb'een po, naq taa'ewuuq, taaninq'ehimanq li xPaswa li 
Qaawa'. 

6“Sa' li o'laju xb'e li po a'an taaninq'ehimanq xkutankil li wa ink'a' yuub'il, sa' 
xk'ab'a' li Qaawa'. Chiru wuqub' kutan teetzeka li wa ink'a' yuub'il. 

7Sa' xb'een li kutan taawanq li loq'laj ch'utam sa' xk'ab'a' li Qaawa'. Meeb'aanu 
junaq kawil k'anjel. 

8Chiru wuqub' kutan tento teeyeechi'i k'atb'il mayej chiru li Qaawa'. Li xwuq 
kutan tento teeninq'ehi rik'in jun loq'laj ch'utam ut maajun eere taak'anjelaq”. 

Xyeechi'inkil li xb'een ru li triiw 
(Nm 28,26-31) 

9Li Qaawa' kiraatina laj Moisés ut kixye re: 

10“Ye a'in reheb' laj Israel: Naq akaq xex'ok sa' li ch'och' tink'e eere laa'in, naq 
teesik' ru leetriiw, tento sa' eeb'een xk'eeb'al re laj tij jun joob'aq li triiw jo' 
xb'een ru leerawimq. 

11Ut naq ak xnume'k li sábado, laj tij tixq'axtesi chiru li Qaawa' jo' jun xnimal ru 
mayej, re naq k'ulb'ilaq cheru. 

12Ut sa' ajwi' li kutan a'an naq teeq'axtesi li jun joob' chi triiw, teeyeechi'i ajwi' 
junaq karneer aj jun chihab', li maak'a'aq reek', cho'q eek'atb'il mayej sa' xk'ab'a' 
li Qaawa'. 

13Teek'am ajwi' numenaq waqxaqib' liib'r li k'aj triiw, a' li chaab'il ut 
yoq'lenb'ilaq rik'in aseeyt, re taaq'axtesimanq chiru li Qaawa' jo' k'atb'il mayej 
sununk xb'ook. Ut cho'q eemayej ha', tento teeq'axtesi jun meet li b'iin. 

14Toj taawulaq xkutankil naq teek'am leemayej chiru li Qaawa', ink'a' naru 
texwa'oq wa, chi moko k'ilenb'il triiw chi moko q'unil triiw. A'in jun chaq'rab' 
xaqxooq xwankil chi junelik cho'q eere laa'ex ut cho'q reheb' leeralal eek'ajol, 
yalaq ta b'ar wanqex. 

Xninq'eheb' li Xamaan 

15“Chalen sa' xkutankil naq teek'am jun joob' chi triiw, cho'q xnimal ru eemayej, 
naraj naxye, wulajaq xkutankil li hilank, tento teerajla wuqub' xamaan chirix 
a'an. 

16Ut sa' li kutan jun chik chirix li xwuq sábado, taatz'aqloq lajeeb' roxk'aal kutan. 
Toja' naq teeq'axtesi leemayej ak' triiw chiru li Qaawa', 

17ut teek'am chaq sa' leerochoch ka'kab'aq li kaxlan wa, yiib'anb'ilaq rik'in xyu 
chaab'il k'aj triiw ut chiqb'ilaq chi wanq numenaq waqxaqib' liib'r li junjunq, jo' 
xb'een ru li awimq ut chaab'il mayej cho'q re li Qaawa'. 

18Rochb'een li kaxlan wa teeyeechi'i wuqub' chi karneer aj junq chihab'eb' ut 
maak'a'aq reek', jun ral wakax ut wiib' chib'aat cho'q chaab'il mayej sa' xk'ab'a' li 
Qaawa', k'atb'il mayej sununk xb'ook cho'q re A'an. A'inaq xkomon leek'aj mayej 
ut li b'iin. 

19“Teeyeechi'i ajwi' junaq chib'aat jo' mayej chirix li maak ut wiib'aq karneer aj 
junq chihab', jo' mayej re li k'amok ib' sa' usilal. 

20Laj tij tixyeechi'i eb' li xul jo' chaab'il mayej chiru li Qaawa', rochb'een li kaxlan 
wa xb'een ru li awimq ut li wiib' chi karneer. Taaq'axtesimanq re li Qaawa' re 
tixtzeka laj tij. 

21“Sa' ajwi' li kutan a'an tento teeb'aanu junaq loq'laj ch'utam ut maajun junaq 
kawil k'anjel teeb'aanu. A'in jun chaq'rab' xaqxooq xwankil chi junelik cho'q eere 
laa'ex ut cho'q reheb' leeralal eek'ajol, yalaq ta b'ar wanqex. 

22“Naq taawulaq xq'ehil li q'olok, matq'olok toj sa' xmaril li ch'och' chi moko 
taasakona li k'a'aq re ru xkanaak. Kanab' a'an cho'q reheb' li neb'a' ut cho'q 
reheb' laj ab'l tenamit. Laa'in li Qaawa', leeYos”. 

Xninq'eheb' li Tronpeet 
(Nm 29,1-6) 

23Li Qaawa' kiraatina laj Moisés ut kixye re: 

24“Ye a'in reheb' laj Israel: Li xb'een kutan re li xwuq po, a'anaq li hilob'aal kutan 
cho'q eere, ut teeb'aanu leeloq'laj ch'utam re inninq'ehinkil rik'in xyaab' 
tronpeet. 

25Tento teek'at junaq eemayej sa' xk'ab'a' li Qaawa' ut maajun junaq kawil k'anjel 
teeb'aanu”. 

Xkutankil li kuyuk sachok maak 
(Nm 29,7-11) 

26Li Qaawa' kiraatina laj Moisés ut kixye re: 

27“Li xlaje kutan re ajwi' li xwuq po, a'anaq xkutankil li kuyuk sachok 
maak. Tento taawanq jun eeloq'laj ch'utam, tex'ayuuniq ut teek'at junaq eemayej 
sa' xk'ab'a' li Qaawa'. 

28Mexk'anjelak chiru li kutan a'an, xb'aan naq a'an xkutankil li kuyuk sachok 
maak, b'arwi' laa'ex teek'am wi' chik eerib' sa' usilal rik'in li Qaawa' leeYos. 

29Yalaq ani ink'a' taa'ayuuniq sa' li kutan a'an, taa'isiiq sa' xyanqeb' li rech 
tenamitul. 

30Ut yalaq ani taak'anjelaq sa' li kutan a'an, laa'in tin'isinq re sa' xyanqeb' li 
tenamit. 

31“Maajun junaq k'anjel teeb'aanu. A'in jun chaq'rab' xaqxooq xwankil chi junelik 
cho'q eere laa'ex ut cho'q reheb' leeralal eek'ajol, yalaq ta b'ar wanqex. 

32A'anaq hilob'aal kutan cho'q eere laa'ex, b'arwi' tex'ayuuniq. Taatiklaaq ewu sa' 
li b'eleeb' xb'e li po toj sa' li ewu jun chik”. 

Xninq'eheb' li Muheb'aal 
(Nm 29,12-40) 

33Li Qaawa' kiraatina laj Moisés ut kixye re: 

34“Ye a'in reheb' laj Israel: Sa' li o'laju xb'e li po a'an taatiklaaq li xNinq'eheb' li 
Muheb'aal,ut chiru wuqub' kutan teeninq'ehi sa' xk'ab'a' li Qaawa'. 

35Sa' xb'een li kutan teech'utub' eerib' sa' xk'ab'a' li Qaawa'. Maajun k'anjel 
teeb'aanu. 

36Chiruheb' li wuqub' kutan a'an teek'at eemayej sa' xk'ab'a' li Qaawa', ut sa' 
xwaqxaq li kutan teeb'aanu jun eeloq'laj ch'utam ut teek'at junaq mayej chiru li 
Qaawa'. A'anaq jun kutan re sahil ch'oolej ut maajun kawil k'anjel teeb'aanu. 

37“A'aneb' a'in li xninq'e li Qaawa', b'arwi' taawanq loq'laj ch'utam ut teeq'axtesi 
chiru li Qaawa' k'atb'il mayej, k'atb'il xul, mayej k'aj, mayej b'iin ut li k'a'aq chik 
re ru chi mayejil, a' yaal naxye li xkutankil, 

38jalan wi' li hilob'aal kutan sa' xk'ab'a' li Qaawa' ut li simaatan jo'wi' li mayej 
na'alaak sa' eech'ool laa'ex. 

39“Sa' li o'laju xb'e li xwuq po, naq akaq xexok ru leerawimq, chiru wuqub' 
kutantexninq'ehiq sa' xk'ab'a' li Qaawa'. Texhilanq sa' xb'een li kutan ut sa' 
xwaqxaq li kutan. 

40Sa' xb'een li kutan teexok ru li chaab'il che', jo'wi' li xxaq kala', xxaq xninqal 
che' ut xxaq li kok' chik che' nak'iik chire li nima', ut chiru wuqub' kutan 
taasaho'q eech'ool rik'in li Qaawa' leeYos. 

41Rajlal chihab', sa' li xwuq po, chiru wuqub' kutan, texninq'ehiq sa' xk'ab'a' li 
Qaawa'. A'in jun chaq'rab' xaqxooq xwankil chi junelik cho'q eere laa'ex ut cho'q 
reheb' leeralal eek'ajol. 

42Chiru wuqub' kutan texwanq sa' kok' muheb'aal; chejunilex li yo'lajenaqex 
Israel, texwanq sa' kuukil ochoch, 

43re naq eb' leeralal eek'ajol te'xnaw naq kiwisiheb' chaq laj Israel aran Ejiipt ut 
keb'ink'e chi wank rub'el kok' muheb'aal. Laa'in li Qaawa', leeYos”. 

44Jo'ka'in naq ki'aatinak laj Moisés rik'ineb' laj Israel, chirix eb' li xninq'e li 
Qaawa'. 

Lv 24 

Li aseeyt re li saqenk sa' li Loq'laj Muheb'aal 
(Ex 27,20-21) 

1Li Qaawa' kiraatina laj Moisés ut kixye re: 

2“Ye reheb' laj Israel naq te'xk'am chaq aawe tz'aqal aseeyt re oliiw, re naq 
junelik lochlooq xxamlel li saqenk, 

3sa' li Loq'laj Muheb'aal, junpak'al li t'ilkem li wank chi xk'atq li xLoq'laj Kaaxil li 
Sumwank. A' laj Aharón taak'uub'anq re, re naq junelik lochlooq chiru li Qaawa', 
chalen ewu toj eq'la. A'in jun chaq'rab' xaqxooq xwankil chi junelik cho'q eere 
laa'ex ut cho'q reheb' leeralal eek'ajol. 

4Laj Aharón taak'uub'anq re sa' xna'aj li saqenk, li yiib'anb'il rik'in oor, re naq 
junelik lochlooq chiru li Qaawa'. 

Li wa li wank chiru li Qaawa' 

5“Xok li chaab'il k'aj triiw, ut chiru a'an chiq kab'lajuhaq k'uluj aj b'eleeb' liib'r 
raalal li junjunq, 

6ut k'e sa' xb'een li meex yiib'anb'il rik'in tz'aqal oor li wank chiru li Qaawa', wiib' 
tzol chi waqitq naq taak'e.  

7Sa' xb'een li junq tzol chi wa k'e li tz'aqal k'ajpom; a'an taak'anjelaq re li kaxlan 
wa jo' sununkil mayej, k'atb'il mayej re eepatz'b'al chiru li Qaawa'. 

8A'in tento taak'eemanq chiru li Qaawa' rajlal sábado, sa' xk'ab'a'eb' laj Israel, 
cho'q reetalil li junelik sumwank. 

9Li kaxlan wa a'an rehaq laj Aharón ut eb' li ralal xk'ajol, ut tento te'xwa' sa' 
junaq loq'laj na'ajej, xb'aan naq q'axal loq' li mayej a'an chiruheb' chixjunil li 

mayej nak'atmank cho'q re li Qaawa'. A'in jun chaq'rab' xaqxooq xwankil chi 
junelik”. 

Li xtojb'al xmaakeb' laj q'etol xChaq'rab' li Yos 

10Sa' xyanqeb' laj Israel kiwank jun li winq, aj Israel li xna' ut aj Ejiipt li xyuwa'. Li 
xna' li winq, a'an xSelomit xk'ab'a', xrab'in laj Dibrí sa' xteepal Dan. 

11Sa' jun kutan li winq a'in ut jun chik aj Israel ke'xwech'i rib' sa' li 
xmuheb'aaleb', ut li xyum li ixq aj Israel kixmajewa xk'ab'a' li Qaawa'. Toja' naq 
kik'ame'k chiru laj Moisés 

12ut kik'ehe'k sa' tz'alam toj taayeemanq xb'aan li Qaawa' k'aru tento xb'aanunkil 
re. 

13Ut li Qaawa' kiraatina laj Moisés ut kixye re: 

14“Isihomaq sa' leena'aj li xmajewank we. Xk'ehaqeb' li ruq' sa' xb'een xjolom 
chixjunileb' li xe'ab'ink re ut xkamsiiqeb' chi pek xb'aaneb' li komonil. 

15Ut ye a'in reheb' laj Israel: Ani tixmajewa xk'ab'a' li Qaawa' li xYos, wank xmaak 
chi junelik. 

16Wi junaq tixtz'eqtaana xk'ab'a' li Qaawa', taakamsiiq chi pek xb'aaneb' li 
komonil. Us ta aj ab'l tenamit us ta aj ralch'och', ab'an wi xmajewa xk'ab'a' li 
Qaawa', taakamsiiq. 

17“Ani taakamsinq re junaq ras riitz'in, taateneb'aaq kamk sa' xb'een. 

18“Ani taakamsinq re junaq xul, tento tixk'e reeqaj chi yo'yo. 

19“Ani tixb'aanu rahilal re junaq ras riitz'in, jo'kan ajwi' taa'uxmanq re a'an: 

20tixtoj rix li toqol rik'in toqol, sa' uhej rik'in sa' uhej, ruuch e rik'in ruuch 
e; taarahob'tesiiq ajwi' a'an jo' xb'aanu re li jun chik. 

21“Ani taakamsinq re junaq xul, tento tixk'e reeqaj. Ab'an li taakamsinq re junaq 
poyanam, taateneb'aaq kamk sa' xb'een. 

22“Li chaq'rab' li wank xwankil sa' xb'een laj ralch'ochl, a'an ajwi' li wanq xwankil 
sa' xb'een laj ab'l tenamit, xb'aan naq laa'in li Qaawa', leeYos”. 

23Laj Moisés ki'aatinak rik'ineb' laj Israel, ut eb' a'in ke'risi chaq sa' li 
xmuheb'aaleb' li ani xmajewank re li Yos ut ke'xkamsi chi pek. Eb' laj Israel 
ke'xb'aanu jo' tz'aqal kiyehe'k re laj Moisés xb'aan li Qaawa'. 

Lv 25 

Xchihab'il li hilank 

1Li Qaawa' kiraatina laj Moisés sa' xb'een li tzuul Sinaí ut kixye re: 

2“Ye a'in reheb' laj Israel: Naq akaq xex'ok sa' li ch'och' li tink'e eere, tento 
taahilanq li ch'och' sa' xk'ab'a' li Qaawa'. 

3Waqib' chihab' naru tex'awq sa' leech'och'. Chiru ajwi' waqib' chihab' naru 
teesaab'esi leerawimq uub' ut teexok li ru, 

4ab'anan sa' xwuq li chihab' teek'e chi hilank li ch'och' sa' xk'ab'a' li Qaawa': chiru 
li chihab' a'an mex'awk sa' leech'och' chi moko teesaab'esi leerawimq. 

5Meexok li ru li triiw li taayo'laaq xjunes rib' naq akaq xexraqe'k chi xxokb'al ru li 
awimq, chi moko teexok ru li uub' li ink'a' saab'esinb'il eeb'aan: li ch'och' tento 
taahilanq chi tz'aqal re ru. 

6Jo'k'ihal taaruuchin li ch'och' xjunes naq yooq chi hilank, taatz'aqloq cho'q 
eetzekemq laa'ex, cho'q reheb' leemoos winq ut ixq, cho'q reheb' li neke'k'anjelak 
cheru chi tojb'il, ut cho'q reheb' ajwi' laj ab'l tenamit li wanqeb' sa' eeyanq. 

7Jo'k'ihal taaruuchin li ch'och', taak'anjelaq ajwi' cho'q reheb' leeketomq ut eb' li 
k'iche'il xul wankeb' sa' leena'aj. 

Xchihab'il li ach'ab'ank 

8“Tento teerajla wuqub' xamaan chi chihab', naraj naxye wuqub' chihab' ut 
taatamb'resimanq chi wuqutq, taawulaq b'eleeb' roxk'aal chihab', 

9ut sa' li lajeeb' xb'e li xwuq po, sa' xkutankil li kuyuk sachok maak, teek'e chi 
yaab'asiik li xukub' sa' chixjunil li tenamit. 

10Teexaqab' li lajeeb' roxk'aal chihab' cho'q santil chihab': a'anaq jun chihab' re li 
ach'ab'ank. Chiru li chihab' a'an teeye resil li rach'ab'ankileb' chixjunil li wankeb' 
sa' xsutam li tenamit. Li junjunq taasutq'iiq wi' chik rik'ineb' li xkomon ut 
toxreechani wi' chik li xch'och'. 

11Li lajeeb' roxk'aal chihab' a'anaq jun santil chihab' re li ach'ab'ank: ink'a' truuq 
tex'awq chi moko teexok li triiw li taayo'laaq xjunes rib', chi moko teesaab'esi 
leerawimq uub' ut teexok li ru, 

12xb'aan naq a'an jun santil chihab' ut re ach'ab'aak cho'q eere laa'ex. Ka'ajwi' li 
k'aru taaruuchin li ch'och' xjunes, a'an teetzeka. 

13“Chiru li santil chihab' a'in chejunilex laa'ex toxeereechani wi' chik leech'och'. 

14Maajun eere tixb'alaq'i li ras riitz'in naq tixk'ayi malaj tixloq' junaq ch'och'. 

15Ani taaloq'oq, tento tixtoj a' yaal naxye jarub' chihab' xnumik li xchihab'il li 
ach'ab'ank, ut li nak'ayink tento tixpatz' xtz'aq a' yaal jarub' sut chik taa'elq li 
rawimq sa' li ch'och' a'an toj taawulaq li santil chihab'. 

16Wi toj naab'al sut chik taa'elq li rawimq, tertookaq ajwi' xtz'aq li ch'och'; wi ut 
yal ajlanb'il chihab' aj chik li xokok awimq taawanq, kub'enaqaq ajwi' li xtz'aq, 
xb'aan naq li nak'ayimank a'an li rajlankil li xokok. 

17“Meerahob'tesi leeras eeriitz'in. Chexiwaaq ru leeYos, xb'aan naq laa'in li 
Qaawa', leeYos. 

18Paab'omaq linchaq'rab', chek'uula sa' leech'ool lintaqlahom ut k'anjelahomaq 
ru, re naq sa wanqex sa' li tenamit a'in. 

19Taa'uuchinq li ch'och', ut laa'ex texwanq sa' xyaalal chisa' ut teetzeka li ru toj 
reetal taak'ojlaaq eech'ool. 

20“Mare teeye: «K'aru tqatzeka sa' li xwuq chihab' wi ink'a' naru too'awq chi 
moko tqaxok ru li qawimq?», cha'qex. 

21Ab'an laa'in tintaqla li wosob'tesihom sa' eeb'een sa' li xwaq chihab', re naq 
tz'aqalaq li ru leerawimq cho'q re oxib' chihab'. 

22Naq tex'awq sa' li xwaqxaq chihab', toj yooqex ajwi' chi xtzekankil ru 
leerawimq k'uulanb'il. Ut toj yooqex ajwi' chi xtzekankil a'an sa' li xb'ele chihab', 
toj taawulaq xq'ehil li xokok. 

23“Li ch'och' ink'a' naru xk'ayinkil chi junajwa: li ch'och' a'an we laa'in ut laa'ex 
yal aj numelex chisa', chanchanex wula'. 

24Jo'kan utan, sa' chixjunil li na'ajej wankex wi' cho'q eereechanihom, li najter 
eechal re naru tixloq' wi' chik cheru. 

25“Wi ani junaq aawech tenamitul taakanaaq sa' neb'a'il ut tixk'ayi aawe junaq 
xch'och', naru taachalq junaq rech'alal chi xkolb'al rix li ak xk'ayi li xkomon. 

26“Wi junaq poyanam maak'a' li rech'alal li taaruuq raj chi xkolb'al rix li ch'och', 
wi tixtaw xtumin moqon, 

27xb'iraq rix jarub' chihab' ak xnume'k chalen li xk'ayinkil li ch'och', chixq'ajsi re 
laj loq'onel jo'k'ihal chik tumin tento taatz'aq, ut taa'ok wi' chik chi reechaninkil li 
xch'och'. 

28Ab'an wi ink'a' tixtaw xtumin re xloq'b'al wi' chik li ch'och', li na'ajej a'an 
taakanaaq cho'q re laj loq'onel toj reetal taawulaq xchihab'il li ach'ab'ank; ut 
chiru li santil chihab' a'an taakanaaq chi ach'ab'anb'il li na'ajej, ut li kik'ayink re 
toj aran truuq taa'ok wi' chik chi reechaninkil li xch'och'. 

29“Wi ani nak'ayink junaq ochoch sa' tenamit sutsu chi tz'ak, xk'ulub' xkolb'al rix 
toj chiru jun chihab' chirix li xk'ayinkil. 

30Ab'an wi li ochoch ink'a' naru xkolb'al rix chiru jun chihab', taakanaaq chi 
junajwa cho'q re li xloq'ok ut cho'q reheb' li ralal xk'ajol. Moko truuq ta 
taakanaaq chi ach'ab'anb'il sa' li xchihab'il li ach'ab'ank. 

31A'ut eb' li ochoch li wankeb' sa' tenamit li ink'a' sutsu chi tz'ak, chanchanaqeb' 
li wankeb' sa' k'aleb'aal: truuq xkolb'al rix ut te'kanaaq chi ach'ab'anb'il sa' 
xchihab'il li ach'ab'ank. 

32“Eb' laj Leví junelik xk'ulub'eb' xkolb'al rix li ochoch wankeb' sa' li xtenamiteb'. 

33Wi laj loq'onel a'an jun aj Leví, tento tixkanab' li ochoch sa' xchihab'il li 
ach'ab'ank ut taaxik sa' li tenamit b'arwi' wank xna'aj, xb'aan naq li 
reechanihomeb' laj Leví sa' xyanqeb' laj Israel a'an li ochoch li wank sa' li 
xtenamiteb'. 

34Li ch'och' wank chi xsutam li xtenamiteb' laj Leví, ink'a' naru xk'ayinkil xb'aan 
naq reheb' a'an chi junajwa. 

Chanru tento xtenq'ankileb' li qas qiitz'in 

35“Wi junaq laawech tenamitul xkanaak sa' neb'a'il ut tixtz'aama xtenq'ankil 
aawik'in, tento taatenq'a jo' tawi' junaq aj ab'l tenamit malaj jo' junaq aawula', ut 
taak'e chi hilank sa' laawochoch. 

36“Mik'a' aamaq' chiru chi moko taapatz' ral li tumin li xak'e re chi to', chaxiwa 
b'an ru laaYos ut sik' xna'aj laawech tenamitul sa' laawochoch. 

37Maapatz' ral li tumin li xak'e re chi to', chi moko taaterq'usi xtz'aq li tzekemq li 
taak'e re. 

38Laa'in li Qaawa' leeYos, li kin'isink chaq eere Ejiipt re xk'eeb'al eere li ch'och' 
sa' xteepal Kanahán ut re naq laa'inaq leeYos. 

39“Wi junaq laawech tenamitul xkanaak sa' neb'a'il chi wank aawik'in, ut tixk'ayi 
rib' re k'anjelak aawik'in, maak'e chi k'anjelak jo' junaq aj mun; 

40chiwanq b'an jo' junaq aj k'anjel chi tojb'il malaj jo' junaq aawula'. Taak'anjelaq 
chawu toj sa' li xchihab'il li ach'ab'ank. 

41Toja' naq truuq tixkanab' laawochoch rochb'eenaqeb' li ralal xk'ajol re naq 
taasutq'iiq sa' xyanqeb' li xkomon ut sa' li xna'ajeb' li xna' xyuwa'. 

42Xb'aan naq a'aneb' inmoos, laa'in kin'isink chaq reheb' aran Ejiipt, ut moko 
naru ta xk'ayinkileb' jo' na'uxk re junaq aj mun. 

43Maatawasiheb', chaxiwa b'an ru laaYos. 

44“Wi taawaj naq wanqeb' aamun winq ut ixq, loq' aawe sa' jalanil tenamit li 
wankeb' chasutam. 

45Truuq ajwi' taaloq' li jalaneb' xtenamit li wanqeb' sa' eeyanq ut eb' li ralal 
xk'ajol li te'yo'laaq naq wanqeb' sa' leetenamit: eb' a'an truuq teeloq' cho'q eere 

46ut teekanab' cho'q reechanihomeb' leeralal eek'ajol naq texkamq laa'ex. Junelik 
te'k'anjelaq cheru, ab'an maajun eere laa'ex aj Israel tixtawasi li ras riitz'in malaj 
taakawiltaqlanq sa' xb'eeneb'. 

47“Wi junaq aj ab'l tenamit malaj junaq aawula' li wank sa' laach'och' 
taab'ihomo'q ut laawech tenamitul taaneb'a'o'q ut tixk'ayi rib' re laj ab'l tenamit 
a'an malaj ut re jalan chik ab'l tenamit, 

48toj naru naq taaloq'e'q wi' chik naq ak xk'ayi rib' chi munil. Taaruuq chi kole'k 
rix xb'aan junaq ras riitz'in, 

49junaq rikan, junaq ralal li rikan malaj junaq chik rech'alal. Truuq ajwi' tixkol 
rib' xjunes wi wank k'aru tixb'aanu wi'. 

50Rochb'een laj loq'ol re, te'xb'ir rix ak jarub' chihab' chik xk'ayinkil wi' rib' toj sa' 
xchihab'il li ach'ab'ank: taaxaqab'amanq li xtz'aq a' yaal naxye li rajlankil li 
chihab' ut jo' chanru natojmank junaq aj k'anjel nakutanib'k. 

51Wi toj naab'al ma nawulak li santil chihab', tento tixq'ajsi b'ayaq li tumin xk'ayi 
wi' rib', jo' chanru xe'xb'ir rix; 

52ab'an wi ink'a' chik k'i maa nawulak li xchihab'il li ach'ab'ank, tento tixtoj li 
xkolb'al rib' jo' tz'aqal naxye li rajlankil eb' li chihab' a'an. 

53Laj eechal re tixb'aanu jo' naxb'aanu reheb' laj k'anjel li neke'k'anjelak chiru jun 
chihab'; ut ink'a' naru tixtawasi. 

54“Ut wi ink'a' xkole'k chiruheb' li chihab' a'an, taakanaaq chi ach'ab'anb'il sa' 
xchihab'il li ach'ab'ank, rochb'eenaqeb' li ralal xk'ajol, 

55xb'aan naq eb' laj Israel a'aneb' inmoos, tz'aqal weheb' ut aj k'anjeleb' chiwu; 
laa'in kin'isink chaq reheb' Ejiipt. Laa'in li Qaawa', leeYos. 

Lv 26 

Li rosob'tesihom li Yos 
(Dt 7,12-24; 28,1-14) 

1“Meeyiib' eejalanil yos chi moko jalam u; meewaklesi sa' leetenamit junaq loq'laj 
pek chi moko let'exinb'il pek, re naq texwiq'laaq chiruheb', xb'aan naq laa'in li 
Qaawa' leeYos. 

2“Cheroxloq'i linkutan sábado ut chek'e xloq'al linSantil Na'aj: laa'in li Qaawa'. 

3“Wi texwanq jo' chanru naxye li waatin, wi teepaab' linchaq'rab' ut teek'anjela 
ru, 

4laa'in tintaqla eere li hab' sa' xq'ehil, re naq li ch'och' ut eb' li che'k'aam 
te'uuchinq. 

5Wanq eetriiw toj reetal taawulaq xq'ehil li xxokb'al ru li uub', ut wanq ajwi' 
ee'uub' toj sa' xq'ehil li awk; texwa'aq toj reetal taak'ojlaaq eech'ool ut texwanq 
sa' sahilal sa' leetenamit.  

6Tink'e tuqtuukil usilal sa' leena'aj ut sa ajwi' texwarq, xb'aan naq maajun 
taaxib'esinq eere. Laa'in te'wisi sa' leetenamit eb' li josq' aj xul ut maa'ani taa'ok 
chi yalok eerik'in. 

7Laa'ex teeraanilaheb' li xik' neke'ilok eere ut eb' a'an te'kamsiiq chi ch'iich' 
cheru laa'ex. 

8Oob' eere laa'ex te'raanilasi o'k'aal ut o'k'aal sa' eeyanq te'raanilasi lajeeb' mil; 
eb' li xik' neke'ilok eere te'kamsiiq chi ch'iich' cheru laa'ex. 

9Laa'in tinb'aanu usilal eere ut texink'e chi k'ihank; junelik xaqxooq xwankil 
linSumwank eerik'in. 

10Teetzeka li triiw k'uulanb'il chaq sa'eb' li chihab' xe'nume'k, ut teerisi li najter 
triiw re chik xk'uulankil li toja' xexok. 

11“Laa'in tink'ojob' linmuheb'aal sa' eeyanq ut ink'a' texintz'eqtaana; 

12tinwanq sa' eeyanq, ut laa'inaq leeYos ut laa'exaq intenamit.  

13Laa'in li Qaawa' leeYos, li kin'isink chaq eere Ejiipt re naq ink'a' chik wanqex 
rub'el xwankilaleb'. Kint'upi li kareen b'ak'b'ookex wi' aran ut kexink'e chi b'eek 
chi taqenaq leerilob'aal. 

Ra te'xk'ul eb' laj q'etol Chaq'rab' 
(Dt 28,15-68) 

14“Ab'an wi ink'a' tineerab'i ut ink'a' teepaab' chixjunil li chaq'rab' a'in, 

15wi teeq'etq'eti eerib' chiru lintaqlahom ut teetz'eqtaana li waatin, wi ink'a' 
teek'anjela ru chixjunil linchaq'rab' ut teeq'et linSumwank, 

16jo'kan ajwi' tinb'aanu eere laa'in: tintaqla chaq sa' eeb'een li xiwak, li raxkamk, 
li tiq, li xyajel sa' uhej ut xlub'ik leetib'el; maak'a' rajb'al naq tex'awq xb'aan naq 
a'eb' li xik' neke'ilok eere te'yaloq xsahil ru leerawimq. 

17Laa'in tinjosq'o'q eerik'in ut eb' li xik' neke'ilok eere te'xq'ax eeru; te'numtaaq 
sa' eeb'een eb' li neke'kaqalink eere, ut tento tex'eleliq chi maajun taa'aanilasinq 
eere. 

18“Ab'anan wi toj ink'a' ajwi' tex'ab'inq, laa'in texinrahob'tesi wuqub' sutaq wi' 
chik xb'aan leemaak. 

19Tinsach xkawilal leeq'etq'etil ut tinye re li choxa naq ink'a' chik tixtaqla chaq li 
hab' ut li ch'och' ink'a' chik taa'uuchinq ru. 

20Maak'a'aq chik aj e naq teetawasi eerib' xb'aan naq ink'a' chik taa'elq li awimq 
sa' li ch'och' chi moko te'uuchinq li che' sa' leena'aj. 

21“Ut wi toj yooqex chi xq'etb'al li waatin ut ink'a' teeraj inpaab'ankil, laa'in 
texinrahob'tesi wuqub' sutaq wi' chik xb'aan leemaak. 

22Tintaqla chaq eb' li josq' aj xul sa' eeb'een li te'xtiweb' leeralal eek'ajol, te'xt'upi 
leewakax. Moko k'ihex ta chik texwanq ut nakirirnak taakanaaq li b'e. 

23“Ut wi toj teeq'etq'eti eerib' chiwu ut maji' neketaw ru, us ta eek'ulum chixjunil 
li rahilal a'in, 

24laa'in tinjosq'o'q eerik'in ut texinrahob'tesi wuqub' sutaq wi' chik xb'aan 
leemaak. 

25Texinrahob'tesi rik'in q'esnal ch'iich' li taa'eeqajunq chirix li Sumwank; laa'ex 
texxik sa'atqeb' leetenamit re xkolb'al eerib', ab'an laa'in tintaqla chaq li raxkamk 
sa' eeyanq ut laa'ex texq'axtesiiq sa' ruq'eb' li xik' neke'ilok eere. 

26“Naq tinmaq' cheru chixjunil leetzekemq, lajeeb' chi ixq te'chiqoq leewa sa' jun 
chi chiqleb'aal, ut b'isb'il chik li wa li teewa': texwa'aq, ab'anan ink'a' taak'ojlaaq 
leech'ool. 

27“Ut wi toj teeq'etq'eti eerib' chiwu ut ink'a' teeraj rab'inkil li waatin, us ta 
eek'ulum chixjunil li rahilal a'in, 

28taanumtaaq linjosq'il sa' eeb'een ut texinrahob'tesi wuqub' sutaq wi' chik 
xb'aan leemaak. 

29Toja' naq laa'ex teetzeka chik leeralal eek'ajol. 

30Laa'in tinjuk' leetijob'aal ut tinputz'iheb' li x'artalil leesununkil ensens, 
teb'intuub' leekamenaq sa' xb'eeneb' leekamenaqil yos ut texintz'eqtaana; 

31po'lem tinkanab' leeninqal tenamit ut tinsacheb' li rochochil leejalanil yos; 
ink'a' chik taaxik inch'ool chirix leesununkil b'an. 

32“Nakirirnak li ch'och' tinkanab', ut eb' li xik' neke'ilok eere li te'chalq chi wank 
aran, te'sachq xch'ool. 

33Texincha'cha'i laa'ex sa' xyanqeb' li tenamit ut texwaanilasi rik'in q'esnal 
ch'iich'. Leena'aj taasutq'iiq cho'q chaqich'och', ut eb' leetenamit tinkanab'eb' 
cho'q po'lem. 

34Toja' naq li ch'och' taasaho'q xch'ool chi hilank chiru chixjunileb' li kutan naq 
taakanaaq chi yamyooq ut laa'ex wanqex sa' xtenamiteb' li xik' neke'ilok eere; 
jo'kan naq taahilanq ut taasaho'q xch'ool jo' reeqaj naq ink'a' xhilank junxil. 

35Jo' najtil taawanq li ch'och' chi yamyo, tixyal xsahil li hilank cho'q reeqaj 
chixjunileb' li sábado li tento raj xhilank naq xexwank aran laa'ex. 

36“Jo'k'ihaleb' sa' eeyanq te'kole'q, teb'ink'e chi xiwak ut te'eleliq naq te'rab'i chi 
t'ane'k junaq xxaq li che'; te'eleliq kama' tawi' naq yooqeb' chi elelik sa' li yalok, 
ut te't'ane'q chi maajun taa'aanilasinq reheb'. 

37Te'xtich rib' chirib'ileb' rib' kama' tawi' naq yooqeb' chi elelik chiru li nimla 
yalok, us ta maajun taa'aanilasinq reheb'. Maajun eere taaruhanq chi xkolb'al rib' 
chiruheb' li xik' neke'ilok eere. 

38Texsache'q chi junajwa sa' xyanqeb' li xninqal ru tenamit ut tex'oso'je'q sa' 
xna'ajeb' li xik' neke'ilok eere. 

39Ut eb' li te'kanaaq chi yo'yo sa' eeyanq, te'kamq xb'aaneb' li xmaa'usilaleb' sa' li 
xna'ajeb' li xik' neke'ilok eere: te'kamq rochb'eeneb' li xna' xyuwa' sa' xk'ab'a' li 
xmaa'usilaleb'. 

40“Toja' naq te'xch'olob' li xmaakeb' ut li xmaa'usilaleb' li xna' xyuwa', chanru 
naq xe'xq'etq'eti rib' ut xe'jipunk chiwu. 

41Jo'kan ajwi' laa'in tinxaqab' wib' chiruheb' ut tink'ameb' sa' xtenamiteb' li xik' 
neke'ilok reheb': aran taakub'eeq xwankil li xch'ooleb' ink'a' xk'ulumeb' li 
sirkunsisyon ut te'xtoj rix li xmaakeb'. 

42Laa'in taajultiko'q we li Sumwank kinb'aanu rik'in laj Jakob, laj Isahak ut laj 
Abrahán, ut taajultiko'q we li ch'och'. 

43Ab'an li ch'och' taakanab'aaq xb'aaneb' a'an ut tixyal xsahil li hilank naq wanq 
chi nakirirnak; toja' naq te'xtoj rix li xmaa'usilaleb' xb'aan naq xe'xq'et li waatin 
ut xe'xtz'eqtaana linchaq'rab'. 

44“Ab'an chirix chixjunil a'in, us ta wanqeb' chaq sa' xtenamiteb' li xik' neke'ilok 
reheb', laa'in ink'a' te'sachq sa' inch'ool, ink'a' tintz'eqtaanaheb'; moko tinsach 
ruheb' chi junajwa, chi moko tsachq sa' inch'ool li Sumwank kinb'aanu rik'ineb', 
xb'aan naq laa'in li Qaawa', li xYoseb'. 

45Taajultiko'q we li Sumwank kinb'aanu rik'ineb' li xxe'toonil yuwa'eb' naq 
ke'wisiheb' chaq Ejiipt chiruheb' li xninqal ru tenamit, re naq laa'inaq li xYoseb'. 
Laa'in li Qaawa'”. 

46A'aneb' a'in li chaq'rab', li aatin ut li taqlahom kixaqab'aak xwankil xb'aan li 
Qaawa' cho'q reheb' laj Israel sa' xb'een li tzuul Sinaí, chi xtz'uumal re laj Moisés. 

Lv 27 

V. XTZ'AQOB' LI HU (27) 
Li k'a'aq re ru q'axtesinb'il re li Yos 

1Li Qaawa' kiraatina laj Moisés ut kixye re: 

2“Ye a'in reheb' laj Israel: Naq ani traj xtojb'al re li Qaawa' li ak xyeechi'om jo' 
chanru xaqab'anb'il xtz'aq junaq poyanam, a'an a'in li jo'k'ihal tento xtojb'al: 

3cho'q re junaq teelom aj junmay toj oxk'aal chihab' tento xtojb'al lajeeb' roxk'aal 
chi tumin plaat, jo' chanru neke'b'isok sa' li Loq'laj Na'ajej; 



247 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

4wi ut junaq ixq, li xtz'aq a'anaq lajeeb' xka'k'aal chi tumin. 

5Cho'q reheb' li poyanam wankeb' oob' toj junmay chihab', li xtz'aq a'anaq 
junmay chi tumin wi a'an winq, ut lajeeb' chi tumin wi ixq. 

6Cho'q reheb' li kok'al aj jun po toj oob' chihab', li xtz'aq li teelom a'anaq oob' chi 
tumin plaat, ut oxib' chi tumin cho'q reheb' li kok' ixqa'al. 

7Cho'q reheb' li poyanam ak numenaqeb' oxk'aal chihab', li xtz'aq li winq a'anaq 
o'laju chi tumin, ut lajeeb' chi tumin cho'q reheb' li ixq. 

8Ut wi li poyanam a'an jwal neb'a' ut ink'a' truuq chi xtojb'al li tz'aq xaqab'anb'il, 
taach'olob'amanq a'in chiru laj tij re naq a'an tixxaqab' chik xtz'aq, jo' chanru 
tixkuy li xyeechi'ink xtz'aq. 

9“Chirixeb' li xul li naru xyeechi'inkil re li Qaawa', chixjunil li xul li 
taaq'axtesimanq re li Qaawa' taakanaaq chi osob'tesinb'il 

10ut ink'a' chik truuq xjalb'al rik'in jalan chik xul, us ta chaab'il us ta ink'a'. Wi ut 
taajalmanq li xul, li xul ak yeechi'inb'il ut li xul xjalmank wi', te'kanaaq chi 
osob'tesinb'il xkab'ichaleb'. 

11“Wi a'an jun tz'ajnil xul li ink'a' naru xyeechi'inkil re li Qaawa', taak'ame'q li xul 
rik'in laj tij 

12re naq tixxaqab' li xtz'aq, a' yaal naxye xchaab'ilal li xul. Li tz'aq tixxaqab' laj tij 
tento xk'ulub'ankil, 

13ut wi taa'ajmanq xxokb'al wi' chik li xul, tento xk'eeb'al li junqmay chik sa' 
xb'een o'k'aal li xtz'aq ak xaqab'anb'il. 

14“Wi junaq tixq'axtesi li rochoch re li Qaawa', laj tij tixxaqab' xtz'aq, a' yaal naxye 
xchaab'ilal li ochoch. Ut li tz'aq tixxaqab' laj tij tento xk'ulub'ankil. 

15Ab'an wi li xq'axtesi li rochoch re li Qaawa' traj wi' chik reechaninkil, tento 
tixtoj sa' xb'een xtz'aq li ochoch, junqmay chik ral li o'k'aal sa' xb'een li xtz'aq ak 
xaqab'anb'il, ut taareechani wi' chik li ochoch. 

16“Wi ani tixq'axtesi jun jachalaq li xch'och' re li Qaawa', li xtz'aq li ch'och' 
taab'irmanq rix a' yaal naxye jo'k'ihal naruuchin li ch'och': lajeeb' roxk'aal chi 
tumin plaat taatojmanq wi' li oxlaju ro'lajuk'aal (293) meet chi seb'aad. 

17Wi a'an tixmayeja li xch'och' sa' xtiklajik xchihab'il li ach'ab'ank, taakanaaq chi 
xaqxo li xtz'aq jo' yeeb'il; 

18ab'an wi tixmayeja naq ak xnume'k chik xchihab'il li ach'ab'ank, laj tij tixb'ir rix 
jarub' chi tumin plaat tento xk'eeb'al cho'q xtz'aq, ut taajeb'manq li xtz'aq. 

19“Wi ut li ani xmayeja xch'och' traj reechaninkil wi' chik, tento tixtoj sa' xb'een li 
xtz'aq ak xaqab'anb'il: tixk'e junqmay chik ral li o'k'aal sa' xb'een li xtz'aq. 

20Ab'an wi ink'a' taareechani wi' chik ut li ch'och' taak'ayimanq re jalan chik 
poyanam, moko truuq ta chik chi reechaninkil moqon. 

21Naq li ch'och' a'an taakanaaq chi maajun aj eechal re sa' li xchihab'il li 
ach'ab'ank, taaq'axtesimanq cho'q re li Qaawa' cho'q q'axtesinb'il na'ajej, ut laj tij 
taa'eechaninq re. 

22“Wi junaq tixmayeja re li Qaawa' jun loq'b'il ch'och', moko yal xmaatan ta rik'in 
li xjunkab'al, 

23laj tij tixb'ir rix li xtz'aq rochb'een laj eechal re li ch'och' a'an toj sa' li xchihab'il 
li ach'ab'ank, ut li poyanam a'an tixtoj sa' ajwi' li kutan a'an li xtz'aq li ch'och' ak 
xaqab'anb'il ut chirix a'an tixmayeja chiru li Qaawa'. 

24Sa' xchihab'il li ach'ab'ank, li ch'och' taakanaaq wi' chik cho'q re li ani xk'ayink 
re, naraj naxye sa' ruq' li ani tz'aqal aj eechal re li ch'och'. 

25“Chixjunil li taatojmanq jo' chanru neke'b'isok sa' li Loq'laj Na'ajej. 

26“Maajun truuq tixmayeja li xb'een ral li xketomq: a'an ak re li Qaawa', xb'aan 
naq xb'een aleb'. Us ta junaq ch'ina wakax malaj junaq ch'ina karneer, a'an re li 
Qaawa'. 

27Wi ut a'an jun tz'ajnil xul, li winq a'an taaruuq reechaninkil wi' chik, a' yaal 
naxye li xtz'aq ak xaqab'anb'il, ut tento ajwi' tixk'e junqmay chik ral li o'k'aal sa' 
xb'een li tz'aq a'an. Ab'an wi ink'a' taakolmanq rix, taaruuq ajwi' xk'ayinkil a' yaal 
jo'nimal xtz'aq. 

28“Wi junaq tixmayeja b'ayaq li k'aru re cho'q re li Qaawa', a' yaal k'aru, ma 
poyanam, ma xul malaj ut ch'och' xmaatanihom rik'in li xna' xyuwa', moko truuq 
ta xk'ayinkil li ak mayejanb'il chi moko truuq xkolb'al rix; chixjunil li ak 
mayejanb'il, santob'resinb'ilaq ut rehaq li Qaawa'.  

29Ut moko truuq ta ajwi' xkolb'al rix junaq poyanam ak teneb'anb'il kamk sa' 
xb'een: tento taakamq. 

30“Li xlajeetqil li taaruuchin li ch'och', us ta a'an iyaj, us ta a'an ru li che', rehaq li 
Qaawa' ut q'axtesinb'ilaq re A'an. 

31Wi ani traj reechaninkil b'ayaq li xlaajetqil, tento tixk'e ajwi' junqmay chik ral li 
o'k'aal sa' xb'een li xtz'aq. 

32“Li junjunq sa' xlajeetqil li ketomq, a' yaal ma raleb' wakax malaj raleb' karneer, 
taamayejamanq re li Qaawa'. 

33Moko taatiimanq ta ru li chaab'il chi moko li yib'ru, chi moko taajalmanq junaq 
rik'in jalan chik. Ut wi taajalmanq junaq, li xb'een xul ut li xjalmank wi', 
mayejanb'ilaqeb' chi xkab'ichaleb'; jo'kan naq moko truuq ta chik xkolb'aleb' rix”. 

34A'aneb' a'in li chaq'rab' kixk'e li Qaawa' re laj Moisés sa' xb'een li tzuul Sinaí 
cho'q reheb' laj Israel. 

Nm 

Nm 1 

Sa' li chaqich'och' re Sinaí 

1Li Qaawa' kiraatina laj Moisés sa' li chaqich'och' re Sinaí, sa' li Loq'laj Muheb'aal, 
sa' li xb'een kutan re li xkab' po, ak wank chik xkab' chihab' relikeb' chaq laj 
Israel aran Ejiipt, ut kixye re: 

2“Ajlahomaqeb' chixjunil li xkomonileb' laj Israel, chi teep ut chi junqkab'alil; 
teetz'iib'a chi junqal li xk'ab'a'eb' li winq. 

3Laa'at ut laj Aharón teekawresiheb' chi ch'uut chixjunileb' chalen aj junmay 
chihab', jo'k'ihaleb' li ak yo'ooneb' chi yalok. 

4Textenq'aaq xb'aaneb' li xjolomil li junqkab'al, jun re li junq teep. 

5A'aneb' a'in li xk'ab'a'eb' li te'tenq'anq eere: “Sa' xteepal Rubén, texxtenq'a laj 
Elisur, ralal laj Sedewr. 

6“Sa' xteepal Simehón: wank laj Salumiel, ralal laj Surisaday. 

7“Sa' xteepal Judá: a' laj Najsón, ralal laj Aminadab. 

8“Sa' xteepal Isakar: wank laj Natanael, ralal laj Swar. 

9“Sa' xteepal Sabulón: a' laj Eliab, ralal laj Jelón. 

10“Sa' xteepaleb' li ralal laj José: a' laj Elisamá, ralal laj Amiud, sa' xteepal Efraín; 
ut laj Gamaliel, ralal laj Pedasur, sa' xteepal Manasés. 

11“Sa' xteepal Benjamín: a' laj Abidán, ralal laj Kidehoní. 

12“Sa' xteepal Dan: a' laj Ajieser, ralal laj Amisaday. 

13“Sa' xteepal Aser: a' laj Pakiel, ralal laj Okrán. 

14“Sa' xteepal Gad: a' laj Eliasaf, ralal laj Rewel. 

15“Sa' xteepal Neftalí: a' laj Ajirá, ralal laj Enán”, chan li Yos re laj Moisés. 

16A'aneb' a'in li winq ke'xaqab'aak xb'aaneb' li komonil, xjolomileb' li junq teep, 
aj k'amol b'eheb' sa' xyanqeb' laj Israel. 

17Laj Moisés ut laj Aharón ke'xb'oqeb' li winq a'in li ke'xaqab'aak, 

18ut ke'xch'utub' chixjunil li komonil, sa' li xb'een xkutankil li xkab' po. Ut eb' li 
poyanam ke'tz'iib'aak li xk'ab'a'eb' chi teep ut chi junqkab'al, chalen aj junqmay 
chihab', 

19jo' tz'aqal xyehom li Qaawa'. Jo'ka'in naq laj Moisés kirajlaheb' sa' li 
chaqich'och' re Sinaí. 

20Naq ke'ajlaak li xkomonileb' li ralal xk'ajol laj Rubén, xb'een ralal laj Israel, chi 
teep ut chi junqkab'alil, ut ke'tz'iib'aak ajwi' xk'ab'a'eb' chi junqaleb' laj junqmay 
chihab', a'eb' li winq li yo'ooneb' chi yalok, 

21eb' li ke'tawmank sa' xteepal Rubén, a'an waqib' roxk'aal mil rik'in o'k'aal xkab' 
o'q'ob' (46,500). 

22Li xkomonileb' li ralal xk'ajol laj Simehón, chi teep ut chi junqkab'alil, naq 
ke'tz'iib'aak xk'ab'a'eb' chi junqaleb' chixjunileb' li winq chalen aj junqmay 
chihab' li yo'ooneb' chi yalok, 

23ke'ajlaak: b'eleelaju roxk'aal mil rik'in o'lajuk'aal (59,300). 

24Li xkomonileb' li ralal xk'ajol laj Gad, chi teep ut chi junqkab'alil, naq 
ke'tz'iib'aak xk'ab'a'eb' chi junqaleb' chixjunileb' li winq chalen aj junqmay 
chihab' li yo'ooneb' chi yalok, 

25ke'ajlaak: oob' roxk'aal mil rik'in lajeeb' roxlajuk'aal xkab' o'q'ob' (45,650). 

26Li xkomonileb' li ralal xk'ajol laj Judá, chi teep ut chi junqkab'alil, naq 
ke'tz'iib'aak xk'ab'a'eb' chi junqaleb' chixjunileb' li winq chalen aj junqmay 
chihab' li yo'ooneb' chi yalok, 

27ke'ajlaak: kaalaju xkaak'aal mil rik'in lajeek'aal xkab' o'q'ob' (74,600). 

28Li xkomonileb' li ralal xk'ajol laj Isakar, chi teep ut chi junqkab'alil, naq 
ke'tz'iib'aak xk'ab'a'eb' chi junqaleb' chixjunileb' li winq chalen aj junqmay 
chihab' li yo'ooneb' chi yalok, 

29ke'ajlaak: kaalaju roxk'aal mil rik'in jun o'q'ob' (54,400). 

30Li xkomonileb' li ralal xk'ajol laj Sabulón chi teep ut chi junqkab'alil, naq 
ke'tz'iib'aak xk'ab'a'eb' chi junqaleb' chixjunileb' li winq chalen aj junqmay 
chihab' li yo'ooneb' chi yalok, 

31ke'ajlaak: wuqlaju roxk'aal mil rik'in jun o'q'ob' (57,400). 

32Sa' xyanqeb' li ralal laj José, naq ke'ajlaak eb' li ralal xk'ajol laj Efraín, chi teep ut 
chi junkab'alil, ut ke'tz'iib'aak xk'ab'a'eb' chi junqaleb' chixjunileb' li winq chalen 
aj junqmay chihab' li yo'ooneb' chi yalok, 

33ke'tawmank: ka'k'aal mil rik'in o'k'aal xkab' o'q'ob' (40,500). 

34Li xkomonileb' li ralal xk'ajol laj Manasés, chi teep ut chi junqkab'alil naq 
ke'tz'iib'aak xk'ab'a'eb' chi junqaleb' chixjunileb' li winq chalen aj junqmay 
chihab' li yo'ooneb' chi yalok, 

35ke'ajlaak: kab'laju xka'k'aal mil rik'in lajeek'aal (32,200). 

36Li xkomonileb' li ralal xk'ajol laj Benjamín, chi teep ut chi junqkab'alil, naq 
ke'tz'iib'aak xk'ab'a'eb' chi junqaleb' chixjunileb' li winq chalen aj junqmay 
chihab' li yo'ooneb' chi yalok, 

37ke'ajlaak: o'laju xka'k'aal mil rik'in jun o'q'ob' (35,400). 

38Li xkomonileb' li ralal xk'ajol laj Dan, chi teep ut chi junqkab'alil, naq 
ke'tz'iib'aak xk'ab'a'eb' chi junqaleb' chixjunileb' li winq chalen aj junqmay 
chihab' li yo'ooneb' chi yalok, 

39ke'ajlaak: wiib' xkaak'aal mil rik'in o'lajuk'aal xkab' o'q'ob' (62,700). 

40Li xkomonileb' li ralal xk'ajol laj Aser, chi teep ut chi junqkab'alil, naq 
ke'tz'iib'aak xk'ab'a'eb' chi junqaleb' chixjunileb' li winq chalen aj junqmay 
chihab' li yo'oonel chi yalok, 

41ke'ajlaak: jun roxk'aal mil rik'in o'k'aal xkab' o'q'ob' (41,500). 

42Li xkomonileb' li ralal xk'ajol laj Neftalí, chi teep ut chi junqkab'alil, naq 
ke'tz'iib'aak xk'ab'a'eb' chi junqalil chixjunileb' li winq chalen aj junqmay chihab' 
li yo'ooneb' chi yalok, 

43ke'ajlaak: oxlaju roxk'aal mil rik'in jun o'q'ob' (53,400). 

44A'aneb' a'in xk'ihaleb' li ralal xk'ajol laj Israel li ke'ajlaak xb'aaneb' laj Moisés ut 
laj Aharón, jo'wi' xb'aaneb' li kab'laju chi xjolomileb' li junq teep ut li junq xkab'al 
li xna' xyuwa'. 

45Naq ke'ajlaak chixjunileb' li winq aj Israel chalen junqmay chihab' li yo'ooneb' 
chi yalok, 

46li xk'ihaleb' li ke'ajlamank sa'eb' li xteepaleb', a'an oxib' xjunlajuk'aal mil rik'in 
lajeeb' xwaqxaqk'aal xkab' o'q'ob' (603,550). 

47Ab'anan eb' li ralal xk'ajol laj Leví ut li xteepaleb' ink'a' ke'k'ehe'k sa' ajl 
rik'ineb' li xkomon. 

48Xb'aan naq xyehom li Qaawa' re laj Moisés: 

49“Maawajlaheb' li ralal xk'ajol laj Leví chi moko taak'e sa' ajl rik'ineb' li xkomon 
aj Israel, 

50k'eheb' b'an chi k'anjelak sa' li Loq'laj Na'ajej, ut a'aneb' li te'iloq re chixjunileb' 
li k'anjelob'aal ut li k'a'aq re ru wank aran. Eb' a'an te'k'amoq re li Loq'laj 
Muheb'aal ut chixjunileb' li xk'anjelob'aal; te'k'anjelaq chisa' ut te'xk'ojob' li 
xmuheb'aaleb' chi xsutam li Loq'laj Muheb'aal. 

51Naq taajalmanq xna'aj li Loq'laj Muheb'aal, eb' laj Leví te'b'oq'oq re ut, naq 
te'hilanq wi' chik, a'eb' ajwi' laj Leví te'xaqab'anq re li Loq'laj Muheb'aal. Wi 
junaq jalan taajiloq chi xk'atq li Loq'laj Muheb'aal, taakamsiiq. 

52Eb' laj Israel te'wanq chi ch'uutal sa' li xmuheb'aaleb' rub'el li reetalileb', 

53ut eb' laj Leví te'xyiib' li xmuheb'aaleb' chi xsutam li Loq'laj Muheb'aal ut te'iloq 
re, re naq michalk xjosq'il li Qaawa' sa' xb'eeneb' laj Israel”, chan li Qaawa'. 

54Eb' laj Israel ke'xb'aanu jo' tz'aqal kiyehe'k re laj Moisés xb'aan li Qaawa'. 

Nm 2 

Li xmuheb'aaleb' laj Israel 

1Li Qaawa' kiraatinaheb' laj Moisés ut laj Aharón ut kixye reheb': 

2“Eb' laj Israel te'xyiib' li xmuheb'aaleb' chi teep, rub'el reetalil li junjunq, rub'el 
reetalil li xteepaleb' li xyuwa'eb', chi xsutam li Loq'laj Muheb'aal ut najt b'ayaq 
rik'in. 

3“Eb' li te'xyiib' xmuheb'aaleb' sa' xjayal releb'l saq'e, a'an li xteepal laj Judá, chi 
ch'uut, rub'el li reetalileb'. Li xjolomileb' a'an laj Najsón, ralal laj Aminadab. 

4Li rajlankileb' li jun ch'uut a'in, a'an kaalaju xkaak'aal mil rik'in lajeek'aal xkab' 
o'q'ob' (74,600). 

5Chi xk'atqeb' a'an, te'xyiib' li xmuheb'aaleb' li xteepal laj Isakar. Li xjolomil 
xteepal laj Isakar a'an laj Natanael, ralal laj Swar. 

6Li rajlankileb' li jun ch'uut a'in, a'an kaalaju roxk'aal mil rik'in jun o'q'ob' 
(54,400). 

7Li xjolomil eb' li ralal xk'ajol laj Sabulón, a'an laj Eliab, ralal laj Jelón. 

8Li rajlankileb' li jun ch'uut a'in, a'an wuqlaju roxk'aal mil rik'in jun o'q'ob' 
(57,400). 

9Li rajlankileb' chixjunil li wankeb' sa' xmuheb'aaleb' laj Judá, chi ch'uut, a'an 
waqib' xlajeek'aal mil rik'in jun o'q'ob' (186,400). A'aneb' li te'xik chi uub'ej naq 
te'xjal li xna'ajeb'. 

10“Eb' li te'xyiib' xmuheb'aaleb' sa' xjayal rokeb'l iq', a'an li xteepal laj Rubén, chi 
ch'uut, rub'el li reetalileb'. Li xjolomileb' a'in, a'an laj Elisur, ralal laj Sedewr. 

11Li rajlankileb' li jun ch'uut a'in, a'an waqib' roxk'aal mil rik'in o'k'aal xkab' 
o'q'ob' (46,500). 

12Chi xk'atqeb' a'an, te'xyiib' li xmuheb'aaleb' li xteepal laj Simehón. Li 
xjolomileb' li ralal xk'ajol laj Simehón a'an laj Salumiel, ralal laj Surisaday. 

13Li rajlankileb' li jun ch'uut a'in, a'an b'eleelaju roxk'aal mil rik'in o'lajuk'aal 
(59,300). 

14Li xjolomil eb' li ralal xk'ajol laj Gad a'an laj Eliasaf, ralal laj Rewel. 

15Li rajlankileb' li jun ch'uut a'in, a'an oob' roxk'aal mil rik'in lajeeb' roxlajuk'aal 
xkab' o'q'ob' (45,650). 

16Li rajlankileb' chixjunileb' li wankeb' sa' xmuheb'aaleb' laj Rubén, chi ch'uut, 
a'an junlaju xwaqxaqk'aal mil rik'in lajeeb' roxk'aal xkab' o'q'ob' (151,450). 
A'aneb' li te'xik sa' xkab' ch'uutal naq te'xjal li xna'ajeb'. 

17“Toja' naq taak'ame'q li Loq'laj Muheb'aal rochb'een li xmuheb'aaleb' laj Leví, 
xb'aan naq eb' a'in wankeb' sa' xyiheb' li ralal xk'ajol laj Israel. Jo' chanru naq 
ke'xk'ojob' li xmuheb'aaleb', jo'kan ajwi' naq te'xik, li junq teep wanqeb' rub'el li 
reetalileb'. 

18“Sa' xjayal rokeb'l li saq'e te'xyiib' xmuheb'aaleb' li ralal xk'ajol laj Efraín, chi 
ch'uut, rub'el li reetalileb'. Li xjolomileb' a'in, a'an laj Elisamá, ralal laj Amiud. 

19Li rajlankileb' li jun ch'uut a'in, a'an ka'k'aal mil rik'in o'k'aal xkab' o'q'ob' 
(40,500). 

20Chi xk'atqeb' a'an, te'xyiib' li xmuheb'aaleb' li xteepal laj Manasés. Li xjolomil 
eb' li ralal xk'ajol laj Manasés, a'an laj Gamaliel, ralal laj Pedasur. 

21Li rajlankileb' li jun ch'uut a'in, a'an kab'laju xka'k'aal rik'in lajeek'aal (32,200). 

22Li xjolomileb' li ralal xk'ajol laj Benjamín, a'an laj Abidán, ralal laj Kidehoní. 

23Li rajlankileb' li jun ch'uut a'in, a'an o'laju xka'k'aal mil rik'in jun o'q'ob' 
(35,400). 

24Li rajlankileb' chixjunileb' li wankeb' sa' xmuheb'aaleb' laj Efraín, chi ch'uut, 
a'an waqxaqib' xwaqk'aal mil rik'in o'k'aal (108,100). A'aneb' li te'xik sa' rox 
ch'uutal naq te'xjal li xna'ajeb'. 

25“Sa' xjayal releb'l iq', te'xyiib' xmuheb'aaleb' li ralal xk'ajol laj Dan, chi ch'uut, 
rub'el li reetalileb'. Li xjolomil li teep a'in, a'an laj Ajieser, ralal laj Amisaday. 

26Li rajlankileb' li jun ch'uut a'in, a'an wiib' xkaak'aal mil rik'in o'lajuk'aal xkab' 
o'q'ob' (62,700). 

27Chi xk'atqeb' a'an, te'xyiib' xmuheb'aaleb' li xteepal laj Aser. Li xjolomileb' li 
ralal xk'ajol laj Aser, a'an laj Pakiel, ralal laj Okrán. 

28Li rajlankileb' li jun ch'uut a'in, a'an jun roxk'aal mil rik'in o'k'aal xkab' o'q'ob' 
(41,500). 

29Li xjolomileb' li ralal xk'ajol laj Neftalí, a'an laj Ajirá, ralal laj Enán. 

30Li rajlankileb' li jun ch'uut a'in, a'an oxlaju roxk'aal mil rik'in jun o'q'ob' 
(53,400). 

31Li rajlankileb' chixjunil li wankeb' sa' xmuheb'aaleb' laj Dan, chi ch'uut, a'an 
wuqlaju xwaqxaqk'aal mil rik'in lajeek'aal xkab' o'q'ob' (157,600). A'aneb' li te'xik 
chi ixb'ej, rub'el li reetalileb', naq te'xjal li xna'ajeb'”, chan li Qaawa'. 

32A'an a'in xk'ihaleb' laj Israel li ke'ajlaak, chi teep ut chi xjunqkab'alileb' li 
xyuwa'eb'. Li xk'ihal chixjunileb' li winq ke'ajlamank re yalok, a'an oxib' 
xjunlajuk'aal mil rik'in lajeeb' xwaqxaqk'aal xkab' o'q'ob' (603,550). 

33A'ut eb' laj Leví ink'a' ke'k'ehe'k sa' ajl sa' xyanqeb' laj Israel, jo' xyehom li 
Qaawa' re laj Moisés. 

34Eb' laj Israel ke'xb'aanu chixjunil jo' tz'aqal kixye li Qaawa' re laj Moisés: li 
junjunq kixyiib' li xmuheb'aal rub'el li reetalil li xteepal ut, naq ki'elk, koho 
rochb'een li xch'uutal ut li xjunkab'al. 

Nm 3 

Li xk'anjeleb' laj Leví 

1A'aneb' a'in li ralal xk'ajol laj Aharón ut laj Moisés, sa'eb' li kutan naq li Qaawa' 
kiraatina laj Moisés sa' li tzuul Sinaí. 

2A'aneb' a'in li xk'ab'a'eb' li ralal xk'ajol laj Aharón: laj Nadab, li xb'een al; laj 
Abihú, laj Elehasar ut laj Itamar.  

3A'an a'in li xk'ab'a'eb' li ralal xk'ajol laj Aharón li sik'b'ileb' ru ut xaqab'anb'ileb' 
chi k'anjelak cho'q aj tij. 

4Laj Nadab ut laj Abihú ke'kamk chiru li Qaawa' naq ke'xmayeja li xam li ink'a' 
xk'ulub' li Qaawa', sa' li chaqich'och'. Eb' a'an maak'a' ralaleb'; jo'kan naq laj 
Elehasar ut laj Itamar ke'kanaak cho'q aj tij chiru li xyu'am laj Aharón, li 
xyuwa'eb'. 

5Li Qaawa' kiraatina laj Moisés ut kixye re: 

6“Taqla xb'oqb'aleb' li xteepal laj Leví, re naq te'xtenq'a laj Aharón. 

7Te'xtenq'a laj Aharón ut te'xb'aanu li tento sa' xb'een chixjunil li komonil chiru li 
Loq'laj Muheb'aal, rik'in k'anjelak sa' li Loq'laj Na'ajej. 

8Eb' a'an te'iloq re li k'a'aq re ru nak'anjelak sa' li Loq'laj Muheb'aal ut te'xb'aanu 
ajwi' li tento sa' xb'eeneb' laj Israel sa' li Loq'laj Muheb'aal. 

9Taaq'axtesiheb' laj Leví re laj Aharón jo' ajwi' reheb' li ralal xk'ajol cho'q 
xmaataneb': siib'ilaqeb' sa' xk'ab'a'eb' chixjunil laj Israel. 

10Laj Aharón ut eb' li ralal xk'ajol taaxaqab'eb' chi k'anjelak cho'q aj tij. Wi junaq 
li maawa' aj tij taanach'oq aran, taakamsiiq”, chan li Qaawa'. 

11Li Qaawa' kixye ajwi' re laj Moisés: 

12“K'e reetal naq xinsik' ruheb' laj Leví sa' xyanqeb' laj Israel, ruuchileb' 
chixjunileb' li xb'een ralaleb' laj Israel. Wehaqeb' laj Leví, 

13xb'aan naq weheb' chixjunil li xb'een alalb'ej. Sa' li kutan naq kinrahob'tesi 
chixjunileb' li xb'een ralaleb' laj Ejiipt, kinraheb' cho'q we chixjunileb' li xb'een 
ralaleb' laj Israel, jo'eb' li winq, jo'kan ajwi' eb' li xb'een ral li ketomq. Weheb' 
laa'in. Laa'in li Qaawa'”. 

14Li Qaawa' kiraatina laj Moisés sa' li chaqich'och' re Sinaí ut kixye re: 

15“Ajlaheb' li ralal xk'ajol laj Leví chi junqkab'alil ut chi teep; taawajlaheb' 
chixjunileb' li teelom chalen aj junq po”, chan. 

16Ut laj Moisés kirajlaheb' laj Leví, jo' kiyehe'k re xb'aan li Qaawa'. 

17Li xk'ab'a'eb' li ralal laj Leví a'aneb' a'in: laj Kersón, laj Kehat ut laj Merarí. 

18Li xk'ab'a'eb' li ralal laj Kersón sa' li xjunkab'al a'aneb' a'in: laj Libní, ut laj 
Semehí. 

19Eb' li ralal laj Kehat sa' li xjunkab'al a'aneb' a'in li xk'ab'a'eb': laj Amrán, laj Isar, 
laj Hebrón ut laj Usiel. 

20Li xk'ab'a'eb' li ralal laj Merarí sa' li xjunkab'al a'aneb' a'in: laj Majlí ut laj Musí. 
A'aneb' a'in li xch'uuteb' laj Leví chi junqkab'alil. 

21Laj Kersón a'an chaq li xxe'toonil yuwa'eb' laj Libní ut eb' laj Semehí. A'aneb' 
a'in li xch'uuteb' laj Kersón. 

22Li rajlankil chixjunileb' li teelom chalen aj junq po, a'an wuqub' mil rik'in 
o'k'aal xkab' o'q'ob' (7,500). 

23Li xch'uuteb' laj Kersón neke'xyiib' li xmuheb'aaleb' chirix li Loq'laj Muheb'aal, 
sa' xjayal rokeb'l saq'e. 

24Li xjolomil li xjunkab'al laj Kersón a'an laj Eliasaf, ralal laj Lael. 

25Eb' li ralal xk'ajol laj Kersón a'aneb' li te'iloq re li Loq'laj Muheb'aal, li xmuheel 
ut li t'ilkem li natz'apok re li okeb'aal sa' li Loq'laj Na'ajej, 

26jo' ajwi' li t'ikr wank chiru li neb'aal ut li t'ikr wank sa' rokeb'aal li neb'aal chi 
xsutam li Loq'laj Na'ajej ut li artal, jo'wi' chixjunil li xk'aamal nak'anjelak. 

27Laj Kehat a'an chaq li xxe'toonil yuwa'eb' laj Amrán, laj Isar, laj Hebrón ut laj 
Usiel: a'aneb' a'in li xch'uuteb' laj Kehat. 

28Li rajlankil chixjunileb' li teelom chalen aj junq po, a'an waqxaqib' mil rik'in 
o'lajuk'aal (8,300). A'aneb' a'in li neke'ilok re li Loq'laj Na'ajej. 

29Li xch'uuteb' laj Kehat neke'xyiib' li xmuheb'aaleb' sa' xjayal xsak'leb' iq', chi 
xk'atq li Loq'laj Na'ajej. 

30Li xjolomil li xch'uuteb' laj Kehat, a'an laj Elisafán, ralal laj Usiel. 

31A'aneb' a'in li neke'ilok re li Loq'laj Kaax, li meex, li xna'aj kanteel, eb' li artal, li 
k'a'aq re ru li nak'anjelak re loq'onink, li loq'laj t'ikr ut chixjunil li xk'anjelankil 
a'an. 

32Li najolomink reheb' laj Leví, a'an laj Elehasar, ralal laj Aharón laj tij. A'an li 
na'ilok reheb' chixjunil laj k'anjel sa' li Loq'laj Na'ajej. 

33Laj Merarí a'an chaq li xxe'toonil yuwa'eb' laj Majlí ut eb' laj Musí: a'aneb' a'in li 
xch'uuteb' laj Merarí. 

34Li rajlankil chixjunileb' li teelom chalen aj junq po, a'an waqib' mil rik'in 
lajeek'aal (6,200). 

35Li xjolomil li xch'uuteb' laj Merarí a'an laj Suriel, ralal laj Abijahil. Neke'xyiib' li 
xmuheb'aaleb' chi xk'atq li Loq'laj Na'ajej, sa' xjayal releb'l iq'. 

36Eb' li ralal xk'ajol laj Merarí a'aneb' li neke'ilok re li xtz'alamche'il li Loq'laj 
Na'ajej, eb' li tz'amb'a, eb' li oqech, li neke'k'ochlaak wi' ut chixjunil li k'a'aq re ru 
nak'anjelak re li Loq'laj Na'ajej, 

37jo' ajwi' eb' li oqech nasutmank wi' li neb'aal, eb' li neke'k'ochlaak wi', eb' li 
neke'chapmank wi' sa' ch'och' ut eb' li xk'aamal. 

38Sa' xjayal releb'l saq'e neke'xyiib' li xmuheb'aaleb' laj Moisés ut laj Aharón 
rochb'eeneb' li ralal. A'aneb' a'in li neke'ilok re li Loq'laj Na'ajej sa' xk'ab'a'eb' laj 
Israel. Wi junaq na'ok aran chi maawa' aj tij, taakamsiiq. 

39Li xk'ihaleb' chixjunileb' laj Leví, chalen aj junq po, naq ke'ajlaak xb'aan laj 
Moisés jo' kiyehe'k re xb'aan li Qaawa', a'an wiib' xka'k'aal mil tz'aqal (22,000). 

40Li Qaawa' kixye re laj Moisés: “Ajlaheb' chixjunileb' li xb'een ralaleb' laj Israel, 
chalen aj junq po, ut taatz'iib'a xk'ab'a'eb'. 

41Chirix chik a'an, taaq'axtesiheb' cho'q we li Qaawa' eb' laj Leví, cho'q ruuchileb' 
chixjunil li xb'een ralaleb' laj Israel. Jo'kan ajwi' taaq'axtesi cho'q we li xketomq 
eb' laj Leví, cho'q ruuchileb' li xb'een ralaleb' laj Israel. Jo'kan ajwi' taaq'axtesi 
cho'q we li xketomq eb' laj Leví cho'q ruuchileb' li xb'een ral chixjunileb' li 
xketomq eb' laj Israel”, chan. 

42Laj Moisés kirajlaheb' chixjunileb' li xb'een ralaleb' laj Israel, jo' chanru 
kiyehe'k re xb'aan li Qaawa'. 

43Ut kik'eemank reetal naq li xk'ihaleb' chixjunileb' li xb'een alalb'ej chalen aj 
junq po, a'an wiib' xka'k'aal mil rik'in oxlaju xkaalajuk'aal (22,273). 

44Toja' naq li Qaawa' kixye re laj Moisés: 

45“Q'axtesiheb' we eb' laj Leví cho'q ruuchileb' chixjunil li xb'een ralaleb' laj 
Israel. Jo'kan ajwi' q'axtesi we li xketomq eb' laj Leví cho'q ruuchileb' li xketomq 
eb' laj Israel, xb'aan naq wehaqeb' laj Leví. Laa'in li Qaawa'. 

46Ab'anan eb' li xb'een ralaleb' laj Israel jwal naab'aleb' chiruheb' laj Leví. Jo'kan 
naq, cho'q reeqaj li oxlaju xkaalajuk'aal (273) li neke'xq'ax xk'ihaleb' laj Leví, 

47taaxok o'otq chi tumin sa' xk'ab'a' li junjunq aj Israel, sa' li Loq'laj Na'ajej, jo' 
chanru li xtz'aq chi plaatil. 

48Taak'e li plaat re laj Aharón ut reheb' li ralal, sa' xk'ab'a' naq numtajenaqeb' wi' 
chik xk'ihaleb' laj Leví”, chan li Qaawa'. 

49Tojo' naq laj Moisés kixxok li tumin xtojeb' li xk'ihaleb' laj Israel chiruheb' laj 
Leví. 

50Kixxok oob' xb'eleek'aal xka o'q'ob' (1,365) chi plaat sa' xk'ab'a' li xb'een 
ralaleb' laj Israel, jo' chanru li b'isleb' wank sa' li Loq'laj Na'ajej. 

51Ut laj Moisés kixq'axtesi li tumin re laj Aharón ut reheb' li ralal, jo' chanru 
kiyehe'k re xb'aan li Qaawa'. 

Nm 4 

Eb' laj Kehat 

1Li Qaawa' kiraatina laj Moisés ut laj Aharón ut kixye reheb': 

2“Ajlaheb' li ralal xk'ajol laj Kehat, ralal laj Leví; ajlaheb' chi ch'uutal ut chi 
junqkab'alil, 

3chalen laj lajeeb' xka'k'aal toj lajeeb' roxk'aal chihab', chixjunileb' li yo'ooneb' 
chi k'anjelak sa' li Loq'laj Na'ajej. 

4“A'an a'in li k'anjel te'xb'aanu eb' li ralal xk'ajol laj Kehat sa' li Loq'laj Na'ajej: 
a'an jun li k'anjel q'axal loq'. 

5Naq li tenamit te'xjal xna'ajeb', laj Aharón ut eb' li ralal te'isinq li t'ikr chire li 
Loq'laj Na'ajej ut chiru a'an te'xtz'ap ru li Loq'laj Kaax. 

6Te'xk'e sa' xb'een junaq tz'uum q'un ru, ut te'xhel junaq kaqi t'ikr; chirix chik 
a'an te'xk'e eb' li che' re xpaqonkil. 

7Chiru xmeexul li wa te'xhel junaq kaqi t'ikr, ut sa' xb'een a'an te'xk'e xna'aj li ha', 
li sek' ut li xaar namayejamank wi' li b'iin. Li wa wanq tz'aqal sa' xb'een chi 
junelik. 

8Sa' xb'een a'an te'xhel junaq kaqi t'ikr li te'xlan rik'in junaq tz'uum q'un ru, ut 
chirix chik a'an te'xk'e eb' li che' re xpaqonkil. 

9Te'xxok junaq kaqi t'ikr ut te'xlan xna'aj li saqenk, li xam, li xji'b'al ru, li xna'aj 
xchahil jo'wi' chixjunil li xsek'ul li aseeyt li na'oksimank re li saqenk. 

10Chixjunil a'an te'xlan sa' junaq tz'uum q'un ru, ut te'xk'e sa' xb'een li che' li 
neke'xpaqo wi'. 

11“Sa' xb'een li artal yiib'anb'il rik'in oor te'xhel junaq kaqi t'ikr, te'xtz'ap rik'in 
junaq tz'uum q'un ru, ut te'xk'e li che' re xpaqonkil. 

12Chirix chik a'an te'xxok chixjunil li k'a'aq re ru nak'anjelak sa' li Loq'laj Na'ajej, 
te'xk'e sa' junaq saqi t'ikr, te'xtz'ap sa' junaq tz'uum q'un ru, ut te'xpaqo chiru 
junaq che'. 

13Te'risi li xchahil li artal ut te'xtz'ap rik'in junaq kaqi t'ikr; 

14sa' xb'een a'an te'xk'e chixjunil li k'a'aq re ru na'oksimank sa' li artal: li xna'aj 
xam, li xokleb' ru xam, li xchileb'aal ru xam ut li xsek'ul, naraj naxye chixjunil li 
k'a'aq re ru na'oksimank sa' li artal. Te'xhel sa' xb'een junaq tz'uum q'un ru, ut 
te'xk'e li xche'el re xpaqonkil. 

15Naq akaq xe'raqe'k laj Aharón ut eb' li ralal chi xlanb'al li k'a'aq re ru jwal loq' 
re li artal, sa' xjalb'al xna'ajeb', aka' chik eb' li ralal xk'ajol laj Kehat te'wulaq re 
te'xk'am. Ab'anan maak'a' li k'aru jwal loq' te'xch'e', xb'aan naq te'kamq. A'an a'in 
li xk'anjeleb' li ralal xk'ajol laj Kehat sa' li Loq'laj Na'ajej. 

16Laj Elehasar, ralal laj Aharón laj tij, a'an li taa'iloq re li xya'al li xam, li sununkil 
ensens, li ru li awimq namayejaak rajlal kutan ut li loq'laj aseeyt re yuluk. Sa' 
xb'een ajwi' a'an wank rilb'al li Loq'laj Na'ajej ut chixjunil li k'a'aq re ru wank 
chisa': a' li k'a'aq re ru jwal loq' ut chixjunil li na'oksimank aran”. 

17Li Qaawa' kiraatina laj Moisés ut laj Aharón ut kixye reheb': 

18“Maawisi eb' laj Kehat sa' xyanqeb' laj Leví. 

19B'aanuhomaq chi jo'ka'in, re naq ink'a' te'kamq xb'aan xch'e'b'al li loq'laj eechej 
re li artal: laj Aharón ut eb' li ralal te'xk'e xk'anjel li junjunq ut te'xye reheb' k'aru 
te'xk'am. 

20Ut ink'a' te'ok jun k'amokaq chi rilb'al li k'a'aq re ru jwal loq', xb'aan naq 
te'kamq”, chan. 

Eb' laj Kersón 

21Li Qaawa' kixye re laj Moisés: 

22“Ajlaheb' ajwi' li ralal xk'ajol laj Kersón, chi ch'uut ut chi junqkab'alil. 

23Ajlaheb' chalen laj lajeeb' xka'k'aal toj lajeeb' roxk'aal chihab', chixjunileb' li 
yo'ooneb' chi k'anjelak, re naq te'k'anjelaq sa' li Loq' laj Na'ajej. 

24“A'an a'in li k'anjel te'xb'aanu li xch'uuteb' laj Kersón; a'an a'in li xk'anjeleb' ut 
li iiq te'xk'am. 

25Te'xk'am li xt'ilkemil li Loq'laj Na'ajej, li Loq'laj Muheb'aal, li xmuheelal-tz'uum 
q'un ru, li t'ilkem wank sa' rokeb'aal li Loq'laj Na'ajej; 

26li xt'ikrul li neb'aal ut li wank chire rokeb'aal li neb'aal li wank chi xsutam li 
Loq'laj Na'ajej ut li artal, li xk'aamal ut chixjunil li nak'anjelak aran. Te'xk'am 
jo'ch'inal jo'nimal nak'anjelak chiruheb' ut te'xb'aanu li xk'anjeleb'. 

27Ab'an chixjunil li k'anjel te'xb'aanu eb' laj Kersón jo' ajwi' li iiq tento te'xk'am, 
ilb'ilaq xb'aan laj Aharón ut eb' li ralal. Laa'ex tex'iloq re li k'anjel li tento 
te'xb'aanu. 

28A'an a'in li k'anjel te'xb'aanu li xch'uuteb' laj Kersón sa' li Loq'laj Na'ajej. Ut laj 
Itamar, ralal laj Aharón laj tij, a'an li taataqlanq sa' xb'eeneb'. 

Eb' laj Merarí 

29“Ajlaheb' li ralal xk'ajol laj Merarí, chi ch'uut ut chi junqkab'alil. 

30Chixjunileb' laj lajeeb' xka'k'aal toj lajeeb' roxk'aal chihab', eb' li yo'ooneb' chi 
k'anjelak, ajlaheb' re naq te'k'anjelaq sa' li Loq'laj Na'ajej. 

31A'an a'in li tento te'xk'am ut te'xb'aanu sa' li Loq'laj Na'ajej: te'xk'am eb' li 
tz'alamche', li tz'amb'a, eb' li oqech ut li neke'k'ochlaak wi'; 

32eb' li roqechal nasutmank wi' li Loq'laj Na'ajej, rochb'eeneb' li neke'k'ochlaak 
wi'; eb' li che' li neke'chapok re sa' ch'och' ut li xk'aamal; chixjunileb' li 
k'anjelob'aal ut li k'a'aq re ru aajel ru sa' li xk'anjeleb'. Laa'ex teech'olob' chi 
junqal chiruheb' li k'a'aq re ru te'xk'am. 

33A'an a'in li k'anjel te'xb'aanu li xch'uuteb' laj Merarí. Ut laj Itamar, ralal laj 
Aharón laj tij, a'an li taataqlanq sa' xb'eeneb' sa' chixjunil li k'anjel te'xb'aanu sa' 
li Loq'laj Na'ajej”, chan. 

34Laj Moisés, laj Aharón ut eb' xjolomil li komonil ke'rajla eb' li ralal xk'ajol laj 
Kehat, chi ch'uut ut chi junqkab'alil, 

35chalen laj lajeeb' xka'k'aal toj lajeeb' roxk'aal chihab', chixjunileb' li yo'ooneb' 
chi k'anjelak, re naq te'kanaaq chi k'anjelak sa' li Loq'laj Na'ajej. 

36Li rajlankileb' li k'iila ch'uut a'in, a'an wiib' mil rik'in lajeeb' xwaqxaqlajuk'aal 
xkab' o'q'ob' (2,750). 

37A'an a'in li xk'ihaleb' li ke'ajlaak sa' xch'uuteb' laj Kehat, chixjunileb' li 
te'k'anjelaq sa' li Loq'laj Na'ajej. Ke'ajlaak xb'aan laj Moisés ut laj Aharón, jo' 
yeeb'il xb'aan li Qaawa' re laj Moisés. 

38Ke'ajlaak eb' li ralal xk'ajol laj Kersón, chi ch'uut ut chi junqkab'alil, 

39chalen laj lajeeb' xka'k'aal toj laj lajeeb' roxk'aal chihab', chixjunileb' li 
yo'ooneb' chi k'anjelak, re naq te'k'anjelaq sa' li Loq'laj Na'ajej. 

40Li rajlankileb' li k'iila teep ut junkab'al, a'an wiib' mil rik'in lajeeb' 
xkab'lajuk'aal xkab' o'q'ob' (2,630). 

41A'an a'in li xk'ihaleb' li ke'ajlamank sa' xch'uuteb' laj Kersón, chixjunileb' li 
te'k'anjelaq sa' li Loq'laj Na'ajej. Ke'ajlaak xb'aan laj Moisés ut laj Aharón, jo' 
yeeb'il xb'aan li Qaawa'. 

42Ke'ajlaak ajwi' eb' laj Merarí, chi ch'uut ut junqkab'alil, 

43chalen laj lajeeb' xka'k'aal toj laj lajeeb' roxk'aal chihab', chixjunileb' li 
yo'ooneb' chi k'anjelak, re naq te'k'anjelaq sa' li Loq'laj Na'ajej. 

44Li rajlankileb' li xch'uuteb' laj Merarí, a'an oxib' mil rik'in lajeek'aal (3,200). 

45A'an a'in li xk'ihaleb' laj Merarí. Ke'ajlaak xb'aan laj Moisés ut laj Aharón, jo' 
yeeb'il xb'aan li Qaawa' re laj Moisés. 

46Li xk'ihaleb' laj Leví li ke'ajlaak xb'aan laj Moisés, laj Aharón ut li xjolomileb' aj 
Israel, chi ch'uut ut chi junqkab'alil, 

47chalen laj lajeeb' xka'k'aal toj laj lajeeb' roxk'aal chihab', li yo'ooneb' chi 
k'anjelak ut chi xjalb'al xna'aj li Loq'laj Na'ajej, 

48a'an waqxaqib' mil rik'in b'eleek'aal xkab' o'q'ob' (8,580). 

49Ke'ajlamank jo' yeeb'il xb'aan li Qaawa' re laj Moisés, ut ke'k'eemank xk'anjel li 
junjunq ut li xk'amom. Li rajlankileb' a'in ki'uxk jo' kiyehe'k re laj Moisés xb'aan li 
Qaawa'. 

Nm 5 

Li xchaq'rab'inkileb' laj Israel xb'aan li Qaawa' 

1Li Qaawa' kixye re laj Moisés: 

2“Taqlaheb' laj Israel chi risinkil sa' xna'aj li xmuheb'aaleb' li poyanam 
chixjunileb' li saqlep rixeb', eb' li neke'ya'alunk xtz'ejwaleb' ut chixjunil li 
xmuxumeb' rib' chi ch'e'ok kamenaq. 

3Taawisiheb' sa' li na'ajej, a' yaal ma winq malaj ixq; taawisiheb' sa' li na'ajej a'in 
re naq ink'a' te'xmux li xmuheb'aaleb' b'arwi' wankin sa' xyanqeb'”, chan. 

4Ut jo'ka'in ke'xb'aanu eb' laj Israel: ke'risiheb' sa' li na'ajej wan wi' li 
xmuheb'aaleb'. Eb' laj Israel ke'xb'aanu jo' kiyehe'k re laj Moisés xb'aan li 
Qaawa'. 

5Li Qaawa' kixye re laj Moisés: 

6“Ye reheb' laj Israel: Wi junaq winq malaj ixq taamaakob'q chiru li ras riitz'in, 
taamaakob'q ajwi' chiru li Qaawa': relik chi yaal naq wank xmaak. 

7Jo'kan naq tento tixxooto li xmaak xb'aanu; tixtoj rix rik'in tumin ut oob' jachal 
chik xkomon tixk'e. 

8Ut wi li winq maak'a' rech'alal re tixk'ul xtojb'al li maak, chixjunil taak'eemanq 
re li Qaawa' jo'wi' re laj tij; ut tixk'e ajwi' karneer li tixmayeja laj tij re xtojb'al rix 
li maak. 

9“Ut chixjunil li mayej neke'xk'e eb' laj Israel, a'an taakanaaq cho'q re laj tij. 

10Li naxmayeja li junjunq, a'an re; a'ut li naq'axtesimank re laj tij, a'anaq re laj tij”, 
chan. 

11Li Qaawa' kixye re laj Moisés: 

12“Ye reheb' laj Israel: Mare junaq ixaqilb'ej tixmux li xsumlajik. 

13Mare taawanq rik'in junaq winq chi ink'a' naxnaw li xb'eelom, ut li maak 
taakanaaq sa' muqmu, xb'aan naq maajun x'ilok re, maajun xtawok re. 

14Wi li b'eelomej taa'ok chi xsowenankil li rixaqil, a' yaal ma xmux rib' malaj 
ink'a', 

15li winq a'an tixk'am li rixaqil chiru laj tij ut tixmayeja sa' xk'ab'a' li rixaqil li 
mayej a'in: kaahib'aq liib'r chi k'aj seb'aad. Ink'a' tixk'e aseeyt sa' xb'een li mayej, 
chi moko tixk'e li k'ajpom, xb'aan naq a'an «xmayejil li sowenak», a'an mayej re 
xtawb'al xyaalal junaq maak. 

16“Laj tij tixk'am li ixq ut toxxaqab' chiru li Qaawa'. 

17Chirix chik a'an tixk'e ha' sa' junaq ch'och' sek' ut tixxok b'ayaq li pojtz' sa' li 
Loq'laj Na'ajej ut tixpoq chiru li ha'. 

18Laj tij tixxaqab' li ixq chiru li Qaawa', tixhit li rismal xjolom ut tixk'e sa' ruq' li 
mayej chirix li sowenak. Li ha' re li rahilal ut li majewank, wanq sa' ruq' laj tij. 

19Toja' naq laj tij tixpatz' sa' jurament re li ixq ut tixye re: «Wi ink'a' xwank junaq 
winq aawik'in, wi ink'a' xatmaakob'k chi moko xamux aawib' chalen naq wankat 
rik'in laab'eelom, maak'a' taak'ul xb'aan li ha' re li rahilal ut li majewank. 

20Ab'an naq ak wankat chaq rub'el xwankil laab'eelom, wi xatmaakob'k ut xamux 
aawib' rik'in jalan chik winq, 

21(laj tij tixye li jurament a'in sa' xb'een li ixq) majewanb'ilaqat xb'aan li Qaawa' 
sa' xyanqeb' laatenamit; ink'a' chik truuq tatk'iiresinq ut chisipooq laasa'. 

22Uk' li ha' a'in re li majewank, re naq taasipooq laasa' ut ink'a' tatk'iiresinq», 
cha'aq laj tij, ut li ixq tixsume: «Jo'kan taxaq!». 

23“Chirix chik a'an, laj tij tixtz'iib'a chiru junaq hu li majewank a'in ut tixsach 
rik'in li k'ahil ha'. 

24Ut tixk'e chi ruk' li ixq li k'ahil ha' re li majewank, ut chi jo'kan li k'ahil ha' re li 
majewank taa'ok rik'in. 

25Toja' naq laj tij tixk'ul li xmayejil li sowenak sa' ruq' li ixq, tixtaqsi chiru li 
Qaawa' ut toxk'e sa' li artal. 

26Laj tij tixxok jun mooch'aq li k'aj xmayejaak, re xjultikankil li maak, tixk'at sa' li 
artal, ut li xchahel tixk'e chi ruk' li ixq rik'in li ha'. 

27“Wi li ixq xmux rib' ut relik chi yaal xb'alaq'i li xb'eelom, naq taaruk' li xha'el li 
majewank, taasipooq li xsa' ut ink'a' chik taaruk' li xha'el li majewank, taasipooq 
li xsa' ut ink'a' chik taa'alanq, ut majewanb'ilaq sa' xyanqeb' li xtenamit. 

28Ab'an wi li ixq maak'a' xmaak, maak'a' taa'uxq re xb'aan li ha' ut naru taawanq 
xkok'al. 

29“A'an a'in li xmayejil li sowenak, naq junaq ixq namaakob'k ut naxmux li 
xsumlajik, 

30malaj naq junaq winq nasowenak chirix li rixaqil: li winq tixk'am li rixaqil chiru 
li Qaawa', ut laj tij tixb'aanu chixjunil li mayejak a'in. 

31Chi jo'kan li winq taakanaaq chi maak'a' xmaak, ab'an li ixq tixtoj rix li xmaak, 
wi xmaakob'k”. 

Nm 6 

Li chaq'rab' cho'q reheb' laj nasireo 

1Li Qaawa' kixye re laj Moisés: 

2“Ye a'in reheb' laj Israel: Wi junaq winq malaj ixq taa'ok cho'q aj nasireo, naraj 
naxye tixmayeja rib' chi k'anjelak chiru li Qaawa', 

3ink'a' taa'uk'aq b'iin ut li ha' nakaltesink. Ink'a' taa'uk'aq vinaagr chi moko k'a' 
chi ha'il nakaltesink; ink'a' taaruk' xya'al li uub', ut ink'a' tixtzeka li uub' chi moko 
chi chaqi.  

4Jo' najtil taawanq chi jo'kan, ink'a' taaruk' chixjunil li uk'a' li nak'uub'amank 
rik'in uub'; ink'a' tixk'ux li rix chi moko li xnaq' li uub'. 

5Jo' najtil taawanq cho'q aj nasireo ink'a' tixb'es li rismal xjolom. Toj reetal 
taatz'aqloq xkutankil li xmayejankil rib' chi k'anjelak chiru li Qaawa', loq' li winq 
a'an ut tixkanab' chi chamo'k li rismal xjolom. 

6Chixjunil li kutan naq taawanq cho'q aj nasireo, sa' xk'ab'a' li Qaawa', ink'a' 
taajiloq chi xk'atq junaq kamenaq. 

7Us ta xkamk li xna' malaj li xyuwa', li ras malaj li riitz'in, li ranab', ink'a' naru 
tixmux rib' rik'in xch'e'b'aleb', xb'aan naq ak xmayejahom rib' re li xYos. 

8Jo' najtil taawanq cho'q aj nasireo, q'axtesinb'ilaq chiru li Qaawa'. 

9“Wi taakamq junaq chi nach' rik'in ut chi maak'a' sa' xch'ool, ut chi jo'kan tixmux 
rismal xjolom laj nasireo, a'in tixjo li rismal naq tixch'ajob'resi rib' sa' xwuq li 
kutan. 

10Ut sa' xwaqxaq li kutan tixk'am re laj tij wiib' mukuy malaj wiib'aq k'ook'ob', sa' 
rokeb'aal li Loq'laj Na'ajej. 

11Laj tij tixmayeja jun re kuyuk maak, ut li jun chik tixk'at re xsachb'al li maak 
xtaw li winq xb'aan li kamenaq. Chiru li kutan a'an tixq'axtesi wi' chik li rismal 
xjolom cho'q re li Qaawa': 

12tixq'axtesi rib' re li Qaawa' chiru chixjunil li kutan jo' xyeechi'om rib', ut 
tixmayeja jun chib'aat aj jun chihab' re rak'ob'resinkil wi' chik li xyeechi'om. 
Ink'a' chik taak'ehe'q sa' ajl eb' li kutan xe'nume'k xb'enwa, xb'aan naq xmuxe'k li 
rismal xjolom. 

13“A'an a'in li chaq'rab' cho'q re laj nasireo: naq taaraqe'q xkutankil li 
xyeechi'om, li winq a'an taak'ame'q toj sa' rokeb'aal li Loq'laj Na'ajej, 

14ut tixq'axtesi li xmayej re li Qaawa': jun karneer aj jun chihab' chi maak'a'aq 
reek', cho'q k'atb'il mayej; jun li ixqi karneer aj jun chihab' chi maak'a'aq reek', re 
xtojb'al rix li xmaak; jun karneer chi maak'a'aq reek', re k'amok ib' sa' usilal rik'in 
li Qaawa'; 

15jun ch'ina chakach chi wa maak'a'aq xyu, yiib'anb'ilaq rik'in aseeyt ut li k'uluj 
yulb'ilaq sa' aseeyt, rochb'een li mayej ut li b'iin. 

16Laj tij tixq'axtesi chixjunil a'in re li Qaawa' ut tixyeechi'i li mayej chirix li maak 
jo'wi' li xk'atb'il mayej laj nasireo. 

17Tixq'axtesi re li Qaawa' li karneer re k'amok ib' sa' usilal rik'in li Qaawa', 
rochb'een li ch'ina chakach chi wa ink'a' yuub'il. Tikto tixmayeja li k'atb'il mayej 
rochb'een li b'iin. 

18Toja' naq laj nasireo tixjo li rismal xjolom sa' rokeb'aal li Loq'laj Na'ajej; tixxok 
li rismal ut toxk'e sa' li xam yo wi' chi k'atk li mayej re k'amok ib' sa' usilal. 

19Laj tij tixxok jun ra' li karneer ak xchaq'ak, jun li wa ink'a' yuub'il ut jun k'uluj, 
ut tixk'e chixjunil sa' ruq' laj nasireo, naq ak xjo li rismal xjolom. 

20Toja' naq laj tij tixtaqsi sa' ruq' chixjunil a'an, chiru li Qaawa'. A'an jun li loq'laj 
mayej, taakanaaq cho'q re laj tij, rochb'een li re xch'ool li mayej ut li ra' jun chik. 
Chirix chik a'an laj nasireo truuq taa'uk'aq b'iin. 

21“A'an a'in li chaq'rab' cho'q re laj nasireo li xmayeja rib' cho'q re li Qaawa', ut 
a'an a'in li xyeechi'om tento tixq'axtesi, chi ink'a' k'eeb'il sa' ajl jo'ch'inal jo'nimal 
li naru xmayejankil. Tento tixb'aanu li xyeechi'i, jo' chanru ak chaq'rab'inb'il 
xb'aanunkil”. 

22Li Qaawa' kixye ajwi' re laj Moisés: 

23“Ye a'in re laj Aharón ut eb' li ralal: Jo'ka'in naq teerosob'tesiheb' laj Israel. 
Teeye reheb': 

24«A' taxaq li Qaawa' chi'osob'tesinq ut chik'aak'alenq aawe. 

25Sahaq taxaq xch'ool li Qaawa' aawik'in ut chixk'ut chawu li rusilal. 

26A' taxaq li Qaawa' chi'iloq aawe sa' xrahom ut chixk'e aawe li tuqtuukilal». 

27Jo'ka'an naq te'xyaab'a link'ab'a' sa' xb'eeneb' laj Israel, ut laa'in 
twosob'tesiheb'”. 

Nm 7 

Li xyeechi'om eb' laj Israel cho'q re li Loq'laj Na'ajej 

1Naq laj Moisés kiraqe'k chi xwaklesinkil li Loq'laj Na'ajej, kixyuli chi aseeyt ut 
kixsantob'resi rochb'een chixjunil li k'a'aq re ru taak'anjelaq chisa'. 
Kixsantob'resi ajwi' li artal rochb'een chixjunileb' li xk'anjelob'aal. Ut naq 
kiraqe'k chi xyulinkil chi aseeyt ut chi xsantob'resinkil, 

2eb' laj k'amol xb'eheb' laj Israel, a'eb' li xjolomil li junqkab'al ut junjunq chi teep 
li ke'tenq'ank chi rajlankileb' li tenamit, ke'mayejak. 

3Ke'xk'e li xmayej chiru li Qaawa': waqib' chi kareet tz'aptz'o xb'een, ut kab'laju li 
b'ooyx. Ka'kab' chi aj k'amol b'e chirix jun chi kareet ut junjunq xb'ooyx li 
junjunq. Ke'xkanab' chixjunil a'in chiru li Loq'laj Na'ajej. 

4Toja' naq li Qaawa' kiraatina laj Moisés ut kixye re: 

5“K'ul li mayej a'in chiruheb' re taak'anjelaq sa' li Loq'laj Na'ajej. Ut taak'e reheb' 
laj Leví, jo' chanru xk'anjel li junjunq”, chan. 

6Laj Moisés kixk'uleb' li kareet ut eb' li b'ooyx ut kixk'e reheb' laj Leví: 

7wiib' li kareet ut kaahib'eb' li b'ooyx kixk'e reheb' li ralal laj Kersón, jo' chanru li 
k'anjel neke'xb'aanu; 

8kaahib' li kareet ut waqxaqib' li b'ooyx kixk'e reheb' li ralal laj Merarí, jo' chanru 
li k'anjel neke'xb'aanu rub'el xwankil laj Itamar, ralal laj Aharón laj tij. 

9Ab'an maak'a' kixk'e reheb' li ralal laj Kehat, xb'aan naq li xk'amomeb' a'an 
q'axal loq' ut chi paqonb'il neke'xk'am. 

10Naq kisantob'resiik li artal, eb' laj k'amol b'e ke'xk'am li xmayejeb' ut 
ke'xq'axtesi chiru li artal. 

11Ut li Qaawa' kixye re laj Moisés: “Rajlal kutan junjunq xjolomil xteepal laj Israel 
chimayejaq sa' xk'ab'a' li artal”, chan. 

12Sa' li xb'een kutan kimayejak laj Najsón, ralal laj Aminadab, sa' xteepal Judá. 

13Li mayej li kixk'e, a'an jun perpookil sek' yiib'anb'il rik'in plaat aj lajeeb' 
xwuqk'aal (130) chi tumin ut jun uk'leb' sek' yiib'anb'il rik'in plaat aj lajeeb' 
xkaak'aal (70) chi tumin, jo' chanru xtz'aq li xtumin li artal, nujenaqeb' chi k'aj 
yoq'inb'il rik'in aseeyt, cho'q re li mayej re li ru li awimq. 

14Kixmayeja ajwi' jun lekleb' yiib'anb'il rik'in oor aj lajeeb' xwaqk'aal chi tumin, 
nujenaq chi ensens; 

15jun saaj wakax, jun chib'aat, jun karneer aj junq chihab', cho'q re li k'atb'il 
mayej; 

16jun teelom chib'aat cho'q mayej chirix li kuyuk maak 

17ut wiib' li b'ooyx, oob' li teelom karneer, oob' li teelom chib'aat ut oob' li kok' 
karneer aj junq chihab'eb' cho'q mayej re k'amok ib' sa' usilal rik'in li Yos. A'an 
a'in li xmayej laj Najsón, ralal laj Aminadab. 

18Sa' xkab' li kutan kimayejak laj Natanael, ralal laj Swar, xjolomileb' laj Isakar. 

19Li mayej li kixk'e, a'an jun perpookil sek' yiib'anb'il rik'in plaat aj lajeeb' 
xwuqk'aal (130) chi tumin ut jun uk'leb' sek' yiib'anb'il rik'in plaat aj lajeeb' 
xkaak'aal (70) chi tumin, jo' chanru xtz'aq li xtumin li artal, nujenaqeb' chi k'aj 
yoq'inb'il rik'in aseeyt, cho'q re li mayej re li ru li awimq. 

20Kixmayeja ajwi' jun lekleb' yiib'anb'il rik'in oor aj lajeeb' chi tumin, nujenaq 
rik'in ensens; 

21jun ral wakax, jun chib'aat, jun karneer aj junq chihab' cho'q re li k'atb'il mayej; 

22jun teelom chib'aat cho'q mayej chirix li kuyuk maak; 

23ut wiib' li b'ooyx, oob' li teelom karneer, oob' li teelom chib'aat ut oob' li kok' 
karneer aj junq chihab'eb' cho'q mayej re k'amok ib' sa' usilal rik'in li Yos. A'an 
a'in li xmayej laj Natanael, ralal laj Swar. 

24Sa' rox li kutan, kimayejak laj Eliab, ralal laj Jelón, xjolomileb' laj Sabulón. 

25Li mayej li kixk'e, a'an jun perpookil sek' yiib'anb'il rik'in plaat, aj lajeeb' 
xwuqk'aal (130) chi tumin, ut jun sek' yiib'anb'il rik'in plaat aj lajeeb' xkaak'aal 
(70) chi tumin, jo' chanru xtz'aq li xtumin li artal, nujenaqeb' chi k'aj yoq'inb'il 
rik'in aseeyt, cho'q re li mayej re li ru li awimq. 

26Kixmayeja ajwi' jun lekleb' yiib'anb'il rik'in oor aj lajeeb' chi tumin, nujenaq chi 
ensens; 

27jun ral wakax, jun chib'aat, jun karneer aj junq chihab', cho'q re li k'atb'il mayej; 

28jun teelom chib'aat cho'q mayej chirix li kuyuk maak; 

29ut wiib' li b'ooyx, oob' li teelom karneer, oob' li teelom chib'aat ut oob' li kok' 
karneer aj junq chihab'eb', cho'q mayej re k'amok ib' sa' usilal rik'in li Yos. A'an 
a'in li xmayej laj Eliab, ralal laj Jelón. 

30Sa' xka li kutan kimayejak li xjolomileb' laj Rubén, a' laj Elisur, ralal laj Sedewr. 

31Li mayej li kixk'e, a'an jun perpookil sek' yiib'anb'il rik'in plaat, aj lajeeb' 
xwuqk'aal (130) chi tumin ut jun sek' yiib'anb'il rik'in plaat aj lajeeb' xkaak'aal 
(70) chi tumin, jo' chanru xtz'aq li xtumin li artal, nujenaq chi k'aj yoq'inb'il rik'in 
aseeyt cho'q re li ru li awimq. 

32Kixmayeja ajwi' jun lekleb' yiib'anb'il rik'in oor, aj lajeeb' chi tumin nujenaq chi 
ensens; 

33jun ral wakax, jun chib'aat, jun karneer aj junq chihab', cho'q re li k'atb'il mayej; 

34jun teelom chib'aat cho'q mayej chirix li kuyuk maak; 

35ut wiib' li b'ooyx, oob' li teelom karneer, oob' li teelom chib'aat ut oob' li kok' 
karneer aj junq chihab'eb', cho'q mayej re k'amok ib' sa' usilal rik'in li Yos. A'an 
a'in li xmayej laj Elisur, ralaj laj Sedewr. 

36Sa' ro' li kutan kimayejak li xjolomileb' laj Simehón, a' laj Salumiel, ralal laj 
Surisaday. 

37Li mayej li kixk'e, a'an jun perpookil sek' yiib'anb'il rik'in plaat, aj lajeeb' 
xwuqk'aal (130) chi tumin, ut jun sek' yiib'anb'il rik'in plaat, aj lajeeb' xkaak'aal 
(70) chi tumin, jo' chanru xtz'aq li xtumin li artal, nujenaqeb' chi k'aj yoq'inb'il 
rik'in aseeyt cho'q re li mayej re li ru li awimq. 

38Kixmayeja ajwi' jun lekleb' yiib'anb'il rik'in oor aj lajeeb' chi tumin, nujenaq chi 
ensens; 

39jun ral wakax, jun chib'aat, jun karneer aj junq chihab', cho'q re li k'atb'il mayej; 

40jun teelom chib'aat cho'q mayej chirix li kuyuk maak; 

41ut wiib' li b'ooyx, oob' li teelom karneer, oob' li teelom chib'aat ut oob' li kok' 
karneer aj junq chihab'eb', cho'q mayej re k'amok ib' sa' rusilal rik'in li Yos. A'an 
a'in li xmayej laj Salumiel, ralal laj Surisaday. 

42Sa' xwaq li kutan kimayejak li xjolomileb' laj Kad, a'an laj Eliasaf, ralal laj Rewel. 

43Li mayej li kixk'e, a'an jun perpookil sek' yiib'anb'il rik'in plaat aj lajeeb' 
xwuqk'aal (130) chi tumin, ut jun sek' yiib'anb'il rik'in plaat aj lajeeb' xkaak'aal 
(70) chi tumin, jo' chanru xtz'aq li xtumin li artal, nujenaqeb' chi k'aj yoq'inb'il 
rik'in aseeyt, cho'q re li mayej re li ru li awimq. 

44Kixmayeja ajwi' jun lekleb' yiib'anb'il rik'in oor aj lajeeb' chi tumin, nujenaq chi 
ensens; 

45jun ral wakax, jun chib'aat, jun karneer aj junq chihab', cho'q re li k'atb'il mayej. 

46Kixmayeja ajwi' jun chib'aat cho'q mayej chirix li kuyuk maak; 

47ut wiib' li b'ooyx, oob' li teelom karneer, oob' li teelom chib'aat ut oob' li kok' 
karneer aj junq chihab'eb' cho'q mayej re k'amok ib' sa' usilal rik'in li Yos. A'an 
a'in li xmayej laj Eliasaf, ralal laj Rewel. 

48Sa' xwuq li kutan kimayejak li xjolomileb' laj Efraín, a'an laj Elisamá, ralal laj 
Amiud. 

49Li mayej li kixk'e, a'an jun perpookil sek' yiib'anb'il rik'in plaat aj lajeeb' 
xwuqk'aal (130) chi tumin, ut jun sek' yiib'anb'il rik'in plaat aj lajeeb' xkaak'aal 
(70) chi tumin, jo' chanru xtz'aq li xtumin li artal, nujenaqeb' chi k'aj yoq'inb'il 
rik'in aseeyt, cho'q re li mayej re li ru li awimq. 

50Kixmayeja ajwi' jun lekleb' yiib'anb'il rik'in oor aj lajeeb' chi tumin, nujenaq chi 
ensens; 

51jun ral wakax, jun chib'aat, jun karneer aj junq chihab' cho'q re li k'atb'il mayej; 

52jun teelom chib'aat cho'q mayej chirix li kuyuk maak, 

53ut wiib' li b'ooyx, oob' li teelom karneer, oob' li teelom chib'aat, ut oob' li kok' 
karneer aj junq chihab'eb' cho'q mayej re k'amok ib' sa' usilal rik'in li Yos. 

54A'an a'in li xmayej laj Eliasaf, ralal laj Amiud. 

55Li mayej li kixk'e, a'an jun perpookil sek' yiib'anb'il rik'in plaat aj lajeeb' 
xwuqk'aal (130) chi tumin, ut jun sek' yiib'anb'il rik'in plaat, aj lajeeb' xkaak'aal 
(70) chi tumin, jo' chanru xtz'aq li xtumin li artal, nujenaqeb' chi k'aj yoq'inb'il 
rik'in aseeyt, cho'q re li mayej re li ru li awimq. 

56Kixmayeja ajwi' jun lekleb' yiib'anb'il rik'in oor aj lajeeb' chi tumin, nujenaq chi 
ensens; 

57jun ral wakax, jun chib'aat, jun karneer aj junq chihab', cho'q re li k'atb'il mayej; 

58jun teelom chib'aat cho'q mayej chirix li kuyuk maak; 

59ut wiib' li b'ooyx, oob' li teelom karneer, oob' li teelom chib'aat ut oob' li kok' 
karneer aj junq chihab'eb' cho'q mayej re k'amok ib' sa' usilal rik'in li Yos. A'an 
a'in li xmayej laj Gamaliel, ralal laj Pedasur. 

60Sa' xb'ele li kutan kimayejak li xjolomileb' laj Benjamín, a' laj Abidán, ralal laj 
Kidehoní. 

61Li mayej li kixk'e, a'an jun perpookil sek' yiib'anb'il rik'in plaat aj lajeeb' 
xwuqk'aal (130) chi tumin, ut jun sek' yiib'anb'il rik'in plaat, aj lajeeb' xkaak'aal 
(70) chi tumin, jo' chanru xtz'aq li xtumin li artal, nujenaqeb' chi k'aj yoq'inb'il 
rik'in aseeyt, cho'q re li mayej re li ru li awimq. 

62Kixmayeja ajwi' jun lekleb' yiib'anb'il rik'in oor aj lajeeb' chi tumin, nujenaq chi 
ensens; 

63jun ral wakax, jun chib'aat, jun karneer aj junq chihab', cho'q re li k'atb'il mayej; 

64jun teelom chib'aat cho'q mayej chirix li kuyuk maak; 

65ut wiib' li b'ooyx, oob' li teelom karneer, oob' li teelom chib'aat ut oob' li kok' 
karneer aj junq chihab'eb' cho'q mayej re k'amok ib' sa' usilal rik'in li Yos. A'an 
a'in li xmayej laj Abidán, ralal laj Kidehoní. 

66Sa' xlaje li kutan kimayejak li xjolomileb' laj Dan, a' laj Ajieser, ralal laj 
Amisaday. 

67Li mayej li kixk'e, a'an jun perpookil sek' yiib'anb'il rik'in plaat aj lajeeb' 
xwuqk'aal (130) chi tumin, ut jun sek' yiib'anb'il rik'in plaat, aj lajeeb' xkaak'aal 
(70) chi tumin, jo' chanru xtz'aq li xtumin li artal, nujenaqeb' chi k'aj yoq'inb'il 
rik'in aseeyt, cho'q re li mayej re li ru li awimq. 

68Kixmayeja ajwi' jun lekleb' yiib'anb'il rik'in oor aj lajeeb' chi tumin, nujenaq chi 
ensens; 

69jun ral wakax, jun chib'aat, jun karneer aj junq chihab', cho'q re li k'atb'il mayej; 

70jun teelom chib'aat cho'q mayej chirix li kuyuk maak; 

71ut wiib' li b'ooyx, oob' li teelom karneer, oob' li teelom chib'aat ut oob' li kok' 
karneer aj junq chihab'eb' cho'q mayej re k'amok ib' sa' usilal rik'in li Yos. A'an 
a'in li xmayej laj Ajieser, ralal laj Amisaday. 

72Sa' li xjunlaju kutan kimayejak li xjolomileb' laj Aser, a' laj Pakiel, ralal laj 
Okrán. 

73Li mayej li kixk'e, a'an jun perpookil sek' yiib'anb'il rik'in plaat aj lajeeb' 
xwuqk'aal (130) chi tumin, ut jun sek' yiib'anb'il rik'in plaat, aj lajeeb' xkaak'aal 
(70) chi tumin, jo' chanru xtz'aq li xtumin li artal, nujenaqeb' chi k'aj yoq'inb'il 
rik'in aseeyt, cho'q re li mayej re li ru li awimq. 

74Kixmayeja ajwi' jun lekleb' yiib'anb'il rik'in oor aj lajeeb' chi tumin, nujenaq chi 
ensens; 

75jun ral wakax, jun chib'aat, jun karneer aj junq chihab', cho'q re li k'atb'il mayej; 

76jun teelom chib'aat cho'q mayej chirix li kuyuk maak; 

77ut wiib' li b'ooyx, oob' li teelom karneer, oob' li teelom chib'aat ut oob' li kok' 
karneer aj junq chihab'eb' cho'q mayej re k'amok ib' sa' usilal rik'in li Yos. A'an 
a'in li xmayej laj Pakiel, ralal laj Okrán. 

78Sa' xkab'laju li kutan kimayejak li xjolomileb' laj Neftalí, a' laj Ajirá, ralal laj 
Enán. 

79Li mayej li kixk'e, a'an jun perpookil sek' yiib'anb'il rik'in plaat aj lajeeb' 
xwuqk'aal (130) chi tumin, ut jun sek' yiib'anb'il rik'in plaat, aj lajeeb' xkaak'aal 
(70) chi tumin, jo' chanru xtz'aq li xtumin li artal, nujenaqeb' chi k'aj yoq'inb'il 
rik'in aseeyt, cho'q re li mayej re li ru li awimq. 

80Kixmayeja ajwi' jun lekleb' yiib'anb'il rik'in oor aj lajeeb' chi tumin, nujenaq chi 
ensens; 

81jun ral wakax, jun chib'aat, jun karneer aj junq chihab', cho'q re li k'atb'il mayej; 

82jun teelom chib'aat cho'q mayej chirix li kuyuk maak; 

83ut wiib' li b'ooyx, oob' li teelom karneer, oob' li teelom chib'aat ut oob' li kok' 
karneer aj junq chihab'eb' cho'q mayej re k'amok ib' sa' usilal rik'in li Yos. A'an 
a'in li xmayej laj Ajirá, ralal laj Enán. 

84A'an a'in xk'ihal li xmayejeb' li xjolomileb' laj Israel, sa' li kutan naq 
kisantob'resiik li artal: kab'laju chi perpookil sek', kab'laju chi sek' yiib'anb'ileb' 
rik'in plaat ut kab'laju chi lekleb' yiib'anb'ileb' rik'in oor. 

85Li junjunq chi perpookil sek' a'an aj lajeetq xwuqk'aal (70) chi tumin. Li xtz'aq 
chixjunil li mayej a'in, a'an waqib' o'q'ob' (2,400), jo' chanru xtz'aq li xtumin li 
artal. 

86Eb' li lekleb' yiib'anb'il rik'in oor a'an kab'laju, nujenaqeb' chi ensens, aj lajeetq 
chi tumin, jo' chan ru tz'aq xtumin li artal. Chixjunil a'an: waqk'aal (120) chi 
tumin. 

87Li xk'ikal li ketomq ke'k'ehe'k cho'q re li k'atb'il mayej a'aneb' a'in: kab'laju li 
saaj wakax, kab'laju li chib'aat, kab'laju li karneer aj junq chihab'eb', chixjunileb' 
rochb'een li k'aj; ut kab'laju li mayej karneer re li kuyuk maak. 

88Li xk'ihal li ketomq ke'mayejaak re li k'amok ib' sa' usilal rik'in li Yos a'an a'in: 
kaahib' xka'k'aal (24) li saaj wakax, oxk'aal (60) li teelom karneer, oxk'aal li 
teelom chib'aat ut oxk'aal li kok' karneer aj junq chihab'eb'. A'an a'in li mayej 
kiq'axtesiik naq li artal kiyuleek rik'in aseeyt ut kisantob'resiik. 

89Naq laj Moisés ki'ok sa' li Loq'laj Na'ajej re aatinak rik'in li Qaawa', kirab'i li 
xyaab' xkux sa' xb'een li xtz'apb'al xb'een li xLoq'laj Kaaxil li Sumwank, sa' 
xyanqeb' li wiib' chi kerubín. Tojo' naq ki'aatinak rik'in li Qaawa'. 

Nm 8 

Li xna'aj kanteel 

1Li Qaawa' kixye re laj Moisés: 

2“Ye re laj Aharón: Naq taaloch li wuqub' chi saqenk, taak'eheb' sa' xb'een xna'aj 
kanteel re naq te'xkutanob'resi chi uub'ej”. 

3Ut laj Aharón kixb'aanu chi jo'kan: kixk'e li saqenk chiru li xna'aj kanteel, jo' 
kixye li Qaawa' re laj Moisés. 

4Li xna'aj kanteel a'an tz'aqal oor yiib'anb'il wi', chalen li xk'ochleb'aal toj sa'eb' li 
ruutz'u'ujil. Laj Moisés kixk'e chi yiib'aak li xna'aj kanteel, jo' kik'utb'esiik chiru 
xb'aan li Qaawa'. 

Q'axtesinb'ileb' re li Qaawa' eb' laj Leví 

5Chirix chik a'an li Qaawa' kixye re laj Moisés: 

6“Isiheb' laj Leví sa' xyanqeb' laj Israel ut ch'ajob'resiheb'. 

7B'aanu chi jo'ka'in: taapuuxiheb' rik'in osob'tesinb'il ha'. Te'xjo chixjunil li 
xjunqxaqalileb', te'xpuch' li raq'eb' ut ch'ajob'resinb'ileb' te'kanaaq. 

8Chirix chik a'an, te'xk'e junaq wakax rochb'een li k'aj yoq'inb'il rik'in aseeyt, ut 
laa'at taak'e jun chik li wakax re xmayejankil chirix li kuyuk maak. 

9Taaye reheb' laj Leví naq te'jiloq chiru li Loq'laj Na'ajej ut taab'oq chixjunil li 
xkomonileb' laj Israel. 

10Taaye reheb' laj Leví naq te'jiloq chiru li Qaawa', ut eb' li ralal xk'ajol laj Israel 
te'xk'e li ruq'eb' sa' xb'een li jolomeb' laj Leví. 

11Toja' naq laj Aharón tixq'axtesiheb' laj Leví chiru li Qaawa' cho'q xmayejeb' laj 
Israel. Chi jo'kan eb' laj Leví q'axtesinb'ilaqeb' chi k'anjelak chiru li Qaawa'. 

12Eb' laj Leví te'xk'e li ruq'eb' sa' xb'een xjolomeb' li wakax, ut laa'at taamayeja li 
jun chirix li kuyuk maak ut li jun chik taamayeja chi k'atb'il re xsachb'al li 
xmaakeb' laj Leví chiru li Qaawa'. 

13Chirix chik a'an, taaxaqab'eb' laj Leví chiru laj Aharón ut chiruheb' li ralal, ut 
taaq'axtesiheb' chiru li Qaawa' cho'q mayej. 

14Jo'ka'in naq taajek'eb' laj Leví sa' xyanqeb' laj Israel re naq te'k'anjelaq chiwu. 

15Moqon eb' laj Leví te'ok chi k'anjelak sa' li Loq'laj Na'ajej. Taapuuxi ruheb' ut 
taaq'axtesiheb' cho'q mayej, 

16xb'aan naq siib'ileb', siib'ileb' we xb'aaneb' laj Israel, ruuchileb' chixjunileb' li 
xb'een ralaleb' laj Israel. Xink'ameb' cho'q we sa' xyanqeb' chixjunileb' laj Israel. 

17Xb'aan naq weheb' chixjunileb' li xb'een ralaleb' laj Israel, jo' li ralaleb' li winq 
malaj li xb'een raleb' li ketomq: kinsik'eb' ru cho'q we sa' li kutan kinsacheb' wi' 
chixjunil li xb'een ralaleb' laj Ejiipt. 

18“Jo'kan naq laa'in xink'ameb' cho'q we laj Leví, ruuchileb' chixjunileb' li xb'een 
ralaleb' laj Israel. 

19Laa'in xinsik' ruheb' sa' xyanqeb' laj Israel ut xinq'axtesiheb' re laj Aharón ut 
eb' li ralal, re naq te'k'anjelaq sa' li Loq'laj Na'ajej sa' xk'ab'a'eb' laj Israel, ut 
te'mayejaq chirixeb' laj Israel re xkuyb'al xmaakeb'. Relik chi yaal naq ink'a' 
te'kamq naq te'nach'oq chi xk'atq li Loq'laj Na'ajej”. 

20Laj Moisés, laj Aharón ut chixjunil li xkomonileb' laj Israel ke'xb'aanu reheb' laj 
Leví chixjunil li yeeb'il xb'aan li Qaawa' re laj Moisés. 

21Eb' laj Leví ke'xch'ajob'resiheb' rib' ut ke'xpuch' li raq'eb'. Laj Aharón 
kixq'axtesiheb' chiru li Qaawa' cho'q mayej, ut laj Aharón kimayejak sa' 
xk'ab'a'eb' re xch'ajob'resinkileb'. 

22Chirix chik a'an eb' laj Leví ke'ok chi yeechi'ink mayej sa' li Loq'laj Na'ajej chiru 
laj Aharón ut eb' li ralal. Jo' yeeb'il chaq xb'aan li Qaawa' re laj Moisés, jo'kan naq 
ki'uxmank reheb' laj Leví. 

23Li Qaawa' kixye re laj Moisés: 

24“Eb' laj Leví tento te'ok chi k'anjelak sa' li Loq'laj Na'ajej chalen laj oob' 
xka'k'aal chihab', 

25ut te'xkanab' k'anjelak naq te'xkooloni lajeeb' roxk'aal chihab'; chirix chik a'an 
ink'a' chik te'k'anjelaq. 

26Yal te'xtenq'aheb' aj chik eb' li ras riitz'in sa' li k'anjel na'uxmank sa' li Loq'laj 
Na'ajej, ab'anan ink'a' chik naru te'ok chi k'anjelak. Jo'kan taab'aanu reheb' laj 
Leví chirix li xk'anjeleb'”, chan li Yos re laj Moisés. 

Nm 9 

Li xninq'ehinkil li Paswa 

1Li Qaawa' kiraatina laj Moisés sa' li chaqich'och' re Sinaí, sa' li xb'een po re li 
xkab' chihab' relikeb' chaq laj Israel aran Ejiipt, ut kixye re: 

2“Eb' laj Israel te'xninq'ehi li Paswa tz'aqal sa' xkutankil. 

3Te'xninq'ehi sa' li kaalaju xb'e li po a'in, sa' xyanq wiib' saqenk, tz'aqal sa' 
xq'ehil. Te'xninq'ehi jo' chanru naxye li chaq'rab' ut li waatin”, chan. 

4Toja' naq laj Moisés kixye reheb' laj Israel naq te'xninq'ehi li Paswa. 

5Ut eb' a'an ke'xninq'ehi li Paswa sa' li chaqich'och' re Sinaí, sa' li kaalaju xb'e li 
xb'een po, sa' xyanq wiib' saqenk. Eb' laj Israel ke'xb'aanu tz'aqal jo' kiyehe'k re 
laj Moisés xb'aan li Qaawa'. 

6Ab'anan wankeb' winq ke'xmux rib' xb'aan xch'e'b'al junaq kamenaq; jo'kan naq 
ink'a' ke'ruhank chi xninq'ehinkil li Paswa sa' li kutan a'an. Toja' naq koxe'xk'ut 
rib' chiru laj Moisés ut laj Aharón sa' ajwi' li kutan a'an 

7ut ke'xye reheb': “Xqamux qib' xb'aan xch'e'b'al junaq kamenaq. K'a'ut naq 
ramro chiqu li mayejak chiru li Qaawa' tz'aqal sa' xkutankil, qochb'eeneb' li 
qakomon?”, chankeb'. 

8Kichaq'ok laj Moisés: “Iib'eniiq wan; xik we chi rab'inkil k'aru tixye li Qaawa' 
cherix laa'ex”, chan. 

9Ut li Qaawa' kiraatina laj Moisés chi jo'ka'in: 

10“Ye reheb' laj Israel: Wi junaq eere laa'ex malaj junaq leeralal eek'ajol xmuxum 
rib' xb'aan xch'e'b'al junaq kamenaq, malaj wan chaq sa' xtaqlankil sa' jalan 
tenamit, a'an ajwi' tixninq'ehi li Paswa sa' xk'ab'a' li Qaawa'. 

11Tixninq'ehi tz'aqal sa' li kaalaju xb'e li xkab' po, sa' xyanq wiib' saqenk. 
Teetzeka li Paswa rik'in li wa ink'a' yuub'il ut rik'in k'ahil ichaj. 

12Maak'a' teekanab' re li kutan jun chik, chi moko teetooq junaq xb'aqel li 
xul. Teeninq'ehi jo' chanru xchaq'rab'il xninq'ehinkil li Paswa. 

13Ab'anan wi junaq ink'a' xmuxum rib' ut maab'ar xkoho, ut tixkanab' 
xninq'ehinkil li Paswa, li winq a'an taa'isiiq sa' xyanqeb' laj Israel. A'an junelik 
wanq xmaak sa' xb'een, xb'aan naq ink'a' xmayejak chiru li Qaawa' tz'aqal sa' 
xkutankil. 

14“Ut wi sa' eeyanq laa'ex wank junaq aj jalan tenamit, a'an ajwi' tento tixninq'ehi 
li Paswa sa' xk'ab'a' li Qaawa'. Jun paayaq ajwi' li mayejak sa' eeyanq, jo' cho'q re 
li jalan xtenamit jo' ajwi' cho'q laj ral ch'och'”. 

Li Loq'laj Choql 
(Ex 40,34-38) 

15Sa' li kutan naq kixaqab'aak li Loq'laj Na'ajej, kichalk jun li choql sa' xb'een 
xna'aj li Loq'laj Kaax ut kikanaak aran. Chalen ewu toj eq'la li choql wank sa' 
xb'een li Loq'laj Na'ajej kama' xam.  

16Ut kik'ulmank chi jo'kan chi junelik: chi kutan li choql nawank sa' xb'een, ut 
chiru q'oqyink nak'utunk chanchan xam. 

17Naq li choql na'elk sa' xb'een li Loq'laj Na'ajej, eb' laj Israel neke'risi li 
xmuheb'aaleb'; ut sa' li na'ajej b'arwi' nakanaak li choql, aran neke'xyiib' wi' chik 
li xmuheb'aaleb'. 

18Li Qaawa' nayehok naq eb' laj Israel te'xik ut A'an ajwi' nayehok naq te'hilanq. 
Neke'hilank chixjunil li kutan naq li choql toj wank sa' xb'een li Loq'laj Na'ajej. 

19Jo'kan ajwi' wi li choql nakanaak sa' xb'een li Loq'laj Na'ajej chiru k'iila kutan, 
eb' laj Israel neke'xroxloq'i li xtaqlahom li Qaawa' ut ink'a' neke'elk. 

20Ab'anan wi li choql ink'a' k'iila kutan nawank sa' xb'een li Loq'laj Na'ajej, li 
Qaawa' nayehok naq te'hilanq ut A'an ajwi' nayehok naq te'elq. 

21Wi li choql nawank sa' xb'een li Loq'laj Na'ajej yal jun q'oqyink, neke'elk aran 
eq'la ut neke'xik. Wi nawank jun kutan ut jun q'oqyink ut chirix a'an nawakliik 
eq'la, neke'elk sa' li xna'ajeb'. 

22Ab'anan wi nakanaak sa' xb'een li Loq'laj Na'ajej wiib'aq kutan malaj jun po 
malaj jun chihab', eb' laj Israel neke'kanaak sa' li xmuheb'aaleb' ut ink'a' 
neke'elk; ab'an naq na'elk li choql, eb' laj Israel neke'elk. 

23Li Qaawa' nayehok jo'q'e eb' laj Israel te'elq sa' li xna'ajeb', ut A'an ajwi' 
nayehok naq te'hilanq. Ut eb' a'in neke'roxloq'i li xtaqlahom li Qaawa', jo' chanru 
yeeb'il xb'aan li Qaawa' re laj Moisés. 

Nm 10 

Eb' li tronpeet 

1Li Qaawa' kixye re laj Moisés: 

2“Yiib' wiib'aq tronpeet rik'in plaat li tenb'ilaq chi chaab'il. Taak'anjelaq aawe re 
xb'oqb'aleb' li komonil ut re xyeeb'al reheb' naq te'xik. 

3Naq te'yaab'asiiq xkab'ichaleb' li tronpeet, chixjunil li komonil te'xch'utub' rib' 
chak'atq chiru li Loq'laj Na'ajej. 

4Ab'an naq jun ajwi' taayaab'asiiq, te'xch'utub' rib' chak'atq ka'ajwi' li xjolomileb' 
li xch'uuteb' laj Israel. 

5Naq li tronpeet taayaab'asiiq chi yo'oon, te'elq li wankeb' xmuheb'aal sa' xjayal 
releb'l saq'e. 

6Naq taayaab'asiiq chi yo'oon sa' xka'sutil, te'elq li wankeb' xmuheb'aal sa' xjayal 
xsak'leb' iq'. Taayaab'asiiq chi yo'oon xyaab' li tronpeet re naq te'xik; 

7a'ut, naq taa'uxq ch'utub'aj ib', taayaab'asiiq li tronpeet yal jun tiikaj. 

8Eb' laj tij, li ralaleb' laj Aharón, a'aneb' li te'yaab'asinq reheb' li tronpeet. Ut 
a'inaq jun chaq'rab' chi junajwa cho'q eere ut cho'q reheb' leeralal eek'ajol. 

9“Naq akaq wanqex sa' leech'och' ut texxik chi yalok rik'ineb' li xik' neke'ilok 
eere, yaab'asihomaq li tronpeet chi yo'oon xyaab'; chi jo'kan texjultiko'q re li 
Qaawa' leeYos ut texxkol chiruheb' li xik' neke'ilok eere. 

10Sa' xkutankil li sahil ch'oolej, sa'atqeb' leeninq'e ut sa' xyo'lajikeb' li po, 
yaab'asihomaq li tronpeet sa' xhonalil xk'atb'al leemayej ut xq'axtesinkil 
leeyeechi'om re li k'amok ib' sa' usilal rik'in li Yos. Chi jo'kan texjultiko'q re li 
Qaawa'. Laa'in li Qaawa', leeYos”. 

Xtiklajik li xb'eheb' laj Israel sa' li chaqich'och' 

11Sa' li junmay xb'e li xkab' po, re li xkab' chihab', li choql ki'elk sa' xb'een li 
Loq'laj Na'ajej 

12ut eb' laj Israel ke'elk sa' li chaqich'och' re Sinaí. Li choql koxxaqliiq toj sa' li 
chaqich'och' re Parán. 

13Sa' li kutan a'an koheb' chi uub'ej jo' yeeb'il xb'aan li Qaawa' re laj Moisés, 

14k'amol b'e li xb'anteereb' li ralal xk'ajoleb' laj Judá li wankeb' chi ch'uutal. Laj 
Najsón, ralal laj Aminadab, a'an li najolomink reheb'; 

15li xteepaleb' laj Isakar, k'amol b'e laj Natanael, ralal laj Swar; 

16ut li xteepaleb' laj Sabulón, k'amol b'e laj Eliab, ralal laj Jehón. 

17Toja' naq eb' li ralal xk'ajol laj Kersón ut eb' laj Merarí ke'xb'oq' li loq'laj Na'ajej 
ut ke'xk'am. 

18Chirix chik a'an ke'elk li xteepaleb' laj Rubén, chi ch'uutal, k'amol b'e laj Elisur, 
ralal laj Sedewr; 

19li xteepaleb' laj Simehón, k'amol b'e laj Salumiel, ralal laj Surisaday; 

20ut li xteepaleb' laj Kad, k'amol b'e laj Eliasaf, ralal laj Rewel. 

21Toja' naq ke'elk eb' laj Kehat li ke'k'amok re chixjunileb' li k'anjelob'aal. Naq 
neke'wulak sa' li na'ajej neke'xik wi', ak xaqab'anb'il chik li Loq'laj Na'ajej. 

22Chirix chik a'an ke'elk eb' li ralal xk'ajol laj Efraín, chi ch'uutal, k'amol b'e laj 
Elisamá, ralal laj Amiud; 

23li xteepaleb' laj Manasés, k'amol b'e laj Gamaliel; 

24ut li xteepaleb' laj Benjamín, k'amol b'e laj Abidán, ralal laj Kidehoní. 

25Moqon chik ke'elk li xkomoneb' li teep, ut chirix a'an eb' li neke'xik rub'el 
xb'anteereb' laj Dan, chi ch'uutal: k'amol b'e laj Ajieser, ralal laj Amisaday; 

26li xteepaleb' laj Aser, k'amol b'e laj Pakiel, ralal laj Okrán; 

27ut li xteepaleb' laj Neftalí, k'amol b'e laj Ajirá, ralal laj Enán. 

28Jo'ka'in naq ke'elk chi tustu ut chi ch'uut eb' laj Israel. 

29Sa' jun kutan laj Moisés kixye re laj Jobab li xb'alk, ralal laj Rewel, aj Madián: 
“Laa'o xik qe sa' li na'ajej kixyeechi'i qe li Qaawa'. Kim chiqix ut sa tatwanq sa' 
qayanq, xb'aan naq li Qaawa' kixye naq sa te'wanq laj Israel”, chan. 

30Kichaq'ok laj Jobab: “Ink'a' tinxik cherix, tinsutq'iiq b'an sa' lintenamit ut sa' 
xyanqeb' linkomon”, chan. 

31Kixye wi' chik laj Moisés re: “B'aanu usilal, moohaakanab'. Laa'at nakanaw chi 
us eb' li na'ajej sa' li chaqich'och' b'arwi' naru toohilanq. Laa'at tatk'amoq b'e 
chiqu. 

32Wi tatxik chiqix, tattz'aqonq sa' li sahilal toorusila wi' li Qaawa'”, chan laj 
Moisés. 

33Jo'kan naq ke'elk sa' li xtzuul li Qaawa', ut oxib' kutan ke'b'eek. Li xLoq'laj 
Kaaxil li Sumwank k'amol b'e chiruheb', chiru li oxib' kutan, yo xsik'b'al b'ar naru 
te'hilanq. 

34Ut chi kutan li xchoql li Qaawa' rochb'eeneb' chalen naq ke'elk sa' li xna'ajeb'. 

35Naq na'elk li Loq'laj Kaax, laj Moisés naxye: “Xaqlin, at Qaawa'! Che'xcha'chali ta 
rib' eb' li xik' neke'ilok aawe; che'eleliq li neke'tz'eqtaanank aawe”, chan. 

36Ut naq li Loq'laj Kaax nahilank, laj Moisés naxye: “At Qaawa', sutq'in chaq sa' 
xyanqeb' li k'iila o'q'ob' chi aj Israel”. 

Nm 11 

Eb' laj Israel ke'xwech' rix li Yos 

1Sa' jun kutan eb' laj Israel ke'ok chi xwech'inkil rix li Qaawa' xb'aan li ch'a'ajkilal 
wankeb' wi'. Naq kirab'i a'an li Qaawa', k'ajo' naq kichalk xjosq'il ut kixk'at li 
junqre li na'ajej wankeb' wi'. 

2Li tenamit ke'xtz'aama xtenq'ankil chiru laj Moisés, ut a'an ki'aatinak chirixeb' 
chiru li Qaawa'. Toja' naq kichupk li xam. 

3Jo'kan naq li na'ajej a'an Taberá ke'xk'e cho'q xk'ab'a', xb'aan naq aran li xxam li 
Qaawa' kichalk sa' xb'eeneb'. 

4Sa' xyanqeb' laj Israel wankeb' laj ab'l tenamit li junes wa'ak neke'xk'oxla. Toja' 
naq eb' laj Israel ke'ok chi wech'ink rik'in xyeeb'al: “Ani tawi' tk'ehoq qatib' re 
tqatzeka? 

5K'ajo' naq najultiko'k qe eb' li kar naqatzeka aran Ejiipt, ut eb' li kok' k'um, li ki'il 
q'een, eb' li seb'ooy ut li anx. 

6Ut anaqwan ink'a' chik naqakuy! Maak'a' chik naqil: ka'ajwi' li maná”, chankeb'. 

7Li maná chanchan riyajil li kulantr, ut q'an xb'onol chanchan li xq'ol che'. 

8Eb' li poyanam neke'xik chi xxokb'al ut neke'xke' malaj yal neke'xteni chiru pek; 
chirix chik a'an neke'xchiq sa' uk'al, ut wan naq neke'xyiib' xk'ulujeb'. Li xsahil 
chanchan li wa yiib'anb'il rik'in aseeyt. 

9Naq nakub'e chaq li xchu'ke sa' xb'eeneb' li xmuheb'aaleb' laj Israel chiru 
q'oqyink, nat'ane'k ajwi' li maná. 

10Laj Moisés kirab'iheb' chi yaab'ak li tenamit; nayaab'ak li xjunkab'al li junjunq 
sa' rokeb'aal li xmuheb'aal. Toja' naq k'ajo' wi' chik naq kijosq'o'k li Qaawa'. Laj 
Moisés ajwi' ink'a' kiwulak chiru 

11ut kixye re li Qaawa': “K'a'ut naq ra nakab'aanu we laa'in aj k'anjel chawu? 
K'aru linmaak chawu naq xateneb' sa' inb'een rilb'aleb' chixjunil li tenamit a'in? 

12Ma laa'in tab'i' xinsiyank re chixjunil li tenamit a'in? Ma laa'in tab'i' xin'alank 
reheb', re naq taaye we: «K'ameb' aawik'in jo' naq laj ilol k'uula'al naxq'alu li 
k'uula'al toj natu'uk; k'ameb' aawik'in toj sa' li ch'och' kinyeechi'i sa' jurament 
reheb' li xna' xyuwa'eb'?». 

13B'ar tintaw tib' laa'in re xk'eeb'al reheb' chixjunil li tenamit a'in li yookeb' chi 
yaab'ak chiwu: «K'e qatib' chiqatzeka», chankeb'. 

14Ink'a' chik ninkuy rilb'aleb' chixjunil li tenamit a'in injunes: q'axal ch'a'aj cho'q 
we. 

15Wi jo'kan yooqat we, q'axal us naq taawisi linyu'am, wi yaal naq nikinaara. Chi 
jo'kan ink'a' chik tin'iloq rahilal jo' li yookin chi xk'ulb'al anaqwan”, chan laj 
Moisés. 

16Ab'anan li Qaawa' kichaq'ok ut kixye re laj Moisés: “Ch'utub'eb' we lajeeb' 
xkaak'aal (70) xtiixilaleb' laj Israel, eb' li ch'olch'o chawu naq tiixeb' ut aj 
tz'iib'eb'. K'ameb' chiru li Loq'laj Na'ajej, ut wanqeb' aran aawochb'een. 

17Laa'in tinkub'eeq chi aatinak aawik'in aran; tink'e reheb' kach'inaq li musiq'ej 
wank aawik'in re naq tate'xtenq'a chi rilb'al li tenamit a'in. Chi jo'kan ink'a' 
wanqat aajunes. 

18Taaye ajwi' reheb' li tenamit: Santob'resiiq eerib' xb'aan naq wulaj textzekanq 
tib'. Xexwab'i chi q'oqonk rik'in xyeeb'al: «Ani taak'ehoq tib' chiqatzeka? Q'axal 
sa chik naq xoowank aran Ejiipt». Jo'kan naq li Qaawa' tixk'e eetib' re teetzeka. 

19Moko yal jun kutan ta, chi moko wiib', oob', lajeeb' malaj junmay kutan 
textzekanq tib', 

20jun po b'an textzekanq tib', toj reetal taa'elq sa' eeru'uj ut teexawa eerib', 
xb'aan naq xetz'eqtaana li Qaawa' li wank sa' eeyanq ut xexq'oqonk chiru rik'in 
xyeeb'al: «K'a'ut naq koo'elk chaq Ejiipt?»”. 

21Kixye laj Moisés re li Qaawa': “Eb' li tenamit wochb'een, wankeb' lajeek'aal 
xkab' o'q'ob' mil (600,000), ut laa'at yookat chi xyeeb'al naq taak'eheb' chi 
tzekank tib' chiru jun po? 

22Us ta raj te'kamsiiq chixjunileb' li karneer ut eb' li wakax, ma taatz'aqloq tab'i' 
reheb'? Us ta raj taach'utub'amanq chixjunileb' li kar wankeb' sa' li palaw, ma 
taatz'aqloq ta reheb'?”, chan laj Moisés. 

23Kichaq'ok li Qaawa' ut kixye re laj Moisés: “Ma nakak'oxla laa'at naq maak'a' 
inwankil chi xb'aanunkil a'in? Anaqwan taawil ma taa'uxmanq li naxye li waatin 
malaj ut ink'a'”, chan li Yos. 

24Toja' naq ki'elk laj Moisés ut koxye reheb' li tenamit li xyehom li Qaawa'. Chirix 
chik a'an kixch'utub'eb' li lajeeb' xkaak'aal chi xtiixilaleb' li tenamit ut 
kixxaqab'eb' chi xsutam li Loq'laj Na'ajej. 

25Li Qaawa' kikub'e chaq sa' li choql, kiraatina laj Moisés ut kixk'e reheb' li lajeeb' 
xkaak'aal chi tiixil winq kach'inatq li musiq'ej wank rik'in laj Moisés. Sa' li honal 
a'an, naq ki'ok li musiq'ej rik'ineb', ke'xtikib' aatinak jo' propeet; ab'anan ink'a' 
chik ke'aatinak chi jo'kan moqon. 

26Wiib' reheb' li lajeeb' xkaak'aal ink'a' koheb' sa' li Loq'laj Na'ajej, ke'kanaak 
b'an sa' li xmuheb'aaleb': aj Eldad xk'ab'a' li jun, ut li jun chik aj Medad. Eb' a'an 
sik'b'ileb' ru winq, ut sa' xb'eeneb' ajwi' a'an kikub'e chaq li musiq'ej ut 
ke'aatinak jo' propeet. 

27Toja' naq jun saaj al koho sa' aanil chi xyeeb'al re laj Moisés: “Laj Eldad ut laj 
Medad yookeb' chi aatinak jo' propeet sa' xmuheb'aaleb' li tenamit”, chan. 

28Toja' naq laj Josué, ralal laj Nun, li chalen toj sa' xsaajilal naxtenq'a laj Moisés, 
kixye: “At qaawa' Moisés, ram chiruheb' li aatinak”, chan. 

29Ab'an laj Moisés kixye re: “Ma xat-ok chinkaqalinkil? Us raj naq chixjunil li 
xtenamit li Qaawa' te'aatinaq jo' propeet ut te'xk'ul li xMusiq' li Qaawa'!”, chan. 

30Toja' naq laj Moisés rochb'eeneb' li xtiixilaleb' laj Israel ke'sutq'iik sa' li 
xmuheb'aaleb'. 

31Li Qaawa' kixtaqla chaq jun kawil iq', li kixk'am chaq naab'aleb' laj tonq' ut 
kolxtuub'eb' sa' xb'eeneb' li xmuheb'aaleb' laj Israel. K'ajo' li xk'ihaleb' laj tonq' 
ke'chalk chaq sa' xjayal li palaw! Wankeb' sa' xka'pak'alil li xmuheb'aaleb' jo' 
najtil neke'b'eek li poyanam chiru jun kutan, ut kaahib' k'utub' xteram ke'wulak. 

32Eb' li tenamit ke'xnumsi chixjunil li kutan ut chixjunil li q'oqyink chi chapok 
tonq'. Li ani ink'a' k'i kixxok, yal lajeeb' b'uuy ajwi' kixxok. Ut ke'xhel li maná chi 
xsutam li xmuheb'aaleb'. 

33Ab'an, toj wank ajwi' li xtib'el laj tonq' sa' reheb', naq kichalk xjosq'il li Qaawa' 
sa' xb'een li tenamit ut kixrahob'tesiheb' rik'in jun xnimal rahilal. 

34Li na'ajej a'an, Kibrot-Atabá ke'xk'e cho'q xk'ab'a', xb'aan naq aran ke'xmuq li 
tenamit li junes wa'ak ke'xk'oxla. 

35Moqon li tenamit ke'elk aran Kibrot-Atabá, koheb' Jaserot ut aran ke'kanaak. 

Nm 12 

Laj Aharón ut lix María ke'xwech' rix laj Moisés 

1Lix María ut laj Aharón ke'ok xwech'inkil rix laj Moisés, xb'aan naq kixk'am 
cho'q rixaqil jun li ixq aj Etiopía. 

2Ut ke'xye: “Li Qaawa' moko ka'aj ta wi' rik'in laj Moisés na'aatinak, na'aatinak aj 
b'an wi' qik'in laa'o”, chankeb'. Ut li Qaawa' kirab'i a'in. 

3Laj Moisés a'an jun li winq tuulan, q'axal tuulan chik chiruheb' chixjunil li 
wankeb' sa' ruuchich'och'.  

4Tikto li Qaawa' kiraatinaheb' laj Moisés, laj Aharón ut lix María ut kixye reheb': 
“Ayuqex eeroxichal sa' li Loq'laj Na'ajej”, chan. Ut koheb' roxichaleb' aran. 

5Toja' naq li Qaawa' kikub'e chaq sa' li choql ut kikanaak chire li Loq'laj 
Muheb'aal. Kixb'oq laj Aharón ut lix María, ut eb' a'an ke'jilok chi xk'atq li 
Qaawa': 

6“Ab'ihomaq li tinye eere -chan li Yos-. Wi wank sa' eeyanq junaq propeet, laa'in 
tink'ut wib' chiru sa' nab'uuch, ut tin'aatinaq rik'in sa' xmatk'. 

7Ab'an moko jo'kan ta ninb'aanu re laj Moisés laj k'anjel chiwu; chixjunil 
lintenamit q'axtesinb'il re.  

8Rik'in a'an nin'aatinak chi naqaka'ya qib', chi ch'olch'o ru ut ink'a' sa' jaljookil ru 
aatin. Ut wi a'an naril wu, k'a'ut naq nekewech' rix?”. 

9K'ajo' xjosq'il li Qaawa' sa' xb'eeneb', naq ki'elk rik'ineb'. 

10Ka'ajwi' ki'elk li choql sa' xb'een li Loq'laj Na'ajej, naq kisaqlepo'k rix lix María, 
chanchan li ratz'amke li rix. Ut naq laj Aharón kiril lix María, kixk'e reetal naq 
saqlep li rix, 

11ut kixye re laj Moisés: “Chakuy inmaak, at inqaawa', maateneb' taxaq sa' 
qab'een li maak a'in li xqab'aanu xb'aan qamemil. 

12B'aanu usilal, ink'a' taxaq chikanaaq lix María jo' junaq k'uula'al li kamenaq naq 
nayo'laak, chi q'aajenaq li xtib'el”, chan laj Aharón. 

13Toja' naq laj Moisés ki'elajink chiru li Qaawa' ut kixye re: “At Qaawa' Yos, 
b'aanu usilal, k'irtasi lix María”, chan. 

14Kichaq'ok li Qaawa' ut kixye re laj Moisés: “Wi ta li xyuwa' xchuub'a xnaq' ru lix 
María, ma ink'a' raj tento tixmuq rib' wuqub'aq kutan xb'aan xxutaan? Isihomaq 

b'i' lix María sa' eeyanq chiru wuqub' kutan; toja' naq teek'ul wi' chik eerik'in”, 
chan. 

15Jo'kan naq lix María ki'isiik wuqub' kutan chirix xmuheb'aaleb' laj Israel, ut eb' 
li tenamit ke'royb'eni sa' li xna'ajeb' toj reetal kisutq'iik wi' chik lix María sa' 
xyanqeb'. 

16Chirix chik a'an ke'elk aran Jaserot ut koxe'kanaaq sa' li chaqich'och' re Parán. 

Nm 13 

Laj Moisés kixtaqlaheb' laj k'ehol eetal chi rilb'al li na'ajej Kanahán 
(Dt 1,19-25) 

1Li Qaawa' kixye re laj Moisés: 

2“Taqlaheb' winq re naq toxe'ril chaq li xteepal Kanahán, li tink'e reheb' laj Israel. 
Taqlaheb' li wankeb' xwankil, junjun re li junq teep”, chan. 

3Laj Moisés kixtaqlaheb' jo' chanru yeeb'il re xb'aan li Qaawa': kixtaqlaheb' li 
wankeb' xwankil sa' xyanqeb' laj Israel. Kixchaq'rab'iheb' naq toj wankeb' chaq 
sa' li chaqich'och' re Parán. 

4A'an a'in li xk'ab'a'eb': laj Samúa, ralal laj Sakur, kitaqlaak sa' xk'ab'a' xteepalil 
laj Rubén; 

5laj Safat, ralal laj Jurí, sa' xk'ab'a' xteepalil laj Simehón; 

6laj Kaleb, ralal laj Jefuné, sa' xk'ab'a' xteepalil laj Judá; 

7laj Ikal, ralal laj José, sa' xk'ab'a' xteepalil laj Isakar; 

8laj Oseas, ralal laj Nun, sa' xk'ab'a' xteepalil laj Efraín; 

9laj Paltí, ralal laj Rafú, sa' xk'ab'a' xteepalil laj Benjamín; 

10laj Katiel, ralal laj Sodí, sa' xk'ab'a' xteepalil laj Sabulón; 

11laj Kadí, ralal laj Susí, sa' xk'ab'a' xteepalileb' laj José ut laj Manasés; 

12laj Amiel, ralal laj Kemalí, sa' xk'ab'a' xteepalil laj Dan; 

13laj Setur, ralal laj Mek, sa' xk'ab'a' xteepalil laj Aser; 

14laj Najbí, ralal laj Bapsí, sa' xk'ab'a' xteepalil laj Neftalí; 

15ut laj Kewel, ralal laj Makí, kitaqlaak sa' xk'ab'a' xteepalil laj Gad. 

16A'aneb' a'in li xk'ab'a'eb' li winq ke'taqlaak xb'aan laj Moisés re rilb'al li 
tenamit. Ab'an laj Oseas, ralal laj Nun, Josué kik'ehe'k cho'q xk'ab'a' xb'aan laj 
Moisés. 

17Laj Moisés kixtaqlaheb' chi rilb'al li tenamit Kanahán, ut kixye reheb': 
“Taqenqex chiru Nejeb ut moqon chik toxex'okaq sa'eb' li k'iche'b'aal. 

18K'ehomaq reetal chi us li tenamit ut aniheb' li wankeb' aran, ma kaweb' rib' 
malaj ink'a', ma k'iheb' malaj ink'a', 

19ut chanru li na'ajej wankeb' wi', ma chaab'il malaj ink'a'. Teek'e chaq reetal 
chanru eb' li tenamit aran, ma yal muheb'aaleb' malaj suttz'akinb'il. 

20Jo'kan ajwi' li ch'och', ma chaab'il malaj joxk' ru, ma k'iche' ru malaj ink'a'. 
Mexxiwak ut chek'am chaq kach'inaq ru rawimq li na'ajej a'an”, chan. Ak xq'ehil 
chik li xb'een ch'oqok ru li uub', 

21naq koheb' li winq ut koxe'ril chaq li tenamit, chalen sa' li chaqich'och' re Sin toj 
Rejob, sa' rokeb'aal li tenamit Jamat. 

22Ke'taqe'k chiru Nejeb ut ke'wulak toj Hebrón, b'arwi' wankeb' laj Ajimán, laj 
Sesay ut laj Talmay, ralal xk'ajoleb' laj Anak. Hebrón kik'ojob'aak wuqub' chihab' 
junxilaj chiru Sohán sa' xteepal Ejiipt. 

23Ke'wulak sa' xtaq'ahil Eskol ut ke'xtoch jun chiil li uub', ke'xb'ak' chirix jun che' 
ut ke'xpaqo sa' wiib'al; ke'xk'am ajwi' ki'il q'een ut iig. 

24Jo'kan naq ke'xk'e Eskol cho'q xk'ab'a' li ru taq'a a'an, xb'aan naq aran eb' laj 
Israel ke'xtoch jun chiil li uub'. 

25Ka'k'aal kutan chik xtiklajik rilb'al li ch'och' a'an, naq ke'sutq'iik chaq eb' li 
winq 

26ut kole'xk'ut rib' chiruheb' laj Moisés, laj Aharón ut chixjunil li xkomonileb' laj 
Israel aran Kadés, sa' li chaqich'och' re Parán. Ke'xseeraq'i reheb' chi tustu ru 
chixjunil li k'a'aq re ru koxe'ril chaq sa' li na'ajej, ut ke'xk'ut ru li awimq ke'xk'am 
chaq. 

27A'an a'in li ke'xseeraq'i: “Xoowulak sa' li tenamit xoohaataqla wi', ut relik chi 
yaal naq xq'emal li ch'och'. A'aneb' a'in ru li awimq. 

28Ab'anan li poyanam wankeb' sa' li na'ajej a'an, jwal kaweb' rib'; sutsuukeb' chi 
tz'ak ut jwal ninqeb' li xtenamiteb'. Xqilatq chaq aran li ralal xk'ajol laj Anak. 

29Eb' laj Amalek wankeb' aran Nejeb; eb' laj Hit, laj Amor ut eb' laj Jebús wankeb' 
sa' li k'iche'b'aal; eb' laj Kanahán wankeb' chire li palaw ut chi junqre li nima' 
Jordán”, chankeb'. 

30Toja' naq laj Kaleb ki'aatinak re te'xkanab' choqink chiru laj Moisés ut kixye: 
“Yo'qeb' ut qeechaniiq li tenamit, xb'aan naq naru taaqaq'ax ruheb'”, chan. 

31A'ut eb' li winq ke'ochb'eenink re chi rilb'al li tenamit Kanahán, ke'xye: “Ink'a' 
naru tooxik chi yalok rik'in li tenamit a'an, xb'aan naq jwal kaweb' rib' chiqu 
laa'o”, chankeb'. 

32Ut ke'ok chi xyeeb'al reheb' laj Israel naq li ch'och' li koxe'ril chaq moko 
chaab'il ta; ke'xye: “Li tenamit xo'qil chaq, a'an jun tenamit li naxsacheb' li 
wankeb' aran. Chixjunil li poyanam xqileb' chaq aran, junes ninqeb' xteram. 

33Xqileb' ajwi' chaq xninqal poyanam, ralaleb' laj Anak, riyajileb' li najt 
xterameb'. Laa'o chanchano wi' chili' chiruheb' a'an, ut jo'kan ajwi' naq 
nokoohe'ril laa'o”, chankeb'. 

Nm 14 

Eb' laj Israel ke'xq'etq'eti rib' aran Kadés 
(Dt 1,26-46) 

1Toja' naq chixjunil li komonil ke'ok chi xjapb'al reheb' ut ke'xnumsi q'oqyink chi 
yaab'ak. 

2Chixjunileb' laj Israel ke'xwech' rix laj Moisés ut laj Aharón, ut ke'xye reheb': 
“Q'axal us raj xookamk chaq Ejiipt! K'a'ut naq ink'a' xookamk sa' li chaqich'och'? 

3K'a'ut naq li Qaawa' xooxk'am chaq sa' li na'ajej a'in? Ma yal re naq tookamq 
chiru q'esnal ch'iich'? Ma yal re naq eb' li qixqilal ut eb' li qalal qak'ajol 
te'k'anjelaq chiruheb' li xik' neke'ilok qe? Ma ink'a' raj us naq toosutq'iiq wi' chik 
Ejiipt?”, chankeb'. 

4Ut ke'xyehatq chirib'ileb' rib': “Qasik'aq ru junaq aj k'amol qab'e ut sutq'iiqo wi' 
chik Ejiipt”, chankeb'. 

5Toja' naq laj Moisés ut laj Aharón ke'xhupub' rib' chiru ch'och', chiruheb' 
chixjunil li xkomonileb' laj Israel. 

6Ut laj Josué, ralal laj Nun, rochb'een laj Kaleb, ralal laj Jefuné, (a'aneb' 
xkomoneb' li ke'wulak chaq chi rilb'al li na'ajej Kanahán) ke'xq'ich li raq'eb' 

7ut ke'xye reheb' chixjunil li xkomonileb' laj Israel: “Li ch'och' xqab'eeni ut xo'qil 
chaq, a'an jwal xq'emal ch'och'. 

8Wi li Qaawa' narusila qu, tooxk'am sa' li na'ajej a'an ut tixq'axtesi qe. Xq'emal 
tz'aqal li ch'och' a'an. 

9Jo'kan utan, meeq'etq'eti eerib' chiru li Qaawa', chi moko chexiwa ru li tenamit 
a'an, xb'aan naq sa tqaq'ax ruheb'. Maa'ani nakolok reheb', a'ut laa'o wank li 
Qaawa' qik'in. Mexxiwak b'i'”, chankeb'. 

10Toja' naq chixjunil li komonil ke'ok raj chi xteninkileb' chi pek, ab'an li xloq'al li 
Qaawa' kixk'ut rib' chiruheb' chixjunil laj Israel sa' li Loq'laj Na'ajej. 

11Ut li Qaawa' kixye re laj Moisés: “Jo' najtil chik tinkuy lintz'eqtaanankil 
xb'aaneb' li tenamit a'in? Jo' najtil chik ink'a' tine'xpaab', us ta naab'aleb' li 
sachb'ach'oolej inb'aanuhom sa' xyanqeb'? 

12Tinteneb' raxkamk sa' xb'eeneb' ut ink'a' chik te'reechani li ch'och' kinyeechi'i 
reheb'. A'ut laa'ataq jun nimla tenamit ut q'axal kawaq aawib' chiruheb' awe'”, 
chan li Qaawa'. 

13Kichaq'ok laj Moisés ut kixye re li Qaawa': “Eb' laj Ejiipt neke'xnaw chik naq 
laa'at, rik'in laawankilal, kawisiheb' chaq li tenamit a'in sa' xyanqeb'. 

14Ut ke'xseeraq'i reheb' li wankeb' Kanahán. At Qaawa', ak neke'xnaw naq laa'at 
wankat sa' qayanq ut nakak'ut aawib' chiqu. Neke'xnaw naq laa'at, at Qaawa', 
wankat junelik sa' xb'een li tenamit a'in sa' laachoql; k'amolb'ehat chiruheb' chi 
kutan sa' li choql, ut chiru li q'oqyink, sa' li xam. 

15Wi taasacheb' ru li tenamit a'in jo' tawi' yal junaq winq, eb' li poyanam li 
xe'rab'i aawesilal te'xye: 

16«Li Qaawa' ink'a' xruuk roksinkil li tenamit a'in sa' li ch'och' kixyeechi'i reheb' 
sa' jurament. Jo'kan naq xkamsiheb' sa' li chaqich'och'», cha'qeb'. 

17At Qaawa', k'ut laawankilal anaqwan jo' kaye sa' laawaatin: 

18Li Qaawa' jwal timil najosq'o'k ut q'axal nim xchaab'ilal li xch'ool. Naxkuy li 
maa'usilal ut li q'etq'etil, us ta ink'a' naxkanab'eb' yal chi jo'kan li wankeb' 
xmaak, naxk'e b'an chi xtojb'al rix xmaak li yuwa'b'ej sa' xb'eeneb' li alal 
k'ajolb'ej toj sa' li rox ut xka xteepal riyajil li tenamit.  

19Jo'kan utan chakuy xmaakeb' li tenamit a'in jo' chanru xnimal xchaab'ilal 
laach'ool, jo' xakuy xmaakeb' chalen xe'elk chaq Ejiipt, toj xook'ulunk arin”,chan 
laj Moisés. 

20Kichaq'ok li Qaawa' ut kixye: “Tinkuyeb' xmaak jo' xaye we. 

21Ab'anan, relik chi yaal naq yo'yookin ut linloq'al naxnujob'resi li ruuchich'och', 

22tinye aawe naq maajun reheb' li xe'ilok linloq'al ut eb' li xninqal eetalil 
kinb'aanu aran Ejiipt ut sa' li chaqich'och', a'eb' li xe'yalok wix chiru lajeeb' wa ut 
ink'a' xe'raj rab'inkil xyaab' linkux, 

23te'ril li na'ajej inyeechi'om rik'in jurament reheb' li xna' xyuwa'eb'. Maajun 
reheb' li xe'tz'eqtaanank we te'ril a'an.  

24A'ut laj Kaleb aj k'anjel chiwu, jalan wi' li xna'leb' chiruheb' a'an, ut xinxpaab' 
chi tz'aqal re ru. Jo'kan naq taa'ok sa' li na'ajej li xo'ril chaq, ut eb' li ralal xk'ajol 
te'eechaninq re li ch'och' a'an. 

25(Eb' laj Amalek ut aj Kanahán wankeb' chiru taq'a). Tento naq wulaj texsutq'iiq 
ut texxik sa' li chaqich'och', sa' xb'ehil li Kaqi Palaw”, chan li Yos. 

26Li Qaawa' kiraatina wi' chik laj Moisés ut laj Aharón chi jo'ka'in: 

27—Jo' najtil chik tinkuy rab'inkil xwech'b'al wix xb'aan li komonil a'in ink'a' 
useb' xna'leb'? Laa'in xwab'i naq eb' laj Israel neke'xwech' wix. 

28Ye b'i' reheb': «Sa' xk'ab'a' xloq'al linyu'am, tinb'aanu eere jo' chanru xwab'i 
naq xeye laa'ex, chan li Qaawa'. 

29Chixjunileb' li xe'ajlaak chalen aj junmay chihab' ut xe'xwech' wix, te'kamq ut li 
xch'och'el xsululeb' taakanaaq sa' li chaqich'och' a'in.  

30Relik chi yaal naq maajun taa'ok sa' li na'ajej li kinyeechi'i eere sa' jurament. 
Ka'ajeb' wi' laj Kaleb, ralal laj Jefuné, ut laj Josué, ralal laj Nun. 

31A'ut eb' leeralal eek'ajol, li keye naq te'kamsiiq xb'aaneb' li xik' neke'ilok eere, 
twoksiheb' aran ut te'xyal xsahil li ch'och' li xetz'eqtaana laa'ex. 

32Leech'och'el leesululel taakanaaq sa' li chaqich'och' a'in, 

33ut eb' leeralal eek'ajol te'xb'eeni rib' sa' li chaqich'och' chiru ka'k'aal chihab' ut 
te'xtoj rix leeq'etq'etil, toj reetal tex'oso'q chejunilex chi junwaakaj sa' li 
chaqich'och'. 

34Chiru ka'k'aal kutan xeyal eeq'e chi xk'eeb'al reetal chanru li tenamit. Chiru 
ka'k'aal chihab' ajwi' teeriiqani leemaak, junq chihab' te'xtoj rix li junq kutan. Chi 
jo'kan teenaw k'aru naxk'ul li ani naxq'etq'eti rib' chiwu». 

35Laa'in li Qaawa' xin'aatinak. Jo'kan tinb'aanu re chixjunil li komonil a'in yib'ru 
xna'leb'eb' li xe'xch'utub' rib' chi xwech'b'al wix. Sa' li chaqich'och' a'in maajun 
tkanaaq: te'kamq chixjunileb', chan li Qaawa'. 

36Eb' li winq li ke'taqlaak xb'aan laj Moisés re rilb'al li tenamit ut, sa' li 
xsutq'ijikeb' chaq, ke'xtakchi'i chixjunil li komonil re aatinak yib'ru chirix li 
na'ajej jo' ajwi' re xwech'b'al rix laj Moisés, 

37ke'kamk chi junpaat chiru li Qaawa'. 

38Ab'an laj Josué, ralal laj Nun, ut laj Kaleb, ralal laj Jefuné, ke'kole'k sa' xyanqeb' 
li ke'wulak chaq chi rilb'al li na'ajej. 

39Naq laj Moisés kixye reheb' chixjunileb' laj Israel li xyehom li Qaawa', k'ajo' naq 
ke'raho'k xch'ool li tenamit! 

40Toj eq'la chi us ke'wakliik ut ke'taqe'k toj sa' ru'uj li tzuul; ke'xye: “Wanko arin. 
Taqe'qo sa' li na'ajej xyeechi'om qe li Qaawa', xb'aan naq xoomaakob'k”, 
chankeb'. 

41Kichaq'ok laj Moisés ut kixye reheb': “K'a'ut naq yookex wi' chik chi xq'etb'al 
raatin li Qaawa'? A'an moko us ta taa'elq. 

42Mextaqe'k, xb'aan naq li Qaawa' moko wank ta sa' eeyanq. Mare anchal 
texsache'q xb'aaneb' li xik' neke'ilok eere. 



285 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

43Xb'aan naq eb' laj Amalek ut eb' laj Kanahán wankeb' aran: te'raj yalok eerik'in 
ut eekamsinkil chi q'esnal ch'iich'. Laa'ex xekanab' li Qaawa', ut A'an moko wank 
ta chik sa' eeyanq”, chan laj Moisés reheb'. 

44Ab'anan eb' a'an ke'kawuuk xch'ool chi taqe'k chiru li tzuul. Ka'ajwi' li Loq'laj 
Kaax ut laj Moisés ink'a' ke'eek'ank sa' li xmuheb'aaleb'. 

45Toja' naq ke'kub'e chaq eb' laj Amalek ut eb' laj Kanahán li wankeb' chaq chi 
tzuul, ke'xsach ruheb' laj Israel ut ke'raanilasiheb' toj Jormá. 

Nm 15 

Li chaq'rab' chirix li mayejak 

1Li Qaawa' kixye re laj Moisés: 

2“Ye reheb' laj Israel: Naq toxex'okaq sa' li ch'och' texink'e wi' chi wank, 

3ut naq teeyeechi'i leewakax malaj leekarneer cho'q k'atb'il ut sununkil mayej sa' 
xk'ab'a' li Qaawa' re naq taatz'aqloq ru li xeyeechi'i we malaj xb'aan naq jo'kan 
x'alaak sa' leech'ool malaj sa' xk'ab'a' junaq ninq'e, 

4tento naq laj mayejanel tixyeechi'i re li Qaawa' kaahib' liib'r chi k'aj yoq'inb'il 
rik'in aseeyt. 

5Taayeechi'i ajwi' jun meet li b'iin rochb'een li k'atb'il mayej malaj li junjunq chi 
karneer. 

6Wi li mayej a'an jun chib'aat, taak'e waqxaqib' liib'r chi k'aj yoq'inb'il rik'in 
aseeyt, 

7ut numenaq jun liitr li b'iin, ut taayeechi'i a'an cho'q sununkil mayej chiru li 
Qaawa'. 

8Ut wi laamayej chiru li Qaawa' a'an jun saaj wakax cho'q aak'atb'il mayej malaj 
re xk'amb'al wi' chik aawib' sa' usilal rik'in li Yos, sa' xk'ab'a' junaq aayeechi'om, 

9tento naq taayeechi'iiq ajwi' oxlaju liib'r chi k'aj yoq'inb'il rik'in waqxaqib' sek' 
chi aseeyt, jalan wi' chiru li saaj wakax xayeechi'i, 

10ut waqxaqib' sek' chi b'iin, rochb'een li saaj wakax, jo' chaab'il ut sununkil 
mayej chiru li Qaawa'. 

11Jo'ka'in taa'uxmanq rik'in li junjunq chi saaj wakax ut eb' li kok' ketomq, eb' li 
karneer malaj eb' li chib'aat. 

12Jo'ka'in taa'uxmanq reheb' li junjunq chi xul, a' yaal jo'k'ihal na'ajmank 
xmayejankil. 

13A'an a'in te'xb'aanu chixjunileb' laj Israel, naq te'xmayeja xk'atb'il mayej li jwal 
sununk chiru li Qaawa'. 

14“Ut wi wank junaq jalan xtenamit sa' eeyanq malaj sa' xyanqeb' leeralal eek'ajol 
li te'wanq moqon, ut naraj xyeechi'inkil xk'atb'il mayej jwal sununk chiru li 
Qaawa', tento tixb'aanu jo' nekeb'aanu laa'ex. 

15Li chaq'rab' a'in k'eeb'il eere laa'ex jo' ajwi' reheb' laj ab'l tenamit. A'an jun 
chaq'rab' chi junajwa cho'q reheb' leeralal eek'ajol: juntaq'eet cho'q eere laa'ex ut 
cho'q re li jalan xtenamit. 

16Jun ajwi' li chaq'rab' ut jun ajwi' li taqlahom wanq cho'q eere ut cho'q reheb' laj 
ab'l tenamit wankeb' sa' eeyanq”, chan li Yos. 

17Li Qaawa' kixye ajwi' re laj Moisés: 

18“Ye reheb' laj Israel: Naq toxex'okaq sa' li na'ajej texink'am wi', 

19ut naq teewa' li wa re li na'ajej a'an, xb'een xb'een tento teeq'axtesi b'ayaq we li 
wa a'an. 

20Teemayeja ajwi' junaq eek'uluj jo' xb'een leewa teeyiib' cho'q re li Qaawa'; 
tento teera jo' xb'een ru leerawimq. 

21Li mayej a'in tento teeyeechi'i we chi junelik. 

22“Mare taaq'etmanq junaq reheb' li chaq'rab' a'in, li yeeb'il inb'aan re laj Moisés 

23chalen chaq sa' li xb'een kutan toj anaqwan, re naq teepaab' laa'ex ut leeralal 
eek'ajol. Wi teeq'et, chi ink'a' rajom eech'ool, tento teeb'aanu chi jo'kan: 

24“Wi xeq'et li chaq'rab' sa' komonil chi ink'a' nekenaw, chixjunil li tenamit tento 
te'xmayeja junaq saaj wakax jo' k'atb'il mayej jwal sununk chiru li Qaawa', 
rochb'een li mayej k'aj ut li b'iin, jo'wi' jun chib'aat cho'q re li kuyuk maak. 

25Chirix chik a'an laj tij taamayejaq re xtojb'al rix li xmaak chixjunil li 
xkomonileb' laj Israel, ut chi jo'kan taakuymanq li xmaakeb', xb'aan naq yal ink'a' 
xe'xk'e reetal ut xe'xq'axtesi ajwi' we li k'atb'il mayej ut li xyeechi'omeb' chirix li 
maak. 

26Chi jo'kan taakuymanq xmaak li xkomonileb' laj Israel jo' ajwi' li xmaakeb' laj 
ab'l tenamit wankeb' sa' eeyanq, xb'aan naq chixjunil li tenamit xe'maakob'k chi 
ink'a' xe'xk'e reetal. 

27“Ab'anan wi jun ajwi' xmaakob'k chi ink'a' xk'ehom reetal, tento tixk'e cho'q 
xmayej jun tuq'ixq chib'aat aj jun chihab'. 

28Laj tij tixmayeja a'an chiru li Qaawa' re xtojb'al rix li xmaak li xmaakob'k chi 
ink'a' xk'ehom reetal; ut naq taa'uxq mayejak sa' xk'ab'a' li xmaakob'k, 
taakuymanq li xmaak.  

29Jun ajwi' li chaq'rab' wanq cho'q reheb' laj Israel ut cho'q reheb' laj ab'l tenamit 
li wankeb' sa' eeyanq: maak'a' chik junaq chaq'rab' cho'q reheb' li neke'maakob'k 
chi ink'a' xe'xk'e reetal. 

30“A'ut li namaakob'k chi yal naraj xch'ool, a' yaal ma aj Israel malaj jalan 
xtenamit, naxmux xloq'al li Qaawa'. Li taab'aanunq re a'an, taakamsiiq 

31xb'aan naq xtz'eqtaana li raatin li Qaawa' ut xq'et li xchaq'rab'. Taakamsiiq li 
winq li ixq a'an, ut li xmaak taakanaaq sa' xb'een”, chan li Qaawa'. 

Roxloq'inkil li hilob'aal kutan 

32Naq eb' laj Israel toj wankeb' sa' li chaqich'och', ke'xtaw jun li winq yo chi 
si'ib'k sa' hilob'aal kutan. 

33Eb' li ke'tawok re chi si'ib'k, ke'xk'am rik'in laj Moisés, laj Aharón ut chiru 
chixjunil li komonil. 

34Ke'xk'e sa' tz'alam, xb'aan naq toj maji' nanawmank k'aru taa'uxmanq rik'in. 

35Toja' naq li Qaawa' kixye re laj Moisés: “Kamqaq li winq a'an. Chiteniiq chi pek 
xb'aan chixjunil li komonil, chirix li na'ajej wankeb' wi' li muheb'aal”, chan. 

36Ut chixjunil li komonil ke'risi toj chirix li na'ajej wankeb' wi' li muheb'aal ut 
ke'xteni chi pek toj reetal kikamk, jo' yeeb'il xb'aan li Qaawa' re laj Moisés. 

37Li Qaawa' kixye ajwi' re laj Moisés: 

38“Ye reheb' laj Israel naq eb' a'an ut eb' li ralal xk'ajol te'xyiib' xmach li raq'eb' 
chi junqre ut teeb'ak' rik'in raxmoyin noq'.  

39Te'wanq xmach li raq'eb', re naq jo'q'e te'ril, taanaq sa' xch'ooleb' chixjunil li 
xchaq'rab' li Qaawa'. Chi jo'kan te'xpaab' ut ink'a' te'xb'aanu li naraj xch'ooleb' 
chi moko taaxik xch'ooleb' chirix li k'aru neke'ril, a' li tz'aqal neke'xmux wi' 
rib'eb'. 

40Chi jo'kan taajultiko'q reheb' chixjunil linchaq'rab' ut te'xpaab', ut 
q'axtesinb'ilaqeb' we laa'in li xYoseb'. 

41Laa'in li Qaawa' leeYos, li kin'isink chaq eere Ejiipt, re naq laa'inaq leeYos. 
Laa'in li Qaawa' leeYos!”. 

Nm 16 

Laj Koré, laj Datán ut laj Abirón ke'xq'etq'eti rib' chiru li Yos 

1Laj Koré, ralal laj Isar, ri laj Kehat ut ri xmam laj Leví, rochb'een laj Datán ut laj 
Abirón, ralaleb' laj Eliab, ut laj On, ralal laj Pélet, ri xmameb' laj Rubén, 

2ke'xq'etq'eti rib' chiru laj Moisés, rochb'eeneb' lajeeb' roxlajuk'aal (250) 
xjolomileb' li xkomonileb' laj Israel, jwal nawnookeb' ru sa' li komonil ut ninqeb' 
xwankil. 

3Ke'xch'utub' rib' chi xwech'b'al laj Moisés ut laj Aharón, ut ke'xye reheb': “Jwal 
naxik wi' chik xb'een nekeb'aanu. Chixjunileb' li komonil santob'resinb'ileb' ut li 
Qaawa' wank sa' xyanqeb'. K'a'ut naq laa'ex nekek'e eewankil sa' xb'een li 
xkomonil li Qaawa'?”, chankeb'. 

4Naq kirab'i a'in, laj Moisés kixhupub' rib' chiru ch'och' 

5ut kixye re laj Koré ut chixjunileb' li rochb'een: “Wulaj eq'la li Qaawa' tixk'e chi 
nawe'k ani li sik'b'il ru, ani li xsantob'resihom, li taaruhanq chi nach'ok rik'in. Li 
sik'b'il ru xb'aan li Qaawa', a'an truuq taanach'oq rik'in. 

6B'aanuhomaq chi jo'ka'in: teechap leexanxaar laa'at, a Koré, ut eb' laawochb'een. 

7K'ehomaq ru xam chisa' ut wulaj teek'at li pom chiru li Qaawa'. Li ani taasik'e'q 
ru xb'aan li Qaawa', a'anaq li santob'resinb'il. Jwal naxik wi' chik xb'een 
nekeb'aanu laa'ex aj Leví”. 

8Chirix chik a'an kixye re laj Koré: “Ab'ihomaqin, ex ralal laj Leví. 

9Ma ink'a' tz'aqal cho'q eere naq li xYos laj Israel xsik'ok chaq eeru sa' xyanqeb' 
laj Israel re naq texwanq chi xk'atq A'an, texk'anjelaq sa' li Loq'laj Muheb'aal ut 
wanqex chi xjolomileb' li komonil chirix li mayejak? 

10Li Qaawa' xexb'oq chi k'anjelak rik'in, laa'at ut eb' laawas aawiitz'in, li ralalex 
laj Leví, ut toj teeraj wank cho'q aj tij! 

11Jo'kan naq a' li Qaawa' nekewech' rix laa'at ut eb' laakomon. Ani laj Aharón naq 
yooqex chi aatinak chirix?”. 

12Moqon chik laj Moisés kixtaqla xb'oqb'aleb' laj Datán ut laj Abirón, ralaleb' laj 
Eliab. A'ut eb' a'an ke'xye: “Ink'a' naqaj xik. 

13Ma ink'a' tz'aqal cho'q aawe rik'in naq xoohaawisi chaq sa' li xq'emal ch'och' re 
naq tookamq sa' li chaqich'och'? Ma toj taawaj taqlank sa' qab'een? 

14Ink'a' xoohaak'am chaq sa' jun xq'emal ch'och', chi moko xak'e chiqeechani jun 
li na'ajej na'elk wi' li awimq ut li uub'. Ma nakak'oxla naq mutz'eb' li tenamit a'in? 
Ink'a' tooxik”, chankeb'. 

15Toja' naq k'ajo' naq kijosq'o'k laj Moisés ut kixye re li Qaawa': “At Qaawa', 
maak'e sa' aach'ool li xmayejeb'. Laa'in maak'a' xinmaq' chiruheb', chi moko 
junaq b'uur, chi moko xinb'aanu rahilal reheb'”. 

16Chirix chik a'an laj Moisés kixye re laj Koré: “Chalqex chiru li Qaawa' wulaj, 
laa'at aawochb'eeneb' laakomon ut laj Aharón. 

17Teexok leexanxaar chejunjunqal, teek'e pom chisa' ut teek'am chiru li Qaawa': 
lajeeb' roxlajuk'aal (250) chi xanxaar. Laa'at ajwi' ut laj Aharón teek'am 
leexanxaar chiru li Qaawa'”, chan laj Moisés. 

18Toja' naq li junjunq kixxok li xxanxaar, kixk'e ru xam ut pom chisa' ut ke'xk'am 
sa' rokeb'aal li Loq'laj Na'ajej. Jo'kan ajwi' ke'xb'aanu laj Moisés ut laj Aharón. 

19Laj Koré kixch'utub'eb' li xkomon chire rokeb'aal li Loq'laj Na'ajej chi 
xwech'b'al laj Moisés ut laj Aharón. Toja' naq kik'utunk xloq'al li Qaawa' 
chiruheb' chixjunil li komonil, 

20ut li Qaawa' kixye re laj Moisés ut laj Aharón: 

21“Elenqex sa' xyanqeb' li komonil a'in, re naq teb'insach ru chi junpaat”, chan. 

22A'ut eb' a'an ke'xhupub' rib' chiru ch'och' ut ke'tijok chi kama'in: “At Qaawa' 
Yos, laa'at nakatk'ehok xyu'am li junjunq. Jun ajwi' li xmaakob'k: k'a'ut naq laa'at 
nakatjosq'o'k rik'in chixjunil li komonil?”, chankeb'. 

23Ut li Qaawa' kixye re laj Moisés: 

24“Aatinaheb' chixjunil li komonil ut ye reheb': «Elenqex chi xsutam li 
xmuheb'aaleb' laj Koré, laj Datán ut laj Abirón»”. 

25Kiwakliik laj Moisés ut koho wankeb' wi' laj Datán ut laj Abirón; ut li 
xcheekelaleb' laj Israel koheb' chirix. 

26Toja' naq ki'aatinak rik'ineb' li komonil ut kixye reheb': “B'aanuuq usilal, 
elenqex chi xk'atq li xmuheb'aaleb' a reemaaru aj winqeb' a'in. Maak'a' li k'aru 
reheb' teech'e'. Mare anchal texkamq xb'aan chixjunileb' li xmaakeb'”, chan. 

27Eb' a'an ke'elk chi xk'atq li xmuheb'aaleb' laj Koré, laj Datán ut laj Abirón. Laj 
Datán ut laj Abirón ke'elk chaq sa' li xmuheb'aaleb' ut wankeb' chik chiru li 
okeb'aal rochb'eeneb' li rixaqil ut eb' li xkok'al. 

28Toja' naq kixye laj Moisés: “Rik'in a'in teenaw naq li Qaawa' xtaqlank chaq we 
chi xb'aanunkil chixjunil a'in ut moko yal ta xinyoob' wib' injunes. 

29Wi te'kamq eb' li winq a'in jo' naq nakamk yalaq ani, a'an reetalil naq ink'a' 
xinxtaqla chaq li Qaawa'. 

30Ab'anan, wi li Qaawa' tixb'aanu xninqal b'aanuhom ut taatehonq li ch'och' ut 
tixnuq'eb' rochb'een chixjunil li k'aru wank reheb' ut te'xik sa' xb'alb'a chi yo'yo, 
aran teenaw naq eb' li winq a'in xe'xtz'eqtaana li Qaawa'”, chan laj Moisés. 

31Toje' ajwi' taaraqe'q chi aatinak laj Moisés naq kisob'e'k li ch'och' chi rub'eleb'; 

32kitehonk li ch'och' ut kixnuq'eb' li winq a'an rochb'een chixjunil li 
xjunkab'aleb'. Jo'kan ajwi' ke'xk'ul chixjunileb' laj Koré rochb'een li jo'nimal 
wank reheb'. 

33Koheb' chi yo'yo sa' li xb'alb'a rochb'een chixjunil li k'aru wank reheb'; chirix 
chik a'an kitz'ap li ch'och'. Chi jo'kan ke'sachk chi junajwa sa' xyanqeb' laj Israel. 



290 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

34Naq ke'rab'i chi japeb' re, chixjunileb' laj Israel ke'elelik ut ke'xye chirib'ileb' 
rib': “Mare tooxnuq' ajwi' li ch'och' laa'o”, chankeb'. 

35Toja' naq jun li xam nachalk rik'in li Qaawa' kixsach ruheb' li lajeeb' 
roxlajuk'aal (250) chi winq li ke'yeechi'ink pom. 

Eb' li xanxaar 

36Ut li Qaawa' kixye re laj Moisés: 

37“Ye re laj Elehasar, li ralal laj Aharón laj tij, naq risiiq eb' li xanxaar sa' li cha ut 
xch'achaliiq li ru xam chi najt. 

38Li xxanxaareb' li winq a'in li xe'kamk xb'aan naq xe'maakob'k, 
santob'resinb'ileb' chik anaqwan xb'aan naq xe'oksiik chiwu laa'in. Rik'ineb' li 
xanxaar a'in teeyiib' perpookil ch'iich' ut letzomaq chiru li artal. A'anaq ajwi' jun 
li reetalil chiruheb' laj Israel”, chan li Qaawa'. 

39Laj Elehasar kixxokeb' li xxanxaareb' li ke'kamk sa' li xam ut kixyiib' perpookil 
ch'iich' re xletzb'al chiru li artal. 

40A'an jun reetalil chiruheb' laj Israel naq maajun junaq li maawa' aj tij 
taamayejaq pom chiru li Qaawa'; juneseb' li ralal xk'ajol laj Aharón truuq 
te'xb'aanu a'an. Mare anchal te'xk'ul jo' laj Koré ut eb' li xkomon, jo' yeeb'il chaq 
xb'aan li Qaawa' re laj Moisés. 

Laj Aharón kixtoj rix xmaakeb' li tenamit 

41Sa' li kutan jun chik, chixjunil li xkomonileb' laj Israel ke'xwech' laj Moisés ut laj 
Aharón rik'in xyeeb'al: “Laa'ex xekamsiheb' li xtenamit li Qaawa'”, chankeb'. 

42Chixjunil li tenamit ke'ok chi xwech'inkil laj Moisés ut laj Aharón, ut eb' a'in 
ke'sutq'iik sa' li Loq'laj Na'ajej. Toja' naq li Choql kimuheelank re li Loq'laj 
Muheb'aal ut kik'utunk xloq'al li Qaawa'. 

43Laj Moisés ut laj Aharón ke'wulak toj chiru li Loq'laj Na'ajej, 

44ut li Qaawa' kixye re laj Moisés: 

45“Elenqex sa' xyanqeb' li komonil a'in, xb'aan naq ok we chi xsachb'aleb' ru chi 
junpaat”, chan. Laj Moisés ut laj Aharón ke'xhupub' rib' chiru ch'och', ut 

46laj Moisés kixye re laj Aharón: “Xok laaxanxaar, k'e xam chisa' xkomon li wank 
sa' li artal, ut k'e ajwi' li pom. Chirix a'an ayu chi junpaat wankeb' wi' li komonil 
ut taatoj rix li xmaakeb'. Xb'aan naq xnumtaak li xjosq'il li Qaawa' ut ak xtiklaak li 
raxkamk”, chan. 

47Laj Aharón kixb'aanu jo' kiyehe'k re xb'aan laj Moisés: koho sa' aanil ut koxk'e 
rib' sa' xyanqeb' li tenamit. Ak xtiklaak li raxkamk sa' xyanqeb'. Kixk'e li pom sa' 
li xanxaar ut kimayejak sa' xk'ab'a'eb'. 

48Kixxaqab' rib' sa' xyanqeb' li kamenaq ut eb' li yo'yookeb', ut kiraqe'k li 
raxkamk. 

49Li ke'kamk xb'aan li raxkamk a'an kaalaju mil rik'in o'lajuk'aal xkab' o'q'ob' 
(14,700), chi ink'a' k'eeb'ileb' sa' ajl li ke'kamk xmaak laj Koré. 

50Chirix chik a'an laj Aharón kisutq'iik wan wi' laj Moisés, sa' rokeb'aal li Loq'laj 
Na'ajej: ak raqenaq chik li raxkamk. 

Nm 17 

1Li Qaawa' kiraatina laj Moisés ut kixye re: 

2“Aatinaheb' laj Israel ut ye reheb' naq chi xjunqalileb' li xjolomileb' li junq teep 
te'xk'am chaq junjunq xxuq'eb' sa' xk'ab'a'eb' li xjunqkab'al: te'xk'e aawe kab'laju 
chi xuq'. Taatz'iib'a xk'ab'a'eb' li junjunq chiru li xuq'. 

3Chiru li xxuq' laj Leví, taatz'iib'a li xk'ab'a' laj Aharón xb'aan naq a'an li xjolomil 
li xteepaleb' laj Leví. 

4Taakanab'eb' sa' li Loq'laj Muheb'aal, chiru li Loq'laj Kaax, b'arwi' junelik 
nin'aatinak aawik'in. 

5Li winq taatuxmeq li xxuq', a'an li sik'b'il ru inb'aan. Chi jo'kan eb' laj Israel 
te'xkanab' eewech'b'al”, chan li Qaawa'. 

6Laj Moisés kixye a'in reheb' laj Israel ut li junjunq chi xjolomil li junq teeq 
kixq'axtesi li xxuq': kab'laju chi xuq' ke'xk'e sa' xk'ab'a'eb' li kab'laju chi teep. Sa' 
xyanqeb' li xuq' a'an wank ajwi' li xxuq' laj Aharón. 

7Ut laj Moisés kixkanab'eb' li xuq' chiru li Qaawa' sa' li Loq'laj Muheb'aal. 

8Chiru li kutan jun chik, naq ki'ok laj Moisés sa' li Loq'laj Muheb'aal, kixk'e reetal 
naq li xxuq' laj Aharón, ruuchil li xteepaleb' laj Leví, xtuxmek chik: ki'atz'umak ut 
ki'uuchink. 

9Toja' naq laj Moisés kirisi chixjunileb' li xuq' chiru li Qaawa' ut kixk'ut chiruheb' 
laj Israel; eb' a'in ke'ril ut li junjunq kixxok li xxuq'. 

10Toja' naq li Qaawa' kixye re laj Moisés: “K'e wi' chik li xxuq' laj Aharón chiru li 
Loq'laj Kaax; chak'uula aran cho'q reetalil chiruheb' li q'etq'eteb'; chi jo'kan ink'a' 
chik te'wech'inq chiwix, ut ink'a' te'kamq”, chan. 

11Laj Moisés kixb'aanu jo' kiyehe'k re xb'aan li Qaawa'; 

12ab'an eb' laj Israel ke'xye re laj Moisés: “Xoo'oso'k chiqajunilo; chiqajunilo 
tookamq! 

13Yalaq ani taajiloq chi xk'atq li xLoq'laj Muheb'aal li Qaawa', taakamq. Ma 
tookamq chiqajunilo?”, chankeb'. 



292 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

Nm 18 

Eb' laj Aharón ut eb' laj Leví 

1Toja' naq li Qaawa' kixye re laj Aharón: “Wi junaq tixmux ru li Loq'laj Muheb'aal, 
li maak a'an taakanaaq sa' aab'een laa'at, sa' xb'eeneb' laawalal, aawochb'eeneb' 
li xjunkab'al laayuwa'. Ab'an sa' aab'een ut sa' xb'eeneb' laawalal taakanaaq li 
xmaak junaq aj tij. 

2B'oqeb' ajwi' aawik'in eb' laawas aawiitz'in li ralaleb' laj Leví, xteepalil laayuwa'. 
Xtenq'aaqex ut te'k'anjelaq chawu laa'at ut chiruheb' laawalal, sa' li xloq'laj 
Muheb'aal li Loq'laj Kaax. 

3Te'k'anjelaq chawu ut sa' li Loq'laj Muheb'aal. Ab'an ink'a' te'jiloq chi xch'e'b'al 
li k'a'aq re ru loq' chi moko te'nach'oq rik'in li artal re naq ink'a' te'kamq a'aneb' 
chi moko laa'ex. 

4A'aneb' te'tenq'anq aawe ut te'k'anjelaq sa' li Loq'laj Muheb'aal, ut maajun li 
maawa' aj tij taajiloq chek'atq. 

5Laa'ex texb'aanunq li k'anjel re li Loq'laj Muheb'aal ut re li artal; chi jo'kan ink'a' 
chik taajosq'o'q li Qaawa' sa' xb'eeneb' laj Israel. 

6Laa'in xinsik' ruheb' laakomon aj Leví sa' xyanqeb' laj Israel. A'aneb' jun maatan 
li ninq'axtesi eere; ak q'axtesinb'ileb' re li Qaawa' re te'k'anjelaq sa' li Loq'laj 
Muheb'aal. 

7A'ut laa'at ut eb' laawalal laa'exaq laj tij sa' chixjunil li na'uxmank chiru li artal 
malaj sa' li k'anjel na'uxmank junpak'al li t'ilkem. Xink'e eere wank cho'q aj tij jo' 
jun eemaatan. Wi junaq li maawa' aj tij taajiloq chi k'anjelak cho'q aj tij, 
taakamsiiq”, chan li Qaawa'. 

Li xk'ulub'eb' laj tij 

8Kixye li Qaawa' re laj Aharón: “Laa'in tink'e chawil li mayej nak'eemank we. 
Chixjunil li loq'laj mayej nayeechi'imank we xb'aaneb' laj Israel, tink'e aawe ut 
cho'q reheb' laawalal; a'anaq eereechanihom chi junajwa. 

9A'aneb' a'in li loq'laj mayej li ink'a' xe'k'atmank ut tink'e aawe: chixjunil li mayej 
neke'xk'e we eb' laj Israel, jo' chirix li maak, jo' chirix li k'amok ib' sa' usilal 
wik'in, a'an jwal loq'; aawehaqeb' laa'at ut cho'q reheb' laawalal. 

10Chixjunil li teelom sa' eeyanq naru tixtzeka a'an, ab'an tento tixtzeka sa' jun li 
loq'laj na'ajej, xb'aan naq jwal loq' li mayej a'an. 

11“Tink'e ajwi' aawe li mayej te'xq'axtesi we eb' laj Israel rik'in xtaqsinkil li ruq'; 
tink'e cho'q aawe, cho'q reheb' laawalal ut eb' laarab'in chi junajwa. Yalaq ani li 
maak'a' xmuxul sa' laajunkab'al, naru tixtzeka. 

12Chixjunil li chaab'il aseeyt, li uub' ut li triiw, li xb'een ruheb' li awimq 
taayeechi'imanq re li Qaawa', aawehaqeb'. 

13Jo'kan ajwi' chixjunil li xb'een ru li awimq li na'elk chiru li ch'och' ut neke'xk'e 
re li Qaawa', tink'eheb' aawe. Chixjunileb' li ink'a' muxb'ileb' sa' laawochoch naru 
te'xtzeka. 

14Chixjunil li mayej neke'xyeechi'i we eb' laj Israel, aawehaq. 

15“Chixjunil li xb'een ralal eb' laj Israel malaj li xb'een raleb' li ketomq li 
namayejaak we, tink'eheb' aawe. Ab'an chirixeb' li xb'een ralaleb' li winq ut li 
xb'een raleb' li xul li ink'a' natzekamank, taapatz' xtojb'aleb' rix. 

16Li toj a'in tento te'xk'e naq ak xe'xkooloni jun po xyo'lajikeb'; li xtz'aq a'an oob' 
chi tumin, jo' chanru xtz'aq li xtumin li Loq'laj Na'ajej. 

17Ab'an ink'a' naru xtojb'al rix li xb'een ral li wakax, li karneer malaj li chib'aat, 
xb'aan naq santob'resinb'il. Taahoy li xkik'el sa' xb'een li artal, ut li xxeeb'ul 
taak'at cho'q sununkil mayej chiru li Qaawa'. 

18Li xtib'el tink'e aawe, jo' ajwi' li re xch'ool ut li xnim uq', li neke'xtaqsi eb' laj 
Israel sa' ruq'eb' chiwu laa'in. 

19Chixjunil li loq'laj mayej te'xyeechi'i we eb' laj Israel, tink'e aawe laa'at, eb' 
laawalal ut eb' laarab'in. A'an a'in jun chaq'rab' chi junajwa. A'an jun sumwank 
chi junelik li xink'ojob' rik'in atz'am aawik'in ut rik'ineb' laawalal aak'ajol”, chan 
li Qaawa'. 

Li xk'ulub'eb' laj Leví 

20Li Qaawa' kixye ajwi' re laj Aharón: “Ink'a' tattz'aq ch'och' sa' xyanqeb' laj 
Israel chi moko taaweechani junaq k'a' re ru. Laa'in laaweechanihom ut 
laa'ereens sa' xyanqeb' laj Israel. 

21Cho'q reheb' laj Leví tink'e chi reechaniheb' li xlajeetqil li mayej neke'xk'e eb' 
laj Israel, sa' xk'ab'a' li k'anjel te'xb'aanu sa' li Loq'laj Muheb'aal. 

22Eb' laj Israel ink'a' chik te'jiloq chi xk'atq li Loq'laj Na'ajej. Wi te'xb'aanu a'an, 
te'maakob'q ut te'kamq. 

23Ka'ajeb' wi' laj Leví te'xb'aanu li k'anjel sa' li Loq'laj Muheb'aal, ut sa' xb'eeneb' 
a'an taakanaaq li xmaakeb' laj Israel. A'an chaq'rab' chi junajwa cho'q reheb' li 
ralal xk'ajol eb' laj Leví li te'wanq moqon: ink'a' te'tz'aq ch'och' sa' xyanqeb' laj 
Israel, 

24xb'aan naq xink'e chi reechaniheb' li xlajeetqil li mayej neke'xyeechi'i eb' laj 
Israel re li Qaawa'. Jo'kan naq xinye reheb' naq maak'a' te'reechani sa' xyanqeb' 
laj Israel”, chan li Yos. 

Li xlajeetqil li mayej 

25Li Qaawa' kixye ajwi' re laj Moisés: 

26“Aatinaheb' laj Leví chi jo'ka'in: Naq teek'ul li xlajeetqil li xmayej eb' laj Israel li 
xink'e chereechani, tento teeq'axtesi re li Qaawa' li xlajeetqil li lajeetq. 

27A'anaq leemayej, chanchan li neke'xk'e eb' laj Israel sa' xq'ehil li triiw ut li uub'. 

28Jo'ka'in naq teek'e leemayej re li Qaawa', a' li xlajeetqil ru li awimq li nekek'ul 
laa'ex rik'ineb' laj Israel. Teeq'axtesi re laj Aharón jo' raarookil mayej cho'q re li 
Qaawa'. 

29Chixjunil li maatan teek'ul, teera li taatz'aqonq wi' li Qaawa': a' li xchaab'ilaleb' 
chixjunil li loq'laj yeechi'om. 

30“Ye ajwi' reheb': Naq akaq xera li jwal chaab'il cho'q re li Qaawa', li x'ela'ank 
a'anaq eere laa'ex jo' li triiw ut li uub'; 

31naru teetzeka, a' yaal b'ar nawulak cheru, eerochb'een leejunqkab'al. A'anaq 
leeq'ajkamunkil xb'aan li k'anjel nekeb'aanu sa' li Loq'laj Muheb'aal. 

32Rik'in a'an maak'a' junaq maak sa' eeb'een, xb'aan naq ak xeq'axtesi cho'q re li 
Qaawa' li jwal chaab'il. Chi jo'kan ink'a' teemux ru li xloq'laj yeechi'omeb' laj 
Israel, ut ink'a' texkamq”, chan li Qaawa'. 

Nm 19 

Chirix li wakax kaq rix 

1Li Qaawa' kixye re laj Moisés ut laj Aharón: 

2“A'an a'in jun chaq'rab' xaqab'anb'il xwankil xb'aan li Qaawa'. Naxye chi jo'ka'in: 
Ye reheb' laj Israel naq te'xk'am chaq aawik'in jun li wakax kaq rix, maak'a'aq 
reek', maak'a'aq xmuxul ut toj maji' na'iiqank. 

3Teek'e re laj Elehasar laj tij; ut a'an taarisi chirixeb' li muheb'aal ut aran 
taakamsiiq chiru laj Elehasar. 

4Toja' naq laj Elehasar laj tij tixch'ik li ru'uj ruq' sa' xkik'el li wakax ut rik'in a'an 
wuqub' wa tixkirkiri chi kik' li rokeb'aal li Loq'laj Muheb'aal. 

5Moqon chik, chiru ajwi' laj Elehasar, taak'atmanq li wakax rochb'een li 
xtz'uumal, li xtib'el, li xkik'el ut rik'in li xk'ot. 

6Laj tij tixk'e li yaw cho'q xsi'il; tixchap ajwi' jun xmach palaw ut kaqi t'ikr, ut 
tixkut chixjunil sa' xxamlel li wakax. 

7Laj tij tixpuch' li raq' ut taa'atinq rik'in ha'. Chirix chik a'an naru taa'ok sa'eb' li 
muheb'aal; ab'anan muxb'ilaq chalen toj ewu. 

8Li ani xk'atok re li wakax, tixpuch' li raq' ut taa'atinq rik'in ha'; ab'anan 
muxb'ilaq chalen toj ewu. 

9Jun winq li maak'a' xmuxul tixxok li xchahil li wakax ut tixk'uula chirixeb' li 
muheb'aal, sa' jun ch'ajob'resinb'il na'ajej. Li cha a'an taak'anjelaq cho'q reheb' 
laj Israel re xk'uub'ankil li osob'tesinb'il ha': a'an jun mayej chirix li maak.  

10Li ani xxokok re xchahil li wakax tixpuch' li raq', ut muxb'ilaq chalen toj ewu. 
A'an a'in jun chaq'rab' chi junajwa cho'q reheb' laj Israel, jo' ajwi' cho'q reheb' laj 
ab'l tenamit li wankeb' sa' xyanqeb'. 

Li chaq'rab' chirixeb' li neke'xmux rib'eb' 

11“Ani taach'e'oq kamenaq, a' yaal ani, muxb'il taakanaaq chiru wuqub' kutan. 

12Tixch'ajob'resi rib' chiru li osob'tesinb'il ha' sa' rox ut xwuq kutan, ut 
ch'ajob'resinb'il taakanaaq. 

13Chixjunil li taach'e'oq junaq kamenaq ut ink'a' tixch'ajob'resi rib', tixmux 
xloq'al li xLoq'laj Muheb'aal li Qaawa'. Li winq a'an taa'isiiq sa' xyanqeb' laj 
Israel, xb'aan naq maji' xkirkiriik chi osob'tesinb'il ha': a'an muxb'il ut toj wank 
sa' xb'een li xmuxulal. 

14“A'an a'in li chaq'rab' chirix li taakamq sa' li xmuheb'aal. Yalaq ani li taa'ok aran 
ut li ani wank chisa' li muheb'aal, muxb'ilaq chiru wuqub' kutan. 

15Ut chixjunil li sek' taatawmanq chi ink'a' tz'aptz'ookeb' re, muxb'ileb' ru. 

16“Yalaq ani taach'e'oq kamenaq li kamsinb'il chi ch'iich', sa' junaq k'aleb'aal, 
muxb'ilaq ru chiru wuqub' kutan. Jo'kanaq ajwi' li taach'e'oq junaq li yal xkamk 
chi jo'kan, malaj xch'e'ok xb'aqel junaq kamenaq malaj ut junaq muqleb'aal 
kamenaq. 

17“Cho'q re li xmuxum rib' taaxokmanq xchahel li wakax xk'atmank chirix li maak 
ut taak'eemanq jun sek'aq usil ha' sa' xb'een. 

18Jun winq li maak'a' xmuxul tixchap li xmach palaw, tixtz'a sa' li ha' ut tixkirkiri 
sa' li muheb'aal ut sa' xb'een chixjunil li k'a'aq re ru jo'wi' sa' xb'eeneb' li 
poyanam wankeb' chisa'. Jo'kan ajwi' taa'uxmanq re li xch'e'ok xb'aqel kamenaq 
malaj li xmuqleb'aal kamenaq, ut li yal kikamsiik. 

19Jun li winq maak'a' xmuxul tixkirkiri chi ha' li muxb'il ru sa' rox ut xwuq li 
kutan. Ut chiru li xwuq kutan taach'ajob'resimanq li xmaak. Toja' naq li winq 
muxb'il tixpuch' li raq', taa'atinq rik'in ha', ut ch'ajob'resinb'ilaq chik toj ewu. 

20Ab'an li winq li xkanaak chi muxb'il ru ut ink'a' xch'ajob'resi rib', a'an taa'isiiq 
sa' xyanq li komonil, xb'aan naq xmuxum li xLoq'laj Na'aj li Qaawa'. Ink'a' 
xkirkiriik sa' li osob'tesinb'il ha': jo'kan naq muxb'il ru taakanaaq. 

21A'an a'in jun chaq'rab' cho'q eere chi junajwa. Li taakirkirinq chi osob'tesinb'il 
ha', tixpuch' li raq', ut li yal tixch'e' li osob'tesinb'il ha', muxb'ilaq ru chalen toj 
ewu. 

22Ut chixjunil li taach'e'eq xb'aan junaq muxb'il ru, muxb'ilaq chik ru taakanaaq; 
ut li ani taach'e'oq re li muxb'il ru, muxb'ilaq ru chalen toj ewu”. 

Nm 20 

Li ha' ki'elk sa' li saqoonak 
(Ex 17,1-7) 

1Chixjunil li xkomonileb' laj Israel ke'wulak sa' li chaqich'och' re Sin sa' li xb'een 
po, ut ke'kanaak sa' li tenamit Kadés. Aran kikamk lix María ut aran ajwi' 
kimuqe'k. 

2Sa' li na'ajej a'an maak'a' ha' re te'ruk' li tenamit; jo'kan naq ke'ok chi xchoqinkil 
laj Moisés ut laj Aharón. 

3Eb' li tenamit ke'xchoqi laj Moisés ut ke'xye re: “Q'axal us raj naq kookamk chaq, 
jo' naq ke'kamk chiru li Qaawa' eb' li qakomon. 

4K'a'ut naq xek'am chaq li xkomonil li Qaawa' sa' li chaqich'och' a'in? Ma teeraj 
naq tookamq laa'o ut eb' li qaketomq? 

5K'a' aj e naq xooheerisi chaq Ejiipt? Ma yal re qak'amb'al chaq sa' li xiwajel 
na'ajej a'in? Arin maak'a' nayo'laak, maak'a' iig, maak'a' uub' chi moko pata, ut 
maak'a' ha' tquk'?”, chankeb'. 

6Laj Moisés ut laj Aharón ke'elk sa' li komonil, koheb' sa' rokeb'aal li Loq'laj 
Na'ajej ut ke'xhupub' rib' chiru ch'och' chi tijok. Ut aran kixk'ut rib' li xloq'al li 
Qaawa' chiruheb'. 

7Li Qaawa' kiraatina laj Moisés ut kixye re: 

8“Chap laaxuq' ut ch'utub'eb' li komonil, aawochb'een laj Aharón laawiitz'in. 
Chiruheb' chixjunileb' teepatz' li ha' re li saqoonak, ut li saqoonak tixk'e eere. 
Taayo'laaq li ha' sa' li saqoonak re te'uk'aq li komonil jo'wi' li xketomqeb'”, chan 
li Qaawa'. 

9Laj Moisés kixxok li xuq' li wank chiru li Qaawa', jo' yeeb'il re. 

10Chirix chik a'an laj Moisés ut laj Aharón ke'xch'utub'eb' li komonil chiru li 
saqoonak ut laj Moisés kixye reheb': “Ab'ihomaq, ex q'etq'et aj tenamit. Ma 
nekek'oxla naq truuq taaqisi ha' sa' li saqoonak a'in re tex'uk'aq?”, chan. 

11Laj Moisés kixtaqsi li ruq', ka'sut kixsak' li saqoonak chiru li xxuq' ut k'ajo' li ha' 
ki'elk chaq sa' li saqoonak: ke'uk'ak li komonil jo' ajwi' li xketomqeb'!  

12Ab'an li Qaawa' kixye re laj Moisés ut laj Aharón: “Laa'ex ink'a' k'ojk'o eech'ool 
chiwix ut ink'a' xek'e inloq'al chiruheb' laj Israel. Jo'kan naq ninye eere naq ink'a' 
tex'ok, eerochb'een li tenamit a'in, sa' li na'ajej li tink'e reheb'”, chan. 

13A'an a'in li ha' re Meribá, b'arwi' eb' laj Israel ke'xwech' rix li Qaawa' ut A'an 
kixk'ut li xsantilal chiruheb'. 

Eb' laj Edom ink'a' ke'xkanab'eb' laj Israel chi nume'k sa' li xna'ajeb' 

14Naq wankeb' Kadés, laj Moisés kixtaqlaheb' aj yehol esil rik'in li awab'ej re 
Edom; ke'xye re: “Jo'ka'in xe'xye chaq eb' laj Israel aawiitz'ineb': «Laa'at 
nakanaw chi us li rahilal qak'ulum chaq. 

15Eb' li qaxe' qatoonal ke'kub'eek Ejiipt ut najt koowank chaq aran. A'ut eb' laj 
Ejiipt jwal ra ke'xb'aanu chaq qe jo' ajwi' reheb' li qana' qayuwa'. 

16Toja' naq laa'o kootz'aamank koo'elajink chiru li Qaawa' ut A'an kirab'i li xyaab' 
qakux: kixtaqla jun li x'ánjel qik'in ut koorisi chaq Ejiipt. Anaqwan wanko arin 
Kadés, li wank chi xnub'ajlil laana'aj. 

17B'aanu usilal, kanab'o chi nume'k sa' laana'aj. Ink'a' toonume'q sa' xyanq 
leerawimq chi moko too'uk'aq ha' sa' leejul. Tiik toonume'q, ink'a' tqajal li qab'e, 
chi moko sa' qanim chi moko sa' qatz'e, toj reetal toowulaq sa' xnub'ajlil 
laach'och'»”, chankeb'. 

18A'ut li awab'ej re Edom kixye: “Ink'a' naru tatnume'q sa' lintenamit. Wi 
nakab'aanu, tin'elq rik'in ch'iich' chak'ulb'al”, chan. 

19Ke'chaq'ok eb' laj Israel ut ke'xye re: “Toonume'q sa' li nimb'e, ut wi too'uk'aq 
sa' laaha' laa'in malaj eb' linketomq, tqatoj chawu. Yal toonume'q chi oqej”, 
chankeb'. 

20Kichaq'ok li awab'ej re Edom: “Ink'a' texnume'q”, chan. Ut li awab'ej rochb'een 
naab'aleb' laj puub' li jwal kaweb' rib' ke'elk chaq chi xk'ulb'aleb' laj Israel. 

21Ramro li xb'eheb' laj Israel xb'aaneb' laj Edom sa' li xch'och'eb'; jo'kan naq 
koheb' sa' jalan chik b'e. 

Li xkamik laj Aharón 

22Chixjunil li xkomonileb' laj Israel ke'elk Kadés ut ke'wulak toj sa' li tzuul Hor. 

23Ut li Qaawa' kixye re laj Moisés ut laj Aharón chiru li tzuul Hor, sa' xnub'ajlileb' 
laj Edom: 

24“Laj Aharón taakamq: toxtaweb' li xna' xyuwa' ut ink'a' taa'ok sa' li ch'och' li 
xink'e reheb' laj Israel, xb'aan naq ink'a' kepaab' li waatin chire li ha' Meribá. 

25B'oq chaq laj Aharón ut laj Elehasar li ralal, ut k'ameb' toj sa' xb'een li tzuul Hor. 

26Taawisi li raq' aj tij chirix laj Aharón ut a' chik laj Elehasar li ralal taatiqib' chiru 
a'an. Toja' naq laj Aharón toxtaweb' li xna' xyuwa': aran taaq'ajq taasutq'iiq”, 
chan li Qaawa'. 

27Laj Moisés kixb'aanu jo' chanru yeeb'il re xb'aan li Qaawa'. Ke'taqe'k sa' xb'een 
li tzuul Hor chiruheb' chixjunil li tenamit. 

28Aran kirisi li raq' aj tij chirix laj Aharón ut kixtiqib' laj Elehasar li ralal. Ut aran 
ajwi', sa' xb'een li tzuul, kikamk laj Aharón. Toja' naq laj Moisés kikub'eek sa' li 
tzuul rochb'een laj Elehasar. 

29Naq li xkomonileb' laj Israel ke'rab'i resil li xkamik laj Aharón, chixjunileb' 
ke'xyaab'a laj Aharón chiru jun po. 

Nm 21 

Kichape'k li tenamit Jormá 

1Li awab'ej re Kanahán li na'awab'ejink sa' xb'eeneb' laj Arad, sa' xteepal Nejeb, 
kirab'i naq eb' laj Israel yookeb' chi nach'ok chaq ut neke'xk'am sa' xb'ehil Atarín; 
jo'kan naq ki'elk chi yalok rik'ineb', ut wankeb' aj Israel ke'k'ame'k chi preexil. 

2Toja' naq laj Israel kixye sa' jurament re li Qaawa': “Wi taaq'axtesi eb' li 
poyanam a'an sa' wuq', tinsach ruheb' chi junajwa li xtenamiteb'”, chan. 

3Li Qaawa' kirab'i xyaab' xkux laj Israel ut kixq'axtesiheb' laj Kanahán sa' ruq'. Ut 
eb' laj Israel ke'xsach ruheb' chi junajwa eb' a'an ut li xtenamiteb'. Jo'kan naq 
Jormá ke'xk'e cho'q xk'ab'a' li na'ajej a'an. 

Li k'anti' yiib'anb'il rik'in q'anch'iich' 

4Eb' laj Israel ke'elk chiru li tzuul Hor, sa' xb'ehil li palaw Suf, re naq ink'a' 
te'nume'q sa' li na'ajej Edom. Ab'anan eb' li tenamit ke'ch'inank xch'ool sa' li b'e 

5ut ke'ok chi xwech'b'al rix li Qaawa' ut laj Moisés; ke'xye: “K'a'ut naq koohaawisi 
chaq Ejiipt yal re tookamq sa' li chaqich'och'? Arin maak'a' qawa quk'a' ut 
xootitz'k rik'in li tzekemq a'in maak'a' xsahil”, chankeb'. 

6Toja' naq li Qaawa' kixtaqlaheb' chaq li k'anti' li neke'kamsink; ke'xtiweb' 
naab'al aj Israel li ke'kamk.  

7Toja' naq eb' li tenamit ke'wulak rik'in laj Moisés chi xyeeb'al: “Xoomaakob'k, 
xqawech' rix li Qaawa' ut laa'at. Tz'aaman, elajin chiqix chiru li Qaawa', re naq 
trisiheb' sa' qayanq eb' li k'anti'”, chankeb'. Laj Moisés kitijok chirixeb' li tenamit, 

8ut li Qaawa' kixye re laj Moisés: “Yiib' junaq k'anti' xkomoneb' li neke'kamsink 
ut taqsi chi ru'uj junaq che'. Chixjunil li tiwb'il xb'aan junaq k'anti', taak'iraaq naq 
taaril a'an”, chan. 

9Laj Moisés kixyiib' jun li k'anti' rik'in q'anch'iich' ut kixtaqsi chi ru'uj jun che'. Ut 
wi junaq k'anti' naxtiw junaq winq ut a'an tixka'ya li k'anti' yiib'anb'il rik'in 
q'anch'iich', ink'a' nakamk. 

Eb' laj Israel ke'xq'ax ruheb' li tenamit kilaje'nume'k wi' 

10Eb' laj Israel ke'elk aran ut koxe'hilanq toj Obot. 

11Ke'elk Obot ut koxe'hilanq sa' li na'ajej Abarín, sa' li chaqich'och' xnub'ajlil 
Mohab, sa' xjayal releb'l saq'e. 

12Ke'elk aran ut koxe'hilanq toj chire li nima' Séred. 

13Ke'elk aran ut koxe'hilanq toj junpak'al li nima' Arnón li wank sa' li 
chaqich'och'. Li nima' a'an na'elk sa' xch'och'eb' laj Amor ut wank cho'q xnub'ajlil 
Mohab rik'ineb' laj Amor. 

14Jo'kan naq nayeemank sa' xHuhil li Nimla Yalok kixb'aanu li Qaawa': 
“Koonume'k chaq Baheb, sa' xteepal Sufá, jo' ajwi' sa'eb' li kok' roqha' ut li nima' 
Arnón, 

15chi junqre li nima' naxik sa' xjayal Ar ut nawulak toj sa' xnub'ajlil Mohab”. 

16Naq ke'elk chire li nima' Arnón, koheb' toj Beher. Aran wank li xjulel ha' b'arwi' 
li Qaawa' kiraatina laj Moisés chi jo'ka'in: “Ch'utub'eb' li tenamit ut laa'in tink'e 
ruk'a'eb'”, chan. 

17Toja' naq eb' laj Israel ke'xb'icha li b'ich a'in: “Yo'lan, at ha'. B'ichahomaq ru li 
xjulel li ha'. 

18Li julha' a'in xb'ekmank xb'aaneb' li xninqal ru winq; eb' li xjolomileb' li 
tenamit ke'pikok re rik'in xxuq'eb'”. Chirix chik a'an ke'elk sa' li chaqich'och' 

19ut koheb' Mataná; chalen Mataná toj Najaliel, chalen Najaliel toj Bamot, 

20ut chalen Bamot toj chiru taq'a sa' xteepalil Mohab, sa' xjayal li tzuul Piská, sa' 
xka'yab'aal li chaqich'och'. 

Eb' laj Israel ke'xq'ax ru laj Sijón 
(Dt 2,26-37) 

21Eb' laj Israel ke'xtaqla aj esil rik'in laj Sijón, awab'ej re Amor: 

22“Twaj nume'k sa' laatenamit. Ink'a' tqach'ik qib' sa'eb' laawawimq ut sa' 
xyanqeb' laa'uub', chi moko too'uk'aq sa' xjulel laaha'. Tiik tooxik sa' li nimb'e toj 
reetal toowulaq sa' xnub'ajlil laatenamit”, chankeb'. 

23Ab'an laj Sijón ink'a' kiraj naq eb' laj Israel te'nume'q sa' li xna'aj, kixch'utub'eb' 
b'an chixjunileb' li poyanam ut ke'elk chi xk'ulb'aleb' laj Israel sa' li chaqich'och'. 
Naq ke'wulak Yahás, ke'ok chi yalok rik'ineb'. 

24Ab'an eb' laj Israel ke'xkamsiheb' chi ch'iich' ut ke'reechani li xch'och'eb' 
chalen Arnón toj Yabok, toj sa' xnub'ajleb' laj Amón (xb'aan naq Jaser wank sa' 
xnub'ajleb' laj Amón). 

25Eb' laj Israel ke'reechani chixjunileb' li xtenamit. Ke'reechani chixjunileb' li 
xtenamit eb' laj Amor, naraj naxye li tenamit Jesbón ut chixjunileb' li xk'aleb'aal. 

26Xb'aan naq Jesbón a'an li tenamit wan wi' laj Sijón, awab'ej re Amor. Laj Sijón 
kiyalok junxil rik'in li xb'een awab'ej re Mohab ut kireechani chixjunil li xch'och' 
toj wan wi' li nima' Arnón. 

27Jo'kan naq eb' laj uutz'u'ujinel aatin neke'xb'icha: “Kimqex sa' li tenamit Jesbón. 
Waklesiiq ut kawub'resiiq wi' chik li xtenamit laj Sijón. 

28Xb'aan naq xlochk xxamlel Jesbón, yo chi k'atk li xtenamit laj Sijón: x'oso'k li 
tenamit Ar sa' xteepal Mohab, xchoqlenk li tzuul chire li nima' Arnón. 

29Toq'ob' aawu, a Mohab, xat-oso'k, at tenamit Kamós. Xakanab'eb' chi elelik 
laawalal, ut eb' laarab'in xe'k'ame'k chi preexil xb'aan laj Sijón, awab'ej re Amor. 

30X'oso'k xwankilal Jesbón, chalen Nofaj toj Dibón, ut xqak'e xxamlel toj Mádaba”. 

Eb' laj Israel ke'xq'ax ru laj Og 
(Dt 3,1-11) 

31Jo'ka'in naq eb' laj Israel ke'na'ajunk sa' xch'och'eb' laj Amor. 

32Laj Moisés kixtaqlaheb' aj k'ehol eetal sa' li tenamit Jaser; ut eb' laj Israel 
ke'risiheb' laj Amor aran ut koxe'reechani li tenamit rochb'een li xk'aleb'aalil. 

33Chirix chik a'an ke'sutq'iik chaq ut koheb' sa' li b'e naxik Basán; a'ut laj Og, 
awab'ej re Basán, ki'elk chaq chi xk'ulb'aleb' laj Israel, rochb'een chixjunileb' li 
xpoyanam, re yalok sa' li na'ajej Edreí xk'ab'a'. 

34Toja' naq li Qaawa' kixye re laj Moisés: “Maaxiwa ru laj Og, xb'aan naq 
xinq'axtesi sa' laawuq' rochb'een chixjunileb' li xpoyanam ut li xna'aj. B'aanu re 
laj Og jo' xab'aanu chaq re laj Sijón, awab'ej re Amor, li xwank aran Jesbón”, chan 
li Qaawa'. 

35Jo'kan naq eb' laj Israel ke'xq'ax ru laj Og, eb' li ralal xk'ajol ut chixjunileb' li 
poyanam; ke'xkamsi chixjunileb' toj reetal maajun kikanaak chi yo'yo. Ut 
ke'reechani li xch'och'eb'. 

Nm 22 

Laj Balak kixb'oq chaq laj Balaham 

1Eb' laj Israel ke'elk aran ut koheb' toj sa' xtaq'ahil Mohab, junpak'al li nima' 
Jordán, sa' xjayal Jerikó. Ut aran ke'xk'ojob' li xmuheb'aaleb'. 

2Laj Balak, ralal laj Sipor, kiril chixjunil li ke'xb'aanu eb' laj Israel reheb' laj Amor. 

3Jo'kan ajwi' eb' laj Mohab k'ajo' naq ke'chalk xxiw chi rilb'aleb' laj Israel, xb'aan 
naq q'axal naab'aleb', 

4ut ke'xye reheb' li xcheekelaleb' laj Madián: “Anaqwan teeril chanru naq eb' li 
k'iila tenamit a'an te'xsach chixjunil li k'a'aq re ru wank chi qasutam; te'xsach chi 

junajwa jo' naq li wakax naxsach li pim”, chankeb'. Sa'eb' li kutan a'an laj Balak, 
ralal laj Sipor, wank cho'q awab'ej re Mohab, 

5ut kixtaqlaheb' aj yehol esil re xsik'b'al laj Balaham, ralal laj Pehor, li wan chaq 
Petor, chire li nima' Éwfrates sa' xteepaleb' laj Amab'. Kixye re: “Arin wankeb' 
k'iila poyanam; ke'elk chaq Ejiipt, ke'xcha'cha'i rib' sa' xb'een chixjunil li 
ruuchich'och' ut nach' ke'kanaak wankin wi'. 

6B'aanu usilal, kim chi xmajewankileb' li tenamit a'in, xb'aan naq q'axal kaweb' 
rib' chiwu. Mare chi jo'kan tinq'ax ruheb' ut tinruuq risinkileb' sa' linna'aj. 
Ninnaw naq li nakawosob'tesi, osob'tesinb'il chik nakanaak, ut li nakamajewa, 
majewanb'il ajwi'”. 

7Koheb' b'i' li xcheekelaleb' laj Mohab ut laj Madián rik'in tumin re xtojb'al li 
majewank. Ke'wulak rik'in laj Balaham ut ke'xye re chixjunil li xyehom laj Balak. 

8Kichaq'ok laj Balaham ut kixye reheb': “Kanaaqex arin chiru li q'oqyink a'in, ut 
wulaj tinye eere jo' chanru tixk'ut chiwu li Qaawa'”, chan. Ut li xcheekelaleb' laj 
Mohab ke'kanaak sa' rochoch laj Balaham. 

9Toja' naq kichalk li Yos rik'in laj Balaham ut kixye re: “K'a' chi winqul wankeb' 
sa' laawochoch?”, chan. 

10Laj Balaham kixsume: “Laj Balak, ralal laj Sipor, x'awab'ejeb' laj Mohab, xtaqla 
chaq xyeeb'al we: 

11«Arin wankeb' k'iila poyanam li ke'elk chaq Ejiipt ut ke'xcha'cha'i rib' sa' xb'een 
chixjunil li ruuchich'och'. Kim ut majewaheb' re naq tinruhanq chi xq'axb'al 
ruheb' ut risinkileb' sa' lintenamit»”, chan laj Balaham. 

12Ab'anan li Yos kixye re laj Balaham: “Matxik chirixeb', maamajewaheb' li 
tenamit a'an xb'aan naq osob'tesinb'ileb' inb'aan”, chan. 

13Wulajaq kiwakliik toj hik'ho laj Balaham ut kixye reheb' laj k'amol b'e 
taqlanb'ileb' xb'aan laj Balak: “Ayuqex sa' leetenamit, xb'aan naq li Qaawa' ink'a' 
naraj naq tinxik cherix”, chan. 

14Toja' naq eb' li xjolomileb' laj Mohab ke'sutq'iik wan wi' laj Balak ut ke'xye re: 
“Laj Balaham ink'a' xraj chalk qochb'een”, chankeb'. 

15Ab'an laj Balak kixtaqlaheb' wi' chik naab'al li xjolomileb' ut jwal ninqeb' 
xwankil chiruheb' li xb'enwa. 

16Koheb' rik'in laj Balaham ut ke'xye re: “Jo'ka'in xye chaq laj Balak, ralal laj 
Sipor: «B'aanu usilal, maaq'etq'eti aawib' chi chalk wankin wi', 

17xb'aan naq tatinq'ajkamu chi chaab'il ut tinb'aanu chixjunil li taaye we. B'aanu 
usilal, kim ut majewa li tenamit a'in»”. 

18Ab'an laj Balaham kixye reheb' li xtaql laj Balak: “Us ta laj Balak tixk'e we li 
rochoch nujenaq chi plaat ut oor, ink'a' naru tinq'et raatin li Qaawa' linYos, chi 
moko rik'in kach'in chi moko rik'in naab'al. 

19Ab'an kanaaqex arin chiru li q'oqyink a'in ut toxwab'i k'a' chik ru tixye we li 
Qaawa'”, chan. 

20Chiru li q'oqyink kichalk li Qaawa' rik'in laj Balaham ut kixye re: “Wi eb' li winq 
a'in xe'chalk chab'oqb'al, xaqlin ut ayu chirixeb'. Ab'an maak'a' taab'aanu; 
ka'ajwi' li aatin tinye aawe taapaab'”, chan. 

21Toj eq'la ajwi' kiwakliik laj Balaham, kixb'ak' rix li xb'uur ut koho chirixeb' li 
xjolomileb' laj Mohab. 

Li xb'uur laj Balaham 

22K'ajo' naq kijosq'o'k li Qaawa' xb'aan naq laj Balaham koho chirixeb' li winq. Ut 
naq yo chi xik laj Balaham chirix li xb'uur rochb'een wiib' li xmoos, li x'Ánjel li 
Qaawa' kixxaqab' rib' chiru, re xramb'al li xb'e. 

23Naq li b'uur kiril li x'Ánjel li Qaawa' xaqxo sa' xb'e, wank xq'esnal ch'iich' sa' 
ruq', kixjal li xb'e ut koho chik sa' pim. Toja' naq laj Balaham kixsak' li xb'uur re 
naq taasutq'iiq wi' chik sa' li b'e. 

24A'ut li x'Ánjel li Yos kixk'e rib' sa' jun laatz'al b'e, sa' xyanq eb' li awimq ut wank 
tz'ak chi xka'pak'alil. 

25Naq li b'uur kiril li x'Ánjel li Qaawa', kixjilosi rib' chiru li tz'ak ut kixq'oy li roq 
laj Balaham. Toja' naq a'an kixsak' wi' chik li xb'uur. 

26Li x'Ánjel li Qaawa' kixjal wi' chik li xna'aj ut kixk'e rib' sa' jun laatz', b'arwi' 
ink'a' naru taaxik chi moko sa' xnim chi moko sa' xtz'e. 

27Naq li b'uur kiril li x'Ánjel li Qaawa', kixtunub' rib' chi wank laj Balaham sa' 
xb'een. K'ajo' naq kijosq'o'k laj Balaham ut ki'ok chi xsak'b'al li xb'uur rik'in che'. 

28Toja' naq li Qaawa' kixk'e chi aatinak li b'uur, ut kixye re laj Balaham: “K'aru 
xinb'aanu aawe naq nikinaasak'? Ak ox sut xinaasak'”, chan. 

29Kichaq'ok laj Balaham ut kixye re li xb'uur: “Yookat chinb'alaq'inkil. Jwal us raj 
naq wanq linch'iich' wik'in: ak raj xatinkamsi anaqwan”, chan. 

30Ab'an li b'uur kixsume: “Ma maawa'in tab'i' aab'uur ut chiwix nakatb'eek 
junelik chalen toj anaqwan? Ma k'aynaqin tab'i' xb'aanunkil jo' xinb'aanu 
anaqwan?”, chan. Kixye laj Balaham: “Ink'a'”. 

31Toja' naq li Qaawa' kixte xsa' ru laj Balaham ut kiril li x'Ánjel li Yos xaqxo sa' xyi 
li b'e, wank xch'iich' sa' ruq'. Kiwiq'laak ut kixhupub' rib' chiru ch'och', 

32ab'an li x'Ánjel li Yos kixye re: “K'a'ut naq ak ox wa xasak' laab'uur? Laa'in li 
yookin chi tz'apok laab'e, xb'aan naq cho'q we laa'in moko us ta li xik wi' aawe. 

33Li b'uur xinril ut ox sut xjal xb'e. B'anyox re naq xinxjalb'ehi. Wi ta ink'a', ak raj 
xatinkamsi laa'at, ut a'an xinkanab' chi yo'yo”, chan. 

34Toja' naq laj Balaham kixye re li x'Ánjel li Yos: “Xinmaakob'k. Ink'a' xinnaw naq 
laa'at yookat chi xramb'al linb'e. Ab'anan, wi ink'a' nakawaj naq tinxik, anaqwan 
ajwi' sutq'iik we”, chan. 

35Kixye li x'Ánjel li Yos re laj Balaham: “Ayu chirixeb' li winq a'in, ab'an maak'a' 
chik k'aru taaye. Ka'ajwi' taaye li tinye aawe laa'in”, chan. Laj Balaham koho 
chirixeb' li xtaql laj Balak. 

Laj Balaham ut laj Balak 

36Naq kirab'i laj Balak naq yo chi chalk laj Balaham, ki'elk chi xk'ulb'al aran Ar-
Mohab, sa' xnub'ajlil li nima' Arnón, li wank toj sa' xmaril li na'ajej. 

37Ut kixye laj Balak re laj Balaham: “Ma ink'a' tab'i' xintaqla aab'oqb'al? K'a'ut 
naq ink'a' xatchalk wik'in? Malaj xak'oxla naq ink'a' tinruhanq chaq'ajkamunkil?”, 
chan. 

38Kichaq'ok laj Balaham: “K'e reetal naq anaqwan xink'ulunk aawik'in. Ab'an 
ink'a' naru tin'aatinaq yal injunes. Ka'ajwi' li k'aru tixk'ut chiwu li Yos, naru tinye 
aawe”, chan. 

39Chirix chik a'an laj Balaham koho rochb'een laj Balak, ut ke'wulak sa' li na'ajej 
Kiryat-Jusot xk'ab'a'. 

40Aran laj Balak kixmayeja jun wakax ut jun karneer, ut kixtaqla xtzekemq laj 
Balaham jo'wi' cho'q reheb' li rochb'een. 

41Toj eq'la re li kutan jun chik, laj Balak kixk'am laj Balaham chirix, toj sa' xb'een 
li tzuul Bamot-Bahal, b'arwi' nak'utunk kach'in li xmuheb'aaleb' laj Israel. 

Nm 23 

Li xb'een raatin laj Balaham 

1Toja' naq laj Balaham kixye re laj Balak: “Yiib' wuqub' chi artal arin ut kawresi 
chaq wuqub' saaj wakax ut wuqub'eb' li karneer”, chan. 

2Laj Balak kixb'aanu li kiyehe'k re xb'aan laj Balaham, ut kixmayeja jun saaj 
wakax ut jun karneer sa' li junjunq chi artal. 

3Chirix chik a'an laj Balaham kixye re laj Balak: “Kanaaqat chi xk'atqeb' laamayej. 
Xik we chi rilb'al ma taachalq li Qaawa' chi aatinak wik'in; ut li k'aru tixk'ut 
chiwu tulinye aawe”, chan. Koho laj Balaham sa' xb'een jun li joxk' tzuul 

4ut aran li Qaawa' ki'elk chaq chi xk'ulb'al laj Balaham, ut a'in kixye re: “Xink'uub' 
wuqub' chi artal ut xinmayeja junjunq saaj wakax ut junjunq karneer sa' li 
junjunq chi artal”, chan. 

5Toja' naq li Qaawa' kixye li esil a'in re laj Balaham: “Sutq'in wan wi' laj Balak ut 
taaye li aatin xinnumsi chawu”, chan re. 

6Ut laj Balaham kisutq'iik wan wi' laj Balak, li toj xaqxo ajwi' chi xk'atq li xk'atb'il 
mayej, rochb'een chixjunileb' li xjolomileb' laj Mohab. 

7Toja' naq laj Balaham kixye eb' li uutz'u'ujinb'il aatin a'in: “Chalen chaq sa' 
releb'l saq'e, aran Aram, xinxb'oq chaq laj Balak, awab'ej re Mohab. «Kim -chan 
we- majewa laj Jakob. Kim, tz'aama rahilal sa' xb'een laj Israel». 

8Ab'an chanru tinmajewa li ink'a' majewanb'il xb'aan li Qaawa'? Chanru 
tintz'aamanq rahilal, wi li Qaawa' ink'a' naxb'aanu? 

9Toj sa' xb'een li saqoonak neke'wil, toj sa' xb'eeneb' li b'ool nink'e reetal: a'an 
jun tenamit li wankeb' xjunes; ink'a' k'eeb'ileb' sa' ajl sa' xyanqeb' li poyanam. 

10Ani taaruhanq xb'isb'al xpojtz'il laj Jakob, ut ani taaruhanq rajlankil li xk'ihaleb' 
laj Israel? Kamqin laa'in jo' naq neke'kamk li tiikeb' xch'ool, ut oso'qin jo' taxaq 
naq neke'oso'k eb' a'an”, chan. 

11Toja' naq laj Balak kixye re laj Balaham: “K'aru xab'aanu we? Xatink'am chaq 
arin re xmajewankil eb' li xik' neke'ilok we; ab'an rosob'tesinkileb' chik 
xab'aanu!”, chan. 

12Kichaq'ok laj Balaham ut kixye: “Ma ink'a' tab'i' tento tinye laa'in li aatin xk'e 
chi xtz'uumal we li Qaawa'?”, chan. 

Li xkab' raatin laj Balaham 

13Ab'an laj Balak kixye: “Kim sa' jalan chik na'ajej wochb'een, re taawileb' chaq 
laj Israel toj aran. Yal kach'in ajwi' taawileb', ink'a' chixjunileb'. Majewaheb' chaq 
toj aran”, chan. 

14Ut kixk'am laj Balaham sa' li na'ajej Sofim, sa' xb'een li tzuul Piská. Aran kixyiib' 
wuqub' chi artal, ut kixmayeja jun li saaj wakax ut jun li karneer sa' li junjunq chi 
artal. 

15Aran laj Balaham kixye re laj Balak: “Kanaaqat chi xk'atq laamayej, royb'eninkil 
naq xik chaq we chi aatinak rik'in li Qaawa'”, chan. 

16Li Qaawa' ki'elk chi xk'ulb'al laj Balaham, kixk'e li raatin sa' xtz'uumal re ut 
kixye: “Sutq'in wan wi' laj Balak ut taaye li aatin xinnumsi chawu”, chan. 

17Laj Balaham kisutq'iik wan wi' laj Balak li toj xaqxo ajwi' chi xk'atq li xk'atb'il 
mayej, rochb'een li xjolomileb' laj Mohab. Ut kipatz'ok laj Balak: “K'aru xye aawe 
li Qaawa'?”, chan. 

18Toja' naq laj Balaham kixye eb' li uutz'u'ujinb'il ru aatin a'in: “Xaqlin, a Balak, ut 
ab'in. Ab'i li tinye, at ralal laj Sipor. 

19Li Yos maawa' winq: ink'a' natik'ti'ik chi moko naxjal xk'a'uxl. Li k'aru naxye li 
Yos, naxb'aanu; na'aatinak, ut li raatin taatz'aqloq ru. 

20K'e reetal, xinxb'oq chaq chi osob'tesink: jo'kan naq tin'osob'tesinq, ut ink'a' 
tinch'ina linch'ool. 

21Maak'a' maa'usilal nawil rik'in laj Jakob, maak'a' li ch'a'ajkilal xintaw rik'in laj 
Israel. Li Qaawa' a'an li xYos laj Israel, ut junelik wank rik'ineb'. Sa' xyanqeb' a'an 
na'ab'imank naq xaqxo xwankil jun li awab'ej. 

22Naq li Qaawa' kirisiheb' chaq laj Israel aran Ejiipt, kixk'ut li xnimal xkawilal 
chiruheb', jo' xkawilal li b'ooyx li wank sa' k'iche'. 

23Maak'a' na'ok wi' laj q'e rik'ineb' laj Jakob, chi moko laj tuul rik'ineb' laj Israel. 
Sa' xq'ehil taayeemanq reheb' laj Jakob ut laj Israel li k'aru naxb'aanu li Qaawa'. 

24Il li tenamit a'in: yo chi wakliik jo' jun li ixqi kaqkoj, naxxaqab' rib' jo' li teelom 
kaqkoj li ink'a' nahilank toj toxtaw li xtzak ut taaruk' xkik'el li xkames”. 

25Toja' naq laj Balak kixye re laj Balaham: “Wi ink'a' nakatruhank chi 
xmajewankil li tenamit a'in, ab'an maawosob'tesi”, chan. 

26Kichaq'ok laj Balaham ut kixye: “Ma ink'a' tab'i' xinye aawe naq tinb'aanu 
chixjunil li tixye we li Qaawa'?”, chan. 

Li rox raatin laj Balaham 

27Toja' naq laj Balak kixye re laj Balaham: “B'aanu usilal, kim. Tatink'am sa' jalan 
chik na'ajej. Mare aran taawulaq chiru li Yos naq taamajewa chaq toj sa' li na'ajej 
a'an”, chan. 

28Jo'kan naq laj Balak kixk'am laj Balaham toj sa' xb'een li tzuul Pehor, li 
nak'utunk wi' li chaqich'och'. 

29Aran laj Balaham kixye re laj Balak: “Yiib' wuqub'aq artal arin, ut kawresiheb' 
wuqub' chi saaj wakax ut wuqub' karneer”, chan. 

30Laj Balak kixb'aanu li kiyehe'k re xb'aan laj Balak, ut kixyeechi'i jun saaj wakax 
ut jun karneer cho'q xk'atb'il mayej sa' li junjunq chi artal. 

Nm 24 

1Laj Balaham kixk'e reetal naq li Qaawa' nawulak chiru rosob'tesinkileb' laj 
Israel. Jo'kan naq ink'a' chik koho chi q'ehink jo' kixb'aanu ka' sut; tik ki'ilok b'an 
chik sa' xjayal li chaqich'och'. 

2Ut sa' xtaqsinkil li rilob'aal, laj Balaham kirileb' li xmuheb'aaleb' laj Israel 
ch'utch'uukeb' chi teep. Toja' naq li xmusiq' li Qaawa' ki'ok rik'in 

3ut kixb'icha eb' li uutz'u'ujinb'il ru aatin a'in: “A'an a'in raatin laj Balaham, ralal 
laj Pehor, raatin li winq li na'ilok chi cham jo' propeet. 

4Raatin li ani narab'i li naxye li Qaawa', ut naril li xk'utb'esihom li Nimajwal; 
raatin li ani nak'uluk choxahil na'leb', ut sa' moy u nateemank xsa'eb' li ru. 

5Q'axal ch'ina'useb' laamuheb'aal, a Jakob, jwal xchaq'al ruheb' laana'aj, a Israel! 

6Chanchaneb' xnimal ru taq'a, jo' tawi' xna'ajeb' li awimq chire li nima', jo'eb' li 
kala' awb'ileb' xb'aan li Qaawa', chanchaneb' li yaw chire ha'. 

7Wanq tz'aqal li xha'eb'; tz'aqalaq re te'ruk' ut te'xt'aqresi li rawimqeb'. Li 
awab'ej re Israel taa'awab'ejinq sa' xb'een laj Agag, ut nimaq xwankil li 
x'awab'ejihom. 

8Li Yos ki'isink chaq reheb' sa' li na'ajej Ejiipt, jo' jun josq' aj b'ooyx li wank sa' 
k'iche'. Tixtiweb' li xik' neke'ilok re ut tixtoqi li xb'aqeleb'. 

9Nahilank ut nawark, jo' li kaqkoj. Ani taawaklesinq re? Osob'tesinb'ilaq li 
taa'osob'tesinq aawe! Majewanb'ilaq li taamajewanq aawe!”. 

10Naq kirab'i a'in, k'ajo' naq kijosq'o'k laj Balak rik'in laj Balaham; kixt'otzt'otzi 
chi kaw ut kixye re: “Xatinb'oq chaq re xmajewankileb' li xik' neke'ilok we, ab'an 
laa'at xawosob'tesiheb' oxib' sut. 

11Tikaq ayu sa' laatenamit! Xinye aawe naq tatinq'ajkamu raj chi chaab'il, ab'an li 
Qaawa' xmaq' chawu a'an”, chan. 

12Kichaq'ok laj Balaham ut kixye re laj Balak: “Ma ink'a' tab'i' xinye reheb' laataql 
li xe'wulak wik'in: 

13«Us ta laj Balak tixq'axtesi we li rochoch nujenaq chi plaat ut oor, ink'a' truuq 
tinq'etq'eti wib' chiru li xtaqlahom li Qaawa'. Maak'a' tinb'aanu injunes, us ta 
chaab'il, us ta ink'a'. Li k'aru tixye we li Qaawa' a'an li tinye», chankin chaq 
reheb'. 

Li xka raatin laj Balaham 

14“Us b'i', xik we anaqwan sa' lintenamit. Kim ut tinye aawe li k'aru te'xb'aanu 
aawe li tenamit a'in chiruheb' li kutan chaalel”, chan laj Balaham. 

15Toja' naq laj Balaham kixb'icha eb' li uutz'u'ujinb'il aatin a'in ut kixye: “A'an 
a'in li raatin laj Balaham, ralal laj Pehor; a'in li raatin li winq li na'ilok chi cham jo' 
propeet. 

16Raatin li ani narab'i li naxye li Qaawa', ut naxnaw li xnimal xk'a'uxl li Nimajwal. 
Raatin li ani naril li xk'utb'esihom li Nim Xwankil, nak'uluk choxahil na'leb', ut sa' 
moy u nateemank xsa'eb' li ru. 

17Wank k'aru nawil, us ta maji' ch'olch'o chi us anaqwan; nink'e reetal chi maji' 
nanach'ok chi us: jun chahim xwakliik chaq rik'in laj Jakob, xaqxo xwankil jun li 
awab'ej sa' xyanqeb' laj Israel. A'an tixsach ruheb' laj Mohab ut tixputz'i 
xjolomeb' li ralal xk'ajol laj Set. 



307 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

18Taareechaniheb' laj Edom ut eb' laj Seír. K'ajo' naq taanimanq xwankil laj 
Israel. 

19Laj Jakob tixq'ax ruheb' li xik' neke'ilok re, tixsach ruheb' li neke'elelik sa' li 
tenamit Ar”. 

20Chirix chik a'an laj Balaham kiril laj Amalek ut ki'aatinak jo' propeet; kixye: “Laj 
Amalek, a'an li xb'een tenamit; ab'anan taa'oso'q chi junajwa”, chan. 

21Kirileb' laj Ken ut ki'aatinak wi' chik jo' propeet; kixye chi jo'ka'in: “Kaw k'ojk'o 
laamuheb'aal, a Kaín; xatkab'lak sa' li saqoonak. 

22Ab'anan li ochoch a'an re laj Pehor. Jo' najtil chik wanqat rub'el xwankil laj 
Asur?”, chan. 

23Chirix chik a'an ki'aatinak wi' chik jo' propeet ut kixye: “Ani tawi' taakanaaq chi 
yo'yo naq li Qaawa' tixb'aanu chixjunil a'in? 

24Te'chalje'q poych'iich' toj Kitim, ut te'xrahob'tesi eb' laj Asur ut eb' laj Eber, 
ab'anan eb' a'an ajwi' te'oso'q chi junajwa”, chan. 

25Chirix chik a'an kiwakliik laj Balaham ut kisutq'iik sa' li xtenamit. Jo'kan ajwi' 
laj Balak kisutq'iik wi' chik sa' li xb'e. 

Nm 25 

Eb' laj Israel ke'xloq'oni ru laj Bahal-Pehor 

1Naq eb' laj Israel ke'na'ajunk aran Sitín, eb' li winq ke'ok chi ko'b'eetak rik'ineb' 
li ixq aj Mohab. 

2Eb' li ixq a'in ke'xb'oqeb' li winq chi xloq'oninkil li xyoseb', ut eb' laj Israel 
ke'tzekank ut ke'xwiq'ib' rib' chi xloq'oninkil li xyoseb' laj Mohab. 

3Chi jo'kan eb' laj Israel ke'xq'axtesi rib' chi xloq'oninkil laj Bahal-Pehor, ut q'axal 
kijosq'o'k li Qaawa' rik'ineb'. 

4Toja' naq li Qaawa' kixye re laj Moisés: “Ch'utub'eb' chixjunil li xjolomileb' li 
tenamit ut ch'ikeb' chi ru'uj che' sa' xk'ab'a' li Qaawa', sa' xka'yab'aal li saq'e. Chi 
jo'kan taach'anaaq linjosq'il rik'ineb' laj Israel”, chan. 

5Laj Moisés kixye reheb' li neke'raqok aatin: “Kamsihomaqeb' chejunjunqal sa' 
leeteepal jo'k'ihaleb' li xe'loq'onink ru laj Bahal-Pehor”, chan. 

6Ab'an jun li winq aj Israel kixk'am chaq jun li ixq aj Madián ut kiroksi sa' li 
xmuheb'aal, chiru laj Moisés ut chiruheb' chixjunil li poyanam naq yookeb' chi 
yaab'ak sa' rokeb'aal li Loq'laj Muheb'aal. 

7Naq kiril a'an, laj Pinjás, ralal laj Elehasar ut ri laj Aharón laj tij, ki'elk sa' 
xyanqeb' li ch'utch'uukeb' aran, chi wank jun xjutz' che' sa' ruq', 

8ut koho chirix li winq toj sa' li xwarib'aal ut kixpaynumiheb' chi xkab'ichaleb', li 
winq aj Israel ut li ixq aj Madián. Ut ch'anaamil li rahilal yookeb' chi xk'ulb'al eb' 
laj Israel. 

9Li xk'ihaleb' li ke'kamk xb'aan li rahilal a'an, a'an kaahib' xka'k'aal mil (24,000). 

10Toja' naq li Qaawa' kiraatina laj Moisés ut kixye re: 

11“Laj Pinjás, ralal laj Elehasar ut ri laj Aharón laj tij, xraq linjosq'il sa' xb'eeneb' 
laj Israel, xb'aan naq sa' eeyanq laa'ex a'an li tz'aqal xinxra. Jo'kan naq ink'a' 
xinchoy xkamsinkileb' laj Israel naq yo linjosq'il sa' xb'eeneb'. 

12Ye b'i' re, naq tink'ojob' jun li sumwank rik'in, re naq twanq tuqtuukil usilal: 

13tinxaqab' laj Pinjás ut eb' li ralal xk'ajol cho'q aj tij chi junajwa, xb'aan naq 
tz'aqal xinxra ut kixtoj rix xmaakeb' laj Israel”, chan li Qaawa'. 

14Li winq aj Israel li kikamsiik rochb'een li ixq aj Madián, a'an laj Simrí, ralal laj 
Salú, xjolomil jun li junkab'al wank sa' xteepal Simehón. 

15Ut li ixq aj Madián li kikamsiik, a'an xKosbí xk'ab'a', xrab'in laj Sur, xjolomil jun 
xteepaleb' laj Madián. 

16Li Qaawa' kiraatina laj Moisés ut kixye re: 

17“Ayuqex chi yalok rik'ineb' laj Madián ut sachomaqeb' ru, 

18xb'aan naq eb' a'an xe'b'alaq'ink eere naq xexk'e chi xloq'oninkil laj Bahal-
Pehor. Jo'kan ajwi' xe'xb'aanu xmaak lix Kosbí, xrab'in jun xjolomil xteepaleb' laj 
Madián, a' li xkamsiik sa' xkutankil li rahilal xchalk xb'aan laj Bahal-Pehor”, chan 
li Qaawa'. 

Nm 26 

Eb' laj Israel ke'ajlaak xka' sut 

1Chirix chik li nimla rahilal a'an, li Qaawa' kiraatinaheb' laj Moisés ut laj Elehasar 
li ralal laj Aharón laj tij, ut kixye reheb': 

2“Ajlahomaq chixjunil li xkomonileb' laj Israel, chi junqkab'alil ut chi teep, chalen 
aj junqmay chihab', a'eb' li yo'ooneb' chi yalok”, chan. 

3Laj Moisés ut laj Elehasar laj tij ke'rajlaheb' laj Israel, chalen eb' laj junqmay 
chihab', sa' xtaq'ahil Mohab, chire li nima' Jordán, sa' xka'yab'aal Jerikó, 

4jo' chanru kichaq'rab'iik wi' laj Moisés xb'aan li Qaawa'. A'aneb' a'an laj Israel li 
ke'elk chaq Ejiipt: 

5Eb' li xch'uutal laj Rubén, xb'een ralal laj Israel, a'aneb' a'in: eb' laj Enok, laj Palú, 

6laj Jesrón ut laj Karmí. 

7A'aneb' a'in li xch'uut laj Rubén: oxib' roxk'aal mil rik'in lajeeb' xwuqlajuk'aal 
xkab' o'q'ob' (43,730) chixjunileb'. 

8Li ralal laj Palú a'an laj Eliab. 

9Eb' li ralal laj Eliab a'aneb' a'in: laj Nemuel, laj Datán ut laj Abirón. Laj Datán ut 
laj Abirón sik'b'ileb' ru xb'aan li komonil, ab'an ke'xwech' rixeb' laj Moisés ut laj 
Aharón, rochb'eeneb' laj Koré naq eb' a'in ke'xq'et rib' chiru li Qaawa'. 

10Aran kitehonk li ch'och' ut kixnuq'eb' li wiib' a'an, rochb'een laj Koré. Lajeeb' 
roxlajuk'aal (250) chi winq ke'kamk xb'aan li xam, re xk'ajtesinkil ruheb'. 

11Ab'an eb' li ralal laj Koré ink'a' ke'kamk. 

12Eb' li xch'uutal laj Simehón a'aneb' a'in: eb' laj Nemuel, laj Yamín, laj Yakín, 

13laj Séraj ut laj Saúl. 

14A'aneb' a'in li xch'uutal eb' laj Simehón. Wiib' xka'k'aal mil rik'in lajeek'aal 
(22,200) chixjunileb'. 

15Eb' li xch'uutal laj Gad a'aneb' a'in: eb' laj Sepón, laj Jakí, laj Suní, 

16laj Osní, laj Erí, 

17laj Arod ut laj Arelí. 

18A'aneb' a'in li xch'uutal eb' laj Gad. Ka'k'aal mil rik'in o'k'aal xkab' o'q'ob' 
(40,500) chixjunileb'. 

19Sa' xyanqeb' li ralal xk'ajol laj Judá ke'kamk laj Er ut laj Onán sa' li na'ajej 
Kanahán. 

20Jo'kan naq eb' li xch'uutal laj Judá a'aneb' a'in: eb' laj Selá, laj Perés ut laj Séraj. 

21Eb' li xch'uutal laj Perés a'aneb': eb' laj Jesrón ut eb' laj Jamul. 

22A'aneb' a'in li xch'uutal eb' laj Judá. Waqlaju xkaak'aal mil rik'in o'k'aal xkab' 
o'q'ob' (76,500) chixjunileb'. 

23Eb' li xch'uutal laj Isakar a'aneb' a'in: eb' laj Tolá, laj Puhá 

24laj Yasub ut laj Simrón. 

25A'aneb' a'in li xch'uutal eb' laj Isakar. Kaahib' xkaak'aal mil rik'in o'lajuk'aal 
(64,300) chixjunileb'. 

26Eb' li xch'uutal laj Sabulón a'aneb' a'in: eb' laj Séred, laj Elón ut laj Yajlel. 

27A'aneb' a'in xch'uutal eb' laj Sabulón. Oxk'aal mil rik'in o'k'aal xkab' o'q'ob' 
(60,500) chixjunileb'. 

28Eb' li xch'uutal laj José a'aneb' a'in: eb' laj Manasés ut laj Efraín. 

29Li xch'uutal laj Manasés a'aneb' laj Makir. Li xch'uutal laj Makir a'aneb' laj 
Galahad. 

30Eb' li xch'uutal laj Galahad a'aneb' a'in: eb' laj Yéser, laj Jélek, 

31laj Asriel, laj Sikem, 

32laj Semidá ut laj Jéfer. 

33Laj Selofjad, ralal laj Jéfer, ink'a' kiwank xteelom al, junes ixqa'al kixsiya. 
A'aneb' a'in li xk'ab'a'eb': lix Majlá, xNohá, xJoklá, xMilká ut xTirsá. 

34A'aneb' a'in li xch'uutal eb' laj Manasés. Kab'laju roxk'aal mil rik'in o'lajuk'aal 
xkab' o'q'ob' (52,700) chixjunileb'. 

35Eb' li xch'uutal laj Efraín a'aneb': eb' laj Sutélaj, laj Béker ut laj Taján. 

36A'an a'in li xch'uutal laj Sutélaj: eb' li ralal xk'ajol laj Erán. 

37A'aneb' a'in li xch'uutal eb' laj Efraín. Kab'laju xka'k'aal mil rik'in o'k'aal xkab' 
o'q'ob' (32,500) chixjunileb'. A'aneb' a'in li xch'uutal eb' laj José. 

38Eb' li xch'uutal laj Benjamín a'aneb' a'in: eb' laj Belá; laj Asbel, laj Ajirán, 

39laj Sefufán ut laj Jufán. 

40Eb' li xch'uutal laj Belá a'aneb' a'in: eb' laj Ard ut laj Nahamán. 

41A'aneb' a'in li xch'uutal eb' laj Benjamín. Oob' roxk'aal mil rik'in lajeek'aal xkab' 
o'q'ob' (45,600) chixjunileb'. 

42A'an a'in li xch'uutal laj Dan: a'eb' laj Suján. 

43Kaahib' xkaak'aal mil rik'in jun o'q'ob' (64,400) chixjunileb' laj Suján. 

44Eb' li xch'uutal laj Aser a'aneb' a'in: eb' laj Imná, eb' laj Isbí ut laj Beriá. 

45Eb' li xch'uutal laj Beriá a'aneb' a'in: eb' laj Jéber ut eb' laj Malkiel. 

46Li xk'ab'a' li xrab'in laj Aser, a'an xSéraj. 

47A'aneb' a'in li xch'uutal eb' laj Aser. Oxlaju roxk'aal mil rik'in jun o'q'ob' 
(53,400) chixjunileb'. 

48Eb' li xch'uutal laj Neftalí a'aneb' a'in: eb' laj Yajsel, eb' laj Guní, 

49eb' laj Yéser ut laj Salún. 

50A'aneb' a'in li xch'uutal eb' laj Neftalí, jo' chanru ke'ajlamank chixjunileb'. Oob' 
roxk'aal mil rik'in jun o'q'ob' (45,400) chixjunileb'. 

51Naq ke'ajlamank eb' laj Israel, kik'eemank reetal naq wankeb': jun xjunlajuk'aal 
xkab' o'q'ob' mil rik'in lajeeb' xwuqlajuk'aal xkab' o'q'ob' (601,730). 

52Toja' naq li Qaawa' kixye re laj Moisés: 

53“Sa' xyanqeb' a'an taajachi li ch'och' re te'reechani, jo' chanru xe'ajlamank. 

54Li naab'aleb', taayu' ru li xch'och'eb'; ut li ink'a' k'iheb', taak'os ru li xch'och'eb'. 
Eb' li junjunq te'eechaninq jo' xk'ihalil xe'ajlamank. 

55Ab'an li jachink ch'och' taa'uxmanq chi b'uulinb'il. A' yaal jo'k'ihal rajlankileb' li 
junq teep, jo'ka'an taa'uxmanq xjachinkileb' li ch'och'. 

56Chi b'uulinb'il taajachi li ch'och', chi wanq sa' aach'ool li naab'aleb' ut li ink'a' 
k'iheb'”, chan li Qaawa'. 

57Eb' li xch'uutal laj Leví, naq ke'ajlamank, a'aneb' a'in: eb' laj Kersón, eb' laj 
Kehat ut eb' laj Merarí. 

58A'aneb' a'in li xch'uutal eb' laj Leví: eb' laj Libní, eb' laj Hebrón, eb' laj Majlí, eb' 
laj Musí ut eb' laj Koré. Laj Kehat kixsiya laj Amrán. 

59Laj Amrán kisumlaak rik'in lix Yokébed. A'in xrab'in laj Leví ut kiyo'laak aran 
Ejiipt. Lix Yokébed ut laj Amrán a'aneb' xna' xyuwa' laj Aharón, laj Moisés ut lix 
María. 

60Eb' li ralal xk'ajol laj Aharón a'aneb' a'in: laj Nadab, laj Abihú, laj Elehasar ut laj 
Itamar.  

61Laj Nadab ut laj Abihú ke'kamk naq ke'xyeechi'i jun li xam moko xk'ulub' ta li 
Qaawa'. 

62Li xk'ihaleb' li winq ke'ajlamank sa' xyanqeb' laj Leví chalen aj junq po, 
wankeb' oxib' xka'k'aal mil (23,000). Eb' a'in ink'a' k'eeb'ileb' sa' ajl sa' xyanqeb' 
laj Israel, xb'aan naq ink'a' ke'k'ehe'k xch'och'eb'. 

63A'aneb' a'in li xk'ihaleb' laj Israel ke'ajlamank xb'aan laj Moisés ut laj Elehasar 
laj tij sa' xtaq'ahil Mohab, chire li nima' Jordán, sa' xka'yab'aal Jerikó. 

64Sa' xyanqeb' chixjunileb' a'an maajuneb' chik li ke'k'eemank sa' ajl naq laj 
Moisés ut laj Aharón ke'rajlaheb' chaq eb' laj Israel sa' li chaqich'och' re Sinaí, 

65xb'aan naq xyehom li Qaawa' naq te'kamq sa' li chaqich'och'.Maajun kikanaak 
chi yo'yo; ka'ajwi' laj Kaleb, ralal laj Jefuné, ut laj Josué, ralal laj Nun, ke'kole'k. 

Nm 27 

Li reechanihomeb' li rab'inej 

1Toja' naq ke'nach'ok chaq eb' li xrab'in laj Selofjad, ralal laj Jéfer, a'in ralal laj 
Galahad, li ralal laj Makir, xteepalil laj Manasés, li ralal laj José. Eb' li ixqa'al a'in, 
a'aneb' li xk'ab'a': lix Majlá, xNohá, xJoklá, xMilká ut xTirsá. 

2Ke'wulak rik'in laj Moisés ut laj Elehasar laj tij, eb' li xjolomileb' li tenamit ut 
chiruheb' chixjunil li komonil, sa' rokeb'aal li Loq'laj Muheb'aal, ut ke'xye: 

3“Li qayuwa' kikamk sa' li chaqich'och'. A'an maawa' jun sa' xyanqeb' laj Koré li 
ke'wech'ok rix li Qaawa'; kikamk b'an xb'aan naq kimaakob'k, ut ink'a' kixkanab' 
xteelom al. 

4K'a'ut naq taasachmanq li xk'ab'a' sa' xyanqeb' li xkomoneb' li xch'uutal, yal 
xb'aan naq maajun xteelom al xwank? Taak'e li qach'och' sa' xyanqeb' li rech'alal 
li qayuwa'”, chankeb'. 

5Laj Moisés kixpatz' re li Qaawa' chirix li ch'a'ajkilal a'in, 

6ut li Qaawa' kixye re: 

7“Q'axal yaal li xe'xye eb' li xrab'in laj Selofjad. K'e b'i' xch'och'eb' sa' xyanqeb' li 
xkomon li xyuwa'eb'. K'e reheb' li ch'och' li xtz'aqk raj li xyuwa'eb'.  

8Ye ajwi' reheb' laj Israel: «Wi junaq winq taakamq chi ink'a' xkanab' junaq 
xteelom al, li xch'och' tkanaaq cho'q re li xrab'in. 

9Wi ink'a' ajwi' xkanab' junaq xrab'in, li xch'och' taak'eemanq re li ras malaj li 
riitz'in. 

10Ut wi maak'a' ras malaj riitz'in, li ch'och' taak'eemanq re li ras malaj li riitz'in li 
xyuwa'. 

11Ut wi li yuwa'b'ej maak'a' ras malaj riitz'in, li xch'och' taak'eemanq re junaq 
rech'alal sa' xyanqeb' li xkomonil: a'an taa'eechaninq li ch'och'». A'an a'in li 
chaq'rab' tento te'xpaab' laj Israel chi junelik, jo' chanru kiyehe'k re laj Moisés 
xb'aan li Qaawa'”. 

Kixaqab'aak laj Josué cho'q reeqaj laj Moisés 
(Dt 31,1-8) 

12Li Qaawa' kixye ajwi' re laj Moisés: “Taqen sa' xb'een li tzuul Abarín ut k'e 
reetal li ch'och' xink'e reheb' laj Israel. 

13Naq ak xawil a'an, tatq'ajq tatsutq'iiq rik'ineb' laana' laayuwa', jo' xb'aanu laj 
Aharón laawas. 

14Xb'aan naq laa'ex keq'etq'eti eerib' sa' li chaqich'och' re Sin, naq eb' li tenamit 
kine'xwech' ut laa'ex ink'a' kek'ut linsantilal chiruheb', chire li ha'”, chan li 
Qaawa'. A'an li ha' re Meribá, sa' xteepal Kadés, aran sa' li chaqich'och' re Sin. 

15Ut laj Moisés kixye re li Qaawa': 

16“At Qaawa' Yos, laa'at li nakatk'ehok xyu'am chixjunileb', xaqab' junaq winq re 
tixk'am xb'eheb' li komonil a'in 

17ut tixb'eresiheb' yalaq b'ar, re naq ink'a' taakanaaq li xkomonil li Qaawa' jo'keb' 
li karneer maak'a' aj ilol reheb'”, chan laj Moisés. 

18Kichaq'ok li Qaawa' ut kixye re laj Moisés: “B'oq laj Josué, ralal laj Nun, a'an jun 
li winq nujenaq chi musiq'ej. K'e laawuq' sa' xb'een xjolom 

19ut toxaaxaqab' chiru laj Elehasar laj tij ut chiru chixjunileb' li komonil, re naq 
taachaq'rab'i chiruheb' chixjunil a'an. 

20Taak'e b'ayaq laawankil re, re naq taapaab'aaq xb'aaneb' chixjunil li 
xkomonileb' laj Israel. 

21Ab'an laj Josué tento toxk'ut rib' chiru laj Elehasar laj tij, ut a'in taapatz'oq 
wik'in, jo' chanru na'uxk rik'in li b'uulink, chiru li Qaawa'. Laj Josué a'an li 
taataqlanq sa' xb'een chixjunileb' laj Israel, sa' xb'een chixjunil li komonil, rik'in li 
k'aru te'xb'aanu”. 

22Laj Moisés kixb'aanu jo' kiyehe'k re xb'aan li Qaawa': kixk'am laj Josué ut 
koxxaqab' chiru laj Elehasar laj tij jo' ajwi' chiruheb' chixjunil li komonil. 

23Laj Elehasar kixk'e eb' li ruq' sa' xb'een xjolom laj Josué ut kixchaq'rab'i chi 
chaab'il, jo' yeeb'il re laj Moisés xb'aan li Qaawa'. 

Nm 28 

Chirixeb' li loq'laj mayej 
(Ex 29,38-46) 

1Li Qaawa' kixye re laj Moisés: 

2“Ye reheb' laj Israel naq wanq sa' xch'ooleb' xk'eeb'al we, tz'aqal sa' xq'ehil, 
linmayej ut lintzekemq jo' ajwi' link'atb'il mayej li jwal sununk xb'ook. 

Li mayej nak'ehe'k rajlal kutan 

3“Ye ajwi' reheb': A'anaq a'in li k'atb'il mayej teeyeechi'i re li Qaawa': rajlal kutan 
teemayeja ka'kab' karneer aj junq chihab', maak'a'aq reek'eb', cho'q junelik 
mayej. 

4Jun karneer teemayeja cho'q k'atb'il mayej eq'la, ut li jun chik teemayeja ewu. 

5Teeyeechi'i ajwi' numenaq kaahib' liib'r chi chaab'il k'aj yoq'inb'il rik'in kaahib' 
sek' chi chaab'il aseeyt. 

6A'an a'in li junelik mayej kiyeechi'imank chalen chaq junxil sa' li tzuul Sinaí, jo' 
sununkil mayej nawulak chiru li Qaawa'. 

7Ut li b'iin taamayejamanq rochb'eeneb' li karneer, a'an kaaka sek' chi aseeyt 
cho'q re li junjunq chi karneer. Li b'iin ak xk'aho'k, teehoy sa' li Loq'laj Muheb'aal, 
sa' xk'ab'a' li Qaawa'. 



314 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

8Li xkab' karneer teemayeja ewu: teeyeechi'i jo' tz'aqal li xb'een karneer, 
rochb'een li k'aj ut li b'iin. A'anaq jun k'atb'il mayej sununk xb'ook chiru li 
Qaawa'. 

Li mayej nak'ehe'k sa' li hilob'aal kutan 

9“Sa' li hilob'aal kutan taamayeja wiib' li karneer aj junq chihab', chi maak'a'aq 
reek'eb'. Taak'e ajwi' waqxaqib' liib'r chi k'aj yoq'inb'ilaq rik'in aseeyt, rochb'een 
li xb'iinul. 

10Li k'atb'il mayej a'in taak'eemanq sa' li hilob'aal kutan. Taayeechi'i ajwi' li 
mayej nakayeechi'i rajlal kutan rochb'een li xb'iinul. 

Li mayej nak'ehe'k sa' li xb'een kutan re li po 

11“Sa' xtiklajik li junq po teeyeechi'i jun k'atb'il mayej chiru li Qaawa': wiib' saaj 
wakax, jun chib'aat ut wuqub' karneer aj junq chihab', chi maak'a'aq reek'eb'. 

12Teeyeechi'i ajwi' kab'laju liib'r chi k'aj yoq'inb'il rik'in aseeyt, rochb'een li 
junjunq chi mayej saaj wakax; lajeeb' liib'r chi k'aj yoq'inb'il rik'in aseeyt, 
rochb'een li junjunq chi mayej chib'aat; 

13waqxaqib' liib'r chi k'aj yoq'inb'il rik'in aseeyt, rochb'een li junjunq chi mayej 
karneer. A'anaq jun k'atb'il mayej sununk xb'ook chiru li Qaawa'. 

14Li b'iin li taamayejamanq, a'an kab'taqlaju sek' cho'q re li junjunq chi saaj 
wakax, kab'taqlaju sek' cho'q re li junjunq chi chib'aat ut kab'taqlaju sek' cho'q re 
li junjunq chi karneer. A'anaq a'in li k'atb'il mayej taak'eemanq rajlal po chiru li 
junq chihab'. 

15Taayeechi'i ajwi' re li Qaawa', chirix li kuyuk maak, jun teelom chib'aat 
rochb'een li b'iin ut li k'atb'il mayej nakak'e rajlal kutan. 

Li mayej nak'ehe'k sa' li Paswa 
(Lv 23,5-8) 

16“Sa' li kaalaju xb'e li xb'een po taaninq'ehimanq li xPaswa li Qaawa',  

17ut sa' li o'laju xb'e ajwi' li po a'an teeb'aanu jun chik li ninq'e. Chiru wuqub' 
kutan teetzeka li wa ink'a' yuub'il.  

18Sa' li xb'een li kutan taawanq li loq'laj ch'utam sa' xk'ab'a' li Qaawa'. Maajun 
taak'anjelaq. 

19Teeyeechi'i a'in re li Qaawa' cho'q k'atb'il mayej sununk xb'ook: wiib' saaj 
wakax, jun chib'aat ut wuqub' chi karneer li maak'a'aq reek'eb', 

20rochb'eeneb' kab'laju liib'r chi k'aj yoq'inb'il rik'in aseeyt cho'q re li junjunq chi 
saaj wakax, waqxaqib' liib'r cho'q re li junjunq chi chib'aat, 

21kaaka liib'r cho'q re li junjunq chi karneer 

22ut jun teelom chib'aat cho'q mayej chirix li maak, re xtojb'al rix leemaak. 

23Teeyeechi'i chixjunil a'in rochb'een li k'atb'il mayej nak'eemank eq'la re li 
kutan junjunq. 

24Jo'ka'in teeb'aanu chiru li wuqub' kutan. A'anaq li loq'laj tzekemq, li k'atb'il 
mayej sununk xb'ook chiru li Qaawa': taamayejamanq rochb'een li b'iin ut li 
k'atb'il mayej nekeyeechi'i rajlal kutan. 

25Sa' xwuq li kutan teeb'aanu leeloq'laj ch'utam ut maajun eere taak'anjelaq. 

Li mayej nak'ehe'k sa' xNinq'eheb' li Xamaan 
(Lv 23,9-22) 

26“Sa' li kutan teemayeja wi' li xb'een ru leerawimq chiru li Qaawa', sa' 
xNinq'eheb' li Xamaan, taawanq leeloq'laj ch'utam. Maajun taak'anjelaq. 

27Teeyeechi'i re li Qaawa' wiib' saaj wakax, jun chib'aat ut wuqub' chi karneer, aj 
junq chihab'eb', cho'q k'atb'il mayej sununk xb'ook. 

28Rochb'een li junjunq chi saaj wakax taamayejamanq kab'taqlaju liib'r chi k'aj 
yoq'inb'il rik'in aseeyt, lajeeb' liib'r re li chib'aat 

29ut waqxaqib' liib'r cho'q re li junjunq chi karneer; 

30ut jun teelom chib'aat cho'q mayej chirix li maak, re xtojb'al rix leemaak. 

31Teeb'aanu a'in ut teek'e ajwi' li k'atb'il mayej li xaqxo xb'aanunkil rajlal kutan, 
rochb'een li k'aj yoq'inb'il rik'in li aseeyt ut li b'iin. 

Nm 29 

Li mayej nak'eemank sa' xNinq'eheb' li Tronpeet 
(Lv 23,23-25) 

1“Sa' xtiklajik li xwuq po teeb'aanu leeloq'laj ch'utam ut maajun taak'anjelaq. Li 
kutan a'an, a'anaq jun kutan naq teeyaab'asi li tronpeet. 

2Teeyeechi'i jun eek'atb'il mayej li sununk xb'ook chiru li Qaawa': jun saaj wakax, 
jun chib'aat ut wuqub' chi karneer, aj junq chihab' ut maak'a'aq reek'eb'. 

3Li xmayejankil li k'aj, a'an kab'taqlaju liib'r yoq'inb'il rik'in aseeyt, cho'q re li 
junjunq chi saaj wakax; lajeeb' liib'r cho'q re li chib'aat 

4ut waqxaqib' liib'r cho'q reheb' li junjunq chi karneer. 

5Teemayeja ajwi' junaq teelom chib'aat chirix li maak, re xtojb'al rix leemaak. 

6Teeb'aanu a'in, ut teek'e ajwi' li k'atb'il mayej na'uxmank rajlal po, rochb'een 
leeyeechi'om ut li namayejamank rajlal kutan rochb'een leeyeechi'om ut li b'iin, 
jo' chanru leechaq'rab'inkil. A'anaq jun k'atb'il mayej li sununk xb'ook chiru li 
Qaawa'. 

Li mayej nak'eemank sa' xKutankil li kuyuk sachok maak 
(Lv 23,26-32) 

7“Sa' ajwi' li lajeeb' xb'e li xwuq po, taawanq leeloq'laj ch'utam. Ink'a' textzekanq 
ut maajun taak'anjelaq chiru li kutan a'an.  

8Cho'q k'atb'il mayej sununk xb'ook chiru li Qaawa', teemayeja jun saaj wakax, 
jun chib'aat ut wuqub' chi karneer aj junq chihab', chi maak'a'aq reek'eb'. 

9Li xmayejankil li k'aj yoq'inb'il rik'in aseeyt, a'anaq kab'laju liib'r cho'q re li saaj 
wakax, lajeeb' cho'q re li chib'aat 

10ut waqxaqib' liib'r cho'q re li junjunq chi karneer. 

11Teemayeja ajwi' junaq chib'aat cho'q mayej chirix li maak, jalan wi' chiru li 
mayej nak'eemank chirix li maak sa' xKutankil li kuyuk sachok maak, ut li k'atb'il 
mayej na'uxmank rajlal kutan, rochb'een li k'aj yoq'inb'il rik'in aseeyt ut li b'iin. 

Li mayej nak'eemank sa' xNinq'eheb' li Muheb'aal 
(Lv 23,33-44) 

12“Sa' li o'laju xb'e li xwuq po taawanq leeloq'laj ch'utam. Maajun taak'anjelaq ut 
texninq'ehiq chiru wuqub' kutan sa' xk'ab'a' li Qaawa'.  

13Cho'q k'atb'il mayej sununk xb'ook chiru li Qaawa', teeyeechi'i oxlaju li saaj 
wakax, wiib' li chib'aat, kaalaju li karneer aj junq chihab' ut maak'a'aq reek'eb'. 

14Li xmayejankil li k'aj yoq'inb'il rik'in aseeyt, a'anaq kab'laju liib'r cho'q re li 
junjunq chi saaj wakax, lajeeb' liib'r cho'q re li junjunq chib'aat 

15ut waqxaqib' liib'r chi k'aj cho'q re li junjunq chi karneer. 

16Teek'e ajwi' junaq teelom chib'aat cho'q mayej chirix li maak. Teeb'aanu 
chixjunil a'in ut teeyeechi'i ajwi' li k'atb'il mayej na'uxmank rajlal kutan 
rochb'een li k'aj yoq'inb'il rik'in aseeyt ut li b'iin. 

17“Sa' xkab' li kutan teemayeja kab'laju li saaj wakax, wiib' li chib'aat, kaalaju li 
karneer aj junq chihab' ut maak'a'aq reek'eb', 

18rochb'een li mayejanb'il k'aj ut li xb'iinul cho'q re li junjunq chi saaj wakax, 
chib'aat ut karneer, jo' chanru xk'ihaleb' li mayej ut jo' chanru leechaq'rab'inkil. 

19Teek'e ajwi' junaq teelom chib'aat cho'q mayej chirix li maak. Teeb'aanu 
chixjunil a'in ut teeyeechi'i ajwi' li k'atb'il mayej na'uxmank rajlal kutan 
rochb'een li k'aj yoq'inb'il rik'in aseeyt ut li b'iin. 

20“Sa' rox li kutan teemayeja junlaju li saaj wakax, wiib' li chib'aat, kaalaju li 
karneer aj junq chihab' ut maak'a'aq reek'eb', 

21rochb'een li mayejanb'il k'aj ut li xb'iinul cho'q re li junjunq chi saaj wakax, 
chib'aat ut karneer, jo' chanru xk'ihaleb' li mayej ut jo' chanru leechaq'rab'inkil. 

22Teek'e ajwi' junaq teelom chib'aat cho'q mayej chirix li maak. Teeb'aanu 
chixjunil a'in ut teeyeechi'i ajwi' li k'atb'il mayej li na'uxmank rajlal kutan 
rochb'een li k'aj ut li b'iin. 

23“Sa' xka li kutan teemayeja lajeeb' li saaj wakax, wiib' li chib'aat, kaalaju li 
karneer aj junq chihab' ut maak'a'aq reek'eb', 

24rochb'een li mayejanb'il k'aj ut li xb'iinul cho'q re li junjunq chi saaj wakax, 
chib'aat ut karneer, jo' chanru xk'ihaleb' li mayej ut jo' chanru leechaq'rab'inkil. 

25Teek'e ajwi' junaq teelom chib'aat cho'q mayej chirix li maak. Teeb'aanu 
chixjunil a'in ut teeyeechi'i ajwi' li k'atb'il mayej na'uxmank rajlal kutan 
rochb'een li k'aj ut li b'iin. 

26“Sa' ro' li kutan teemayeja b'eleeb' li saaj wakax, wiib' li chib'aat ut kaalaju li 
karneer aj junq chihab' ut maak'a'aq reek'eb', 

27rochb'een li mayejanb'il k'aj ut li xb'iinul cho'q re li junjunq chi saaj wakax, 
chib'aat ut karneer, jo' chanru xk'ihaleb' li mayej ut jo' chanru leechaq'rab'inkil. 

28Teek'e ajwi' junaq teelom chib'aat cho'q mayej chirix li maak. Teeb'aanu 
chixjunil a'in ut teeyeechi'i ajwi' li k'atb'il mayej na'uxmank rajlal kutan 
rochb'een li k'aj ut li b'iin. 

29“Sa' xwaq li kutan teemayeja waqxaqib' li saaj wakax, wiib' li chib'aat ut kaalaju 
li karneer aj junq chihab' ut maak'a'aq reek'eb', 

30rochb'een li mayejanb'il k'aj ut li xb'iinul cho'q re li junjunq chi saaj wakax, 
chib'aat ut karneer, jo' chanru xk'ihaleb' li mayej ut jo' chanru leechaq'rab'inkil. 

31Teek'e ajwi' junaq teelom chib'aat cho'q mayej chirix li maak. Teeb'aanu 
chixjunil a'in ut teeyeechi'i li k'atb'il mayej na'uxmank rajlal kutan rochb'een li 
k'aj ut li b'iin. 

32“Sa' xwuq li kutan teemayeja wuqub' li teelom wakax, wiib' li chib'aat, kaalaju li 
karneer aj junq chihab' ut maak'a'aq reek'eb', 

33rochb'een li mayejanb'il k'aj ut li xb'iinul cho'q re li junjunq chi teelom wakax, 
chib'aat ut karneer, jo' chanru xk'ihaleb' li mayej ut jo' chanru leechaq'rab'inkil. 

34Teek'e ajwi' junaq teelom chib'aat cho'q mayej chirix li maak. Teeb'aanu 
chixjunil a'in ut teeyeechi'i ajwi' li k'atb'il mayej na'uxmank rajlal kutan 
rochb'een li k'aj ut li b'iin. 

35“Teeninq'ehi li xwaqxaq kutan rik'in jun nimla ch'utam. Maajun eere 
taak'anjelaq. 

36Cho'q k'atb'il mayej li sununk xb'ook chiru li Qaawa' teeyeechi'i jun saaj wakax, 
jun chib'aat ut wuqub' chi karneer aj junq chihab' ut maak'a'aq reek'eb', 

37rochb'een li mayejanb'il k'aj ut li b'iin cho'q re li junjunq chi saaj wakax, 
chib'aat ut karneer, jo' chanru xk'ihaleb' li mayej ut jo' chanru leechaq'rab'inkil. 

38Teek'e ajwi' junaq teelom chib'aat cho'q mayej chirix li maak. Teeb'aanu 
chixjunil a'an ut teeyeechi'i ajwi' li k'atb'il mayej na'uxmank rajlal kutan 
rochb'een li k'aj ut li b'iin. 

39“A'aneb' a'in li mayej teeyeechi'i re li Qaawa' sa' leeninq'e, jalan wi' li mayej 
nekeyeechi'i rajlal ut li na'alaak sa' eech'ool, a'eb' leek'atb'il mayej, li ru li awimq, 
li mayejanb'il b'iin ut li mayejak chirix li k'amok ib' sa' usilal rik'in li Yos”. 

40Ut laj Moisés kixye reheb' laj Israel chixjunil li kiyehe'k re xb'aan li Qaawa'. 

Nm 30 

Chirix li nayeechi'imank re li Qaawa' 

1Laj Moisés ki'aatinak rik'ineb' li xjolomileb' xteepaleb' laj Israel ut kixye reheb' 
chi jo'ka'in: “A'an a'in li qachaq'rab'inkil xb'aan li Qaawa': 

2Wi ani xb'aanu jun jurament malaj xyeechi'i re li Qaawa' junaq k'a' re ru, ink'a' 
tixq'et li raatin, tixb'aanu b'an chixjunil li x'elk chi xtz'uumal re. 

3“Naq junaq saaj ixq li toj wank sa' rochoch li xyuwa' xyeechi'i re li Qaawa' junaq 
k'a' re ru malaj wank k'a'aq chik ru xk'ulub'an xb'aanunkil, 

4wi li xyuwa' toxnaw li xyeechi'om malaj li k'a'aq chik ru xk'ulub'an xb'aanunkil 
ut maak'a' tixye re, xaqxo xyaalal li yeechi'om a'an ut xaqxo xwankil li xk'ulub'an 
xb'aanunkil. 

5Ab'anan wi li xyuwa' sa' li kutan tixnaw wi' naq wank xyeechi'om li xrab'in 
malaj k'aru xk'ulub'an xb'aanunkil, ink'a' naxk'ul xch'ool, moko xaqxo ta xwankil 
li aatin. Li Qaawa' ink'a' tixk'e sa' ajl, xb'aan naq li yuwa'b'ej ink'a' xk'ulub'an 
xch'ool. 

6“Mare wank ajwi' junaq saaj ixq xsumlaak chi toj wank xyeechi'om malaj k'a' 
chik ru xsume xb'aanunkil chiru li Qaawa'. 

7Naq tixnaw li xb'eelom ut maak'a' tixye chirix, wank xwankil li yeechi'om malaj 
li k'aru xk'ulub'an xb'aanunkil. 

8Ab'an wi sa' li kutan tixnaw wi' li b'eelomej ink'a' naxk'ul xch'ool, li ixq a'an 
ink'a' chik tento tixb'aanu li xyeechi'om ut li k'aru xk'ulub'an xb'aanunkil. Li 
Qaawa' ink'a' tixk'e sa' ajl. 

9“Li xyeechi'om malaj li xk'ulub'an xb'aanunkil junaq xmalka'an malaj junaq 
tz'eqtaananb'il ixq, chixjunil a'an xaqxo xwankil. 

10“Naq junaq ixq sumsu xyeechi'i re li Qaawa' naq tixb'aanu junaq k'a' re ru malaj 
xb'aanu jun jurament, 

11wi taanawmanq xb'aan li xb'eelom ut maak'a' tixye chirix a'an, li yeechi'om a'an 
malaj li k'aru xk'ulub'an xb'aanunkil, xaqxo xwankil li aatin. 

12Ab'an wi li b'eelomej ink'a' xk'ulub'an xch'ool sa' li kutan naq xrab'i a'an, 
maak'a' xwankil li xyeechi'om li rixaqil malaj li k'aru xk'ulub'an xb'aanunkil. Li 
Qaawa' ink'a' tixk'e sa' ajl, xb'aan naq ink'a' xk'ulub'a xch'ool li b'eelomej. 

13“Yalaq k'a' chi yeechi'om malaj jurament chirix ayuun xk'ulub'an xb'aanunkil li 
ixq, li b'eelomej tixye ma truuq tixb'aanu malaj ink'a'. 

14Ab'an wi wulajaq chik a'an li b'eelomej maak'a' tixye chirix li xyeechi'om malaj 
li k'a'aq ru xk'ulub'an xb'aanunkil li ixaqilb'ej, ch'olch'o naq li ixq tento tixb'aanu 
li k'aru xyeechi'i, xb'aan naq li xb'eelom maak'a' xye chirix naq xrab'i resil. 

15Ab'an wi li b'eelomej moqon chik tixsach xwankil, taakanaaq sa' xb'een a'an li 
xmaak li rixaqil”. 

16A'aneb' a'in li chaq'rab' kixye li Qaawa' re laj Moisés cho'q re li b'eelomej ut 
ixaqilb'ej, li yuwa'b'ej ut li xrab'in li toj saaj ut toj wank sa' rochoch li xyuwa'. 

Nm 31 

Li yalok rik'ineb' laj Madián 

1Li Qaawa' kixye re laj Moisés: 

2“K'eheb' laj Israel chi reeqajunkil li rahilal ke'xb'aanu eb' laj Madián. Chirix chik 
a'an tatq'ajq tatsutq'iiq, ut toxaajunaji aawib' rik'ineb' laaxe'toonil yuwa'”, chan. 

3Toja' naq laj Moisés kiraatinaleb' li tenamit ut kixye reheb' chi jo'ka'in: 
“Kawresihomaq eerib' chi yalok rik'ineb' laj Madián, re naq sa' xk'ab'a' li Qaawa' 
teek'e reeqaj li rahilal ke'xb'aanu eere. 

4Junq mil chi winq sa' xjunq teepalileb' laj Israel te'xik chi yalok”, chan laj Moisés. 

5Jo'kan naq sa'eb' li junjunq xteepalileb' laj Israel ke'sik'mank junq mil chi winq; 
naraj naxye naq ke'ch'utub'aak kab'laju mil li yo'ooneb' chi yalok. 

6Laj Moisés kixtaqlaheb' chi yalok junq mil chi winq li ke'sik'mank ru sa' li junq 
teep. Laj Pinjás, li ralal laj Elehasar laj tij, koho chirixeb' ut kixk'am li k'a'aq re ru 
jwal loq' jo' ajwi' li tronpeet re xyeeb'al resil li yalok. 

7Ut ke'yalok rik'ineb' laj Madián, jo' yeeb'il xb'aan li Qaawa' re laj Moisés, ut 
ke'xkamsi chixjunileb' li winq. 

8Ke'xkamsiheb' ajwi' li oob' chi awab'ej aj Madián: laj Ebí, laj Rekem, laj Sur, laj 
Jur ut laj Rebá. Ke'xkamsi ajwi' chi q'esnal ch'iich' laj Balaham, ralal laj Pehor. 

9Eb' laj Israel ke'xk'am chi preexil li rixqilaleb' laj Madián jo' ajwi' li kok'al; 
ke'xmaq' eb' li xketomq ut chixjunil li k'aru wank reheb'. 

10Ke'xk'e xxamlel chixjunileb' li tenamit jo' ajwi' chixjunileb' li xmuheb'aaleb'. 

11Ke'xch'utub' jo'ch'inal jo'nimal ke'xxok, chi winq ut chi ketomq, 

12ut ke'xk'am jo'nimal ke'reechani, koxe'xk'ut chiru laj Moisés, chiru laj Elehasar 
laj tij ut chiru chixjunil li xkomonileb' laj Israel sa' li xmuheb'aaleb', sa' xtaq'ahil 
Mohab, nach' chire li nima' Jordán, sa' xka'yab'aal Jerikó. 

Eb' li chaq'rab' chirix li yalok 

13Laj Moisés, laj Elehasar laj tij ut chixjunileb' li xjolomileb' li tenamit ke'elk chi 
xk'ulb'aleb' toj chirixeb' li muheb'aal. 

14K'ajo' naq kijosq'o'k laj Moisés rik'ineb' li xjolomileb' laj lajeetqk'aal rox o'q'ob' 
(1,000) ut eb' laj o'taqk'aal (100) aj puub', 

15ut kixye reheb': “K'a'ut naq ink'a' xekamsi chixjunileb' li ixq? 

16Xmaakeb' a'an naq eb' laj Israel ke'xq'etq'eti rib' chiru li Qaawa'. A'aneb' tz'aqal 
li ke'takchi'ink reheb' re te'xloq'oni ru laj Bahal-Pehor; jo'kan naq li Qaawa' 
kixrahob'tesi li xtenamit rik'in raxkamk. 

17Kamsihomaqeb' anaqwan chixjunileb' li kok' teelom. Ut chixjunileb' li ixq ak 
wanjenaqeb' rik'in winq, kamsihomaqeb' ajwi'. 

18Ab'an meekamsiheb' li tuq'ixq li toj maji' neke'wank rik'in winq. A'aneb' 
te'kanaaq cho'q eere. 

19Ut chejunilex laa'ex li xexkamsink malaj xech'e' junaq kamenaq, kanaaqex 
chirixeb' li muheb'aal chiru wuqub' kutan. Ch'ajob'resiiq eerib' laa'ex jo'wi' eb' 
leepreex, sa' li rox ut sa' li xwuq li kutan. 

20Ch'ajob'resiiq ajwi' ruheb' chixjunileb' li aq'ej, chixjunil li k'a'aq re ru yiib'anb'il 
rik'in tz'uum malaj rismal li chib'aat, jo' ajwi' chixjunil li yiib'anb'il rik'in che'”, 
chan laj Moisés. 

21Chirix chik a'an laj Elehasar laj tij kixye reheb' li ke'wulak chaq chi yalok: “A'an 
a'in li chaq'rab' xk'e li Qaawa' re laj Moisés: 

22Li oor ut li plaat, li q'anch'iich', li ki'ch'iich', li q'un ut li raxch'iich', 

23chixjunil li naxkuy li xam tento teech'ajob'resi sa' xam ut teesantob'resi rik'in li 
osob'tesinb'il ha'. Ab'an chixjunil li ink'a' naxkuy li xam teech'aj rik'in 
osob'tesinb'il ha'. 

24Teepuch' leeraq' sa' xwuq li kutan ut ch'ajob'resinb'il texkanaaq. Toja' naq 
tex'okaq sa' li na'ajej wankeb' wi' eb' li muheb'aal”, chan laj Elehasar. 

25Li Qaawa' kixye re laj Moisés: 

26“Laa'at, laj Elehasar ut eb' li xjolomileb' li junqkab'al sa' xkomonileb' laj Israel, 
ajlahomaq jo'nimal li xereechani chaq sa' li yalok, chi winq ut chi ketomq. 

27Chirix a'an taajek'i jun yiijach reheb' li ke'yalok, ut li jun yiijach chik a'an 
rehaqeb' chixjunil li komonil. 

28Taara kach'inaq cho'q re li Qaawa' li te'tz'aqonq eb' laj puub', a' yaal ma 
poyanameb', wakax, b'uur ut karneer: teek'e re li Qaawa' junjunq sa' xyanqeb' li 
o'taqk'aal xkab' o'q'ob' (500). 

29Taaq'axtesi re laj Elehasar li xyiijachil, cho'q mayej chiru li Qaawa'. 

30Ut li xyiijachil te'tz'aqonq eb' laj Israel, a' yaal ma poyanameb', wakax, b'uur ut 
karneer, junjunq sa' xyanqeb' li lajeetq roxk'aal (50), yalaq k'a' chik chi xulil, 
taaq'axtesi reheb' laj Leví li wankeb' chi k'anjelak sa' li xLoq'laj Muheb'aal li 
Qaawa'”, chan li Yos. 

31Laj Moisés ut laj Elehasar laj tij ke'xb'aanu jo' chanru kiyehe'k re laj Moisés 
xb'aan li Qaawa'. 

32Chixjunil li ki'eechaniik chaq rik'ineb' laj Madián, a'an: o'laju xkaalajuk'aal 
xkab' o'q'ob' mil (675,000) chi kok' ketomq, 

33kab'laju xkaak'aal mil (72,000) chi wakax 

34ut jun xkaak'aal mil (61,000) chi b'uur. Ink'a' k'eeb'il sa' aj li ki'eechaniik 
xb'aaneb' laj puub'. 

35Eb' li ixq li toj maji' wanjenaqeb' rik'in winq, ke'tawmank kab'laju xka'k'aal mil 
(32,000). 

36Li xyiijachil li ke'xk'ul eb' li ke'yalok a'an a'in: wuqlaju xwuqlajuk'aal mil rik'in 
o'k'aal xkab' o'q'ob' (337,500) chi kok' ketomq; 

37ut li kikanaak cho'q re li Qaawa' a'an a'in: o'laju xkaalajuk'aal xkab' o'q'ob' 
(675) chi kok' ketomq. 

38Ke'chapmank ajwi' waqlaju xka'k'aal mil (36,000) chi wakax; ut li kikanaak 
cho'q re li Qaawa' a'an a'in: kab'laju xkaak'aal (72). 

39Ke'chapmank lajeeb' xka'k'aal mil rik'in o'k'aal xkab' o'q'ob' (30,500) chi b'uur; 
ut li kikanaak cho'q re li Qaawa' a'an a'in: jun xkaak'aal (61). 

40Li xk'ihaleb' li poyanam a'an a'in: waqlaju mil (16,000); ut eb' li ke'kanaak cho'q 
re li Qaawa' a'an a'in: kab'laju xka'k'aal (32). 

41Laj Moisés kixk'e re laj Elehasar laj tij li reechanihom li Qaawa', jo' chanru 
yeeb'il re xb'aan li Qaawa'. 

42Li yiijach jun chik li ke'xk'ul eb' laj Israel, a' li kixjek' laj Moisés, 

43a'an a'in: wuqlaju xwuqlajuk'aal mil rik'in lajeeb' xwaqxaqk'aal xkab' o'q'ob' 
(337,550) chi kok' ketomq; 



322 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

44waqlaju xka'k'aal mil (36,000) chi wakax; 

45lajeeb' xka'k'aal mil rik'in o'k'aal xkab' o'q'ob' (30,500) chi b'uur 

46ut waqlaju mil (16,000) chi poyanam. 

47Laj Moisés kixjek' junjunq sa' xyanqeb' li lajeetq roxk'aal li ke'tz'aqonk eb' laj 
Israel, sa' xyanqeb' li winq ut ketomq, ut kixk'e reheb' laj Leví li wankeb' chi 
k'anjelak sa' li xLoq'laj Muheb'aal li Qaawa', jo' chanru kiyehe'k re xb'aan li 
Qaawa'. 

48Toja' naq ke'wulak rik'in laj Moisés eb' li xjolomileb' laj puub', a'eb' li 
xjolomileb' laj lajeetk'aal rox o'q'ob' (1,000) ut eb' laj o'taqk'aal (100), 

49ut ke'xye re laj Moisés: “Laa'o aj k'anjelo chawu, xqajlaheb' li winq li wankeb' 
rub'el qawankil, ut xqak'e reetal naq tz'aqaleb'; maajun xsachk chaq. 

50Jo'kan naq xqak'am chaq li qamayej, a' li k'a'aq re ru xqataw chaq, jo' oor, 
xsahob' ru uq'mej, matq'ab', ka'xik ut q'ol, ut tqaq'axtesi re li Qaawa' re xpatz'b'al 
xkuyb'al qamaak”, chankeb'. 

51Laj Moisés ut laj Elehasar laj tij ke'xk'ul sa' ruq'eb' chixjunil li oor ut li xkomon 
chik. 

52Li xk'ihal li oor cho'q re li Qaawa', a' li xe'xra eb' li xjolomileb' laj lajeetk'aal rox 
o'q'ob' (1,000) ut eb' laj o'taqk'aal (100), a'an a'in waqlaju mil rik'in lajeeb' 
xwaqxaqlajuk'aal xkab' o'q'ob' (16,750) chi tumin. 

53Eb' li ke'wulak chi yalok ke'xxok cho'q reheb' li k'a'aq re ru ke'xchap chaq sa' li 
yalok. 

54Ab'an laj Moisés ut laj Elehasar laj tij ke'xk'ul li oor sa' ruq'eb' li xjolomileb' laj 
junqmil ut eb' laj o'taqk'aal chi aj puub', ut ke'xk'am sa' li Loq'laj Muheb'aal, re 
xpatz'b'aleb' laj Israel. 

Nm 32 

Kijek'imank li ch'och' junpak'al li nima' Jordán 
(Dt 3,12-22) 

1Eb' li ralal xk'ajoleb' laj Rubén ut li ralal xk'ajoleb' laj Gad, jwal naab'aleb' li 
xketomq ut q'axal ninqeb' ajwi'. Naq ke'ril naq li na'ajej Jaser ut Galahad a'an 
chaab'il ch'och' re k'iiresink ketomq, 

2koheb' rik'in laj Moisés, laj Elehasar laj tij ut chixjunileb' li xjolomileb' li 
komonil, ut ke'xye reheb': 

3—Li na'ajej Atarot, Dibón, Jaser, Nimrá, Jesbón, Elalé, Sibmá, Nebo ut Mehón, 

4a' li ch'och' kireechani li Qaawa' sa' xwulajikeb' li xkomonil aj Israel, a'an jun li 
na'ajej re k'iiresink ketomq. Ut laa'o wank qaketomq, chankeb'. 

5Ke'xye ajwi': —Wi xqataw usilal chawe chawu, k'e qe li na'ajej a'an, ut 
moohaak'e chi nume'k junpak'al li nima' Jordán, chankeb'. 

6Ab'an laj Moisés kixye reheb' li ralal xk'ajoleb' laj Gad ut li ralal xk'ajoleb' laj 
Rubén: —Ma truuq texkanaaq laa'ex arin ut eb' leeras eeriitz'in te'xik chi yalok? 

7K'a'ut naq ink'a' nekeraj te'ok eb' laj Israel sa' li ch'och' xk'ehom li Qaawa' 
reheb'? 

8Jo'kan ajwi' ke'xb'aanu leexe'toonil yuwa' naq kintaqlaheb' chaq chi rilb'al li 
na'ajej chalen chaq toj Kadés-Barné: 

9koheb' toj sa' xtaq'ahil Eskol, ke'ril chaq li ch'och' ut ink'a' ke'raj naq eb' laj 
Israel ke'ok sa' li ch'och' xk'ehom li Qaawa' reheb'.  

10Xb'aan a'an kijosq'o'k li Qaawa' sa' li kutan a'an ut kixye sa' jurament: 

11Eb' li winq li ke'elk chaq Ejiipt, chalen aj junqmay chihab', maajoq'e te'ok sa' li 
na'ajej inyeechi'om chi anchal linch'ool re laj Abrahán, laj Isahak ut laj Jakob, 
xb'aan naq ink'a' k'ojk'ookeb' xch'ool chiwix. 

12Ka'ajeb' wi' laj Kaleb, ralal laj Jefuné aj Kenís, ut laj Josué, ralal laj Nun, naru 
te'ok xb'aan naq ke'xpaab' li Qaawa' chi anchaleb' xch'ool. 

13Q'axal kijosq'o'k li Qaawa' rik'ineb' laj Israel ut kixk'eheb' chi xb'eeninkil rib'eb' 
sa' li chaqich'och' chiru ka'k'aal chihab', toj reetal ke'oso'k chixjunileb' li 
ke'xb'aanu li ink'a' us chiru.  

14Ut anaqwan laa'ex chik xek'amchi'i xna'leb'eb' leena' leeyuwa' jo' ralal 
xk'ajoleb' laj maak: teeraj wi' chik xchiq'b'al xjosq'il li Qaawa' sa' xb'eeneb' laj 
Israel! 

15Wi ink'a' nekepaab' li Qaawa', li Yos tooxkanab' wi' chik chi wank sa' li 
chaqich'och', ut laa'ex teek'am chaq nimla rahilal sa' xb'een chixjunil li tenamit, 
chan laj Moisés. 

16Toja' naq ke'jilok rik'in laj Moisés ut ke'xye re: —Arin tqayiib' xna'ajeb' li 
qaketomq ut tqawaklesiheb' tenamit cho'q reheb' li qalal qak'ajol. 

17Chirix chik a'an tooxik chi yalok, k'amolb'ehaqo chiruheb' laj Israel, toj reetal 
toxe'okaq sa' li xna'ajeb'. Ab'an eb' li qalal qak'ajol te'kanaaq sa'eb' li tenamit re 
te'xkol rib' chiruheb' li wankeb' sa' li na'ajej a'in. 

18Ink'a' toosutq'iiq chaq sa'eb' li qochoch wi eb' laj Israel toj maji' xe'reechani li 
xna'ajeb'. 

19Laa'o ink'a' tootz'aqonq na'ajej sa' xyanqeb' laj Israel junpak'al li nima' Jordán, 
xb'aan naq li qana'aj ak xqataw arin sa' xjayal releb'l saq'e re li nima' Jordán”, 
chankeb'. 

20Ut laj Moisés kixye reheb': —Wi teeb'aanu li yookex chi xyeeb'al, wi texxik chi 
yalok jo' naxye li Qaawa' 

21ut chixjunileb' laj puub' te'q'axonq junpak'al li nima' Jordán chiru li Qaawa' ut 
te'kanaaq aran toj reetal li Qaawa' tixsacheb' cheru chixjunileb' li xik' neke'ilok 
eere 

22ut taareechani li na'ajej, toja' naq truuq texsutq'iiq chaq wi' chik, xb'aan naq ak 
xeb'aanu li k'aru xeyeechi'i xb'aanunkil re li Qaawa' ut reheb' laj Israel. Li ch'och' 
a'in eerehaq chik chiru li Qaawa'. 

23Ab'anan wi ink'a' teeb'aanu chi jo'kan, chenawaq naq xexmaakob'k chiru li 
Qaawa' ut li maak a'an nakanaak sa' eeb'een chi junajwa. 

24Kab'lanqex b'i' cho'q reheb' leeralal eek'ajol ut yiib'omaq xna'ajeb' leeketomq; 
ab'an b'aanuhomaq li k'aru xeyeechi'i xb'aanunkil, chan laj Moisés. 

25Ke'chaq'ok eb' li ralal xk'ajoleb' laj Gad ut eb' li ralal xk'ajoleb' laj Rubén, ut 
ke'xye re laj Moisés: —Laa'o aj k'anjel chawu. Laa'o tqab'aanu li k'aru xaye qe. 

26Eb' li qalal qak'ajol, eb' li qixqilal ut chixjunileb' li qaketomq, jo' kok' jo' ninq, 
te'kanaaq arin sa' xteepal Galahad. 

27Ab'an laa'o aj k'anjel chawu, jo'k'ihal li yo'oon wanko chi yalok, tqapaab' raatin 
li Qaawa' ut tooxik chi yalok, jo' xaye qe”, chankeb'. 

28Toja' naq laj Moisés ki'aatinak rik'in laj Elehasar laj tij, laj Josué, ralal laj Nun, ut 
rik'ineb' chixjunil li xjolomileb' xteepal laj Israel; 

29ut kixye reheb': “Wi eb' li ralal xk'ajoleb' laj Gad ut eb' laj Rubén, chixjunileb' li 
yo'ooneb' chi yalok, te'q'axonq junpak'al li nima' Jordán eerochb'een, re yalok jo' 
chanru xtaqlankileb' xb'aan li Qaawa', toj reetal toxeereechani li na'ajej, toja' naq 
teek'e chi reechanileb' li na'ajej Galahad. 

30Ab'an wi eb' li yo'oon wankeb' chi yalok ink'a' te'q'axonq eerochb'een, 
te'eechaninq na'ajej eerochb'een sa' li tenamit Kanahán”, chan laj Moisés. 

31Eb' li ralal xk'ajoleb' laj Gad ut eb' laj Rubén ke'chaq'ok ut ke'xye: “Li k'aru 
yeeb'il xb'aan li Qaawa' reheb' laj k'anjel chawu, a'an li tqab'aanu. 

32Laa'o tooxik chi yalok junpak'al li nima' Jordán, aran Kanahán, jo' naxye qe li 
Qaawa'; ab'an k'e chiqeechani li ch'och' wan chaq arin, sa' xjayal releb'l saq'e re li 
nima'”, chankeb'. 

33Ut laj Moisés kixk'e li x'awab'ejihom laj Sijón, awab'ej re Amor, ut li 
x'awab'ejihom laj Og, awab'ej re Basán, reheb' li ralal xk'ajoleb' laj Gad, eb' li ralal 
xk'ajoleb' laj Rubén ut xyiijacheb' laj Manasés, li ralal laj José. Kixk'e ajwi' eb' li 
tenamit li wankeb' chi xnub'ajlil ut eb' li k'aleb'aal wankeb' chi xjunsutam. 

34Eb' li ralal xk'ajoleb' laj Gad ke'xkab'la xtenamiteb' aran Dibón, Atarot ut 
Aroher, 

35Atrot-Sofán, Jaser, Yokbohá, 

36Bet-Nimrá, Bet-Arán. Ke'xyiib' ajwi' xna'ajeb' li xketomqeb'. 

37Eb' li ralal xk'ajoleb' laj Rubén ke'kab'lak aran Jesbón, Elalé, Kiriatáhin, 

38Nebo, Bahal-Mehón (a'in yal jalb'ileb' xk'ab'a') ut Sibmá. Ut ke'xk'e xk'ab'a'eb' li 
tenamit ke'xwaklesi. 

39Eb' li ralal xk'ajoleb' laj Makir, ralal laj Manasés, koheb' Galahad, ke'xchap li 
na'ajej ut ke'raanilasiheb' laj Amor li wankeb' aran. 

40Toja' naq laj Moisés kixq'axtesi Galahad cho'q re laj Makir, ralal laj Manasés, li 
kikanaak chi wank sa' li na'ajej a'an. 

41Laj Yaír, ralal laj Manasés, koho chi reechaninkil chixjunileb' li xk'aleb'aalileb' 
laj Amor, ut Jabot-Yaír kixk'e cho'q xk'ab'a' li na'ajej a'an. 

42Laj Nóbaj koho chi reechaninkil li tenamit Kenat jo'wi' eb' li xk'aleb'aalil, ut 
kixk'e Nóbaj cho'q xk'ab'a', jo' chanru li xk'ab'a'. 

Nm 33 

Resil li xb'eheb' laj Israel naq ke'elk chaq Ejiipt 

1Jo'ka'in naq ke'elk chaq Ejiipt eb' laj Israel ut ke'chalk chi tzol jo'keb' laj puub', 
k'amol b'eheb' chaq laj Moisés ut laj Aharón. 

2Laj Moisés kixtz'iib'a xk'ab'a'eb' li na'ajej b'arwi' ke'numje'k chi tiqil ru, jo' 
chanru kiyehe'k re xb'aan li Qaawa'. Jo'ka'in naq ke'elk sa' li junjunq chi na'ajej. 

3Sa' li o'laju xb'e li xb'een po ke'elk eb' laj Israel sa' li na'ajej Ramsés, eweraq 
xninq'ehinkil li Paswa. Kaweb' xch'ool naq ke'elk eb' laj Israel chiruheb' chixjunil 
laj Ejiipt. 

4Eb' laj Ejiipt yookeb' chi xmuqb'aleb' li xb'een alalb'ej li ke'kamsiik xb'aan li 
Qaawa'. Chi jo'kan kiraqmank aatin sa' xb'eeneb' li xyoseb'. 

5Eb' laj Israel ke'elk chaq Ramsés ut koxe'hilanq aran Sukot. 

6Ke'elk Sukot ut koxe'hilanq sa' li na'ajej Etán, li wank chire li chaqich'och'. 

7Ke'elk Etán ut koxe'hilanq aran Pi-Hajirot, li wank sa' xka'yab'aal Bahal-Sepón, 
ut ke'xk'ojob' li xmuheb'aaleb' aran Mikdol. 

8Ke'elk Pi-Hajirot ut koxe'nume'q sa' xyi li palaw toj sa' li chaqich'och'. Oxib' 
kutan ke'b'eek sa' li chaqich'och' re Etán ut koxe'hilanq sa' li na'ajej Mará. 

9Ke'elk Mará ut ke'wulak Elín. Aran wank kab'laju chi yu'amha' ut lajeeb' 
xkaak'aal toon chi mokooch; ut ke'hilank sa' li na'ajej a'an. 

10Ke'elk Elín ut koxe'hilanq chire li nima' Suf. 

11Ke'elk chire li nima' Suf ut koxe'hilanq sa' li chaqich'och' re Sin. 

12Ke'elk sa' li chaqich'och' re Sin ut koxe'hilanq Dofká. 

13Ke'elk Dofká ut koxe'hilanq aran Alús. 

14Ke'elk Alús ut koxe'okaq Refidín, ab'an sa' li na'ajej a'an maak'a' ha' re te'ruk' 
eb' li poyanam. 

15Ke'elk Refidín ut koxe'hilanq sa' li chaqich'och' re Sinaí. 

16Ke'elk sa' li chaqich'och' re Sinaí ut koxe'hilanq Kibrot-Atabá. 

17Ke'elk Kibrot-Atabá ut koxe'hilanq Jaserot. 

18Ke'elk Jaserot ut koxe'hilanq Ritmá. 

19Ke'elk Ritmá ut koxe'hilanq Rimón-Perés. 

20Ke'elk Rimón-Perés ut koxe'hilanq Libná. 

21Ke'elk Libná ut koxe'hilanq Risá. 

22Ke'elk Risá ut koxe'hilanq Kelatá. 

23Ke'elk Kelatá ut koxe'hilanq wan wi' li tzuul Séfer. 

24Ke'elk sa' li tzuul Séfer ut koxe'hilanq Jaradá. 

25Ke'elk Jaradá ut koxe'hilanq Makelot. 

26Ke'elk Makelot ut koxe'hilanq Tájat. 

27Ke'elk Tájat ut koxe'hilanq Táraj. 

28Ke'elk Táraj ut koxe'hilanq Mitká. 

29Ke'elk Mitká ut koxe'hilanq Jasmoná. 

30Ke'elk Jasmoná ut koxe'hilanq Moserot. 

31Ke'elk Moserot ut koxe'hilanq Bené-Yakán. 

32Ke'elk Bené-Yakán ut koxe'hilanq Jor-Akidgad. 

33Ke'elk Jor-Akidgad ut koxe'hilanq Yotbá. 

34Ke'elk Yotbá ut koxe'hilanq Abroná. 

35Ke'elk Abroná ut koxe'hilanq Esión-Kéber. 

36Ke'elk Esión-Kéber at koxe'hilanq sa' li chaqich'och' re Sin, malaj Kadés. 

37Ke'elk Kadés ut koxe'hilanq wan wi' li tzuul Hor, sa' xnub'ajlil li tenamit Edom. 

38Laj Aharón laj tij kitaqe'k sa' xb'een li tzuul Hor, jo' kiyehe'k re xb'aan li Qaawa', 
ut aran kikamk, akaq ka'k'aal chihab' chaq relikeb' laj Israel sa' li tenamit Ejiipt, 
sa' li xb'een kutan re li ro' po. 

39Oxib' xwuqk'aal (123) chihab' wank re laj Aharón naq kikamk sa' xb'een li tzuul 
Hor. 

40Li awab'ej re Arad li wank aran Nejeb sa' li na'ajej Kanahán, kirab'i resil li 
xwulajikeb' laj Israel. 

41Ke'elk eb' laj Israel sa' li tzuul Hor ut koxe'hilanq Salmoná. 

42Ke'elk Salmoná ut koxe'hilanq Punón. 

43Ke'elk Punón ut koxe'hilanq Obot. 

44Ke'elk Obot ut koxe'hilanq sa' xpo'lemil Abarín, sa' xnub'ajlil Mohab. 

45Ke'elk Abarín ut koxe'hilanq Dibón-Gad. 

46Ke'elk Dibón-Gad ut koxe'hilanq Almón-Diblatáhin. 

47Ke'elk Almón-Diblatáhin ut koxe'hilanq chiruheb' li tzuul re Abarín, li wank sa' 
xka'yab'aal Nebo. 

48Ke'elk chiruheb' li tzuul re Abarín ut koxe'hilanq sa' xtaq'ahil Mohab, chire li 
nima' Jordán, sa' xjayal Jerikó. 

49Ke'xk'ojob' li xmuheb'aaleb' chire li nima' Jordán, sa' xyanq Bet-Yesimot ut 
Abel-Sitín, sa' xtaq'ahil Mohab. 

Jo'ka'in naq taajek'imanq li na'ajej Kanahán 

50Li Qaawa' kiraatina laj Moisés sa' xtaq'ahil Mohab, chire li nima' Jordán, sa' 
xjayal Jerikó, ut kixye re: 

51“Ye reheb' laj Israel: Naq texq'axonq junpak'al li nima' Jordán re xik sa' li 
tenamit Kanahán, 

52teeraanilasiheb' chixjunil li poyanam wankatqeb' aran. Teejuk' chixjunileb' li 
b'onb'ileb' pek, teeputz'iheb' li xjalam u yiib'anb'ileb' rik'in ha'lesinb'il 
q'anch'iich' ut teejuk'i chixjunil li x'artaleb'. 

53Teereechani li ch'och' ut aran texwanq, xb'aan naq laa'in xink'e chereechani 
chixjunil li na'ajej a'an. 

54Teejek'i li ch'och' chi b'uulinb'il sa' xyanqeb' li junq teep. Li naab'aleb', teeyu' ru 
li xch'och'eb'; ab'an li ink'a' k'iheb', teek'os ru li xch'och'eb'. B'ar taatz'aq li junq 

teep, aran wanq li ch'och' taareechani. Teejek'i li ch'och', a' yaal ani li xxe'toonil 
yuwa'eb'.  

55Ab'anan wi' laa'ex ink'a' teeraanilasiheb' li xpoyanamil li tenamit sa' leewulajik, 
eb' li te'kanaaq sa' eeyanq texrahob'tesiheb' chi junelik sa' li tenamit wanqex wi': 
chanchanaqeb' li mul sa' leeru ut chanchanaqeb' li k'ix sa' leexuku'y. 

56Toja' naq laa'in tinb'aanu eere jo' kink'oxla xb'aanunkil reheb' a'an”, chan li 
Qaawa'. 

Nm 34 

Li xnub'ajlil li na'ajej Kanahán 

1Li Qaawa' kixye re laj Moisés: 

2“Ye li aatin a'in reheb' laj Israel: Ok eere sa' li na'ajej Kanahán. A'an li na'ajej 
toxeereechani, ut a'aneb' a'in li xnub'ajlil: 

3“Leenub'ajlil sa' xjayal xsak'leb' iq' natiklaak chalen sa' li chaqich'och' re Sin, toj 
chi junqre xnub'ajlil Edom. Leenub'ajlil sa' xjayal releb'l saq'e natiklaak chaq toj 
wan wi' li Atz'aminb'il Palaw. 

4Leenub'ajlil tixq'ot chaq sa' li xTaqsink laj Xook', sa' xjayal xsakleb'aal iq', 
toxnume'q Sin ut toxraqe'q sa' xnub'ajlil Kadés-Barné. Chirix chik a'an taaxik toj 
Jasar-Adar ut toxnume'q Asmón. 

5Tixq'ot chaq rix li xnub'ajlil Asmón toj chire xNima'il Ejiipt ut toxraqe'q sa' li 
palaw. 

6“Leenub'ajlil sa' xjayal rokeb'l saq'e a'an toj chire li Nimla Palaw. A'anaq 
leenub'ajlil sa' xjayal rokeb'l saq'e. 

7“Leenub'ajlil sa' xjayal releb'l iq' a'an a'in: teeraq chaq chalen toj chire li Nimla 
Palaw toj sa' li tzuul Hor. 

8Chalen sa' li tzuul Hor teeraq leenub'ajlil toj Jamat, ut tox'elq sa' xnub'ajlil Sedad. 

9Chirix chik a'an leenub'ajlil tox'elq Sifrón ut toxraqe'q sa' li na'ajej Jasar-Enán. 
A'anaq leenub'ajlil sa' xjayal releb'l iq'. 

10“Leenub'ajlil sa' xjayal releb'l saq'e, teeraq chalen chaq Jasar-Enán toj Sefán. 

11Taakub'eeq chaq Sefán toj Riblá, sa' xjayal releb'l saq'e re Ayin, ut toj 
taakub'eeq chaq toj chire li palaw re Kinéret sa' xjayal releb'l saq'e, 

12taakub'eeq toj chire li nima' Jordán ut toxraqe'q sa' li Atz'aminb'il Palaw. 
“A'anaq leech'och' rik'in chixjunil li xnub'ajlil sutsu wi'”, chan li Qaawa'. 

13Laj Moisés kixnumsi eb' li aatin a'in reheb' laj Israel, ut kixye ajwi': “A'an a'in li 
na'ajej teejek'i cherix chi b'uulinb'il, a' li xye li Qaawa' naq taaq'axtesiiq reheb' li 
b'eleeb' teep ut li xyiijachil li jun chik,  

14xb'aan naq li xteepaleb' laj Rubén ut li xteepaleb' laj Gad ak xk'ulumeb' li 
xna'ajeb'. Jo'kan ajwi' li xyiijachil xteepaleb' laj Manasés ak xk'ulumeb' li 
xna'ajeb'. 

15Eb' li wiib' teep ut li xyiijachil li jun teep chik ak xk'ulumeb' li xna'ajeb' toj 
junpak'al li nima' Jordán, sa' xka'yab'aal Jerikó, sa' xjayal releb'l saq'e”, chan laj 
Moisés. 

16Ut li Qaawa' kixye re laj Moisés: 

17“A'aneb' a'in li xk'ab'a'eb' li te'jek'inq re li ch'och': laj Elehasar laj tij ut laj Josué, 
ralal laj Nun. 

18Teexaqab'eb' ajwi' junjunq xjolomileb' li junq teep chi tenamit re te'xjek'i li 
ch'och'. 

19A'aneb' a'in li xk'ab'a'eb': laj Kaleb, ralal laj Jefuné, sa' xteepalil laj Judá; 

20laj Samuel, ralal laj Amiud, sa' xteepalil laj Simehón; 

21laj Elidad, ralal laj Kislón, sa' xteepalil laj Benjamín; 

22laj Bukí, ralal laj Yoklí, a'an li xjolomil xteepalil laj Dan; 

23laj Janiel, ralal laj Efod, xjolomil xteepalil laj Manasés, ralal laj José; 

24laj Kemuel, ralal laj Siftán, xjolomil xteepalil laj Efraín; 

25laj Elisafán, ralal laj Parnak, xjolomil xteepalil laj Sabulón; 

26laj Paltiel, ralal laj Asán, xjolomil xteepalil laj Isakar; 

27laj Ajiud, ralal laj Selomí, xjolomil xteepalil laj Aser; 

28ut laj Pedahel, ralal laj Amiud, xjolomil xteepalil laj Neftalí”. 

29A'aneb' a'in li ke'taqlaak xb'aan li Qaawa' chi xjek'inkil li na'ajej Kanahán, 
chireechaniheb' laj Israel. 

Nm 35 

Eb' li tenamit li ke'k'ehe'k reheb' laj Leví 

1Li Qaawa' kiraatina laj Moisés sa' xtaq'ahil Mohab, chire li nima' Jordán, sa' 
xjayal Jerikó, ut kixye re: 

2“Ye reheb' laj Israel naq sa' li na'ajej ak xk'ulumeb', te'xk'e xtenamiteb' laj Leví 
b'arwi' naru te'wanq; te'xk'e ajwi' li wa'lem cho'q reheb' li xketomq, chi xsutam li 
xtenamiteb'. Laa'ex texk'ehoq xna'ajeb' laj Leví. 

3Eb' li tenamit a'an a'anaq li xmuheb'aaleb', ut li wa'lem rehaqeb' chixjunil li 
xketomqeb'. 

4Li xb'isb'al li wa'lem teek'e reheb' laj Leví chi xsutam li xtenamiteb', a'an 
wuqlaju xkaalajuk'aal (277) moqoj chi xsutam li tenamit, chalen sa' xtoon li 
xsuttz'akil. 

5Chi junq rix li tenamit teeb'is o'laju xwaqxaqk'aal xkab' o'q'ob' (555) moqoj sa' 
xjunqpak'alil sa' xkaaxukuutil: ut li tenamit taakanaaq sa' xyi. A'anaq a'in li 
xwa'lemil li tenamit. 

6“Sa' xyanqeb' li tenamit teek'e reheb' laj Leví, waqib' te'xaqab'aaq re naq aran 
toxe'xmuq rib' li xe'kamsink ras riitz'in. Ut teek'e ajwi' wiib' roxk'aal (42) chik li 
tenamit reheb'. 

7Li xk'ihaleb' li tenamit teek'e reheb' laj Leví, a'an waqxaqib' roxk'aal (48); 
chixjunileb' wanqeb' xwa'lemil. 

8Eb' li tenamit a'in li te'xk'e eb' laj Israel cho'q reheb' laj Leví, te'xk'e jo' chanru 
xk'ihal kitz'aqk li junq teep: li yo'oon kitz'aqk, yo'oon tixk'e; li kach'in kitz'aqk, 
kach'in ajwi' tixk'e”, chan li Yos. 

Eb' li tenamit li taaruuq te'xkol wi' rib' eb' laj Israel 
(Dt 19,1-13; Jos 20,1-9) 

9Li Qaawa' kiraatina wi' chik laj Moisés ut kixye re: 

10“Ye reheb' laj Israel: Naq texq'axonq junpak'al li nima' Jordán re xik sa' li na'ajej 
Kanahán, 

11teesik' ruheb' li tenamit li tixkol wi' rib' yalaq ani xkamsink junaq ras riitz'in chi 
ink'a' rajom xch'ool.  

12Sa'eb' li tenamit a'an naru teekol eerib' chiru laj eeqajunel kik', xb'aan naq laj 
kamsinel ink'a' naru taakamsiiq, wi toj maji' naraqmank aatin sa' xb'een 
xb'aaneb' li komonil. 

13Sa' xyanqeb' li tenamit taak'eemanq reheb' laj Leví, waqib' te'kanaaq re naq 
te'xkol rib' eb' laj Israel: 

14oxib' li tenamit te'kanaaq junpak'al li nima' Jordán ut li oxib' chik te'wanq aran 
Kanahán. 

15Sa'eb' li waqib' chi tenamit a'an naru te'xkol rib' eb' laj Israel, jo'wi' eb' laj ab'l 
tenamit ut li yal aj numeleb' sa' eeyanq, re naq aran tixmuq rib' yalaq ani 
xkamsink junaq ras riitz'in chi ink'a' rajom xch'ool. 

16“Ab'anan wi junaq naxtiq' rik'in ch'iich' junaq chik ras riitz'in ut a'in taakamq, li 
xtiq'ok a'an aj kamsinel, ut tento taakamsiiq. 

17“Wi junaq naxtiq' li ras riitz'in rik'in pek re xkamsinkil ut a'an taakamq, li 
xtiq'ok a'an aj kamsinel, ut tento taakamsiiq. 

18“Wi junaq naxtiq' li ras riitz'in rik'in che' re xkamsinkil ut a'an taakamq, li 
xtiq'ok a'an aj kamsinel, ut tento taakamsiiq. 

19A' ajwi' laj eeqajunel kik' taakamsinq re li xkamsink, naq toxtaw. 

20“Wi junaq xik' naril li ras riitz'in ut tixkamsi, malaj tixkut k'a'aq re ru chirix 
xb'aan xlab'al xch'ool, ut a'an taakamq, 

21malaj xik' naril ut tixteni chi ruq' toj taakamq, li xtiq'ok re tento taakamq, 
xb'aan naq a'an aj kamsinel. Ut li rech'alal li kamenaq tento tixkamsi naq tixtaw. 

22“Ab'an wi xtiiki chi ink'a' rajom xch'ool ut chi ink'a' xik' naril, malaj xkut chi 
k'a'aq re ru chi maak'a' xlab'al xch'ool, 

23malaj ink'a' xril li ras riitz'in naq xkut chi pek (ink'a' xik' naril chi moko yal xsik' 
xrahob'tesinkil naq xkamsi), 

24toja' naq li komonil taa'aatinaq chirix laj kamsinel ut li rech'alal li kamenaq, jo' 
naxye li chaq'rab' chirix li rahilal a'in, 

25ut li komonil tento tixkol xyu'am laj kamsinel ras riitz'in chiru laj eeqajunel kik'. 
Tento ajwi' tixtaqla wi' chik sa' li tenamit xmuq wi' rib'. Ut aran taakanaaq li 
xkamsi ras riitz'in toj reetal taakamq li xyuwa'il laj tij li yulb'il rik'in loq'laj oleo. 

26Ab'anan wi li xkamsi ras riitz'in taa'elq sa' li tenamit xmuq wi' rib' 

27ut taatawe'q xb'aan li rech'alal li kamenaqilq, laj eeqajunel kik' naru tixkamsi 
laj kamsinel chi maak'a'aq maak sa' xb'een, 

28xb'aan naq laj kamsinel tento raj wanq sa' li tenamit xmuq wi' rib' toj reetal sa' 
xkamik li xyuwa'il laj tij. Sa' xkamik li xyuwa'il laj tij laj kamsinel naru taasutq'iiq 
sa' li rochoch. 

29“A'in leechaq'rab'inkil laa'ex ut xchaq'rab'inkileb' leeralal eek'ajol, a' yaal b'ar 
wanqex. 

30“Naq xkamsiik junaq poyanam, naru xkamsinkil laj kamsinel rik'in raatineb' li 
xe'ilok re. Ab'an rik'in raatin li jun ajwi', maajun naru taateneb'aaq kamk sa' 
xb'een. 

31“Ink'a' naru teek'ulub'a tuminaak re xkolb'al rix junaq li xkamsi ras riitz'in, 
xb'aan naq a'an tento taakamq. 

32“Chi moko teek'ulub'a tuminaak re xkolb'al rix li xo'xmuq rib' sa' junaq tenamit 
xaqab'anb'il re muqlenk ib'. Ink'a' naru taasutq'iiq sa' rochoch wi toj maji' 
nakamk li xyuwa'il laj tij. 

33“Meemux ru li ch'och' b'arwi' wankex. Li kamsink naxmux ru li ch'och'; ut naq 
xkamsiik junaq eeras eeriitz'in, ink'a' naru xtojb'al rix li maak: ka'ajwi' naq 
taakamsiiq li ani xkamsink. 

34“Meemux ru li ch'och' wankex wi' ut b'arwi' wankin ajwi' laa'in, xb'aan naq 
laa'in li Qaawa' ninhilank sa' xyanqeb' laj Israel”. 

Nm 36 

Li reechanihomeb' li sumsuukil ixq 

1Sa' jun kutan li xjolomileb' li junqkab'al reheb' laj Galahad, ralal laj Makir, ralal 
laj Manasés, (a'an jun reheb' li xch'uutaleb' li ralal xk'ajol laj José) ke'wulak rik'in 
laj Moisés, ut chiruheb' li xjolomileb' laj Israel ke'xye: 

2“At Moisés, li Qaawa' xye aawe naq chi b'uulinb'il taajek'i li ch'och' te'reechani 
eb' laj Israel. Laa'at xak'ul ajwi' laachaq'rab'inkil a'in xb'aan li Qaawa': li na'ajej 
taatz'aq raj laj Selofjad li qakomon, tento taak'e reheb' li xrab'in. 

3Ab'anan wi eb' li ixq a'an te'sumlaaq rik'in winq aj Israel li jalan xteepaleb', 
taamaq'manq sa' qayanq li xch'och'eb' li ixq a'an ut toxyu' ru li xna'ajeb' li winq 
te'sumlaaq wi' ut taak'osq ru li qe laa'o. 

4Ut naq taawulaq li xchihab'il li Nimla Sahil Ch'oolejil cho'q reheb' laj Israel, li 
xch'och'eb' a'an taak'eemanq chi junajwa re li jun teep chik ut ink'a' chik 
taawanq cho'q reechanihomeb' li qana' qayuwa'”. 

5Toja' naq laj Moisés kixye reheb' laj Israel, jo' chanru li xchaq'rab'inkil xb'aan li 
Qaawa': “Yaal li xe'xye li xteepalileb' li ralal xk'ajol laj José. 

6Jo'ka'in xyehom li Qaawa' chirixeb' li xrab'in laj Selofjad: Naru te'sumlaaq rik'in 
li ani te'raj; a' loq' b'an naq te'sumlaaq rik'in li xkomoneb' sa' xteepalil li xna' 
xyuwa'. 

7Chi jo'kan li xch'och'eb' laj Israel ink'a' taa'elq sa' junaq teep re taaxik sa' jalan 
chik. Xb'aan naq li junjunq aj Israel tento tixk'uula li reechanihom li xk'ulum 
rik'ineb' li xna' xyuwa'. 

8Ut chixjunil li rab'inej li wank reechanihom sa' junaq xteepal aj Israel, tento 
taasumlaaq rik'in jun li winq xkomoneb' li xch'uutal li xteepal li xyuwa' re naq li 
junjunq aj Israel tixkol rix li reechanihom li xyuwa', 

9ut li ch'och' ink'a' taa'elq sa' jun teepal re q'axonk sa' jalan chik teepal. Li 
junjunq teep aj Israel tento tixk'uula li xna'aj reechanihom”, chan laj Moisés. 

10Toja' naq eb' li xrab'in laj Selofjad ke'xb'aanu jo' chanru yeeb'il re laj Moisés 
xb'aan li Qaawa'. 

11Lix Majlá, xTirsá, xJoklá, xMilká ut lix Nohá, xrab'ineb' laj Selofjad, ke'sumlaak 
rik'ineb' li ralal li rikaneb'. 

12Ke'sumlaak rik'ineb' li xkomoneb' sa' xch'uuteb' li ralaleb' laj Manasés, li ralal 
laj José. Chi jo'kan li xch'och'eb' kikanaak sa' xteepalil li xna' xyuwa'eb'. 

13A'aneb' a'in li chaq'rab' ut li aatin kixk'e li Qaawa' cho'q reheb' laj Israel, chi 
xtz'uumal re laj Moisés, sa' xtaq'ahil Mohab, chire li nima' Jordán, sa' xjayal 
Jerikó. 

Dt 

Dt 1 

I. LI XB'EEN XSEERAQ' LAJ MOISÉS (1-4) 
Roksinkil li Hu a'in 

1A'aneb' a'in li aatin kixye laj Moisés reheb' chixjunil laj Israel junpak'al li nima' 
Jordán, sa' li chaqich'och' re Arabá, sa' xjayal Suf, sa' xyanq Parán ut Tófel, Labán, 
Jaserot ut Dixab. 

2Chalen chaq Horeb toj Kadés-Barné, nab'eeniik chiru junlaju kutan sa' xb'ehil li 
tzuul Seír. 

3Sa' xtiklajik li xjunlaju po, ka'k'aal chihab'aq relikeb' aran Ejiipt, laj Moisés kixye 
reheb' laj Israel chixjunil li k'aru chaq'rab'inb'ileb' wi' xb'aan li Qaawa'. 

4Naq ak kixq'ax ru laj Sijón, awab'ej re Amor, li wan chaq Jesbón, ut laj Og, 
awab'ej re Basán, li wan chaq Astarot ut Edreí, 

5sa' xjunpak'alil li nima' Jordán, sa' xteepal Mohab, laj Moisés kixtikib' 
xpuktesinkil li Chaq'rab' a'in ut kixye: 

Sa' xb'een li tzuul Horeb 

6“Li Qaawa' li qaYos kooraatina chi jo'ka'in sa' xb'een li tzuul Horeb: «Laa'ex ak 
najter eerokik sa' li na'ajej a'in. 

7Xaqlinqex! Ayuqex ut okanqex sa' li na'ajej li tzuul ru wankeb' wi' eb' laj Amor ut 
sa' chixjunil li ch'och' wank chi rechkab'al: aran Arabá, chiru li tzuul, chiruheb' li 
taq'a, aran Nejeb, chire li palaw, sa' xteepal Kanahán ut Líbano, toj chire li nimla 
nima', a' li Éwfrates. 

8Ilomaq: laa'in xinq'axtesi li ch'och' a'an sa' eeruq'. Ayuqex ut eechaniiq li na'ajej 
li kixyeechi'i li Qaawa' sa' jurament reheb' leexe'toonil yuwa' laj Abrahán, laj 
Isahak ut laj Jakob, jo'wi' reheb' li ralal xk'ajoleb'», chan li Qaawa'. 

9“Toja' naq kexwaatina ut kinye eere: «Injunes moko tinkuy ta eerilb'al 
chejunilex. 

10Li Qaawa' leeYos xexnaab'alob'resi, ut anaqwan laa'ex chik jo'eb' li chahim 
chiru choxa. 

11A' taxaq li Qaawa', li xYos leexe'toonal, chexk'ihob'resi chi k'iila o'q'ob' ut 
chexrosob'tesi jo' chanru xyeechi'om chaq. 

12Ab'an chanru naq tinruuq injunes eerilb'al ut xtuqub'ankil ru chixjunil leek'iila 
ch'a'ajkilal ut raaxiik'? 

13Jo'kan utan, sik'omaq sa' eeyanq, sa' xyanqeb' li junjunq chi teep, winqeb' li 
wankeb' xnawom ut xseeb'al k'a'uxl, tiikeb' xch'ool, re naq teb'inxaqab' chi 
jolomink eere», chankin. 

14“Kexchaq'ok: «Q'axal chaab'il li xaye qe», chankex. 

15“Toja' naq laa'in kinsik'eb' ru, sa' xyanqeb' leeteep, winq seeb'eb' xk'a'uxl ut 
neke'xnaw xk'anjeleb', ut keb'inxaqab' chi jolomink eere: wankeb' xink'e chi 
xjolominkileb' lajeetqk'aal rox o'q'ob' (1,000), wankeb' chik chi xjolominkileb' 
o'taqk'aal (100), lajeetq roxk'aal (50) ut lajeetq (10); wankeb' ajwi' xeb'inxaqab' 
cho'q aj tz'iib' re leejunq teep. 

16Jo'kan ajwi' kinye li aatin a'in reheb' laj raqol aatin: «Teerab'i li k'aru neke'xk'ul 
leeras eeriitz'in ut texraqoq aatin sa' tiikilal sa' xyanq junaq winq ut li ras riitz'in 
malaj junaq jalan xtenamit. 

17Sa' li raqok aatin, maajun teeti ruheb', juntaq'eet b'an teerab'iheb': li maak'a'eb' 
xwankil ut li wankeb' xwankil, chi maak'a'aq eexiw, xb'aan naq li raqok aatin a'an 
re li Yos. Ut wi teetaw junaq nimla ch'a'ajkilal, chenumsi we ut laa'in tink'uub'anq 
re», chankin. 

18“Sa'eb' li kutan a'an laa'in kinch'olob' cheru chixjunil li tento teeb'aanu. 

Aran Kadés 

19“Naq koo'elk Horeb, kiqab'eeni chixjunil li nimla ut xiwajel na'ajej eerilom, a' li 
wank sa' xb'ehil li xteepaleb' laj Amor, jo' kooxtaqla wi' li Qaawa' li qaYos, ut 
koowulak Kadés-Barné. 

20Aran laa'in kinye eere: «Ak xexk'ulunk sa' xteepaleb' laj Amor, sa' li na'ajej 
tixk'e qe li Qaawa' li qaYos. 

21Chek'e reetal, li Qaawa' li qaYos xk'ehom sa' leeruq' li tenamit a'in. Ayuqex chi 
reechaninkil, kama' xyehom eere li Qaawa', xYoseb' leexe'toonal. Mexxiwak ut 
mich'inank eech'ool», chankin. 

22Ab'anan chejunilex kexchalk chi xyeeb'al we: «Jwal us naq qataqlaaq wiib' 
oxib'aqeb' winq chiqu, re rilb'al chi us li tenamit a'an, ut te'xye qe b'ar wank li b'e 
tqataaqe ut k'a'atq ru tenamitul li toxoo'okaq wi'», chankex. 

23“Kixk'ul wu li keye laa'ex ut kinsik' sa' eeyanq kab'lajuheb' chi winq, jun re li 
junjunq chi teep, 

24ut eb' a'an koheb' ut ke'taqe'k sa' xb'een li tzuul; ke'wulak toj sa' xtaq'ahil Eskol 
ut ke'xsuti chaq. 

25Ke'xxok chaq ru rawimq li tenamit a'an, ke'xk'am chaq ut ke'xye qe: «Chaab'il 
ch'och' li naxk'e qe li Qaawa' li qaYos», chankeb'. 

26A'ut laa'ex ink'a' keraj xik aran, ketz'eqtaana b'an li xtaqlahom li Qaawa' 
leeYos,  

27ut ketikib' wech'ink sa' leemuheb'aal chi jo'ka'in: «Ink'a' nokooraj li Qaawa'. 
Jo'kan naq koorisi chaq Ejiipt re qaq'axtesinkil sa' ruq'eb' laj Amor yal re 
qasachb'al. 

28Ut anaqwan b'ar tooxik? Q'axal x'ok qaxiw xb'aan li xe'xye eb' li qas qiitz'in naq 
aran wankeb' poyanam jwal kaweb' rib' ut q'axal k'iheb' chik chiqu laa'o. Eb' li 
xtenamiteb' a'an jwal ninqeb' ut toj sa' choxa neke'wulak li xsuttz'akil. Ut a'atqeb' 
laj Anak xe'ilmank ru aran», chankex. 

29“Toja' naq laa'in kinye eere: «Mexxiwak, meexiwa ruheb'. 

30Li Qaawa' leeYos a'an laj k'amol eeb'e, ut a'an taayaloq cherix, jo' kixb'aanu 
aran Ejiipt 

31jo'wi' sa' li chaqich'och'.Laa'ex eerilom chaq naq li Qaawa' leeYos kexb'eres 
chaq chiru chixjunil leeb'eenik toj kexk'ulunk sa' li na'ajej a'in, kama' naxb'aanu 
junaq yuwa'b'ej naq naxq'alu li ralal», chankin eere. 

32Ab'anan chi moko chi jo'kan kek'ojob' eech'ool rik'in li Qaawa' leeYos,  

33ut a'an chaq laj k'amol eeb'e ut naxsik' li na'ajej b'arwi' texhilanq: chiru 
q'oqyink nekexkutanob'resi rik'in xam, ut chiru li kutan nekexb'eres rik'in li 
choql. 

34“Naq li Qaawa' kirab'i leeraatin, kichalk xjosq'il ut kixye chi jo'ka'in: 

35«Maajun reheb' li winq a'in li ink'a' useb' te'ril li chaab'il ch'och' li kinyeechi'i 
xk'eeb'al reheb' leena' eeyuwa'. 

36Ka'ajwi' laj Kaleb, ralal laj Jefuné, a'an yaal naq toxril: laa'in tinq'axtesi re a'an 
ut reheb' li ralal xk'ajol li ch'och' li wankeb' wi', xb'aan naq xtaaqi li Qaawa' chi 
tz'aqal re ru», chan li Qaawa'. 

37“Eemaak ajwi' laa'ex naq li Qaawa' kijosq'o'k wik'in ut kixye we: «Chi moko 
laa'at tat-ok aran. 

38A' laj tenq' aawe, laj Josué, ralal laj Nun, li taa'ok aran. K'e xkawub' li xch'ool, 
xb'aan naq a'an taaq'axtesinq li na'ajej reheb' laj Israel. 

39Ab'an leekok'al li kek'oxla laa'ex naq te'sache'q ru, a'eb' leeralal eek'ajol li toj 
maji' neke'xnaw li us ut li ink'a' us, a'an yaal naq te'ok aran. A'aneb' li tinq'axtesi 
wi' li na'ajej, ut a'aneb' te'eechaninq re. 

40Ut laa'ex anaqwan, sutq'inqex ut ayuqex sa' li chaqich'och' li wank sa' xb'ehil li 
palaw Suf», chan li Qaawa'. 

41“Toja' naq laa'ex kineesume, keye: «Xoomaakob'k chiru li Qaawa' li qaYos. 
Tooxik ut tooyaloq, jo' xyehom qe li Qaawa' li qaYos», chankex. Ut chejunjunqal 
kechap leesimaj ut kek'oxla naq moko ch'a'aj ta li taqe'k sa' xb'een li tzuul. 

42Ab'an li Qaawa' kixye we: «Yeheb' re naq me'xik chi yalok, xb'aan naq moko 
wankin ta chik eerik'in. Mare anchal eb' li xik' neke'ilok eere te'numtaaq chaq sa' 
eeb'een», chan li Qaawa'. 

43“Laa'in kinye a'in eere, a'ut laa'ex ink'a' kineerab'i, keq'et b'an li raatin li 
Qaawa' ut kohex chi yalok chiru tzuul. 

44Chi jo'kan eb' laj Amor, li wankeb' sa' li na'ajej a'an, ke'elk chaq chek'ulb'al, 
kexraanilasiheb' jo' raj ajwi' ke'xb'aanu li saqk'aw, ut ke'numtaak sa' eeb'een 
aran Seír toj Jormá.  

45Ut sa' leesutq'ijik chaq, kexyaab'ak chiru li Qaawa', ab'an li Qaawa' ink'a' kirab'i 
xyaab' leekux, chi moko kiraj rab'inkil. 

46Jo'kan naq laa'ex jwal najt kexkanaak aran Kadés; laa'ex nekenaw jo' najtil 
kexwank chaq aran. 

Dt 2 

Sa' li chaqich'och' 

1“Chirix chik a'an koosutq'iik ut kooho sa' li chaqich'och', sa' xb'ehil li palaw Suf, 
jo' kinxtaqla wi' li Qaawa'. Ut chiru k'iila kutan kiqasuti rix li tzuul Seír.  

2Toja' naq li Qaawa' kixye we: 

3«Junxil nekex'ok chi xb'eeninkil eerib' chirix li tzuul a'in. Ayuqex sa' xjayal 
releb'l iq'. 

4Ye li aatin a'in re li tenamit: Naq toxexnume'q sa' xch'och'eb' leeras eeriitz'in, 
a'eb' li ralal xk'ajol laj Esaú li wankeb' aran Seír, eb' a'an te'xxiwa eeru, ab'anan 
laa'ex chek'e reetal, 

5mexyalok rik'ineb', xb'aan naq laa'in maak'a' re li xch'och'eb' a'an tink'e eere, 
chi moko jun miinaq ta xna'aj leeroq, xb'aan naq li tzuul Seír kink'e chireechani 
laj Esaú. 

6Li tzekemq teetzeka ut li ha' teeruk', yal teeloq' rik'in tumin». 

7Xb'aan naq li Qaawa' laaYos xatrosob'tesi sa' chixjunil laak'anjel; xatril chiru 
laab'eenik sa' li nimla chaqich'och' a'in, ut ak ka'k'aal chihab' anaqwan naq li 
Qaawa' laaYos wank aawik'in chi maak'a' xmajelo'k aawe. 

8“Moqon koonume'k sa' xyanqeb' li qas qiitz'in, li ralal xk'ajoleb' laj Esaú li 
wankeb' aran Seír, sa' xb'ehil Arabá, li naxik Elat ut Esión-Kéber; kiqajal xjayal li 
qab'e ut kiqachap xb'ehil li chaqich'och' re Mohab. 

9Toja' naq li Qaawa' kixye we: «Maachiq' xjosq'il eb' laj Mohab, maayoob'eb' chi 
yalok, xb'aan naq maak'a' re li xtenamiteb' a'an tink'e aawe: eb' a'an ralal 
xk'ajoleb' laj Lot ut ak kink'e li na'ajej Ar reheb'».  

10(Najter ke'wank aran eb' laj Emiit, a'an chaq jun nimla tenamit, k'ajo'eb' xk'ihal 
ut ninqeb' xtib'el, jo'keb' laj Anak. 

11Eb' a'an ut eb' laj Anak sa' xch'ooleb' li tenamit naq aj Refaiheb', ab'anan eb' laj 
Mohab, aj Emiit neke'xye reheb'. 

12Jo'kan ajwi' aran Seír najter eb' laj Jor ke'wank chaq aran, ab'an ke'isiik ut 
ke'sache'k ru xb'aaneb' li ralal xk'ajol laj Esaú, ut a'aneb' ke'kanaak sa' li 
xna'ajeb', jo' ke'xb'aanu laj Israel rik'in li ch'och' li kik'ehe'k reheb' xb'aan li 
Qaawa'.) 

13«Ut anaqwan xaqlinqex ut q'axonqex junpak'al li nima' Séred», chan li Qaawa'. 
Toja' naq kooq'axonk junpak'al li nima' Séred. 

14“Chalen chaq Kadés-Barné toj re naq kooq'axonk junpak'al li nima' Séred, 
koob'eek waqxaqlaju xka'k'aal chihab', toj reetal ke'oso'k chixjunileb' li winq 
neke'yalok, jo' tz'aqal xyehom li Qaawa'.  

15A' ajwi' li xwankilal li ruq' li Qaawa' ki'isink reheb' sa' li xmuheb'aaleb' toj 
reetal ke'oso'k chixjunileb'. 

16“Naq ak xe'kamk chixjunileb' li winq li neke'yalok sa' xyanqeb' li tenamit, 

17li Qaawa' kixye we: 

18«Hoon tatnume'q sa' xnub'ajlil Mohab, sa' xb'ehil Ar, 

19ut taataweb' li ralal xk'ajol laj Amón. Maachiq' xjosq'ileb' chi moko taatikib' 
yalok rik'ineb', xb'aan naq maak'a' re li xtenamiteb' li ralal xk'ajol laj Amón tink'e 
ta aawe: ink'ehom chik cho'q reechanihomeb' li ralal xk'ajol laj Lot», chan. 

20(Li na'ajej a'in ajwi' kiwank chaq jo' xtenamiteb' laj Refait, xb'aan naq a'aneb' 
ke'wank aran najter, ut eb' laj Amón aj Sansum neke'xye reheb'. 

21A'an jun nimla tenamit, k'ajo'eb' xk'ihal ut ninqeb' xteram jo'eb' laj Anak. Li 
Qaawa' kixsacheb' ru rik'in ruq'eb' laj Amón li ke'isink reheb' ut ke'kanaak sa' li 
xna'ajeb'. 

22Jo'kan ajwi' li Qaawa' kirusilaheb' ru li ralal xk'ajol laj Esaú li ke'wank Seír: 
ke'xsacheb' ru laj Jor, ke'risiheb' ut ke'kanaak sa' li xna'ajeb' chalen toj anaqwan. 

23A'an ajwi' ke'xk'ul eb' laj Abí, li ke'wank sa'eb' li na'ajej re Gasa; a'atqeb' laj 
Kaftor li chalenaqeb' chaq Kaftor, ke'xsacheb' ru ut ke'kanaak sa' li xna'ajeb'.) 

24«Xaqlinqex -chan li Qaawa'-, ayuqex ut q'axonqex junpak'al li nima' Arnón. 
Ilomaq, laa'in tinq'axtesi sa' eeruq' laj Sijón, aj Amor, awab'ej re Jesbón, ut 
chixjunil li xtenamit. Okanqex sa' li xtenamit ut chiq'omaq xjosq'il. 

25Chalen anaqwan twoksi xiw ut xxiwankil aawu sa' xyanqeb' chixjunileb' li 
tenamit li wankeb' junsut junrub'el choxa. Naq te'rab'i resil eechalik, siksootqeb' 
chixjunileb' ut parpotqeb' xb'aan xxiweb'», chan li Qaawa'. 

Kiq'axe'k ru laj Sijón 
(Nm 21,21-30) 

26“Chalen chaq sa' li chaqich'och' re Kedemot kintaqlaheb' aj esil rik'in laj Sijón, 
awab'ej re Jesbón, re xyeeb'al li tuqtuukil aatin a'in: 

27«Ok we chi nume'k sa' laatenamit. Tiik li b'e tink'am, chi ink'a' tinjiloq sa' 
linnim chi moko sa' lintz'e. 

28B'aanu usilal, li tzekemq tintzeka taak'ayi we; jo'kan ajwi' li ha' twuk'. Ka'ajwi' 
nintz'aama usilal chawu, twaj nume'k chi oqej, 

29jo' kanab'anb'il we xb'aaneb' li ralal xk'ajol laj Esaú li wankeb' Seír, jo'wi' 
xb'aaneb' laj Mohab li wankeb' Ar, toj reetal tinwulaq sa' li nima' Jordán ut tin'ok 
sa' li ch'och' tixk'e qe li Qaawa' li qaYos». 

30“A'ut laj Sijón, awab'ej re Jesbón, ink'a' kooxkanab' chi nume'k aran, xb'aan naq 
li Qaawa' laaYos ak xkawresi ut xjipob'resi li xch'ool re xq'axtesinkil sa' leeruq' 
jo' naq wank anaqwan. 

31“Toja' naq li Qaawa' kixye we: «K'e reetal, ak xintikib' xq'axtesinkil aawe laj 
Sijón ut chixjunil li xch'och'. Tikib' reechaninkil ut chap cho'q aawe», chan li 
Qaawa'. 

32“Laj Sijón ki'elk chaq, rochb'een chixjunileb' li xtenamit, re yalok qik'in aran 
Yahás, 

33ab'an li Qaawa' li qaYos kixq'axtesiheb' sa' quq' ut kiqasach ruheb' 
rochb'eeneb' li ralal xk'ajoleb' ut chixjunileb' li poyanam. 

34Toja' naq kiqeechaniheb' chixjunil li xtenamit ut kiqaq'axtesiheb' chi oso'k: jo' 
winq, ixq ut kok'al, chi maajun kiqakanab' chi yo'yo. 

35Ka'ajwi' kiqak'uula cho'q qeechanihom li ketomq ut li k'a'aq ru xqataw sa'eb' li 
tenamit. 

36Chalen chaq Aroher, junq re li taq'a Arnón, ut li tenamit li wank sa' li taq'a, toj 
Galahad, maajun tenamit ink'a' ta kooruuk koo'ok wi'. Li Qaawa' li qaYos 
kixq'axtesi sa' quq' chixjunil. 

37Ka'ajwi' li xna'ajeb' laj Amón, chixjunil li na'ajej junqre li nima' Yabok ut eb' li 
tenamit wankeb' chi tzuul, ink'a' koo'ok chisa', xb'aan naq ink'a' q'axtesinb'ileb' 
qe xb'aan li Qaawa'. 

Dt 3 

Kiq'axe'k ru laj Og 
(Nm 21,31-35) 

1“Chirix chik a'an koosutq'iik chaq ut kootaqe'k sa' xb'ehil Basán. Laj Og, awab'ej 
re Basán, ki'elk chaq chi qak'ulb'al rochb'een chixjunileb' li xpoyanam, ut aran 
Edreí kooyalok rik'ineb'. 

2“Toja' naq li Qaawa' kixye we: «Maaxiwa ru, xb'aan naq xinq'axtesi sa' laawuq' 
rochb'een chixjunileb' li xpoyanam ut li xna'aj. Taab'aanu rik'in jo' xab'aanu chaq 
re laj Sijón, awab'ej re Amor, li xwank aran Jesbón», chan. 

3“Jo'ka'in naq li Qaawa' li qaYos kixq'axtesi sa' quq' laj Og, awab'ej re Basán, 
rochb'een chixjunil li xtenamit. Kiqaq'ax ruheb' toj reetal maajun kikanaak chi 
yo'yo. 

4Toja' naq kiqeechani chixjunileb' li xtenamit: maajun tenamit ink'a' ta kiqachap. 
Oxk'aaleb' chi tenamit kiqeechani, chixjunil li xteepal Argob, sa' li x'awab'ejihom 
laj Og aran Basán. 

5Chixjunileb' a'an junes xninqal tenamit, najt xteram li xsuttz'akeb', kaw 
tz'apinkeb' rik'in ch'iich' li rokeb'aaleb', chi ink'a' k'eeb'ileb' sa' ajl li xtenamiteb' 
laj Perés li k'ajo' xk'ihaleb'. 

6Kiqateneb' kamk sa' xb'eeneb' jo' kiqab'aanu rik'in laj Sijón, awab'ej re Jesbón; 
kiqaq'axtesi chi oso'k chixjunileb' li tenamit: jo' winq, ixq ut kok'al. 

7Ab'anan kiqak'uula cho'q qeechanihom chixjunil li ketomq ut li k'a'aq ru 
kiqataw sa'eb' li tenamit. 

8“Jo'ka'in naq kiqachap li xch'och'eb' li wiib' chi awab'ej re Amor, a' li na'ajej li 
wank junpak'al li nima' Jordán, chalen chaq chire li nima' Arnón toj sa' li tzuul 
Hermón. 

9(Eb' laj Sidón Sirión neke'xye re li tzuul Hermón, ut eb' laj Amor Senir neke'xye 
re.) 

10Chixjunileb' li tenamit li wankeb' chiru tzuul, chixjunil Galahad ut chixjunil 
Basán toj Salká ut Edreí, tenamiteb' li wankeb' chaq rub'el x'awab'ejihom laj Og 
aran Basán. 

11(Laj Og, awab'ej re Basán, a'an chaq rosob'leb' li ke'kanaak chi yo'yo sa' 
xyanqeb' laj Refait. Aran Rabá, tenamit re Amón, natawmank li xch'aat ch'iich', 
wan rox moqoj li roq ut numenaq jun moqoj li ru, jo' li xb'isleb' a'an.) 

Kijek'iik li ch'och' 
(Nm 32,1-42) 

12“Kiqeechani li tenamit a'in: chalen chaq Aroher, li wank chire li nima' Arnón, li 
xyiijachileb' li tzuul Galahad rochb'eeneb' li xtenamitul laa'in kink'e reheb' laj 
Rubén ut reheb' laj Gad. 

13Li rela'eb' laj Galahad, chixjunil Basán li kiwank rub'el x'awab'ejihom laj Og, ut 
chixjunil li na'ajej re Argob kinq'axtesi re li xyiijachil xteepal laj Manasés. 
(Chixjunil li tenamit a'in re Basán, xtenamiteb' laj Refait nayeemank re. 

14Laj Yaír, ralal laj Manasés, a'an li kikanaak wi' chixjunil li na'ajej re Argob, toj 
sa' xnub'ajleb' laj Jesur ut eb' laj Mahaká; a'an li kik'ehok re Basán li k'ab'a'ej li 
nayeemank toj sa' li kutan a'in: Xk'aleb'aaleb' laj Yaír.) 

15Laj Makir kink'e wi' Galahad. 

16Reheb' laj Rubén ut eb' laj Gad kinq'axtesi xna'ajeb' chalen chaq Galahad toj 
wan wi' li nima' Arnón (li xyi li nima' a'an li nub'ajl), ut toj sa' li nima' Yabok, sa' 
xnub'ajleb' laj Amón. 

17Eb' li nima' Arabá ut Jordán wankeb' chaq cho'q nub'ajl chalen Kinéret toj wan 
wi' li palaw re Arabá (a'an li Atz'aminb'il Palaw), li wank chi xtoon li tzuul Piská, 
sa' xjayal releb'l saq'e. 

Ramro chiru laj Moisés nume'k junpak'al li nima' Jordán 

18“Toja' naq laa'in kinye eere: «Li Qaawa' leeYos xk'ehok chereechani li ch'och' 
a'in. Chejunilex laa'ex li kawil winqex texnume'q chiruheb' leeras eeriitz'in aj 
Israel chi wanq eech'iich'. 

19Ka'ajeb' wi' leerixaqil, eb' leeralal eek'ajol ut eb' leeketomq (xb'aan naq ninnaw 
naq wank naab'al eeketomq) te'kanaaq sa'eb' li tenamit ink'ehom eere, 

20toja' yaal re li Qaawa' xk'eeb'al junaq eena'aj b'arwi' texhilanq laa'ex ut eb' 
leeras eeriitz'in. Naq eb' a'an ajwi' ak xe'reechani li na'ajej li xk'ehom li Qaawa' 
leeYos junpak'al li nima' Jordán, toja' naq chejunjunqal texsutq'iiq chaq sa' 
leena'aj ink'ehom eere», chankin. 

21“Kink'e ajwi' li chaq'rab' a'in re laj Josué: «Xawil rik'in laawu li k'aru xb'aanu li 
Qaawa' leeYos rik'ineb' li wiib' chi awab'ej a'in. Jo'kan ajwi' tixb'aanu li Qaawa' 
rik'in chixjunileb' li awab'ejihom b'arwi' toxatnume'q. 

22Maaxiwaheb' ru, xb'aan naq a' ajwi' li Qaawa' leeYos taayaloq sa' eek'ab'a'», 
chankin. 

23“Toja' naq kintz'aamank kin'elajink chiru li Qaawa' chi jo'ka'in: 

24«At Qaawa', at inYos, laa'at xatikib' xk'utb'al chiru laj k'anjel chawu laanimal 
aawankilal ut li xkawilal laawuq'. Ani ta chik chi Yosil wank sa' choxa malaj sa' 

ruuchich'och' li taaruhanq xb'aanunkil xninqal b'aanuhom ut sachb'ach'oolej jo' 
nakab'aanu laa'at? 

25B'aanu usilal, kanab'in chi nume'k re rilb'al li chaab'il ch'och' li wank junpak'al 
li nima' Jordán, li chaab'il tzuul a'an jo' ajwi' Líbano», chankin. 

26Ab'anan, eemaak laa'ex naq kijosq'o'k wik'in li Qaawa' ut ink'a' kiraj wab'inkil; 
kixye b'an chik we: «Tz'aqalaq li xaye! Minaawaatina chik chirix a'in. 

27Taqen sa' xb'een li tzuul Piská, taqsi laawu sa' rokeb'l saq'e, sa' releb'l iq', sa' 
rokeb'l iq' ut sa' releb'l saq'e. Taawil li na'ajej, xb'aan naq ink'a' toxaaq'ax li nima' 
Jordán.  

28K'e xchaq'rab'inkil laj Josué, ch'olob' chiru ut k'e xkawub' li xch'ool, xb'aan naq 
a' chik a'an taak'amoq xb'e li tenamit a'in: a'an li taak'ehoq chireechani li ch'och' 
a'in li yookat chi rilb'al», chan li Qaawa'. 

29“Ut kookanaak chiru li taq'a, chi xjayal li na'ajej Bet-Pehor. 

Dt 4 

“Chepaab' li Chaq'rab'” 

1“Anaqwan, at Israel, ab'i li aatin ut eb' li chaq'rab' tink'ut cheru. Chek'anjela 
ruheb', re naq wanq eeyu'am ut tex'ok chi reechaninkil li ch'och' tixk'e eere li 
Qaawa', xYoseb' leena' leeyuwa'. 

2Maak'a' teetiq re li texintaqla wi', chi moko wank ta teerisi; teepaab' b'an 
chixjunileb' li xchaq'rab' li Qaawa' leeYos, jo' chanru tinye eere. 

3Laa'ex xeril tz'aqal rik'in leeru li k'aru xb'aanu li Qaawa' rik'in laj Bahal-Pehor, 
jo'ch'inal jo'nimal xe'xk'ul chixjunileb' li xe'taaqenk re a'an: li Qaawa' leeYos 
xsacheb' ru chixjunileb', ut maak'a'eb' chik anaqwan sa' eeyanq.  

4A'ut laa'ex li tiik eech'ool chirix li Qaawa' leeYos, toj yo'yookex anaqwan. 

5Chek'e reetal: jo' chanru li Qaawa' linYos xye we, jo'kan ajwi' laa'in tink'ut cheru 
li chaq'rab' tento teepaab' sa' li na'ajej ok eere chi reechaninkil. 

6Paab'omaq ut k'anjelahomaq ru, xb'aan naq a'an leechoxahil na'leb' ut leeseeb'al 
k'a'uxl chiruheb' li tenamit. Naq eb' a'in te'rab'i resil chixjunil li chaq'rab' a'in, 
te'xye: «Yaal naq li nimla tenamit a'in wank xchoxahil na'leb' ut xseeb'al 
xk'a'uxl», cha'qeb'. 

7Relik chi yaal, ma wank ta junaq nimla tenamit li wank li xyoseb' chi jwal nach' 
chi xk'atq jo' naq wank li Qaawa' li qaYos rajlal naq naqayaab'a xk'ab'a'? 

8Ut k'a' chi tenamitul q'axal nim, wank xchaq'rab' tz'aqal tiik jo' ta chixjunil li 
chaq'rab' li yookin chi xq'axtesinkil eere anaqwan? 

9Ab'anan k'ehomaq reetal ut ilomaq chi us. Misachk sa' eech'ool li k'a' re ru a'in li 
xeril; meetz'eq chirix leech'ool chiru chixjunil leeyu'am, k'utomaq b'an 
xpaab'ankil chiruheb' leeralal eek'ajol ut chiruheb' leeri eemam. 

10“Laa'ex kexwank chiru li Qaawa' leeYos chi xtoon li tzuul Horeb ut aran li 
Qaawa' kixye we: «Ch'utub'eb' chiwu li tenamit re naq te'rab'i li waatin ut 
tine'xpaab' naq toj wanqeb' sa' li ruuchich'och' a'in, ut te'xk'ut ajwi' li aatin a'in 
chiruheb' li ralal xk'ajoleb'». 

11Toja' naq kexnach'ok ut kexwank chi xtoon li tzuul li yo chi k'atk; toj sa' wi' li 
choxa nawulak li raq' xxamlel, sa' xyanq q'eqi choql ut xnimal aak'ab'. 

12Aran li Qaawa' kexraatina chaq toj sa' xyi li xam. Laa'ex kerab'i xyaab' li raatin, 
ab'an maak'a' keril, ka'ajwi' xyaab' kuxej kerab'i. 

13Li Qaawa' kixk'e chenaw li Sumwank ut kixye eere naq tento xk'anjelankil ru li 
lajeeb' chi aatin li kixtz'iib'a chiru wiib' perpookil pek.  

14Moqon kinxtaqla li Qaawa' chi xk'utb'al cheru li raatin ut li xchaq'rab', re naq 
teepaab' sa' li ch'och' teereechani laa'ex. 

15“K'oxlahomaq chi us li teeb'aanu: maak'a' keril ru naq kexraatina li Qaawa' sa' li 
tzuul Horeb sa' xyi li xam. 

16Jo'kan naq meepo' leena'leb': meeyiib' junaq eepech'b'il yos jo' rilb'al junaq 
winq malaj ixq,  

17chi moko jo' rilb'al junaq xul li wankeb' sa' ruuchich'och', malaj ut junaq 
xik'anel xul li neke'rupupik chiru choxa. 

18Ma toja' ta chik jo' junaq k'anti' li neke'xjukuki rib' chiru ch'och', chi moko jo' 
junaq kar li neke'wank sa' ha' rub'el li ch'och'. 

19Naq taawil li choxa, li saq'e, li po, eb' li chahim ut chixjunil li wank chiru choxa, 
maak'e aawib' chi b'alaq'iik chi moko taawiq'ib' aawib' chiruheb' chi 
xloq'oninkileb' ru, xb'aan naq li Qaawa' laaYos kixyiib' eb' a'an re naq te'k'anjelaq 
chiruheb' chixjunil li tenamit wankatqeb' junsut junrub'el choxa. 

20“Naq kexchap li Qaawa' ut kexrisi chaq sa' li nimla rahilal aran Ejiipt, kixb'aanu 
chi jo'kan re naq laa'exaq tz'aqal li xtenamit jo' naq wankex anaqwan.  

21Eemaak laa'ex kijosq'o'k li Qaawa' wik'in ut kixye naq ink'a' tinnume'q 
junpak'al li nima' Jordán chi moko tin'ok sa' li xchaq'alil ru na'ajej li tixk'e li 
Qaawa' leeYos chereechani. 

22Jo'kan naq laa'in tinkamq sa' li na'ajej a'in ut ink'a' tinq'ax Jordán. Ab'an laa'ex 
texnume'q junpak'al ut teereechani li chaab'il ch'och' a'an. 

23Chek'e b'i' reetal, misachk sa' leech'ool li Sumwank li kixk'ojob' eerik'in li 
Qaawa' leeYos ut meeyiib' junaq reetalil chixjunil li k'aru xram cheru li Qaawa' 
leeYos, 

24xb'aan naq li Qaawa' leeYos a'an jun xam nasachok ut jun Yos aj sowen. 

25“Naq akaq xe'wank eeralal eek'ajol ut eeri eemam ut akaq xextixk sa' li tenamit 
a'in, wi teepo' leena'leb' ut teeyiib' yalaq k'a' chi eetalil ramro cheru, wi 
teeb'aanu li ink'a' nawulak chiru li Qaawa' leeYos toj reetal teeyoob' xjosq'il, 

26ch'olch'o ru naq tex'oso'q sa' junpaat sa' li na'ajej toxeereechani naq teeq'ax li 
nima' Jordán: li choxa ut li ruuchich'och' te'xch'olob' leemaak. Moko najt ta 
texwanq aran xb'aan naq texsache'q chi junajwa. 

27Li Qaawa' texxcha'cha'i sa' xyanqeb' li tenamit ut yal ink'a' chik k'i texkanaaq 
sa' xyanqeb' li tenamit texxk'am wi' li Qaawa'. 

28Aran teeloq'oni ruheb' li yos xyiib'ahomeb' li winq rik'in che' ut pek, li ink'a' 
neke'ilok chi moko neke'ab'ink, ink'a' neke'tzekank ut maak'a' neke'reek'a. 

29Ab'an wi aran teesik' li Qaawa' leeYos chi anchal leech'ool ut chi anchal 
leeraanm, relik chi yaal naq teetaw.  

30Naq wanqex sa' rahilal ut sa' chixjunileb' li ch'a'ajkilal a'in sa' roso'jikeb' li 
kutan, wi texsutq'iiq chaq rik'in li Qaawa' leeYos ut teerab'i xyaab' xkux, 

31ink'a' texxkanab' eejunes chi moko texxsach chi junajwa, xb'aan naq li Qaawa' 
leeYos a'an jun Yos aj uxtaan, ut ink'a' taasachq sa' xch'ool li Sumwank kixk'ojob' 
rik'ineb' leena' leeyuwa'. 

“Sik'b'il aawu xb'aan li Qaawa'” 

32“Patz'on reheb' li kutan ak xe'nume'k, tz'ili rix chalen naq li Qaawa' kixyoob'tesi 
li winq sa' xb'een li ruuchich'och': ma wanjenaq malaj ab'inb'il jun sutaq rub'el 
choxa junaq k'aru kama' ta a'in? 

33Ma wank junaq tenamit xrab'i ta jo' naq xawab'i laa'at li xyaab' xkux li yo'yookil 
Yos chi aatinak sa' xyi li xam, ut kikanaak ta chi yo'yo? 

34Ma wank junaq yos xolxsik' ta xtenamit sa' xyanqeb' jalan chik tenamit rik'in 
xyalb'al rix ut xninqal eetalil, sachb'ach'oolej ut yalok u, rik'in xkawilal li ruq' ut li 
xtel, jo'wi' rik'in xninqal rahilal, jo' kixb'aanu sa' xnaq' eeru li Qaawa' leeYos 
eerik'in aran Ejiipt? 

35“Aawe laa'at xk'e rilb'al chixjunil a'an re naq taanaw naq li Qaawa' a'an tz'aqal 
Yos, ut maak'a' chik junaq chiru A'an.  

36Toj sa' choxa katraatina chaq re aatzolb'al; sa' xb'een li ruuchich'och' kixk'ut 
chawu li xnimal xxam, ut sa' xyi li xam kawab'i li raatin. 

37A'an kixraheb' laana' laayuwa'; jo'kan naq kixsik'eb' ru li ralal xk'ajoleb' ut 
katrisi chaq Ejiipt rik'in xnimal xwankil, 

38kiraanilasiheb' li numtajenaqil tenamit li q'axal kaweb' rib' chawu, ut katroksi 
sa' li xch'och': kixk'e chaweechani jo' naq wank aawe anaqwan. 

39“Jo'kan utan, wanq sa' aach'ool sa' li kutan a'in ut chak'oxla chi junelik naq li 
Qaawa' a'an Yos jo' sa' choxa jo' sa' ruuchich'och', ut maak'a' chik junaq chiru. 

40Paab' li xchaq'rab' ut li xtaqlahom li yookin chi xyeeb'al aawe anaqwan, re naq 
sahaq aach'ool laa'at ut eb' laawalal aak'ajol, ut taanajto'q roq laayu'am sa' li 
ch'och' tixk'e aawe chi junajwa li Qaawa' laaYos. 

Oxib' chi tenamit b'arwi' naru te'xmuq rib' eb' laj Israel 

41“Toja' naq laj Moisés kixxaqab' oxib' chi tenamit sa' releb'l saq'e junpak'al li 
nima' Jordán 

42re naq aran tixmuq rib' yalaq ani xkamsink junaq ras riitz'in chi ink'a' rajom 
xch'ool chi moko xik' ta naril; chi jo'kan taakole'q wi tixmuq rib' sa' junaq reheb' 
li tenamit a'an. 

43A'aneb' a'in li tenamit: cho'q reheb' laj Rubén, kixxaqab' Béser, li wank sa' li 
chaqich'och' sa' xb'een li tzuul; cho'q reheb' laj Gad kixxaqab' Ramot re Galahad, 
ut cho'q reheb' laj Manasés: Golán re Basán. 

Laj Moisés ki'aatinak xka' sut 

44“A'an a'in li chaq'rab' kixye laj Moisés reheb' laj Israel. 

45A'aneb' a'in li aatin ut li chaq'rab' kixye laj Moisés reheb' laj Israel naq ke'elk 
chaq Ejiipt, 

46junpak'al chaq li nima' Jordán, sa' li taq'a, nach' rik'in Bet-Pehor, sa' li xna'aj laj 
Sijón, awab'ej re Amor, a' li kiwank chaq Jesbón ut kiq'axe'k ru xb'aan laj Moisés 
ut xb'aaneb' laj Israel sa' li relikeb' chaq Ejiipt. 

47Li xch'och' a'an ki'eechaniik xb'aaneb' laj Israel. Jo'kan ajwi' kixk'ul laj Og, 
awab'ej re Basán, a'an ajwi' awab'ej re Amor kama' laj Sijón, junpak'al li nima' 
Jordán: 

48chalen chaq Aroher li wank chire li nima' Arnón, toj sa' li tzuul Sirión, Hermón 
ajwi' nayeemank re, 

49rik'in chixjunil Arabá li wank sa' xjayal releb'l saq'e junpak'al li nima' Jordán, 
toj chire li palaw re Arabá, sa' xtoon li tzuul Piská. 

Dt 5 

II. LI XKAB' XSEERAQ' LAJ MOISÉS (5-11) 
Eb' li lajeeb' chi Aatin 

(Ex 20,1-17) 

1Laj Moisés kixb'oq chixjunileb' laj Israel ut kixye reheb': “At Israel, ab'i li 
chaq'rab' ut laataqlankil li tink'ut chawu anaqwan. Chatzolaq ut chayu'ami. 

2“Li Qaawa' li qaYos kixk'ojob' jun Sumwank qik'in chiru li tzuul Horeb. 

3Ink'a' kixk'ojob' li Sumwank a'in ka'ajwi' rik'ineb' li qana' qayuwa', qik'in b'an 
chiqajunilo li wanko arin ut toj yo'yooko. 

4Li Qaawa' kexraatina chi xnaq' eeru chiru li tzuul, sa' xyi li xam. 

5Sa' li kutan a'an laa'in wankin sa' yiib'ej rik'in li Qaawa' ut laa'ex, re xq'axtesinkil 
eere li raatin, xb'aan naq laa'ex yo eexiw chiru li xam ut ink'a' kextaqe'k chiru li 
tzuul. A'aneb' a'in li aatin kixye: 

6«Laa'in li Qaawa' laaYos, li ki'isink chaq aawe sa' li tenamit Ejiipt, b'arwi' 
katwank chaq chi munil. 

7«Miwank jalan chik aayos chiwu laa'in. 

8«Maapech' chi moko taayiib' xjalam u junaq k'a' re ru li wank taqe'q sa' choxa, 
malaj li wank taq'a sa' ruuchich'och', chi moko li wank sa' ha' rub'el li ch'och'. 

9Maahupub' aawib' chiruheb' chi moko taaloq'oniheb' ru. Xb'aan naq laa'in li 
Qaawa' laaYos, laa'in jun Yos aj sowen: ninteneb' li xmaak li na'b'ej yuwa'b'ej sa' 
xb'eeneb' li ralal xk'ajol, sa' xb'eeneb' li ri xmam ut li xxikin i li xik' neke'ilok we; 

10ab'anan nawuxtaana ru chi junelik eb' li neke'rahok we ut neke'xpaab' 
linchaq'rab'. 

11«Maapatz' xk'ab'a' li Qaawa' laaYos sa' tik'ti', xb'aan naq li Qaawa' ink'a' 
tixkanab' chi ink'a' ta tixtoj xmaak li ani taapatz'oq xk'ab'a' sa' tik'ti'. 

12«Chawoxloq'i li kutan sábado re taasantob'resi, jo' xatxchaq'rab'i wi' li Qaawa' 
laaYos. 

13Wank waqib' kutan aawe re tatk'anjelaq ut taab'aanu chixjunil laak'anjel, 

14ab'an li xwuq kutan a'an hilob'aal kutan sa' xk'ab'a' li Qaawa' laaYos. Maajun li 
k'anjel truuq taab'aanu:laa'at, laawalal, laarab'in, li winq ut li ixq neke'k'anjelak 
chawu, laab'ooyx, laab'uur malaj junaq reheb' laaketomq. Ink'a' ajwi' taak'anjelaq 
laj ab'l tenamit li wank sa' eeyanq. Chi jo'kan li winq ut li ixq aj k'anjel chawu 
truuq te'hilanq kama' laa'at. 

15Chijultiko'q aawe naq katwank chaq chi munil sa' li tenamit Ejiipt ut li Qaawa' 
laaYos katrisi chaq aran rik'in xkawilal li ruq' ut li xtel. Jo'kan naq li Qaawa' 
laaYos nakatxchaq'rab'i chi roxloq'inkil li kutan sábado. 

16«Chawoxloq'i laana' laayuwa' jo' chanru xatxchaq'rab'i wi' li Qaawa' laaYos, re 
naq najtaq roq laayu'am ut sahaq laach'ool sa' li na'ajej tixk'e aawe li Qaawa' 
laaYos. 

17«Maa'ani aakamsi.  

18Matmuxuk sumlaak.  

19Mat-elq'ak.  

20Matyoob'ank aatin chirix laawas aawiitz'in.  

21Maarahi ru li rixaqil laawas aawiitz'in, chi moko chara ru li rochoch, li xch'och', 
li winq ut li ixq neke'k'anjelak chiru, li xb'ooyx malaj li xb'uur, chi moko li k'a'aq 
re ru wank re», chan li Qaawa'. 

22“A'aneb' a'in li aatin kixye li Qaawa' eere toj sa' xyi li choql ut li xam chi kaw 
xyaab' xkux, naq ch'utch'uukex chi xtoon li tzuul. Chirix chik a'an maak'a' chik 
kixye, ut kixtz'iib'a chixjunil li aatin a'in chiru wiib' perpookil pek ut 
kixq'axtesiheb' we. 

Laj Moisés kichaq'ok chirixeb' laj Israel 
(Ex 20,18-26) 

23“Naq laa'ex kerab'i li xyaab' kuxej li ki'elk chaq sa' li aak'ab' ut keril li xxamlel li 
tzuul, kexnach'ok chaq wik'in laa'ex li xjolomilex li junq ch'uut jo'wi' eb' li 
cheekel winq, 

24ut keye we: «K'e reetal, li Qaawa' li qaYos xk'ut chiqu li xloq'al ut li xnimal 
xwankil ut xqab'i xyaab' li xkux sa' li xam. Sa' li kutan a'in xqil naq li Yos truuq 
traatina li winq ut a'in toj tyo'yooq. 

25Ab'an anaqwan, k'a'ut naq tookamq? K'a'ut naq tooxsach li xam a'in? Wi toj 
tqab'i li xyaab' xkux li Qaawa' li qaYos, relik chi yaal naq tookamq. 

26K'a' tawi' chi winqul jo' laa'o xrab'i xyaab' xkux li qayo'yookil Yos chi aatinak 
chaq sa' li xam ut xkanaak chi yo'yo?  

27Jwal us naq laa'at tatnach'oq chi rab'inkil chixjunil li tixye li Qaawa' li qaYos; 
chirix chik a'an tolaaye qe. Laa'o tqab'i ut tqapaab'», chankex. 

28“Li Qaawa' kirab'i leeraatin ut kixye we: «Xwab'i k'aru xe'xye li tenamit a'in, 
jo'ch'inal jo'nimal xe'xye aawe. Us xe'xye chirix chixjunil. 

29Us rajan naq junelik taxaq jo'kanaqeb' li xch'ool re woxloq'inkil ut xpaab'ankil 
chixjunileb' linchaq'rab'. Chi jo'kan wanqeb' xsahilaleb' xch'ool eb' a'an ut eb' li 
ralal xk'ajol chi junelik. 

30Ayu ut ye reheb' naq sutq'iiqeb' sa'eb' li xmuheb'aaleb'. 

31A'ut laa'at kanaaqat arin wik'in ut laa'in tinye aawe chixjunileb' linchaq'rab', 
lintaqlahom ut li waatin tento taak'ut chiruheb', re naq te'xpaab' sa' li na'ajej 
tink'e chireechaniheb'», chan li Qaawa'. 

32Chek'e eech'ool chi xb'aanunkil jo' chanru kextaqla wi' li Qaawa' leeYos. Meejal 
ru li b'e: ink'a' texxik sa' leenim chi moko sa' leetz'e. 

33Taaqehomaq chi junelik li b'e kixch'olob' cheru li Qaawa' leeYos: chi jo'kan sa 
texwanq ut najt texyo'yooq sa' li ch'och' toxeereechani. 

Dt 6 

“Ab'i, Israel” 

1“A'aneb' a'in li chaq'rab', li aatin ut chixjunil li taqlahom kixye li Qaawa' leeYos 
naq tink'ut cheru, re naq teepaab' sa' li ch'och' toxeereechani. 

2Chi jo'kan teeroxloq'i ru li Qaawa' leeYos chiru chixjunil leeyu'am, ut teepaab' 
chixjunileb' li chaq'rab' ut li aatin nink'e eere anaqwan, jo'wi' reheb' leeralal 
eek'ajol ut leeri eemam, re naq taanajto'q roq leeyu'am. 

3Ab'i, Israel, ut yal aaq'e chi xyu'aminkil, re naq sa tatwanq ut tatk'ihanq sa' li 
xq'emal na'ajej, jo' kixyeechi'i aawe li Qaawa', li xYos eb' laana' laayuwa'. 

4“Ab'i, Israel: li Qaawa', li qaYos, a'an jun ajwi' chi Qaawa'. 

5“Taara li Qaawa' laaYos chi anchal laach'ool, chi anchal laawaanm ut chi anchal 
laametz'ew. 

6“Chiwanq sa' laach'ool junelik eb' li aatin a'in xinq'axtesi aawe anaqwan. 

7Ch'ik sa' xk'a'uxeb' laawalal aak'ajol, seeraq'i reheb' sa' laawochoch jo' ajwi' naq 
wanqat chiru aab'e, naq yokyooqat malaj naq tatwakliiq. 

8Taab'ak'eb' chawuq' jo' junaq eetalil ut letz chapeekem re naq jultikaq aawe. 

9Taatz'iib'aheb' sa'eb' li roqechal laawochoch jo' ajwi' sa' rokeb'aal li tenamit. 

10“Naq akaq xatroksi li Qaawa' laaYos sa' li ch'och' kixyeechi'i reheb' laaxe'toonil 
yuwa', a' laj Abrahán, laj Isahak ut laj Jakob, misachk sa' aach'ool li Qaawa'. A'an 
tixk'e aawe xninqal ut xsahilal ru tenamit ink'a' k'ojob'anb'ileb' aab'aan; 

11tixk'e xk'ihaleb' li ochoch nujenaqeb' chi b'ihomal li moko aasik'om ta laa'at, 
xiikileb' uub' ut oliiw li ink'a' aawawom. 

12Naq akaq xatwa'ak ut xk'ojlaak laach'ool, misachk sa' laach'ool li Qaawa' li 
ki'isink chaq aawe sa' li tenamit Ejiipt, b'arwi' katwank chaq chi munil. 

13A' li Qaawa' laaYos taaxiwa ru, ut chiru A'an tatk'anjelaq. Ka'ajwi' sa' xk'ab'a' 
A'an taaye jurament. 

14Maataaqe eb' li jalanil yos, eb' li xyoseb' li tenamit wankeb' chasutam, 

15xb'aan naq li Qaawa' laaYos, li wank aawik'in, a'an jun Yos aj sowen. Wi 
taab'aanu chi jo'kan, taachalq li xjosq'il li Qaawa' laaYos sa' aab'een ut tatxsach 
chi junajwa. 

16“Meeyal rix li Qaawa' leeYos jo' keb'aanu aran Masá.  

17Paab'omaq chi chaab'il li xchaq'rab' li Qaawa' laaYos, a' li xtaqlahom ut eb' li 
raatin li xk'e chepaab'. 

18B'aanuhomaq li tiikilal ut li us chiru li Qaawa' re naq sahaq sa' leech'ool ut 
toxeereechani li chaab'il ch'och' li kixyeechi'i li Qaawa' reheb' leena' leeyuwa', 

19xb'aan naq traanilasiheb' cheru chixjunileb' li xik' neke'ilok eere, jo' xyehom li 
Qaawa'. 

20“Sa' jun kutan tixpatz' aawe laawalal: «K'aruheb' li chaq'rab', li taqlahom ut eb' 
li aatin a'in li xk'e chepaab' li Qaawa' li qaYos?», cha'aq. 

21Ut laa'at taaye re laawalal: «Laa'o koowank chaq rub'el xwankil laj Parahón 
aran Ejiipt, ut li Qaawa' koorisi chaq aran rik'in xkawilal li ruq'. 

22Kiqil chi xb'aanunkil xninqal sachb'ach'oolej ut xiwajel b'aanuhom aran Ejiipt, 
re xrahob'tesinkil laj Parahón ut chixjunileb' li wankeb' sa' xjunkab'al. 

23A'ut laa'o koorisi chaq aran re qak'amb'al sa' li ch'och' xyeechi'om reheb' li 
qana' qayuwa'. 

24Chirix chik a'an li Qaawa' kooxchaq'rab'i chi xyu'aminkil chixjunileb' li 
chaq'rab' a'in ut roxloq'inkil ru li qaYos. Chi jo'kan sa toowanq ut yo'yooqo, jo' 
wanko toj sa' li kutan a'in. 

25Ut tqataw xtiikilal qach'ool wi tqapaab' ut tqak'anjela ru chixjunileb' li 
chaq'rab' a'in, jo' kixye qe li Qaawa' li qaYos». 

Dt 7 

Eb' laj Israel ink'a' te'xloq'oni eb' li jalanil yos 
(Ex 34,11-17) 

1“Naq akaq xatroksi li Qaawa' laaYos sa' li ch'och' toxaaweechani, ut naq akaq 
xrisiheb' chawu eb' li k'iila tenamit (a'eb' laj Hit, laj Kirkás, laj Amor, laj Kanahán, 
laj Perés, laj Jib ut laj Jebús: wuqub'eb' chi tenamit jwal naab'aleb' ut q'axal 
kaweb' rib' chawu laa'at), 

2naq li Qaawa' laaYos tixq'axtesiheb' sa' laawuq' ut taasach ruheb', tento 
chatz'eqtaanaheb' ut chamajewaheb' chi junajwa. Maajunaji aawib' rik'ineb' chi 
moko taatoq'ob'a ruheb'. 

3Mat-ech'alalink rik'ineb', ink'a' taak'e laarab'in reheb' li ralaleb' chi moko 
taak'am chaq li xrab'ineb' cho'q reheb' laawalal, 

4xb'aan naq te'xluktasi xch'ooleb' laawalal li tine'xkanab' ut a' chik eb' li jalanil 
yos te'xloq'oni. Rik'in a'an taachalq xjosq'il li Qaawa' sa' eeb'een ut texxsach chi 
junpaat. 

5A'an a'in li tento teeb'aanu: juk'umaq eb' li x'artal li wuqub' chi tenamit a'an, 
putz'ihomaq li xxaqab'anb'il pekeb', chetoqi eb' li xloq'laj toon che' ut teek'e 
xxamlel li xyoseb'.  

6Xb'aan naq laa'at jun tenamit q'axtesinb'il cho'q re li Qaawa' laaYos. A'an xsik'ok 
aawu sa' xyanqeb' chixjunil li tenamit li wankeb' sa' ruuchich'och' re naq laa'ataq 
tz'aqal li xtenamit. 

Laj Israel sik'b'il ru xb'aan li Qaawa' 

7“Moko xb'aan ta naq numtajenaqex chiru chixjunileb' li tenamit naq koho ta 
xch'ool li Qaawa' cherix re xsik'b'al eeru (laa'ex jun ch'ina tenamit ink'a' k'ihex),  

8kixsik' b'an eeru xb'aan naq nekexra ut sa' xk'ab'a' li jurament kixxaqab' 
rik'ineb' leena' leeyuwa'. Jo'kan naq li Qaawa' kexrisi chaq rik'in xwankil li ruq' 
ut kexrach'ab' chaq sa' rochochil li munil, rub'el xwankil laj Parahón, awab'ej re 
Ejiipt. 

9K'e b'i' sa' xnaq' aawu naq li Qaawa' laaYos a'an tz'aqal Yos, a' li Yos tiik xch'ool 
li naxpaab' li xSumwank ut junelik wank li xrahom rik'ineb' li neke'rahok re ut 
neke'xpaab' li xchaq'rab'. 

10Ab'anan naxrahob'tesiheb' sa' li xjunxaqalileb' li xik' neke'ilok re, ut chi junpaat 
naxsacheb' ru. Maak'a' xkuyum rik'in li natz'eqtaanank re, ut naxk'e chi xtojb'al 
rix li xmaak. 

11K'uula sa' laach'ool li chaq'rab', li aatin ut chixjunil li k'aru nakatintaqla 
xk'anjelankil ru sa' li kutan a'in. 

Li rosob'tesihom li Yos wank sa' xb'eeneb' li neke'xpaab' li xchaq'rab' 
(Lv 26,3-13; Dt 28,1-14) 

12“Wi taak'e reetal eb' li chaq'rab' a'in, wi taapaab' ut taak'anjela ruheb', relik chi 
yaal naq li xSumwank li Qaawa' laaYos ut li xrahom twanq aawik'in, jo' 
kixyeechi'i reheb' laana' laayuwa'. 

13Tatxra, tatrosob'tesi, tatnaab'alob'resi, trosob'tesiheb' laawalal aak'ajol ut 
laawawimq: laawixim, laawuk'a', laa'aseeyt, eb' li ral laawakax, eb' li ral 
laakarneer, sa' li ch'och' kixyeechi'i reheb' laana' laayuwa' cho'q aawe laa'at. 

14Q'axal osob'tesinb'ilaqat chiru chixjunileb' li tenamit. Maak'a'aq aawik'in 
teelom ut ixq li ink'a' ta te'alanq, chi moko sa' xyanqeb' laaketomq. 

15Li Qaawa' trisi aawik'in chixjunil li yajel; maajun junaq reheb' li xninqal rahilal 
li ak aawilom ru aran Ejiipt taachalq sa' aab'een, taaxik b'an rik'ineb' chixjunil li 
xik' neke'ilok aawe. 

16Jo'kan utan, chasacheb' ru chixjunileb' li tenamit li tixk'e sa' laawuq' li Qaawa' 
laaYos; maak'e reetal xtoq'ob'aal ruheb' chi moko chaloq'oni ru li xyoseb', xb'aan 
naq a'anaq aara'lenkil. 

17“Mare anchal taaye sa' laach'ool: «Eb' li tenamit a'in q'axal naab'aleb' chik 
chiwu laa'in. Chanru naq twaanilasiheb'?», cha'qat. 

18Ab'an matxiwak chiruheb', jultiko'q aawe li kixb'aanu li Qaawa' laaYos rik'in laj 
Parahón ut chixjunil Ejiipt, 

19eb' li xiwajel rahilal li kawil rik'ineb' laawu, eb' li sachb'ach'oolej ut xninqal 
b'aanuhom: chanru naq li Qaawa' laaYos katrisi chaq rik'in xnimal xwankil. 
Jo'kan ajwi' tixb'aanu li Qaawa' laaYos reheb' chixjunil li tenamit nakaxiwaheb' 
ru. 

20Li Qaawa' laaYos tixtaqla ajwi' eb' li ch'ub' chi xsachb'aleb' li te'kole'q ut 
te'xmuq rib' chawu. 

21Jo'kan b'i', maaxiwa ruheb' xb'aan naq wank aawik'in li Qaawa' laaYos, li Yos 
nim xwankil ut xiwajel. 

22Timil timil li Qaawa' laaYos trisiheb' chawu eb' li tenamit a'an. Moko tatruhanq 
ta xsachb'aleb' chi junpaat: mare anchal te'xtuub' rib' sa' aab'een chixjunileb' li 
josq' aj xul. 

23Ab'an li Qaawa' laaYos tixq'axtesiheb' sa' laawuq' ut toxsacheb', toj reetal 
te'oso'q chi junajwa.  

24Tixq'axtesiheb' li awab'ej sa' laawuq' ut laa'at taasach li xk'ab'a'eb' junsut 
junrub'el choxa: maajun reheb' te'kuyuq sa' aawuq', toj reetal taasacheb' ru. 

25Taak'ateb' li xjalam u li xyoseb'. Maarahi ru li oor ut li plaat b'onb'ileb' wi', chi 
moko taaxok cho'q aawe; mext'ane'k sa' li aaleek a'an, xb'aan naq a'an yib'eetal 
chiru li Qaawa' laaYos. 

26Maawoksi sa' laawochoch junaq k'a' re ru yib'eetal ru, re naq ink'a' 
majewanb'ilaqat jo'eb' a'an; tz'eqtaananb'ilaqeb' b'an chawu xb'aan naq 
teneb'anb'il li oso'k sa' xb'een chixjunil a'an. 

Dt 8 

“Maatz'eq chirix aach'ool li Qaawa' laaYos” 

1“Chepaab' chixjunil li chaq'rab' xinye eere sa' li kutan a'in, re naq taawanq 
eeyu'am, texk'ihanq ut toxeereechani li ch'och' kixyeechi'i li Qaawa' reheb' leena' 
leeyuwa'. 

2“Wanq sa' laach'ool chixjunil li b'e kixk'e chab'eeni li Qaawa' laaYos chiru li 
ka'k'aal chihab' a'in sa' li chaqich'och' re xkub'sinkil aawankil, re xyalb'al aawix 
ut xnawb'al k'aru wank sa' laach'ool: ma taapaab' li xchaq'rab' malaj ut ink'a'. 

3Us ta kixkub'si laawankil ut katxk'e xkuyb'al aasa', ab'anan kixk'e chawa' li maná 
li ink'a' aanawom ru laa'at chi moko xnawomeb' ru laana' laayuwa', re xk'utb'al 

chawu naq moko ka'aj ta wi' rik'in wa yo'yo li winq, rik'in aj b'an wi' chixjunil li 
na'elk chaq sa' re li Qaawa'.  

4Ink'a' xq'eelo' laawaq' chawix chi moko xsipoje'k laawoq chiruheb' li ka'k'aal 
chihab' a'an. 

5Chataw ru naq li Qaawa' laaYos xatxtij, jo' junaq yuwa'b'ej naxtij li ralal. 

6“Chak'uula sa' laach'ool eb' li xchaq'rab' li Qaawa' laaYos, chataaqe li xb'e ut 
chawoxloq'iiq. 

7Xb'aan naq li Qaawa' laaYos tatroksi sa' jun chaab'il ch'och', wank xnima'il ut 
yu'amha' neke'wulk'ukje'k chiru taq'a ut chiru tzuul. 

8A'an jun li ch'och' b'arwi' na'elk li triiw, li seb'aad, li uub', li iig ut li ki'il q'een, li 
aseeyt ut li xya'al kab'; 

9aran k'ajo' li tzekemq ut maak'a' taamajelo'q aawe. A'an jun li ch'och' b'arwi' li 
pek wank ch'iich' chisa', ut sa'eb' li tzuul taapik li q'anch'iich'. 

10Aran tattzekanq toj reetal taak'ojlaaq aach'ool, ut taanima xk'ab'a' li Qaawa' 
laaYos sa' li chaab'il ch'och' a'an li xk'ehom aawe. 

11“K'e reetal, maatz'eq chirix aach'ool li Qaawa' laaYos. Misachk sa' aach'ool 
xpaab'ankil li chaq'rab', eb' li aatin ut taqlahom xinye aawe sa' li kutan a'in. 

12“Mare anchal tatq'etq'eto'q naq tatwa'aq chi yo'oon, naq taayiib'eb' laachaab'il 
ochoch ut wanqat chisa', 

13naq te'k'ihanq laawakax ut eb' laakarneer, naq numtajenaqaq laaplaat ut 
laa'oor ut taatamq laab'ihomal. 

14“Mare anchal taasachq sa' laach'ool li Qaawa' laaYos li ki'isink chaq aawe sa' li 
tenamit Ejiipt, b'arwi' katwank chaq chi munil. 

15A' li Qaawa' kib'eresink aawe sa' li chaqich'och' a'an, jwal nim ut xiwajel, 
b'arwi' maak'a' li ha' ut nujenaq chi k'anti' neke'kamsink ut aj xook'. Ab'anan 
kixk'e chi elk li ha' sa' li raxpek 

16ut katxch'oolani sa' li chaqich'och' rik'in li maná li ink'a' xnawomeb' ru laana' 
laayuwa'. Kixkub'si aawankil ut kixyal aawix re naq moqon tixk'e xsahil 
laach'ool.  

17Maaye sa' laawaanm: «Rik'in linmetz'ew ut xkawilal li woq wuq' xintaw li 
b'ihomal a'in». 

18“Chijultiko'q aawe li Qaawa' laaYos: a'an li xk'ehok aakawilal chi xtamresinkil li 
b'ihomal. Ut xb'aanu chi jo'kan re xpaab'ankil li Sumwank li kixyeechi'i sa' 
jurament reheb' laana' laayuwa'. 

19Ab'anan wi taasachq sa' laach'ool li Qaawa' laaYos, wi tatxik chirixeb' li jalanil 
yos, wi taaloq'oni ruheb' ut taawiq'ib' aawib' chiruheb', laa'in ninch'olob' chawu 
anaqwan naq tex'oso'q chi junajwa. 

20Jo' naq li Qaawa' tixsacheb' li tenamit sa' laanumik, jo'kan ajwi' naq tex'oso'q 
laa'ex, xb'aan naq ink'a' xeraj rab'inkil xyaab' xkux li Qaawa' leeYos. 

Dt 9 

“Moko xb'aan ta naq aak'ulub'” 

1“Ab'i, Israel. Sa' li kutan a'in texnume'q junpak'al li nima' Jordán re risinkileb' li 
poyanam k'ajo' xk'ihaleb' ut jwal kaweb' rib' chawu, xninqal tenamit li nawulak 
toj sa' choxa li xsuttz'akeb': 

2a'aneb' jun nimla tenamit, jwal najt xterameb', a'eb' laj Anak. Laa'at aawilom 
ruheb' ut aawab'ihom resil naq maa'ani naru tixkol rib' chiruheb' li ralal xk'ajol 
laj Anak. 

3“Ab'an anaqwan chanawaq naq li Qaawa' laaYos taanume'q chawu jo' junaq 
kawil xam: a'an taasachoq re eb' li tenamit a'an ut tixk'eheb' rub'el aawankil re 
naq taawisiheb' sa' xna'ajeb' ut taasach ruheb' chi junpaat, jo' kixye aawe li 
Qaawa'. 

4Ut naq akaq xe'isiik chawu xb'aan li Qaawa' laaYos, maaye sa' laach'ool: «Xb'aan 
xtiikilal linch'ool xinxk'am li Qaawa' chiweechani li ch'och' a'in». Jwal us b'an 
taaye: «Li Qaawa' kirisiheb' chiwu li tenamit a'in xb'aan li xmaa'usilaleb'», 
cha'qat. 

5Moko xb'aan ta naq aak'ulub', chi moko xb'aan xtiikilal laach'ool toxaaweechani 
li xch'och'eb'. Li Qaawa' taa'isinq reheb' chawu, xb'aan naq moko us ta li 
xb'aanuhomeb' li tenamit a'an. Chi jo'kan tixpaab' li aatin xyehom reheb' 
laaxe'toonil yuwa', a' laj Abrahán, laj Isahak ut laj Jakob. 

6Ch'olch'ooq chawu naq moko xb'aan ta xtiikilal leech'ool naq li Qaawa' leeYos 
tixk'e chereechani li chaab'il ch'och' a'in. Laa'ex kaw leejolom, laa'ex jun tenamit 
jwal q'etq'et. 

Eb' laj Israel ke'xq'etq'eti rib' aran Horeb 
(Ex 31,18—32,35) 

7“Chijultiko'q eere ut misachk sa' leech'ool naq kechiq' xjosq'il li Qaawa' leeYos 
sa' li chaqich'och': chalen naq kex'elk chaq Ejiipt toj reetal kexk'ulunk sa' li 
na'ajej a'in, junelik keq'etq'eti eerib' chiru li Qaawa'. 

8Jo'kan ajwi' chiru li tzuul Horeb, kechiq' xjosq'il li Qaawa', ut li A'an kichalk 
xjosq'il sa' eeb'een ut kach'in chik maa kexsachk chi junajwa. 

9Naq laa'in kintaqe'k sa' xb'een li tzuul chi xk'ulb'aleb' li tz'alam pek li 
tz'iib'anb'ileb' wi' li Sumwank kixk'ojob' li Qaawa' eerik'in, kinwank chaq chi 
tzuul ka'k'aal kutan ut ka'k'aal q'oqyink chi ink'a' kinwa'ak chi moko kin'uk'ak.  

10Toja' naq li Qaawa' kixk'e we li wiib' chi tz'alam pek tz'iib'anb'ileb' ru xb'aan li 
ru'uj ruq' li Yos: aran tz'iib'anb'il chaq chixjunileb' li aatin kixye eere li Qaawa' sa' 
xb'een li tzuul, sa' xyi li xam, sa' xkutankil li loq'laj ch'utam. 

11Naq ak ke'nume'k li ka'k'aal kutan ut li ka'k'aal q'oqyink, li Qaawa' kixq'axtesi 
we li wiib' chi tz'alam pek b'arwi' tz'iib'anb'il li Sumwank, 

12ut kixye we: «Ayu, kub'en chi junpaat, xb'aan naq laatenamit li kawisiheb' chaq 
Ejiipt xe'xpo' xch'ooleb'. Sa' junpaat xe'xkanab' li b'e ink'utum chiruheb' ut 
xe'xyiib' jun li yos yiib'anb'il rik'in ch'iich'», chan. 

13“Kixye wi' chik we li Qaawa': «Ak xink'e reetal li tenamit a'in: jwal kaweb' 
xjolom. 

14Kanab'in chi xsachb'al ruheb' re naq ink'a' chik taapatz'e'q li xk'ab'a' rub'el 
choxa. A'ut laa'at tink'eheb' chi tamk laawalal aak'ajol re naq naab'alaqeb' ut 
q'axal kawaqeb' rib' chiru li tenamit a'in», chan. 

15“Laa'in kinsutq'iik ut kinkub'e chaq sa' li tzuul li yo raq' xxamlel. Wankeb' chaq 
sa' wuq' li wiib' chi xtz'alampekil Sumwank, 

16ut kiwil naq laa'ex kexmaakob'k chiru li Qaawa' leeYos naq keyiib' jun li saaj 
wakax rik'in ha'lesinb'il ch'iich': sa' junpaat kekanab' li b'e xk'utum cheru li 
Qaawa'. 

17Toja' naq kinchap li wiib' chi tz'alam pek, kinkuteb' rik'in wuq' ut cheru ajwi' 
laa'ex kinputz'i. 

18Chirix chik a'an kinhupub' wib' chiru li Qaawa' ut kinb'aanu wi' chik jo' 
xb'enwa: ka'k'aal kutan ut ka'k'aal q'oqyink ink'a' kinwa'ak chi moko kin'uk'ak 
xb'aan chixjunil li maak keb'aanu chiru li Qaawa' toj reetal kechiq' xjosq'il. 

19K'ajo' naq kinxiwak xb'aan xnimal xjosq'il li Qaawa' sa' eeb'een, naq kiraj raj 
eekamsinkil. Ab'anan jun wa wi' chik kinrab'i li Qaawa'. 

20Yo ajwi' xjosq'il li Qaawa' sa' xb'een laj Aharón, ut kiraj raj xsachb'al ru. Ab'an 
laa'in kintijok ajwi' chirix laj Aharón. 

21Chirix chik a'an kinchap li saaj wakax keyiib' naq kexmaakob'k, ut kink'at sa' 
xam; kinputz'i ut kinke' toj reetal kipojtz'o'k. Toja' naq kinkut li xpojtz'il sa' roq 
nima' li nakub'e chaq sa' li tzuul. 

22“Aran Taberá, Masá ut Kibrot-Atabá, laa'ex kechiq' xjosq'il li Qaawa'. 

23Naq li Qaawa' kexxtaqla chi elk aran Kadés-Barné re naq toxeereechani li 
ch'och' xk'ehom eere,keq'etq'eti wi' chik eerib' chiru li Qaawa' leeYos, ut ink'a' 
kepaab' chi moko keraj rab'inkil li raatin. 

24Chalen naq kinnaw eeru, laa'ex q'etq'etex chiru li Qaawa' leeYos! 

25Jo'kan naq laa'in kinhupub' wib' chiru li Qaawa', ut chi hupu kinwank chiru 
ka'k'aal q'oqyink, xb'aan naq li Qaawa' kiraj raj xsachb'al eeru. 

26Kin'elajink chiru li Qaawa' ut kinye: «At Qaawa', at qaYos, maasacheb' ru 
laatenamit, laaweechanihom li kakoleb' chaq rik'in xnimal aawankil ut 
kawisiheb' chaq Ejiipt rik'in xkawilal laawuq'. 

27Jultikaqeb' aawe eb' laj k'anjel chawu: laj Abrahán, laj Isahak ut laj Jakob, ut 
maak'e sa' aach'ool li xkawilal xjolomeb' li tenamit a'in, chi moko li 
xmaa'usilaleb' ut li xmaakeb'. 

28Mare anchal te'xye sa' li tenamit koohaawisi wi' chaq: Li Qaawa' ink'a' kixkuy 
roksinkileb' sa' li ch'och' xyeechi'om reheb'. Xik' narileb', jo'kan naq kirisiheb' 
arin, yal re xkanab'ankileb' chi kamk sa' li chaqich'och', cha'qeb'. 

29Ab'an eb' a'in aatenamiteb' ut aaweechanihom. Laa'at kat-isink chaq reheb' 
rik'in xnimal aawankil ut xkawilal laawuq'», chankin re li Yos. 

Dt 10 

Kik'ehe'k xka' sut li Chaq'rab' re laj Moisés 
(Ex 34,1-10) 

1“Toja' naq li Qaawa' kixye we: «Taayiib' wiib' perpookil pek kama'eb' li xe'wank 
xb'enwa ut taqen chaq wankin wi', sa' li tzuul. Taayiib' ajwi' junaq kaax rik'in 
che'. 

2Chiruheb' a'an laa'in tintz'iib'a eb' li aatin tz'iib'anb'ileb' xb'enwa chiruheb' li 
perpookil pek li xajor, ut taak'uula sa' li kaax», chan we. 

3“Jo'kan naq kinyiib' li kaax rik'in li che' akasya xk'ab'a'; kinyiib' ajwi' wiib' 
perpookil pek kama'eb' li xb'een ut kink'ameb' naq kintaqe'k sa' xb'een li tzuul. 

4Chirix chik a'an li Qaawa' kixtz'iib'a aran li k'aru kixtz'iib'a xb'enwa, a'eb' li 
lajeeb' chi aatin yeeb'ileb' xb'aan li Qaawa' sa' xb'een li tzuul, sa' xyi li xam, sa' 
xkutankil li loq'laj ch'utam, ut kixq'axtesi we. 

5Laa'in kinkub'eek wi' chik, kink'eheb' li tz'alam pek sa' li loq'laj kaax kinyiib', ut 
aran ke'kanaak, jo' kinxtaqla wi' li Qaawa'”. 

6(Eb' laj Israel ke'elk wan wi' li ha' aran Bené-Yahakán ut koheb' Moserá. Aran 
kikamk laj Aharón ut aran ajwi' kimuqe'k. Laj Elehasar, li ralal, kikanaak cho'q 
reeqaj, jo' aj tij. 

7Chirix chik a'an ke'elk aran ut ke'q'axonk Kidkad; ke'elk Kidkad ut koheb' Yotbá, 
b'arwi' naab'al li nima'. 

8Sa'eb' li kutan a'an li Qaawa' kixxaqab'eb' li ralal xk'ajol laj Leví chi xpaqonkil li 
Loq'laj Kaax wan wi' li xSumwank li Qaawa', re naq wanqeb' chi k'anjelak chiru li 
Qaawa' ut te'xtz'aama li rosob'tesinkileb' li tenamit. Ut jo'kan ke'xb'aanu chalen 
toj anaqwan. 

9Xb'aan a'an eb' laj Leví ink'a' ke'xk'ul xch'och'eb' jo' ke'xk'ul eb' li rech aj 
Israelil: a' li Qaawa' a'an li reechanihomeb', kama' yeeb'il chaq reheb' xb'aan li 
Qaawa' laaYos.) 

10“Chiru ka'k'aal kutan ut ka'k'aal q'oqyink kinkanaak sa' xb'een li tzuul, jo' 
kinb'aanu xb'enwa. Li Qaawa' kinrab'i jun sut chik ut ink'a' kiraj xsachb'al eeru, 

11kixye b'an we: «Ayu ut k'am xb'eheb' li tenamit a'in re naq toxeereechani li 
ch'och' kinyeechi'i xk'eeb'al reheb' li xna' xyuwa'eb'», chan. 

Li xyi li Chaq'rab' 

12“Ut anaqwan, at Israel, k'aru naxtz'aama chawu li Qaawa' laaYos naq 
nakak'oxla? Li rajom li Yos a'an a'in: naq taawoxloq'i li Qaawa' laaYos ut taataaqe 
chixjunileb' li xb'e. Chara li Qaawa' laaYos ut chatk'anjelaq chiru chi anchal 
aach'ool, chi anchal aawaanm; 

13chapaab' li xchaq'rab' li Qaawa' ut li xtaqlahom li yookin chi xyeeb'al aawe 
anaqwan, re naq us wanqat. 

14K'e reetal: li Qaawa' laaYos a'an laj eechal re li choxach'och' ut chixjunil li wank 
chisa'. 

15Ab'an ka'ajwi' chirixeb' laana' laayuwa' xkoho xch'ool li Qaawa'; kixraheb' ut 
kixsik' ajwi' eeru laa'ex li ralal xk'ajoleb' sa' xyanq chixjunileb' li tenamit, jo' 
yookex chi rilb'al anaqwan. 

16“K'ehomaq sa' leech'ool li reetalil li Sumwank ut meekawub'resi chik leejolom. 

17Li Qaawa' leeYos a'an li Nimajwal Yos, Qaawa' sa' xb'een chixjunileb' li 
awab'ej; a'an li Yos nim xwankil, q'axal kaw rib' ut xiwajel ru, li juntaq'eet 
narileb' chixjunil ut ink'a' naxk'ul ru tuminaak.  

18A'an na'ilok reheb' li maak'a'eb' xna' xyuwa' jo' ajwi' eb' li xmalka'an; naxra li 
jalaneb' xtenamit ut naxk'e xwa ruk'a'eb' jo'wi' li raq'eb'. 

19Jo'kan utan, cherahaq laj ab'l tenamit, xb'aan naq laa'ex ajwi' aj ab'lex naq 
kexwank chaq sa' li tenamit Ejiipt. 

20“A' li Qaawa' laaYos taawoxloq'i ut ka'ajwi' chiru A'an tatk'anjelaq; wanqat 
rik'in A'an chi junelik ut ka'ajwi' sa' xk'ab'a' A'an taab'aanu jurament. 

21Chanima ru li Qaawa' xb'aan naq A'an laaYos, ut aawilom chik rik'in aawu li 
xninqal b'aanuhom ut li sachb'ach'oolej kixb'aanu sa' aak'ab'a'. 

22Lajeeb' xkaak'aaleb' ajwi' laaxe'toonil yuwa' naq ke'kub'eek Ejiipt, ut anaqwan 
li Qaawa' laaYos xatxk'e chi k'ihank jo' xk'ihaleb' li chahim sa' choxa. 

Dt 11 

Xraab'al ut xtaaqenkil li Qaawa' 

1“Chera li Qaawa' leeYos ut chepaab' chi junelik chixjunil li aatin, li xtaqlahom, li 
xchaq'rab' ut leechaq'rab'inkil. 

2Anaqwan chek'e reetal leetijb'al xb'aan li Qaawa' leeYos (leeralal eek'ajol ink'a' 
neke'xnaw chi moko rilomeb'). Chetawaq ru li xnimal xwankil, eb' li 
sachb'ach'oolej, 

3eb' li eetalil ut xninqal b'aanuhom uxb'il chaq aran Ejiipt, rik'in laj Parahón, li 
awab'ej re Ejiipt, ut rik'in chixjunil li xtenamit.  

4Laa'ex nekenaw li kixb'aanu reheb' chixjunil laj puub' aj Ejiipt rochb'eeneb' li 
xkawaay ut eb' xb'eleb'aal ch'iich', chanru naq ke'muqunk sa' li palaw Suf naq 
yookeb' chaq cheraanilasinkil. Laa'ex keril naq ke'sache'k ru chi junajwa xb'aan li 
Qaawa' rub'el li ha'. 

5“Jultikaq eere li kixb'aanu sa' eek'ab'a' sa' li chaqich'och', chalen toj kexk'ulunk 
arin; 

6jo'kan ajwi' li kixb'aanu re laj Datán ut laj Abirón, ralaleb' laj Eliab, xkomonil laj 
Rubén, naq li ch'och' kixte rib' ut kixnuq'eb' rochb'eeneb' li xjunkab'al, li 
xmuheb'aaleb' ut chixjunil li wankeb' rik'ineb', chiruheb' chixjunil laj Israel.  

7Eerilom rik'in leeru chixjunileb' li xninqal xb'aanuhom li Qaawa'. 

8“Chepaab' b'i' chixjunil li chaq'rab' nekexintaqla wi' anaqwan, re naq texkawuuq 
ut toxeereechani li ch'och' b'arwi' xik eere. 

9Chi jo'kan teetiq roq leeyu'am sa' li ch'och' kixyeechi'i li Qaawa' reheb' leena' 
leeyuwa' jo'wi' reheb' li ralal xk'ajoleb', a' li ch'och' k'ajo' xq'emal. 

10Xb'aan naq li ch'och' toxex'okaq wi', maawa' jo' li tenamit Ejiipt li kex'elk wi' 
chaq, b'arwi' chirix li awk na'uxk t'aqresink rik'in ajwi' leeroq, kama' na'uxk 
reheb' li kok' awimq. 

11Li ch'och' toxeereechani, a'an tzuul ut taq'a ru, t'aqresinb'il xb'aan li ha' nachalk 
chaq sa' choxa. 

12Li Qaawa' laaYos na'ilok re li ch'och' a'an; li ru li Qaawa' laaYos wank junelik sa' 
xb'een, chalen chaq sa' xtiklajik li chihab' toj sa' xraqik. 

13“Wi laa'ex teepaab' chi tz'aqal re ru li chaq'rab' nekexintaqla wi' sa' li kutan 
a'in, wi teera li Qaawa' leeYos ut texk'anjelaq chiru chi anchal eech'ool ut chi 
anchal eeraanm, 

14laa'in tintaqla li hab' sa' xb'een leena'aj tz'aqal sa' xq'ehil, rub'elaj li hab'alq'e ut 
rub'elaj li saq'ehil, ut laa'ex sa teexok leetriiw, lee'uub' ut lee'aseeyt. 

15Laa'in tink'e chi yo'laak li raxpim cho'q xwaheb' leeketomq; ut laa'ex texwa'aq 
toj reetal taak'ojlaaq leech'ool. 

16“Ab'anan chek'e reetal, meek'e eerib' chi b'alaq'iik ut meetz'eqtaana li Qaawa'. 
Mare anchal teeloq'oni eb' li jalanil yos ut teehupub' eerib' chiruheb'. 

17Wi teeb'aanu chi jo'kan, taachalq xjosq'il li Qaawa' sa' eeb'een; li Yos tixtz'ap li 
choxa ut maak'a'aq chik li hab'. Toja' naq ink'a' chik taa'elq rawimq li ch'och' ut 
laa'ex tex'oso'q chi junpaat sa' li chaab'il ch'och' a'an tixk'e eere li Qaawa'. 

18“K'ehomaqeb' li aatin a'in sa' leech'ool, sa' leeraanm; b'ak'omaq cheruq' ut 
jo'kaqeb' junaq eetalil chepeekem. 

19Chek'uteb' chiruheb' leeralal eek'ajol. Junelik cheseeraq'i reheb' naq wanqex 
sa' leerochoch jo'wi' naq wanqex chiru eeb'e, naq yokyooqex ut naq texwakliiq. 

20Chetz'iib'a chiruheb' li roqechal leerochoch ut chiru rokeb'aal li tenamit.  

21Chi jo'kan taanajto'q roq leeyu'am jo' ajwi' li xyu'ameb' leeralal eek'ajol sa' li 
ch'och' kixyeechi'i li Qaawa' reheb' leena' leeyuwa'. Texwanq aran jo' najtil wanq 
li choxa sa' xb'een li ruuchich'och'. 

22“Wi relik chi yaal teepaab' chixjunileb' li chaq'rab' a'in li nink'e cheyu'ami, wi 
teera li Qaawa' leeYos, wi teetaaqe li xb'e ut wanqex junelik rik'in A'an, 

23li Qaawa' taarisiheb' cheru chixjunileb' li tenamit a'an, ut laa'ex teerisiheb' sa' 
xna'ajeb' li xninqal ru tenamit ut q'axal kaweb' rib' cheru. 

24Chixjunil li na'ajej toxeek'e wi' leeroq, eerehaq laa'ex: chalen chaq sa' li 
chaqich'och' toj Líbano, chalen chaq li nima' Éwfrates toj wan wi' li palaw sa' 
rokeb'l saq'e, toj aran wanqeb' xnub'ajlil leena'aj. 

25Maa'ani tixkuy eesumenkil. Li Qaawa' leeYos troksi xnimal xxiweb' chixjunil li 
tenamit b'arwi' texnume'q, jo' ak xyehom eere li Qaawa'. 

26“Chek'e reetal: sa' li kutan a'in tink'e cheru li osob'tesiik ut li majewaak. 

27Osob'tesiik wi teepaab' li xchaq'rab' li Qaawa' leeYos li xexinchaq'rab'i wi' 
anaqwan. 

28Majewaak wi ink'a' teepaab' li xchaq'rab' li Qaawa' leeYos ut teekanab' li b'e li 
xink'ut cheru anaqwan, re xtaaqenkil jalaneb' yos li maajun wa eenawomeb' ru. 



359 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

29“Naq akaq xexroksi li Qaawa' leeYos sa' li ch'och' toxeereechani, teek'e li 
osob'tesink sa' xb'een li tzuul Karisín, ut li majewank teek'e sa' xb'een li tzuul 
Ebal.  

30Eb' li tzuul a'in wankeb' junpak'al li nima' Jordán, chire li b'e naxik sa' xjayal 
rokeb'l saq'e, sa' xtenamiteb' laj Kanahán li wankeb' aran Arabá, sa' xka'yab'aal 
Kilkal, nach' rik'in li ji re Moré. 

31“Anaqwan laa'ex q'axonk eere junpak'al li nima' Jordán re toxeereechani li 
ch'och' tixk'e eere li Qaawa' leeYos. Ut naq akaq xereechani ut wanqex aran, 

32chek'e eech'ool chi xpaab'ankil chixjunil li chaq'rab' ut aatin li xink'e eere sa' li 
kutan a'in. 

Dt 12 

III. EB' LI CHAQ'RAB' K'EEB'ILEB' RE LI TENAMIT (12-26) 
Li jun chi na'ajej te'loq'oninq wi' eb' laj Israel 

1“A'aneb' a'in li aatin ut li chaq'rab' li tento teek'anjela ru chixjunil li kutan re 
leeyu'am sa' li ch'och' tixk'e chereechani li Qaawa', xYos eb' leena' leeyuwa'. 

2“Teesach chi junajwa chixjunileb' li na'ajej b'arwi' neke'xloq'oni li xyoseb' eb' li 
tenamit teereechani: teesach sa' xb'eeneb' li tzuul, sa' xb'eeneb' li b'ool ut 
rub'elatq chixjunil li xchaq'alil ru che'. 

3Juk'umaq li x'artaleb', puk'iiq li xxaqab'anb'il pekeb', k'atomaq li xtoon che' 
neke'xloq'oni ru, putz'ihomaq eb' li xjalam u li xyoseb', ut sachomaq li xk'ab'a'eb' 
sa'eb' li na'ajej a'an. 

4“Meeloq'oni ru li Qaawa' leeYos jo' neke'xb'aanu eb' a'an. 

5Laa'ex tento toxeesik' chaq li Qaawa' leeYos ka'ajwi' sa' li na'ajej xaqab'anb'il 
xb'aan, sa' xyanq chixjunileb' li teep, re naq aran taahilanq li xk'ab'a'. 

6Sa' li na'ajej a'an texmayejaq, teekamsi ut teek'at leexul; teek'am li xlajeetqil li 
k'a'aq re ru eere, leetenq'aal jo'wi' li na'alaak sa' leech'ool, eb' li xb'een ral 
leeninq ut kok' ketomq. 

7Aran textzekanq chiru li Qaawa' leeYos ut taasaho'q leech'ool, eerochb'een 
leejunkab'al, sa' xk'ab'a' chixjunil li k'anjel xexrosob'tesi wi' li Qaawa' leeYos. 

8“Sa' li na'ajej a'an meeb'aanu jo' naqab'aanu laa'o arin anaqwan, b'arwi' li 
junjunq naxb'aanu jo' chanru nawulak chiru xb'aanunkil,  

9xb'aan naq toj maji' nekexwulak sa' li na'ajej b'arwi' texhilanq sa' xyaalal, a' li 
toxeereechani sa' xk'ab'a' li Qaawa'. 

10Ab'an naq akaq xexnume'k junpak'al li nima' Jordán ut wanqex sa' li ch'och' 
xk'ehom chereechani li Qaawa' leeYos, naq akaq kolb'ilex chiruheb' chixjunil li 
xik' neke'ilok eere li sutsuukex wi' ut naq sa chik wanqex, 

11toja' naq teek'am chixjunil li k'aru nekexintaqla wi' anaqwan, teeroksi sa' li 
na'ajej xaqab'anb'il xb'aan li Qaawa' leeYos cho'q rochochil li xk'ab'a': teek'am 
leek'atb'il mayej ut leeyeechi'om, li xlajeetqil li k'a'aq re ru eere, leetenq'aal jo'wi' 
li na'alaak sa' leech'ool, li q'axal chaab'il mayej eeyeechi'om sa' jurament re li 
Qaawa'. 

12Aran taasaho'q eech'ool chiru li Qaawa' eerochb'eeneb' leeralal eek'ajol, eb' laj 
k'anjel cheru jo' winq ut ixq, jo' ajwi' eb' laj Leví li wankeb' sa' eeyanq, xb'aan naq 
ink'a' xk'ulumeb' li xna'ajeb'. 

13“K'e reetal, maayeechi'i laak'atb'il mayej sa' yalaq k'a' chi na'ajejil taataw: 

14ka'ajwi' sa' li na'ajej sik'b'il ru xb'aan li Qaawa' sa' xyanqeb' laateep naru 
taayeechi'i laak'atb'il mayej; ka'ajwi' aran taab'aanu chixjunil li nakatintaqla wi'. 

15Ab'an, wi taawaj, truuq tatkamsinq ut taatzeka li tib' sa' chixjunileb' li tenamit 
jo' rosob'tesihom li Qaawa' laaYos li xk'ehom aawe. Naru teetzeka chejunilex, us 
ta muxb'ilex, kama'aq xtzekankil xtib'el li kej malaj li yuk. 

16Ka'ajwi' li xkik'el li xul ink'a' naru teetzeka; tento teehoy chiru ch'och' jo' naq 
nekehoy li ha'. 

17“Ink'a' naru taatzeka sa' laatenamit li xlajeetqil laatriiw, li uub', li aseeyt, chi 
moko eb' li xb'een ral laaninq ut kok' ketomq. Maajun reheb' laamayej, 
laatenq'aal, laayeechi'om malaj li na'alaak sa' laach'ool naru taatzeka yalaq b'ar 
sa' laatenamit. 

18Taatzeka eb' a'in naq wanqex chiru li Qaawa' laaYos, sa' li na'ajej sik'b'il ru 
xb'aan li Qaawa' laaYos, ut ka'ajwi' aran tattzekanq aawochb'eeneb' laawalal 
aak'ajol, eb' laj k'anjel chawu jo'wi' eb' laj Leví li wankeb' sa' eeyanq. Ut sahaq sa' 
laach'ool chiru li Qaawa' laaYos rik'in chixjunil li k'anjel xab'aanu. 

19K'e reetal, maatz'eq chirix aach'ool eb' laj Leví jo' najtil wanqat sa' 
ruuchich'och'. 

20“Naq li Qaawa' laaYos tixyu' ru laana'aj jo' kixye aawe, ut laa'at taawaj tzekank 
tib', truuq taatzeka, a' yaal jo'q'e taawaj. 

21Wi li na'ajej sik'b'il ru xb'aan li Qaawa' laaYos cho'q rochochil li xk'ab'a' jwal 
najt wank aawik'in, truuq taakamsi junaq re laaninq malaj kok' ketomq li 
xk'ehom aawe li Qaawa', ut taatzeka jo'nimal taawaj sa' li na'ajej wanqat wi', jo' 
chanru laa'in xinye aawe. 

22Taatzeka jo' tz'aqal natzekaak li kej malaj li yuk. Truuq teetzeka chejunilex, us 
ta muxb'ilex. 

23Ab'anan ink'a' naru teetzeka li xkik'el li xul, xb'aan naq li kik' a'an yu'am, ut 
ink'a' naru teetzeka li yu'am rochb'een li tib'. 

24Ink'a' taatzeka, taahoy b'an chiru ch'och' kama' nakahoy li ha'.  

25Maatzeka li kik' re naq sa wanqat chiru laayu'am, aawochb'eeneb' laawalal 
aak'ajol, rik'in xb'aanunkil li q'axal us chiru li Qaawa'. 

26Li k'a'aq re ru ak q'axtesinb'il re li Yos ut ak aayeechi'om sa' jurament, tento 
taaq'axtesi sa' li na'ajej sik'b'il ru xb'aan li Qaawa'. 

27Aran, sa' xb'een li x'artal li Qaawa' laaYos, taak'at laamayej. Ut li xkik'el 
laakames taahoy sa' xb'een li x'artal li Qaawa' laaYos; ab'an naru taatzeka li tib'. 

28“Ab'i ut paab' chixjunil li nakatintaqla wi', re naq junelik sa wanqat laa'at jo'wi' 
eb' laawalal aak'ajol, rik'in xb'aanunkil li q'axal us ut tiik chiru li Qaawa' laaYos. 

29“Naq li Qaawa' laaYos akaq xsacheb' ru li tenamit li teereechani laa'ex, naq akaq 
xawisiheb' ut wanqat sa' li xch'och'eb', 

30chak'e reetal, maak'e aawib' chi b'alaq'iik: maab'aanu li neke'xb'aanu eb' a'an, 
maataaqe li xyoseb' chi moko chapatz'eb'. Maaye anchal: «Chan anchal ru 
neke'xloq'oni li xyoseb' li tenamit a'in? Jo'kan ajwi' tinb'aanu laa'in». 

31Maab'aanu chi jo'kan re li Qaawa' laaYos. Xb'aan naq chixjunil li tz'i'b'eetal 
chiru li Qaawa', chixjunil li tz'eqtaananb'il xb'aan, neke'xb'aanu eb' a'an re 
xloq'oninkil li xyoseb': a' ajwi' eb' li ralal ut xrab'ineb' neke'xk'at sa' xk'ab'a'eb' li 
xyos! 

32“Chepaab' ut chek'anjela ru li xexintaqla wi' chi maak'a' teetiq ru chi moko 
teerisi. 

Dt 13 

“Meeloq'oni ru eb' li jalanil yos” 

1“Mare sa' eeyanq taawakliiq junaq propeet malaj junaq aj matk' ut tixye resil 
naq xril jun nimla eetalil malaj sachb'ach'oolej. 

2Wi taak'ulmanq li k'aru xyehom ut tixye ajwi': «Yo'qeb' chirixeb' li yos toj maji' 
aanawom ruheb', yo'qeb' chi xloq'oninkileb' ru», cha'aq, 

3maapaab' li propeet a'an malaj li xyehom laj matk'. Xb'aan naq li Qaawa' leeYos 
yooq chi xyalb'al eerix, re xnawb'al ma relik chi yaal naq nekera li Qaawa' leeYos 
chi anchal eech'ool ut chi anchal eeraanm. 

4A' li Qaawa' leeYos teetaaqe ut ka'ajwi' A'an teeroxloq'i; teepaab' li xchaq'rab' ut 
teerab'i li xyaab' xkux, texk'anjelaq chiru ut wanqex rik'in chi junelik. 

5Ut li propeet malaj laj matk' a'an tento taakamq xb'aan naq xatxtakchi'i chi 
xq'etq'etinkil aawib' chiru li Qaawa' laaYos li ki'isink chaq aawe sa' li tenamit 

Ejiipt, b'arwi' katwank chaq chi munil. Tento taakamq xb'aan naq kiraj raj 
aawisinkil sa' li b'e xk'ehom chab'eeni li Qaawa' laaYos. Jo'ka'in taak'e chi oso'k 
chi junajwa li ink'a' us sa' eeyanq. 

6“Wi laawas aawiitz'in, li ralal laana' laayuwa', laawalal malaj ut laarab'in, 
laaraarookil ixaqil malaj ut laawamiiw li chanchan tz'aqal aawaanm, taaraj 
aab'alaq'inkil chi muqmu rik'in xyeeb'al aawe: «Yo'o, qaloq'oniiq ruheb' li jalanil 
yos», cha'aq, li ink'a' nakanaw ru laa'at chi moko eb' laana' ut laayuwa' 
xnawomeb' ru, 

7a'eb' li yos li wankeb' sa' xyanqeb' li tenamit li nach' wankeb' jo'wi' li wankeb' 
chi najt, eb' li neke'sutuk eere sa' xb'een li ruuchich'och', 

8maapaab' chi moko chawab'i; maawil xtoq'ob'aal ru, maakuy xmaak chi moko 
taakol rix, 

9taateneb' b'an li kamk sa' xb'een: laa'at li xb'enwa taanaq aawuq' sa' xb'een re 
xkamsinkil, chirix a'an taanaq li ruq'eb' chixjunil li tenamit. 

10Taateni chi pek toj reetal taakamq, xb'aan naq xraj aawisinkil sa' xb'e li Qaawa' 
laaYos li ki'isink chaq aawe sa' li tenamit Ejiipt, b'arwi' katwank chaq chi munil. 

11Ut naq te'rab'i a'in chixjunileb' laj Israel, te'xiwaq ut te'xkanab' xb'aanunkil li 
yib'ruhil na'leb' a'in sa' eeyanq. 

12“Wi sa' junaq reheb' li tenamit tixk'e aawe li Qaawa' laaYos re naq tatwanq 
chisa', taawab'i resil naq 

13wankeb' winq li ink'a' useb' xch'ool, yo'lajenaqeb' sa' eeyanq li xe'xb'alaq'i li 
rech tenamitul rik'in xyeeb'al: «Qaloq'oniiq ruheb' li jalanil yos», li ink'a' 
eenawom ru laa'ex, 

14laa'at tento tatpatz'inq, taatz'il rix ut tatpatz'oq sa' xyaalal. Ut wi a'an yaal, wi 
wank k'aru nak'utunk wi' naq sa' eeyanq xb'aanumank li yib' aj na'leb' a'an, 

15tento naq laa'at taakamsiheb' chi q'esnal ch'iich' jo'k'ihaleb' wankeb' sa' li 
tenamit a'an, taasach ruheb' li poyanam chi junajwa rochb'een chixjunil li k'a'aq 
re ru wank chisa'.  

16Taatuub' chixjunil li k'aru xawisi aran sa' xyi li k'ayib'aal ut taak'e xxamlel li 
tenamit rochb'een jo'ch'inal jo'nimal x'isiik aran. Ut taab'aanu chixjunil a'in sa' 
xk'ab'a' li Qaawa' laaYos. Li tenamit a'an taakanaaq chi junelik cho'q po'lem ut 
moko taakab'lamanq ta chik. 

17“Maak'a' k'a'aq re ru li ak q'axtesinb'il re sache'k taakanaaq aawik'in, re naq 
taanume'q xjosq'il li Qaawa' ut a'anaq taxaq aj uxtaan aawik'in ut chiril taxaq 
xtoq'ob'aal aawu jo'wi' tatxtamb'resi taxaq, jo' xyeechi'om reheb' laana' 
laayuwa'. 

18Tixb'aanu chi jo'kan wi taawab'i xyaab' xkux li Qaawa' laaYos ut taapaab' 
chixjunil li xchaq'rab' xink'e aawe anaqwan, ut wanqat sa' tiikilal chiru li Qaawa' 
laaYos. 

Dt 14 

1“Laa'ex ralal xk'ajol li Qaawa' leeYos. Ink'a' teelet'exi leetib'el chi moko teejo 
b'ayaq leepekem yal sa' xk'ab'a' junaq kamenaq.  

2Xb'aan naq laa'at jun tenamit q'axtesinb'ilat re li Qaawa' laaYos, ut A'an xsik'ok 
aawu re naq laa'ataq li xtz'aqal tenamit sa' xyanqeb' chixjunil li tenamit li 
wankeb' sa' ruuchich'och'. 

Eb' li tz'ajn aj xul ut eb' li ink'a' 
(Lv 11,1-47) 

3“Maatzeka li k'aru tz'eqtaananb'il xb'aan li Qaawa'. 

4“A'aneb' a'in li xul naru xtzekankileb': li wakax, li karneer, li chib'aat, 

5li kej, li yuk, li xchib'aat k'iche', li wakax maak'a' xxukub', li kamuus. 

6Chixjunil li xul xalxo rixi'jil li roq, a'eb' li xul li ka'sut neke'xhab'le li xwaheb', 
naru teetzekaheb'. 

7“Ab'anan, sa' xyanqeb' li ka'sut neke'xtoq'ini li xwaheb' ut sa' xyanqeb' li xul 
xalxo li rixi'jil li roqeb', ink'a' naru teetzeka eb' a'in: li kameey, li xul chanchan li 
imul, li kaqkoj, xb'aan naq eb' a'in neke'xhab'le xka'sutil li xwaheb', ab'an moko 
xalxo ta rixi'jil li roqeb'. A'anaqeb' tz'ajn aj xul cho'q aawe. 

8Jo'kan ajwi' li aaq xalxo rixi'jil li roq, ab'anan ink'a' naxhab'le xka'sutil li xwa: 
a'anaq ajwi' tz'ajnil xul cho'q aawe. Moko teetzeka ta li xtib'el chi moko teech'e' 
naq ak kamenaq chik. 

9“A'an a'in li naru teetzeka sa' xyanqeb' li xul neke'wank sa' li ha': chixjunil li 
wankeb' xxik' ut xsol rixeb', a'aneb' naru teetiw. 

10Ab'an ink'a' teetiw li maak'a'eb' xxik' ut xsol rixeb': a'anaq tz'ajn aj xul cho'q 
eere. 

11“Naru teetzeka chixjunileb' li xik'anel xul li maak'a' xtz'ajnileb'. 

12Ab'an eb' a'in ink'a' naru teetzeka: li t'iw, li q'eqik'uch, li xk'uch nima', 

13li so'sol, li jalan jalanq chi k'uchil, 

14eb' li k'iila paay chi tz'oq, 

15laj tak' ru, li warom, li xjotzha', chixjunil xpaayil li k'uch, 

16li xyuwa'ileb' li warom, li ib'is nayeemank re, li jotz, 

17li tz'oq, li kalamón, li somormujo, 

18li nimla jotz, chixjunil xpaayil li jotz, li mo' ut laj tz'uum xik'. 

19“Chixjunil li kok' utz' li wankeb' xxik', tz'ajnaq cho'q eere ut ink'a' naru 
teetzeka. 

20Ab'an chixjunil li kok' utz' neke'rupupik li ink'a' tz'ajneb' cho'q eere, naru 
teetzekaheb'. 

21“Maajun li xul li teetaw chi ak kamenaq naru teetzeka, taak'e b'an re laj ab'l 
tenamit li wank sa' eeyanq, re naq a'an taatzekanq re; wi ut ink'a', k'ayi re jalan 
chik. Xb'aan naq laa'at jun tenamit q'axtetesinb'ilat re li Qaawa' laaYos. “Maachiq 
li ch'ina chib'aat sa' li xya'al xtu' li xna'. 

Li xlajeetqil ru chixjunil li awimq 

22“Rajlal chihab' taajek' li xlajeetqil ru chixjunil laawawimq cho'q re li Qaawa', a' 
li naruuchini li ch'och' rajlal chihab',  

23ut taatzeka chiru li Qaawa' laaYos, sa' li na'ajej xaqab'anb'il xb'aan cho'q xna'aj 
li xk'ab'a': li xlajeetqil laatriiw, laamoost, laa'aseeyt, jo'wi' li xb'een ral laawakax 
ut laakarneer. Chi jo'kan taatzol roxloq'inkil li Qaawa' laaYos chiru chixjunil 
laayu'am. 

24Ab'an wi li Qaawa' laaYos ak xatrosob'tesi ut jwal najt aawik'in li na'ajej sik'b'il 
ru xb'aan li Qaawa' cho'q re li xk'ab'a' ut ink'a' taakuy riiqankil laamayej aran, 

25toja' naq taajal chi tuminil, taak'am li tumin sa' laawuq' ut tatxik sa' li na'ajej 
sik'b'il ru xb'aan li Qaawa' laaYos. 

26Aran taawoksi li tumin rik'in xloq'b'al yalaq k'aru taawaj, a' yaal ma wakax 
malaj karneer, b'iin malaj k'ahil ha', chixjunil li k'aru taawulaq chawu. A'an truuq 
taatzeka aran, chiru li Qaawa' laaYos, ut taasaho'q sa' aach'ool laa'at 
aawochb'een laajunkab'lal. 

27“Maakanab' xjunes laj Leví li wank sa'atqeb' laatenamit, xb'aan naq maak'a' 
wank re ut ink'a' xtz'aqk na'ajej aawik'in. 

28“Rajlal ox ox chihab', taawisi xjunes li xlajeetqil ru chixjunil laawawimq re li 
chihab' a'an, ut taak'e chire laawochoch. 

29Chi jo'kan taachalq laj Leví li maak'a' wank re chi moko xtz'aqk na'ajej aawik'in, 
te'chalq laj ab'l tenamit, li maak'a' xna' xyuwa', eb' li xmalka'an li wankatqeb' sa' 
laatenamit, te'wa'aq toj reetal te'k'ojlaaq xch'ool, re naq li Qaawa' laaYos 
tatrosob'tesi sa' chixjunil li k'anjel taatikib' xb'aanunkil. 

Dt 15 

Li xwuq chihab' 

1“Rajlal wuqutq chihab' taakuyeb' xmaak li wankeb' xk'as aawik'in. 

2“Kama'in li kuyuk maak. Chixjunil li xk'ehok xto' li ras riitz'in, tento tixkuy 
xmaak ut ink'a' tixtitz' li xk'as li xkomon malaj li ras riitz'in, xb'aan naq ak 
xpuktesimank resil li kuyuk maak sa' xk'ab'a' li Qaawa'. 

3Truuq taatitz' laj ab'l tenamit; ab'anan laawech tenamitul taakuy xmaak: ink'a' 
tixtoj li xk'as. 

4Chi jo'kan maajunaq neb'a' sa' eeyanq, xb'aan naq li Qaawa' laaYos tatrosob'tesi 
chi numtajenaq sa' li ch'och' tixk'e chaweechani, 

5wi relik chi yaal taawab'i li xyaab' xkux ut taab'aanu jo' naxye chixjunil li 
chaq'rab' a'in, li xink'e chanaw anaqwan. 

6Li Qaawa' laaYos tatrosob'tesi, kama' xyehom aawe: jo'kan naq laa'at taak'e xto' 
naab'aleb' li tenamit, ab'anan ink'a' tatpatz'oq chi to'ninb'il; laa'at tattaqlanq sa' 
xb'eeneb' naab'al chi tenamit, ab'an laa'at ink'a' tate'xtaqla. 

7“Wi wank junaq neb'a' sa' xyanqeb' laawech tenamitul, sa' junaq reheb' li 
tenamit tixk'e aawe li Qaawa' laaYos, maakawub'resi laach'ool chi moko 
taamoq'ob' aawib' chiru laawas aawiitz'in neb'a', 

8taatenq'a b'an ut taak'e re chi to' li k'aru taak'anjelaq chiru, re naq taa'elq sa' li 
xch'a'ajkilal.  

9Michalk sa' laach'ool li yib' aj na'leb' a'in: «Maak'a' tink'e re, xb'aan naq wulak re 
li xwuq chihab', a' li xchihab'il xkuyb'al xmaakeb' laj k'as», ut chi jo'kan taapixun 
aawib' chiru laawas aawiitz'in neb'a' chi maak'a' taatenq'a wi'. Xb'aan naq a'an 
tixyaab'a xk'ab'a' li Qaawa' sa' aab'een ut laa'at tat-iiqanq re li maak. 

10Tento taak'e k'aru re chi ink'a' taaraho'q aach'ool, xb'aan naq rik'in xb'aanunkil 
a'an tatrosob'tesi li Qaawa' laaYos sa' chixjunil li k'anjel taab'aanu. 

11Maajoq'e te'lajq eb' li neb'a' sa' li ruuchich'och' a'in. Jo'kan naq nink'e aawe li 
chaq'rab' a'in: Tento taaye' laawuq' re laawas ut laawiitz'in, chatenq'a laakomon 
neb'a' li wank sa' rajb'al ru sa' laatenamit. 

Eb' laj mun 
(Ex 21,1-11) 

12“Wi laawas aawiitz'in aj hebreo, winq malaj ut ixq, tixk'ayi rib' aawe, waqib' 
chihab' ajwi' taak'anjelaq chawu; ab'an sa' xwuq li chihab' taakanab' chi 
ach'ab'anb'il.  

13Ut naq taakanab' chi ach'ab'anb'il, moko taataqla ta chi maak'a' taasi re, 

14tento b'an naq taak'e xketomq, naab'al li xtriiw ut xb'iin; naraj naxye taawotz li 
k'aru xatrosob'tesi wi' li Qaawa' laaYos. 

15Jultikaq aawe naq laa'at katwank chaq chi munil sa' li tenamit Ejiipt ut li 
Qaawa' laaYos ki'ach'ab'ank aawe. Jo'kan naq laa'in nink'e aawe li chaq'rab' a'in 
anaqwan. 

16“Ab'an mare laamoos tixye aawe: «Ink'a' nawaj elk aawik'in», cha'aq, xb'aan 
naq nakatxra laa'at jo' ajwi' laajunkab'al ut sa nawank aawik'in. 

17Wi naxye chi jo'kan, taachap junaq kuux, taahop junaq xxik chiru li xtz'apb'al li 
okeb'aal, ut a'anaq aamoos chi junelik. Jo'kan ajwi' taab'aanu rik'in laamoos ixq. 

18Mich'a'ajko' chawu xkanab'ankil chi ach'ab'anb'il, xb'aan naq waqib' chihab' 
xk'anjelak chawu ut, rik'in li k'anjel xb'aanu a'an, ka'wa xat-eechanink chiru 
junaq poyanam li yal tojb'il sa' kutan. Ut li Qaawa' laaYos tatrosob'tesi sa' 
chixjunil li k'aru taab'aanu. 

Eb' li xb'een ral li ketomq 

19“Chixjunileb' li xb'een ral eb' laawakax malaj eb' laakarneer, wi teelomeb', 
taaq'axtesiheb' re li Qaawa' laaYos. “Maak'e chi k'anjelak li xb'een ral laawakax 
chi moko taab'es li rismal li xb'een ral laakarneer. 

20Rajlal chihab' taatzeka laa'at ut laajunkab'al chiru li Qaawa' laaYos, sa' li na'ajej 
sik'b'il ru xb'aan A'an. 

21Ut wi wank junaq xyajel, wi yeq roq malaj mutz' malaj wank junaq chik xyib'al 
ru, ink'a' taamayeja re li Qaara' laaYos. 

22Taatzeka sa' laatenamit. Us ta muxb'il aawu, us ta ink'a' muxb'il aawu, naru 
taatzeka, kama' natzekamank li kej ut li yuk. 

23Ab'anan ink'a' naru taatzeka xkik'el, taahoy b'an chi ch'och' kama' li ha'. 

Dt 16 

Li oxib' xninq'eheb' laj Israel 
(Ex 23,14-17; 34,18-24) 

1“Chawoxloq'i li po Abib ut aran taaninq'ehi li Paswa sa' xk'ab'a' li Qaawa' laaYos, 
xb'aan naq sa' li po Abib, chi q'eq, li Qaawa' laaYos katrisi chaq Ejiipt. 

2“Sa' li Paswa taamayeja junaq wakax malaj karneer sa' xk'ab'a' li Qaawa' laaYos, 
sa' li na'ajej sik'b'il ru xb'aan, re naq aran taana'ajunq li xk'ab'a'. 

3“Ink'a' taawa' li wa li wank xyu; chiru wuqub' kutan taawa' li wa ink'a' yuub'il, 
xwahil li rahil ch'oolejil, xb'aan naq sa' junpaat kat-elk chaq sa' li tenamit Ejiipt. 
Chi jo'kan taajultiko'q aawe li xkutankil laawelik chaq Ejiipt chiru chixjunil 
laayu'am. 

4Chiru wuqub' kutan ink'a' taa'ilmanq aawik'in xch'amal q'em, sa' chixjunil 
laana'aj; ut li tib' xamayeja ewu sa' li xb'een li kutan, ink'a' taakanaaq b'ayaq 
cho'q re eq'la wulaj. 

5Moko tatruuq ta chi xmayejankil li Paswa sa'atqeb' li tenamit tixk'e aawe li 
Qaawa' laaYos, 

6ka'aj b'an wi' sa' li na'ajej sik'b'il ru xb'aan, re naq aran taana'ajunq li xk'ab'a'; 
ka'ajwi' aran taamayeja li Paswa ewu naq yooq chi ok li saq'e, sa' li honal naq kat-
elk chaq Ejiipt. 

7Taachiq ut taatzeka sa' li na'ajej tixsik' ru li Qaawa' laaYos, ut wulajaq chik tatxik 
ut tatsutq'iiq sa' laawochoch. 

8Waqib' kutan tatwa'aq wa ink'a' yuub'il, ut sa' xwuq li kutan taawanq jun li 
loq'laj ch'utam re xloq'oninkil ru li Qaawa' laaYos, ut maajun li k'anjel taab'aanu. 

9“Taawajla wuqub' chi xamaan. Chalen sa' xtiklajik li q'olok triiw taatikib' 
rajlankil li wuqub' chi xamaan. 

10Ut taanima ru li xNinq'eheb' li Xamaan sa' xk'ab'a' li Qaawa' laaYos: aran 
taayeechi'i li xk'ihal laamayej li taa'alaaq sa' laach'ool, a' yaal chanru naq 
xatrosob'tesi li Qaawa' laaYos. 

11Ut taasaho'q laawaanm chiru li Qaawa' laaYos, laa'at, laawalal ut laarab'in, 
laamoos winq ut laamoos ixq, laj Leví li wank sa' laatenamit ut laj ab'l tenamit, li 
neb'a'yox ut li xmalka'an li wankeb' sa' eeyanq, sa' li na'ajej sik'b'il ru xb'aan li 
Qaawa' laaYos re naq aran taana'ajunq li xk'ab'a'. 

12Jultikaq aawe naq katwank chaq chi munil aran Ejiipt; jo'kan naq taayal aaq'e 
chi xpaab'ankil li chaq'rab' a'in. 

13“Li xNinq'eheb' li Muheb'aal taab'aanu chiru wuqub' kutan, naq akaq xaxok ru 
laawawimq.  

14Ut taasaho'q laach'ool sa' li ninq'e, laa'at, laawalal, laarab'in, laamoos winq ut 
ixq, laj Leví ut laj numelb'e, li junaatal poyanam ut li xmalka'an wank sa' 
laatenamit. 

15Chiru wuqub' kutan tatninq'ehiq sa' xk'ab'a' li Qaawa' laaYos sa' li na'ajej 
sik'b'il ru xb'aan li Qaawa'. Xb'aan naq li Qaawa' laaYos tatrosob'tesi rik'in 
chixjunil laawawimq ut laab'aanuhom; ut tz'aqalaq re ru li xsahil aach'ool. 

16“Oxib' sut sa' li jun chihab' chixjunileb' li winq te'xk'ut chaq rib' chiru li Qaawa' 
laaYos, sa' li na'ajej sik'b'il ru xb'aan: sa' xninq'e li Wa ink'a' yuub'il, sa' 
xninq'eheb' li Xamaan ut sa' xninq'eheb' li Muheb'aal. Maajun toxk'ut rib' chiru li 
Qaawa' chi maak'a' wanq sa' ruq'; 

17li junjunq b'an tixq'axtesi li xyeechi'om, a' yaal chanru naq x'osob'tesiik xb'aan 
li Qaawa' li xYos. 

Chirix li tiikil ch'oolej 

18“Taaxaqab'eb' aj raqol aatin ut aj nawonel chaq'rab' cho'q reheb' laateepal, sa' 
li junjunq chi tenamit tixk'e aawe li Qaawa' laaYos. A'aneb' te'raqoq aatin sa' 
xb'een li tenamit rik'in tiikil ch'oolej. 

19Ink'a' taajal ru li k'ulub'ej, ink'a' taati ruheb' li poyanam, maak'ulub'a naq 
te'xtumina aawu, xb'aan naq li tuminaak naxmutz'o'b'resi li ani wank xna'leb' ut 
naxjal ru li raatineb' li tiikeb' xch'ool.  

20Tiikilal, ka'ajwi' li tiikilal taasik', re naq yo'yooqat ut toxaaweechani li ch'och' 
tixk'e aawe li Qaawa' laaYos. 

21“Maawaw jun toonaq li che' li taaye naq yos, chi moko taak'e chi xk'atq li artal 
xayiib' cho'q re li Qaawa' laaYos. 

22Maaxaqab' junaq pek re taaloq'oni, xb'aan naq li Qaawa' laaYos xik' naril a'an. 

Dt 17 

1“Ink'a' taamayeja chiru li Qaawa' laaYos junaq wakax malaj karneer li wank 
xyajel malaj k'a' chik reek', xb'aan naq a'an tz'i'b'eetal chiru li Qaawa' laaYos. 

2“Mare wanq junaq winq malaj ixq sa'eb' li tenamit tixk'e aawe li Qaawa' laaYos, 
li tixb'aanu li ink'a' nawulak chiru li Qaawa', tixq'et li Sumwank, 

3tixloq'oni ruheb' li jalanil yos ut tixwiq'ib' rib' chiruheb', a' yaal ma chiru li saq'e, 
li po malaj chiruheb' li chahim, ut chi jo'kan tixq'et rib' chiru linchaq'rab'. 

4Naq taajitmanq chawu, tento taatz'il rix chi us, ut wi xch'olaak naq yaal li 
xyeemank, naraj naxye naq xb'aanumank li yib'eetal a'an sa' li tenamit Israel, 

5taawisi chirix li tenamit li winq malaj li ixq a'an li xe'maakob'k ut taateniheb' chi 
pek toj reetal te'kamq. 

6“Rik'in raatineb' wiib' malaj oxib' chi testiiw, truuq xk'eeb'al junaq aj maak chi 
kamk, ab'an moko truuq ta xkamsinkil rik'in raatin yal junaq chi testiiw.  

7Li ruq'eb' li testiiw, a'an li xb'enwa te'naq sa' xb'een re xkamsinkil; chirix chik 
a'an te'okenq chixjunileb' li tenamit. Chi jo'kan taawisi chi junajwa li maa'usilal 
sa' eeyanq. 

8“Wi jwal ch'a'aj cho'q aawe xraqb'al aatin chirixeb' li ch'a'ajkilal, jo' li kamsij ib', 
li wech'ink ib', li tenok ib', li raaxiik' sa' laatenamit, tento tatxik sa' li na'ajej 
tixsik' ru li Qaawa' laaYos. 

9Aran toxaapatz' aatenq'ankil reheb' laj tij aj Leví ut re laj raqol aatin wank sa' 
xk'anjel. Eb' a'an te'xtz'ili rix chi us ut te'xye aawe k'aru tkanaaq wi' li ch'a'ajkilal 
a'an. 

10Laa'at taak'ulub'a li k'aru te'xye aawe toj sa' chaq li na'ajej tixsik' ru li Qaawa', 
ut taab'aanu jo' chanru tz'aqal yeeb'il aawe. 

11B'aanu jo' chanru laataqlankil ut li xyeemank aawe sa' li raqb'a aatin: ink'a' 
taajal xb'ehil li raqb'a aatin te'xk'ut chawu, chi moko sa' laanim chi moko sa' 
laatz'e. 

12Ut wi junaq winq naxjipi rib' ut ink'a' tixpaab' laj tij li wan chaq aran chi 
k'anjelak chiru li Qaawa' laaYos malaj ut laj raqol aatin, li winq a'an taakamsiiq. 
Chi jo'kan taasach li ink'a' us sa' xyanqeb' laj Israel, 

13ut naq eb' li tenamit te'rab'i resil a'an, te'xiwaq ut ink'a' chik te'xjipi rib'eb'. 

Eb' li awab'ej 

14“Naq akaq xat-ok sa' li ch'och' tixk'e aawe li Qaawa' laaYos, ut ak xachap cho'q 
aawe laana'aj ut wankat chik chisa', wi taaye: «Twaj raj xxaqab'ankil junaq 
awab'ej sa' inb'een,kama' wankeb' re li tenamit wankeb' chinsutam», cha'qat, 

15tatruuq xxaqab'ankil junaq awab'ej sa' aab'een, a' li tixsik' ru li Qaawa' laaYos 
sa' xyanqeb' laawas laawiitz'in; moko tatruuq ta xxaqab'ankil cho'q awab'ej sa' 
aab'een junaq aj ab'l tenamit, li moko aakomon ta. 

16Ab'anan li awab'ej a'an ink'a' tixloq' naab'aleb' li xkawaay, chi moko 
tixtaqlaheb' li rech tenamitul aran Ejiipt re xk'ihob'resinkileb' li xkawaay, xb'aan 
naq li Qaawa' ak xyehom eere: «Maajun wa chik texsutq'iiq sa' li b'e a'in», chan. 

17Chi moko naru te'wanq naab'alaq li rixaqil, re naq ink'a' tixkanab' li xb'e li 
Qaawa'. Mixtamresi ajwi' li xplaat ut li x'oor chi numtajenaq. 

18“Naq taa'ok chi awab'ejil, tento tixtz'iib'a reetalil li Chaq'rab' a'in li wank 
rik'ineb' laj tij aj Leví. 

19Junelik wanq rik'in li awab'ej, ut a'in taaril xsa' rajlal kutan chiru chixjunil li 
xyu'am, re naq tixtzol rib' roxloq'inkil li Qaawa' li xYos, jo' ajwi' xpaab'ankil ut 
xk'anjelankil ru chixjunil li aatin ut taqlahom wank sa' li Chaq'rab' a'in. 

20Chi jo'kan ink'a' tixnimob'resi xwankil sa' xb'eeneb' li ras riitz'in, ut ink'a' tixjal 
xb'e chiru li chaq'rab' a'in, chi moko sa' xseeb'al chi moko sa' xtz'e, re naq 
tixnajtob'resi xchihab'il li x'awab'ejihom, a'an ut eb' li ralal xk'ajol, sa' xyanqeb' 
laj Israel. 

Dt 18 

Eb' laj tij aj Leví 

1“Eb' laj tij aj Leví, chixjunil li xteepaleb' aj Leví, ink'a' te'tz'aqonq na'ajej chi 
moko ereens rik'ineb' laj Israel, yo'yooqeb' b'an rik'in li sahil tzekemq 
taayeechi'imanq re li Qaawa' ut rik'in chixjunileb' li loq'laj mayej. 

2Ink'a' te'eechaninq na'ajej sa' xyanqeb' li ras riitz'in: a' li Qaawa' a'an li 
reechanihomeb', kama' ak xyehom chaq reheb'. 

3“A'anaq a'in li xk'ulub'eb' laj tij chirixeb' li mayejanb'il wakax malaj karneer 
yeechi'inb'ileb' xb'aan li tenamit: taak'eemanq reheb' laj tij li xb'een xtel, li 
xkalam re ut li xpuj. 

4Taak'e reheb' li xb'een ru laatriiw, laa'uub', laa'aseeyt; jo'kan ajwi' li xb'een 
xb'esb'al rismal laakarneer. 

5Xb'aan naq sik'b'ileb' ru laj Leví xb'aan li Qaawa' laaYos sa' xyanqeb' chixjunileb' 
li teep; tento naq eb' a'an ut eb' li ralal xk'ajol te'k'anjelaq sa' xk'ab'a' li Qaawa' 
chi junelik. 

6“Wi junaq aj Leví taachalq chaq sa' junaq reheb' laatenamit, sa' xsutam Israel, ut 
taa'ok sa' li na'ajej sik'b'il ru xb'aan li Qaawa', xb'aan naq jo'kan x'alaak sa' 
xch'ool, 

7truuq taak'anjelaq aran chiru li Qaawa' li xYos, jo' chanru neke'xb'aanu li ras 
riitz'in aj Leví li wankeb' aran chiru li Qaawa'. 

8Li junwa'al tixtzeka, juntaq'eetaq rik'in li reheb' li xkomon, ink'a' k'eeb'il sa' ajl li 
tixk'ul rik'in xk'ayinkil li k'aru wank re. 

Eb' li propeet 

9“Naq akaq xat-ok sa' li ch'och' tixk'e aawe li Qaawa' laaYos, maatzol xb'aanunkil 
li yib' aj na'leb', jo' neke'xb'aanu li tenamit a'an. 

10Miwank junaq sa' eeyanq li tixnumsi li ralal malaj li xrab'in sa' xam, malaj 
tixb'aanu li q'ehib'k ut li rilb'al li yu'am chaalel rik'in xka'yankil eb' li chahim. 
Maajun eere tixb'aanu li tuulak malaj xmoyb'al xsa' li uhej.  

11Maajunaq aj b'alaq' sa' eeyanq chi moko li neke'aatinak rik'in li anum malaj 
rik'ineb' li kamenaq; maajunaq aj q'e eerik'in. 

12Xb'aan naq chixjunileb' li neke'b'aanunk re a'in, yib'eetal chiru li Qaawa' laaYos 
neke'xb'aanu ut, xmaak eb' li yib' aj b'aanuhom a'in, li Qaawa' laaYos 
traanilasiheb' li tenamit a'an chawu. 

13Tz'aqalaq aawe aawu rik'in li Qaawa' laaYos,  

14xb'aan naq eb' li tenamit ok aawe chi risinkil, neke'xpaab' laj q'e jo' ajwi' eb' li 
neke'xtz'il rix eb' li chahim. A'ut laa'at, li Qaawa' laaYos ink'a' naraj naq taab'aanu 
kama' a'an. 

15“Li Qaawa' laaYos tixwaklesi jun li propeet kama' laa'in sa' eeyanq, sa' xyanqeb' 
laawas ut laawiitz'in: a'an cherab'ihaq.  

16A'an tz'aqal li kapatz' chiru li Qaawa' laaYos sa' xb'een li tzuul Horeb, sa' 
xkutankil li Loq'laj Ch'utam, naq kaye: «Ink'a' chik nawaj rab'inkil xyaab' xkux li 
Qaawa' linYos, chi moko twil chik li nimla xam a'in, re naq ink'a' tinkamq», 
chankat. 

17Toja' naq li Qaawa' kixye we chi jo'ka'in: «Us li xe'xye. 

18Laa'in tinwaklesi sa' xyanqeb' li ras riitz'in jun li propeet kama' laa'at; 
tink'eheb' li waatin sa' re, ut a'an taayehoq reheb' chixjunil li k'aru tinye laa'in. 

19Yalaq ani ink'a' trab'i li k'aru tixye li propeet a'an sa' ink'ab'a', laa'in tinraqoq 
aatin sa' xb'een a'an. 

20Ab'an wi li propeet taa'aatinaq sa' ink'ab'a' chi ink'a' xinye laa'in, malaj 
taa'aatinaq sa' xk'ab'a'eb' li jalanil yos, li propeet a'an taakamq», chan li Qaawa'. 

21Ut wi taaye sa' aach'ool: «Chanru naq tqanaw naq li aatin a'in ink'a' xyehom li 
Qaawa'?», cha'qat, tento taak'e reetal a'in: 

22Wi li xyehom li propeet sa' xk'ab'a' li Qaawa' ink'a' taak'ulmanq ut ink'a' 
taatz'aqloq ru, a'an naraj naxye naq moko li Qaawa' ta xyehok re li aatin a'an. Li 
propeet a'an, yal xyoob' rib' chi xyeeb'al li aatin a'an. Jo'kan naq maaxiwa ru. 

Dt 19 

Eb' li tenamit tixkol wi' rib' li nakamsink ras riitz'in 
(Nm 35,9-28; Jos 20,1-9) 

1“Naq li Qaawa' laaYos akaq xsacheb' ru li tenamit li tixk'e chaweechani ut naq 
akaq xawisiheb' sa' li xna'ajeb' ut wanqat sa' li xtenamiteb' ut sa' li rochocheb', 

2taajek' oxib'aq tenamit sa' li na'ajej tixk'e aawe li Qaawa' laaYos. 

3Teetooq li b'e re wulak sa'eb' li tenamit a'an chi junelik, ut taajachi sa' oxib' 
jachal chixjunil li ch'och' tixk'e aawe li Qaawa' laaYos: taab'aanu a'in re naq yalaq 
ani taakamsinq junaq ras riitz'in, truuq tixkol chaq rib' aran. 

4Li ani tixkamsi ras riitz'in chi ink'a' rajom xch'ool ut chi ink'a' xik' naril junxilaj 
chaq, taaruuq taaxik chi xkolb'al chaq rib' aran. 

5Qayehaq, junaq winq taaxik chi si'ib'k sa' k'iche' rochb'een li ras riitz'in. Wi sa' 
xtaqsinkil li maal re xyok'b'al li che', taakoq'e'q li maal chiru li roq ut toxkamsi li 
ras riitz'in, li winq a'in taaruuq taaxik sa' junaq reheb' li tenamit a'an ut tixkol li 
xyu'am. 

6Mare anchal, wi jwal najt wank li tenamit, laj eeqajunel re li kamenaq toxsik' li 
xkamsink naq toj yooq xjosq'il, toxtaw ut tixk'e reeqaj, us ta a'an moko xk'ulub' 
taraj kamk, xb'aan naq junxil moko xik' ta neke'ril rib' chirib'ileb' rib'. 

7Jo'kan naq nink'e aataqlankil a'in: «Taajek' oxib'aq aatenamit». 

8Ut naq li Qaawa' laaYos tixyu' ru laana'aj, kama' kixye chaq reheb' laana' 
laayuwa', ut tixk'e aawe chixjunil li ch'och' li kixyeechi'i reheb' laaxe'toonil 
yuwa', 

9wi nakapaab' ut nakak'anjela ru chixjunil li chaq'rab' li ninye aawe anaqwan, wi 
nakara li Qaawa' laaYos ut nakataaqe li xb'e chiru chixjunil laayu'am, taatiq chik 
oxib'aq chi tenamit chirix li ak wankeb'. 

10Chi jo'kan ink'a' taahoye'q kik'elej maak'a' xmaak sa' li na'ajej tixk'e 
chaweechani li Qaawa' laaYos ut ink'a' taateneb'aaq sa' aab'een xtojb'al rix li kik'. 

11“Ab'anan wi junaq winq xik' naril li ras riitz'in, taaxik chi xramb'al sa' b'e ut 
tixkut rib' sa' xb'een, tixsak' ut tixkamsi, ut chirix a'an tixmuq chaq rib' sa' junaq 
reheb' li tenamit a'an, 

12eb' li cheekel winq re li tenamit a'an te'xtaqla xchapb'al aran ut te'xq'axtesi sa' 
ruq' laj eeqajunel kik', ut taakamsiiq. 

13Ink'a' taawil xtoq'ob'aal ru. Taawisi chi junajwa sa' xyanqeb' laj Israel li maak 
a'an, ut chi jo'kan us tat-elq sa' chixjunil. 

14“Maajiq xnub'ajlil xna'aj laawas aawiitz'in li xaqab'anb'il aran xb'aaneb' li 
xxe'toon, sa' li ch'och' tixk'e aawe li Qaawa' laaYos. 

Eb' li testiiw 

15“Li raatin jun chi testiiw moko tz'aqal ta re xraqb'al aatin chirix xmaak malaj 
ink'a' us xb'aanu junaq winq; ka'ajwi' rik'in raatineb' wiib' malaj oxib' chi testiiw 
naru xraqb'al aatin chirix. 

16“Wi junaq testiiw aj tik'ti' taawakliiq chi xjitb'al junaq winq chirix q'etok 
chaq'rab', 

17chi xkab'ichaleb' li winq li wankeb' xch'a'ajkilal chirib'ileb' rib' tento 
toxe'xq'axtesi rib' chiru li Qaawa', chiruheb' laj tij ut chiruheb' laj raqol aatin 
wankeb' sa' xk'anjel sa'eb' li kutan a'an. 

18Eb' laj raqol aatin te'xtz'il rix chi us, ut wi taak'utunq naq li testiiw a'an jun aj 
tik'ti' li xq'ab'a chaq li ras riitz'in, 

19toja' naq te'xb'aanu re li k'aru raj kiraj xb'aanunkil re li ras riitz'in. Chi kama'an 
taak'e chi sachk li yib'eetal sa' eeyanq.  

20Ut naq eb' li komon te'rab'i resil, te'ok xxiw ut ink'a' chik te'xb'aanu junaq 
maa'usilal kama' a'an sa' eeyanq. 

21Ink'a' tat-iloq xtoq'ob'aal ru. Kamsinb'ilaq li xkamsink re li ras riitz'in; isinb'ilaq 
xsa' ru li x'isink xsa' aawu; isinb'ilaq ruuch re li x'isink ruuch aawe; yok'b'ilaq 
ruq' li xyok'ok aawuq' ut yok'b'ilaq roq li xyok'ok aawoq. 

Dt 20 

Eb' li chaq'rab' chirix li yalok 

1“Naq tatxik chi yalok rik'ineb' li xik' neke'ilok aawe ut taawileb' li xkawaay, eb' li 
b'eleb'aal ch'iich' ut eb' li k'iila tenamit jwal naab'aleb' chawu laa'at, matxiwak 
chiruheb', xb'aan naq aawochb'een li Qaawa' laaYos, a' li ki'isink chaq aawe sa' li 
tenamit Ejiipt. 

2Ut naq ak okaq eere chi yalok, laj tij taaxik chi uub'ej ut traatinaheb' li tenamit 

3ut tixye reheb' chi jo'ka'in: «Ab'i, Israel. Sa' li kutan a'in ok eere chi yalok 
rik'ineb' li xik' neke'ilok eere. Mich'inank leech'ool, mexxiwak, misachk eech'ool 
ut mexsiksotk chiruheb', 

4xb'aan naq a' li Qaawa' leeYos eerochb'een chi xik chi yalok sa' eek'ab'a' 
rik'ineb' li xik' neke'ilok eere, ut relik chi yaal naq texxkol». 

5“Chirix chik a'an eb' laj tz'iib' te'xye re li tenamit: «Ani ak xkab'la junaq ak' 
ochoch ut toj maji' naxsul? Xikaq ut sutq'iiq sa' rochoch. Mare anchal taakamq sa' 
li yalok ut jalan chik winq taasuluq re li rochoch. 

6Ani wank x'uub' ut toj maji' naxyal xsahil? Xikaq ut sutq'iiq sa' rochoch. Mare 
anchal taakamq sa' li yalok ut jalan chik taayaloq xsahil. 

7Ani ak xtz'aama chaq rixaqil ut toj maji' nasumlaak rik'in? Xikaq ut sutq'iiq sa' 
rochoch. Mare anchal taakamq sa' li yalok ut jalan chik li winq taasumlaaq rik'in 
li ixq a'an». 

8“Toja' naq eb' laj tz'iib' te'aatinaq wi' chik rik'ineb' li tenamit ut te'xye: «Ani yo 
xxiw ut nach'inank xch'ool? Xikaq ut sutq'iiq sa' rochoch re naq ink'a' tixch'ina 
xch'ooleb' li ras riitz'in, jo' naq xch'ina xch'ool a'an», cha'qeb'. 

9Ka'ajwi' te'raqe'q chi aatinak eb' laj tz'iib' rik'ineb' li tenamit, ut eb' li xjolomileb' 
laj puub' tole'xxaqab' rib' chiruheb' li tenamit. 

10“Naq tatjiloq chi xk'atq junaq tenamit re yalok rik'ineb', xb'enwa taayeechi'i li 
tuqtuukilal reheb'. 

11Wi eb' a'an te'xk'ulub'a li tuqtuukilal ut te'xte li okeb'aal chawu, chixjunileb' li 
poyanam wankeb' aran te'xk'e xtoj ut te'k'anjelaq chawu. 

12Ab'anan wi ink'a' neke'raj usilal aawik'in ut te'xye aawe naq chiwanq li yalok, 
toja' naq taasut rix li tenamit a'an. 

13Li Qaawa' laaYos tixq'axtesi sa' laawuq', ut taakamsiheb' chi q'esnal ch'iich' 
chixjunileb' li winq. 

14Ab'an eb' li ixq, eb' li kok'al, li wakax ut chixjunil li k'aru wank sa' li tenamit, 
taaweechani. Taatzeka jo'ch'inal jo'nimal xamaq' chiruheb' li xik' neke'ilok aawe, 
a' li xq'axtesi sa' laawuq' li Qaawa' laaYos. 

15Kama'an ajwi' taab'aanu reheb' li tenamit jwal najt wankeb' aawik'in, li moko 
xkomoneb' ta laaweechanihom. 

16Ab'an sa'eb' li tenamit li tixk'e li Qaawa' laaYos chaweechani, maajun junaq 
taakanab' chi yo'yo, 

17taaq'axtesiheb' b'an chi sache'k: a'eb' laj Hit, eb' laj Amor, eb' laj Kanahán, eb' 
laj Perés, eb' laj Jib ut eb' laj Jebús, kama' xatxchaq'rab'i wi' li Qaawa' laaYos, 

18re naq ink'a' te'xk'ut cheru xb'aanunkil chixjunil li tz'eqb'eetalil neke'xb'aanu 
eb' a'an sa' xk'ab'a' li xyoseb': texmaakob'q raj chiru li Qaawa' leeYos! 

19“Wi taasut rix junaq tenamit chiru naab'al kutan ut tatyaloq rik'in re naq 
taaweechani, maat'aneb' li che' wankeb' aran ut maayok'i chi maal, xb'aan naq 
rik'in a'an tatwa'aq. Ink'a' taasajeb'. Ma winq tab'i' li jun toon chi che' wank sa'eb' 
li tzuultaq'a, naq taab'aanu re jo' xsutb'al junaq tenamit? 

20Ka'ajwi' li che' ink'a' chaab'il li ru naxk'e, a'an tatruuq xsachb'al ut xyok'b'al. Ut 
chi jo'kan taak'anjelaq aawe re xsutb'al rix li tenamit yo chi yalok aawik'in, toj 
reetal taat'ane'q sa' aawuq'. 

Dt 21 

Chirix naab'aleb' li chaq'rab' 

1“Wi sa' li ch'och' li tixk'e aawe li Qaawa' laaYos taatawmanq junaq winq 
kamenaq, jiljooq sa' pim, chi ink'a' taanawmanq ani xkamsink re, 

2te'chalq laatiixil winq ut eb' laj nawonel chaq'rab' wankeb' sa' eeyanq ut te'xb'is 
xyanq li kamenaq rik'ineb' li tenamit wankeb' sa' xsutam. 

3Toja' naq eb' li cheekel winq re li tenamit li jwal nach' wank rik'in li kamenaq, 
te'xchap junaq ral li wakax li toj maji' xyalom k'anjelak chi moko ak k'eeb'il 
b'itche' chirix xkux. 

4Li xcheekelal li tenamit te'xkub'si li saaj wakax sa' jun roqha' li ink'a' nachaqik, 
b'arwi' maajun wa uxb'il b'ekok ch'och' chi moko awk, ut aran sa' li roqha' 
te'xtoq xkux li saaj wakax. 

5“Chirix chik a'an te'chalq eb' laj tij, eb' li ralal xk'ajol laj Leví, xb'aan naq a'aneb' 
li sik'b'ileb' ru xb'aan li Qaawa' laaYos chi k'anjelak chiru ut chi osob'tesink sa' 
xk'ab'a' li Qaawa', ut a'aneb' yaaleb' re chi xk'uub'ankil ru chixjunil li ch'a'ajkilal 
ut chixjunil li sak'ok ib'. 

6Toja' naq chixjunileb' li cheekel winq li wankeb' sa' li tenamit nach' wank rik'in 
li winq kamenaq, te'xch'aj ruq'eb' sa' li roqha', sa' xb'een li saaj wakax toqb'il 
xkux, 

7ut te'xye eb' li aatin a'in: «Maawa' laa'o xookamsink re li winq a'in chi moko xqil 
ani xb'aanunk re. 

8At Qaawa', chakuy xmaakeb' laatenamit Israel li xakoleb' rix, ut maak'e taxaq sa' 
qab'een li xkamik li winq a'in li maak'a' xmaak», cha'qeb'. Chi jo'kan te'kanaaq 
chi kolb'ileb' rix chiru li kik' a'an, 

9ut laa'at taab'aanu li us chiru li Qaawa' ut taawisi sa' eeyanq li maak a'an. 

10“Naq tatxik chi yalok rik'ineb' li xik' neke'ilok aawe ut li Qaawa' laaYos 
tixq'axtesiheb' chi preexil sa' laawuq', 

11wi taawil aran junaq ch'ina'usil ixq ut taaxik aach'ool chirix ut taawaj xk'amb'al 
cho'q aawixaqil, 

12naru taak'am sa' laawochoch. Ab'anan xb'enwa li ixq a'an tixk'e chi b'ese'k li 
rismal xjolom, tixset li rixi'jil li ruq', 

13taarisi li xtiqb'al wanq chirix naq xchape'k ut taakanaaq sa' laawochoch chi 
yaab'ak jun pohaq chirixeb' li xna' xyuwa'. Toja' naq tatjiloq chi xk'atq, ut laa'ataq 
li xb'eelom ut a'anaq laawixaqil. 

14Wi moqon taaweek'a naq ink'a' chik twulaq chawu, taakanab' chi xik chi 
ach'ab'anb'il ut moko truuq ta taak'ayi chi tuminal, chi moko taak'e cho'q aamun 
ixq, xb'aan naq ak xamux ru. 

15“Mare junaq winq wank wiib' rixaqil, jun reheb' li ixq a'an raaro ut li jun chik 
ink'a', ut chi xkab'ichaleb' (li raaro ut li ink'a' raaro) xk'ehomeb' ralal xk'ajol li 
winq. Wi li xb'een alalb'ej, a'an xyum li ixq ink'a' raaro, 

16sa' xkutankil naq tixjek'i li k'aru wank re sa' xyanqeb' li ralal xk'ajol, moko 
taaruuq ta tixxaqab' cho'q xb'een alalb'ej li ralal li ixq jwal naxra, re xsachb'al 
xwankil li xyum li ixq ink'a' naxra, a' li tz'aqal xb'een alalb'ej. 

17Tento b'an tixk'e sa' xnaq' ru naq li xyum li ixq li ink'a' naxra, a'an li xb'een 
alalb'ej. Tento tixk'e re li xka' k'ihal chixjunil li k'aru wank re, xb'aan naq li 
alalb'ej a'in, xb'een ru li xwinqilal, wank xk'ulub' cho'q xb'een alalb'ejil. 

18“Mare junaq winq wank junaq ralal yib'ru xna'leb' ut q'etq'et, li ink'a' narab'i 
xyaab' xkux li xna' xyuwa'. Us ta naq'use'k, ab'an ink'a' na'ab'ink chiru li xna' 
xyuwa'. 

19Toja' naq li xna' xyuwa' te'xchap ut te'xk'am wan wi' li rokeb'aal li tenamit, 
rik'ineb' li cheekel winq, 

20ut te'xye reheb': «Li qalal qak'ajol a'in ink'a' napaab'ank ut ink'a' nokoorab'i; 
a'an aj sub'ul kutan ut aj kalajenaq», cha'qeb'. 

21Ut chixjunileb' li winq li wankeb' sa' tenamit te'xteni chi pek toj reetal taakamq. 
Chi kama'an taawisi li maa'usilal sa' eeyanq, ut naq chixjunileb' laj Israel te'xnaw 
a'in, te'ok xxiw. 



376 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

22“Wi wank junaq winq chapcho ut teneb'anb'il kamk sa' xb'een xb'aan naq 
xb'aanu li maak, taat'uyub' chiru jun toon chi che'. 

23Ab'an maakanab' jun q'oqyinaq li xtib'el chiru li che'; taamuq b'an sa' ajwi' li 
kutan a'an, xb'aan naq junaq winq t'uyt'u, a'an majewanb'il xb'aan li Qaawa'. Chi 
jo'kan ink'a' taamux ru li ch'och' li tixk'e chaweechani li Qaawa' laaYos. 

Dt 22 

1“Wi taawil junaq wakax malaj karneer li xsachk chiru laawas laawiitz'in, 
mayalaawil, taak'am b'an rik'in laawas aawiitz'in aj eechal re. 

2Ab'an wi laawas aawiitz'in moko aawechkab'al ta malaj ut ink'a' nakanaw ru, 
taak'am li xul sa' laawochoch ut aran taakanaaq toj reetal taak'ulunq laawas 
aawiitz'in chi xsik'b'al; toja' naq taaq'axtesi re. 

3Kama'an ajwi' taab'aanu rik'in li xb'uur, li xb'aatal ut rik'in yalaq k'aru taasachq 
chiru laawas aawiitz'in. Wi taataw laa'at, moko truuq ta naq yal taawil. 

4“Wi taawil chi t'ant'o li xb'uur malaj ut li xb'ooyx laawas aawiitz'in, 
mayalaawileb', taatenq'a b'an chi xwaklesinkileb'. 

5“Li ixq ink'a' naru tixk'am raq' winq chirix, chi moko li winq tixk'e raq' ixq chirix, 
xb'aan naq a'an tz'i'b'eetal chiru li Qaawa' laaYos. 

6“Naq taataw sa' b'e junaq xsukeb' li tz'ik, mare sa' ru'uj jun toon chi che' malaj ut 
sa' ch'och', wi wanq li ral chisa' malaj ut mol, ut li na'b'ej hupuuq sa' xb'eeneb' li 
ral malaj sa' xb'eeneb' li xmol, ink'a' naru taaxok li na'b'ej rochb'eeneb' li ral. 

7Taakanab' chi xik li na'b'ej ut taak'am eb' li ral sa' laawochoch. Chi kama' a'an sa 
tatwanq ut taanajto'q roq laayu'am. 

8“Naq taakab'la junaq ak'il ochoch, tento naq taak'e li ramleb' sa' xmu aran 
taqe'q. Chi jo'kan ink'a' taateneb' sa' xb'een laajunkab'al li xkamik li ani 
taat'ane'q chaq aran. 

9“Maawaw li xna'aj li uub' chi ka'paay ru riyajil. Mare anchal taaq'axtesimanq 
chixjunil re li Qaawa': li iyaj xawaw ut li taaruuchini laawawimq. 

10“Maapik ru li ch'och' rik'in b'ooyx rochb'een junaq b'uur. 

11“Maatiqib' aawib' rik'in kemb'il t'ikr: jun toqol rik'in tuuxnoq' ut jun toqol rik'in 
liin. 

12“Taab'ol li re xkaaxukuutil li t'ikr taab'at wi' aawib'. 

13“Mare junaq winq taasumlaaq rik'in junaq ixq ut moqon, naq ak xwank rik'in, 
tixtz'eqtaana, 

14tixyoob' aatin chirix ut tixq'ab'a chiruheb' li tenamit rik'in xyeeb'al: 
«Xinsumlaak rik'in li ixq a'in ut xinwank rik'in, ab'anan moko tz'aqal tuq'ixq ta 
chik naq xintaw», cha'aq. 

15Toja' naq li xna' xyuwa' li saaj ixq te'xk'am chaq reetalil li xtuq'ixqilal ut te'xk'e 
che'xnaw li xcheekal winqul li tenamit; 

16ut li xyuwa' li saaj ixq tixye reheb' li cheekel winq: «Laa'in xink'e linrab'in cho'q 
rixaqil li winq a'in, ab'an xik' chik naril anaqwan, 

17ut naxyoob' aatin chirix rik'in xyeeb'al: Moko tuq'ixq ta naq xintaw laarab'in. 
Ab'anan waayi' li reetalil li xtuq'ixqilal linrab'in». Ut li na'b'ej yuwa'b'ej te'xhel li 
t'ikr chiruheb' li xcheekal winqul li tenamit. 

18Li winq a'an wank xmaak. Jo'kan naq eb' li cheekel winq te'xchap li winq ut 
te'xrahob'tesi. 

19Tento naq li winq tixtoj o'k'aal chi tumin plaat li taaq'axtesimanq re li xyuwa' li 
saaj ixq, xb'aan naq xyoob' tik'ti' chirix jun li tuq'ixq aj Israel. Tento ajwi' naq 
tixk'ul li ixq cho'q rixaqil ut ink'a' taaruuq chi xkanab'ankil chiru chixjunil li 
xyu'am. 

20“Ab'anan wi yaal li naxye li winq ut maak'a' junaq reetalil li xtuq'ixqilal li saaj 
ixq, 

21taa'isiiq li ixq chire rochoch li xyuwa' ut taateniiq chi pek xb'aaneb' li winq 
wankeb' sa' li tenamit, toj reetal taakamq, xb'aan naq xutaanal li xb'aanu arin 
Israel: xb'aanu li maa'usilal sa' rochoch li xyuwa'. Chi jo'ka'in taawisi li ink'a' us 
sa' eeyanq. 

22“Wi taatawmanq junaq winq yokyooq rik'in junaq sumsuukil ixq, te'kamq chi 
xkab'ichaleb': taakamq li winq xyoklaak rik'in li ixq ut jo'kan ajwi' li ixq. Chi 
jo'ka'in taawisi li ink'a' us sa' xyanqeb' laj Israel. 

23“Wi wank junaq saaj ixq, tuq'ixq, ak xsumehom raatin junaq winq, ut taatawe'q 
xb'aan jalan chik winq sa' li tenamit ut li winq taayoklaaq rik'in li ixq, 

24te'isiiq chi xkab'ichaleb', te'k'ame'q toj sa' xmaril li tenamit ut te'teniiq chi pek 
toj reetal te'kamq: li tuq'ixq, xb'aan naq ink'a' xpatz' xtenq'ankil sa' li tenamit, ut 
li winq, xb'aan naq xmux li rixaqil li ras riitz'in. Chi jo'ka'in taawisi li ink'a' us sa' 
eeyanq. 

25“Ab'anan wi li winq xtaw chaq li tz'aamanb'il saaj ixq sa' k'aleb'aal ut xmin ru 
ut xyoklaak rik'in, ka'ajwi' li winq a'an taakamq; 

26maak'a' taab'aanu re li saaj ixq, xb'aan naq maak'a' xmaak ut moko xk'ulub' ta 
naq taakamsiiq. Li xk'ulmank aran chanchan junaq winq tixkut rib' sa' xb'een li 
ras riitz'in ut tixkamsi. 

27Xb'aan naq sa' k'aleb'aal xtawe'k chaq li tz'aamanb'il saaj ixq: li ixq xjap re, 
ab'anan maajun wank aran re xtenq'ankil. 

28“Wi junaq winq tixtaw junaq saaj ixq toj tuq'ixq ut ink'a' tz'aamanb'il, tixchap 
ut taayoklaaq rik'in, ut te'tawe'q chi xkab'ichaleb', 

29li winq li xyoklaak rik'in li ixq tento tixk'e lajeeb' roxk'aal chi tumin plaat re li 
xyuwa' li saaj ixq ut tixk'am cho'q rixaqil, xb'aan naq ak xb'atz'unle chik, ut ink'a' 
naru tixjach rib' rik'in chiru chixjunil li xyu'am. 

30“Maajun truuq tixmaq' rixaqil li xyuwa', chi moko tixk'ut xxutaan li xyuwa'. 

Dt 23 

Li ink'a' k'ulb'ileb' sa' xkomonil li Qaawa' 

1“Li winq puk'ul xnaq' li xtz'ejwal malaj setb'il li xtz'ejwal, moko k'ulb'ilaq ta sa' li 
xkomonil li Qaawa'. 

2“Li yal sik'b'il al ink'a' k'ulb'ilaq sa' li xkomonil li Qaawa'; chi moko sa' li xlaje 
xteepal riyajil li tenamit taak'ule'q sa' li xkomonil li Qaawa'. 

3“Eb' laj Amón ut eb' laj Mohab ink'a' k'ulb'ilaqeb' sa' li xkomonil li Qaawa', chi 
moko sa' li xlaje xteepal riyajil. Maajun wa te'k'ule'q sa' li xkomonil li Qaawa', 

4xb'aan naq ink'a' ke'chalk chek'ulb'al rik'in wa ut ha' chiru b'e, naq laa'ex kex'elk 
chaq Ejiipt; ke'xtoj ajwi' laj Balaham re eemajewankil, a' li ralal laj Pehor, li 
kichalk chaq Petor, Aram-Naharáhin.  

5Ab'anan li Qaawa' laaYos ink'a' kiraj rab'inkil laj Balaham ut kixjal 
laamajewankil chi aawosob'tesinkil,xb'aan naq li Qaawa' laaYos nakatxra.  

6Maajun wa taasik' li tuqtuukil usilal rik'ineb' li tenamit a'an chi moko 
taawusilaheb', jo' najtil yo'yooqat. 

7“Maatz'eqtaana laj Edom, xb'aan naq aawas aawiitz'in. Maatz'eqtaanaheb' laj 
Ejiipt, xb'aan naq katwank chaq sa' li xtenamiteb'. 

8Eb' li ralal xk'ajoleb' a'an li te'yo'laaq sa' li rox xteepal riyajil truuq te'k'ule'q sa' 
li xkomonil li Qaawa'. 

9“Naq tatxik chi yalok rik'ineb' li xik' neke'ilok aawe, chakol aawib' chiru 
chixjunil li ink'a' us. 

10Wi wank sa' eeyanq junaq winq li xmux rib' xb'aan naq xhoy li riyajil chiru 
q'oqyink, li jun a'an taa'elq sa' li muheb'aal ut ink'a' chik taaruuq taa'ok sa' 
eeyanq chiru chixjunil li kutan. 

11Ab'anan, naq taa'ewuuq, taa'atinq ut taa'ok wi' chik sa' li na'ajej wankex wi', 
naq taamoyq li saq'e. 

12“Tento taawanq junaq na'ajej chirix li muheb'aal re k'otak, ut aran tatxik. 

13Sa' xyanqeb' laak'anjelob'aal taak'am junaq aache' q'es ru'uj ut, naq tatxik chi 
k'otak chirix li muheb'aal, taapik junaq jul rik'in li che' a'an, taasutq'isi aawib' ut 
chirix a'an taatz'ap xb'een laak'ot. 

14Li Qaawa' laaYos nab'eek wan wi' li muheb'aal re aakolb'al ut re xq'axtesinkil 
sa' laawuq' eb' li xik' neke'ilok aawe. Jo'kan naq laamuheb'aal tento naq 
oxloq'inb'ilaq; li Qaawa' ink'a' naru taaril li ink'a' us aran. Wi taaril li ink'a' us, 
taarisi rib' aawik'in. 

15“Ink'a' taaq'axtesi re laj eechal re, laj mun li x'elelik ut xol'okaq aawik'in; 

16taakanaaq b'an sa' xyanqeb' laakomon, sa' li na'ajej b'arwi' taawulaq chiru 
wank, sa' junaq reheb' laatenamit b'arwi' tixk'ul ru; ut maach'i'ch'i'i. 

17“Ink'a' te'wanq ixq malaj ut winq sa' xyanqeb' laj Israel li te'xk'ayi li xtib'eleb' 
sa' rochoch li Qaawa'.  

18Maak'am sa' rochoch li Qaawa' laaYos li tumin neke'xk'ul li neke'xk'ayi rib'eb', 
a' yaal chanru xayeechi'i re li Qaawa'. Xb'aan naq li na'leb' a'an tz'i'b'eetal chiru li 
Qaawa' laaYos. 

19“Mik'a' aapatz' cho'q reeqaj li to' xak'e re laawas aawiitz'in, mare tumin, mare 
tzekemq malaj junaq chik k'a' re ru; ink'a' naru taapatz' ral. 

20Cho'q re laj ab'l tenamit tatruuq chi xk'eeb'al xto' ut xpatz'b'al ral; ab'an laawas 
aawiitz'in ink'a' taak'e xto' chi wanq aawoyb'enihom chirix, re naq li Qaawa' 
laaYos tatrosob'tesi sa' chixjunil laak'anjel li taab'aanu sa' li ch'och' tixk'e 
chaweechani. 

21“Wi taaye junaq aawaatin chiru li Qaawa' laaYos rik'in jurament, matb'ayk chi 
xb'aanunkil, xb'aan naq wi ink'a' taab'aanu chi junpaat, li Qaawa' laaYos 
tixkanab' sa' aab'een xtojb'al, ut wanq aamaak. 

22Ab'anan maak'a'aq maak sa' aab'een wi ink'a' nakayeechi'i xb'aanunkil junaq 
k'a' re ru re li Qaawa' rik'in jurament. 

23Li k'aru x'elk chi xtz'uumal aawe, wanq sa' aach'ool ut b'aanu kama' xayeechi'i 
re li Qaawa' laaYos, jo' jun maatan yal rajom aach'ool li xayeechi'i rik'in xtz'uumal 
aawe. 

24“Wi tat-ok sa' li rawimq laawas aawiitz'in, truuq taatzeka chixjunil li uub' li 
jo'k'ihal taawaj toj taak'ojlaaq aach'ool, ab'an maak'a' taak'am sa' laachakach. 

25Wi tatnume'q sa' li rawimq laawas aawiitz'in, tatruuq chi xxokb'al li ru li triiw 
rik'in aawuq'; ab'an ink'a' taawoksi li setleb' ch'iich' sa' li rawimq laawas 
aawiitz'in. 

Dt 24 

Chirix li jachok ib' 

1“Wi junaq winq tixk'am junaq ixq ut taasumlaaq rik'in, ab'anan moqon ink'a' 
tixtaw li usilal rik'in, xb'aan naq tixk'e reetal naq wank k'aru ink'a' nawulak chiru 
li naxb'aanu li rixaqil, li winq a'an naru tixtz'iib'a xhuhil li jachok ib', tixq'axtesi 
sa' ruq' li ixq ut taarisi sa' li rochoch.  

2Ut chirix naq ak x'elk li ixq sa' rochoch li winq, naru taasumlaaq rik'in jalan chik 
winq. 

3Ab'an wi li xkab' b'eelomej ajwi' xik' taaril li ixq, tixtz'iib'a junaq xhu re xjachb'al 
rib' rik'in ut tixq'axtesi sa' ruq' ut taarisi sa' li rochoch (malaj ut taakamq li xkab' 
b'eelomej), 

4li xb'een b'eelomej li kikanab'ank li ixaqilb'ej, moko truuq ta chik tixk'am cho'q 
rixaqil, xb'aan naq ak xtz'ajni rib' li ixq a'an. A'an tz'i'b'eetal chiru li Qaawa', ut 
laa'at ink'a' naru taasach xloq'al li ch'och' tixk'e aawe li Qaawa' laaYos 
chaweechani. 

Naab'aleb' chik chaq'rab' 

5“Junaq winq toj ak' xsumlajik moko truuq ta taaxik chi yalok chi moko 
taaminmanq ru chi xb'aanunkil junaq li xtaqlankil, taakanaaq b'an jun chihab'aq 
chi hilank sa' rochoch re xk'ojob'ankil xch'ool li rixaqil. 

6“Ink'a' taachapmanq li ke'leb' malaj li ruq' ka', cho'q reeqaj li to', xb'aan naq 
chanchan ajwi' xchapb'al li yu'am cho'q reeqaj li to'. 

7“Wi junaq winq taarelq'a li ras riitz'in rech aj Israelil ut tixk'e cho'q xmun malaj 
ut tixk'ayi, laj elq' a'an tento taakamq, re naq taasachq chi junajwa li ink'a' us sa' 
eeyanq. 

8“K'e reetal li yajel saqlep; chapaab' ut chab'aanu chixjunil li k'aru neke'xye eb' laj 
tij aj Leví. Chak'e aach'ool chi xk'anjelankil jo'ch'inal jo'nimal xinye reheb'.  

9Chijultiko'q eere li k'aru kixb'aanu li Qaawa' laaYos rik'in lix María naq wankex 
chaq chiru b'e, sa' leerelik chaq Ejiipt. 

10“Wi taak'e chixto'oni laawas aawiitz'in yalaq k'a' re ru, mat-ok sa' rochoch chi 
xpatz'b'al reeqaj li to'; 

11tatkanaaq b'an chirix kab'l, ut li winq li xak'e xto' tixk'am chaq aawe chirix 
ochoch li reeqaj li xto'. 

12Ut wi neb'a' li winq li xto'onink aawik'in, matyoklaak chi wank aawik'in li k'aru 
xaxok cho'q reeqaj li to'; 

13taaq'ajsi b'an re, naq yooq chi muqunk li saq'e, re naq taaruuq chi yoklaak sa' li 
xt'ikr. Chi jo'kan tixb'anyoxi chawu, ut k'ajo' naq taawulaq laab'aanuhom chiru li 
Qaawa' laaYos. 

14“Ink'a' taatawasi li neb'a' nak'anjelak yal sa' kutan ut tenq'aak naraj, us ta 
aawech Israelil malaj ut yal aj numel li wank rochoch sa' laana'aj, sa'atqeb' 
laatenamit. 

15Sa' ajwi' li kutan a'an taatoj li xkutan; mimuqunk li saq'e chi toj wanq aak'as, 
xb'aan naq a'an neb'a' ut naraj ru li xtojb'al re xnumsinkil li kutan. Chi jo'kan 
ink'a' tatxjit chiru li Qaawa' ut ink'a' ajwi' taawiiqa junaq maak. 

16“Ink'a' te'kamsimanq li na'b'ej yuwa'b'ej sa' xk'ab'a' xmaakeb' li ralal xk'ajol, 
chi moko li alalb'ej sa' xk'ab'a' xmaakeb' li na'b'ej yuwa'b'ej. Ak xmaak xmaak 
tixtoj rix li junjunq naq taakamsimanq. 

17“Ink'a' taajal ru li xk'ulub' laj ab'l tenamit chi moko li neb'a'yox; ink'a' taaxok li 
xt'ikr li xmalka'an cho'q reeqaj li to'. 

18Chijultiko'q aawe naq katwank chaq chi munil sa' li tenamit Ejiipt ut li Qaawa' 
laaYos ki'isink chaq aawe aran. Jo'kan naq yookin chi xk'eeb'al aawe li chaq'rab' 
a'in. 

19“Naq taaxok ru laawawimq sa' laach'och', wi xsachk chaq sa' aach'ool jun 
joob'aq laatriiw, matsutq'iik chi xsik'b'al. Rehaq chik laj ab'l tenamit, li neb'a'yox 
ut li xmalka'an, re naq li Qaawa' laaYos tatrosob'tesi sa' chixjunil laak'anjel. 

20“Naq taatich ru laa'oliiw, ink'a' taasakona li ru; kanaaq cho'q re laj ab'l tenamit, 
cho'q re li neb'a'yox ut li xmalka'an. 

21“Naq taaxok ru laa'uub', moko taasakona ta chaq; kanaaq b'ayaq cho'q re laj 
ab'l tenamit, cho'q re li neb'a'yox ut li xmalka'an.  

22Chijultiko'q aawe naq katwank chaq chi munil sa' li tenamit Ejiipt. Jo'kan naq 
yookin chi xk'eeb'al aawe li chaq'rab' a'in. 

Dt 25 

1“Naq wanq raaxiik' sa' xyanqeb' wiib'aq winq, xikaqeb' sa' raqb'a aatin ut 
taaraqmanq aatin chirixeb': chi jo'kan taach'olaaq ru naq tiik xch'ool li ani tiik 
xch'ool ut taach'olaaq ajwi' naq wank xmaak li ani wank xmaak. 

2Wi li ani wank xmaak xk'ulub' rape'k, laj raqol aatin tixtaqla chi xhupub'ankil 
rib' sa' ch'och' ut, chirix a'an, taarape'q, ab'an ajlanb'il li xlob' te'xk'e, a' yaal 
naxye xnimal li xmaak. 

3Ka'k'aal ajwi' naru taak'eemanq re; ka'ajwi' a'an, xb'aan naq wi tixk'ul numenaq 
ka'k'aal chi tz'uum, jwal naab'al li xtojb'al xmaak tixk'ul, naraj naxye naq 
tz'eqtaananb'il taakanaaq laawas aawiitz'in sa' xnaq' aawu. 

4“Maatz'ap ru'uj li b'ooyx naq yo chi k'anjelak re risinkil rix li triiw. 

Li teneb'anb'il sa' xb'een li b'alkej 

5“Wi wiib'aq li qas qiitz'in wankeb' sa' jun chi kab'l ut jun reheb' a'an taakamq chi 
ink'a' tixkanab' ralal xk'ajol, li rixaqil li kamenaq ink'a' truuq taasumlaaq rik'in 
junaq maawa' xkomon li kamenaq. Li riitz'in li kamenaq tento tixk'am cho'q 
rixaqil ut tixb'aanu li teneb'anb'il sa' xb'een jo' b'alkej. 

6Li xb'een xkach'in taawanq, tento tixk'am junelik xk'ab'a' li kamenaq, re naq chi 
jo'kan ink'a' taasachq li xk'ab'a' sa' xyanqeb' laj Israel.  

7Ab'anan wi li winq ink'a' taaraj xk'amb'al li xb'alk cho'q rixaqil, taaxik li ixq sa' 
rokeb'aal li tenamit rik'ineb' li cheekel winq ut tixye: «Linb'alk ink'a' naraj naq 
yo'yooq junelik li xk'ab'a' li ras, sa' xyanqeb' laj Israel; ink'a' naraj xb'aanunkil 
wik'in li teneb'anb'il sa' xb'een jo' b'alkej», cha'aq. 

8Toja' naq eb' li xcheekal winqul li tenamit te'xb'oq li winq ut te'raatina. Ut wi 
a'in toj tixye naq ink'a' taaraj xk'amb'al li ixq cho'q rixaqil, 

9toja' naq li xb'alk taanach'oq chi xk'atq chiruheb' li cheekel winq, taarisi li 
xperxaab' chi roq, tixchuub'a sa' xnaq' ru ut tixye eb' li aatin a'in: «Kama'in 
nab'aanumank re li winq li ink'a' naraj xk'eeb'al ralal xk'ajol li ras kamenaq», 
cha'aq. 

10Ut li rochoch «Rochochil li maq'b'il xxaab'» taak'eemanq cho'q xk'ab'a' aran 
Israel. 

Naab'aleb' chik chaq'rab' 

11“Wi wiib'aq chi winq yookeb' chi xsak'b'al rib' chirib'ileb' rib' ut li rixaqil li jun 
taaxik chi xkolb'al li xb'eelom, ut tixye' li ruq' ut tixchap li xtz'ejwal li jun chik, 

12laa'at taayok' li ruq' chi ink'a' taawil xtoq'ob'aal ru. 

13“Miwank sa' laajelool wiib'aq li xpekul li peex, junaq ta nim ut junaq ta kach'in. 

14Miwank sa' laawochoch wiib'aq li b'isleb' chi moqoj, junaq ta nim ut junaq ta 
kach'in. 

15Tento naq taawanq junaq xpekul laapeex tz'aqal tb'iso'q: taawanq junaq 
aab'isleb' chi moqoj, tz'aqal tb'iso'q, re naq taanajto'q roq laayu'am sa' li ch'och' 
tixk'e aawe li Qaawa' laaYos. 

16Xb'aan naq li Qaawa' laaYos xik' naril eb' li neke'b'aanunk re a'in ut ink'a' 
neke'wank chi tiikeb' ru li xch'ool. 

17“Chijultiko'q aawe li kixb'aanu aawe laj Amalek, naq wankex chaq chiru b'e, sa' 
leerelik chaq Ejiipt. 

18Chijultiko'q aawe chanru naq kichalk chak'ulb'al sa' b'e. Laa'at tawajenaqat 
chaq ut maak'a' chik aametz'ew, ut a'an kixyoolesiheb' chixjunileb' li lub'luukeb' 
li yookeb' chaq chi taaqink aawe: ink'a' kixiwak chiru li Yos! 



383 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

19Jo'kan naq chiwanq sa' aach'ool a'in: naq li Qaawa' laaYos akaq xsacheb' ru 
chixjunileb' li xik' neke'ilok aawe chasutam ut xatroksi sa' li na'ajej tixk'e 
chaweechani, tento taasachq xk'ab'a' laj Amalek chi junajwa, junsut junrub'el 
choxa. Misachk sa' aach'ool a'in! 

Dt 26 

Li mayej re li xb'een ru li awimq 

1“Naq toxat-okaq sa' li ch'och' tixk'e aawe li Qaawa' laaYos, ut toxaaweechani ut 
wanqat chisa', 

2taaxok li xb'een ru chixjunil li awimq na'elk chiru li ch'och', taak'e sa' junaq 
chakach ut taak'am sa' li na'ajej sik'b'il ru xb'aan li Qaawa' laaYos cho'q 
xmuheb'aal li xk'ab'a'. 

3Toxaak'ut aawib' chiru laj tij wanq aran ut taaye re: «Sa' li kutan a'in tinch'olob' 
chiru li Qaawa' linYos naq ak xin'ok sa' li ch'och' kixyeechi'i li Qaawa' reheb' li 
qana' qayuwa' naq tixk'e qe». 

4Toja' naq laj tij tixk'ul laachakach ut tixk'e chaq chiru li x'artal li Qaawa' laaYos. 

5Ut laa'at tat-ok chi aatinak, taaye a'in re li Qaawa' laaYos: «Linxe'toonil yuwa' 
a'an chaq jun aj Aram, aj b'eenihom rib'. Kikub'eek sa' li tenamit Ejiipt ut aran 
kiwank chi yal ink'a' k'iheb'; ab'anan ke'tamk, ke'xtaw xwankil ut 
ke'nimlatenamito'k. 

6Eb' laj Ejiipt koohe'xrahob'tesi, koohe'xtawasi ut koohe'xk'e chi kawil k'anjelak. 

7Toja' naq laa'o kiqapatz' xk'ab'a' li Qaawa', li xYos eb' li qana' qayuwa', ut li 
Qaawa' kirab'i li xyaab' qakux; kiril xtoq'ob'aal qu ut kixk'e reetal li 
qarahob'tesinkil ut li qatawasinkil. 

8Li Qaawa' koorisi chaq Ejiipt rik'in xnimal xwankil, rik'ineb' xiwajel eetalil ut 
sachb'ach'oolej; 

9kooxk'am chaq sa' li na'ajej a'in ut kixk'e qe li ch'och' a'in k'ajo' xq'emal. 

10Ut anaqwan laa'in xink'am chaq li xb'een ru li awimq x'elk sa' li ch'och' 
aak'ehom we, at Qaawa'». “Chirix chik a'an taaq'axtesi chixjunil a'an re li Qaawa' 
laaYos ut taawiq'ib' aawib' chiru. 

11Toja' naq taasaho'q aach'ool rik'in chixjunil li xk'ehom aawe li Qaawa' laaYos ut 
cho'q re laajunkab'al. Jo'kan ajwi' te'saho'q xch'ooleb' laj Leví ut eb' laj ab'l 
tenamit li wanqeb' sa' eeyanq. 

Li xlajeetqil ru li awimq sa' li rox chihab' 

12“Naq akaq xachoy xjek'inkil li xlajeetqil ru laawawimq sa' li rox chihab', a' li 
chihab' naq namayejamank li xlajeetqil ru chixjunil li awimq, taak'e re laj Leví 

jo'wi' re laj ab'l tenamit, li neb'a'yox ut li xmalka'an, re naq te'xtzeka sa'eb' 
laatenamit toj reetal taak'ojlaaq xch'ooleb'. 

13Toja' naq taaye chiru li Qaawa' laaYos: «Ak xwisi sa' li wochoch li k'aru tento 
taamayejamanq ut xink'e re laj Leví, laj ab'l tenamit, li neb'a'yox ut li 
xmalka'an. Xinb'aanu jo' chanru linchaq'rab'inkil aab'aan, ut maajun reheb' 
laachaq'rab' xinq'et chi moko xsachk sa' inch'ool. 

14Ink'a' xintzeka a'an naq wankin sa' rahil ch'oolejil, maak'a' xinxok naq 
muxb'ilin, maak'a' xinyeechi'i re junaq kamenaq. Xwab'i xyaab' xkux li Qaawa' 
linYos ut xinb'aanu chixjunil jo' chanru lintaqlankil aab'aan. 

15Chalen chaq sa' laaloq'laj muheb'aal, toj sa' xb'een li choxa, chawil ut 
chawosob'tesi chaq laatenamit Israel, jo' ajwi' li ch'och' k'ajo' xq'emal xak'e 
qe, jo' chanru xayeechi'i chaq reheb' li qana' qayuwa'». 

Laj Israel, xtenamit li Qaawa' 

16“Sa' li kutan a'in li Qaawa' laaYos yo chi xyeeb'al aawe naq taapaab' li chaq'rab' 
ut eb' li aatin a'in. Chapaab' ut chak'anjelaheb' ru chi anchal aach'ool ut chi 
anchal aawaanm. 

17Anaqwan xach'olob' naq li Qaawa' a'an laaYos ut xayeechi'i xtaaqenkil li xb'e. 
Xaye naq taapaab' li xtaqlahom, li xchaq'rab', eb' li raatin jo' ajwi' taawab'i li 
xyaab' xkux. 

18Jo'kan ajwi', sa' li kutan a'in, li Qaawa' xye naq laa'at tz'aqal li xtenamit, jo' 
chanru kixyeechi'i aawe junxil, ut laa'at tento taak'uula sa' aach'ool chixjunil li 
xchaq'rab'. 

19A'an tixterq'usi laaloq'al, laak'ab'a' ut laawankil sa' xb'een chixjunileb' li 
tenamit li kixyoob'tesi, ut laa'ataq jun tenamit q'axtesinb'ilaq cho'q re li Qaawa' 
laaYos, jo' chanru kixye aawe A'an”. 

Dt 27 

IV. XNINQ'EHINKIL LI SUMWANK (27-28) 
Eb' li loq'laj pek ut li artal sa' li tzuul Ebal 

1Laj Moisés ut eb' li xcheekel winqilal aj Israel ke'xk'e li chaq'rab' a'in sa' xb'een li 
tenamit: “Chepaab'aq chixjunil li chaq'rab' li tinch'olob' cheru sa' li kutan a'in. 

2Naq texnume'q junpak'al li nima' Jordán re ok sa' li ch'och' tixk'e eere li Qaawa' 
leeYos, teexaqab' ninqi pek, teesaqob'resiheb' rik'in chun 

3ut teetz'iib'a chiruheb', chixjunil li raatinul li chaq'rab' a'in. Teeb'aanu a'in naq 
toxex'okaq sa' li xq'emal ch'och' tixk'e eere li Qaawa' leeYos, kama' kixye eere li 
Qaawa', li xYos eb' leexe'toonil yuwa'. 

4Ut naq akaq xexnume'k junpak'al li nima' Jordán, teexaqab'eb' li pek a'in sa' li 
tzuul Ebal, kama' yookin chi xyeeb'al eere anaqwan, ut teesaqob'resiheb' rik'in 
chun. 

5Aran taayiib' jun li artal rik'in pek sa' xk'ab'a' li Qaawa' laaYos: ink'a' taatuqub' 
ru rik'in ch'iich'. 

6Taayiib' li x'artal li Qaawa' laaYos rik'in pek ink'a' q'unob'resinb'il ru, ut sa' 
xb'een li artal taayeechi'i k'atb'il mayej chiru li Qaawa' laaYos. 

7Aran ajwi' taayeechi'i laamayej re xk'amb'al aawib' sa' usilal rik'in li Yos; 
tatwa'aq ut taasaho'q aach'ool chiru li Qaawa' laaYos. 

8Ut taatz'iib'a chixjunil li raatinul li chaq'rab' a'in chiruheb' li pek a'an. Taatz'iib'a 
chi chaab'il”, chan laj Moisés. 

9Chirix chik a'an laj Moisés ut eb' laj tij aj Leví ke'aatinak reheb' chixjunil laj 
Israel chi jo'ka'in: “Mat-eek'ank ut ab'i, Israel. Sa' li kutan a'in laa'at chik li 
xtenamit li Qaawa' laaYos. 

10Taawab'i li xyaab' xkux li Qaawa' laaYos ut taak'anjela ru li chaq'rab' ut eb' li 
aatin yookin chi xjultikankil aawe sa' li kutan a'in”, chankeb'. 

Kab'laju chi majewal 

11Sa' ajwi' li kutan a'an laj Moisés kixchaq'rab'iheb' li tenamit chi jo'ka'in: 

12“A'aneb' a'in li te'xaqliiq sa' li tzuul Karisín re rosob'tesinkil li tenamit, naq 
akaq xexnume'k junpak'al li nima' Jordán: laj Simehón, laj Leví, laj Judá, laj Isakar, 
laj José ut laj Benjamín. 

13Ut a'aneb' a'in li toxe'xk'e rib' sa' li tzuul Ebal re xmajewankil li tenamit: laj 
Rubén, laj Gad, laj Aser, laj Sabulón, laj Dan ut laj Neftalí. 

14Toja' naq eb' laj Leví te'ok chi aatinak ut te'xye reheb' chixjunil laj Israel chi 
kaw xyaab'eb' xkux: 

15«Tz'eqtaananb'ilaq li winq li taayiib'anq junaq jalam u rik'in che' malaj rik'in 
ha'lesinb'il ch'iich' re naq te'xloq'oni sa' muqmu. A'an ink'a' nawulak chiru li 
Qaawa': yal xyiib'ahom winq rik'in ruq'». Ut chixjunil li tenamit te'chaq'oq ut 
te'xye: «Jo'kan». 

16«Tz'eqtaananb'ilaq li ani tixtz'eqtaana li xna' xyuwa'». Ut chixjunil li tenamit 
te'xye: «Jo'kan». 

17«Tz'eqtaananb'ilaq li ani tixjilosi xnub'ajl li ras riitz'in». Ut chixjunil li tenamit 
te'xye: «Jo'kan». 

18«Tz'eqtaananb'ilaq li ani tixjal xb'e junaq mutz'». Ut chixjunil li tenamit te'xye: 
«Jo'kan». 

19«Tz'eqtaananb'ilaq li ani tixq'et li xk'ulub' laj ab'l tenamit, li neb'a'yox ut li 
xmalka'an».Ut chixjunil li tenamit te'xye: «Jo'kan». 

20«Tz'eqtaananb'ilaq li ani taayoklaaq rik'in li rixaqil li xyuwa', xb'aan naq tixk'ut 
xxutaan li xyuwa'». Ut chixjunil li tenamit te'xye: «Jo'kan». 

21«Tz'eqtaananb'ilaq li ani taayoklaaq rik'in yalaq k'aru chi xulil». Ut chixjunil li 
tenamit te'xye: «Jo'kan». 

22«Tz'eqtaananb'ilaq li ani taayoklaaq rik'in li ranab', xrab'in li xyuwa' malaj xko' 
li xna'».Ut chixjunil li tenamit te'xye: «Jo'kan». 

23«Tz'eqtaananb'ilaq li ani taayoklaaq rik'in li xna' li rixaqil». Ut chixjunil li 
tenamit te'xye: «Jo'kan». 

24«Tz'eqtaananb'ilaq li ani tixkamsi li ras riitz'in sa' muqmu». Ut chixjunil li 
tenamit te'xye: «Jo'kan». 

25«Tz'eqtaananb'ilaq li ani taak'uluq tumin re xkamsinkil junaq li maak'a' 
xmaak». Ut chixjunil li tenamit te'xye: «Jo'kan». 

26«Tz'eqtaananb'ilaq li ani ink'a' tixpaab' li chaq'rab' a'in ut ink'a' tixk'anjela 
ru». Ut chixjunil li tenamit te'xye: «Jo'kan». 

Dt 28 

Li osob'tesiik ut li majewaak yeechi'inb'il xb'aan li Qaawa' 
(Lv 26,3-13; Dt 7,12-24) 

1“Wi relik chi yaal naq laa'at taapaab' xyaab' xkux li Qaawa' laaYos ut taak'anjela 
ru chi chaab'il chixjunil li chaq'rab' ok we chi xyeeb'al aawe sa' li kutan a'in, li 
Qaawa' laaYos tixterq'usi laawankil sa' xb'een chixjunileb' li tenamit li wankeb' 
sa' ruuchich'och', 

2ut te'chalq sa' aab'een ut tulate'xtaw chixjunileb' li rosob'tesihom li Yos, sa' 
xk'ab'a' rab'inkil xyaab' xkux li Qaawa' laaYos.  

3Osob'tesinb'ilaqat sa' li tenamit ut osob'tesinb'ilaqat sa' li k'aleb'aal. 

4Osob'tesinb'ilaq laawalal jo' ajwi' li taaruuchini laach'och' ut eb' li ral laaketomq, 
li ral laawakax ut li ral laakarneer. 

5Osob'tesinb'ilaq laachakach ut laak'uuleb'aal. 

6Osob'tesinb'ilaqat naq tat-ok ut osob'tesinb'ilaqat naq tat-elq. 

7“Naq eb' li xik' neke'ilok aawe te'wakliiq chaq sa' aab'een, li Qaawa' tixsacheb' 
ru: sa' jun ruq'b'e te'elq chaq chak'ulb'al, ut sa' wuqub' chik ruq'b'e te'eleliq 
chawu. 

8“Li Qaawa' tixtaqla chaq li rosob'tesihom aawik'in, sa' xb'eeneb' laak'uuleb'aal 
ixim ut sa'atqeb' chixjunil li k'anjel taab'aanu, ut tatrosob'tesi sa' li ch'och' tixk'e 
aawe li Qaawa' laaYos. 

9“Li Qaawa' tatxxaqab' cho'q loq'laj tenamit, kama' xyehom aawe sa' jurament, wi 
taapaab' li xchaq'rab' li Qaawa' laaYos ut taataaqe li xb'e. 

10Toja' naq chixjunileb' li tenamit li wankatqeb' sa' ruuchich'och' te'ril naq sa' 
aab'een laa'at yaab'anb'il li xk'ab'a' li Qaawa', ut tate'xxiwa. 

11Li Qaawa' tixk'e aawe li chaab'il eechej chi numtajenaq: tixk'e naab'al laawalal 
laak'ajol, jo'wi' laawakax ut laawawimq, chiru li ch'och' kixyeechi'i reheb' laana' 
laayuwa' chaweechani laa'at. 

12Li Qaawa' tixte chawu li choxa b'arwi' k'uulanb'il li xb'ihomal, ut naq taawulaq 
xkutankil, tixk'e chaq li hab' sa' xb'een li ruuchich'och' re rosob'tesinkil chixjunil 
laak'anjel. Taak'eheb' xto' naab'al chi tenamit ut laa'at ink'a' tatpatz'oq to'. 

13Li Qaawa' tatxk'e chi uub'ej, moko tatxk'e ta chi ixb'ej. Junelik tatk'amoq b'e ut 
maajun wa k'amb'ilaq aab'e, wi nakapaab' li xchaq'rab' li Qaawa' laaYos rik'in 
xk'uulankil sa' aach'ool ut xk'anjelankil ru li yookin chi xyeeb'al aawe anaqwan, 

14wi ink'a' taajach aawib' rik'ineb' li aatin nakatintaqla wi' anaqwan, chi moko sa' 
aaseeb'al chi moko sa' aatz'e. Matxik chirixeb' li jalanil yos re xk'anjelankil 
ruheb'. 

15“Ab'anan wi ink'a' taawab'i xyaab' xkux li Qaawa' laaYos ut wi ink'a' taapaab' ut 
taak'anjela ru chixjunil li xchaq'rab' li yookin chi xyeeb'al aawe anaqwan, te'chalq 
sa' aab'een chi numtajenaq chixjunileb' li rahilal a'in: 

16Tz'eqtaananb'ilaqat sa' li tenamit ut tz'eqtaananb'ilaqat ajwi' sa' li k'aleb'aal. 

17Tz'eqtaananb'ilaq laachakach ut laak'uuleb'aal. 

18Tz'eqtaananb'ilaqeb' ajwi' laawalal aak'ajol ut li ru rawimq laach'och', eb' li ral 
laawakax ut eb' li ral laakarneer. 

19Tz'eqtaananb'ilaqat naq toxat-okaq ut tz'eqtaananb'ilaqat naq tat-elq chaq. 

20“Li Qaawa' tixtaqla chaq sa' aab'een li ink'a' us, li juk'leek ut chixjunil li yot'ik 
ch'oolej sa' chixjunil laak'anjel toj reetal tat-oso'q ut tatkamq chi junpaat xb'aan li 
maa'usilal xab'aanu naq xinaakanab'. 

21Li Qaawa' tixtaqla chaq li raxkamk sa' aab'een toj reetal tatsache'q sa' li ch'och' 
toxat-okaq wi'. 

22Li Qaawa' tatxrahob'tesi rik'in jiq', tiq, sipook, sankil xox, chaqi'eel ut rik'in jun 
nimla yajel sa' xb'een laatriiw: chixjunileb' li rahilal a'in tate'xtaaqi toj reetal tat-
oso'q. 

23Sa' xb'een laajolom q'anch'iich'aq li choxa, ut li ch'och' chawub'el a'an 
raxch'iich'aq. 

24Li Qaawa' tixhoy chaq pojtz' ut samahib' sa' xb'een laach'och' cho'q reeqaj li 
hab'; ut te'chalq sa' aab'een toj reetal tat-oso'q. 

25Li Qaawa' tixk'e naq eb' li xik' neke'ilok aawe te'xq'ax aawu: sa' jun ruq'b'e 
toxaak'uleb' ut sa' wuqub' chik ruq'b'e tat-eleliq chiruheb', ut laa'at xiwajelaqat 
chiruheb' chixjunil li awab'ejilal sa' ruuchich'och'. 

26Laatib'el a'anaqeb' xwa chixjunileb' li xik'anel xul neke'rupupik chiru choxa; 
xwahaqeb' ajwi' chixjunileb' li xul sa' ruuchich'och' chi maajun taaxib'enq reheb'. 

27“Li Qaawa' tatxrahob'tesi rik'in xxoxel Ejiipt, rik'in saqijoj, rik'in tuuxn ut 
saqlep; ut chiruheb' li yajel a'in ink'a' tatk'iraaq. 

28Li Qaawa' tatxrahob'tesi rik'in naq twaxinq aawu, tatmutz'irq ut taasachq 
aana'leb'; 

29tatb'eeq chi yal taamaayusi aj chik laab'e tuqtu wa'leb' re li kutan, kama' li 
mutz' yal naxmaayusi li xb'e sa' q'oqyink, ut moko tatwulaq ta b'arwi' xik taawaj. 
Wanqat chi yal k'uul aj chik aawu ut maq'b'ilaq chixjunil li k'aru aawe chiru 
chixjunil laayu'am, chi maajun taakoloq malaj taatenq'anq aawe. 

30Tatsumlaaq rik'in junaq ixq ut jalan chik li winq taa'eechaninq re; taayiib' junaq 
ochoch ut ink'a' tatwanq chisa'; tat-awq, ab'anan ink'a' taayal xsahil ru 
laawawimq. 

31Sa' xnaq' ajwi' aawu taakamsiiq laab'ooyx ut maak'a' taatiw re a'an. Jo'kan ajwi' 
laab'uur taa'elq'aaq chawu laa'at ut ink'a' chik taaq'ajsiiq aawe; eb' laakarneer 
te'q'axtesimanq reheb' li xik' neke'ilok aawe ut maajun taatenq'anq aawe. 

32Eb' laawalal ut eb' laarab'in te'q'axtesiiq re jalan chik tenamit, ut taawil rik'in 
xnaq' aawu: wulaj wulaj taawaj raj rilb'aleb' wi' chik ru, ab'an maak'a' chik truuq 
taab'aanu. 

33Li ru rawimq laach'och' ut chixjunil li aatawasihom wi' aawib', te'xtzeka jun 
tenamit li ink'a' nakanaw ruheb'. Tawasinb'ilaqat ut taqlanb'ilaqat chi kaw chiru 
chixjunil laayu'am, 

34ut taakaano'q aawu chi rilb'al li yooq chi k'ulmank. 

35Li Qaawa' tatxrahob'tesi rik'in xox li naxwa' li tib'elej, sa' xb'een aawaq ut chiru 
laawa', chalen xtiklaak chaq sa' laawoq toj sa' xsuutut laajolom, ut ink'a' 
tatk'iraaq. 

36“Li Qaawa' tatxk'am laa'at ut laa'awab'ej sa' jun li tenamit b'arwi' laa'at chi 
moko laana' laayuwa' nanawok re, ut aran tatk'anjelaq chiruheb' jalanil yos, 
yiib'anb'ileb' rik'in che' ut pek.  

37Ut chixjunileb' li tenamit te'sachq xch'ool chawilb'al; laa'ataq jun jaljookil aatin 
chiruheb' ut xse'eelaqeb' chixjunileb' li tenamit b'arwi' tatxk'am li Qaawa'. 

38Naab'al li iyaj taawaw chaq sa' laak'aleb'aal ut b'a'b'ay ajwi' li ru taaxok, xb'aan 
naq laj saak' tixchoy chixjunil. 

39Taawaw li uub' ut taak'anjela chi us, ab'an ink'a' taawuk' li b'iin ut maak'a' ajwi' 
taaxok, xb'aan naq li motzo' taasachoq re. 

40Taawanq aa'oliiw sa' chixjunil laach'och', ab'an ink'a' taayul aawib' rik'in 
aseeyt, xb'aan naq taat'ane'q li ru. 

41Te'wanq aawalal ut aarab'in, ab'an moko aawehaqeb' ta, xb'aan naq te'xik chi 
preexil. 

42Chixjunileb' laaninqi che' ut li ru rawimq laach'och' ink'a' te'kanab'aaq 
xb'aaneb' li k'ams, li motzo' ut li teken. 

43Laj ab'l tenamit li wank sa' eeyanq taanimanq xwankil sa' aab'een ut laa'at 
t'ane'k chik taab'aanu. 

44A'an tixk'e aato' ut laa'at ink'a' taak'e xto' a'an; a'an wanq chi uub'ej ut laa'at toj 
chi ixb'ej. 

45“Chixjunil li ink'a' us a'in taat'ane'q sa' aab'een, tatxtaaqi ut toxatxtaw toj reetal 
tat-oso'q, xb'aan naq ink'a' xawab'i xyaab' xkux li Qaawa' laaYos ut ink'a' 
xak'uula sa' laach'ool eb' li xchaq'rab' ut li xtaqlahom xyehom aawe A'an. 

46A'anaq jun eetalil ut sachb'ach'oolej cho'q aawe ut cho'q reheb' laawalal 
aak'ajol jo'wi' laawi aamam chi junelik. 

47Sa' xk'ab'a' naq ink'a' xatk'anjelak chiru li Qaawa' laaYos sa' xsahil aach'ool ut 
sa' xsahil aawaanm, naq wan chaq chixjunil k'aru aawe, 

48tatk'anjelaq chiruheb' li xik' neke'ilok aawe, li tixtaqlaheb' li Qaawa' aawik'in. 
Tattz'okaaq ut taachaqiq aawe, maak'a'aq aab'aatal ut wanqat sa' rajb'al ru chi 
junajwa. Li Qaawa' tixk'e chakux jun b'itch'iich' toj reetal tat-oso'q. 

49Li Qaawa' tixwaklesi chaq sa' aab'een jun li tenamit chalenaq chi najt, toj sa' 
xmaril chaq li ruuchich'och', kama' naq nachalk li t'iw. Taachalq jun tenamit jalan 
chik raatinob'aaleb', 

50jun tenamit q'axal josq'eb' li ink'a' te'roxloq'i li cheekel winq li cheekel ixq, chi 
moko te'ril xtoq'ob'aal ruheb' li kok'al. 

51Eb' a'an te'xtzeka ral laawakax ut li ru rawimq laach'och', toj reetal tat-oso'q. 
Moko te'xkanab' ta b'ayaq aatriiw chi moko aab'iin chi moko aa'aseeyt, chi moko 
raleb' laawakax, chi moko raleb' laakarneer, toj reetal tat-oso'q chi junajwa. 

52“Te'xsut aawix sa' chixjunileb' laatenamit toj reetal te't'ane'q eb' li tz'ak najt 
xterameb' ut yiib'anb'ileb' chi chaab'il, a' li kaw wi' aach'ool. Te'xsut aawix sa' 
chixjunileb' laatenamit ut sa' li na'ajej xk'ehom aawe li Qaawa' laaYos. 

53Ut aran, sa' li rahilal wanqat wi' xb'aaneb' li xik' neke'ilok aawe, taatzeka eb' 
laawalal aak'ajol, a' li xtib'eleb' laawalal ut eb' laarab'in li kixk'e aawe li Qaawa' 
laaYos. 

54Li winq q'axal q'un xch'ool ut tuulan sa' eeyanq, xik' taaril li ras riitz'in, xik' 
taaril li rixaqil ut eb' li ralal xk'ajol toj wanqeb' rik'in, 

55re naq ink'a' tixwotz rik'ineb' li xtib'eleb' li ralal xk'ajol li tixtzeka a'an. Maak'a' 
chik wanq re, naq taasutmanq rix chixjunileb' laatenamit xb'aaneb' li xik' 
neke'ilok aawe: k'ajo'aq li rahil ch'oolej yalaq b'ar! 

56Li ixq jwal q'un xch'ool ut tuulan sa' laatenamit, li maajun sut xyalom b'eek chi 
maak'a' xxaab', xik' taaril li xb'eelom, li xyum, li xko', 

57jo' ajwi' li xsok k'uula'al li na'elk chaq sa' xyanq li ra', ut eb' li k'uula'al 
tixyoob'tesiheb'; tixtiw malaj tixtzeka sa' muqmu chixjunil a'an. Maak'a' chik 
wanq re li ixq a'an, naq taasutmanq rix chixjunileb' laatenamit xb'aaneb' li xik' 
neke'ilok aawe: k'ajo'aq li rahil ch'oolej yalaq b'ar! 

58“Wi ink'a' taak'e aach'ool chi xk'anjelankil chixjunil li raatinul li chaq'rab' a'in, li 
tz'iib'anb'il sa' li tasb'il hu a'in, ut wi ink'a' taawoxloq'i li xloq'laj k'ab'a' li Qaawa' 
laaYos, li Nimajwal, 

59li Qaawa' tixk'e chi numtajenaq li rahilal sa' aab'een ut sa' xb'eeneb' laawalal 
aak'ajol te'yo'laaq moqon. Q'axal yib'ru li yajel tixk'e sa' aab'een, k'ajo'aq xnimal 
laarahilal, ut maajaruj tatk'iraaq. 

60Tixk'e wi' chik chi t'ane'k sa' aab'een chixjunileb' li yajel li q'axal xiw xiw, li 
ke'xk'ul chaq eb' laj Ejiipt, ut relik chi yaal naq te'xletz rib' aawik'in. 

61Toj wank xkomon li yajel ut maak'a' reetalil sa' li xtasal huhil li chaq'rab' a'in: 
a'aneb' ajwi' tixtaqla sa' aab'een li Qaawa' toj reetal tat-oso'q. 

62Laa'ex numtajenaqex naq kexwank chaq, jo' xk'ihaleb' li chahim chiru li choxa, 
ab'anan ink'a' chik k'ihex texkanaaq, xb'aan naq ink'a' xerab'i li xyaab' xkux li 
Qaawa' leeYos. 

63Jo' chanru naq li Qaawa' xsaho'k xch'ool cherusilankil ut chetamresinkil, kama' 
a'an ajwi' naq taasaho'q xch'ool chetz'eqtaanankil ut eesachb'al. Tex'isiiq chaq sa' 
li ch'och' ok eere chi reechaninkil. 

64Li Qaawa' tatxcha'cha'i yalaq b'ar sa' chixjunileb' li tenamit, chalen chaq sa' jun 
xmaril li ruuchich'och' toj sa' xraqik junpak'al, ut aran tatk'anjelaq chiruheb' 
jalanil yos, yiib'anb'ileb' rik'in che' ut pek, eb' li ink'a' aanawom ru laa'at chi 
moko laana' laayuwa'. 

65Moko taataw ta xsahil aach'ool sa'eb' li tenamit a'an chi moko wanq xhilaal 
laawoq, xb'aan naq li Qaawa' taab'aanunq re naq xiw xiw wanqat ut lumluuqat. 
Tixk'e chi lub'k laawaanm. 

66Laayu'am wanq chawu, chanchan tawi' jun jisil ru chi noq' nachapok re; 
tatxiwaq chiru q'oqyink jo'wi' chi kutan, maak'a' k'aru taakoloq re laayu'am. 

67Naq taasaqewq, taaye: «Ani taxaq taak'ehoq we chi ewuuk?» ut naq taa'ewuuq, 
taaye: «Ani taxaq taak'ehoq we chi saqewk?», cha'qat, xb'aan laaxiw li 
taasiksikinq laach'ool ut xb'aan li rahilal taawil laa'at. 

68Li Qaawa' tatxk'am wi' chik Ejiipt, sa' jukub', sa' li b'e b'arwi' xyehom aawe: 
«Ink'a' chik taawil ru». Ut aran laa'ex teek'ayi eerib' reheb' li xik' neke'ilok eere, 
re naq texkanaaq cho'q aj mun winq ut aj mun ixq. Ab'anan maajun taaloq'oq 
eere”. 

Dt 29 

V. LI ROX XSEERAQ' LAJ MOISÉS (29-30) 
Li xSumwank li Yos rik'ineb' laj Israel aran Mohab 

1A'aneb' a'in li aatin chirix li Sumwank li kitaqlaak wi' laj Moisés xb'aan li Qaawa' 
chi xk'ojob'ankil rik'ineb' laj Israel sa' li na'ajej Mohab. A'an a'in li xkomon li 
Sumwank kixk'ojob' rik'ineb' a'an, sa' li tzuul Horeb. 

2Laj Moisés kixb'oqeb' ut kixch'utub'eb' chixjunileb' laj Israel, ut kixye reheb' chi 
jo'ka'in: “Laa'ex ak keril chixjunil li kixb'aanu li Qaawa' aran Ejiipt re laj Parahón, 
reheb' laj k'anjel chiru ut reheb' chixjunil li xtenamit. 

3Laa'ex keril rik'in eeru li xninqal yalb'a ix, li xninqal eetalil ut sachb'ach'oolej li 
kixb'aanu chaq li Qaawa'. 

4Ab'anan toj chiru li kutan a'in, li Qaawa' toj maji' kexk'e chi xtawb'al ru ut chi 
xnawb'al xyaalalil chixjunil a'in.  

5Chiru ka'k'aal chihab' kexink'e chi b'eek sa' li chaqich'och', toj maji' na'oso'k 
leetiqib'ankil wan chaq cherix ut toj maji' ajwi' na'oso'k leeperxaab' cheroq. 

6Ink'a' kexwa'ak wa chi moko kex'uk'ak b'iin malaj k'ahil ha', re naq teenaw naq 
laa'in li Qaawa', laa'in leeYos. 

7“Ut naq kook'ulunk sa' li na'ajej a'in, laj Sijón, awab'ej re Jesbón, ut laj Og, 
awab'ej re Basán, ke'chalk chi yalok qik'in, ab'anan laa'o kiqaq'ax ruheb'. 

8Kiqeechani li xtenamiteb' ut laa'in kink'e chi reechanihomeb' laj Rubén, laj Gad 
ut jun xyiijacheb' xteepal laj Manasés. 

9Chepaab' b'i' chi tz'aqal re ru chixjunileb' li raatinul li Sumwank a'in ut 
chek'anjela ru, re naq us wanqex sa' chixjunil leek'anjel. 

10“Arin wankex sa' li kutan a'in, xaqxookex chejunilex chiru li Qaawa' leeYos: eb' 
li xjolomil li kab'laju chi teep, eb' leecheekelal, eb' leenawonel chaq'rab' ut 
chixjunileb' laj Israel, 

11eerochb'eeneb' leeralal eek'ajol, leerixaqil ut eb' laj ab'l tenamit li wankeb' sa' 
eeyanq (jo'eb' laj si'inel ut laj b'eelahom ha'). 

12Wankex arin chejunilex re xk'ojob'ankil sa' jurament jun li Sumwank rik'in li 
Qaawa' leeYos sa' li kutan a'in, 

13re naq A'an texxaqab' anaqwan cho'q xtenamit: laa'exaq li xtenamit ut A'anaq 
leeYos, kama' xyehom aawe ut kama' ajwi' xyehom reheb' leexe'toonil yuwa' laj 
Abrahán, laj Isahak ut laj Jakob. 

14Ut moko ka'aj ta wi' eerik'in laa'ex tixb'aanu li Sumwank ut li jurament a'in 
anaqwan, 

15tixb'aanu aj b'an wi' rik'ineb' li maak'a'eb' qik'in sa' li kutan a'in. 

16Xb'aan naq laa'ex nekenaw chanru koowank chaq Ejiipt ut chanru koonume'k 
chaq sa'eb' li tenamit kiqataw sa' li qab'e. 

17Ak eerilom li tz'i'b'eetalil maa'usilal ut eb' li xyoseb' yiib'anb'il rik'in che', pek, 
rik'in plaat ut oor, li wankeb' sa' xyanqeb'. 

18Miwank sa' eeyanq winq malaj ixq, junkab'al malaj teep, li tixkanab' li Qaawa' 
leeYos ut tixloq'oni ru li xyoseb' li tenamit a'an. Miwank sa' eeyanq xtoonal li 
k'ahil pim li wank xmay nakamsink. 

19“Wi ani sa' eeyanq taarab'i li teneb'anb'il sa' qab'een sa' xk'ab'a' li jurament a'in 
ut ink'a' tixk'e xwankil, tixye b'an sa' xch'ool xjunes rib': «Laa'in us tin'elq sa' 
chixjunil, us ta tinb'aanu jo' naxye linjipilal», xmaak li winq a'an te'sache'q 
chixjunileb'. 

20Li Qaawa' moko taaraj ta xkuyb'al li xmaak, taajosq'o'q b'an ut taaraho'q 
xch'ool chirix li winq a'an; chixjunil li rahilal tz'iib'anb'il sa' li hu a'in taanaq sa' 
xb'een li winq a'an ut li Qaawa' tixsach li xk'ab'a' chi junajwa yalaq b'ar sa' 
ruuchich'och'. 

21Li Qaawa' taarisi sa' xyanqeb' chixjunil li xteepal laj Israel, re xrahob'tesinkil jo' 
naxye li Sumwank ut tz'iib'anb'il ajwi' sa' li xhuhil li Chaq'rab' a'in. 

22Eb' li toj te'yo'laaq, a'eb' leeralal eek'ajol li te'chalq cherix laa'ex, jo' ajwi' eb' li 
jalan xtenamiteb' chalenaqeb' chaq chi najt, naq te'ril li xninqal rahilal ut yajel 
taarahob'tesiiq wi' li na'ajej a'in xb'aan li Qaawa', te'xjap re chi xyeeb'al: 

23«Junes asuupr ut atz'am wank chik aran, ut li ch'och' k'atalkaq aj chik ru: a'an 
a'in chixjunil leena'aj. Ink'a' chik taaruuq awk arin, maak'a' taamoq chiru, chi 
moko li pim taak'iiq sa' li na'ajej a'in, kama' li rahilal kixk'ul Sodoom ut 

Gomoor, Admá ut Seboín naq ke'sache'k ru xb'aan xnimal xjosq'il li Qaawa'», 
cha'qeb'. 

24“Toja' naq chixjunileb' li poyanam te'patz'oq: «K'a'ut naq jo'kan kixb'aanu li 
Qaawa' rik'in li ch'och' a'an? K'a'ut naq kichalk li xnimal xjosq'il li Qaawa'?», 
cha'qeb'. 

25Ut taayeemanq reheb': «Xb'aan naq ke'xq'et li Sumwank kixb'aanu li Qaawa', a' 
li xYos eb' li xxe'toonil yuwa'eb', naq kirisiheb' chaq sa' li tenamit Ejiipt. 

26Koheb' chi xk'anjelankil ru eb' li jalanil yos ut ke'xwiq'ib' rib' chiruheb': a'eb' li 
yos ink'a' xnawomeb' ru ut ink'a' k'eeb'ileb' reheb' xb'aan li Qaawa'. 

27Jo'kan naq kilochk li xjosq'il li Qaawa' rik'in li tenamit a'in ut kichalk chaq sa' 
xb'een chixjunil li majewaak ut li tz'eqtaanaak tz'iib'anb'il sa' li hu a'in. 

28Li Qaawa' ki'isink chaq reheb' sa' li xna'ajeb' rik'in xnimal xjosq'il ut 
kixtaqlaheb' sa' jalan chik tenamit, b'arwi' wankeb' anaqwan», cha'qeb'. 

29“Wank li na'leb' li ink'a' k'utb'esinb'il chiqu xb'aan li Qaawa' li qaYos, ut ka'ajwi' 
A'an nanawok re; ab'an li k'aru k'utb'esinb'il chiqu, a'an qe laa'o ut reheb' li qalal 
qak'ajol chi junelik, re naq tqak'anjela ru chixjunil li raatinul li Chaq'rab' a'in. 

Dt 30 

Li xsutq'ijikeb' chaq laj Israel 

1“Naq taak'ul chixjunil laawosob'tesinkil ut laatz'eqtaanankil li xinye aawe, wi 
taatz'il rix sa' laach'ool sa' xyanqeb' chixjunil li tenamit b'arwi' xatxcha'cha'i li 
Qaawa' laaYos, 

2wi tatsutq'iiq chaq rik'in li Qaawa' laaYos ut taapaab' chi anchal aach'ool ut chi 
anchal aawaanm, laa'at ut eb' laawalal aak'ajol, jo' chanru yookin chi xyeeb'al 
aawe anaqwan, 

3toja' naq li Qaawa' laaYos tatrosob'tesi wi' chik, taaril xtoq'ob'aal aawu, tatrisi 
chaq sa' chixjunileb' li tenamit xatxcha'cha'i wi' ut tatxch'utub' wi' chik. 

4Us ta cha'cha'inb'ilex toj sa' xmaril li ruuchich'och', aran ajwi' tolexxok li Qaawa' 
leeYos ut taachalq chesik'b'al. 

5Tatxk'am wi' chik sa' li xch'och'eb' laana' laayuwa' re naq aawehaq ajwi' laa'at li 
na'ajej a'an. Tixk'e xnimal xsahil aach'ool ut q'axal chik tatxnaab'alob'resi 
chiruheb' laaxe'toon. 

6Li Qaawa' laaYos tixk'e reetalil li Sumwank sa' laach'ool ut sa' xch'ooleb' 
laawalal aak'ajol, re naq taara li Qaawa' laaYos chi anchal aach'ool ut chi anchal 
aawaanm ut wanq aayu'am chi junelik. 

7Li Qaawa' laaYos tixtaqla chixjunil li rahilal a'in sa' xb'eeneb' li xik' neke'ilok 
aawe ut sa' xb'eeneb' li neke'rahob'tesink aawe. 

8Laa'at tatsutq'iiq chaq rik'in li Qaawa' laaYos, taapaab' ut taak'anjela ru chixjunil 
li xchaq'rab' li yookin chi xyeeb'al aawe sa' li kutan a'in. 

9Toja' naq li Qaawa' laaYos tatrosob'tesi re naq us tat-elq sa' chixjunil laak'anjel; 
tixnaab'alob'resi eb' laawalal aak'ajol, laaketomq ut laawawimq. Xb'aan naq jun 
sut chik taaraj li Qaawa' rilb'al xsahil aach'ool, kama' naq kisaho'k xch'ool chi 
rusilankileb' laana' laayuwa', 

10wi relik chi yaal taawab'i li xyaab' xkux li Qaawa' laaYos, wi taapaab' li 
xchaq'rab' ut li xtaqlahom tz'iib'anb'il sa' li Hu a'in, ut tatsutq'iiq rik'in li Qaawa' 
laaYos, chi anchal aach'ool ut chi anchal aawaanm. 

11“Li chaq'rab' nakatintaqla wi' anaqwan moko ch'a'aj ta xpaab'ankil chi moko 
najt wank aawik'in. 

12Moko sa' choxa ta wan chaq, ut ink'a' naru taaye: «Ani taataqe'q sa' choxa sa' 
qak'ab'a' laa'o, re naq tixk'am chaq ut taaqab'i ut taaqak'anjela ru?». 

13Chi moko wank ta chaq toj junpak'al li palaw, re naq taaye: «Ani qe taaxik 
junpak'al li palaw, re naq tixk'am chaq ut tqab'i ut tqak'anjela ru?». 

14Li aatin nach' wank aawik'in, wank sa' xtz'uumal aawe ut sa' laach'ool, re naq 
taak'anjela ru. 

Li wiib' chi b'e 

15“K'e reetal, anaqwan tink'e chawu li yu'am ut li usilal, li kamk ut li maa'usilal. 

16Wi taapaab' li nakatintaqla wi' anaqwan, wi taara li Qaawa' laaYos ut taataaqe li 
xb'e, wi taak'anjela ru li xchaq'rab' jo'wi' li xtaqlahom ut eb' li raatin, wanq 
aayu'am ut textamq; ut li Qaawa' laaYos tatrosob'tesi sa' li ch'och' 
toxaaweechani. 

17Ab'anan wi taajal aak'a'uxl ut ink'a' tat-ab'inq, wi taapaab' xwiq'ib'ankil aawib' 
chiruheb' jalanil yos ut taaloq'oniheb' ru, 

18relik chi yaal ninye aawe anaqwan naq tatkamq ut ink'a' chik najt tatwanq sa' li 
ch'och' toxaaweechani junpak'al li nima' Jordán. 

19Sa' li kutan a'in ninye aawe chiru li choxa ut li ruuchich'och': xinyeechi'i aawe 
yu'am ut kamk, osob'tesiik ut majewaak. Sik' ru li yu'am re naq yo'yooqat laa'at 
jo'wi' eb' laawalal aak'ajol. 

20Chara li Qaawa' laaYos, chawab'i li xyaab' xkux ut chapchooqat rik'in, xb'aan 
naq aran wank laayu'am. Chi jo'kan taanajto'q roq laayu'am sa' li ch'och' 
kixyeechi'i li Qaawa' reheb' laaxe'toonil yuwa', laj Abrahán, laj Isahak ut laj 
Jakob”, chan laj Moisés. 

Dt 31 

VI. LI XKAMIK LAJ MOISÉS (31-34) 
Laj Josué kikanaak cho'q reeqaj laj Moisés 

(Nm 27,12-23) 

1Laj Moisés ki'aatinak wi' chik rik'in chixjunileb' laj Israel ut kixye reheb': 

2“Waqk'aal (120) chihab' wank we anaqwan. Maak'a' chik inmetz'ew. Li Qaawa' 
ak xyehom we: «Laa'at ink'a' tatnume'q junpak'al li nima' Jordán», chan. 

3A' li Qaawa' laaYos, a'an li taak'amoq b'e cheru naq texnume'q junpak'al li nima'. 
A'an taasachoq reheb' li tenamit a'an cheru ut taarisiheb' sa' li xna'ajeb'. Laj 
Josué, a'an li taajolominq eere, jo' chanru xyehom li Qaawa'. 

4Li Qaawa' tixb'aanu reheb' li tenamit a'an jo' kixb'aanu re laj Sijón ut laj Og, 
awab'ej re Amor, jo'wi' reheb' li xtenamiteb' li ke'sache'k.  

5Li Qaawa' tixq'axtesiheb' sa' eeruq' ut laa'ex tento teeb'aanu reheb' jo' tz'aqal 
taqlanb'ilex wi' inb'aan. 

6Kawaq eerib' ut chiwanq xkawub' eech'ool! Mexxiwak ut mexsiksotk chiruheb', 
xb'aan naq a' li Qaawa' laaYos nab'eresink eere ut ink'a' texxkanab' eejunes”, 
chan laj Moisés. 

7Chirix chik a'an laj Moisés kixb'oq laj Josué ut kixye re chiruheb' chixjunil laj 
Israel: “Kawaq aach'ool ut matxiwak! Laa'at tat-ok, aawochb'eeneb' li tenamit 
a'in, sa' li ch'och' kixyeechi'i xk'eeb'al li Qaawa' reheb' leena' leeyuwa', ut laa'at 
taaq'axtesi reheb' re naq te'ok chisa'. 

8Li Qaawa' aj k'amolb'ehaq chawu; a'anaq aawochb'een. Moko tatxkanab' ta 
aajunes.Matxiwak b'i' ut mich'inank aach'ool”, chan laj Moisés. 

9Laj Moisés kixtz'iib'a li Chaq'rab' a'in ut kixq'axtesi reheb' laj tij, ralal xk'ajoleb' 
laj Leví, li neke'k'amok re li xLoq'laj Kaaxil li xSumwank li Qaawa'; kixk'e ajwi' 
reheb' chixjunileb' li xcheekel winqilal laj Israel. 

10Ut laj Moisés kixchaq'rab'iheb' chi jo'ka'in: “Rajlal wuqub' chihab', sa' xchihab'il 
li sachok k'as, sa' xNinq'eheb' li Muheb'aal,  

11naq chixjunileb' laj Israel te'xch'utub' rib' chiru li Qaawa' laaYos sa' li na'ajej 
sik'b'il ru xb'aan, taayaab'asi li Chaq'rab' a'in chiruheb' chixjunil laj Israel.  

12Taach'utub'eb' li tenamit, winq, ixq ut kok'al; jo'kan ajwi' laj ab'l tenamit li 
wankeb' sa' eeyanq, re naq te'rab'i ut te'xtzol roxloq'inkil li Qaawa' leeYos ut 
te'xk'e xch'ool chi xk'anjelankil ru chixjunileb' li raatinul li Chaq'rab' a'in. 

13Chi jo'kan eb' leeralal eek'ajol li toj maji' neke'xnaw ru, te'rab'i ut te'xtzol 
roxloq'inkil li Qaawa' leeYos jo' najtil te'wanq sa' li ch'och' toxeereechani 
junpak'al li nima' Jordán”, chan laj Moisés. 

14Chirix chik a'an li Qaawa' kixye re laj Moisés: “K'e reetal, li xkutankil laakamik 
nach' chik wank. B'oq chaq laj Josué ut wulaqex sa' li Loq'laj Muheb'aal, re naq 
tinye re li k'aru tento tixb'aanu”, chan. Koheb' laj Moisés ut laj Josué, ut ke'wulak 
sa' li Loq'laj Muheb'aal. 

15Ut li Qaawa' kixk'ut rib' aran, sa' jun li choql xaqxo sa' xb'een rokeb'aal li Loq'laj 
Muheb'aal. 

16Toja' naq li Qaawa' kixye re laj Moisés: “K'e reetal, chi seeb' tatq'ajq tatsutq'iiq 
rik'ineb' laana' laayuwa', ut li tenamit a'in te'xtikib' xmuxb'al rib' rik'ineb' li 
jalanil yos, xyoseb' li ch'och' toxe'okaq wi'. Tine'xkanab' ut te'xq'et li Sumwank 
kinb'aanu rik'ineb'. 

17Ab'an laa'in tinjosq'o'q rik'ineb', teb'inkanab' xjuneseb' ut tinmuq li wu 
chiruheb'. K'ajo' li rahilal ut ch'a'ajkilal taachalq sa' xb'eeneb'! Sa' li kutan a'an 
te'xye: «Ma ink'a' tab'i' yooko chi xk'ulb'al eb' li rahilal a'in xb'aan naq maak'a' 
chik li qaYos qik'in?», cha'qeb'. 

18Ab'anan laa'in tinmuq li wu sa' li kutan a'an xb'aan chixjunil li maa'usilal 
xe'xb'aanu naq xkoheb' chirixeb' li jalanil yos. 

19“Ut anaqwan tz'iib'ahomaq li b'ich a'in; chek'ut chiruheb' laj Israel, chek'eheb' 
chi xb'ichankil re naq li b'ich a'in tixch'olob' naq ink'a' us ke'xb'aanu eb' laj Israel. 

20Naq akaq xe'woksi sa' li xq'emal ch'och' kinyeechi'i reheb' li xna' xyuwa'eb', 
naq akaq xe'wa'ak ut xe'nujak ut xe'ninqank xtib'eleb', te'xik chirixeb' li jalanil 
yos, te'xloq'oni ruheb' ut laa'in tine'xtz'eqtaana ut te'xq'et linSumwank. 

21Ab'anan naq toxe'tawe'q xb'aan li k'iila rahilal ut ch'a'ajkilal, li b'ich a'in 
tixch'olob' xyaalal li xmaakeb', xb'aan naq ink'a' taasachq sa' xch'ooleb' li ralal 
xk'ajol ut taab'ichamanq chi junelik. Ninnaw chi us k'aru yookeb' chi xk'uub'ankil 
anaqwan, toj chi rub'eetal naq te'woksi sa' li ch'och' inyeechi'om reheb'”, chan. 

22Sa' ajwi' li kutan a'an laj Moisés kixtz'iib'a li b'ich a'in ut kixk'ut chiruheb' laj 
Israel. 

23Chirix chik a'an kixchaq'rab'i laj Josué, ralal laj Nun, chi jo'ka'in: “Kawaq 
aach'ool ut matxiwak xb'aan naq laa'at tatk'amoq reheb' laj Israel sa' li ch'och' 
inyeechi'om reheb', ut laa'in wanqin aawik'in”, chan. 

24Naq kiraqe'k laj Moisés chi xtz'iib'ankil sa' jun li tasb'il hu li raatinul li chaq'rab' 
a'in, 

25kixye reheb' laj Leví, li neke'k'amok xKaaxil li xSumwank li Qaawa': 

26“K'amomaq li hu a'in tz'iib'anb'il wi' li Chaq'rab' ut k'ehomaq chi xk'atq li 
xKaaxil li xSumwank li Qaawa' leeYos. Aran taakanaaq chi xch'olob'ankil xyaalal 
leemaak. 

27Xb'aan naq ninnaw chi us naq q'etq'etex ut kaw leejolom. A' wachik anaqwan, 
naq toj wankin sa' eeyanq, q'etq'etex chiru li Qaawa', ma toja' ta chik naq 
tinkamq! 

28Ch'utub'omaq chiwu chixjunileb' li xcheekelal li kab'laju chi teep jo'wi' eb' laj 
nawonel chaq'rab', xb'aan naq ok we chi xq'axtesinkil reheb' li aatin a'in. Kutan 
saqenk chiru li choxach'och' naq rahilal te'xk'ul wi te'xq'etq'eti rib'eb'. 

29Ninnaw naq akaq xinkamk chik, taapo'q leena'leb'; teekanab' li b'e xink'ut 
cheru ut naab'al li rahilal taachalq sa' eeb'een sa'eb' li kutan chaalel, xb'aan 
teeb'aanu li ink'a' us chiru li Qaawa' ut teechiq' xjosq'il rik'in leeyib' aj 
b'aanuhom”, chan laj Moisés. 

30Toja' naq laj Moisés kixye li b'ich a'in chiru chixjunileb' laj Israel ch'utch'uukeb' 
aran. Kixye reheb' chalen sa' xtiklajik toj sa' xraqik: 

Dt 32 

Li xb'ich laj Moisés 

1“Ab'ihomaq, ex choxa, ok we chi aatinak; li ruuchich'och' chirab'iiq li aatin 
taa'elq chi xtz'uumal we. 

2Kama' ta li hab' naq chihoye'q li tzolok tink'e; jo' ta li k'ajob' naq chikub'eeq li 
waatin, kama' ta li musmus hab' sa' xb'een li raxpim, jo' ta li kawil hab' sa' xb'een 
li pach'aya'. 

3Ok we chi xyaab'ankil xk'ab'a' li Qaawa': chenimaaq xloq'al li qaNimajwal Yos! 

4A'an li qaSaqoonak; tz'aqal re ru jo'nimal naxb'aanu; chixjunil li xk'uub'ahom 
a'an tiikilal. A'an jun Yos tiik xch'ool, li ink'a' nab'alaq'ik; a'an paab'ajel ut jwal 
chaab'il. 

5“Ab'anan laa'ex keq'et li raatin ut kerahob'tesi xch'ool, moko laa'ex ta chik ralal 
xk'ajol, laa'ex b'an chik ab'l alalb'ej; laa'ex jun tenamit li kipo'k eena'leb' ut ink'a' 
chik us eech'ool. 

6Ma jo'kan naq nakaq'ajkamu li Qaawa' laaYos, at jip aj tenamit ut maak'a' 
aana'leb'? Ma ink'a' tab'i' A'an laaYuwa', laj Winqob'resihom aawe? 

7“Jultikaq aawe eb' li kutan ke'nume'k junxil, chatawaq xyaalal li b'arwan 
kik'ulmank najter. Patz'on re laayuwa', ut a'an tixseeraq'i aawe; patz'on reheb' li 
cheekel winq, ut eb' a'an te'xye aawe. 

8Naq li Nimajwal Yos kixjek'i xch'och'eb' li junjunq chi tenamit, naq kixjek'i 
xna'ajeb' li ralal xk'ajol laj Adán, kixxaqab' xnub'ajlil chixjunileb' li tenamit, a' 
yaal chanru xk'ihaleb' li ralal xk'ajol li Yos. 

9Ab'an li kitz'aqk li Qaawa', a'an li xtenamit; laj Jakob kikanaak tz'aqal cho'q 
reechanihom. 

10Li Qaawa' kixtaw laj Jakob sa' li chaqich'och', sa' junesal na'ajej b'arwi' k'ajo' li 
wo'teek; ut kixxok, kixch'oolani rilb'al ut kixk'uula chi us kama' tawi' xsa' li ru. 

11Kama' li t'iw naxtijeb' li ral naq naxrupupi rib' sa' xb'een li xsuk, jo'kan ajwi' 
naq A'an kixte li xxik', kixxok li xtenamit ut kixk'e sa' xb'een xk'uk'um. 

12“Xjunes li Qaawa' kixb'eresi li xtenamit, moko rochb'een ta junaq chik yos. 

13Kixxaqab'eb' xwankil, kixch'oolaniheb' rik'in rawimq li ch'och' ut kixk'eheb' chi 
xyalb'al li xya'al kab' li na'elk chaq sa' li saqoonak, jo' ajwi' li x'aseeytul li raxpek. 

14Kixch'oolaniheb' rik'in li xrekesonil li wakax ut xleechul karneer; kixk'e reheb' 
li xtib'eleb' li saaj karneer ut li ketomq re Basán, eb' li kok' chib'aat ut li chaab'il 
triiw. Kixk'e li xya'al li uub' cho'q ruk'a'eb'. 

15“Ke'tzekank chi us eb' laj Israel; ke'nimank xtib'el laj Yesurún ut ke'xq'etq'eti 
rib'; ke'nimank li xsa'eb', ke'xb'olob' rib' ut ke'xkanab' li Yos, a' laj Yoob'tesinel 
reheb'. Ke'xtz'eqtaana li Saqoonak, laj Kolol reheb'. 

16Ke'xchiq' xjosq'il li Yos xb'aaneb' li jalanil yos ut ke'xyoob' xrahil xch'ool xb'aan 
li tz'i'b'eetalil na'leb'. 

17Ke'mayejak chiruheb' li maa'us aj musiq'ej, moko chiru ta li Yos: chiruheb' li yal 
k'oxlanb'il yos li ink'a' xnawomeb' ru junxil, ak'eb', tojo' xe'chalk, ink'a' 
loq'oninb'ileb' chaq xb'aaneb' li xna' xyuwa'eb'. 

18“At Israel, xsachk sa' aach'ool li Saqoonak, laj Yoob'tesinel aawe; xatz'eqtaana li 
Yos li kisiyank aawe. 

19Naq li Qaawa' kiril a'an, rik'in xnimal xjosq'il kixtz'eqtaanaheb' li ralal xk'ajol 

20ut kixye: “Tinmuq li wu chiruheb' re rilb'al k'aru te'kanaaq wi'. Relik chi yaal 
naq a'aneb' jun li tenamit yib'ru xna'leb'eb', walal ink'ajoleb' q'axal eeteb'. 

21Xine'xk'e chi sowenak chirix li moko yos ta, xe'xchiq' injosq'il rik'in 
xloq'oninkileb' li yal k'oxlanb'il yos. Jo'kan naq laa'in tink'eheb' chi sowenak 
chirix li moko tenamit ta, tinyoob' xjosq'ileb' rik'in jun jip aj tenamit. 

22Xb'aan naq yo xxamlel injosq'il ut cham taaxik xtiqwal, toj sa' xchamal li 
xb'alb'a! Taa'oso'q li ch'och' jo'wi' li awimq wank chiru, ut taak'atq li xtoonaleb' li 
tzuul. 

23“Tintamresi li rahilal sa' xb'eeneb', tinkut chixjunileb' linsimaj sa' xb'eeneb'. 

24Telaje'kamq xb'aan tz'okaak ut li tiq; te'sache'q ruheb' xb'aan li yib' aj raxkamk. 
Tintaqlaheb' sa' xb'eeneb' li josq' aj xul ut eb' li k'anti' neke'kamsink. 

25Sa'eb' li b'e talaje'kamsiiq li ralal xk'ajol rik'in ch'iich', ut k'ajo'aq li xiwak sa' li 
rochocheb'. Jun kamikaqeb' chixjunileb', jo' saaj winq jo' saaj ixq, jo' k'uula'al jo' 
cheekel winq. 

26“Xb'enwa xink'oxla xcha'cha'inkileb' ut xsachb'al li xk'ab'a'eb' junsut junrub'el 
choxa. 

27Ab'anan ink'a' xwaj naq eb' li xik' neke'ilok reheb' te'xnimob'resi rib' ut te'xye: 
Laa'o xoosachok reheb', moko a' ta li Qaawa' xb'aanunk re a'in. 

28“Xb'aan naq eb' laj Israel maak'a'eb' xna'leb' ut ink'a' neke'xtaw xyaalal. 

29Wi ta wank xna'leb'eb', te'xtaw raj ru, te'xk'e raj reetal k'aru te'oso'q wi'. 

30Chanru naq jun chi winq xraanilasiheb' lajeek'aal rox o'q'ob' (1,000) chi winq, 
ut wiib' chi winq xe'raanilasiheb' k'iila o'q'ob'? Ma ink'a' tab'i' xb'aan naq li 
Qaawa', laj Ilol reheb', kixkanab'eb' xjuneseb' ut kixq'axtesiheb' sa' ruq' li xik' 
na'ilok reheb'? 

31Neke'xnaw chi us eb' li xik' neke'ilok qe naq laj ilol reheb' moko jo' ta laj Ilol qe 
laa'o. 

32Li x'uub' eb' a'an, a'an uub' re Sodoom ut re Gomoor, xkomon li uub' nakamsink 
ut k'ajo' xk'ahil. 

33Li xb'iineb' a'an, a'an xmay k'anti', xmay q'anb'olay li nakamsink. 

34“Ab'anan ma ink'a' k'uulanb'il chixjunil a'in, ma ink'a' kaaxtinb'il 

35cho'q re xkutankil li tojb'amaak, naq laa'in tink'e reeqaj li xb'aanuhomeb' ut 
taachalq xq'ehil li xt'anikeb'? Chalk re xkutankil li xsachikeb', chi seeb' taachalq li 
roso'jikeb'. 

36“Xb'aan naq li Qaawa' tixtenq'a li xtenamit, taaruxtaana ruheb' li xmoos naq 
taaril chi lajk li xmetz'eweb' ut maak'a'eb' chik aj mun ut aj eechal reheb'. 

37Toja' naq tixye: «B'ar wankeb' li xyoseb', eb' laj ilol reheb' li k'ojk'o wi' 
xch'ooleb', 

38eb' li neke'tzekank re li xxeeb'ul li xmayejeb' ut neke'uk'uk re li b'iin 
yeechi'inb'il reheb'? Che'wakliiq chaq ut xtenq'aaqex; a'anaqeb' laj kolol eere! 

39Chek'e reetal naq laa'in injunes wib' ut maak'a' chik junaq yos chiwu laa'in. 
Nink'ehok chi kamk ut nink'e ajwi' li yu'am, nintiq'ok ut nink'irtasink. Maajun 
tixkol rib' chiru linwankil. 

40Nintaqsi li wuq' sa' choxa ut ninye: Relik chi yaal naq yo'yookin chi junelik. 

41Naq tinji' re linlemtz'unkil ch'iich' ut tin'ok chi raqok aatin, tink'e reeqaj reheb' 
li xik' neke'ilok we; ut eb' li neke'tz'eqtaanank we tink'eheb' chi xtojb'al 
xmaakeb'. 

42Tint'aqresiheb' sa' kik' linsimaj, ut linch'iich' taanujaq chi tib': xkik'el li 
kamenaqeb' ut eb' li preex, xjolomeb' aj k'amol xb'eheb' li xik' neke'ilok qe». 

43“Ex tenamit, chexsaho'q eerochb'een li xtenamit li Yos, xb'aan naq A'an tixk'e 
reeqaj li xkik'eleb' laj k'anjel chiru, taa'eeqajunq sa' xb'eeneb' li xik' neke'ilok re, 
ab'an tixkuy xmaakeb' li xtenamit ut taarisi li maa'usilal sa' li xna'ajeb'”. 

44Laj Moisés kixk'ut rib' chiruheb' chixjunil li tenamit ut, rochb'een laj Josué, ralal 
laj Nun, kixye chixjunil li b'ich a'in. 

Li Chaq'rab' a'an xyo'leb'aal li yu'am 

45Naq kiraqe'k laj Moisés chi xyeeb'al chixjunil a'in reheb' laj Israel, 

46kixye ajwi' reheb': “Chek'e reetal chixjunil li xexintaqla wi' sa' li kutan a'in. 
Chechaq'rab'iheb' leeralal eek'ajol re naq te'xk'e xch'ool chi xk'anjelankil ru 
chixjunil li raatinul li Chaq'rab' a'in. 

47Xb'aan naq a'an maawa' yal aatin li maak'a' ta taa'ok wi' eere, a'an b'an 
eeyu'am: sa' xk'ab'a' li Chaq'rab' a'in taanajto'q roq leeyu'am sa' li ch'och' 
toxeereechani junpak'al li nima' Jordán”, chan laj Moisés. 

Resil li xkamik laj Moisés 

48Sa' ajwi' li kutan a'an li Qaawa' kiraatina laj Moisés ut kixye re chi jo'ka'in: 

49“Taqen sa' xb'een li tzuul Abarín, a' li tzuul Nebo li wank sa' xna'ajeb' laj Mohab, 
sa' xjayal Jerikó, ut ka'ya li na'ajej Kanahán li tinq'axtesi reheb' laj Israel. 

50Aran, sa' xb'een li tzuul tattaqe'q wi', aran tatkamq, tatq'ajq ut tatsutq'iiq 
rik'ineb' laakomon. Jo'kan ajwi' kixk'ul laj Aharón laawas li kikamk sa' xb'een li 
tzuul Hor ut kiq'ajk kisutq'iik rik'ineb' li xkomon. 

51Laa'ex eekab'ichal xeq'et li waatin sa' xyanqeb' laj Israel, naq wankex chaq 
chire li ha' re Meribá-Kadés, sa' li chaqich'och' re Sin. Laa'ex ink'a' xek'ut inloq'al 
sa' xyanqeb' laj Israel. 

52Jo'kan naq yal chi najt toxaawil li ch'och' tink'e reheb' laj Israel, ab'anan ink'a' 
tat-ok chisa'”, chan li Qaawa'. 

Dt 33 

Li rosob'tesihom laj Moisés 

1Laj Moisés, li sik'b'il ru xb'aan li Yos, kirosob'tesiheb' laj Israel, chi rub'eetal li 
xkamik, 

2ut kixye chi jo'ka'in: “Li Qaawa' xchalk chaq toj Sinaí; toj Seír kik'utunk chaq li 
xsaqenk, ak xkutano'k chaq chalen chiru li tzuul Parán. Rochb'een chaq k'iila 
o'q'ob' chi aj k'anjel chiru; sa' xnim uq' wan chaq li xxamlel li Chaq'rab'. 

3Laa'at nakaraheb' li qaxe'toonil yuwa'; chixjunil laasantil tenamit wank sa' 
laawuq'. Eb' a'an wiq'wookeb' rub'el laawoq rub'el aawuq', ut naxik xch'ooleb' 
chirix laawaatin. 

4Laj Moisés kixk'e qe li Chaq'rab', a'an xmaatan li loq'laj komonil re laj Jakob; 

5ut kiwank jun awab'ej aran Yesurún, naq ke'ch'utlaak eb' laj k'amol xb'eheb' li 
tenamit jo'wi' chixjunileb' li xteepal aj Israel”, chan laj Moisés. 

6Cho'q re laj Rubén kixye a'in: “Chiyo'yooq laj Rubén ut maajaruj chikamq, us ta 
ink'a' k'ihaqeb' li ralal xk'ajol!”, chan laj Moisés. 

7Cho'q re laj Judá kixye a'in: “At Qaawa', chawab'i xyaab' xkux laj Judá ut chak'am 
xb'e chi xik rik'in li xtenamit. Li ruq' taakoloq re ut laa'ataq laj tenq' re sa' 
xb'eeneb' li xik' neke'ilok re”, chan laj Moisés. 

8Cho'q re laj Leví kixye a'in: “Chak'e reheb' laj Leví laa'Urim ut laaTumim; chak'e 
reheb' li winq li nasaho'k wi' aach'ool, a' li kayal rixeb' aran Masá ut kaq'useb' 
chaq chire li ha' re Meribá. 

9Q'axal kate'xra chiruheb' li xna' xyuwa'eb', jo' ajwi' chiruheb' li rech'alal ut eb' li 
ralal xk'ajoleb'. Ke'xk'uula sa' xch'ooleb' laawaatin ut ke'xpaab' laaSumwank. 

10Eb' a'an neke'xk'ut laataqlahom chiruheb' li ralal xk'ajol laj Jakob ut 
laachaq'rab' chiruheb' laj Israel. Neke'xyeechi'i pom chawu laa'at ut 
neke'mayejak chi chaab'il sa' xb'een laa'artal. 

11At Qaawa', chawosob'tesiheb' re naq kawaqeb', ut chak'ul chi anchal aach'ool li 
k'anjel neke'xb'aanu. Chasach ruheb' li neke'yalok rik'ineb'; ink'a' chik 
che'wakliiq chaq li xik' neke'ilok reheb'”, chan laj Moisés. 

12Cho'q re laj Benjamín kixye: “At xrahom li Qaawa', hilan chi xk'atq A'an chi 
maak'a'aq aaxiw. Li Nimajwal taamuheelanq aawe chi junelik; rub'el xrahom li 
Yos wanqat chi junelik”, chan laj Moisés. 

13Cho'q re laj José kixye: “Li Qaawa' chi'osob'tesinq re li xch'och' rik'in li k'ajob' 
nachalk chaq sa' choxa, rik'in li ha' wank sa' xchamal li ch'och', 

14rik'in li xchaab'ilal li awimq rajlal chihab' ut rik'in li ru awimq rajlal po, 

15rik'ineb' li xb'een u neke'xk'e li najter tzuul ut rik'in li xchaab'ilaleb' li b'ool li 
wankeb' chi junelik, 

16rik'in li q'axal chaab'il wank sa' ruuchich'och' jo'wi' rik'in li rusilal Li nawank 
chaq sa' li k'ix. Chikub'eeq chaq chixjunil a'in sa' xb'een xjolom laj José, chihilanq 
chi xpeekem li sik'b'il ru sa' xyanqeb' li ras riitz'in! 

17Chaq'al ru jo' li xb'een ral li teelom wakax, kaw rib' jo' li k'iche'il b'ooyx: 
tixxe'q'eb' li tenamit toj sa' xmaril li ruuchich'och'! Jo'kaneb' li k'iila o'q'ob' chi aj 
Efraín, jo'kaneb' li xk'ihaleb' laj Manasés”, chan laj Moisés. 

18Cho'q re laj Sabulón ut laj Isakar kixye: “At Sabulón, chisaho'q aach'ool sa' 
laak'anjel; ut laa'at aj Isakar, sahaq taxaq aach'ool rik'ineb' laamuheb'aal. 

19Taab'oqeb' laawech tenamitul sa' xb'een li tzuul, ut aran te'mayejaq chi 
chaab'il; te'xyal xsahil li b'ihomal nachalk chaq sa' li palaw jo' ajwi' li wank chi 
muqmu chire li ha'”, chan laj Moisés. 

20Cho'q re laj Gad kixye: “Usilaatinanb'il taxaq li kinimob'resink re li xna'aj laj 
Gad. Tuntu kama' li ixqi kaqkoj, naxt'up li xtel ut li xjolom li ani tixchap. 

21Laj Gad kixsik' ru li k'aru jwal chaab'il, kixchap li ch'och' xk'ulub' wi' junaq aj 
k'amol b'e. Kixk'am xb'e li xtenamit; kik'anjelak chi tiik li xch'ool chiru li Qaawa' 
ut kixb'aanu li teneb'anb'il sa' xb'een sa' xk'ab'a' laj Israel”, chan laj Moisés. 

22Cho'q re laj Dan kixye: “Laj Dan a'an jun li ch'ina ral kaqkoj li naxkut chaq rib' 
chalen toj Basán”, chan laj Moisés. 

23Cho'q re laj Neftalí kixye: “Laj Neftalí numtajenaq na'usilaak ru, ut nujenaq chi 
rosob'tesihom li Qaawa'. A'an aj eechal re li rokeb'l saq'e ut rokeb'l iq'”, chan laj 
Moisés. 

24Cho'q re laj Aser kixye: “Osob'tesinb'il taxaq laj Aser sa' xyanqeb' li ralal xk'ajol 
laj Jakob, a'anaq li raaro sa' xyanqeb' li ras riitz'in; chixch'aj li roq sa' aseeyt. 

25Eb' li rokeb'aal li xtenamit yiib'anb'ilaqeb' rik'in ch'iich' ut q'anch'iich', ut 
junelik chiwanq xmetz'ew jo' najtil yo'yooq”, chan laj Moisés. 

26“Maajun junaq jo' li xYos laj Yesurún, li nab'eek sa' xb'eeneb' li choql re 
aatenq'ankil, sa' xb'een li choxa rik'in xnimal xwankil. 

27Li najteril Yos a'an li namuheelank aawe; laa'at wankat junelik rub'el li 
xkupuhom. A'an na'aanilasink reheb' chawu li xik' neke'ilok aawe, ut naxye aawe: 
«Sacheb' ru». 

28Laj Israel wanq chi k'ojk'o li xch'ool; eb' li ralal xk'ajol laj Jakob wanqeb' sa' 
tuqtuukilal. Q'axal naab'al li triiw ut li uub' sa' li xch'och'eb'; junelik wanq li 
k'ajob' nachalk chaq sa' choxa. 

29Us xaq aawe, at Israel. Ani tawi' jo' laa'at, tenamit kolb'ilat xb'aan li Qaawa'? 
A'an namuheelank ut natenq'ank aawe? Li Qaawa' a'an li ch'iich' nakasacheb' wi' 
ru li xik' neke'ilok aawe! Eb' a'an te'raj raj aab'alaq'inkil, a'ut laa'at tatnumtaaq 
sa' xb'eeneb'”, chan laj Moisés. 

Dt 34 

Li xkamik laj Moisés 

1Laj Moisés ki'elk sa' xtaq'ahil Mohab ut kitaqe'k sa' xb'een li tzuul Nebo, sa' 
xb'een Piská, sa' xka'yab'aal Jerikó, ut li Qaawa' kixk'ut chiru chixjunil li ch'och': 
chalen wan wi' Galahad toj sa' li ch'och' reheb' laj Dan, 

2chixjunil li ch'och' reheb' laj Neftalí, reheb' laj Efraín ut eb' laj Manasés, chixjunil 
li ch'och' reheb' laj Judá toj wan wi' li palaw sa' rokeb'l saq'e; 

3kixk'ut Nejeb ut li xtaq'ahil Jerikó, a' li xTenamitul li kala', toj Sohar. 

4Ut li Qaawa' kixye re laj Moisés: “A'an a'in li ch'och' li kinyeechi'i sa' jurament re 
laj Abrahán, laj Isahak ut laj Jakob, naq kinye: A'eb' laawalal aak'ajol tink'e wi'. 
Xink'e chawil rik'in aawu, ab'anan ink'a' tat-ok chisa'”, chan li Yos. 

5Aran kikamk laj Moisés, laj k'anjel chiru li Qaawa', sa' li tenamit Mohab, jo' 
chanru k'uub'k'u chaq xb'aan li Qaawa'. 

6Ut kimuqe'k sa' Ru Taq'a, sa' li na'ajej Mohab, sa' xka'yab'aal Bet-Pehor. Maa'ani 
nanawok re b'ar wank li xmuqleb'aal chalen toj anaqwan. 

7Laj Moisés waqk'aal chihab' wank re naq kikamk; toj saqenk na'ilok ut toj kaw 
rib' chi us naq kixk'uula rib'. 

8Lajeeb' xka'k'aal kutan ke'xyaab'a rix li xkamik laj Moisés eb' laj Israel, sa' 
xtaq'ahil Mohab, toj reetal kiraqe'k li xkutankil li rahil ch'oolejil. 

9Nujenaq chi chaab'il k'a'uxl laj Josué, ralal laj Nun, xb'aan naq laj Moisés kixk'e li 
ruq' sa' xb'een. Jo'kan naq eb' laj Israel ke'ab'ink chiru ut ke'xb'aanu li kitaqlaak 
wi' laj Moisés xb'aan li Qaawa'. 

10Ab'anan arin Israel maajun chik propeet kiwakliik chaq jo' laj Moisés: li Qaawa' 
ut laj Moisés neke'xka'ya rib' naq neke'aatinak.  

11Maajun chik kib'aanunk re chixjunileb' li sachb'ach'oolej li kitaqlaak wi' laj 
Moisés xb'aan li Qaawa' sa' li tenamit Ejiipt, sa' xb'een laj Parahón jo'wi' sa' 
xb'eeneb' laj k'anjel chiru ut chixjunil li xtenamit. 

12Maajun chik wanjenaq rik'in xnimal xwankil jo' laj Moisés, chi xb'aanunkil 
xninqal eetalil chiru chixjunileb' laj Israel. 

Jos 

Jos 1 

I. KE'REECHANI KANAHÁN (1-12) 
“Wanqin aawik'in” 

1Chirix li xkamik laj Moisés, aj k'anjel chiru li Qaawa', li Qaawa' kiraatina laj 
Josué, ralal laj Nun ut aj tenq' re laj Moisés, ut kixye re: 

2“Kamenaq chik laj Moisés, aj k'anjel chiwu. Ayu ut numen junpak'al li nima' 
Jordán aawochb'een chixjunileb' li tenamit a'in. Texxik sa' li na'ajej li tinq'axtesi 
eere laa'ex aj Israel. 

3Tink'e eere chixjunil li ch'och' li toxexxaqliiq wi', jo' kinye re laj Moisés. 

4Eerehaq chixjunil li na'ajej chalen chaq sa' li chaqich'och' ut Líbano, toj wan wi' 
li nimla nima' Éwfrates, chixjunil li xch'och'eb' laj Hit toj sa' li Nimla Palaw li 
wank sa' rokeb'l saq'e. 

5Maa'ani truuq taanumtaaq sa' aab'een chiru chixjunil laayu'am. Jo' naq kinwank 
rik'in laj Moisés, jo'kan ajwi' naq wanqin aawik'in: ink'a' tatinkanab' aajunes chi 
moko tatintz'eq chirix linch'ool.  

6Kaw xaqxooqat sa' laak'anjel ut matxiwak, xb'aan naq laa'at tatjek'oq re li 
ch'och' cho'q re li tenamit a'in, a' li ch'och' kinyeechi'i sa' jurament reheb' li 
xxe'toonil yuwa'eb'. 

7Kawaq b'i' aach'ool ut chayal aaq'e chi xpaab'ankil chixjunil li chaq'rab' k'eeb'il 
aawe xb'aan laj Moisés aj k'anjel chiwu. Chapaab' chi tz'aqal re ru, re naq us tat-
elq sa' chixjunil li taab'aanu. 

8Ink'a' taakanab' rilb'al xsa' xhuhil li Chaq'rab' a'in; chak'oxla rix chi q'eq ut chi 
kutan. Chi jo'kan junelik taab'aanu li k'aru naxye; tat-usaaq ut chaab'il tat-elq sa' 
chixjunil laak'anjel. 

9Laa'in li yookin chi taqlank aawe. Yal aaq'e ut kawaq aach'ool. Matxiwak ut kaw 
xaqxooqat sa' laak'anjel, xb'aan naq li Qaawa' laaYos wanq aawik'in yalaq b'ar 
tatxik”, chan li Qaawa'. 

Jo'ch'inal jo'nimal xoohaataqla wi' tqab'aanu 

10Toja' naq laj Josué kixb'oqeb' laj k'amol b'e sa' li tenamit ut kixye reheb': 

11“Numenqex sa' chixjunil li xmuheb'aaleb' li tenamit ut yehomaq reheb' naq 
te'xkawresi rib' ut te'xk'uub' xtzekemqeb', xb'aan naq sa' oxib' kutan toonume'q 
junpak'al li nima' Jordán ut toxqeechani li ch'och' tixk'e qe li Qaawa' li qaYos”, 
chan. 

12Laj Josué ki'aatinak ajwi' rik'ineb' laj Rubén, laj Gad ut li xyiijachil xteepaleb' laj 
Manasés, ut kixye reheb': 

13“Chijultiko'q eere li kixye chaq eere laj Moisés, aj k'anjel chiru li Qaawa': «Li 
Qaawa' leeYos tixq'axtesi eere li ch'och' a'in re texhilanq wi'», chan laj Moisés. 

14Eb' leerixaqil, leekok'al ut leeketomq te'kanaaq sa' li ch'och' xk'ehom eere laj 
Moisés arin, chire li nima' Jordán. Ab'an laa'ex li yo'oon wankex chi yalok, 
texnume'q chi tzol chiruheb' leeras eeriitz'in ut teetenq'aheb', 

15toj reetal li Qaawa' tixk'eheb' chi hilank eerochb'eeneb'. Ut akaq xe'reechani li 
xna'ajeb', texsutq'iiq wi' chik sa' leena'aj k'eeb'il eere xb'aan laj Moisés aj k'anjel 
chiru li Qaawa', sa' releb'l saq'e, chire li nima' Jordán”, chan laj Josué. 

16Eb' a'an ke'xsume laj Josué ut ke'xye re: “Jo'ch'inal jo'nimal xoohaataqla wi', 
tqab'aanu. Yalaq b'ar toohaataqla, tooxik. 

17Jo' naq koo'ab'ink chiru laj Moisés, too'ab'inq ajwi' chawu laa'at sa' chixjunil. 
Ka'ajwi' a'in naqatz'aama: naq wanq li Qaawa' aawik'in jo' naq kiwank rik'in laj 
Moisés. 

18Yalaq ani taaq'etoq re laawaatin ut ink'a' tixpaab' laataqlahom sa' chixjunil, 
taakamsiiq. Li k'aru naqaj laa'o a'an a'in: naq kawaq aach'ool ut kaw xaqxooqat 
sa' laak'anjel”, chankeb'. 

Jos 2 

Lix Rajab kixtenq'aheb' laj k'ehol eetal aran Jerikó 

1Laj Josué, ralal laj Nun, toj Sitín kixtaqla chaq chi muqmu wiib' laj k'ehol eetal, ut 
kixye reheb': “Ayuqex ut k'ehomaq reetal li na'ajej ut li tenamit Jerikó”, chan. Eb' 
a'an koheb' ut koxe'okaq sa' rochoch jun aj yumb'eet, xRajab xk'ab'a', ut aran 
ke'wark. 

2Kiwulak resil rik'in li awab'ej re Jerikó: “K'e reetal, wankeb' winq aj Israel xe'ok 
chaq arin chi q'eq re xk'eeb'al reetal li tenamit”, chu'uxk re. 

3Toja' naq li awab'ej re Jerikó kixtaqla xyeeb'al re lix Rajab: “Isiheb' chaq li winq 
li xe'ok aawik'in, sa' laawochoch, xb'aan naq xe'chalk chi xk'eeb'al reetal chixjunil 
li tenamit”, chan re. 

4Ab'anan li ixq koxmuqeb' chaq li wiib' chi winq ut kixye: —Yaal ajwi' naq 
xe'k'ulunk sa' li wochoch, ab'an moko ninnaw ta aj b'areb'. 

5Ut naq x'ewuuk, kach'in chik maa natz'apmank li rokeb'aal li tenamit, eb' li winq 
a'an xe'elk ut ink'a' ninnaw b'ar xkoheb'. Ayuqex chirixeb' sa' junpaat ut 
toxeetaweb', chan. 

6A'ut lix Rajab ak kixtaqlaheb' li wiib' chi winq sa' xb'een li kab'l ut kixmuqeb' 
chaq sa' xyanqeb' xjoob'il xnoq'el li liin li tub'tu aran re chaqik. 

7Wankeb' winq ke'elk chi xsik'b'aleb' sa' xb'ehel li nima' Jordán b'arwi' ink'a' 
cham li ha' ut, ka'ajwi' ke'elk, kitz'apmank li rokeb'aal li tenamit. 

8Naq eb' laj k'ehol eetal maji' neke'yoklaak, kitaqe'k lix Rajab wankeb' wi', sa' 
xb'een li kab'l, 

9ut kixye reheb': —Ak ninnaw naq li Qaawa' xq'axtesi eere li tenamit. Laa'o xiw 
xiw wanko ut chixjunileb' li wankeb' sa' li na'ajej a'in neke'siksotk cheru. 

10Xqab'i resil naq kex'elk chaq Ejiipt ut li Qaawa' kixchaqihob'resi li Kaqi Palaw 
cheru. Naqanaw ajwi' naq kesach ruheb' chi junajwa laj Sijón ut laj Og, eb' li wiib' 
chi awab'ej aj Amor, junpak'al li nima' Jordán. 

11K'ajo' naq kooxiwak chi rab'inkil a'an, ut chixjunileb' ke'ch'inank xch'ool cheru 
laa'ex, xb'aan naq li Qaawa' leeYos a'an li xYos chixjunil li choxach'och'. 

12Jo'kan utan, yehomaq we anaqwan sa' jurament sa' xk'ab'a' li Qaawa' naq 
teeb'aanu usilal re linjunkab'al, jo' naq laa'in xinb'aanu usilal eere. K'ehomaq we 
junaq eetalil li tinnaw wi' 

13naq relik chi yaal teekanab' chi yo'yo linna' linyuwa', eb' li was wiitz'in jo'wi' 
chixjunil li xkomoneb', ut tooheekol chiru li raaxiik' chalk re sa' qab'een, chan lix 
Rajab. 

14Ke'chaq'ok eb' li winq ut ke'xye: “Wi ink'a' taaye resil li k'aru yooko 
xb'aanunkil, tqakol rix leeyu'am jo' naq laa'ex xekol rix li qayu'am laa'o. Ut naq li 
Qaawa' ak xq'axtesi li qana'aj, laa'o tqab'aanu usilal aawe ut toowanq sa' tiikilal 
aawik'in”, chankeb'. 

15Toja' naq li ixq kixkub'siheb' sa' li b'entaan rik'in jun nimla k'aam, xb'aan naq 
letzlo li rochoch lix Rajab chiru li tz'ak sutsu wi' li tenamit. 

16Ut kixye reheb': —Ayuqex wankeb' wi' li tzuul, re naq ink'a' texxtaweb' laj 
sik'ol eere. Wanqex aran chi muqmu chiru oxib' kutan toj reetal te'sutq'iiq chaq 
laj sik'onel. Chirix chik a'an naru texxik laa'ex, chan lix Rajab. 

17Ke'chaq'ok eb' li winq ut ke'xye re: —Laa'o tqab'aanu li k'aru xqaye sa' 
jurament, jo' xatz'aama chiqu. 

18Ab'anan naq too'ok sa' li tenamit, tento taab'ak' li kaqinoq' a'in sa' li b'entaan 
xoohaakub'si wi'. Taach'utub'eb' aawik'in sa' laawochoch laana' laayuwa', eb' 
laawas aawiitz'in ut chixjunileb' li wankeb' sa' rochoch laayuwa'. 

19Wi junaq taa'elq sa' laawochoch, a'an wank xmaak wi taakamq; maak'a' chik 
qamaak laa'o. Ab'an wi junaq reheb' li wankeb' sa' laawochoch natoch'e'k xb'aan 
anihaq, chikanaaq sa' qab'een li xkamik. 

20Ut wi laa'at toohaajit, ink'a' chik tqab'aanu li xqaye sa' li jurament li xatitz' qe, 
chankeb'. 

21—Us, chi'uxq jo' leeraatin, chan lix Rajab. Toja' naq kixchaq'rab'iheb', ut eb' 
a'an koheb'. Chirix chik a'an li ixq kixb'ak' li kaqinoq' sa' li b'entaan. 

22Eb' li winq koheb' sa' xyanqeb' li tzuul ut ke'kanaak aran toj reetal ke'sutq'iik 
chaq laj sik'ol reheb': us ta ke'xyal xq'e chi xsik'b'aleb' yalaq b'ar sa' li b'e, 
ab'anan ink'a' ke'xtaweb'. 

23Toja' naq eb' li wiib' chi winq ke'kub'e chaq, ke'xq'ax li nima' Jordán ut koheb' 
rik'in laj Josué, ralal laj Nun. Ke'xseeraq'i chixjunil li kik'ulmank; 

24chirix chik a'an ke'xye re: —Yaal naq li Qaawa' ak xk'e sa' quq' chixjunil li 
tenamit a'an. Chixjunileb' neke'siksotk chiqu, chankeb'. 

Jos 3 

Eb' laj Israel ke'nume'k junpak'al li nima' Jordán 

1Laj Josué kiwakliik eq'la ut, rochb'een chixjunileb' laj Israel, ke'elk Sitín ut 
ke'wulak wan wi' li nima' Jordán. Ab'anan ink'a' ke'nume'k junpak'al; toj 
ke'kanaak chi hilank aran. 

2Oxib'aq kutan chik, eb' laj jolominel ke'xsuti li na'ajej li yookeb' wi' chi hilank 

3ut ke'xye li taqlahom a'in reheb' li tenamit: “Naq teeril li xLoq'laj Kaaxil li 
Sumwank paqonb'il xb'aaneb' laj tij aj Leví, tex'elq sa' li na'ajej wankex wi' ut 
texxik chirix.  

4Chi jo'kan teenaw k'a' chi b'ehul teek'am, xb'aan naq toj maajun wa numenaqex 
sa'eb' li na'ajej a'in. Ab'an mexjilok chi xk'atq li Loq'laj Kaax, chexwanq b'an mer 
hiil rik'in a'an”, chankeb'. 

5Ut laj Josué kixye reheb' li tenamit: “Ch'ajob'resihomaq eerib' xb'aan naq wulaj li 
Qaawa' tixb'aanu sachb'ach'oolej sa' eeyanq”, chan. 

6Kixye ajwi' reheb' laj tij: “Chapomaq li xLoq'laj Kaaxil li Sumwank ut numenqex 
chiruheb' li tenamit”, chan reheb'. Eb' laj tij ke'xchap li xLoq'laj Kaaxil li 
Sumwank ut ke'q'axonk chiruheb' li tenamit. 

7Toja' naq li Qaawa' kixye re laj Josué: “Chalen anaqwan tinnimob'resi laawankil 
chiruheb' chixjunil laj Israel. Chi jo'kan te'xnaw naq wankin aawik'in jo' naq 
kinwank rik'in laj Moisés. 

8Laa'at taak'e li taqlahom a'in reheb' laj tij li yookeb' chi k'amok re li xLoq'laj 
Kaaxil li Sumwank: «Naq texwulaq chire li nima' Jordán, texxaqliiq aran, sa' li 
ha'»”. 

9Ut laj Josué kixye reheb' laj Israel: “Jilonqex chaq ut ab'ihomaq li raatin li Qaawa' 
leeYos. 

10Rik'in a'in teenaw naq li yo'yookil Yos wank sa' eeyanq ut A'an ajwi' taa'isinq 
reheb' laj Kanahán, eb' laj Hit, eb' laj Jib, eb' laj Perés, eb' laj Kirkás, eb' laj Amor 
ut eb' laj Jebús sa' li na'ajej texnume'q wi'. 

11Chek'e reetal, li xLoq'laj Kaax li Qaawa', laj Eechal re chixjunil li ruuchich'och', 
k'amol b'ehaq cheru naq texnume'q junpak'al li nima' Jordán. 

12Jo'kan b'i' sik'omaqeb' ru kab'laju chi winq, junjunq sa' xyanqeb' li junjunq chi 
xteepaleb' laj Israel. 

13Naq eb' laj tij li yookeb' chi k'amok re li xLoq'laj Kaax li Qaawa', laj Eechal re 
chixjunil li ruuchich'och', te'ok sa' li nima' Jordán, li ha' tixjach rib' chirib'il rib': li 
roq li ha' nachalk chaq taqe'q taaxaqliiq ut tixtuub' rib'”, chan laj Josué. 

14Toja' naq eb' laj Israel ke'elk sa'eb' li xmuheb'aaleb' re nume'k junpak'al li 
nima' Jordán. Ut eb' laj tij li yookeb' chi k'amok re li xLoq'laj Kaaxil li Sumwank, 
a'aneb' laj k'amol b'eheb' chiruheb'. 

15Ab'anan naq eb' laj tij ke'ok sa' li nima' ut li roqeb' ke'xch'e' li ha' chire li nima' 
Jordán (sa' xq'ehil li q'olok nab'ut'irk li nima' Jordán), 

16li roq li ha' nachalk chaq taqe'q kixaqliik ut kixtuub' rib', nach' rik'in li tenamit 
Adám li wank chi xk'atq li tenamit Sartán; ut li ha' li naxik taq'a sa' li palaw re 
Arabá (Atz'aminb'il Palaw ajwi' nayeemank re), ink'a' chik naxik, kixjach b'an rib' 
rik'in li wank taqe'q. Toja' naq li tenamit ke'nume'k junpak'al, sa' xka'yab'aal 
Jerikó. 

17Eb' laj tij li yookeb' chi k'amok re li xLoq' laj Kaaxil li Sumwank, xaqxookeb' sa' 
xyi li nima' naq yookeb' chi nume'k chixjunileb' laj Israel. Ut chaqi li ch'och' li 
xaqxookeb' wi'. 

Jos 4 

Eb' li kab'laju chi pek 

1Naq ak xe'nume'k chixjunil li tenamit junpak'al li nima' Jordán, li Qaawa' kixye 
re laj Josué: 

2“Sik'omaqeb' ru kab'laju chi winq sa' xyanq li tenamit, junjunq re li junq teep, 

3ut taaye reheb': Sa' li nima' Jordán, b'arwi' xe'xaqliik eb' laj tij, xokomaq kab'laju 
chi pek li teek'am ut toxeek'e sa' li na'ajej b'arwi' texhilanq chiru li q'oqyink a'in”. 

4Toja' naq laj Josué kixb'oqeb' li kab'laju chi winq li kixsik'eb' ru sa' xyanqeb' li 
junq teep aj Israel, 

5ut kixye reheb': “Numenqex chiru li xLoq'laj Kaax li Qaawa' leeYos, toj sa' xyi li 
nima' Jordán, ut chejunjunqal paqomaq junaq pek, a' yaal jarub'eb' li xteepaleb' 
laj Israel, 

6re naq a'anaq jun li loq'laj eetalil sa' eeyanq. Naq wulaj kab'ej leeralal eek'ajol 
te'xpatz' eere: «K'aru xyaalal eb' li pek a'in?», cha'qeb', 

7teeye reheb': «Li xha'ul li nima' Jordán kixjach rib' chiru li xLoq'laj Kaaxil li 
Sumwank naq kinume'k junpak'al. Eb' li pek a'in a'an reetalil chiruheb' laj Israel, 
re naq jultikaq reheb' chi junelik li k'aru kixb'aanu li Yos»”. 

8Jo'ka'in ke'xb'aanu eb' laj Israel, tz'aqal jo' chanru kixye laj Josué: ke'xxok 
kab'laju chi pek sa' li nima' Jordán, jo' chanru xk'ihal li xteepaleb' laj Israel, kama' 
kichaq'rab'iik laj Josué xb'aan li Qaawa'. Ke'xk'am eb' li pek ut ke'xch'utub' sa' li 
na'ajej b'arwi' tento xnumsinkil li q'oqyink. 

9Laj Josué kixxaqab' ajwi' kab'laju chi pek sa' xyi li nima' Jordán, b'arwi' 
ke'xaqliik laj tij aj k'amoneleb' re li xLoq'laj Kaaxil li Sumwank. Ut eb' li pek a'an 
toj wankeb' aran anaqwan. 

10Eb' laj tij aj k'amoneleb' re li Loq'laj Kaax ke'kanaak chi xaqxo sa' xyi li nima' 
Jordán toj ke'xb'aanu chixjunil li kixye laj Josué re li tenamit sa' xk'ab'a' li Qaawa'. 
Ut eb' li tenamit ke'xseeb'a rib' chi nume'k. 

11Ka'ajwi' ke'nume'k chixjunil li tenamit, ke'nume'k ajwi' eb' laj tij aj k'amoneleb' 
re li xLoq'laj Kaax li Qaawa', ut ke'q'axonk chi uub'ej chiruheb' li tenamit. 

12Eb' laj Rubén, eb' laj Gad ut li xyiijachil xteepaleb' laj Manasés ke'nume'k chi 
tustu chiruheb' laj Israel, jo' yeeb'il reheb' xb'aan laj Moisés. 

13Ke'nume'k tana ka'k'aal mil chi aj puub' ak kawresinb'ileb' chi yalok. Ke'nume'k 
chiru li Qaawa' ut koheb' sa' xtaq'ahil Jerikó. 

14Sa' li kutan a'an li Qaawa' kixnimob'resi xloq'al laj Josué chiruheb' chixjunil laj 
Israel; ut eb' li tenamit ke'x'oxloq'i laj Josué jo' naq ke'x'oxloq'i chaq laj Moisés 
chiru chixjunil li xyu'am. 

15Toja' naq li Qaawa' kixye re laj Josué: 

16“Ye reheb' laj tij aj k'amoneleb' re li xLoq'laj Kaaxil li Sumwank naq te'elq sa' li 
nima' Jordán”, chan. 

17Laj Josué kixye a'an reheb' laj tij. 

18Ut naq eb' laj tij aj k'amoneleb' re li xLoq'laj Kaaxil li Sumwank ke'elk sa' li 
nima' Jordán, ka'ajwi' ke'xyeq' li ch'och' chire li nima', kixjunaji wi' chik rib' li ha' 
sa' li xna'aj ut ki'ok chi b'eek chi kaw roq jo' naq xwank. 

Eb' laj Israel ke'wulak Kilkal 

19Li tenamit ke'elk sa' li nima' Jordán sa' li lajeeb' xb'e li xb'een po ut koxe'hilanq 
Kilkal, sa' releb'l li saq'e sa' xka'yab'aal Jerikó. 

20Sa' ajwi' li na'ajej a'an laj Josué kixxaqab' li kab'laju chi pek isinb'ileb' sa' li 
nima' Jordán, 

21ut kixye reheb' laj Israel: “Naq wulaj kab'ej leeralal eek'ajol te'xpatz' eere: 
«K'aru xyaalal eb' li pek a'in?», cha'qeb', 

22teech'olob' chiruheb' ut teeye: «Chaqi ru li b'e ke'nume'k wi' eb' laj Israel 
junpak'al li nima' Jordán», cha'qex. 

23Xb'aan naq li Qaawa' leeYos kixchaqihob'resi li nima' cheru toj reetal 
kexnume'k chaq. A'an ajwi' kixb'aanu chaq li Qaawa' leeYos sa' li Kaqipalaw: 
kixchaqihob'resi toj reetal koonume'k chaq. 

24Chi jo'kan chixjunileb' li tenamit li wankeb' sa' ruuchich'och' te'xk'e reetal li 
xnimal xwankil li Qaawa', ut laa'ex junelik teeroxloq'i li Qaawa' leeYos”. 

Jos 5 

Xxiweb' li tenamit 

1Chixjunileb' li awab'ej re Amor li wankeb' junpak'al li nima' Jordán, sa' rokeb'l 
saq'e, ut chixjunileb' li awab'ej re Kanahán li wankeb' sa' xjayal li palaw ke'rab'i 
resil naq li Qaawa' kixchaqihob'resi li nima' Jordán re naq eb' laj Israel te'nume'q 
junpak'al. K'ajo' naq ke'ok xxiw ut ke'ch'inank xch'ool chiruheb' laj Israel. 

Li sirkunsisyon ut li Paswa 

2Toja' naq li Qaawa' kixye re laj Josué: “Taayiib' wiib' oxib'aq aach'iich' rik'in 
q'esnal pek ut taab'aanu wi' chik li sirkunsisyon reheb' laj Israel”, chan. 

3Laj Josué kixyiib'eb' li ch'iich' rik'in q'esnal pek ut kixb'aanu li sirkunsisyon 
reheb' laj Israel sa' xb'een li tzuul Aralot. 

4Kixb'aanu chi jo'ka'in xb'aan naq chixjunileb' li winq li ke'elk chaq Ejiipt, a'eb' li 
kaweb' rib' chi yalok, maak'a'eb' chik: ke'kamk chaq sa' li chaqich'och' chiru li 
xb'eenikeb' chirix li relikeb' chaq Ejiipt. 

5Chixjunileb' li winq li ke'elk chaq Ejiipt uxb'il li sirkunsisyon reheb'; ab'an li 
yo'lajenaqeb' sa' li chaqich'och', chirix li relikeb' chaq Ejiipt, toj maji' uxb'il li 
sirkunsisyon reheb'. 

6Chiru ka'k'aal chihab' ke'b'eek eb' laj Israel sa' li chaqich'och' toj reetal ke'kamk 
chixjunileb' li winq elenaqeb' chaq Ejiipt ut kaweb' rib' chi yalok. Ink'a' ke'ab'ink 
chiru li Qaawa' ut A'an kixye reheb' sa' jurament naq ink'a' te'ril li ch'och' k'ajo' 
xq'emal, yeechi'inb'il reheb' li xna' xyuwa'eb'.  

7A'eb' chik li ralal xk'ajoleb' ke'kanaak cho'q reeqajeb' xb'aan naq jo'kan yeeb'il 
xb'aan li Yos. Laj Josué kixb'aanu li sirkunsisyon reheb' xb'aan naq maji' uxb'il 
reheb' chiru li xb'eenikeb'.  

8Ut naq ak xk'ulumeb' li sirkunsisyon chixjunileb', ke'kanaak sa' li xmuheb'aaleb' 
chi hilank toj ke'k'iraak. 

9Toja' naq li Qaawa' kixye re laj Josué: “Sa' li kutan a'in xwisi sa' eeb'een 
leexutaan kitiklaak chaq Ejiipt”, chan. Jo'kan naq Kilkal xk'ab'a' li na'ajej a'an 
chalen toj anaqwan. 

10Eb' laj Israel ke'hilank Kilkal ut aran ewu ke'xninq'ehi li Paswa sa' li kaalaju 
xb'e li po, sa' xtaq'ahil Jerikó. 

11Eweraq chik li Paswa, sa' ajwi' li kutan a'an, ke'xtzeka xb'een sut ru li rawimq li 
tenamit: a' li wa ink'a' yuub'il jo'wi' li ru li triiw chi k'ilinb'il. 

12Jo' wulajaq chik kilajk li maná, naq ke'xtikib' xtzekankil ru li rawimq li tenamit. 
Eb' laj Israel ink'a' chik ke'wank xmaná ut a' chik li ru li rawimq li ch'och' 
Kanahán ke'xtzeka chiru li chihab' a'an. 

13Naq laj Josué nach' chik wank rik'in Jerikó, kiril jun li winq xaqxo chiru, wank 
xch'iich' maak'a' rochoch sa' ruq'. Laj Josué kinach'ok rik'in ut kixye re: “Ma 
qakomonat laa'at malaj xkomoneb' li xik' neke'ilok qe?”, chan re. 

14Kichaq'ok a'an ut kixye: “Ink'a', laa'in b'an aj jolominel reheb' li xk'iila ánjel li 
Qaawa'. Toja' xinchalk”, chan. Toja' naq laj Josué kixhupub' rib', kixloq'oni ut 
kixye re: “Laa'in aamoos, wa'. K'aru taawaj tinb'aanu?”, chan. 

15Ut li najolomink reheb' li xk'iila ánjel li Qaawa' kixsume laj Josué: “Isi 
laaperxaab' chawoq xb'aan naq li na'ajej wankat wi' a'an loq'”, chan. Ut laj Josué 
kixb'aanu jo' kiyehe'k re. 

Jos 6 

Kichape'k li tenamit Jerikó 

1Maa'ani na'elk chi moko na'ok Jerikó, xb'aan naq tz'aptz'ookeb' chi us li 
rokeb'aal li tenamit xb'aan xxiweb' chiruheb' laj Israel. 

2Ab'an li Qaawa' kixye re laj Josué: “K'e reetal, laa'in tink'e sa' laawuq' li tenamit 
Jerikó jo'wi' li x'awab'ej. 

3Jo'k'ihalex yo'oon wankex chi yalok, sutumaq rix li tenamit. Jo'ka'in teeb'aanu 
chiru waqib' kutan. 

4Aj k'amolb'ehaqeb' chiru li Loq'laj Kaax wuqub' chi aj tij li te'k'amoq junjunq 
xxukub'eb' li karneer cho'q tronpeet. Sa' xwuq li kutan teesuti li tenamit wuqub' 
sut ut eb' laj tij te'xyaab'asiheb' li xtronpeet. 

5Naq te'ok chi eek'ank li xukub' ut teerab'i chi eek'ank li tronpeet, chixjunil li 
tenamit te'xjap reheb' chi kaw, ut li xsuttz'akil Jerikó taat'ane'q. Toja' naq jun 
xikikaqex chi tiik sa' xb'een Jerikó”, chan. 

6Laj Josué, ralal laj Nun, kixb'oqeb' laj tij ut kixye reheb': “Chapomaq li xLoq'laj 
Kaaxil li Sumwank, ut wuqub' eere te'xk'ameb' li xxukub' karneer chi uub'ej chiru 
li Loq'laj Kaax”, chan. 

7Ut kixye re li tenamit: “Chejunilex texxik chi xsutinkil li tenamit, ut eb' li wankeb' 
xch'iich' te'xik chi uub'ej chiru li xLoq'laj Kaax li Qaawa'”, chan. 

8Chixjunileb' ke'xb'aanu jo' kiyehe'k reheb' xb'aan laj Josué. Li wuqub' chi aj tij aj 
k'amolb'eheb' chiru li xLoq'laj Kaaxil li Sumwank, yookeb' chi xyaab'asinkil eb' li 
xtronpeet, ut li Loq'laj Kaax yo chi xik chirixeb'. 

9Eb' li wankeb' xch'iich' aj k'amolb'eheb' chiruheb' laj tij li yookeb' chi 
xyaab'asinkil eb' li xtronpeet; ut li xk'ihaleb' li tenamit yookeb' chi xik chirix li 
Loq'laj Kaax, yo ajwi' xyaab'eb' li tronpeet chi junelik. 

10Laj Josué ak xyehom reheb' li tenamit chi jo'ka'in: “Meechaj eere, mi'ab'iik 
xyaab' leekux. Mi'elk junaq aatin chi xtz'uumal eere toj tinye laa'in: Chajomaq 
eere. Tojo' naq teechaj eere”, chan laj Josué. 

11Toja' naq li xLoq'laj Kaax li Qaawa' kixsuti li tenamit; chirix chik a'an eb' laj 
Israel ke'sutq'iik chaq sa' li xmuheb'aaleb' ut aran ke'xnumsi li q'oqyink. 

12Jo' wulajaq chik, eq'la, kiwakliik laj Josué, ut eb' laj tij ke'xchap li xLoq'laj Kaax li 
Qaawa'. 

13Aj k'amolb'eheb' chiru li Loq'laj Kaax li wuqub'eb' chi aj tij li neke'k'amok re li 
wuqub' chi xxukub' karneer, yookeb' chi b'eek ut xyaab'asinkil eb' li xtronpeet. 
Eb' li wankeb' xch'iich' wankeb' chaq chi uub'ej, ut li xk'ihaleb' li tenamit yookeb' 
chi xik chirix li xLoq'laj Kaax li Qaawa'. Jun sut chik ki'ab'iik xyaab'eb' li tronpeet. 

14Sa' xkab' li kutan jun sut chik ke'xsuti li tenamit ut ke'sutq'iik chaq wi' chik sa' li 
xmuheb'aaleb'. Jo'ka'in ke'xb'aanu chiru waqib' kutan. 

15Sa' xwuq li kutan, naq kihik'e'k, ke'wakliik ut wuqub' sut ke'xsuti li tenamit jo' 
k'aynaqeb' xb'aanunkil. Ka'ajwi' sa' li kutan a'an ke'xsuti li tenamit wuqub' sut. 

16Naq eb' laj tij ke'xyaab'asi li tronpeet sa' li xwuq sut, laj Josué kixye re li 
tenamit: “Chajomaq eere xb'aan naq li Qaawa' xq'axtesi li tenamit sa' leeruq'! 

17Li tenamit a'in ut chixjunil li k'a'aq re ru wank chisa', sachb'ilaq ru chi junajwa 
sa' xk'ab'a' li Qaawa'. Ka'ajwi' lix Rajab laj yumb'eet taakanaaq chi yo'yo 
rochb'eeneb' li wankeb' sa' rochoch, xb'aan naq kixmuqeb' li winq kiqataqlaheb' 
chaq chi k'ehok eetal. 

18A'ut laa'ex, chek'e reetal. Maak'a' teexok, chi moko teerahi ru li k'a' re ru ak 
q'axtesinb'il re sache'k. Wi teeb'aanu a'an, teeb'oq chaq li majewaak ut li rahilal 
sa' xb'eeneb' chixjunil li xmuheb'aaleb' laj Israel. 

19Chixjunil li plaat, oor ut jo'nimal yiib'anb'il rik'in q'anch'iich' ut ch'iich', 
q'axtesinb'ilaq re li Qaawa'. Tento taa'ok sa' li reechanihom”, chan laj Josué. 

20Li tenamit ke'xchaj reheb' ut ke'yaab'asimank li tronpeet. Naq eb' laj Israel 
ke'rab'i xyaab'eb' li tronpeet, k'ajo' naq ke'xchaj reheb'! Li xsuttz'akil Jerikó 

ki'uq'je'k ut chixjunileb' ke'xkut rib' chi tiik sa' xb'een li tenamit, ut 
koxe'reechani. 

21Chirix chik a'an ke'xkamsiheb' li winq, li ixq, li saajeb' ut cheekeb'; jo'kan ajwi' 
eb' li b'ooyx, li karneer ut li b'uur. Chixjunil kisache'k ru chi junajwa. 

22Laj Josué ak xyehom reheb' li wiib' chi winq li ke'k'ehok reetal li tenamit Jerikó: 
“Okanqex sa' rochoch laj yumb'eet ut isihomaq chaq li ixq a'an rochb'een 
chixjunileb' li xkomon, jo' eeyehom re sa' jurament”, chan. 

23Jo'kan naq koheb' li wiib' aj k'ehol eetal ut ke'risi chaq lix Rajab, li xna' xyuwa', 
eb' li ras riitz'in ut chixjunileb' li xkomon. Ke'risi ajwi' jo'k'ihaleb' li wankeb' sa' 
xjunkab'al ut ke'xk'ameb' toj chirix li xmuheb'aaleb' laj Israel. 

24Toja' naq ke'xk'e xxamlel li tenamit rochb'een chixjunil li k'aru wank chisa'. 
Ka'ajwi' li plaat, li oor ut li k'a'aq re ru yiib'anb'il rik'in q'anch'iich' ut ch'iich' 
ke'xxok ut ke'xk'uula sa' rochoch li Qaawa'. 

25Ab'an lix Rajab laj yumb'eet jo' ajwi' li xjunkab'al li xyuwa' ut chixjunileb' li 
xkomon ke'kole'k xb'aan laj Josué. Lix Rajab kikanaak sa' xyanqeb' laj Israel 
chalen anaqwan, xb'aan naq kixmuqeb' laj k'ehol eetal taqlanb'ileb' xb'aan laj 
Josué re xk'eeb'al reetal Jerikó. 

26Sa' li kutan a'an laj Josué kixye a'in sa' jurament: “Majewanb'ilaq chiru li 
Qaawa' li winq li taawakliiq ut tixwaklesi wi' chik li tenamit Jerikó! Rik'in xkamik 
li xb'een ralal tixtoj rix li xk'ojob'ankil li rub'elankil li tenamit, ut rik'in xkamik li 
xch'iip tixtoj rix li xyiib'ankil li rokeb'aal”, chan. 

27Li Qaawa' kixtenq'a laj Josué, ut yalaq b'ar kiwulak resil li k'aru kixb'aanu. 

Jos 7 

Laj Akán kimaakob'k chiru li Yos 

1Ab'an eb' laj Israel ke'xq'et li xtaqlahom laj Josué. Laj Akán, ralal laj Karmí, ri 
xmam laj Sabdí, xxikin i laj Séraj, sa' xteepal Judá, kixxok cho'q re li k'aru ak 
q'axtesinb'il re sache'k. Jo'kan naq k'ajo' naq kijosq'o'k li Qaawa' sa' xb'eeneb' laj 
Israel. 

2Wankeb' winq ke'taqlaak xb'aan laj Josué toj Ay, nach' rik'in Bet-Abén, sa' releb'l 
saq'e sa' xjayal Betel: “Ayuqex ut k'ehomaq chaq reetal li tenamit Ay”, chu'uxkeb' 
re. Eb' a'an ke'elk Jerikó, koheb' ut ke'xk'e reetal li tenamit Ay. 

3Chirix chik a'an, naq ke'sutq'iik chaq, ke'xye re laj Josué: “Moko aajel ta ru naq 
te'xik chixjunileb' chi yalok rik'ineb' laj Ay. Tz'aqal naq te'xik wiib' malaj oxib' 
milaq chi winq. Maach'i'ch'i'i chixjunileb' li poyanam rik'in xtaqlankileb' toj aran, 
xb'aan naq ink'a' k'iheb' laj Ay”, chankeb'. 

4Jo'kan naq koheb' toj Ay oxib' mil tana chi winq, ab'anan ke'elelik chiruheb' laj 
Ay. 

5Ke'kamsiik tana waqlaju xka'k'aalaq chi winq xb'aaneb' laj Ay, ut eb' li xkomon 
ke'aanilasiik chirix li tenamit, toj Sebarín, ut ke'sache'k sa' li kub'sink. Jo'kan naq 
ke'ch'inank xch'ool eb' laj Israel ut ke'ok xxiw. 

6Toja' naq laj Josué kixq'ich li raq', kixhupub' rib' chiru li xLoq'laj Kaax li Qaawa' 
toj ki'ewuuk ut, rochb'eeneb' li cheekel winq, ke'xk'e pojtz' sa' xjolomeb'. 

7Chirix chik a'an kixye laj Josué: “At inQaawa', k'a' naq xak'e li tenamit a'in chi 
nume'k junpak'al li nima' Jordán yal re qaq'axtesinkil sa' ruq'eb' laj Amor ut re 
qasachb'al? Us raj naq xookanaak chaq junpak'al li nima' Jordán! 

8Chakuy inmaak, at Qaawa'. K'aru truuq tinye anaqwan, xb'aan naq eb' laj Israel 
xe'elelik chiruheb' li xik' neke'ilok reheb'? 

9Naq eb' laj Kanahán jo'wi' chixjunileb' li wankeb' sa' li na'ajej a'in te'xnaw a'an, 
te'xjunaji chaq rib' sa' qab'een ut te'xsach chi junajwa li qak'ab'a' sa' 
ruuchich'och'. Wi jo'kan taaqak'ul, k'aru taab'aanu laa'at re xkolb'al rix 
laaloq'al?”, chan laj Josué. 

10Ut li Qaawa' kixsume ut kixye: —Xaqlin! K'a'ut naq hupuukat aran sa' ch'och'? 

11Eb' laj Israel xe'maakob'k ut xe'xq'et li Sumwank xinb'aanu rik'ineb'. Jun chik: 
xe'xchapatq cho'q reheb' li k'aru ak q'axtesinb'il chi sache'k. Xe'relq'a, xe'xmuq ut 
xe'xk'e a'an sa' xyanq li k'aru reheb'. 

12Jo'kan naq eb' laj Israel ink'a' te'xkuy sa' ruq'eb' li xik' neke'ilok reheb'; te'eleliq 
b'an chiruheb', xb'aan naq relik chi yaal xk'ulub'eb' naq te'sache'q. Wi laa'ex 
ink'a' teesach ru li k'aru xexok, ink'a' chik tinwanq eerik'in. 

13Xaqlin b'i', kawresi xch'ooleb' li tenamit ut ye reheb': Santob'resiiq eerib' re 
wulaj, xb'aan naq jo'ka'in xye li Qaawa', xYos laj Israel: «At Israel, sa' eeyanq 
wank li tz'i'b'eetalil. Jo'kan naq ink'a' truuq teekuy sa' ruq'eb' li xik' neke'ilok 
eere, wi ink'a' nekerisi sa' eeyanq li k'aru tento raj xsachmank». 

14Jo'kan utan, wulaj eq'la toleek'ut eerib' chi teep. Li teep sik'b'il ru inb'aan 
tolxk'ut rib' chi kok' ch'uut. Li ch'ina ch'uut sik'b'il ru inb'aan tolxk'ut rib' chi 
junq kab'alil. Li junkab'al sik'b'il ru inb'aan tento te'nume'q chiwu li junjunq chi 
winq re li junkab'al a'an. 

15Ut li winq li xxokok re li k'aru tento raj xsachmank, taak'ate'q rochb'een 
chixjunil li k'aru wank re, xb'aan naq xq'et li xSumwank li Qaawa' ut xb'aanu li 
ink'a' us sa' xyanqeb' laj Israel, chan li Qaawa'. 

16Jo' wulajaq chik laj Josué kiwakliik toj eq'la; kixtaqlaheb' laj Israel chi xk'utb'al 
rib'eb' chi teep, ut kisik'e'k ru li xteepal laj Judá. 

17Toja' naq kixtaqlaheb' laj Judá chi xk'utb'al rib'eb' chi kok' ch'uut, ut kisik'e'k ru 
li xch'uutal laj Séraj. Chirix chik a'an kixtaqlaheb' laj Séraj chi nume'k chi junq 
kab'alil, ut kisik'e'k ru li xjunkab'al laj Sabdí. 

18Ut naq ke'nume'k chi xjunjunqaleb' li ralal xk'ajol laj Sabdí, li Yos kixk'ut naq laj 
Akán, ralal laj Karmí, ri xmam laj Sabdí ut xxikin i laj Séraj, sa' xteepal Judá, wank 
xmaak. 

19Toja' naq laj Josué kixye re laj Akán: “At walal, chanima xloq'al li Qaawa', xYos 
laj Israel; chaterq'usi li xk'ab'a'. Ye we k'aru xab'aanu ut maamuq chiwu”, chan. 

20Laj Akán kixsume laj Josué ut kixye: “Relik chi yaal naq laa'in xinmaakob'k 
chiru li Qaawa', xYos laj Israel. A'an a'in li xinb'aanu: 

21sa' xyanq li k'aru xqachap sa' li tenamit Jerikó xwil jun li ch'ina'usil t'ikr re 
Senahar, lajeeb'k'aal chi tumin plaat ut numenaq tana jun liib'r chi oor, k'ajo' naq 
xe'wulak chiwu; ut xink'uulaheb' cho'q we. Muqb'ileb' sa' ch'och' anaqwan, sa' 
xyi linmuheb'aal, ut chi rub'el wank li tumin plaat”, chan. 

22Tikto laj Josué kixtaqla wiib' oxib' li xtaql li koheb' sa' aanil sa' li muheb'aal 
a'an, ut ke'xtaw chixjunil li kixmuq laj Akán; ut li tumin plaat wank chi rub'el. 

23Ke'risi sa' li muheb'aal, ke'xk'am chiru laj Josué ut chiruheb' chixjunil laj Israel, 
ut koxe'xk'e chiru li Qaawa'. 

24Toja' naq laj Josué rochb'een chixjunileb' laj Israel ke'xchap laj Akán, ralal laj 
Séraj, rochb'een li plaat, li t'ikr, li oor, eb' li ralal xk'ajol, eb' li xwakax, li xb'uur, li 
xkarneer, li xmuheb'aal ut chixjunil li k'aru wank re, ut ke'xk'am sa' xtaq'ahil 
Akor. 

25Ut aran kixye laj Josué: “K'a' naq xak'am chaq li nimla rahilal a'in sa' qab'een? A' 
ajwi' li rahilal a'in chikanaaq sa' aab'een sa' li kutan a'in”, chan. Ut laj Akán 
kiteniik chi pek rochb'een chixjunileb' li xkomon aj Israel; chirix chik a'an 
ke'k'ate'k. 

26Ke'xtuub' naab'al li pek sa' xb'een, ut eb' li pek a'an toj wankeb' anaqwan. Toja' 
naq kich'anaak xjosq'il li Qaawa'. Jo'kan naq li na'ajej a'an, xTaq'ahil li Rahilal 
nayeemank re chalen toj anaqwan. 

Jos 8 

Kisache'k ru li tenamit Ay 

1Toja' naq li Qaawa' kixye re laj Josué: “Matxiwak chi moko chich'inanq aach'ool. 
K'ameb' chawix chixjunileb' laj puub'. Ayu chi yalok rik'ineb' laj Ay, xb'aan naq 
tinq'axtesi sa' laawuq' li awab'ej re Ay, jo'wi' li wankeb' rub'el xwankil, li 
xtenamit ut li xch'och'. 

2Jo' xab'aanu re Jerikó ut li x'awab'ej, jo'kan ajwi' taab'aanu re Ay ut li x'awab'ej. 
Ab'an anaqwan truuq teexok cho'q eere li xketomqeb' ut li k'aru wank reheb'. 
Kawresihomaq eerib' chi ok sa' li tenamit toj chirix, chi maak'a' sa' xch'ooleb'”, 
chan. 

3Laj Josué ut chixjunileb' laj puub' ke'xkawresi rib' chi yalok rik'ineb' laj Ay. Laj 
Josué kixsik' ru lajeeb' xka'k'aal mil chi aj puub' li kaweb' rib', kixtaqlaheb' chi 
q'oqyink 

4ut kixchaq'rab'iheb' chi jo'ka'in: “K'ehomaq reetal! Texxik chirix li tenamit ut 
wanqex aran chi muqmu re xramb'al li tenamit; ab'an miq'axalexnajto'k rik'in ut 
aj'ajaq eeru chejunilex. 

5Laa'in ut chixjunileb' li neke'ochb'eenink we toojiloq rik'in li tenamit ut, akaq 
xe'elk chaq chixjunileb' laj Ay chi qak'ulb'al jo' li xb'een sut, too'eleliq chiruheb'. 

6Eb' a'an te'elq chaq chi qaanilasinkil ut te'najto'q rik'in li xtenamiteb', xb'aan 
naq te'xk'oxla: Yookeb' chi elelik chiqu jo' li xb'een sut, cha'qeb'. 

7Toja' naq laa'ex tex'elq chaq sa' li na'ajej muqmuukex wi', ut teereechani li 
tenamit: li Qaawa' leeYos taak'ehoq re sa' leeruq'. 

8Ut naq akaq xechap li tenamit, teek'e xxamlel. Teeb'aanu jo' chanru xyehom li 
Qaawa'. Chek'e reetal, a'an a'in leechaq'rab'inkil inb'aan”. 

9Chirix chik a'an laj Josué kixchaq'rab'iheb' laj puub', ut eb' a'an koheb' chi 
xmuqb'al rib' sa' xyanq Betel ut Ay, sa' rokeb'l li saq'e sa' xka'yab'aal Ay. Ab'an laj 
Josué kixnumsi li q'oqyink sa' li muheb'aal. 

10Wulajaq chik, kiwakliik toj eq'la, kirileb' laj puub'; ut aj k'amolb'eheb' li 
xcheekal winqul laj Israel, koheb' chi yalok rik'ineb' laj Ay. 

11Chixjunileb' laj puub' rochb'een laj Josué ke'wulak nach' rik'in li tenamit ut 
ke'xyiib' li xmuheb'aaleb' sa' xjayal releb'l iq', ut li taq'a ru kikanaak sa' xyanqeb' 
a'an rik'in Ay. 

12Laj Josué kixmuqeb' oob' mil tana chi winq sa' xyanq Betel ut Ay, sa' rokeb'l 
saq'e sa' xjayal li tenamit. 

13A'ut li xk'ihaleb' laj puub' koxe'hilanq sa' releb'l iq' sa' xjayal li tenamit. Ut laj 
Josué kixnumsi li q'oqyink sa' xyi li taq'a. 

14Naq li awab'ej re Ay kiril a'an, kixseeb'a rib'. Kiwakliik eq'la rochb'een 
chixjunileb' laj puub' re xik chi yalok rik'ineb' laj Israel sa' li kub'sink, sa' xjayal 
Arabá, chi ink'a' naxnaw naq ramro chaq rix li tenamit. 

15Laj Josué ut chixjunileb' laj Israel ke'xb'aanu rib'eb' jo' li xe'q'axe'k ru xb'aaneb' 
laj Ay, ut ke'elelik sa' xb'ehel li chaqich'och'. 

16Jo'k'ihaleb' li wankeb' sa' li tenamit chajchookeb' re, naq ke'elk chaq chi 
raanilasinkileb'; ab'anan naq koheb' chirix laj Josué, ke'najto'k rik'in li tenamit. 

17Maajun chik winq kikanaak aran Ay chi moko Betel; chixjunileb' b'an koheb' chi 
raanilasinkileb' laj Israel ut chi jo'kan ke'xkanab' li xtenamiteb' chi maa'ani chik 
na'ilok re. 

18Toja' naq li Qaawa' kixye re laj Josué: “Ye' sa' xjayal Ay li jutz' che' li wank sa' 
laawuq', xb'aan naq tinq'axtesi li tenamit a'in sa' laawuq'”, chan. Laj Josué kixye' 
li jutz' che' li wank sa' ruq', sa' xjayal Ay. 

19Eb' laj puub' li muqmuukeb' chaq chirix li tenamit, naq ke'ril laj Josué xye'b'al li 
ruq', sa' junpaat ke'elunk chaq sa' li xna'ajeb' ut ke'ok sa' li tenamit sa' aanil: 
ke'reechani ut ke'xk'e xxamlel sa' junpaat. 

20Eb' laj Ay ke'ilok chirixeb' ut ke'ril li xsib'el li tenamit yo chi taqe'k sa' choxa: 
maab'ar chik ke'ruuk chi elelik, xb'aan naq eb' laj Israel li yookeb' chi xik aj eelel 
sa' li chaqich'och' ke'sutq'iik chaq sa' xb'eeneb' laj aanilasinel reheb'. 

21Naq laj Josué ut chixjunileb' laj Israel ke'ril naq eb' laj puub' li muqmuukeb' 
chaq ak xe'ok sa' li tenamit ut k'ajo' li sib' yo chaq chi elk aran, ke'xsutq'isi rib' chi 
yalok rik'ineb' laj Ay. 

22Chirix chik a'an eb' li junch'ol chik ke'elk chaq sa' li tenamit chi xk'ulb'aleb'. Chi 
jo'kan eb' laj Ay ke'kanaak sa' xyiheb' laj Israel, ke'q'axe'k ru ut ke'kamsiik: 
maajun chik kikanaak chi yo'yo chi moko aj eelel. 

23Ka'ajwi' li awab'ej re Ay ink'a' kikamsiik, kichape'k b'an ut kik'ame'k rik'in laj 
Josué. 

24Naq eb' laj Israel ke'raqe'k chi xkamsinkil chi ch'iich' chixjunileb' laj Ay li 
ke'aanilasink reheb' toj sa' li chaqich'och', ke'sutq'iik wi' chik aran Ay ut 
ke'xkamsi chi ch'iich' jo'k'ihaleb' li wankeb' chisa'. 

25Kab'laju mil xk'ihaleb' li ke'kamk sa' li kutan a'an, jo' winq ut ixq: chixjunileb' 
laj Ay ke'oso'k, 

26xb'aan naq laj Josué ink'a' kixkub'si li jutz' che' toj reetal ke'oso'k chi junajwa 
chixjunileb'. 

27Eb' laj Israel ke'xxok cho'q reheb' li ketomq ut li k'aru wank reheb' laj Ay, jo' 
yeeb'il chaq re laj Josué xb'aan li Qaawa'. 

28Laj Josué kixk'at li tenamit Ay li kikanaak chi po'lemil chalen sa' li kutan a'an, 

29ut kixt'uyub' li awab'ej sa' ru'uj junaq che' toj re ki'ewuuk; ut sa' rokik li saq'e 
laj Josué kixtaqla xkub'sinb'il li kamenaq. Chirix chik a'an ke'xkut sa' rokeb'aal li 
tenamit ut ke'xtuub' k'iila pek sa' xb'een, li toj wank anaqwan. 

30Toja' naq laj Josué kixyiib' jun li artal cho'q re li Qaawa', xYos laj Israel, sa' 
xb'een li tzuul Ebal, 

31jo' yeeb'il reheb' laj Israel xb'aan laj Moisés, aj k'anjel chiru li Qaawa'. A'in ajwi' 
tz'iib'anb'il sa' xHuhil li xChaq'rab' laj Moisés: “Chayiib' jun li artal rik'in pek li 
ink'a' q'unob'resinb'ileb' ru chi moko tuqub'anb'ileb' ru rik'in ch'iich'”. Ut sa' 
xb'een a'an ke'yeechi'ink li k'atb'il mayej chiru li Qaawa' ut ke'mayejak chirix li 
k'amok ib' sa' usilal. 

32Aran chiruheb' li tenamit laj Josué kixtz'iib'a wi' chik, chiruheb' li pek a'an, li 
Chaq'rab' li ak xtz'iib'ahom chaq laj Moisés junxil.  

33Toja' naq li jo'k'ihaleb' wankeb' aran, eb' laj Israel jo'wi' li jalan xtenamiteb', eb' 
li cheekel winq, eb' laj tz'iib' ut eb' laj raqol aatin ke'xaqliik sa' xka'pak'alil li 
Loq'laj Kaax, chiruheb' laj tij aj Leví aj k'amoneleb' re li xLoq'laj Kaaxil li 
Sumwank: jun yiijach chiru li tzuul Karisín ut li jun yiijach chik chiru li tzuul Ebal. 
Ke'xb'aanu jo' kiyehe'k reheb' junxil xb'aan laj Moisés, aj k'anjel chiru li Qaawa', 
naq kirosob'tesiheb' xb'ensut li tenamit Israel. 

34Moqon chik laj Josué kixyaab'asi jo'ch'inal jo'nimal li wank sa' xHuhil li 
Chaq'rab', jo' chirix li osob'tesiik jo' chirix li majewaak, kama' tz'aqal tz'iib'anb'il 
sa' xHuhil li Chaq'rab'. 

35Maajun junaq aatin re chixjunil li xtaqlahom laj Moisés ink'a' ta kiyaab'asimank 
chiruheb' chixjunil li xLoq'laj Ch'utameb' laj Israel; k'eeb'ileb' ajwi' sa' ajl eb' li 
ixq, eb' li kok'al ut eb' laj ab'l tenamit li wankeb' sa' xyanqeb' laj Israel. 

Jos 9 

Li sumwank rik'ineb' laj Gabahón 

1Ke'rab'i resil a'in chixjunileb' li awab'ej li wankeb' arin chaq re li nima' Jordán, 
sa' rokeb'l saq'e, sa' k'iche' jo' wi' sa'eb' li taq'ahil ch'och', chire li Nimla Palaw toj 
sa' xsutam Líbano. 

2Toja' naq eb' laj Hit, eb' laj Amor, eb' laj Kanahán, eb' laj Perés, eb' laj Jib ut eb' 
laj Jebús ke'xjunaji rib' re yalok rik'in laj Josué ut eb' laj Israel. 

3Ab'an naq eb' laj Gabahón ke'xnaw k'aru kixb'aanu laj Josué rik'ineb' li tenamit 
Jerikó ut Ay, 

4ke'xk'uub' ru chanru naq te'xb'alaq'iheb' laj Israel. Koheb' ut ke'xk'amatq chaq 
xtzekemqeb'. Ke'xk'eheb' q'eel t'ikr chirixeb' li xb'uur ut tz'uum-kuk q'eel, pejel 
ut ka'b'ojb'ilatq. 

5Ke'xk'e q'eel perxaab' chi roqeb' xiitinb'ileb', ut ke'xk'e ajwi' q'eel aq'ej chirixeb'. 
Chixjunil li xwaheb', a'an chaqi ut murinb'ilatq. 



419 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

6Naq ke'wulak wan wi' laj Josué, sa' xmuheb'aaleb' laj Israel aran Kilkal, ke'xye 
reheb': “Laa'o xoochalk chaq sa' najtil tenamit; k'ehomaq eerib' sa' sumwank 
qik'in”, chankeb'. 

7Ke'chaq'ok eb' laj Israel ut ke'xye reheb' laj Jib: “Mare anchal nach' arin wankex. 
Chanru naq tqab'aanu junaq sumwank eerik'in laa'ex?”, chankeb'. 

8Ab'an eb' a'an ke'xye re laj Josué: “Laa'o aamoos”. Ut laj Josué kixpatz' reheb': 
“Anihex ut b'ar xexchalk chaq?”. 

9“Sa' najtil tenamit xoochalk chaq sa' xk'ab'a' li Qaawa' laaYos -chankeb'-. Xqab'i 
resil li kilajxb'aanu chaq aran Ejiipt, 

10jo'wi' chixjunil li kixb'aanu reheb' li wiib' chi awab'ej aj Amor junpak'al li nima' 
Jordán, a' laj Sijón, awab'ej re Jesbón, ut laj Og, awab'ej re Basán, li kiwank aran 
Astarot.  

11Jo'kan naq eb' li qacheekal winqul ut chixjunileb' li wankeb' sa' li qatenamit 
xe'xye qe: «Xokomaq li tzekemq taak'anjelaq eere re leeb'eenik. Ayuqex chi 
xk'ulb'aleb' ut yehomaq reheb': Laa'o eemoos», chankeb'. K'ehomaq b'i' eerib' sa' 
sumwank qik'in. 

12Li wa a'in tiq naq xqak'uub' chaq sa' li qochoch, sa' li kutan koo'elk wi' chaq 
chek'ulb'al. Ut anaqwan kaw ut kok' much' aj chik. 

13Chek'e reetal: eb' li tz'uum-kuk a'in ak'eb' naq xqanujob'resi chaq, ut anaqwan 
q'eeleb' chik chi us. Jo'kan ajwi' li qaxaab' ut li qab'aatal xe'q'eelo'k xb'aan xnajtil 
li b'eek”. 

14Toja' naq eb' laj jolominel ke'xyal xtzekemqeb' laj Gabahón, ab'an ink'a' 
ke'patz'ok re li Qaawa'. 

15Ut laj Josué kixk'uub' jun sumwank rik'ineb', ut kixye li raatin naq ink'a' 
tixkamsiheb'. Jo'kan ajwi' ke'xye sa' jurament li ninqeb' xwankil sa' li komonil. 

16Ab'an oxejeraq chik a'an, eb' laj Israel ke'xnaw naq nach' wankeb', moko najt ta 
wank li xna'ajeb'. 

17Jo'kan naq ke'elk sa' li xmuheb'aaleb' ut sa' rox li kutan ke'wulak sa' li 
tenamiteb' Gabahón, Kefirá, Beherot ut Kiryat-Yeharín. 

18Ab'an ink'a' ke'xkamsiheb' xb'aan naq jo'kan yeeb'il chaq sa' jurament 
xb'aaneb' laj jolominel re li komonil, sa' xk'ab'a' li Qaawa' xYos laj Israel. Toja' 
naq k'ajo' naq chixjunil li tenamit ke'xwech' rixeb' laj jolominel! 

19Ut chixjunileb' laj jolominel ke'xch'olob' chiru li komonil: “Qayehom a'in sa' 
jurament sa' xk'ab'a' li Qaawa', xYos laj Israel; jo'kan naq ink'a' naru neke'qach'e'. 

20Maak'a' naru tqab'aanu reheb', re naq ink'a' taachalq xjosq'il li Yos sa' qab'een 
sa' xk'ab'a' li jurament xqaye”, chankeb'. 

21Eb' laj jolominel ke'xye ajwi': “Yo'yooqeb', ab'anan a'anaqeb' aj si'inel ut aj 
b'eelam ha' reheb' li komonil”, chankeb'. 

22Toja' naq laj Josué kixb'oqeb' laj Gabahón ut kixye reheb': “K'a'ut naq 
xooheeb'alaq'i? K'a'ut naq xeye qe naq jwal najt wankex qik'in, ut sa' qayanq pe' 
wankex? 

23Majewanb'ilaqex b'i' ut maajaruj teekanab' k'anjelak jo' aj si'inel ut aj b'eelam 
ha' sa' rochoch linYos”, chan. 

24Ut eb' a'an ke'xye re laj Josué chi jo'ka'in: “Nawb'il qab'aan laa'o aamoos li 
xtaqlahom li Qaawa' laaYos cho'q re laj Moisés aj k'anjel chiru. Kixye naq 
tixq'axtesi eere chixjunil li na'ajej a'in ut tixsach ruheb' jo'k'ihaleb' wankeb' arin 
sa' leek'ulunik. Jo'kan naq q'axal xooxiwak chirix li qayu'am ut xqab'aanu a'an. 

25Anaqwan we'ko sa' laawuq'. B'aanu qik'in li k'aru taawaj; b'aanu li nakak'oxla 
naq us xb'aanunkil”, chankeb'. 

26Laj Josué kixb'aanu li yeeb'il reheb': kixkoleb' sa' ruq'eb' laj Israel re naq ink'a' 
te'kamsiiq, 

27ab'an kixk'eheb' chi k'anjelak jo' aj si'inel ut aj b'eelam ha' cho'q re li komonil ut 
li x'artal li Qaawa', sa' li na'ajej li tixsik' ru li Qaawa'. Ut chalen toj anaqwan a'an 
ajwi' li k'anjel neke'xb'aanu. 

Jos 10 

Eb' laj Israel ke'xq'ax ruheb' laj Amor 

1Laj Adonisédek, awab'ej re Jerusalén, kirab'i resil naq laj Josué kixchap ut 
kixsach ru Ay, ut kixb'aanu re li tenamit a'an jo'wi' re li x'awab'ej jo' kixb'aanu 
xb'enwa re Jerikó ut li x'awab'ej. Kirab'i ajwi' resil naq eb' laj Gabahón ke'xk'am 
rib' sa' tuqtuukilal rik'ineb' laj Israel ut wankeb' chik sa' xyanqeb' a'an. 

2K'ajo' naq kixiwak laj Adonisédek, xb'aan naq Gabahón a'an jun nimla tenamit 
jo' xk'ulub'eb' li awab'ej, ut jwal nim chiru Ay; jo'kan ajwi' chixjunileb' li xwinqul 
q'axal kaweb' rib'. 

3Tojo' naq laj Adonisédek, awab'ej re Jerusalén, kixtaqla xyeeb'al re laj Ohán, 
awab'ej re Hebrón, re laj Pirán, awab'ej re Yarmut, re laj Yapía, awab'ej re Lakix, 
ut re laj Debir, awab'ej re Eklón: 

4“Chalqex arin ut chineetenq'a chi xq'axb'al ruheb' laj Gabahón, xb'aan naq 
xe'xk'e rib' sa' tuqtuukilal rik'in laj Josué ut eb' laj Israel”, chan laj Adonisédek. 

5Jo'kan naq ke'xjunaji rib' li oob' chi awab'ej aj Amor li wankeb' chaq sa'eb' li 
tenamit Jerusalén, Hebrón, Yarmut, Lakix ut Eklón, rochb'eeneb' chixjunileb' laj 
puub'. Koheb' chi yalok rik'ineb' laj Gabahón, ke'xxaqab' rib' chiruheb' ut ke'xsut 
li tenamit. 

6Toja' naq eb' laj Gabahón ke'xtaqla xyeeb'al re laj Josué toj aran Kilkal b'arwi' 
wankeb' li xmuheb'aaleb' laj Israel: “Moohaakanab' qajunes. Kim arin chi junpaat, 
choohaakol ut choohaatenq'a laa'o aamoos, xb'aan naq chixjunileb' li awab'ej aj 
Amor li wankeb' chaq sa' k'iche' xe'xjunaji rib' sa' qab'een”. 

7Kitaqe'k chaq laj Josué toj Kilkal rochb'een chixjunileb' laj puub' li yo'oon 
wankeb' chi yalok. 

8Ut li Qaawa' kixye re laj Josué: “Maaxiwa ruheb' xb'aan naq xink'eheb' sa' 
laawuq'; maajun reheb' truuq taakuyuq sa' aawuq'”, chan. 

9Toja' naq laj Josué ki'elk chaq Kilkal, kib'eek jun q'oqyink ut kichalk sa' 
xb'eeneb' chi maak'a' sa' xch'ooleb'. 

10Li Qaawa' kixk'eheb' chi elelik chiruheb' laj Israel: k'ajo' naq kixsacheb' aran 
Gabahón! Kixtaaqiheb' sa' li b'e nataqe'k sa' li tenamit Bet-Jorón, ut wankeb' ajwi' 
ke'kamsiik Aseká ut Makedá. 

11Ut naq yookeb' chi elelik chiruheb' laj Israel sa' li kub'sink re Bet-Jorón, li 
Qaawa' kixtaqla chaq naab'al li saqb'ach, chanchan ninqi pek, sa' xb'eeneb' toj 
chalen sa' xb'ehel Aseká, ut ke'kamk. Jwal naab'aleb' chik li ke'kamk xb'aan li 
saqb'ach chiru li ke'kamsiik xb'aaneb' laj Israel rik'in ch'iich'. 

12Naq li Qaawa' kixq'axtesiheb' laj Amor sa' ruq'eb' laj Israel, laj Josué kiraatina li 
Qaawa' chiruheb' laj Israel ut kixye re: “At saq'e, xaqlin sa' xb'een Gabahón, ut 
laa'at, at po, xaqlin sa' xtaq'ahil Ayalón”, chan. 

13Ut li saq'e jo'wi' li po ke'xaqliik toj reetal li tenamit ke'reeqajuniheb' li xik' 
neke'ilok reheb'. Ma ink'a' tab'i' tz'iib'anb'il a'in sa' xHuhil li Tiik xch'ool? Li saq'e 
kixaqliik sa' xyi li choxa, kach'in chik maa jun kutan, ut ink'a' kixseeb'a rib' chi ok. 

14Maajun sut kik'ulmank chi jo'kan jo' li kik'ulmank sa' li kutan a'an, chi moko 
junxil chi moko moqon: li Qaawa' kirab'i xyaab' xkux jun li winq, xb'aan naq li 
Qaawa' kiyalok sa' xk'ab'a'eb' laj Israel. 

15Chirix chik a'an laj Josué ut eb' laj Israel ke'sutq'iik chaq Kilkal sa' li 
xmuheb'aaleb'. 

16Ut eb' li oob' chi awab'ej a'an ke'elelik ut koxe'xmuq rib' sa' li ochoch pek aran 
Makedá. 

17Ab'anan moqon ke'tawe'k chi muqmuukeb' sa' li ochoch pek a'an ut kiyeemank 
resil re laj Josué. 

18Kichaq'ok laj Josué ut kixye: “Tolk'osihomaq ninqi pek chiru li ochoch pek ut 
k'ehomaqeb' winq chi xk'aak'alenkil. 

19Ab'an laa'ex meekanab' xik chirixeb' li xik' neke'ilok eere ut cheram li xb'eheb' 
re naq ink'a' te'ok sa' li xtenamiteb', xb'aan naq li Qaawa' leeYos xk'eheb' sa' 
leeruq'”, chan. 

20Naq laj Josué ut eb' laj Israel ke'xq'ax ut ke'xsach ru chi junajwa eb' laj Amor, 
toja' naq eb' li ke'kanaak chi yo'yo ke'elelik ut koxe'okaq sa'eb' li xtenamit. 

21Ab'an eb' laj Israel ke'sutq'iik chaq rik'in laj Josué chi maak'a' reek'eb', sa' li 
xhilob'aaleb', aran Makedá, ut maa'ani kiwech'ok rixeb' laj Israel. 

22Tojo' naq kixye laj Josué: “Tehomaq li okeb'aal re li ochoch pek, isihomaq li oob' 
chi awab'ej a'an ut k'amomaq chaq”, chan. 

23Ut jo'kan ke'xb'aanu: ke'risi chaq li oob' chi awab'ej, a' li awab'ej re Jerusalén, li 
awab'ej re Hebrón, li awab'ej re Yarmut, li awab'ej re Lakix ut li awab'ej re Eklón. 

24Naq ak wankeb' chik rik'in laj Josué, a'in kixb'oq chixjunileb' laj Israel ut kixye 
reheb' li xjolomileb' laj puub' li neke'ochb'eenink re: “Jilonqex chaq ut k'ehomaq 
leeroq sa' xb'een xkuxeb' li awab'ej a'an”, chan. Ut jo'kan ke'xb'aanu. 

25“Mexxiwak -chan laj Josué reheb'- chi moko chich'inanq leech'ool; kawaq b'an 
leech'ool ut yalomaq eeq'e, xb'aan naq jo'ka'in tixb'aanu li Qaawa' rik'ineb' 
chixjunil li xik' neke'ilok eere”. 

26Chirix chik a'an kixkamsiheb' ut kixtaqla xt'uyub'ankileb' sa' ru'uj oob' li che'; 
ut aran ke'kanaak chi t'uyt'u toj ewu. 

27Sa' xhonalil rokik li saq'e, laj Josué kixye naq te'kub'siiq eb' li kamenaq sa' 
ru'ujeb' li che' re naq te'kute'q sa' li ochoch pek b'arwi' ke'xmuq rib'eb'. Ut jo'kan 
ke'xb'aanu. Ke'xk'e ajwi' ninqi pek chire li ochoch pek, ut aran wankeb' chalen toj 
anaqwan. 

28Sa' ajwi' li kutan a'an laj Josué kixchap Makedá. Kixkamsi chi ch'iich' li awab'ej 
ut chixjunileb' li poyanam: kixk'eheb' chi sache'k chi junajwa chixjunil li wankeb' 
xyu'am aran. Maajun chik kikanaak chi yo'yo sa' li tenamit a'an. Laj Josué 
kixb'aanu re li awab'ej re Makedá jo' kixb'aanu re li awab'ej re Jerikó. 

29Moqon chik, rochb'een chixjunileb' laj Israel, ke'elk Makedá, koheb' Libná ut 
ke'ok chi yalok aran. 

30Li Qaawa' kixq'axtesi ajwi' li tenamit a'an sa' ruq'eb' laj Israel, rochb'een li 
awab'ej. Chixjunileb' li wankeb' xyu'am aran, ke'kamsiik chi ch'iich'; maajun chik 
kikanaak chi yo'yo sa' li tenamit a'an. Laj Josué kixb'aanu re li awab'ej a'an jo' 
kixb'aanu re li awab'ej re Jerikó. 

31Chirix chik a'an laj Josué, rochb'een chixjunileb' laj Israel, ke'xkanab' Libná ut 
koheb' Lakix; ke'xsut ut ke'ok chi yalok aran. 

32Li Qaawa' kixq'axtesi ajwi' Lakix sa' ruq'eb' laj Israel, ut sa' xkab' li kutan 
kichape'k li tenamit ut ke'kamsiik chi ch'iich' jo'k'ihaleb' li wankeb' xyu'am aran, 
kama' xk'ulumeb' laj Libná. 

33Toja' naq laj Jorán, li awab'ej re Késer, kitaqe'k chi xtenq'ankil Lakix, ab'anan 
kiq'axe'k ru rochb'een chixjunileb' laj puub': maajun chik kikanaak chi yo'yo. 

34Chirix chik a'an laj Josué, rochb'een chixjunileb' laj Israel, ke'elk Lakix ut koheb' 
Eklón; ke'xsut ut ke'ok chi yalok aran. 

35Sa' ajwi' li kutan a'an ke'xchap ut ke'xkamsiheb' chi ch'iich' li wankeb' Eklón. 
Sa' li kutan a'an ke'sache'k ru chi junajwa jo'k'ihaleb' li wankeb' xyu'am aran, 
kama' ak xk'ulumeb' laj Lakix. 

36Laj Josué, rochb'een chixjunileb' laj Israel, ke'elk Eklón ut ke'taqe'k Hebrón ut 
ke'ok chi yalok aran. 

37Ke'xchap ut ke'xkamsiheb' chi ch'iich', rochb'een li awab'ej, chixjunileb' li 
tenamit ut li wankeb' xyu'am aran. Maajun chik kikanaak chi yo'yo kama' ak 
xk'ulumeb' laj Eklón. Ke'sache'k ru chi junajwa jo'k'ihaleb' li wankeb' xyu'am. 

38Toja' naq laj Josué, rochb'een chixjunileb' laj Israel, koheb' Debir ut ke'ok chi 
yalok aran. 

39Ke'xchap Debir; ke'xchap ajwi' li awab'ej ut chixjunileb' li poyanam. Ke'xkamsi 
chi ch'iich' ut ke'xsach ru jo'k'ihaleb' li wankeb' xyu'am aran: maajun chik 
kikanaak chi yo'yo. Jo' naq xk'ulumeb' li tenamit Hebrón, jo'wi' Libná ut li 
x'awab'ejeb', jo'kan ajwi' kixk'ul Debir ut li x'awab'ejeb'. 

40Jo'ka'in naq laj Josué kireechani chixjunil li na'ajej: eb' li tzuul, Nejeb, eb' li ru 
taq'a ut li na'ajej wank chi xk'atq. Kixq'ax ruheb' chixjunil li awab'ej, kixsacheb' 
ru chixjunil li wankeb' xyu'am aran ut maajun chik kikanaak chi yo'yo, kama' 
yeeb'il reheb' xb'aan li Qaawa', xYos laj Israel. 

41Laj Josué kireechani chixjunil li na'ajej chalen Kadés-Barné toj Gasa, jo'wi' li 
xsutam Gosen toj Gabahón. 

42Sa' li yalok a'an kixq'ax ruheb' chixjunil li awab'ej a'an ut kireechani li xna'ajeb', 
xb'aan naq li Qaawa', xYos laj Israel, yo chi tenq'ank reheb' laj Israel. 

43Moqon chik laj Josué, rochb'een chixjunileb' laj Israel, ke'sutq'iik chaq Kilkal, 
sa' li xmuheb'aaleb'. 

Jos 11 

Laj Josué kixq'ax ru laj Jabín ut eb' li neke'okenk chirix 

1Naq laj Jabín, awab'ej re Jasor, kixnaw chixjunil a'an, kixtaqla resil re laj Yobab, 
awab'ej re Merón, jo'wi' re li awab'ej re Simrón ut re Aksap, 

2ut reheb' li awab'ej li wankeb' sa' xjayal releb'l iq', sa' xyanqeb' li tzuul, sa' li ru 
taq'a li wank sa' xjayal rokeb'l iq' re Kinéret, sa' Taq'a ru ut sa' xyanqeb' li tzuul li 
wankeb' sa' rokeb'l saq'e re Dor. 

3Kixtaqla ajwi' xyeeb'al resil reheb' laj Kanahán li wankeb' chaq sa' releb'l saq'e 
ut rokeb'l saq'e, reheb' laj Amor, eb' laj Jib, eb' laj Perés ut eb' laj Jebús sa' 
xyanqeb' li tzuul, reheb' laj Jib chiru li tzuul Hermón, sa' li tenamit Mispá. 

4Chixjunileb' li awab'ej a'in koheb' rochb'eeneb' chixjunileb' laj puub', k'ajo' 
xk'ihaleb', kama' li samahib' chire li palaw, rochb'eeneb' ajwi' naab'aleb' li 
kawaay ut eb' li b'eleb'aal ch'iich'. 

5Chixjunileb' a'in ke'xjunaji rib' ut koxe'hilanq chire li ha' re Merón re yalok 
rik'ineb' laj Israel. 

6Tojo' naq li Qaawa' kixye re laj Josué: “Matxiwak xb'aan naq wulaj, sa' ajwi' li 
honal a'in, te'kamq chixjunileb' chiruheb' laj Israel. Ut laa'at taatoq roqeb' li 
xkawaayeb' ut taak'e xxamlel li xb'eleb'aal ch'iich'eb'”, chan li Yos. 

7Jo'kan naq laj Josué rochb'een chixjunileb' laj puub' koxe'xtaweb' chi maak'a' sa' 
xch'ooleb', chire li ha' re Merón. 

8Li Qaawa' kiq'axtesink reheb' sa' ruq'eb' laj Israel. Ke'xq'ax ruheb' ut 
ke'raanilasiheb' toj wan wi' li Nimla Sidón ut Misrepot ut, sa' xjayal releb'l saq'e, 
toj sa' xtaq'ahil Mispá. Ke'xsach ruheb': maajun chik kikanaak chi yo'yo. 

9Laj Josué kixb'aanu jo' kiyehe'k re xb'aan li Qaawa': kixtoq roqeb' li xkawaayeb' 
ut kixk'at li xb'eleb'aal ch'iich'eb'. 

10Sa'eb' li kutan a'an Jasor a'an chaq li nimla tenamit sa' xb'eeneb' chixjunileb' li 
tenamit a'an. Jo'kan naq laj Josué rochb'eeneb' laj puub' koxe'xchap li tenamit 
a'an ut ke'xkamsi chi ch'iich' li x'awab'ejeb'. 

11Ke'xkamsi chi ch'iich' jo'k'ihaleb' li wankeb' xyu'am aran; ke'xsach ru li tenamit 
chi junajwa, ke'xk'at ut maajun chik kikanaak chi yo'yo. 

12Jo'kan ajwi' kixb'aanu laj Josué rik'ineb' chixjunil li tenamit a'an: kixchapeb', 
kixchap ajwi' li x'awab'ejeb' ut kixkamsiheb' chi ch'iich'; kixsach ruheb' jo' 
xtaqlahom laj Moisés, laj k'anjel chiru li Qaawa'. 

13Ab'an maajun reheb' li tenamit li wankeb' sa' xb'een b'ool kik'ate'k xb'aaneb' laj 
Israel; ka'ajwi' Jasor kik'atmank xb'aan laj Josué. 

14Ke'xkamsi chi ch'iich' jo'k'ihaleb' li wankeb' xyu'am sa'eb' li tenamit a'an; 
maajun kikanaak chi yo'yo, ut ke'reechani chixjunil li k'a'aq re ru jo'wi' li 
xketomqeb'. 

15Jo' tz'aqal kixye li Qaawa' re laj Moisés laj k'anjel chiru, jo'kan ajwi' naq 
kichaq'rab'iik laj Josué xb'aan laj Moisés, ut kixb'aanu chi tz'aqal re ru: maajun 
reheb' li aatin yeeb'il xb'aan li Qaawa' re laj Moisés ink'a' ta kixb'aanu. 

16Laj Josué kireechani chixjunil li na'ajej sa' xyanqeb' li tzuul, li Nejeb, chixjunil li 
ch'och' re Gosen, Arabá, li Taq'a ru, jo'eb' ajwi' li tzuul ut li ru taq'a re Israel. 

17Chalen chaq sa' li T'ojochil Tzuul li wank sa' xb'een Seír, toj Bahal-Gad sa' 
xtaq'ahil Líbano, sa' xtoon li tzuul Hermón, kixchap chixjunileb' li awab'ej ut 
kixkamsiheb'. 

18Najt kiyalok laj Josué rik'ineb' chixjunileb' li awab'ej a'in. 

19Maajun tenamit ke'xk'e rib'eb' sa' tuqtuukilal rik'ineb' laj Israel: ka'ajwi' eb' laj 
Jib li wankeb' aran Gabahón. Ut chixjunileb' li junch'ol chik rik'in yalok 
koxe'reechani. 

20Li Qaawa' kixk'e xkawilaleb' xch'ool chixjunileb' li tenamit a'an re yalok 
rik'ineb' laj Israel, re naq te'sache'q ru chi junajwa, jo' kixye li Qaawa' re laj 
Moisés. 

21Sa'eb' li kutan a'an laj Josué kixsach chixjunileb' laj Anak li wankeb' sa' 
xyanqeb' li tzuul aran Debir, Anab, jo'wi' sa' xyanqeb' li xtzuulul Judá ut Israel.  

22Maajun aj Anak kikanaak sa' li xtenamiteb' laj Israel; ka'ajwi' aran Gasa, Gad ut 
Asdod ke'kanaak. 

23Laj Josué kireechani chixjunil li na'ajej kama' yeeb'il re laj Moisés xb'aan li 
Qaawa', ut kixq'axtesi reheb' laj Israel cho'q reechanihomeb', a' yaal chanru 
xmaatan li junjunq chi teep. Ut naq kiraqe'k li nimla yalok a'in, chixjunil li na'ajej 
kiwank sa' tuqtuukilal. 

Jos 12 

Eb' li awab'ej li ke'q'axe'k ru xb'aan laj Moisés ut laj Josué 

1A'aneb' a'in li awab'ej li ke'q'axe'k ru xb'aaneb' laj Israel junpak'al li nima' 
Jordán, sa' xjayal releb'l saq'e. A'aneb' a'in chixjunileb' li na'ajej reechanihomeb' 
laj Israel: natiklaak wan wi' li nima' Arnón ut nawulak toj sa' li tzuul Hermón 
rochb'een chixjunil Arabá, li wank sa' xjayal releb'l saq'e: 

2Laj Sijón, awab'ej re Amor, li kiwank chaq Jesbón. A'an ki'awab'ejink chalen 
chaq Aroher, chire li nima' Arnón, ut chalen li xyiijachil li ru taq'a jo'wi' li 
xyiijachil li na'ajej Galahad toj wan wi' li nima' Yabok, b'arwi' natiklaak li 
xch'och'eb' laj Amón. 

3Ki'awab'ejink ajwi' sa' xb'een Arabá, sa' rokeb'l li saq'e, toj sa' li palaw re 
Genesaret ut toj wan wi' li Atz'aminb'il Palaw, sa' xb'ehil Bet-Yesimot, toj 
nawulak sa' xtoon li tzuul Piská, sa' rokeb'l li iq'. 

4Laj Og, awab'ej re Basán, a'an jun xkomoneb' laj Refait. A'an kiwank aran 
Astarot ut Edreí, 

5ut ki'awab'ejink sa' xb'een li tzuul Hermón ut Salká, jo' ajwi' sa' xb'een chixjunil 
Basán, toj sa' xnub'ajleb' laj Jesur ut laj Mahaká, jo'wi' sa' xb'een li xyiijachil 
Galahad toj sa' xnub'ajl laj Sijón, awab'ej re Jesbón. 

6Laj Moisés, laj k'anjel chiru li Qaawa', ut eb' laj Israel ke'xq'ax ruheb' li awab'ej 
a'in, ut laj Moisés, laj k'anjel chiru li Qaawa', kixk'e li na'ajej a'in chi reechaniheb' 
laj Rubén, laj Gad ut li xyiijachil xteepal laj Manasés. 

7A'aneb' a'in li awab'ej q'axb'ileb' ru xb'aan laj Josué ut xb'aaneb' laj Israel sa' 
xjayal rokeb'l saq'e, junpak'al li nima' Jordán, chalen chaq Bahal Gad, sa' xtaq'ahil 
Líbano, toj wan wi' li T'ojochil Tzuul li wank sa' xb'een Seír. Laj Josué kixjek'i li 
xch'och'eb' li awab'ej a'an cho'q reheb' li xteepaleb' laj Israel, a' yaal k'aru li 
xmaatan li junjunq. Kixk'e cho'q reechanihomeb': 

8eb' li tzuul, li ru taq'a, li Arabá, li na'ajej wank chi xtoonal li tzuul, li chaqich'och' 
ut li Nejeb. Sa' chixjunil li na'ajej a'in ke'wank xb'enwa eb' laj Hit, eb' laj Amor, eb' 
laj Kanahán, eb' laj Perés, eb' laj Jib ut eb' laj Jebús. 

9Eb' li awab'ej ke'q'axe'k ru a'aneb' a'in: li awab'ej re Jerikó, li awab'ej re Ay li 
wank chi xk'atq Betel, 

10li awab'ej re Jerusalén, li awab'ej re Hebrón, 

11li awab'ej re Yarmut, li awab'ej re Lakix, 

12li awab'ej re Eklón, li awab'ej re Késer, 

13li awab'ej re Debir, li awab'ej re Kéder, 

14li awab'ej re Jormá, li awab'ej re Arad, 

15li awab'ej re Libná, li awab'ej re Adulán, 

16li awab'ej re Makedá, li awab'ej re Betel, 

17li awab'ej re Tapúhaj, li awab'ej re Jéfer, 

18li awab'ej re Afek, li awab'ej re Sarón, 

19li awab'ej re Merón, li awab'ej re Jasor, 

20li awab'ej re Simrón-Merón, li awab'ej re Aksap, 

21li awab'ej re Tanak, li awab'ej re Mejido, 

22li awab'ej re Kadés, li awab'ej re Yoknehán, aran Karmelo, 

23li awab'ej re Dor, sa' li na'ajej Dor, li awab'ej re Gohin, aran Galilea, 



427 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

24li awab'ej re Tirsá. Junlaju xka'k'aaleb' li awab'ej li ke'q'axe'k ru xb'aaneb' laj 
Israel. 

Jos 13 

II. KIJEK'IMANK LI CH'OCH' (13-22) 
Li ch'och' li toj maji' eechaninb'il 

1Naq ak tiix chik laj Josué ut xikenaq chik xhab', li Qaawa' kixye re: “Ak cheekat 
chik ut xikenaq chik aachihab', ut toj wank naab'al li ch'och' toj maji' 
nakaweechani. 

2A'an a'in li ch'och' li toj maji' na'eechanimank: chixjunil li xna'ajeb' laj Filistea ut 
eb' laj Jesur, 

3chalen chaq Sijor li wank chi xk'atq Ejiipt toj sa' xnub'ajl Ekrón, sa' xjayal releb'l 
iq'. Li ch'och' a'in nayeemank naq reheb' laj Kanahán, ut eb' li neke'taqlank sa' 
xb'eeneb' laj Filistea, a'aneb' li wankeb' aran Gasa, Asdod, Askalón, Gat ut Ekrón. 

4Toj wank ajwi' li xna'ajeb' laj Ab sa' xjayal rokeb'l iq', ut chixjunil li xch'och'eb' 
laj Kanahán, li tenamit Mehará reheb' laj Sidón, toj Afek ut toj sa' xnub'ajleb' laj 
Amor. 

5Toj wank ajwi' li xna'ajeb' laj Kibl, rochb'een chixjunil Líbano sa' xjayal releb'l 
saq'e, chalen Bahal Gad, chi xtoonal li tzuul Hermón, toj wan wi' li rokeb'aal 
Jamat. 

6Laa'in twisi sa' li xna'ajeb' ut twaanilasi chiruheb' laj Israel eb' laj Sidón jo'wi' li 
jo'k'ihaleb' wankeb' sa' xyanqeb' li tzuul, chalen chaq Líbano toj Misrepot sa' 
xjayal rokeb'l saq'e. Laa'at taajek'i li ch'och' a'an reheb' laj Israel cho'q 
reechanihomeb', jo' inyehom aawe. 

7Taajek'i reheb' li b'eleeb' chi teep ut re li xyiijachil xteepal laj Manasés”. 

Li reechanihomeb' laj Manasés, laj Rubén ut laj Gad 

8Li jun chik xyiijachil xteepaleb' laj Manasés, rochb'eeneb' laj Rubén ut eb' laj 
Gad, ak wank reechanihomeb' k'eeb'il xb'aan laj Moisés sa' xjayal releb'l saq'e re 
li nima' Jordán, jo' chanru laj Moisés, laj k'anjel chiru li Qaawa', kixk'e reheb':  

9li ch'och' wank Aroher, chire li nima' Arnón, ut li tenamit wank sa' li ru taq'a, jo' 
ajwi' chixjunil li ru taq'a chalen chaq Mádaba toj Dibón; 

10chixjunileb' li xtenamit laj Sijón, awab'ej re Amor, li ki'awab'ejink sa' xb'een 
Jesbón toj sa' li xnub'ajleb' laj Amón. 

11Jo'kan ajwi' kixk'e Galahad ut li xch'och'eb' laj Jesur ut eb' laj Mahaká, chixjunil 
li tzuul Hermón ut chixjunil Basán toj Salká. 

12Ut sa' xteepal Basán kixk'e chixjunil li x'awab'ejihom laj Og, li ki'awab'ejink sa' 
xb'een Astarot ut Edreí ut kikanaak cho'q rela'eb' laj Refait. Laj Moisés kixq'ax 
ruheb' ut kiraanilasiheb'. 

13Ab'anan eb' laj Israel ink'a' ke'risiheb' laj Jesur chi moko eb' laj Mahaká; jo'kan 
naq eb' laj Jesur ut laj Mahaká toj wankeb' anaqwan sa' xyanqeb' laj Israel. 

14Ka'ajwi' li xteepal laj Leví ink'a' xk'eemank reechanihom: a' li Qaawa', xYos laj 
Israel, a'an li reechanihom, kama' ak xyehom chaq reheb'. 

15Laj Moisés ak xk'ehom chaq jun jachal re li xteepaleb' laj Rubén, chi kok' 
ch'uutil. 

16Li xch'och'eb' natiklaak Aroher, li wank chire li nima' Arnón, ut nawulak toj sa' 
li tenamit li wank sa' xyi li ru taq'a ut chixjunil li ru taq'a toj Mádaba. 

17Ke'xk'ul ajwi' li na'ajej Jesbón rochb'een chixjunileb' li tenamit wankeb' chiru 
taq'a: Dibón, Bamot-Bahal, Bet-Bahal-Mehón, 

18Yahás, Kedemot, Mepahat, 

19Kiriatáhin, Sibmá ut Séret-Jasajar, sa' xk'iche'il li taq'a; 

20Bet-Pehor, li xtoon li tzuul Piská, Bet-Yesimot, 

21chixjunileb' li tenamit li wankeb' chiru taq'a ut chixjunil li x'awab'ejihom laj 
Sijón, awab'ej re Amor, li ki'awab'ejink sa' xb'een Jesbón ut kiq'axe'k ru xb'aan laj 
Moisés rochb'eeneb' li xjolomileb' laj Madián: a' laj Ebí, laj Rekem, laj Sur, laj Jur 
ut laj Rebá li wankeb' aran rub'el xwankil laj Sijón. 

22Kikamsiik ajwi' laj Balaham laj q'e, ralal laj Pehor, rik'in ch'iich' xb'aaneb' laj 
Israel, rochb'een naab'aleb' chik. 

23Jo'kan naq li xch'och'eb' laj Rubén nawulak toj sa' li nima' Jordán. A'aneb' a'in li 
tenamit ut k'aleb'aal ke'reechani eb' laj Rubén chi ch'uutal. 

24Li xteepal laj Gad, laj Moisés ak xk'ehom chaq xna'ajeb' li ralal xk'ajol laj Gad, 
chi ch'uutal. 

25Li xch'och'eb' a'an Jaser, chixjunileb' li tenamit re Galahad, li xyiijachil li 
xna'ajeb' laj Amón toj Aroher, li wank sa' xka'yab'aal Rabá, 

26jo' ajwi' Jesbón toj Ramat-Hamispé ut Betonín, ut chalen chaq Majanáhin toj sa' 
li na'ajej Debir. 

27Xch'och'eb' ajwi' laj Gad chiru taq'a: Bet-Harán, Bet-Nimrá, Sukot, Safón, li rela' 
li x'awab'ejihom laj Sijón, awab'ej re Jesbón, li nima' Jordán ut li na'ajej toj sa' 
xmaril li palaw re Genesaret, sa' xjayal releb'l saq'e re li nima' Jordán. 

28A'aneb' a'in li tenamit ut k'aleb'aal ke'reechani eb' li ralal xk'ajol laj Gad, chi 
ch'uutal. 

29Li xyiijachil xteepal laj Manasés, laj Moisés ak xk'ehom chaq reheb' chi ch'uutal: 

30li ch'och' chalen chaq Majanáhin, chixjunil Basán ut oxk'aal chi tenamit li 
wankeb' sa' xsutam Yaír aran Basán; 

31jo' ajwi' li xyiijachil Galahad, Astarot ut Edreí, xtenamitul li x'awab'ejihom laj 
Og, awab'ej re Basán. Chixjunil a'in reechanihom li xyiijachil li xk'ihaleb' laj 
Makir, ralal xk'ajol laj Manasés, chi ch'uutal. 

32A'an a'in li kixjek'i laj Moisés sa' xtaq'ahil Mohab, junpak'al li nima' Jordán, sa' 
xjayal releb'l saq'e re Jerikó. 

33Ab'anan laj Moisés ink'a' kixk'e xch'och'eb' li xteepal laj Leví: a' li Qaawa', xYos 
laj Israel, a'an li reechanihom, kama' ak xyehom chaq reheb'. 

Jos 14 

Laj Josué kixjek'i li na'ajej Kanahán 

1A'an a'in li ch'och' re Kanahán li ke'xk'ul eb' laj Israel cho'q reechanihomeb', jo' 
chanru kik'ehe'k reheb' xb'aan laj Elehasar, laj tij, ut laj Josué, ralal laj Nun, ut 
xb'aaneb' ajwi' li xjolomileb' li junkab'al sa' li xteepaleb' laj Israel. 

2Li ch'och' a'in kijek'imank chi b'uulinb'il sa' xyanqeb' li b'eleeb' chi teep ut li 
xyiijachil xteepal laj Manasés, jo' chanru kixye li Qaawa' re laj Moisés.  

3Laj Moisés ak xk'ehom xch'och'eb' laj Rubén, eb' laj Gad ut li xyiijachil xteepal laj 
Manasés aran, junpak'al li nima' Jordán; ab'an eb' laj Leví maak'a' xk'ulumeb' 
chaq. 

4Eb' li ralal xk'ajol laj Josué ke'xjunaji rib' sa' wiib' teep: a'aneb' a'in li xteepal laj 
Manasés ut li xteepal laj Efraín. Ab'an ink'a' kik'ehe'k xch'och'eb' laj Leví: ka'ajwi' 
ke'xk'ul kok' na'ajej b'arwi' te'wanq ut te'xk'iiresi li xketomqeb'. 

5Eb' laj Israel ke'xjek'i li ch'och' jo' tz'aqal kiyehe'k re laj Moisés xb'aan li Qaawa'. 

Li xch'och' laj Kaleb 

6Naq eb' li ralal xk'ajol laj Judá ke'jilok chi xk'atq laj Josué aran Kilkal, laj Kaleb, 
ralal laj Jefuné aj Kenís, kixye re: “Ak nakanaw li xyehom li Qaawa' re laj Moisés, 
laj k'anjel chiru li Yos, naq ki'aatinak chawix laa'at ut chiwix laa'in aran Kadés-
Barné.  

7Ka'k'aal chihab' wank we naq laj Moisés, laj k'anjel chiru li Qaawa', kinxtaqla 
chaq Kadés-Barné chi rilb'al li ch'och' a'in. Ut naq kinsutq'iik, kinch'olob' chiru li 
k'aru wilom chaq, kinye resil chi tz'aqal re ru. 

8Laa'in kinwank chi tiik linch'ool chirix li Qaawa' linYos, us ta eb' li was wiitz'in li 
koheb' wochb'een ke'xch'ina xch'ooleb' li tenamit. 

9Sa' li kutan a'an laj Moisés kixye li jurament a'in: «Relik chi yaal naq li ch'och' li 
xyeq' laawoq a'anaq aaweechanihom ut reechanihomeb' laawalal aak'ajol chi 
junelik, xb'aan naq xataaqe li Qaawa' linYos chi tiik aach'ool», chan. 

10K'e reetal chanru naq li Qaawa' xk'e inyu'am jo' xyeechi'om sa' jurament. Wank 
oob' roxk'aal chihab' xyeeb'al a'in re laj Moisés naq toj yookeb' chaq chi b'eek sa' 
li chaqich'och' eb' laj Israel, ut anaqwan oob' ro'k'aal chihab'in chik. 

11Ab'anan toj kaw wib' jo' sa' li kutan a'an naq kinxtaqla laj Moisés: chalen sa' li 
kutan a'an toj wank inmetz'ew re yalok ut re b'eek. 

12Jo'kan naq nintz'aama chawu naq taak'e we li tzuul a'in anaqwan, jo' yeeb'il 
chaq we sa' li kutan a'an. Ak nakanaw naq wankeb' aran laj Anak; wankeb' ajwi' 
ninqi tenamit li yo'oon wankeb' chi yalok. Wi li Qaawa' wanq wik'in, 
twaanilasiheb', jo' xyehom we li Qaawa'”, chan laj Kaleb. 

13Toja' naq laj Josué kirosob'tesi laj Kaleb, ralal laj Jefuné, ut kixk'e Hebrón chi 
reechani. 

14Jo'kan naq Hebrón toj chalen sa' li kutan a'in kikanaak cho'q reechanihom laj 
Kaleb, ralal laj Jefuné aj Kenís, xb'aan naq kixtaaqe li Qaawa', xYos laj Israel, chi 
junelik. 

15Li xb'een xk'ab'a' Hebrón, a'an chaq Kiryat-Arbá. Arbá a'an chaq li winq jwal 
najt roq sa' xyanqeb' laj Anak. Ut naq kiraqe'k li nimla yalok a'in, chixjunil li 
na'ajej kiwank sa' tuqtuukilal. 

Jos 15 

Li xteepal laj Judá 

1A'an a'in li ch'och' kik'ehe'k rik'in b'uulink reheb' li ralal xk'ajol laj Judá, chi 
ch'uutal. Li na'ajej a'in natiklaak chaq sa' xnub'ajl Edom ut sa' li chaqich'och' re 
Sin, sa' xjayal rokeb'l iq', ut nawulak toj Kadés, sa' rokeb'l iq'. 

2Li xnub'ajlil sa' xjayal rokeb'l iq' na'elk chaq sa' xmaril li Atz'aminb'il Palaw, 
tz'aqal sa' xtiklajik; 

3chirix a'an naxik sa' li Taqsink reheb' laj Xook', nanume'k toj Sin ut naxik sa' 
xjayal rokeb'l iq' re Kadés-Barné; nanume'k Jesrón, nataqe'k toj Adar ut 
nasutq'iik wi' chik Karká; 

4nanume'k wan wi' Asmón, naxik sa' xjayal li nima' re Ejiipt toj sa' li palaw. 
A'anaq a'in leenub'ajl laa'ex sa' rokeb'l iq'. 

5Sa' releb'l saq'e li nub'ajl a'an li Atz'aminb'il Palaw toj sa' li rokeb'l li nima' 
Jordán. Li nub'ajl sa' releb'l iq' natiklaak chaq chire li palaw, chi xk'atq li rokeb'l li 
ha' li nima' Jordán. 

6Li nub'ajl nataqe'k Bet-Joklá, nanume'k sa' xjayal releb'l iq' re Bet-Arabá ut 
nataqe'k toj sa' xb'een xPekil Tzuul laj Boján, ralal laj Rubén. 

7Li nub'ajl nataqe'k chalen chaq sa' xtaq'ahil Akor toj Debir, ut naxik wi' chik sa' 
releb'l iq' wan wi' xsutam li pek sa' xjayal li taqsink re Adumín, sa' xjayal rokeb'l 
iq' re li Nima'. Li xnub'ajl nanume'k sa' li ha' re En-Semes ut nokox'elq En-Rokel. 

8Chirix chik a'an naxik sa' xtaq'ahil Ben-Hinón, sa' rokeb'l iq', toj sa' xb'een xTel 
laj Jebús, naraj naxye toj Jerusalén. Sa' rokeb'l saq'e li xnub'ajl nawulak toj sa' 
xb'een li tzuul li wank sa' xjayal li xTaq'ahil Hinón, tz'aqal sa' releb'l iq' re li 
xTaq'ahil Refaín. 

9Li nub'ajl naxb'ach' chaq rib' sa' xtaqeq'il li tzuul toj sa' li roq nima' Neftohaj ut 
naxik toj sa'eb' li tenamit re Efrón, re xjalb'al wi' chik xb'e sa' xjayal Bahalá, malaj 
Kiryat-Yeharín. 

10Aran Bahalá li nub'ajl naxb'ach' rib' sa' xjayal rokeb'l saq'e toj sa' li tzuul Seír ut 
nanume'k chiru tzuul sa' xjayal releb'l iq' re Yeharín malaj Kesalón, nakub'eek 
Bet-Semes, nanume'k Timná, 

11naxik sa' xjayal releb'l iq' re Ekrón, naxb'ach' rib' re xik Sikarón, nanume'k sa' li 
tzuul Bahalá ut nawulak toj Yabnel. Li nub'ajl nokoxraqe'q sa' li palaw. 

12Li nub'ajl sa' rokeb'l saq'e a'an li Nimla Palaw. A'an a'in li xnub'ajl li xch'och'eb' 
li ralal xk'ajol laj Judá, chi ch'uutal. 

Laj Kaleb kixchap Hebrón ut Debir 
(Jue 1,10-15) 

13Laj Josué kixk'e xna'aj laj Kaleb, ralal laj Jefuné, sa' xyanqeb' li ralal xk'ajol laj 
Judá, jo' kiyehe'k re xb'aan li Qaawa'. Li xna'aj laj Kaleb a'an Kiryat-Arbá malaj 
Hebrón, a' li xtenamit li xyuwa' laj Anak. 

14Laj Kaleb kirisiheb' aran li oxib' chi ralal laj Anak: laj Sesay, laj Ajimán ut laj 
Talmay, ralal xk'ajoleb' laj Anak.  

15Chirix chik a'an ki'elk aran ut koho wankeb' wi' laj Debir, li Kiryat-Séper 
naxk'ab'a'in najter. 

16Toja' naq kixye laj Kaleb: “Ani taaq'axoq ru li tenamit Kiryat-Séper ut toxchap, 
laa'in tink'e lix Aksá linrab'in cho'q rixaqil”, chan. 

17Li ki'eechanink re li tenamit, a'an laj Otoniel, ralal laj Kenás, riitz'in laj Kaleb. 
Jo'kan naq laj Kaleb kixk'e lix Aksá li xrab'in cho'q rixaqil. 

18Naq xikaq re sa' rochoch laj Otoniel, a'in kixye re lix Aksá naq tixtz'aama chiru li 
xyuwa' naq tixk'e xch'och' re awk. Toja' naq li ixq kikub'eek chirix li xb'uur ut laj 
Kaleb kixpatz' re: “K'aru taawaj?”, chan. 

19Kichaq'ok a'an ut kixye: “Nintz'aama jun xnimal usilal chawu. Laa'at xak'e we li 
ch'och' li wank sa' xteepal Nejeb. Chak'e ajwi' inyo'leb'aal ha'”, chan. Ut laj Kaleb 
kixk'e re eb' li xyo'leb'aal ha' li wankeb' taqe'q ut taq'a. 

Eb' li tenamit sa' xteepal Judá 

20A'an a'in li reechanihom li xteepal laj Judá, a' yaal chanru xk'ihaleb' li junjunq 
ch'uutal. 

21Eb' li tenamit li ke'tz'aqk eb' li ralal xk'ajol laj Judá sa' rokeb'l iq', toj sa' xnub'ajl 
Edom, aran Nejeb, a'aneb' a'in: Kabsehel, Éder, Yakur, 

22Kiná, Dimón, Adadá, 

23Kadés, Jasor, Itnán, 

24Sif, Telen, Behalot, 

25Jasor-Jadatá, Keryot-Jesrón (Jasor neke'xye ajwi' re), 

26Amán, Semá, Moladá, 

27Jasar-Gadá, Jesmón, Bet-Pélet, 

28Jasar-Suhal, Berseba rochb'eeneb' li xk'aleb'aal, 

29Bahalá, Iyín, Esen, 

30Eltolad, Kesil, Jormá, 

31Siklak, Madmaná, Sansaná, 

32Lebahot, Siljín, Ayin ut Rimón. B'eleeb' xka'k'aal chi tenamit, rochb'eeneb' 
xk'aleb'aaleb'. 

33Chiru taq'a a'aneb' a'in li tenamit li ke'tz'aqk eb' laj Judá: Estahol, Sorá, Asná, 

34Sanóhaj, En-Ganín, Tapúhaj, Enán, 

35Yarmut, Adulán, Sokó, Aseká, 

36Saharáhin, Aditáhin, Hak-Kederá, Kederotáhin. Naraj naxye, kaalaju chi 
tenamit, rochb'eeneb' xk'aleb'aaleb'. 

37Jo'kan ajwi' eb' li tenamit Senán, Jadasá, Mikdal-Gad, 

38Dilán, Mispá, Yoktehel, 

39Lakix, Boskat, Eklón, 

40Kabón, Lajmás, Kitlís, 

41Kederot, Bet-Dagón, Nahamá ut Makedá. Naraj naxye, waqlaju chi tenamit, 
rochb'eeneb' xk'aleb'aaleb'. 

42Eb' li tenamit Libná, Éter, Asán, 

43Iftaj, Asná, Nesib, 

44Kehilá, Aksib ut Maresá. Naraj naxye, b'eleeb' chi tenamit rochb'eeneb' 
xk'aleb'aaleb'. 

45Li tenamit Ekrón rochb'eeneb' xk'aleb'aal; 

46chalen chaq Ekrón toj wan wi' li palaw, chixjunil li na'ajej li wank chi xk'atq 
Asdod, rochb'eeneb' xk'aleb'aal. 

47Li tenamit Asdod rochb'eeneb' li xk'aleb'aal, ut li tenamit Gasa rochb'eeneb' li 
xk'aleb'aal, toj sa' li Nima' re Ejiipt ut nawulak wan wi' li Nimla Palaw. 

48Sa' li na'ajej k'iche' ru a'aneb' a'in li tenamit li ke'tz'aqk eb' laj Judá: Samir, 
Yatir, Sokó, 

49Daná, Kiryat-Saná (a'an ajwi' Debir xk'ab'a'), 

50Anab, Estemoha, Anín, 

51Gosen, Jolón ut Kiló. Naraj naxye, junlaju chi tenamit rochb'eeneb' 
xk'aleb'aaleb'. 

52Li tenamit Arab, Dumá, Esán, 

53Janún, Bet-Tapúhaj, Afek, 

54Jumtá, Kiryat-Arbá (Hebrón ajwi' naxk'ab'a'in) ut Sijor. Naraj naxye, b'eleeb' chi 
tenamit rochb'eeneb' xk'aleb'aaleb'. 

55Li tenamit Mahón, Karmelo, Sif, Yutá, 

56Jisrehel, Yokdehán, Sanóhaj, 

57Hakáyin, Kibehá ut Timná. Naraj naxye, lajeeb' chi tenamit rochb'eeneb' 
xk'aleb'aaleb'. 

58Li tenamit Jaljul, Bet-Sur, Kedor, 

59Maharat, Bet-Anot ut Eltekón. Naraj naxye, waqib' chi tenamit rochb'eeneb' 
xk'aleb'aaleb'. Li tenamit Tékoha, Efratá (Belén ajwi' naxk'ab'a'in), Pehor, Etán, 
Kulón, Tatán, Sores, Karen, Kalín, Béter ut Manaj. Naraj naxye, junlaju chi tenamit 
rochb'eeneb' xk'aleb'aaleb'. 

60Li tenamit Kiryat-Bahal (Kiryat-Yeharín ajwi' naxk'ab'a'in) ut Rabá. Naraj 
naxye, wiib' chi tenamit rochb'eeneb' xk'aleb'aaleb'. 

61Sa' li chaqich'och' a'aneb' a'in li tenamit: Bet-Arabá, Midín, Sekaká, 

62Nibsán, li xtenamit li Atz'am ut En-gadi. Naraj naxye, waqib' chi tenamit 
rochb'eeneb' xk'aleb'aaleb'. 

63Ab'anan eb' li ralal xk'ajol laj Judá ink'a' ke'ruhank chi risinkileb' laj Jebús li 
wankeb' Jerusalén. Jo'kan naq eb' laj Jebús toj wankeb' ajwi' Jerusalén anaqwan, 
rochb'eeneb' li ralal xk'ajol laj Judá. 

Jos 16 

Li xteepal laj Efraín 

1Li na'ajej li ke'reechani eb' li ralal xk'ajol laj José natiklaak chaq sa' releb'l saq'e 
wan wi' li nima' Jordán, sa' xjayal Jerikó (a' li xha'il Jerikó), sa' li chaqich'och' 
nataqe'k Jerikó toj sa' li xtzuulul Betel. 

2Chirix chik a'an na'elk Betel ut naxik Lus, nanume'k sa' li xnub'ajleb' laj Arkit toj 
Atarot; 

3nakub'eek sa' xjayal rokeb'l saq'e wan wi' li xnub'ajleb' laj Jaflet, toj sa' xnub'ajl 
Bet-Jorón taq'a ut Késer, ut nokox'elq sa' li palaw. 

4A'an a'in li reechanihomeb' li ralal xk'ajol laj José, laj Manasés ut laj Efraín. 

5A'an a'in li xnub'ajl li xna'ajeb' li ralal xk'ajol laj Efraín, chi ch'uutal: sa' releb'l 
saq'e, li nub'ajl a'an li tenamit Atrot-Arak toj Bet-Jorón taqe'q, 

6ut nokox'elq sa' li palaw. Sa' releb'l iq', li nub'ajl a'an li tenamit Mikmetat; chirix 
chik a'an naxik sa' releb'l saq'e toj Tahanat Siló, ut nokoxnume'q sa' xjayal releb'l 
saq'e re Yanóhaj; 

7na'elk Yanóhaj, nakub'eek Atarot ut Nahará, nokoxnume'q Jerikó ut nokoxraqe'q 
sa' li nima' Jordán. 

8Chalen Tapúhaj li nub'ajl naxik sa' rokeb'l saq'e wan wi' li nima' re Kaná ut 
nokoxraqe'q sa' li palaw. A'an a'in li reechanihom li xteepal laj Efraín, chi 
ch'uutal. 

9Wankeb' ajwi' tenamit ut k'aleb'aal, sa' xch'och'eb' laj Efraín, li ke'k'ehe'k reheb' 
li ralal xk'ajol laj Efraín. 

10Ab'an eb' laj Efraín ink'a' ke'risiheb' laj Kanahán li wankeb' 
Késer, ke'xkanab'eb' b'an aran. Chi jo'kan toj wankeb' sa' xyanqeb' laj Efraín toj 
anaqwan, ab'anan k'eeb'ileb' sa' kawil k'anjel. 

Jos 17 

Li xteepal laj Manasés 

1Li xteepal laj Manasés kitz'aqk na'ajej sa' xk'ab'a' naq a'an xb'een ralal laj José. 
Laj Makir aj puub', xb'een ralal laj Manasés ut xyuwa' laj Galahad, kireechani 
Galahad ut Basán. 

2Jo'kan ajwi' ke'tz'aqk na'ajej eb' li xkomon li ralal xk'ajol laj Manasés, chi ch'uut: 
eb' li ralal xk'ajol laj Abiéser, eb' li ralal xk'ajol laj Jélek, eb' li ralal xk'ajol laj 

Asriel, eb' li ralal xk'ajol laj Sikem, eb' li ralal xk'ajol laj Jéfer ut eb' li ralal xk'ajol 
laj Semidá. A'aneb' a'in li ralal xk'ajol laj Manasés, a' li xb'een ralal laj José. 

3Ab'anan laj Selofjad, ralal laj Jéfer, ralal laj Galahad, ralal laj Makir, ralal laj 
Manasés, maak'a' chaq ralal, ka'ajwi' xrab'in wankeb'. A'aneb' a'in li xk'ab'a'eb': 
lix Majlá, xNohá, xJoklá, xMilká ut xTirsá. 

4Eb' a'an ke'xk'ut rib' chiru laj Elehasar laj tij, chiru laj Josué, ralal laj Nun, ut 
chiruheb' li xjolomileb' li tenamit, ut ke'xye: “Li Qaawa' kixchaq'rab'i laj Moisés 
naq chixk'ehaq qach'och' sa' xyanqeb' li qas qiitz'in”, chankeb'. Jo'kan naq laj 
Josué kixk'e xch'och'eb' sa' xyanqeb' li rech'alal li xyuwa'eb', jo' chanru xyehom li 
Qaawa'. 

5Jo'ka'in naq eb' laj Manasés ke'xk'ul lajeeb' jachal chik li ch'och' sa' xb'een li 
tenamit Galahad ut Basán, li wankeb' sa' releb'l saq'e re li nima' Jordán, 

6xb'aan naq eb' li xrab'in laj Manasés ke'k'ehe'k xch'och'eb', jo' chanru naq 
ke'xk'ul xch'och'eb' li winq. Li na'ajej Galahad kik'ehe'k reheb' li ralal junch'ol 
chik laj Manasés. 

7Li na'ajej li kik'ehe'k re li xteepal laj Manasés a'an Mikmetat, chi xk'atq Aser, sa' 
xjayal Sikem. Chirix chik a'an li nub'ajl naxik sa' xseeb'al, toj Yasib, sa' li 
xyo'leb'aal ha' re Tapúhaj. 

8Li na'ajej Tapúhaj re chaq Manasés naq kiwank, ab'an li tenamit Tapúhaj sa' li 
xnub'ajl Manasés reheb' chaq li ralal xk'ajol laj Efraín. 

9Moqon li xnub'ajl nakub'eek junqre li nima' re Kaná. Sa' rokeb'l iq' re li nima' 
a'an wankeb' chaq li xtenamit laj Efraín, xtz'aqob' li wank re laj Efraín sa' 
xyanqeb' li xtenamit laj Manasés. Jo'kan naq li xch'och' laj Manasés wan chaq sa' 
releb'l iq' re li nima' ut nokoxraqe'q sa' li palaw. 

10Li na'ajej li wank sa' rokeb'l iq' a'an chaq re laj Efraín, ut li wank sa' releb'l iq' 
a'an chaq re laj Manasés, ut li xnub'ajl a'an chaq li palaw; naxk'ul rib' li xna'ajeb' 
rik'in li xna'aj laj Aser sa' releb'l iq' ut li xna'aj laj Isakar sa' releb'l saq'e. 

11Laj Manasés kixk'ul ajwi' eb' li tenamit a'in sa' xch'och'eb' laj Isakar ut laj Aser: 
Betsán rochb'eeneb' li xk'aleb'aal; Iblehán rochb'eeneb' li xk'aleb'aal; Dor 
rochb'eeneb' li xk'aleb'aal; Tanak ut Mejido rochb'eeneb' li xk'aleb'aal, ut jun rox 
raqal re Néfet. 

12Eb' li ralal xk'ajol laj Manasés ink'a' ke'ruhank chi xchapb'al eb' li tenamit a'an; 
jo'kan naq eb' laj Kanahán ke'kanaak sa'eb' li tenamit a'an. 

13Ab'an naq ke'xkawu rib'eb' laj Israel, ke'xk'eheb' laj Kanahán sa' kawil k'anjel, 
us ta ink'a' ke'ruuk risinkileb' aran. 

Eb' laj José ke'reechani li k'iche' 

14Sa' jun kutan eb' li ralal xk'ajol laj José ke'aatinak rik'in laj Josué ut ke'xye re: 
“K'a'ut naq ink'a' k'i li qana'aj xak'e qe? Laa'o naab'alo xb'aan naq li Qaawa' 
ki'osob'tesink qe”, chankeb'. 

15Kichaq'ok laj Josué ut kixye: “Wi laa'ex naab'alex, ayuqex sa' li k'iche' ut 
t'anomaq eb' li loq'laj che' sa' xch'och'eb' laj Perés ut eb' laj Refait, xb'aan naq 
q'axal laatz' cho'q eere li na'ajej re Efraín”, chan. 

16Ke'chaq'ok eb' li ralal laj José ut ke'xye: “Yaal ajwi'. Moko tz'aqal ta li k'iche' 
cho'q qe. Ab'an sa' li ru taq'a chixjunileb' laj Kanahán wankeb' xb'eleb'aal ch'iich' 
re yalok, yiib'anb'ileb' rik'in ch'iich': eb' laj Kanahán li wankeb' Betsán ut sa' li 
xsutam, jo' ajwi' eb' li wankeb' sa' xtaq'ahil Jisrehel”, chankeb'. 

17Toja' naq laj Josué kixye reheb' li ralal xk'ajol laj José, laj Efraín ut laj Manasés: 
“Laa'ex jun nimla tenamit ut jwal kaw eerib'. Jo'kan naq moko jun jachal ta 
teereechani, 

18eerehaq aj b'an wi' li tzuul li k'iche' ru. T'anomaqeb' li che', ut chi jo'kan 
teereechani chixjunil li na'ajej a'an. Teerisiheb' laj Kanahán, us ta wankeb' 
xb'eleb'aal ch'iich' yiib'anb'ileb' rik'in ch'iich' ut q'axal kaweb' rib'”, chan laj 
Josué. 

Jos 18 

Li wuqub' chik chi teep 

1Chixjunil li komonil reheb' li ralal xk'ajol laj Israel ke'ch'utlaak Siló ut aran 
ke'xxaqab' li Loq' laj Muheb'aal. Ak wank chixjunil li na'ajej rub'el xwankileb'. 

2Ab'anan toj wankeb' wuqub' chik chi teep sa' xyanqeb' laj Israel li maji' 
xk'ulumeb' li xch'och'eb'. 

3Jo'kan naq laj Josué kixye reheb' laj Israel: “Jo' najtil chik toj yooqex chi xb'ayb'al 
eerib' re xchapb'al li ch'och' ak xk'ehom eere li Qaawa', li xYos leexe'toonil 
yuwa'? 

4Sik'omaqeb' ru ox oxaq chi winq sa' li junq teep, re naq teb'intaqla chi 
xb'eeninkil li tenamit. Chi jo'kan truuq tqajek'i li ch'och' naq te'sutq'iiq chaq, a' 
yaal k'aru li rilomeb'. 

5Eb' li winq a'an te'xjachi li ch'och' sa' wuqub' jachal. Eb' laj Judá te'kanaaq sa' 
xna'ajeb', sa' xjayal rokeb'l iq', ut eb' li ralal xk'ajol laj José te'kanaaq sa' xna'ajeb', 
sa' xjayal releb'l iq'. 

6Naq ak xejachi li ch'och' sa' wuqub' jachal, teetz'iib'a reetalil ut teek'am chaq 
wik'in re naq tinb'uuli rix arin, chiru li Qaawa' li qaYos. 

7Eb' laj Leví ink'a' taak'ehe'q xch'och'eb' sa' eeyanq, xb'aan naq li k'anjelak cho'q 
aj tij chiru li Qaawa' a'an li reechanihomeb'. Eb' laj Gad ut eb' laj Rubén ut li 

xyiijachil xteepal laj Manasés ak xk'ulumeb' li xna'ajeb' sa' xjayal releb'l saq'e, 
junpak'al li nima' Jordán, a' li ch'och' li kik'ehe'k reheb' xb'aan laj Moisés, laj 
k'anjel chiru li Qaawa'”, chan laj Josué. 

8Eb' li winq li ke'sik'e'k ru chi xtz'iib'ankil reetalil li na'ajej ke'xchap xb'eheb', ut 
laj Josué kixye reheb': “Ayuqex, b'eenihomaq chixjunil li na'ajej ut tz'iib'ahomaq 
reetalil. Chirix a'an texsutq'iiq chaq wik'in ut laa'in tinb'uuli rix li ch'och' cho'q 
eere arin Siló, chiru li Qaawa'”, chan. 

9Eb' a'an koheb', ke'xb'eeni chixjunil li na'ajej, ke'xtz'iib'a reetalil li ch'och' sa' 
wuqub' jachal ut ke'sutq'iik chaq rik'in laj Josué, sa' li xmuheb'aaleb' aran Siló. 

10Toja' naq laj Josué kixb'uuli rix li na'ajej aran Siló, chiru li Qaawa', ut kixjek'i li 
ch'och' sa' xyanqeb' laj Israel. 

Li xteepal laj Benjamín 

11Naq ak xe'xb'uuli rix li na'ajej, eb' li ralal xk'ajol laj Benjamín ke'xk'ul li na'ajej li 
wank sa' xyi li xch'och'eb' li ralal xk'ajol laj Judá ut li ralal xk'ajoleb' laj José. 

12Li xnub'ajl sa' releb'l iq' natiklaak wan wi' li nima' Jordán, nataqe'k sa' xjayal 
releb'l iq' re Jerikó, toj naxtaw li k'iche' sa' rokeb'l saq'e, ut nokox'elq sa' li 
chaqich'och' re Bet-Abén. 

13Chirix chik a'an li nub'ajl naxik sa' rokeb'l iq' re Lus (Betel ajwi' nayeemank re) 
ut nakub'eek Atrot-Adar, sa' xb'een li tzuul li wank sa' rokeb'l iq' re Bet-Jorón 
taq'a. 

14Aran li nub'ajl naxb'ach' rib' sa' rokeb'l saq'e toj sa' rokeb'l iq', chalen sa' li 
tzuul li wank sa' rokeb'l iq' re Bet-Jorón ut nawulak Kiryat-Bahal (Kiryat-Yeharín 
ajwi' nayeemank re), xtenamiteb' li ralal xk'ajol laj Judá. A'an a'in li nub'ajl li 
wank sa' rokeb'l saq'e. 

15Li nub'ajl li wank sa' rokeb'l iq' natiklaak sa' xmaril Kiryat-Yeharín, naxik Gasín 
ut nokox'elq chi xk'atq li yo'leb'aal ha' re Neftohaj. 

16Chirix chik a'an nakub'eek sa' xmaril li tzuul li wank chiru li xtaq'ahil Ben-
Hinón, sa' releb'l iq' re li xTaq'ahil Refaín, nakub'eek sa' li xtaq'ahil Hinón, sa' 
rokeb'l iq' wankeb' wi' laj Jebús, ut nakub'eek wi' chik toj En-Rokel. 

17Aran naxb'ach' rib' sa' xjayal releb'l iq', na'elk En-Semes ut naxik sa' xsutam li 
pek li wank sa' xjayal li taqsink re Adumín; nakub'eek wan wi' li saqoonak re laj 
Boján, ralal laj Rubén; 

18nanume'k sa' releb'l iq' re Bet-Arabá ut nakub'eek toj Arabá; 

19nokoxnume'q sa' releb'l iq' re Bet-Joklá ut nokoxraqe'q sa' releb'l iq' re li 
Atz'aminb'il Palaw, b'arwi' nokox'okaq roq li nima' Jordán. A'an a'in li nub'ajl li 
wan chaq sa' rokeb'l iq'. 



438 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

20Li nima' Jordán a'an chaq li xnub'ajl sa' rokeb'l saq'e. A'an chaq li 
reechanihomeb' li ralal xk'ajol laj Benjamín, rochb'eeneb' li xnub'ajl, a' yaal 
chanru li xk'ihal li junjunq chi ch'uut. 

21Li xtenamiteb' li xteepal laj Benjamín chi ch'uutal a'aneb' a'in: Jerikó, Bet-Joklá, 
Emek-Kesís, 

22Bet-Arabá, Semaráhin, Betel, 

23Abín, Pará, Ofrá, 

24Kefar-Amoná, Ofní, Gabá: kab'laju chi tenamit rochb'eeneb' xk'aleb'aaleb'. 

25Gabahón, Ramá, Beherot, 

26Mispá, Kefirá, Mosá, 

27Rekem, Irpehel, Taralá, 

28Selá-Jalef, Jebús (naraj naxye: Jerusalén), Kibehá ut Kiryat: kaalaju chi tenamit 
rochb'eeneb' xk'aleb'aaleb'. A'an a'in li reechanihomeb' li ralal xk'ajol laj 
Benjamín, chi ch'uutal. 

Jos 19 

Li xteepal laj Simehón 

1Li xkab' na'ajej b'uulinb'il rix kikanaak cho'q reheb' li xch'uuteb' li xteepal laj 
Simehón. Li reechanihomeb' wank sa' xyi li xch'och'eb' li ralal xk'ajol laj Judá. 

2Kikanaak cho'q reechanihomeb' laj Simehón: Berseba, Semá, Moladá, 

3Jasar Suhal, Balá, Esen, 

4Eltolad, Betul, Jormá, 

5Siklak, Bet-Markabot, Jasar-Susá, 

6Bet-Lebahot ut Sarujén: oxlaju chi tenamit rochb'eeneb' xk'aleb'aaleb'. 

7Ke'xk'ul ajwi': Ayin, Rimón, Éter ut Asán: kaahib' chi tenamit rochb'eeneb' 
xk'aleb'aaleb'. 

8Jo'kan ajwi' kik'ehe'k reheb' chixjunileb' li k'aleb'aal li wankeb' sa' xsutam li 
tenamit a'an toj Bahalat Beher, Ramá re Nejeb. A'an a'in li reechanihom li 
xch'uuteb' li xteepal laj Simehón.  

9Li reechanihom eb' li ralal xk'ajol laj Simehón kichapmank rik'ineb' li ralal 
xk'ajol laj Judá, xb'aan naq li xch'och'eb' laj Judá jwal nim cho'q reheb'. Jo'kan naq 
eb' li ralal xk'ajol laj Simehón ke'xk'ul xna'ajeb' sa' xyanqeb' laj Judá. 

Li xteepal laj Sabulón 

10Li rox na'ajej b'uulinb'il rix ke'reechani eb' li ralal xk'ajol laj Sabulón, chi 
ch'uutal: li xnub'ajl li xch'och'eb' nawulak toj Sadud. 

11Nataqe'k sa' xjayal rokeb'l saq'e toj Marahalá ut Debeset, ut chirix a'an sa' li 
nima' li wank sa' xjayal Yoknehán. 

12Chalen chaq Sadud naxik sa' xjayal releb'l saq'e, toj sa' xmaril Kislot-Tabor, 
nokox'elq Dobrat ut nataqe'k Yapía. 

13Aran chik nanume'k li nub'ajl sa' releb'l saq'e re Gat-Jéfer ut Ita-Kasín, naxik toj 
Rimón ut nasutq'iik toj Nehá. 

14Sa' releb'l iq' li nub'ajl nasutq'iik toj Janatón ut nokox'elq sa' xtaq'ahil Iftajel. 

15Eb' laj Sabulón ke'xk'ul ajwi': Katat, Nahalal, Simrón, Iralá ut Belén. Kab'laju chi 
tenamit rochb'eeneb' xk'aleb'aaleb'. 

16A'an a'in li reechanihom li xch'uuteb' li ralal xk'ajol laj Sabulón: a'aneb' a'in li 
xtenamiteb' rochb'eeneb' xk'aleb'aaleb'. 

Li xteepal laj Isakar 

17Li xka na'ajej b'uulinb'il rix ke'reechani li ralal xk'ajol laj Isakar, chi ch'uutal. 

18Li xch'och'eb' nawulak toj Jisrehel ut nokoxtaw Kesulot ut Sunén; 

19Jafaráhin, Sión, Anajarat, 

20Daberat, Kisyón, Ebes, 

21Rémet ut En-Ganín, En-Jadá ut Bet-Pasés. 

22Li xnub'ajl nawulak toj Tabor, Sajasín ut Bet-Semes, ut nokoxraqe'q sa' li nima' 
Jordán: waqlaju chi tenamit rochb'eeneb' xk'aleb'aaleb'. 

23A'an a'in li reechanihom li xch'uuteb' li xteepal laj Isakar. A'aneb' a'in li 
xtenamiteb' rochb'eeneb' xk'aleb'aaleb'. 

Li xteepal laj Aser 

24Li ro' na'ajej b'uulinb'il rix ke'reechani li xteepal laj Aser. 

25Li xch'och'eb' a'an a'in: Jelkat, Jalí, Beten, Aksap, 

26Alamélek, Amad, Misal; nawulak sa' rokeb'l saq'e sa' xka'yab'aal li tzuul 
Karmeel, toj Sijor-Libnat; 

27nasutq'iik wi' chik sa' xjayal releb'l saq'e toj Bet-Dagón ut naxtaw Sabulón sa' 
releb'l iq', li xtaq'ahil Iftajel, Bet-Emek ut Nehiel; nokoxraqe'q sa' xtz'e toj Kabul, 

28Abdón, Rejob, Amón ut Kaná toj sa' li nimla Sidón. 

29Li xnub'ajl nasutq'iik Ramá toj sa' li tenamit Tiro, sutsu sa' tz'ak, ut toj Josá, ut 
nokoxraqe'q sa' li palaw. Ke'xk'ul ajwi': Majaleb, Aksib, 

30Ako, Afek, Rejob: wiib' xka'k'aal chi tenamit rochb'eeneb' xk'aleb'aaleb'. 

31A'an a'in li reechanihom li xch'uuteb' li xteepal laj Aser. A'aneb' a'in li 
xtenamiteb' rochb'eeneb' xk'aleb'aaleb'. 

Li xteepal laj Neftalí 

32Li xwaq na'ajej b'uulinb'il rix ke'reechani li ralal xk'ajol laj Neftalí, chi ch'uutal. 

33Li xnub'ajl na'elk Jélef ut wan wi' xJihul Sahananín jo'wi' Adamí-Janékeb, 
Yabnel, Lakún ut nokox'elq sa' li nima' Jordán. 

34Nasutq'iik li xnub'ajl sa' rokeb'l saq'e re Asnot-Tabor ut nokox'elq Jukok, 
naxk'ul Sabulón sa' rokeb'l iq', Aser sa' releb'l saq'e ut li nima' Jordán sa' rokeb'l 
saq'e. 

35Ut eb' li tenamit suttz'akinkileb' li ke'k'ehe'k reheb' laj Neftalí, a'aneb' a'in: 
Sidín, Ser, Jamat, Rakat, Kinéret, 

36Adamá, Ramá, Jasor, 

37Kadés, Edreí, En-Jasor, 

38Irón, Mikdal-El, Joren, Bet-Anat, Bet-Semes: b'eleelaju chi tenamit rochb'eeneb' 
xk'aleb'aaleb'. 

39A'an a'in li reechanihom li xch'uuteb' li ralal xk'ajol laj Neftalí. A'aneb' a'in li 
xtenamiteb' rochb'eeneb' xk'aleb'aaleb'. 

Li xteepal laj Dan 

40Li xwuq na'ajej b'uulinb'il rix ke'reechani li ralal xk'ajol laj Dan, chi ch'uutal. 

41Li xch'och'eb' a'an a'in: Sorá, Estahol, Ir-Semes, 

42Sahalbín, Ayalón, Silatá, 

43Elón, Timná, Ekrón, 

44Elteké, Jibetón, Bahalat, 

45Asor, Bené-Berak, Gat-Rimón 

46jo'wi' Yerakón, sa' xjayal li palaw, rochb'een chixjunil li na'ajej li wank sa' 
xka'yab'aal Jope. 

47Ab'an ink'a' tz'aqal li xch'och'eb' li ralal xk'ajol laj Dan; jo'kan naq koheb' chi 
yalok rik'ineb' laj Lésem. Ke'xchap ut ke'xkamsiheb' chi ch'iich' li wankeb' aran. 
Chirix chik a'an ke'kanaak sa' li tenamit a'an, ut Dan chik ke'xk'e cho'q xk'ab'a' sa' 
xk'ab'a' li xxe'toonil yuwa'eb'.  

48A'an a'in li reechanihom li xch'uuteb' li xteepal laj Dan A'aneb' a'in li 
xtenamiteb' rochb'eeneb' xk'aleb'aaleb'. 

Li xch'och' laj José 

49Naq eb' laj Israel ke'raqe'k chi xb'uulinkil eb' li tenamit ut li xnub'ajleb', ke'xk'e 
xch'och' laj Josué, ralal laj Nun, sa' xyanqeb' li xch'och'eb'. 

50Jo' xyehom li Qaawa', ke'xk'e li tenamit li ak xpatz'om chaq, a'an Timnat-Séraj, 
sa' li k'iche' re Efraín. Ut laj Josué kixyiib' wi' chik li tenamit ut kiwank aran. 

51A'an a'in li ch'och' li ke'xjek'i laj Elehasar laj tij, laj Josué, ralal laj Nun, ut eb' li 
neke'taqlank sa' junkab'lal. Ke'xb'uuli chirixeb' li xteepaleb' laj Israel sa' li na'ajej 
Siló, chiru li Qaawa', sa' rokeb'aal li Loq'laj Muheb'aal. Ut chi jo'kan kiraqe'k 
xjek'inkil li na'ajej reheb' laj Israel. 

Jos 20 

Eb' li tenamit te'xkol wi' rib' eb' laj kamsinel ras riitz'in 
(Nm 35,6-34; Dt 4,41-43; 19,1-13) 

1Li Qaawa' kiraatina laj Josué ut kixye re: 

2“Taaye reheb' laj Israel naq te'xsik' ruheb' li tenamit li te'xkol wi' chaq rib', jo' 
kinye re laj Moisés. 

3Sa'eb' li tenamit a'an tixmuq chaq rib' li ani xkamsink junaq ras riitz'in chi ink'a' 
rajom xch'ool; aran truuq toxkol rib' chiru laj eeqajunel kik'. 

4Naq taaxik sa' junaq reheb' li tenamit a'an, toxxaqliiq chire li okeb'aal ut 
toxch'olob' k'aru xb'aanu, reheb' li xcheekal winqul li tenamit. Ut eb' a'an te'xk'ul 
laj kamsinel ras riitz'in sa' li xtenamiteb' ut te'xk'e junaq rochoch re naq twanq 
sa' xyanqeb'. 

5Wi li rech'alal li kamenaq taawulaq aran chi xsik'b'al, ink'a' taaq'axtesimanq li 
winq li xkamsi li ras riitz'in, xb'aan naq moko rajom ta xch'ool naq xb'aanu a'an 
ut moko xik' ta naril junxilaj. 

6Li winq a'in taakanaaq sa' li tenamit a'an toj taaraqe'q aatin chirix xb'aaneb' li 
komonil ut toj taakamq li xYuwa'il aj tij li wanq sa'eb' li kutan a'an. Chirix a'an 
truuq taasutq'iiq wi' chik sa' li na'ajej ki'elk wi' chaq, a' li xtenamit ut li rochoch”, 
chan li Qaawa'. 

7Toja' naq eb' laj Israel ke'xsik' ruheb': Kadés re Galilea sa' li xtzuulul Neftalí; 
Sikem sa' li xtzuulul Efraín; Kiryat-Arbá malaj Hebrón, sa' li xtzuulul Judá. 

8Junpak'al li nima' Jordán, sa' xjayal releb'l saq'e re Jerikó, ke'xsik' ruheb': Béser, 
sa' xteepal Rubén sa' li chaqich'och', sa' li taq'a ru; Ramot aran Galahad, sa' 
xteepal Gad, ut Golán aran Basán, sa' xteepal Manasés. 

9A'aneb' a'in li tenamit xaqab'anb'ileb' cho'q reheb' chixjunileb' laj Israel, jo'wi' 
cho'q reheb' laj ab'l tenamit li wanqeb' sa' xyanqeb'. Aran truuq tixkol rib' yalaq 
ani xkamsink junaq ras riitz'in chi ink'a' rajom xch'ool. Chi jo'kan ink'a' 

taakamsiiq xb'aaneb' li rech'alal li kamenaq, toj taaraqe'q aatin chirix xb'aaneb' li 
komonil. 

Jos 21 

Li xtenamiteb' laj Leví 
(1 Kr 6,54-81) 

1Eb' li xjolomil li xjunkab'aleb' laj Leví ke'jilok chi xk'atq laj Elehasar laj tij, rik'in 
ajwi' laj Josué, ralal laj Nun, ut rik'ineb' li xjolomileb' li xjunkab'aleb' li xteepaleb' 
laj Israel, 

2naq wankeb' aran Siló, sa' xch'och'eb' laj Kanahán, ut ke'xye reheb': “Li Qaawa' 
kixye re laj Moisés naq chik'ehe'q qatenamit b'arwi' toohilanq jo'wi' qak'aleb'aal 
cho'q reheb' li qaketomq”,chankeb'. 

3Toja' naq eb' laj Israel ke'xk'e eb' li xtenamiteb' cho'q reheb' laj Leví, 
rochb'eeneb' li xk'aleb'aaleb', jo' chanru xtaqlahom li Qaawa'. 

4A'aneb' a'in li tenamit ke'xk'ul chi b'uulinb'il eb' laj Leví, ralaleb' laj Aharón laj 
tij, a'eb' li wankeb' sa' xjunkab'al laj Kehat: oxlaju chi tenamit sa' xteepaleb' laj 
Judá, laj Simehón ut laj Benjamín. 

5Li xkomoneb' li ralal xk'ajol laj Kehat ke'xk'ul lajeeb' chi tenamit reheb' li 
xteepaleb' laj Efraín, laj Dan ut li xyiijachil xteepal laj Manasés. 

6Eb' li ralal xk'ajol laj Kersón ke'reechani oxlaju chi tenamit reheb' li xteepaleb' 
laj Isakar, laj Aser, laj Neftalí ut li xyiijachil li xteepal laj Manasés aran Basán. 

7Eb' li ralal xk'ajol laj Merarí ke'reechani kab'laju chi tenamit reheb' li xteepaleb' 
laj Rubén, laj Gad ut laj Sabulón. 

8Eb' laj Israel ke'xk'e reheb' laj Leví chi b'uulinb'il eb' li tenamit a'an jo' ajwi' 
xna'aj xwa'leb'aal xketomqeb', jo' chanru kiyehe'k re laj Moisés xb'aan li Qaawa'. 

9Eb' laj Leví ke'k'ehe'k reheb' eb' li tenamit a'in xb'aan li xteepal laj Judá ut li 
xteepal laj Simehón. 

10A'an a'in li ch'och' ke'xk'ul, sa' li xb'een b'uulik, eb' li ralal xk'ajoleb' laj Leví, 
xkomoneb' laj Aharón ut laj Kehat. 

11A' li tenamit Kiryat-Arbá kik'ehe'k reheb' (Hebrón ajwi' xk'ab'a'; xtenamit li 
xyuwa' laj Anak), sa' li tzuul li wank sa' xteepal Judá, rochb'een li ch'och' re 
k'iiresink ketomq wank chi xsutam. 

12Ab'an li xna'aj awimq re li tenamit a'in rochb'eeneb' xk'aleb'aal kik'ehe'k cho'q 
xch'och' laj Kaleb, ralal laj Jefuné. 

13Eb' li ralal xk'ajol laj Aharón laj tij ke'xk'ul cho'q na'ajej te'xkol wi' rib' eb' laj 
kamsinel ras riitz'in, li tenamit Hebrón rochb'een xk'aleb'aaleb' jo'wi' Libná ut 
eb' li xk'aleb'aal, 

14Yatir ut eb' li xk'aleb'aal, Estemoha rochb'een xk'aleb'aaleb', 

15Jolón rochb'een xk'aleb'aaleb', Debir rochb'een xk'aleb'aaleb', 

16Asán rochb'een xk'aleb'aaleb', Yutá rochb'een xk'aleb'aaleb', Bet-Semes 
rochb'een xk'aleb'aaleb': b'eleeb' chi tenamit reheb' li wiib' teep a'an. 

17Sa' xteepal Benjamín kik'ehe'k Gabahón rochb'een xk'aleb'aaleb', Keba 
rochb'een xk'aleb'aaleb', 

18Anatot rochb'een xk'aleb'aaleb', Almón rochb'een xk'aleb'aaleb': kaahib' chi 
tenamit. 

19Chixjunileb' li tenamit li ke'k'ehe'k reheb' laj tij, ralaleb' laj Aharón, a'aneb' 
oxlaju chi tenamit rochb'een xk'aleb'aaleb'. 

20Eb' li xch'uuteb' li ralal xk'ajol laj Kehat, eb' li rela' laj Leví li wankeb' sa' 
xyanqeb' laj Kehat, ke'xk'ul sa' b'uulinb'il li xtenamiteb' sa' xteepal Efraín. 

21Kik'ehe'k reheb' cho'q na'ajej te'xkol wi' rib' eb' laj kamsinel ras riitz'in, Sikem 
rochb'een xk'aleb'aaleb', sa' xtzuulul Efraín, jo' ajwi' Késer rochb'een 
xk'aleb'aaleb', 

22Kibsáhin rochb'een xk'aleb'aaleb', Bet-Jorón rochb'een xk'aleb'aaleb': kaahib' 
chi tenamit li kik'ehe'k reheb'. 

23Sa' xteepal Dan kik'ehe'k Elteké rochb'een xk'aleb'aaleb', Jibetón rochb'een 
xk'aleb'aaleb', 

24Ayalón rochb'een xk'aleb'aaleb', Gat-Rimón rochb'een xk'aleb'aaleb': kaahib' 
chi tenamit li kik'ehe'k reheb'. 

25Sa' li xyiijachil xteepaleb' laj Manasés kik'ehe'k Tanak rochb'een xk'aleb'aaleb' 
ut Iblehán rochb'een xk'aleb'aaleb': wiib' tenamit kik'ehe'k reheb'. 

26Jo'kan naq lajeeb' chi tenamit rochb'eeneb' xk'aleb'aaleb' kik'ehe'k reheb' li 
xkomoneb' li ralal xk'ajol laj Kehat. 

27Eb' li ralal xk'ajol laj Kersón, xkomoneb' laj Leví, kik'ehe'k reheb' wiib' tenamit: 
sa' li xyiijachil xteepal laj Manasés, kik'ehe'k li tenamit Golán re Basán rochb'een 
xk'aleb'aaleb', b'arwi' te'xkol rib' eb' laj kamsinel ras riitz'in, ut Astarot rochb'een 
xk'aleb'aaleb'. 

28Sa' xteepal Isakar, kik'ehe'k Kisyón rochb'een xk'aleb'aaleb', Dobrat rochb'een 
xk'aleb'aaleb', 

29Yarmut rochb'een xk'aleb'aaleb', En-Ganín rochb'een xk'aleb'aaleb': kaahib' chi 
tenamit. 

30Sa' xteepal Aser, kik'ehe'k Misal rochb'een xk'aleb'aaleb', Abdón rochb'een 
xk'aleb'aaleb', 

31Jelkat rochb'een xk'aleb'aaleb', Rejob rochb'een xk'aleb'aaleb': kahib chi 
tenamit. 

32Sa' xteepal Neftalí, kik'ehe'k cho'q na'ajej te'xkol wi' rib' eb' laj kamsinel ras 
riitz'in, Kadés re Galilea rochb'een xk'aleb'aaleb', Jamot-Dor rochb'een 
xk'aleb'aaleb', Rakat rochb'een xk'aleb'aaleb': oxib' chi tenamit. 

33Oxlajuheb' li tenamit kik'ehe'k reheb' li ralal xk'ajol laj Kersón rochb'een 
xk'aleb'aaleb'. 

34Eb' li xch'uuteb' li ralal xk'ajol laj Merarí, li rela' laj Leví, ke'xk'ul kaahib' chi 
tenamit sa' xteepal Sabulón: Yoknehán rochb'een xk'aleb'aaleb', Kartá rochb'een 
xk'aleb'aaleb', 

35Rimón rochb'een xk'aleb'aaleb' ut Nahalal rochb'een xk'aleb'aaleb'. 

36Ke'xk'ul ajwi', junpak'al li nima' Jordán, sa' xteepal Rubén, cho'q tenamit 
b'arwi' te'xkol rib' eb' laj kamsinel ras riitz'in, Béser sa' li chaqich'och', chiru 
taq'a, rochb'een xk'aleb'aaleb', jo'wi' Yahás rochb'een xk'aleb'aaleb', 

37Kedemot rochb'een xk'aleb'aaleb', Mepahat rochb'een xk'aleb'aaleb': kaahib' 
chi tenamit. 

38Sa' xteepal Gad, ke'xk'ul Ramot re Galahad cho'q tenamit b'arwi' te'xkol rib' eb' 
laj kamsinel ras riitz'in, ut Majanáhin, 

39Jesbón rochb'een xk'aleb'aaleb', Jaser rochb'een xk'aleb'aaleb': kaahib' chi 
tenamit. 

40Chixjunileb' li tenamit k'eeb'il cho'q reheb' li ralal xk'ajol laj Merarí, li ralal laj 
Leví, chi komonil, a'aneb' kab'laju chi tenamit. 

41Waqxaqib' roxk'aal chixjunileb' li tenamit ke'xk'ul eb' laj Leví sa' xyanqeb' laj 
Israel; ut kik'ehe'k ajwi' xna'ajeb' li xketomq. 

42Li junjunq chi tenamit wank xwa'lem chi xsutam. 

43Li Qaawa' kixk'e reheb' laj Israel chixjunil li ch'och' li kixyeechi'i sa' jurament 
reheb' li xna' xyuwa'eb'. Ke'reechani ut ke'na'ajunk aran. 

44Li Qaawa' kixk'e tuqtuukilal sa' chixjunil li xsutameb', jo' chanru yeeb'il sa' 
jurament reheb' li xna' xyuwa'eb', ut maajun reheb' li xik' neke'ilok reheb' 
kiruhank chi kuyuk sa' ruq'eb': chixjunileb' laj rahob'tesinel ke'q'axtesiik sa' 
ruq'eb' laj Israel. 

45Maajun li k'a'aq re ru jwal chaab'il li kixyeechi'i li Qaawa' re li xjunkab'al laj 
Israel, kikanaak chi ink'a' ta ki'uxk: chixjunil kitz'aqlok ru. 

Jos 22 

Xchaq'rab'inkileb' laj Rubén, eb' laj Gad ut li xyiijachil xteepal laj Manasés 

1Laj Josué kixch'utub'eb' laj Rubén, eb' laj Gad ut li xyiijachil xteepal laj Manasés, 

2ut kixye reheb': “Laa'ex xepaab' chixjunil li kixye eere laj Moisés, laj k'anjel chiru 
li Qaawa'. Junelik xineepaab' sa' chixjunil li xexintaqla wi'. 

3Maajun sut xekanab' xjuneseb' leeras eeriitz'in chalen chaq junxil, chiru k'iila 
chihab', ut xeb'aanu leechaq'rab'inkil xb'aan li Qaawa' leeYos. 

4Anaqwan li Qaawa' leeYos ak xk'ehom xhilaaleb' leeras eeriitz'in jo' yeechi'inb'il 
chaq xb'aan. Sutq'inqex b'i' ut ayuqex sa' leemuheb'aal, sa' li ch'och' k'eeb'il eere 
xb'aan laj Moisés, laj k'anjel chiru li Qaawa', junpak'al li nima' Jordán.  

5Ka'ajwi' a'in li nintz'aama cheru: naq teek'e eech'ool chi xpaab'ankil chi us li 
xtaqlahom ut li xchaq'rab' laj Moisés, laj k'anjel chiru li Qaawa'. Chera li Qaawa' 
leeYos, junelik chetaaqe li xb'e, chepaab' li xchaq'rab', junajaqex rik'in A'an ut 
chexk'anjelaq chi anchal leech'ool ut chi anchal leeraanm”. 

6Chirix chik a'an laj Josué kirosob'tesiheb' ut kixchaq'rab'iheb', ut eb' a'an koheb' 
sa' li xmuheb'aaleb'. 

7Laj Moisés ak xk'ehom xna'aj li xyiijachil xteepal laj Manasés aran Basán. Ut li 
yiijach jun chik ak k'eeb'il xna'ajeb' xb'aan laj Josué sa' xyanqeb' li ras riitz'in, sa' 
xjayal rokeb'l saq'e re li nima' Jordán. Eb' a'an ajwi' ke'osob'tesiik xb'aan laj Josué 
naq ke'taqlaak sa' li xmuheb'aaleb'. 

8Ut kixye reheb': “Anaqwan texsutq'iiq sa' leemuheb'aal chi numtajenaq 
leeb'ihomal, leeketomq, leeplaat, lee'oor, q'anch'iich' ut ch'iich', ut naab'aleb' 
leeraq'. Chewotz rik'ineb' leeras eeriitz'in jo'nimal li xereechani sa' xna'ajeb' li 
xik' neke'ilok eere”, chan. 

9Toja' naq eb' laj Rubén, eb' laj Gad ut li xyiijachil xteepal laj Manasés ke'xjach 
rib' rik'ineb' laj Israel aran Siló, sa' xteepal Kanahán, ut ke'sutq'iik sa' li na'ajej 
Galahad, a' li reechanihomeb' chaq jo' chanru li xyehom li Qaawa' re laj Moisés. 

Li artal junpak'al li nima' Jordán 

10Ut naq eb' laj Rubén, eb' laj Gad ut li xyiijachil xteepal laj Manasés ke'wulak sa' 
li xnub'ajl Kanahán, nach' rik'in li nima' Jordán, ke'xxaqab' jun nimla artal, k'ajo' 
xchaq'al ru na'ilok. 

11Naq eb' laj Israel ke'rab'i resil a'an, ke'xye: “Chek'e reetal, eb' laj Rubén, eb' laj 
Gad ut li xyiijachil xteepal laj Manasés ke'xxaqab' li artal a'an, sa' xjayal li tenamit 
Kanahán, nach' rik'in li nima' Jordán, sa' xch'och'eb' laj Israel”, chankeb'. 

12Ut naq ke'xnaw a'an, ke'xch'utub' rib' chixjunileb' laj Israel aran Siló re yalok 
rik'ineb'. 

13Eb' laj Israel ke'xtaqla laj Pinjás laj tij, ralal laj Elehasar, rik'ineb' laj Rubén, laj 
Gad ut li xyiijachil xteepal laj Manasés, sa' li na'ajej Galahad. 



446 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

14Ke'xtaqla ajwi' lajeeb' li neke'k'amok b'e sa' xyanqeb' li junjunq chi teep, 
xjolomileb' ajwi' li junqkab'al. 

15Ut naq eb' a'in ke'wulak wankeb' wi' laj Rubén, eb' laj Gad ut li xyiijachil xteepal 
laj Manasés, sa' li na'ajej Galahad, ke'raatinaheb' chi jo'ka'in: 

16“A'in xyehom chixjunil li xkomonil li Qaawa': K'a' chi maakil a'in li xeb'aanu 
chiru li xYos laj Israel? K'a'ut naq xeq'etq'eti eerib' chiru li Qaawa' anaqwan? 
Laa'ex xeyiib' jun li artal, ut chi jo'kan xexnajto'k rik'in li Qaawa'.  

17Ma ink'a' tab'i' tz'aqal li maak xeb'aanu naq xmaakob'k laj Pehor? Jun nimla 
rahilal xchalk sa' qab'een laa'o li xkomonil li Qaawa', ut toj wank ajwi' li maak 
a'an sa' qab'een.  

18Laa'ex yookex xkanab'ankil li Qaawa'. Ma ink'a' nekek'e reetal? Wi anaqwan 
yookex xq'etq'etinkil eerib' chiru li Yos, wulaj taachalq li xjosq'il sa' xb'een 
chixjunil li xkomonileb' laj Israel. 

19“Wi nekek'oxla naq muxb'il leena'aj, numenqex wan wi' li reechanihom li 
Qaawa', b'arwi' xk'ojob' li xmuheb'aal, ut wanqex sa' qayanq. Ab'an meeq'et 
xchaq'rab' li Qaawa', chi moko cheq'etq'eti eerib' chiqu laa'o rik'in xyiib'ankil 
jalan chik artal chiru li x'artal li Qaawa' li qaYos. 

20Chijultiko'q eere laj Akán, ralal laj Séraj, chanru naq kimaakob'k rik'in 
xchapb'al li k'aru ak q'axtesinb'il re sache'k. Ut xb'aan li maak kixb'aanu, kikamk, 
ut li xjosq'il li Qaawa' koxtaw chixjunil li xkomonileb' laj Israel, us ta jun ajwi' chi 
winq kimaakob'k”, chankeb'. 

21Toja' naq eb' laj Rubén, eb' laj Gad ut li xyiijachil xteepal laj Manasés ke'chaq'ok 
ut ke'xye reheb' li taqlanb'ileb' xb'aaneb' laj Israel: 

22“Li Qaawa', xYos chixjunileb' li yos, naxnaw chi us naq ink'a' xqayiib' li artal a'in 
yal re xq'etq'etinkil qib' malaj re xtz'eqtaanankil li Yos. A'an naxnaw, ut laa'o 
naqaj naq chenawaq ajwi' chejunilex laa'ex. Wi relik chi yaal naq xqaq'etq'eti qib' 
malaj xoomaakob'k chiru li Qaawa', chooxk'ehaq ta chi kamk. 

23Wi xqayiib' jun li artal re xtz'eqtaanankil li Qaawa' ut re xq'axtesinkil aran 
k'atb'il mayej, qayeechi'om malaj mayej re xk'amb'al qib' sa' usilal, li Qaawa' 
chik'ehoq qe chi xtojb'al li qamaak. 

24Ab'an moko jo'kan ta. Li xyaalalil a'an a'in: xqak'oxla naq wulaj kab'ej leeralal 
eek'ajol mare te'xye reheb' li qalal: «K'aru wank eere laa'ex rik'in li Qaawa', xYos 
laj Israel? 

25Li Qaawa' ak xk'ehom li nima' Jordán cho'q nub'ajl sa' qayanq eerik'in laa'ex aj 
Rubén ut aj Gad. Maak'a' wank eere rik'in li Qaawa'», cha'qeb'. Ut chi jo'kan 
leeralal leek'ajol mare te'xnajtob'resiheb' li qalal qak'ajol rik'in li Qaawa'. 

26Toja' naq xqaye chiqib'il qib': Tqaxaqab' junaq artal, ab'an maawa' re 
xq'axtesinkil k'atb'il mayej malaj qayeechi'om, 

27jo' b'an reetalil cho'q qe ut cho'q eere laa'ex ut reheb' ajwi' li qalal qak'ajol li 
te'wanq moqon. A'anaq reetalil naq laa'o aj loq'oninel chiru li Qaawa' rik'in 
xq'axtesinkil k'atb'il mayej, kames-mayej ut qayeechi'om re xk'amb'al qib' sa' 
usilal rik'in li Yos. Chi jo'kan wulaj kab'ej leeralal eek'ajol moko truuq ta te'xye 
reheb' li qalal: «Maak'a' wank eere rik'in li Qaawa'». 

28Laa'o xqak'oxla: Wi wulaj kab'ej te'xye chi jo'ka'in qe laa'o malaj reheb' li qalal 
qak'ajol, truuq te'qasume: «K'ehomaq reetal. Eb' li qana' qayuwa' ke'xyiib' li artal 
a'in cho'q re li Qaawa', maawa' re xq'axtesinkil k'atb'il mayej chi moko 
qayeechi'om, re b'an taak'anjelaq cho'q reetalil chiqu laa'o ut cheru laa'ex». 

29Maajun sut xqak'oxla xq'etq'etinkil qib' chiru li Qaawa' ut xtz'eqtaanankil A'an 
rik'in xyiib'ankil junaq artal re xq'axtesinkil k'atb'il mayej, qayeechi'om malaj re 
mayejak. Laa'o toomayejaq ka'ajwi' sa' xb'een li x'artal li Qaawa' li qaYos, li wank 
chiru li xLoq'laj Muheb'aal. 

30Naq laj Pinjás laj tij rochb'eeneb' li neke'k'amok b'e sa' li komonil ut eb' li 
xjolomileb' li xkok' ch'uutil laj Israel ke'rab'i li xyehomeb' laj Gad, laj Rubén ut eb' 
laj Manasés, ke'xk'ul ruheb'. 

31Toja' naq laj Pinjás laj tij, ralal laj Elehasar, kixye reheb' laj Rubén, laj Gad ut eb' 
laj Manasés: “Anaqwan naqanaw chi us naq li Qaawa' wank sa' qayanq xb'aan 
naq maak'a' xnimal ru maak xeb'aanu chiru, ut chi jo'kan xooheekol laa'o aj Israel 
sa' ruq' li Qaawa'”, chankeb'. 

32Chirix chik a'an laj Pinjás laj tij, ralal laj Elehasar, ut eb' li neke'k'amok b'e 
ke'xchaq'rab'i rib' rik'ineb' laj Rubén, laj Gad ut li xyiijachil xteepal laj Manasés 
sa' li na'ajej Galahad ut ke'sutq'iik chaq Kanahán wankeb' wi' laj Israel, ut 
kole'xch'olob' chiruheb' li k'aru xk'ulmank. 

33Eb' laj Israel ke'xk'ul xch'ool chixjunil a'in: ke'xb'anyoxi re li Yos ut ink'a' chik 
ke'xye naq te'yaloq rik'ineb' laj Rubén ut eb' laj Gad re xsachb'al ru li xtenamiteb'. 

34Ut eb' a'in ke'xk'e Ed cho'q xk'ab'a' li artal, xb'aan naq ke'xye: “Li artal a'in 
a'anaq reetalil cho'q qe naq li Qaawa' a'an Yos”, chankeb'. 

Jos 23 

III. LAJ JOSUÉ KIXCHAQ'RAB'IHEB' LAJ ISRAEL UT KIKAMK (23-24) 
Laj Josué kiraatina li tenamit 

1Li Qaawa' kixk'eheb' laj Israel chi wank sa' tuqtuukilal chiru naab'al chihab' 
rik'ineb' li xik' neke'ilok reheb'. Naq ak tiix chik laj Josué ut xikenaq xhab', 



448 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

2kixch'utub' chixjunileb' laj Israel, eb' li cheekal winq, eb' laj k'amol b'e, eb' laj 
raqol aatin, eb' laj tz'iib' ut kixye reheb': “Laa'in ak xintixk ut xikenaq chik 
linchihab'. 

3Ak eerilom jo'nimal li xb'aanu li Qaawa' leeYos reheb' li tenamit a'in sa' eek'ab'a' 
laa'ex, xb'aan naq a' li Qaawa' leeYos kiyalok sa' eek'ab'a'. 

4Chek'e reetal, xink'e eere chi b'uulinb'il chixjunileb' li na'ajej a'in chereechani. 
Moko ka'aj ta wi' eb' li tenamit li ak xqeechani, xink'e aj b'an wi' eere eb' li 
tenamit maji' xqachap, chalen chaq wan wi' li nima' Jordán toj sa' li Nimla Palaw, 
sa' xjayal rokeb'l saq'e. 

5A' ajwi' li Qaawa' leeYos taa'aanilasinq reheb' cheru laa'ex, taarisiheb' chi 
junajwa, ut laa'ex teereechani li xch'och'eb', jo' kixyeechi'i eere li Qaawa' leeYos. 

6“Q'axal cheyal eeq'e chi xpaab'ankil ut xk'anjelankil ru chixjunil li tz'iib'anb'il sa' 
xhuhil li xChaq'rab' laj Moisés. Chepaab'aq chi tz'aqal re ru. 

7Meeb'on eerib' rik'ineb' li tenamit a'an li toj wankeb' sa' eeyanq. Meeyaab'a 
xk'ab'a' li xyoseb' chi moko teeye jurament sa' xk'ab'a'eb'. Meeloq'oni ruheb' chi 
moko teehupub' eerib' chiruheb', 

8wanqex b'an sa' junajil rik'in li Qaawa' leeYos, jo' yookex chi xb'aanunkil toj sa' li 
kutan a'in. 

9Li Qaawa' xraanilasi cheru li k'iila tenamit li jwal kaweb' rib', ut maajun xkuyuk 
sa' eeruq' chalen toj anaqwan. 

10Jun ajwi' eere laa'ex naru chi raanilasinkil lajeek'aal rox o'q'ob' (1,000), xb'aan 
naq li Qaawa' leeYos nayalok sa' eek'ab'a' jo' xyeechi'om chaq eere sa' jurament.  

11Yalomaq b'i' eeq'e chi xraab'al li Qaawa' leeYos. 

12“Ab'anan wi texnajto'q rik'in li Qaawa' ut teejunaji eerib' rik'ineb' li tenamit a'in 
li xe'kanaak sa' eeyanq, wi nekerech'alalin eerib' ut nekeb'on eerib' rik'ineb', 

13chenawaq naq li Qaawa' leeYos ink'a' chik traanilasiheb' li tenamit a'in cheru, 
a'anaqeb' b'an chik ra'al ut ch'imb' b'arwi' text'ane'q. Chanchanaqeb' tz'uum sa' 
xb'een leetel ut k'ix sa' leeru, toj reetal maajun eere tkanaaq sa' xb'een li 
xchaq'alil ru ch'och' a'in li xk'ehom eere li Qaawa' leeYos. 

14“Laa'in wulak re xq'ehil linkamik, ab'an xb'enwa nawaj naq teek'e sa' xnaq' 
eeru chi anchal eech'ool, chi anchal eeraanm naq chixjunil li xyeechi'om chaq li 
Qaawa' leeYos cho'q eere, ak xtz'aqlok ru; maajun ink'a' ta x'uxk. 

15Ab'anan kama' xtz'aqlok ru chixjunil li k'aru chaab'il li kixyeechi'i eere li 
Qaawa' leeYos, jo'kan ajwi' naq li Qaawa' tixtaqla chaq sa' eeb'een li rahilal, toj 
reetal maajun eere tkanaaq sa' xb'een li xchaq'alil ru ch'och' a'in li xk'ehom eere 
li Qaawa' leeYos. 

16“Wi teeq'et li Sumwank li kixb'aanu li Qaawa' leeYos eerik'in, wi teeloq'oni 
ruheb' li jalanil yos ut teehupub' eerib' chiruheb', li xjosq'il li Qaawa' taachalq sa' 
eeb'een ut tex'oso'q sa' junpaat sa' li xchaq'alil ru ch'och' a'in li xk'ehom eere li 
Qaawa'”. 

Jos 24 

Li nimla ch'utam aran Sikem 

1Laj Josué kixch'utub' chixjunileb' li xteepaleb' laj Israel aran Sikem; kixb'oqeb' li 
xcheekal winqul laj Israel, eb' laj k'amol b'e, eb' laj raqol aatin ut eb' laj tz'iib', ut 
chiru li Qaawa' 

2kixye reheb' chixjunil li tenamit: “A'in xyehom li Qaawa' xYos laj Israel: Chire li 
nima' Éwfrates ke'wank chaq junxil eb' leexe'toonil yuwa', laj Téraj, jo'wi' laj 
Abrahán ut laj Najor li ralaleb', ut ke'xloq'oni ru eb' li jalanil yos. 

3Chire li nima' Éwfrates kinchap laj Abrahán leeyuwa' ut kink'e chi xb'eeninkil 
chixjunil li na'ajej Kanahán. Kinnaab'alob'resi eb' li ralal xk'ajol rik'in xk'eeb'al 
xb'enwa laj Isahak cho'q ralal.  

4Chirix chik a'an kink'e wiib' li ralal laj Isahak: a'aneb' laj Jakob ut laj Esaú. Laj 
Esaú kink'e chireechani li tzuul Seír, ab'an laj Jakob rochb'eeneb' li ralal xk'ajol 
koheb' Ejiipt.  

5Toja' naq kintaqla laj Moisés ut laj Aharón, ut kinrahob'tesiheb' laj Ejiipt rik'in li 
xninqal eetalil kinb'aanu sa' xyanqeb'. Moqon chik ke'wisi chaq aran.  

6Naq kiwisiheb' leena' leeyuwa' aran Ejiipt, laa'ex kexwulak wan wi' li palaw. Eb' 
laj Ejiipt ke'xtaaqiheb' leena' leeyuwa' rik'ineb' b'eleb'aal ch'iich' ut aj puub', toj 
wan wi' li Kaqi Palaw. 

7Toja' naq ke'xyaab'a xk'ab'a' li Qaawa' ut A'an kixk'e jun li choql k'ajo' 
xq'oqyinkal ru sa' eeyanq laa'ex ut eb' laj Ejiipt. Kixq'aplusi li palaw sa' xb'eeneb', 
ut a'an kinuq'uk reheb'. Laa'ex keril rik'in leeru li kinb'aanu aran Ejiipt. Chirix 
chik a'an najt kexwank chaq sa' li chaqich'och'. 

8“Moqon kexwoksi sa' xch'och'eb' laj Amor junpak'al li nima' Jordán: eb' a'an 
ke'yalok eerik'in, ab'an laa'in kinq'axtesiheb' sa' eeruq'; jo'kan naq koxereechani 
li xch'och'eb' ut kinsach ruheb' cheru.  

9Moqon chik kiwakliik laj Balak, ralal laj Sipor, awab'ej re Mohab, re yalok 
rik'ineb' laj Israel, ut kixtaqla xb'oqb'al laj Balaham, ralal laj Pehor, re naq 
texmajewa. 

10Ab'anan ink'a' kiwaj rab'inkil laj Balaham toj reetal kexrosob'tesi, ut chi jo'kan 
kexinkol sa' ruq' laj Balak. 

11“Toja' naq keq'ax chaq li nima' Jordán ut kexwulak Jerikó. Eb' laj Jerikó, eb' laj 
Amor, eb' laj Perés, eb' laj Kanahán, eb' laj Hit, eb' laj Kirkás, eb' laj Jib ut eb' laj 
Jebús ke'yalok eerik'in, ab'an laa'in keb'inq'axtesi sa' eeruq'.  

12Eb' li wiib' chi awab'ej aj Amor ke'elelik cheru xb'aaneb' li ch'ub' kintaqla sa' 
xb'eeneb'. Moko laa'ex ta li kex'isink reheb' rik'in leech'iich' chi moko rik'in 
leesimaj.  

13Kink'e eere jun li ch'och' ink'a' keriila rix; kink'e eere eb' li tenamit ink'a' 
eek'ojob'ahom; ab'an anaqwan wankex chisa' ut neketzeka li uub' ut li aseytuun 
li ink'a' eerawom. 

14“Jo'kan utan chexiwa ru li Qaawa' ut chexk'anjelaq chiru chi chaab'il ut chi tiik 
ru leech'ool. Chekanab'eb' li yos li ke'xloq'oni leexe'toonil yuwa' chire li nima' 
Éwfrates ut aran Ejiipt, ut chexk'anjelaq chiru li Qaawa'. 

15A'ut wi ink'a' naxk'ul eech'ool k'anjelak chiru li Qaawa', sik'omaq ru anaqwan 
ani chi aj u teeraj k'anjelak: ma li xyoseb' leexe'toonil yuwa' li ke'xloq'oni chaq 
chire li nima' Éwfrates, malaj chiru li xyoseb' laj Amor b'arwi' wankex anaqwan. 
Laa'in ut linjunkab'al took'anjelaq chiru li Qaawa'”, chan laj Josué. 

16Toja' naq ke'chaq'ok li tenamit ut ke'xye: “Ink'a' taxaq tqakanab' li Qaawa' re 
k'anjelak chiruheb' li jalanil yos. 

17Xb'aan naq li Qaawa' li qaYos, a'an ki'isink chaq qe ut eb' li qana' qayuwa' sa' li 
na'ajej Ejiipt, b'arwi' koowank chaq chi munil. A'an kib'aanunk re xninqal eetalil 
chiqu ut kooxkol sa' li qab'eenik ut sa'atqeb' chixjunil li tenamit koonume'k wi'. 

18Jo'wi' anchal, li Qaawa' kiraanilasiheb' chiqu chixjunileb' li tenamit ut eb' laj 
Amor li ke'wank sa' li na'ajej a'in. Ch'olch'o ru naq laa'o ajwi' took'anjelaq chiru li 
Qaawa' xb'aan naq a'an li qaYos”, chankeb'. 

19Ab'an laj Josué kixye reheb' li tenamit: “Laa'ex ink'a' texruuq chi k'anjelak chiru 
li Qaawa', xb'aan naq a'an santil Yos, a'an jun Yos aj sowen li ink'a' texkuy rik'in 
leeq'etq'etil chi moko tixkuy leemaak. 

20Wi laa'ex teekanab' li Qaawa' re k'anjelak chiruheb' li jalanil yos, li Qaawa' 
tixtaqla chaq rahilal sa' eeb'een ut tixsach eeru, us ta ak xb'aanu naab'al usilal 
eere”, chan. 

21Ke'chaq'ok li tenamit ut ke'xye re laj Josué: “Ink'a' taak'ulmanq chi jo'kan. Laa'o 
took'anjelaq chiru li Qaawa'”, chankeb'. 

22Toja' naq laj Josué kixye reheb' li tenamit: “Laa'ex testiiw cherix, naq xesik' ru li 
Qaawa' re k'anjelak chiru”, chan. Ke'chaq'ok ut ke'xye: “Laa'o testiiw”, chankeb'. 

23Kixye laj Josué: “Isihomaqeb' b'i' sa' eeyanq li jalanil yos ut k'ehomaq eech'ool 
rik'in li Qaawa', xYos laj Israel”. 

24Ut li tenamit ke'xye re laj Josué: “A' li Qaawa' li qaYos taaqak'anjela ru ut chiru 
A'an toopaab'anq”, chankeb'. 

25Sa' li kutan a'an laj Josué kixk'ojob' jun li sumwank rik'in li tenamit; 
kixchaq'rab'iheb' ut kixk'e xtaqlankileb' aran Sikem. 

26Laj Josué kixtz'iib'a eb' li aatin a'in sa' xHuhil li xChaq'rab' li Yos. Chirix chik 
a'an kixchap jun nimla pek ut kixxaqab' aran, chi roq li ji li wank sa' li xloq'laj 
ochoch li Qaawa', 

27ut kixye reheb' chixjunil li tenamit: “Chek'e reetal, li pek a'in a'inaq testiiw 
chiqix, xb'aan naq xrab'i chixjunil li aatin kixye li Qaawa' chiqix laa'o. A'anaq 
testiiw cherix, re naq ink'a' teetz'eqtaana leeYos”, chan. 

28Ut laj Josué kixchaq'rab'iheb' li tenamit ut kixtaqlaheb' sa' li xjunjunq chi 
ch'och'. 

Li xkamik laj Josué 
(Jue 2,6-10) 

29Chirix chik chixjunil a'in, kikamk laj Josué, ralal laj Nun, laj k'anjel chiru li 
Qaawa'. Lajeeb' xwaqk'aal (110) chihab' wank re naq kikamk. 

30Ke'xmuq sa' li reechanihom, aran Timnat-Séraj, li wank sa'eb' li xtzuulul Efraín, 
sa' xjayal releb'l iq' re li tzuul Kahás. 

31Eb' laj Israel ke'k'anjelak chiru li Qaawa' naq toj yo'yo laj Josué. Jo'kan ajwi' 
ke'xb'aanu chiruheb' li cheekal winqeb' li toj ke'kanaak naq kikamk laj Josué, 
a'eb' li neke'nawok re chixjunil li xninqal xb'aanuhom li Qaawa' cho'q reheb' laj 
Israel. 

32Li xb'aqel laj José li ke'xk'am chaq toj Ejiipt eb' li ralal xk'ajol laj Israel, 
kimuqmank aran Sikem, sa' li ch'och' kixloq' laj Jakob rik'ineb' li ralal laj 
Jamor, xyuwa' laj Sikem, chiru o'k'aal chi tumin, ut kikanaak moqon cho'q 
reechanihomeb' li ralal laj José. 

Li xkamik laj Elehasar 

33Laj Elehasar ajwi', ralal laj Aharón, kikamk ut ke'xmuq aran Kibat. Li tenamit 
a'an wank sa' xyanqeb' li xtzuulul Efraín ut kik'ehe'k re laj Pinjás, ralal laj 
Elehasar. 

Jue 

Jue 1 

Eb' laj Israel ke'yalok rik'ineb' laj Kanahán 

1Chirix li xkamik laj Josué, eb' laj Israel ke'xpatz' re li Qaawa': “Ani qe laa'o xb'een 
taaxik chi yalok rik'ineb' laj Kanahán?”, chankeb'. 

2Kichaq'ok li Qaawa' ut kixye: “Eb' laj Judá te'xik xb'enwa. Laa'in xinq'axtesi li 
na'ajej sa' ruq'eb' a'an”, chan. 

3Toja' naq eb' laj Judá ke'xye reheb' laj Simehón li xkomoneb': “Chooheetenq'a 
chi reechaninkil li na'ajej li tootz'aq. Wotz tooyaloq rik'ineb' laj Kanahán ut, 
chirix a'an, tooxik ajwi' chi yalok chirix li na'ajej li textz'aq laa'ex”, chankeb'. Ut 
eb' laj Simehón koheb' chirixeb' laj Judá. 

4Jo'kan naq eb' laj Judá koheb' chi yalok, ut li Qaawa' kixq'axtesi sa' ruq'eb' li 
xna'ajeb' laj Kanahán ut laj Perés. Sa' li tenamit Bések ke'xq'ax ruheb' oob' 
xka'k'aal o'q'ob' (10,000) chi winq. 

5Aran Bések ke'xtaw laj Adoni-Bések: ke'yalok rik'in ut ke'xsach ruheb' laj 
Kanahán ut laj Perés. 

6Laj Adoni-Bések ki'elelik chiruheb', ab'anan kitaaqeek, koxe'xchap ut ke'xyok' li 
xna' ru'uj ruq'eb' ut li xna' ru'uj roqeb'. 

7Toja' naq laj Adoni-Bések kixye reheb': “Junxil lajeeb' xkaak'aal chi awab'ej 
neke'xokok chaq xk'aj wa rub'el linmeex, chi yok'b'il li xna' ru'uj ruq'eb' ut li xna' 
ru'uj roqeb'. Ab'an anaqwan, jo' chanru xinb'aanu, jo'kan ajwi' naq xinxq'ajkamu 
li Yos”, chan. Ut ke'xk'am Jerusalén, ut aran kikamk. 

8Eb' laj Judá ke'yalok rik'ineb' laj Jerusalén, ke'xchap li tenamit, ke'xkamsi chi 
ch'iich' chixjunileb' li poyanam ut ke'xk'e xxamlel li tenamit. 

9Chirix chik a'an eb' laj Judá koheb' chi yalok rik'ineb' laj Kanahán li wankeb' 
chiru li Tzuul, sa' xteepal Nejeb ut sa' li Ru Taq'a. 

10Eb' laj Judá koheb' ajwi' chi yalok rik'ineb' laj Kanahán li wankeb' 
Hebrón (Kiryat-Arbá nayeemank re Hebrón junxil) ut ke'xsach ruheb' laj Sesay, 
laj Ajimán ut laj Talmay. 

11Moqon chik koheb' chi yalok rik'ineb' laj Debir, li Kiryat-Séper naxk'ab'a'in 
najter. 

12Toja' naq kixye laj Kaleb: “Ani taaq'axoq ru li tenamit Kiryat-Séper ut toxchap, 
laa'in tink'e lix Aksá linrab'in cho'q rixaqil”, chan. 

13Laj Otoniel, ralal laj Kenás, riitz'in laj Kaleb, kichapok re li tenamit. Jo'kan naq 
laj Kaleb kixk'e lix Aksá li xrab'in cho'q rixaqil. 

14Naq a'in kichalk rik'in li xb'eelom, kirelaji ru naq tixpatz' jun siiraq xch'och' 
chiru li xyuwa'. Ut naq lix Aksá kikub'eek chirix li xb'uur, laj Kaleb kixpatz' re: 
“K'aru taawaj?”, chan. 

15“K'e junaq inmaatan -chan lix Aksá-. Nintz'aama usilal chawu: jo' naq xak'e we 
li ch'och' li wank sa' xteepal Nejeb, jo'kan ajwi' taak'e inyo'leb'aal ha'”. Ut laj 
Kaleb kixk'e re eb' li xyo'leb'aal ha' li wankeb' taqe'q ut taq'a. 

16Eb' li ralal xk'ajol laj Jobab laj Ken, aj hi' re laj Moisés, ke'elk chaq sa' li 
xTenamitul li kala' ut, rochb'eeneb' laj Judá, koheb' sa' li chaqich'och' re Judá, li 
wank aran Nejeb re Arad, ut koxe'kanaaq sa' xyanqeb' li wankeb' aran. 

17Toja' naq eb' laj Judá, rochb'eeneb' laj Simehón, koheb' chi yalok rik'ineb' laj 
Kanahán li wankeb' Sefat, ke'xq'ax ruheb' ut ke'xq'axtesi li tenamit chi sache'k chi 
junajwa. Jo'kan naq Jormá kixk'ab'a'in li tenamit. 

18Eb' laj Judá ke'reechani Gasa ut li xsutam, Askalón ut li xsutam, Ekrón ut li 
xsutam.  

19Ab'anan us ta li Qaawa' wank rik'ineb' laj Judá li ke'eechanink re li tzuul, ink'a' 
ke'ruuk risinkileb' li wankeb' sa' li taq'a ru, xb'aan naq eb' a'in wankeb' 
xb'eleb'aal ch'iich'. 

20Laj Kaleb kixk'ul Hebrón cho'q reechanihom, jo' chanru li xtaqlahom laj Moisés. 
Ut laj Kaleb kirisiheb' aran roxichaleb' li ralal laj Anak.  

21Ab'anan eb' laj Benjamín ink'a' ke'ruuk risinkileb' laj Jebús li wankeb' chaq 
Jerusalén. Jo'kan naq chalen toj anaqwan eb' laj Jebús wankeb' Jerusalén 
rochb'eeneb' li ralal xk'ajol laj Benjamín. 

22Eb' laj José ajwi' koheb' Betel, ut li Qaawa' wank rik'ineb'. 

23Eb' laj José ke'xtaqlaheb' aj k'ehol eetal sa' li tenamit a'an, li junxil Lus 
nayeemank re. 

24Eb' laj k'ehol eetal ke'ril jun li winq naq yo chi elk sa' li tenamit, ut ke'xye re: 
“Wi taak'ut chiqu chanru naq too'ok sa' li tenamit, laa'o taaqab'anyoxi chawu”, 
chankeb'. 

25Li winq kixk'ut chiruheb' chanru naq te'ok sa' li tenamit. Ut naq ke'ok, 
ke'xkamsiheb' chi ch'iich' jo'k'ihaleb' wankeb' chisa', ab'anan maak'a' ke'xb'aanu 
re li winq a'an jo' ajwi' re li xjunkab'al. 

26Toja' naq li winq koho sa' xna'ajeb' laj Hit ut aran kixk'ojob' jun li tenamit, li 
kixk'e Lus cho'q xk'ab'a'. A'an li xk'ab'a' chalen toj anaqwan. 

27Eb' laj Manasés ink'a' ke'ruuk reechaninkil Betsán ut eb' li xk'aleb'aal, Tanak ut 
eb' li xk'aleb'aal. Ink'a' ke'raanilasiheb' eb' laj Dor, eb' laj Iblehán, eb' laj Mejido 

jo' ajwi' li wankeb' sa' xk'aleb'aaleb'. Jo'kan naq eb' laj Kanahán toj ke'kanaak 
aran. 

28Ab'an naq laj Israel kinimank xwankil, kixk'eheb' laj Kanahán chi xtojb'al rix li 
xna'ajeb', us ta ink'a' kiruuk risinkileb' sa' li xch'och'eb'. 

29Eb' laj Efraín ajwi' ink'a' ke'risiheb' laj Kanahán li wankeb' Késer. Jo'kan naq eb' 
laj Kanahán toj ke'kanaak Késer, sa' xyanqeb' laj Israel. 

30Eb' laj Sabulón ajwi' ink'a' ke'risiheb' laj Katat chi moko eb' laj Nahalal. Eb' laj 
Kanahán ke'kanaak sa' xyanqeb' laj Sabulón, ab'an ke'k'ehe'k chi xtojb'al rix li 
xna'ajeb'. 

31Eb' laj Aser ajwi' ink'a' ke'risiheb' laj Ako, chi moko eb' laj Sidón, eb' laj Majaleb, 
eb' laj Aksib, eb' laj Jelbá, eb' laj Afek ut eb' laj Rejob. 

32Jo'kan naq eb' laj Aser ke'xtaw xna'ajeb' sa' xyanqeb' laj Kanahán li wankeb' sa' 
li na'ajej a'an, xb'aan naq ink'a' ke'ruhank chi risinkileb'. 

33Eb' laj Neftalí ajwi' ink'a' ke'risiheb' laj Bet-Semes, chi moko eb' laj Bet-Anat, ut 
ke'xtaw xna'ajeb' sa' xyanqeb' laj Kanahán li wankeb' sa' li tenamit. Ab'an eb' laj 
Bet-Semes ut eb' laj Bet-Anat ke'k'ehe'k chi xtojb'al rix li xna'ajeb'. 

34Eb' laj Amor ke'raanilasiheb' laj Dan toj sa'eb' li tzuul ut ink'a' ke'xkanab'eb' chi 
kub'eek sa' li taq'a ru. 

35Jo'kan naq eb' laj Amor ke'kanaak aran Har-Jeres, Ayalón ut Sahalbín. Ab'an 
naq eb' laj José ke'nimank xwankil, ke'k'ehe'k chi xtojb'al rix li xna'ajeb'. 

36Li xnub'ajleb' laj Edom natiklaak wan wi' li Tzuul reheb' laj Xook', ut nawulak 
wan wi' li Saqoonak, toj taqe'q. 

Jue 2 

Li x'ánjel li Qaawa' aran Betel 

1Naq li x'ánjel li Qaawa' ki'elk chaq Kilkal ut koho Betel, kixye reheb' laj Israel: 
“Laa'in kin'isink chaq eere Ejiipt ut kexwoksi sa' li ch'och' inyeechi'om reheb' 
leena' leeyuwa' naq kinye reheb': «Maajaruj tinq'et linSumwank eerik'in. 

2Ab'anan tento naq laa'ex ink'a' teek'e eerib' sa' aatin rik'ineb' li wankeb' sa' li 
tenamit a'in, teejuk'i b'an li x'artaleb'», chankin. A'ut laa'ex ink'a' kerab'i xyaab' 
linkux. K'a'ut naq xeb'aanu a'an? 

3Jo'kan naq ninye eere naq ink'a' te'waanilasiheb' li tenamit a'in cheru; a'aneb' 
b'an te'rahob'tesinq eere, ut li xyoseb' a'anaq jun ra'al cho'q eere”. 

4Naq li x'ánjel li Qaawa' kiraqe'k chi xyeeb'al eb' li aatin a'in reheb' chixjunil laj 
Israel, eb' li tenamit ke'ok chi yaab'ak chi japjookeb' re. 

5Jo'kan naq ke'xk'e Bokím cho'q xk'ab'a' li na'ajej a'an, ut aran ke'mayejak chiru li 
Qaawa'. 

Li xkamik laj Josué 
(Jos 24,29-31) 

6Naq laj Josué kixchaq'rab'iheb' laj Israel, koheb' chi xjunjunqaleb' chi 
reechaninkil li xch'och'eb'. 

7Eb' li tenamit ke'k'anjelak chiru li Qaawa' jo' najtil yo'yo laj Josué rochb'eeneb' li 
cheekel winq li rilomeb' junxil chixjunil li sachb'ach'oolej uxb'il xb'aan li Qaawa' 
reheb' laj Israel. 

8Lajeeb' xwaqk'aal (110) chihab' wank re laj Josué, ralal laj Nun, laj k'anjel chiru li 
Qaawa', naq kikamk. 

9Kimuqe'k aran Timnat-Jeres, sa' li na'ajej kireechani chaq, chiru li xtzuulul 
Efraín, sa' xjayal releb'l iq' re li tzuul Kahás. 

10Ke'kamk ajwi' chixjunileb' li rech yu'amileb' laj Josué; ke'q'ajk ke'sutq'iik 
rik'ineb' li xxe'xtooneb', ut jalaneb' chik ke'yo'laak chirixeb' a'an: ink'a' 
neke'xnaw ru li Qaawa' chi moko xnawomeb' li kilajxb'aanu sa' xk'ab'a'eb' laj 
Israel. 

Li xyaalalil li hu a'in 

11Eb' laj Israel ke'xb'aanu li k'aru ink'a' nawulak chiru li Qaawa': ke'ok chi 
xloq'oninkileb' laj Bahal. 

12Ke'xkanab' li Qaawa', li xYos eb' li xxe'toonil yuwa' li ki'isink chaq reheb' sa' li 
na'ajej Ejiipt, ut ke'ok chi xtaaqenkil li xyoseb' li tenamit wankeb' chi xsutam. 
Ke'xwiq'ib' rib' chiruheb' ut ke'xchiq' xjosq'il li Qaawa'; 

13ke'xkanab' li Qaawa' ut ke'xloq'oni ru laj Bahal jo'wi' lix Astarté. 

14Jo'kan naq li Qaawa' kichalk xjosq'il sa' xb'eeneb' laj Israel. Kixq'axtesiheb' sa' 
ruq'eb' laj elq' li ke'maq'ok chixjunil li k'aru wank reheb', kixk'ayeb' sa' ruq'eb' li 
xik' neke'ilok reheb', li wankeb' chi nach', ut ink'a' chik ke'xkuy xkolb'aleb' rib' 
chiruheb'. 

15Yalaq b'ar neke'xik chi yalok eb' laj Israel, li ruq' li Qaawa' nachalk sa' xb'eeneb' 
re xrahob'tesinkileb', jo' chanru xyehom li Qaawa' sa' jurament. Makach'in li ra 
ke'xk'ul! 

16Toja' naq li Qaawa' kixwaklesiheb' aj k'amol b'e li ke'xkol li tenamit sa' ruq'eb' 
laj elq'. 

17Ab'anan chi moko chiruheb' laj k'amol xb'eheb' ke'ab'ink, koho b'an chik 
xch'ooleb' chirixeb' li jalanil yos ut ke'xwiq'ib' rib' chiruheb'. Sa' junpaat 
ke'xkanab' li xb'e li xna' xyuwa'eb' li neke'xk'e xch'ool chi xpaab'ankil li 
xtaqlahom li Qaawa', ut ink'a' ke'xkanesi reheb' a'an. 

18Naq li Qaawa' naxwaklesi junaq aj k'amol b'e, A'an ajwi' natenq'ank re. Jo' najtil 
yo'yooq laj k'amol b'e, li Qaawa' naxkoleb' laj Israel sa' ruq'eb' li xik' neke'ilok 
reheb', xb'aan naq naxtoq'ob'a ruheb' li neke'tz'uyink xb'aaneb' laj rahob'tesinel 
li neke'numtaak sa' xb'eeneb'. 

19Ab'an naq nakamk laj k'amol b'e, eb' laj Israel neke't'ane'k wi' chik sa' li maak, 
ut q'axal wi' chik yib'ru neke'xb'aanu chiruheb' li xna' xyuwa'eb': neke'xik 
chirixeb' li jalanil yos, neke'xloq'oni ut neke'xwiq'ib' rib' chiruheb'. Tik ink'a' 
neke'raj xkanab'ankil li xna'leb'eb' li xna' xyuwa'eb' chi moko li xmaa'usilaleb'. 

20Jo'kan naq kichalk xjosq'il li Qaawa' sa' xb'een li tenamit Israel, ut kixye: “Li 
tenamit a'in ke'xq'et li sumwank kink'ojob' rik'ineb' li xna' xyuwa'eb'. Ink'a' 
ke'rab'i xyaab' linkux. 

21Jo'kan utan ink'a' twaanilasiheb' li poyanam li ink'a' kirisiheb' laj Josué naq toj 
maji' nakamk”, chan li Qaawa'. 

22Jo'ka'in naq li Qaawa' kiraj xyalb'al rixeb' laj Israel re rilb'al ma te'xtaaqe tana li 
chaab'il b'e malaj ut ink'a', jo' ke'xb'aanu chaq li xna' xyuwa'eb'. 

23Jo'kan naq li Qaawa' ink'a' kirisiheb' sa' junpaat li tenamit li ink'a' 
xq'axtesihomeb' sa' ruq' laj Josué, kixkanab'eb' b'an chi wank sa' li xna'ajeb'. 

Jue 3 

Eb' li tenamit li ke'kanab'aak xb'aan li Yos aran Kanahán 

1A'aneb' a'in li tenamit kixkanab'eb' li Qaawa' re xyalb'al rixeb' laj Israel, xb'aan 
naq wankeb' laj Israel li maji' yo'lajenaqeb' naq ki'uxk li yalok re reechaninkil 
Kanahán. 

2Ke'kanab'aak xb'aan li Qaawa' re naq jo'k'ihaleb' laj Israel maji' rilomeb' li yalok, 
te'xtzol rib' chi yalok. 

3Ke'kanaak li oob' chi xninqal ru winq aj Filistea, chixjunileb' laj Kanahán, eb' laj 
Sidón ut eb' laj Hit li wankeb' sa'eb' li tzuul re Líbano, chalen chaq sa' li tzuul 
Bahal-Hermón toj wan wi' li rokeb'aal Jamat.  

4Chi jo'kan li Qaawa' kiraj xyalb'al rixeb' laj Israel re xnawb'al ma te'xpaab' li 
xchaq'rab' yeeb'il reheb' li xna' xyuwa'eb' xb'aan laj Moisés malaj ut ink'a'. 

5Jo'kan naq eb' laj Israel ke'xtikib' wank sa' xyanqeb' laj Kanahán, eb' laj Hit, eb' 
laj Amor, eb' laj Perés, eb' laj Jib ut eb' laj Jebús; 

6ke'sumlaje'k rik'in li xrab'ineb' ut ke'xk'ehatq li xrab'ineb' reheb' li ralaleb' li 
tenamit a'an, ut ke'xloq'oni ajwi' li xyoseb'. 

Laj Otoniel 

7Eb' laj Israel ke'xb'aanu li k'aru ink'a' nawulak chiru li Qaawa', xb'aan naq 
kisachk sa' xch'ooleb' li Qaawa' li xYoseb', ut a' chik eb' laj Bahal ut lix Aserá 
ke'xloq'oni ru. 

8Jo'kan naq li Qaawa' kichalk xjosq'il sa' xb'eeneb' laj Israel ut kixq'axtesiheb' sa' 
ruq' laj Kusán Risatáhin, awab'ej re Edom, ut ke'k'anjelak waqxaqib' chihab' 
chiru li awab'ej a'an. 

9Toja' naq eb' laj Israel ke'xyaab'a xk'ab'a' li Qaawa' ut A'an kixwaklesi jun aj 
k'amol b'e re taakoloq reheb' chiruheb' li xik' neke'ilok reheb': a' laj Otoniel, ralal 
laj Kenás ut riitz'in laj Kaleb. 

10Li xmusiq' li Qaawa' kichalk sa' xb'een laj Otoniel ut a'an kikanaak cho'q aj 
k'amol xb'eheb' laj Israel: koho chi yalok ut li Qaawa' kixq'axtesi sa' ruq' a'an laj 
Kusán Risatáhin, awab'ej re Edom, li kiq'axe'k ru. 

11Chiru ka'k'aal chihab' li tenamit kiwank sa' tuqtuukilal. Chirix chik a'an kikamk 
laj Otoniel, ralal laj Kenás. 

Laj Ehud 

12Eb' laj Israel ke'xb'aanu wi' chik li ink'a' nawulak chiru li Qaawa'; jo'kan naq li 
Qaawa' kixnimob'resi xwankil laj Eklón, awab'ej re Mohab, sa' xb'eeneb' laj 
Israel, xb'aan naq ke'xb'aanu li ink'a' nawulak chiru li Qaawa'. 

13Laj Eklón kixjunaji rib' rik'ineb' laj Amón ut laj Amalek, koho ut kixq'ax ruheb' 
laj Israel, ut kixchap Jerikó, li xTenamitul li kala'. 

14Chiru waqxaqlaju chihab' eb' laj Israel ke'wank rub'el xwankil laj Eklón, 
awab'ej re Mohab. 

15Toja' naq eb' laj Israel ke'xyaab'a xk'ab'a' li Qaawa' ut A'an kixwaklesi jun aj 
kolonel: laj Ehud, ralal laj Kerá, aj Benjamín, a'an jun li winq sik li xnim uq'. Sa' 
jun kutan eb' laj Israel ke'ab'enak chirix, re naq a'an tk'amoq re li tojleb' re laj 
Eklón, awab'ej re Mohab. 

16Ab'an laj Ehud kixyiib' jun ch'ina ch'iich' ka'pak'al xq'esnal, wan rox k'utub' li 
roq, ut kixb'ak' rub'el li raq', sa' xb'een li xnim a', xb'aan naq sik li xnim uq'. 

17Chirix chik a'an koxk'e li tojleb' re laj Eklón, awab'ej re Mohab, a'an jun li winq 
jwal nim xtib'el. 

18Ka'ajwi' kiraqe'k xq'axtesinkil li tojleb', laj Ehud kixchaq'rab'iheb' li 
ke'ochb'eenink re. 

19Ab'an naq kiwulak rik'ineb' li yiib'anb'il yos li wankeb' sa' xteepal Kilkal, 
kisutq'iik wi' chik ut kixye: “At awab'ej, wank k'aru nawaj xyeeb'al aawe 
aajunes”, chan. Kichaq'ok li awab'ej ut kixye: “Chineekanab' injunes”, chan. Tikto 
ke'elk chixjunileb' li wankeb' aran, 

20ut li awab'ej kikanaak xjunes, k'ojk'o sa' li na'ajej wank taqe'q naxnumsi wi' li 
saq'ehil. Laj Ehud kijilok chi xk'atq ut kixye re: “Li aatin ok we xyeeb'al aawe, 
rik'in li Yos nachalk chaq”, chan. Toja' naq li awab'ej kixaqliik b'ar k'ojk'o wi', 

21ab'an laj Ehud kixye' li xtz'e uq', kixchap li xch'ina ch'iich' wank chi xk'atq ut 
kixch'ik chi kaw sa' xsa' li awab'ej. 

22Ki'ok ajwi' li xchapb'al li ch'iich', ut li xnimal xtib'el kimuquk re li ch'iich', 
xb'aan naq laj Ehud ink'a' kirisi a'an sa' li xsa' li awab'ej. Ut ki'elk li xk'amk'ot. 

23Chirix chik a'an laj Ehud ki'elelik: kixtz'ap li okeb'aal, kixk'e sa' laaw ut 
kinume'k sa' li numleb'aal. 

24Naq ak x'elk aran, ke'chalk eb' laj k'anjel chiru li awab'ej, ke'ril naq laawunb'il li 
rokeb'aal li na'ajej, ut ke'xye chirib'ileb' rib': “Ch'olch'o naq li awab'ej yo chi 
chu'uk sa' li na'ajej naxnumsi wi' li saq'ehil”, chankeb'. 

25Ut ke'royb'eni toj reetal ke'ok xk'a'uxl, xb'aan naq ink'a' nateeliik li na'ajej. 
Toja' naq ke'xchap li laaw ut ke'xte: kamenaq chik ut jiljo chiru ch'och' naq 
ke'xtaw laj eechal reheb'! 

26Naq eb' a'an yookeb' chi oyb'enink, laj Ehud ki'elelik, kixq'ax li na'ajej wankeb' 
wi' li yiib'anb'il yos ut koxkol rib' aran Sehirá. 

27Naq kiwulak sa' xyanqeb' laj Israel, sa' li xtzuulul Efraín, kixyaab'asi li xukub' ut 
eb' laj Israel ke'kub'e chaq sa' li tzuul re chalk rik'in. Toja' naq kixk'e rib' 
chiruheb' 

28ut kixye reheb': “Taaqehomaqin, xb'aan naq li Qaawa' ak xq'axtesi sa' leeruq' 
eb' laj Mohab li xik' neke'ilok eere”, chan. Eb' a'an ke'kub'e chaq, koxe'reechani li 
na'ajej junqre li nima' Jordán ut maajun ke'xkanab' chi nume'k. 

29Sa' li kutan a'an ke'xkamsi tana lajeeb' mil chi winq, q'axal kaweb' rib' 
chixjunileb'. Maajun reheb' kikole'k. 

30Sa' li kutan a'an laj Mohab kisache'k xwankil xb'aan laj Israel, ut li tenamit 
kiwank sa' tuqtuukilal chiru kaak'aal chihab'. 

Laj Sankar 

31Chirix laj Ehud kichalk laj Sankar, ralal laj Anat, li kixkamsi lajeek'aal xkab' 
o'q'ob' (600) chi winq rik'in jun topleb' b'ooyx. A'an ajwi' kixkoleb' laj Israel. 

Jue 4 

Lix Débora, laj Barak ut lix Jahel 

1Naq kikamk laj Ehud, eb' laj Israel ke'ok wi' chik chi xb'aanunkil li ink'a' 
nawulak chiru li Qaawa'; 

2jo'kan naq li Qaawa' kixq'axtesiheb' sa' ruq' laj Jabín, awab'ej re Kanahán, li yo 
chi awab'ejink aran Jasor. Li xjolomil chixjunileb' laj puub', a'an laj Sísara, li 
nawank sa' li na'ajej Jaróset-Hakohín. 

3Laj Jabín wank o'k'aal rox o'q'ob' (900) xb'eleb'aal ch'iich' ut k'ajo' naq 
kixrahob'tesiheb' laj Israel chiru junmay chihab'. Jo'kan naq eb' laj Israel 
ke'xtz'aama xtenq'ankileb' chiru li Qaawa'. 

4Sa'eb' li kutan a'an yo chi k'amok b'e sa' xyanqeb' laj Israel jun li ixq propeet, 
xDébora xk'ab'a', rixaqil laj Lapidot. 

5Lix Débora nak'ojlaak rub'el jun kala', li xkala' lix Débora naxk'ab'a'in, sa' xyanq 
li tenamit Ramá ut Betel, sa'eb' li xtzuulul Efraín, ut eb' laj Israel neke'wulak 
rik'in a'an re xtuqub'ankil ru li xch'a'ajkilaleb'. 

6Sa' jun kutan lix Débora kixtaqla xb'oqb'al laj Barak, ralal laj Abinohán, li wank 
rochoch aran Kadés re Neftalí, ut kixye re: “Ma ink'a' tab'i' li Qaawa', xYos eb' laj 
Israel, xye a'in aawe: «Ayu sa' li tzuul Tabor ut ch'utub'eb' lajeeb' mil chi winq sa' 
xyanqeb' laj Neftalí ut laj Sabulón. 

7Laa'in tink'am chaq aawik'in, chire li nima' Kisón, laj Sísara, xjolomileb' laj puub' 
re laj Jabín, rochb'eeneb' li xb'eleb'aal ch'iich' ut eb' laj puub'. Te'chalq chi yalok 
aawik'in, ab'an laa'in tinq'axtesiheb' sa' laawuq'»?”. 

8Kichaq'ok laj Barak ut kixye: “Wi tatchalq laa'at chiwix, tinxik; ab'anan wi ink'a' 
nakatchalk chiwix, ink'a' tinxik”, chan. 

9“Us b'i', tinxik chawix -chan lix Débora-. Ka'jan, maawa' laa'at taak'ehe'q aaloq'al 
sa' li nimla yalok tiklaak re anaqwan, xb'aan naq li Qaawa' tixq'axtesi laj Sísara 
sa' ruq' jun li ixq”. Toja' naq kixaqliik lix Débora ut koho rochb'een laj Barak aran 
Kadés.  

10Aran laj Barak kixch'utub'eb' laj Sabulón ut laj Neftalí. Lajeeb' mil chi winq 
koheb' chirix. Koho ajwi' lix Débora. 

11Nach' rik'in Kadés, chi xk'atq li xji laj Sahananín, wank li xmuheb'aal laj Jéber aj 
Ken, laj hi' re laj Moisés. A'an ak xjek'om rib' rik'in li xteepal laj Kaín ut li 
xch'uutal eb' laj Jobab. 

12Naq laj Sísara kirab'i resil naq laj Barak, ralal laj Abinohán, ak xtaqe'k chaq sa' 
xb'een li tzuul Tabor, 

13kixch'utub' chixjunileb' li xb'eleb'aal ch'iich' ut eb' laj puub', ut rochb'eeneb' 
ke'elk aran Jaróset-Hakohín ut koheb' wan wi' li nima' Kisón. 

14Toja' naq kixye lix Débora re laj Barak: “Xaqlin, xb'aan naq anaqwan xkutankil 
naq li Qaawa' tixq'axtesi sa' laawuq' laj Sísara. Li Qaawa' a'an aj k'amol b'e 
chawu”, chan. Laj Barak kikub'eek chiru li tzuul Tabor ut kitaaqeek xb'aaneb' li 
lajeeb' mil chi winq, 

15ut li Qaawa' kiroksi xxiweb' laj puub' re laj Sísara, sa' xyanqeb' li xb'eleb'aal 
ch'iich', chiru laj Barak. Laj Sísara kikub'eek sa' li xb'eleb'aal ch'iich' ut ki'elelik 
chi roq. 

16Ut laj Barak kiraanilasiheb' li b'eleb'aal ch'iich' ut eb' laj puub' toj Jaróset-
Hakohín. Chixjunileb' laj puub' re laj Sísara ke'kamsiik chi ch'iich' ut maajun 
kikanaak chi yo'yo. 

17Laj Jabín, awab'ej re Jasor, ut li xjunkab'al laj Jéber aj Ken wankeb' sa' 
tuqtuukilal sa'eb' li kutan a'an. Jo'kan naq laj Sísara koho eelel chi roq sa' 
xmuheb'aal lix Jahel, rixaqil laj Jéber aj Ken. 

18Lix Jahel ki'elk chi xk'ulb'al laj Sísara ut kixye re: “Okan, wa'; okan sa' li 
wochoch. Matxiwak”, chan. A'an ki'ok sa' li ochoch ut li ixq kixtz'ap chi t'ikr: 

19“B'aanu usilal, si b'ayaq wuk'a', xb'aan tchaqiq we”, chan laj Sísara. Li ixq kixte 
li xtz'uum kuukil li leech, kixk'e chi uk'ak ut kixtz'ap wi' chik re li tz'uum kuk. 

20Ut laj Sísara kixye re lix Jahel: “Wanqat chire li okeb'aal ut, wi ani nak'ulunk ut 
tixye aawe: «Ma wank anihaq arin?», cha'aq, taaye re naq ink'a'”. Ab'an lix Yahel, 
rixaqil laj Eber, kixchap jun li che' q'es ru'uj, xkomon li neke'xt'oj sa' ch'och' re 
xchapb'al li muheb'aal, kixchap ajwi' jun t'ojleb' ut timil timil kijilok chi xk'atq li 
winq. 

21Kamenaq chi wark laj Sísara xb'aan naq tawajenaq chi us. Lix Jahel kixnumsi li 
q'esnal che' sa' xjolom toj reetal ki'ok sa' ch'och'. Jo'ka'in naq kikamk laj Sísara. 

22Naq laj Barak, li yo xsik'b'al laj Sísara, kiwulak aran, li ixq ki'elk chaq chi 
xk'ulb'al ut kixye re: “Kim, chink'utaq chawu li winq li yookat xsik'b'al”, chan. Laj 
Barak ki'ok sa' xmuheb'aal li ixq, ut jiljo chi kamenaq laj Sísara naq kixtaw, laplo 
ajwi' li che' sa' li xjolom. 

23Jo'ka'in naq li Yos kixkub'si xwankil laj Jabín, awab'ej re Kanahán, chiruheb' laj 
Israel sa' li kutan a'an. 

24Ut chalen sa' li kutan a'an yookeb' chi numtaak eb' laj Israel sa' xb'een laj Jabín, 
awab'ej re Kanahán, toj reetal ke'xsach ru. 

Jue 5 

Li xb'ich lix Débora ut laj Barak 

1Sa' li kutan a'an lix Débora ut laj Barak, ralal laj Abinohán, ke'xb'icha li b'ich a'in: 

2“Chenima xloq'al li Qaawa', laa'ex li yo'oon wankex chi yalok, jo'k'ihalex li 
kesume leeb'oqb'al xb'aan li Yos! 

3Ab'ihomaq, ex awab'ej; chineerab'ihaq, ex k'amol b'e! Twaj tinb'ichanq chiru li 
Qaawa'; tinb'icha xloq'al li Qaawa', xYos laj Israel. 

4“At Qaawa', naq kat-elk chaq Seír, naq katnume'k chaq sa' li na'ajej Edom, 
kixhich'le rib' li ruuchich'och', kichalk chaq li hab' sa' choxa ut k'ajo' naq 
ke'ha'lenk li choql. 

5Kilaje'eek'ank eb' li tzuul chiru li Qaawa', ki'eek'ank li Sinaí chiru li Qaawa', xYos 
laj Israel. 

6Sa' xkutankil laj Sankar, ralal laj Anat, sa' xkutankil lix Jahel ink'a' ki'uxk b'eek 
sa'eb' li xninqal b'e; ut eb' laj numel junes jalb'e aj chik ke'xk'am. 

7Maak'a'eb' chaq chik laj k'amol b'e aran Israel, maak'a'eb' chaq chik toj reetal 
kinwakliik laa'in lix Débora, kinwakliik laa'in xna'eb' laj Israel. 

8“Ke'xsik' ruheb' li ak'il yos ut, naq ak yo li yalok chire rokeb'aal li tenamit, 
maajun kaw rib' kiwakliik sa' xyanqeb' li ka'k'aal mil aj Israel. 

9“Ninyoxink chawu, at inYos, linch'ool wank rik'ineb' li xjolomil laj Israel, 
rik'ineb' li ke'xyeechi'i rib' chi yalok sa' xk'ab'a' lintenamit. Chenima ru li Qaawa', 
chejunilex! 

10“Cheyehaq resil laa'ex li nekexxik chirixeb' li saqi b'uur, jo'wi' laa'ex b'ihom li 
nekexk'ojlaak chiruheb' tz'uumil k'ojleb'aal; b'ichahomaq laa'ex neb'a' li 
nekexxik cheroq. 

11Cherab'ihaq xyaab' xkuxeb' laj puktesinel esil, chi xk'atqeb' li ruk'leb'aal ha': 
aran nab'ichamank li rusilal li Qaawa', jo'nimal kixb'aanu reheb' laj Israel naq li 
xtenamit li Qaawa' kikub'e chaq chire li okeb'aal. 

12“Ajen, Débora, ajen! Ajen, ajsi aawu ut b'ichan! Waklin, at Barak, xaqlin, chapeb' 
li ke'chapok aawe, at ralal laj Abinohán! 

13“Toja' naq eb' laj Israel ke'kub'eek wan wi' li okeb'aal, kikub'eek li xtenamit li 
Qaawa' rochb'eeneb' li q'axal kaweb' rib'. 

14Eb' li xninqal ru winq ke'kub'e chaq sa' li taq'a, ut chirixeb' a'an koheb' laj 
puub' re laj Benjamín. Ke'kub'eek ajwi' li neke'taqlank sa' xyanqeb' laj Makir, 
jo'eb' ajwi' li wankeb' xwankil sa' xyanqeb' laj Sabulón. 

15Eb' li neke'k'amok b'e sa' xyanqeb' laj Isakar wankeb' rik'in lix Débora ut eb' laj 
Neftalí yookeb' chirix laj Barak sa' li taq'a ru. “Eb' laj Rubén k'ajo' naq ke'xk'uub' 
xninqal ru na'leb' sa' xyanqeb' li roqha'! 

16K'a'ut naq katkanaak sa' xna'ajeb' li ketomq chi rab'inkil xyaab' xxolb' eb' laj 
k'aak'alenel? Sa' xyanqeb' li roqha', xninqal ru na'leb' ke'xk'uub'. 

17“Galahad kikanaak junpak'al li nima' Jordán, ut laj Dan k'a'ut naq wank sa'eb' 
laj ab'l jukub'? Laj Aser kikanaak chire li palaw, yo chi hilank sa' li xna'aj. 

18Laj Sabulón ut laj Neftalí ink'a' ke'xra li xyu'ameb' sa' li xtaqeq'il li tenamit. 

19“Toja' naq eb' li awab'ej ke'wulak Tanak, chire li ha' re Mejido; eb' li awab'ej re 
Kanahán ke'wulak chi yalok, ab'an ink'a' ke'eechanink plaat chi moko b'ihomal. 

20Toj sa' choxa ke'xyal chaq xq'eheb' li chahim; toj sa' li xna'ajeb' ke'yalok rik'in 
laj Sísara. 

21Li nima' Kisón, li najteril roqha' kikelonk reheb'. Kawaq aach'ool, at waanm, 
b'ehen chi maak'a'aq aaxiw! 

22“Na'eek'ank li ch'och' xb'aaneb' roq li kawaay; neke'kilb'ak, neke'kilb'ak eb' li 
kawaay. 

23Majewahomaq Merós, chan li x'ánjel li Qaawa'; majewahomaq, majewahomaq li 
wankeb' aran, xb'aan naq ink'a' ke'chalk re xtenq'ankil li Qaawa', re xtenq'ankil li 
Qaawa' jo' neke'xb'aanu li kaweb' rib'. 

24“Usilaatinanb'il taxaq sa' xyanqeb' li ixq lix Jahel, rixaqil laj Jéber aj Ken. 
Usilaatinanb'il taxaq sa' xb'eeneb' li ixq li neke'wank sa'eb' li muheb'aal! 

25Ha' kixpatz' laj Sísara, ut leech kik'ehe'k re: sa' xsek'eb' li xninqal ru winq 
chaab'il leech kik'ehe'k re. 

26Lix Jahel kixye' li xtz'e uq' re xchapb'al jun li q'esil ru'uj che', ut rik'in li xnim 
kixchap li xt'ojleb' laj peech', kixten ut kixjor li xjolom laj Sísara toj reetal 
kinume'k junpak'al. 

27toj reetal kit'ane'k chi roq, yo chi xtolk'osinkil rib' chi roq lix Jahel; ut b'arwi' 
kit'ane'k, aran ki'oso'k. 

28“Sa' b'entaan yo chi ilok chaq li xna' laj Sísara; kixjap re chi xyeeb'al chi ra sa' 
xch'ool: «K'a' naq xb'ay chaq chi k'ulunk li xb'eleb'aal ch'iich'? K'a' naq ink'a' 
xe'xseeb'a chaq rib' eb' li xkawaay?», chan. 

29Li q'axal wank xna'leb' sa' xyanqeb' li ixqa'al kixsume, ut li na'b'ej kixye wi' chik 
li raatin sa' xch'ool: 

30«Ch'olch'o ru naq yookeb' chaq chi xjek'inkil li reechanihom chirib'ileb' rib': jun 
malaj wiib' chi ixq cho'q re li junjunq aj puub'; chaab'il t'ikr yo chaq chi xk'ulb'al 
laj q'axonel u», chan. 

31“Jo'ka'in taxaq naq che'oso'q chixjunileb' li xik' neke'ilok aawe, at Qaawa'. Ut 
eb' li neke'rahok aawe, chanchanaqeb' taxaq li saq'e naq nalemtz'unk chaq 
wa'leb'!”. Ut li tenamit ke'wank sa' tuqtuukilal chiru ka'k'aal chihab'. 

Jue 6 

Eb' laj Israel tawasinb'ileb' xb'aaneb' laj Madián 

1Eb' laj Israel ke'ok wi' chik chi xb'aanunkil li ink'a' nawulak chiru li Qaawa'; 
jo'kan naq li Qaawa' kixq'axtesiheb' sa' ruq'eb' laj Madián chiru wuqub' chihab'. 

2K'ajo' naq eb' laj Madián ke'xrahob'tesiheb' laj Israel! Jo'kan naq eb' a'in 
ke'xmuq chaq rib' sa' xyanqeb' li tzuul, sa'eb' li ochoch pek ut sa'eb' li xaqxookil 
b'ool, re xkolb'al rib'eb' chiruheb' laj Madián. 

3Rajlal naq eb' laj Israel neke'awk, neke'chalk eb' laj Madián rochb'eeneb' laj 
Amalek ut eb' li poyanam li wankeb' sa' xjayal releb'l saq'e; neke'chalk sa' 
xb'eeneb', 

4neke'hilank sa' li xch'och'eb' ut neke'xsach li rawimqeb' toj nawulak sa' li 
tenamit Gasa. Ink'a' neke'xkanab' xtzekemqeb' laj Israel, chi moko xkarneereb', 
xb'ooyxeb', chi moko xb'uureb'. 

5K'ajo'eb' xk'ihal laj Madián ut eb' li xkameey, chanchaneb' laj saak'! 
Rochb'eeneb' li xketomq ut li xmuheb'aaleb' neke'chalk sa' xb'eeneb' laj Israel, 
neke'okje'k sa' li xna'ajeb' ut neke'xsach ru chixjunil. 

6Chi jo'kan q'axal ke'neb'a'o'k laj Israel, ut ke'xyaab'a xk'ab'a' li Qaawa'. 

7Naq eb' laj Israel ke'xtz'aama chiru li Yos naq tixkoleb' sa' ruq'eb' laj Madián, 

8li Qaawa' kixtaqla jun li propeet rik'ineb' re xyeeb'al reheb': “Jo'ka'in xye li 
Qaawa', xYos laj Israel: «Laa'in kin'isink chaq eere Ejiipt b'arwi' kexwank chaq 
chi munil. 

9Kexinkol sa' ruq'eb' laj Ejiipt jo'wi' sa' ruq'eb' chixjunil li neke'rahob'tesink eere. 
Kiwaanilasiheb' cheru ut kink'e eere li xch'och'eb'. 

10Ut kinye eere: Laa'inin li Qaawa' leeYos. Meexiwak chiruheb' li xyoseb' laj 
Amor, b'arwi' wankex anaqwan. A'ut laa'ex ink'a' xepaab' li waatin»”. 

Naq kib'oqe'k laj Jedehón 

11Toja' naq kichalk li x'ánjel li Qaawa' ut kolk'ojlaaq rub'el li ji wank aran Ofrá, 
reechanihom laj Johás, xkomoneb' laj Abiéser. Laj Jedehón, ralal laj Johás, yo chi 
tenok triiw chi muqmu sa' xyatz'leb'aal li uub', re naq ink'a' taa'ile'q xb'aaneb' laj 
Madián. 

12Li x'ánjel li Qaawa' kixk'ut rib' chiru ut kixye re: “Li Qaawa' wank aawik'in, at 
winq q'axal kaw aawib'”, chan. 

13Kichaq'ok laj Jedehón ut kixye: “Chinaakuy, at inQaawa'. Wi li Yos wank qik'in, 
k'a'ut naq yooko chi xk'ulb'al chixjunil a'in? B'ar wankeb' chixjunil li 
sachb'ach'oolej li neke'xseeraq'i qe eb' li qana' qayuwa' naq neke'xye: «Ma 
maawa' tab'i' li Qaawa' ki'isink chaq qe Ejiipt?», chankeb'. A'ut anaqwan li 
Qaawa' xooxkanab' qajunes ut xooxq'axtesi sa' ruq'eb' laj Madián”, chan laj 
Jedehón. 

14Toja' naq li Qaawa' kixsutq'isi rib' ut kixye re: “Ayu ut rik'in laametz'ew 
taakoleb' laj Israel sa' ruq'eb' laj Madián. Ma maawa' tab'i' laa'in li nintaqlank 
aawe?”, chan. 

15Kichaq'ok laj Jedehón ut kixye: “Chinaakuy, at inQaawa'. Chanru naq tinkoleb' li 
tenamit Israel? Linjunkab'al, a'an li jwal kach'in sa' xyanqeb' laj Manasés, ut 
laa'in xch'iip li xjunkab'al linyuwa'”. 

16Kixye li Qaawa' re: “Laa'in wanqin aawik'in ut laa'at taaq'axeb' ru laj Madián. 
Chanchanaqeb' jun chi winq naq taasacheb' ru”, chan. 

17Toja' naq laj Jedehón kixye: “Wi usilal xintaw chawu, k'ut junaq eetalil chiwu re 
naq tinnaw naq relik chi yaal laa'at li yookat chi aatinak wik'in. 

18B'aanu usilal, mat-elk wan arin toj reetal tinsutq'iiq chaq aawik'in. Tink'am 
chaq linmayej ut tinq'axtesi aawe”, chan. “Us -chan li Qaawa'-, tinkanaaq arin toj 
reetal tatsutq'iiq chaq”. 

19Laj Jedehón koho, koxkawresi chaq jun ch'ina chib'aat ut rik'in jun b'isok chi 
k'aj kixk'uub' wa ink'a' yuub'il. Kixk'e li tib' sa' jun ch'ina chakach, ut li xya'al 
kixk'e sa' jun li uk'al, ut kixk'am chixjunil rub'el li ji. Naq yo chi nach'ok, 

20li x'ánjel li Qaawa' kixye re: “Chap li tib' ut li k'uluj ink'a' yuub'il, k'eheb' sa' 
xb'een li pek a'an ut hoy li xya'al sa' xb'een”, chan. Laj Jedehón kixb'aanu jo' 
kiyehe'k re. 

21Toja' naq li x'ánjel li Qaawa' kixch'e' li tib' ut li k'uluj rik'in ru'uj li xuq' li wank 
sa' ruq', ut sa' junpaat ki'elk chaq xam sa' li pek, kixk'at li tib' ut li k'uluj, ut li 
x'ánjel li Qaawa' sachaamil chiru. 

22Toja' naq laj Jedehón kixk'e reetal naq a'an pe' li x'ánjel li Qaawa', ut kixye re: 
“Toq'ob' wu, at inQaawa'! Xwil li x'ánjel li Qaawa' chi tz'aqal re ru!”, chan. 

23Kichaq'ok li Qaawa' ut kixye: “Li tuqtuukilal chiwanq aawik'in. Matxiwak, moko 
tatkamq ta”, chan. 

24Toja' naq laj Jedehón kixyiib' sa' li na'ajej a'an jun li artal cho'q re li Qaawa', ut li 
Qaawa'-Tuqtuukilal kixk'e cho'q xk'ab'a'. Li artal a'an toj wank anaqwan aran 
Ofrá, xtenamiteb' laj Abiéser. 

25Sa' ajwi' li q'oqyink a'an li Qaawa' kixye re laj Jedehón: “Chap li xteelom wakax 
laayuwa', li wank wuqub' chihab' re. Taajuk' li x'artal laj Bahal li re laayuwa', ut 
taayok' li loq'laj che' li wank chi xk'atq. 

26Chirix chik a'an, sa' xb'een li xaqxookil tzuul a'an, taayiib' chi chaab'il jun li artal 
cho'q re li Qaawa' laaYos. Taachap li teelom wakax ut taak'at jo' loq'laj mayej, 
chiru li xsi'ul li loq'laj che' xayok'”, chan. 

27Toja' naq laj Jedehón kixsik' ruheb' lajeeb' chi winq sa' xyanqeb' laj k'anjel 
chiru ut kixb'aanu li kiyehe'k re xb'aan li Qaawa'. Ab'anan ink'a' kixb'aanu chi 
kutan, chi q'eq b'an kixb'aanu, xb'aan xxiw chiruheb' li xkomon ut li wankeb' sa' 
li tenamit a'an. 

Naq laj Jedehón kixjuk' li x'artal laj Bahal 

28Eq'la re li kutan jun chik, naq ke'wakliik eb' li wankeb' sa' li tenamit, juk'b'il 
chik li x'artal laj Bahal, yok'b'il chik li loq'laj che' li wank chi xk'atq, ut li teelom 
wakax ak yeechi'inb'il chik cho'q k'atb'il mayej sa' xb'een li artal li toje' kiyiib'aak 
aran. 

29Toja' naq ke'xye chirib'ileb' rib': “Ani anchal xb'aanunk re a'in?”, chankeb'. 
Ke'patz'ink ut ke'tz'ilink chirix toj reetal ke'xnaw naq laj Jedehón, li ralal laj 
Johás, a'an li kib'aanunk re. 

30Eb' li poyanam li wankeb' sa' li tenamit a'an ke'xye re laj Johás: “Isi qe laawalal 
ut chikamq, xb'aan naq xjuk' li x'artal laj Bahal ut xyok' li loq'laj che' li wank chi 
xk'atq”, chankeb' re. 

31Ab'anan laj Johás kixsume chixjunileb' li wankeb' chiru: “Ma laa'ex tab'i' 
texyaloq chirix laj Bahal? Ma laa'ex texkoloq re? Li ani tixyal xkolb'al rix laj Bahal, 
kamenaq chik naq taasaqewq wulaj. Wi yaal naq laj Bahal a'an Yos, chixkolaq rib', 
xb'aan naq xjuk'e'k li x'artal”, chan reheb'. 

32Chalen sa' li kutan a'an, Yerubahal chik kiyehe'k re laj Jedehón, ut neke'xye: 
“Chixkolaq rib' laj Bahal, xb'aan naq xjuk'e'k li x'artal!”. 

33Chirix chik a'an ke'xjunaji rib' chixjunileb' laj Madián, eb' laj Amalek jo' ajwi' 
chixjunileb' li wankeb' sa' xjayal releb'l saq'e; ke'q'axonk junpak'al li nima' 
Jordán ut koxe'xyiib' xmuheb'aaleb' sa' xtaq'ahil Jisrehel. 

34Ab'an li xmusiq' li Qaawa' ki'eechanink re laj Jedehón, ut a'in kixyaab'asi li 
xxukub' re xb'oqb'aleb' laj Abiéser. 

35Kixtaqlaheb' ajwi' aj esil re xb'oqb'al chixjunileb' laj Manasés, re naq te'xjunaji 
rib' rik'in. Chirix chik a'an kixb'oqeb' laj Aser, eb' laj Sabulón ut laj Neftalí, li 
ke'chalk ut ke'xjunaji rib' rik'in. 

Li reetalil li rix li karneer 

36Ut laj Jedehón kixye re li Yos: “Wi relik chi yaal naq inb'aan laa'in taakoleb' laj 
Israel jo' xaye, 

37tinhel li rix junaq karneer sa' xb'een li ch'oxleb'aal. Wi wanq k'ajob' sa' xb'een li 
rix li karneer naq taasaqewq ut chaqihaq chixjunil li ch'och', tinnaw naq laa'at 
taakoleb' laj Israel inb'aan, jo' xaye we”. 

38Ut jo'kan kik'ulmank. Laj Jedehón toj eq'la kiwakliik, kixyatz' li rix li karneer, ut 
jun sek' chi ha' kirisi sa' li rix. 

39Ab'anan laj Jedehón kixye wi' chik re li Yos: “Chakuy inmaak, matjosq'o'k wik'in 
wi tin'aatinaq wi' chik. B'aanu usilal, nawaj raj rilb'al wi' chik jun xnimal eetalil: 
chikanaaq chi chaqi li rix li karneer anaqwan ut wanq k'ajob' sa' xb'een chixjunil 
li ch'och'”, chan. 

40Ut li Yos jo'kan kixb'aanu sa' li q'oqyink a'an. Ka'ajwi' li rix li karneer chaqi 
kikanaak, ut wank k'ajob' sa' xb'een chixjunil li ch'och'. 

Jue 7 

Laj Jedehón kixq'ax ruheb' laj Madián 

1Kiwakliik toj eq'la laj Jedehón (li Yerubahal ajwi' nayeemank re) jo'wi' 
chixjunileb' li tenamit li rochb'eeneb', ut koxe'hilanq chi xk'atq En-Jarod. Li 
xmuheb'aaleb' laj Madián wankeb' chaq sa' xjayal releb'l iq', chi xtoon li tzuul 
Moré, sa' li taq'a ru. 

2Kixye li Qaawa' re laj Jedehón: “Q'axal naab'aleb' li tenamit neke'ochb'eenink 
aawe. Wi tinq'axtesiheb' sa' ruq'eb' laj Madián, mare anchal te'xnimob'resi rib' laj 
Israel ut te'xye naq rik'in li xwankileb' xe'xkol rib'. 

3Jo'kan utan, ye reheb' li tenamit naq jo'k'ihaleb' yooqeb' xxiw ut neke'siksotk, 
che'sutq'iiq sa' rochocheb'”. Chi jo'kan laj Jedehón kixyal rixeb': wiib' xka'k'aal 
mil (22,000) koheb' ut lajeeb' mil (10,000) ke'kanaak. 

4Ab'an li Qaawa' kixye wi' chik re laj Jedehón: “Toj naab'aleb' laawochb'een. 
Taqlaheb' chire li nima' re naq teb'inyal rix. Aran tink'ut chawu aniheb' te'xik 
chawix ut aniheb' ink'a' te'xik”. 

5Toja' naq laj Jedehón kixtaqlaheb' li tenamit chire li nima' ut li Qaawa' kixye re: 
“Chixjunileb' li te'xreq' li ha' rik'in ru'uj raq'eb' jo' junaq tz'i', taajek'eb' rik'ineb' li 
te'xwiq'ib' rib' re uk'ak”, chan. 

6O'lajuk'aaleb' (300) ajwi' li ke'xlek li ha' chi ruq'eb' ut ke'xreq'. Ut eb' li junch'ol 
chik ke'xwiq'ib' rib' chi uk'ak. 

7Toja' naq li Qaawa' kixye re laj Jedehón: “Rik'ineb' li o'lajuk'aal a'in li xe'req'ok 
re li ha', texinkol laa'in ut tinq'axtesiheb' laj Madián sa' eeruq'. Ut eb' li junch'ol 
chik che'sutq'iiq sa' rochocheb'”, chan. 

8Jo'kan naq ka'aj chik li o'lajuk'aal ke'kanaak rochb'een laj Jedehón. A'in kixxok li 
k'aru taak'anjelaq reheb' li junch'ol chik jo'wi' li xxukub'eb', ut kixtaqlaheb' wi' 
chik sa' rochocheb'. Li xmuheb'aaleb' laj Israel wank taqe'q ut li xmuheb'aaleb' 
laj Madián wank sa' li taq'a ru. 

9Sa' ajwi' li q'oqyink a'an li Qaawa' kixye re laj Jedehón: “Waklin ut kub'en sa' 
xmuheb'aaleb' laj Madián, xb'aan naq xinq'axtesiheb' sa' laawuq'. 

10Ab'anan wi nakatxiwak chi kub'eek re yalok rik'ineb' laj Madián, ayu wan wi' li 
xmuheb'aaleb' aawochb'een laj Purá laamoos. 

11Naq taawab'i li k'aru yooqeb' xyeeb'al, tkawuuq aach'ool chi yalok rik'ineb'”, 
chan li Yos. Toja' naq laj Jedehón rochb'een laj Purá li xmoos koheb' toj sa' xmaril 
li xmuheb'aaleb' laj Madián. 

12Eb' laj Madián, eb' laj Amalek jo'eb' ajwi' chixjunileb' li wankeb' sa' xjayal 
releb'l saq'e xcha'cha'ihom rib'eb' sa' li taq'a, k'ajo'eb' xk'ihal kama' eb' laj saak', 
ut makach'in ajwi' xk'ihaleb' li xkameey, jo' tz'aqal xk'ihal li samahib' wank chire 
li palaw. 

13Naq laj Jedehón kiwulak aran, kirab'i naq jun li winq yo chi xseeraq'inkil li 
xmatk' re li jun chik chi jo'ka'in: “Ab'i, xwank jun linmatk': jun nimla wa re 
seb'aad yo chaq chi tolk'ok sa' li qana'aj, toj xwulak wan wi' jun li muheb'aal; 
xpik'a rib' chiru, kixpak'lusi ut kixt'an li muheb'aal”, chan. 

14Ut li rochb'een kixye re: “A'an reetalil li xch'iich' laj Jedehón, ralal laj Johás, laj 
Israel. Li Yos ak xq'axtesihom chixjunileb' laj Madián rochb'eeneb' li 
xmuheb'aaleb' sa' ruq' laj Jedehón”, chan. 

15Naq laj Jedehón kirab'i li xmatk' li winq ut li xyaalal, kixhupub' rib' chi 
xloq'oninkil li Yos. Chirix chik a'an kisutq'iik sa' xhilob'aaleb' laj Israel ut kixye: 
“Waklinqex xb'aan naq li Qaawa' ak xq'axtesihom sa' eeruq' li xmuheb'aaleb' laj 
Madián”, chan. 

16Tikto kixjek'eb' li o'lajuk'aal chi winq sa' oxib' ch'uut. Kixk'eheb' junjunq 
xxukub' sa' ruq'eb' chixjunileb' ut kixk'e ajwi' junjunq xkukeb' wank xam chisa'. 

17Ut kixye reheb': “Naq akaq xinwulak sa' xmaril li xna'ajeb' laj Madián, teek'e 
reetal li k'aru tinb'aanu laa'in ut teeb'aanu wi' chik eere. 

18Laa'in tinyaab'asi linxukub' wochb'eeneb' linch'uut, ut laa'ex ajwi' tento 
teereek'asi leere chi xsutam li xmuheb'aaleb' ut teejap eere chi xyeeb'al: «Sa' 
xk'ab'a' li Qaawa' ut sa' xk'ab'a' laj Jedehón!», cha'qex”, chan laj Jedehón. 

19Laj Jedehón ut eb' li o'k'aal (100) chi winq li koheb' chirix, ke'wulak sa' xmaril li 
xna'ajeb' laj Madián, tz'aqal sa' xq'ehil xtiklajik li xk'anjeleb' laj k'aak'alenel tuqtu 
q'oqyink. Toja' naq ke'xyaab'asi li xxukub'eb' ut ke'xjor li xkukeb' wank sa' 
ruq'eb'. 

20Jo'kan ajwi' ke'xb'aanu li ox ch'uut chi aj puub': ke'xyaab'asiheb' li xukub' ut 
ke'xjoreb' li kuk. Sa' xtz'e uq'eb' wank li xxameb' ut sa' xnimeb' wank li 
xxukub'eb', ut ke'xjap re chi xyeeb'al: “Sa' xk'ab'a' li Qaawa' ut sa' xk'ab'a' laj 
Jedehón!”, chankeb'. 

21Ut ke'kanaak chi kulku sa' li xna'ajeb', chi xsutameb' laj Madián. Toja' naq 
chixjunileb' laj puub' re Madián ke'ajk ruheb' ut neke'ayaynakje'k naq ke'ok chi 
elelik. 

22Naq eb' li o'lajuk'aal chi winq yookeb' chi xyaab'asinkil li xxukub'eb', li Qaawa' 
kixb'aanu naq chixjunileb' laj Madián ke'ok chi xkamsinkil rib' chirib'ileb' rib' 
yalaq b'ar. Ut eb' laj puub' ke'elelik toj Bet-Hasitá, sa' li b'e naxik Sartán, toj sa' 
xnub'ajl Abel-Mejolá, sa' xjayal Tabat. 

23Toja' naq eb' laj Israel aj Neftalí, aj Aser ut chixjunileb' laj Manasés ke'xjunaji 
rib' re xsik'inkil eb' laj Madián. 

24Laj Jedehón kixtaqlaheb' aj esil sa' chixjunileb' li xtzuulul Efraín re xyeeb'al: 
“Kub'enqex chaq chi xk'ulb'aleb' laj Madián ut ramomaq xb'eheb' chire li nima' 
Jordán toj Bet-Bará”. Ut jo'kan ki'uxmank: chixjunileb' laj Efraín ke'xjunaji rib' ut 
ke'ramok li nima' Jordán toj Bet-Bará. 

25Ke'xchap li wiib' aj k'amol xb'eheb' laj Madián, laj Oreb ut laj Seheb: laj Oreb 
ke'xkamsi sa' xb'een li Saqoonak re Oreb ut laj Seheb ke'xkamsi sa' li Yatz'leb'aal 
re laj Seheb. Chirix chik a'an ke'xsik'i eb' laj Madián ut ke'xk'am li xjolomeb' laj 
Oreb ut laj Seheb wan wi' laj Jedehón, toj junpak'al li nima' Jordán. 

Jue 8 

Naq laj Jedehón kixsach ruheb' laj Madián 

1Eb' laj Efraín kaw ke'xwech'i laj Jedehón ut ke'xye re: “K'a' naq jo'ka'in xab'aanu 
qe: ink'a' xoohaab'oq naq xat-elk chi yalok rik'ineb' laj Madián?”, chankeb'. 

2Ut laj Jedehón kixsumeheb': “K'aru xinb'aanu laa'in? Q'axal chik xeb'aanu laa'ex 
aj Efraín chiru li xqab'aanu laa'o. 

3Li Yos xq'axtesi sa' eeruq' li xjolomileb' laj Madián, a' laj Oreb ut laj Seheb. K'a' 
tawi' xinb'aanu laa'in re injuntaq'eetankil eerik'in!”, chan. Naq eb' laj Efraín 
ke'rab'i li raatin laj Jedehón, kich'anaak b'ayaq li xjosq'ileb'. 

4Laj Jedehón rochb'eeneb' li o'lajuk'aal ke'wulak chire li nima' Jordán ut 
ke'nume'k junpak'al, us ta tawajenaqeb' xb'aan xsik'inkileb' laj Madián. 

5Naq ke'wulak Sukot, kixye laj Jedehón reheb' li wankeb' aran: “B'aanuhomaq 
usilal, k'ehomaq xtzekemqeb' laj puub' wochb'een, xb'aan naq tawajenaqeb' ut 
yookin xsik'b'al laj Sébaj ut laj Salmuná, li wiib' chi awab'ej re Madián”, chan. 

6Ab'an eb' li xjolomileb' laj Sukot ke'xsume: “Ma ak xachap tab'i' laj Sébaj ut laj 
Salmuná re naq tqak'e xwaheb' laj puub' li wankeb' aawochb'een?”, chankeb'. 

7Toja' naq laj Jedehón kixye: “Maak'a' naxye. Naq li Qaawa' akaq xq'axtesiheb' sa' 
wuq' laj Sébaj ut laj Salmuná, tinsol leetib'el rik'in li k'ix li nawank sa' 
chaqich'och' ut rik'in pajl”, chan. 

8Ki'elk aran, koxtaqe'q Penuel, ut kixtz'aama wi' chik usilal chiruheb' jo' 
kixb'aanu aran Sukot. Ab'anan eb' laj Penuel ke'xye jo' li ke'xye xb'enwa eb' laj 
Sukot. 

9Jo'kan naq laj Jedehón kixye reheb': “Naq akaq xinq'axok u, tolinnumet'an li najt 
xteramil kab'l a'an”, chan. 

10Laj Sébaj ut laj Salmuná wankeb' aran Karkor rochb'eeneb' laj puub', wankeb' 
tana o'laju mil chi winq (15,000): ka'ajwi' eb' a'an li toj yo'yookeb' sa' xyanqeb' laj 
releb'l saq'e, xb'aan naq wankeb' tana waqk'aal mil (120,000) li ak ke'kamsiik. 

11Laj Jedehón kinume'k chire li xnub'ajl li chaqich'och', sa' xjayal releb'l saq'e re 
Nóbaj ut Yokbohá, ut ki'ok chi yalok rik'ineb' laj Madián naq eb' a'in maak'a' sa' 
xch'ooleb'. 

12Laj Sébaj ut laj Salmuná ke'elelik, ab'an laj Jedehón kixtaaqeheb' toj reetal 
kixchapeb' li wiib' chi awab'ej, a' laj Sébaj ut laj Salmuná, ut kixsach chixjunileb' 
laj puub'. 

13Moqon chik, chirix li nimla yalok, kisutq'iik chaq laj Jedehón, ralal laj Johás, ut 
kinume'k sa' li b'e naxik Jeres. 

14Aran kixchap jun li saaj al reheb' laj Sukot ut kixtitz' re ani xk'ab'a'eb' li 
xjolomileb' aj Sukot ut eb' li cheekel winq: wuqlaju xkaak'aaleb' (77) chi winq. 

15Toja' naq laj Jedehón koho rik'ineb' laj Sukot ut kixye reheb': “We' laj Sébaj ut 
laj Salmuná li xineehob' wi' naq xeye: «Ma ak xachap tab'i' laj Sébaj ut laj 
Salmuná re naq tqak'e xwaheb' laawochb'een li xe'tawak?»”. 

16Kixchapeb' li xcheekelaleb' li tenamit ut kixq'ir li xtib'eleb' laj Sukot rik'in li k'ix 
nawank sa' li chaqich'och' ut rik'in pajl. 

17Kixjuk' ajwi' li kab'l najt xteram li wank aran Penuel, ut kixkamsiheb' li 
wankeb' sa' li tenamit a'an. 

18Chirix chik a'an kixye re laj Sébaj ut laj Salmuná: “Chan neke'ilok eb' li winq li 
xekamsiheb' aran Tabor?”, chan reheb'. Ke'xsume: “Chanchaneb' laa'at neke'ilok. 
Chanchaneb' li ralal awab'ej chixjunileb'”, chankeb'. 

19Kichaq'ok laj Jedehón ut kixye: “Waseb' a'an, ralaleb' linna'. Jo'kan naq ninye 
eere sa' xk'ab'a' li Qaawa': wi ta ink'a' xekamsiheb', ink'a' raj texinkamsi”. 

20Tikto kixye re laj Jéter li xb'een al: “Kim ut kamsiheb'”, chan. Ab'an li al ink'a' 
kirisi li xch'iich'; naxiwak xb'aan naq toj saaj chi us. 

21Toja' naq laj Sébaj ut laj Salmuná ke'xye re laj Jedehón: “Waklin laa'at ut 
kamsiho, xb'aan naq laa'at jun li winq q'axal kaw aawib'”, chankeb'. Kiwakliik laj 
Jedehón ut kixkamsiheb' laj Sébaj ut laj Salmuná, ut kixxok li xsahob' ruheb' li 
kameey li nawank sa' xkuxeb'. 

Xraqik li xyu'am laj Jedehón 

22Chirix chik a'an eb' laj Israel ke'xye re laj Jedehón: “Laa'at chik tattaqlanq sa' 
qab'een jo'keb' ajwi' laawalal ut eb' laawi aamam, xb'aan naq xoohaakol sa' 
ruq'eb' laj Madián”, chankeb'. 

23A'ut laj Jedehón kixsumeheb': “Moko laa'in ta tintaqlanq sa' eeb'een chi moko li 
walal. A' b'an li Qaawa' taataqlanq sa' eeb'een”, chan. 

24Ut kixye wi' chik: “Jun ajwi' li nintz'aama cheru: li junjunq eere tixq'axtes we 
junaq matq'ab' li xreechani”, chan. (Xb'aan naq li ke'q'axe'k ru wankeb' xmatq'ab' 
oor, xb'aan naq aj Ismaeleb'). 

25Ke'chaq'ok ut ke'xye: “Chi anchal qach'ool tqak'e aawe”, chankeb'. Toja' naq laj 
Jedehón kixhel li xt'ikr chiru ch'och' ut aran ke'xk'e li matq'ab' li ke'reechani 
chixjunqaleb'. 

26Li raalaleb' li matq'ab' oor ke'patz'mank, a'an numenaq ka'k'aal liib'r chi oor, 
chi ink'a' k'eeb'il sa' ajl li xsahob'eb' ru, eb' li ka'xik ut eb' li kaqi aq'eb' li 
neke'roksi li awab'ej re Madián, chi moko eb' li q'ol li wankeb' chi xkuxeb' li 
kameey. 

27Rik'in li oor kiq'axtesiik re, laj Jedehón kixyiib' jun li efod ut kixk'e aran Ofrá, sa' 
li xtenamit. Ab'an chixjunileb' laj Israel ke'xmux li xpaab'aaleb' xb'aan li efod, li 
kikanaak jo' jun ra'al cho'q re laj Jedehón ut li xjunkab'al. 

28Jo'ka'in naq ke'sache'k xwankil eb' laj Madián chiruheb' laj Israel ut ink'a' chik 
ke'xwaklesi rib'eb'. Chiru ka'k'aal chihab' eb' laj Israel ke'wank sa' tuqtuukilal, 
naq toj yo'yooq laj Jedehón. 

29Laj Jedehón, ralal laj Johás, li Yerubahal ajwi' nayeemank re, kisutq'iik sa' 
rochoch ut aran kikanaak. 

30Lajeeb' xkaak'aal (70) li ralal kiwank laj Jedehón, xb'aan naq naab'aleb' li 
rixaqil. 

31Kiwank ajwi' jalan chik li ixq aran Sikem, ut rik'in a'an kiyo'laak jun li ralal, aj 
Abimélek kixk'e cho'q xk'ab'a'. 

32Laj Jedehón, ralal laj Johás, ak tiix chik chi us naq kikamk. Ut kimuqe'k sa' li 
na'ajej kimuqe'k wi' laj Johás li xyuwa', aran Ofrá re Abiéser. 

33Chirix li xkamik laj Jedehón eb' laj Israel ke'xmux wi' chik li xpaab'aaleb' 
rik'ineb' laj Bahal ut ke'xk'e laj Bahal-Berit cho'q xyoseb'. 

34Kisachk sa' xch'ooleb' li Qaawa', a' li Yos li kikolok reheb' sa' ruq'eb' li xik' 
neke'ilok reheb' wankeb' chi xsutam. 

35Ut ink'a' ke'xyoxi chiruheb' laj Yerubahal-Jedehón chixjunil li usilal li 
ke'xb'aanu reheb' laj Israel. 

Jue 9 

Rokik laj Abimélek cho'q awab'ej 

1Laj Abimélek, ralal laj Yerubahal, koho Sikem chi aatinak rik'ineb' li xkomon li 
xna' ut rik'in chixjunileb' li wankeb' sa' rochoch li xyuwa' li xna', ut kixye reheb': 

2“B'aanuhomaq usilal, yehomaq a'in sa' xxikeb' chixjunileb' li xjolomileb' laj 
Sikem: «K'aru us cho'q eere: ma us naq eb' li lajeeb' xkaak'aal chi ralal laj 
Yerubahal te'taqlanq sa' eeb'een malaj us naq jun ajwi' taa'awab'ejinq?». 
Chijultiko'q ajwi' eere naq laa'in tz'aqal leekomon”, chan. 

3Toja' naq eb' li xkomon li xna' ke'xseeraq'i a'in reheb' chixjunil li xjolomileb' laj 
Sikem, ut ke'xk'ul xch'ool naq laj Abimélek taataqlanq sa' xb'eeneb' xb'aan naq 
ke'xye chirib'ileb' rib': “A'an tz'aqal qakomon”, chankeb'. 

4Ke'xchap lajeeb' xkaak'aal chi tumin plaat, xtuminal li rochochil laj Bahal-Berit, 
ut ke'xk'e re laj Abimélek. Chiru li tumin a'in laj Abimélek kixtojeb' winq ink'a' 
useb' xna'leb' re naq te'xik chirix. Koheb' 

5aran Ofrá, sa' rochoch li xyuwa', ut ke'xkamsiheb' li lajeeb' xkaak'aak chi ralal laj 
Yerubahal, riitz'ineb' rib' rik'in laj Abimélek, sa' xb'een jun chi pek. Ka'aj chik 
kikole'k laj Jotán, xch'iip laj Yerubahal, xb'aan naq kixmuq rib'. 

6Toja' naq ke'xch'utub' rib' chixjunileb' li xjolomileb' laj Sikem ut chixjunileb' laj 
Bet-Miló, ut ke'xxaqab' laj Abimélek cho'q awab'ej, chi xk'atq li ji re li xaqxookil 
pek li wank aran Sikem. 

Li jaljookil ru aatin chirixeb' li che' 

7Naq laj Jotán kirab'i resil li ke'xb'aanu, kitaqe'k sa' xb'een li tzuul Karisín ut aran 
kixjap re chi xyeeb'al: “Ab'ihomaqin, ex xwinqilal Sikem, ut li Yos chi'ab'inq eere. 

8“Sa' jun kutan ke'xch'utub' rib' eb' li che' re xxaqab'ankil jun li awab'ej reheb', ut 
ke'xye re li oliiw: «Laa'ataq laj jolominel qe», chankeb'. 

9Kichaq'ok li oliiw ut kixye: «Ma tinkanab' tab'i' xk'eeb'al li aseeyt li nanimaak wi' 
ruheb' li yos ut eb' li winq, re naq tinxik chi xb'eeninkil wib' sa' xb'eeneb' li 
che'?», chan. 

10“Toja' naq eb' li che' ke'xye re li xche'el li iig: «Kim laa'at. Awab'ejin sa' 
qab'een», chankeb'. 

11Ke'sumeek xb'aan li xche'el li iig: «Ma tinkanab' tab'i' linki'al ut linsahil u, re xik 
chi xb'eeninkil wib' sa' xb'eeneb' li che'?», chan. 

12“Toja' naq eb' li che' ke'xye re li xtoonal li uub': «Kim laa'at, ut awab'ejin sa' 
qab'een», chankeb'. 

13Kichaq'ok li xtoonal li uub': «Ma tinkanab' tab'i' xk'eeb'al li b'iin li nak'ehok 
xsahilal xch'ooleb' li yos ut eb' li winq, re naq tinxik chi xb'eeninkil wib' sa' 
xb'eeneb' li che'?», chan. 

14“Sa' xraqik chixjunileb' li che' ke'xye re li k'ix: «Kim laa'at, ut awab'ejin sa' 
qab'een», chankeb'. 

15Ut li k'ix kixsumeheb': «Wi relik chi yaal naq xesik' wu re awab'ejink sa' 
eeb'een, kimqex chi hilank rub'el linmu. Wi ut ink'a' jo'kan, chi'elq xam wik'in ut 
chixk'at eb' li yaw re Líbano», chan. 

16“Ut anaqwan tinpatz' eere: ma sa' xyaalal xeb'aanu ut chi tiik ru leech'ool naq 
xexaqab' laj Abimélek cho'q awab'ej? Ma us xeb'aanu re laj Yerubahal ut li 
xjunkab'al? Ma usilal xeb'aanu re, jo' naq a'an kixb'aanu eere laa'ex? 

17Xb'aan naq linyuwa' kiyalok sa' eek'ab'a', ka'aj chik maa xkamk, yal re eekolb'al 
sa' ruq'eb' laj Madián. 

18A'ut laa'ex sa' li kutan a'in xeq'etq'eti eerib' chiru li xjunkab'al linyuwa', 
xekamsiheb' li lajeeb' xkaak'aal chi ralal sa' xb'een jun chi pek ut xexaqab' laj 
Abimélek cho'q awab'ej sa' xb'eeneb' li xjolomileb' laj Sikem, a' li xyum li xmun 
ixq, xb'aan naq nekeye naq a'an eekomon. 

19K'ehomaq reetal: wi laa'ex sa' li kutan a'in xexwank sa' xyaalal ut chi tiik ru 
leech'ool chiru laj Yerubahal ut li xjunkab'al, chisaho'q leech'ool sa' xk'ab'a' laj 
Abimélek ut a'an sahaq taxaq li xch'ool sa' eek'ab'a' laa'ex. 

20Ab'an wi ink'a' jo'kan, chi'elq chaq xam rik'in laj Abimélek re xk'atb'al li 
xjolomileb' laj Sikem ut Bet-Miló. Jo'kan ajwi' chi'elq chaq xam rik'ineb' li 
xjolomileb' laj Sikem ut Bet-Miló ut chixk'ataq laj Abimélek”, chan. 

21Chirix chik a'an laj Jotán ki'elelik ut koxkol rib' aran Beher b'arwi' kikanaak 
xb'aan xxiw chiru laj Abimélek li ras. 

Laj Abimélek kiyalok rik'ineb' laj Sikem 

22Oxib' chihab' ke'wank eb' laj Israel rub'el xwankilal laj Abimélek. 

23Ab'an li Yos kixtaqla jun li raaxiik' sa' xyanq laj Abimélek ut eb' li xjolomileb' laj 
Sikem, ut eb' a'in ke'xb'alaq'i laj Abimélek 

24re naq eeqajunb'ilaq li xkamikeb' li lajeeb' xkaak'aal ralaleb' laj Yerubahal, ut 
laj Abimélek tixtoj rix li maak kixb'aanu rochb'eeneb' li xjolomileb' laj Sikem li 
ke'tenq'ank re. 

25Jo'kan naq eb' li xjolomileb' laj Sikem ke'xk'uub' xra'lenkil laj Abimélek sa' 
xb'eeneb' li tzuul ut ke'relq'a chixjunil li k'aru wank reheb' li neke'nume'k aran. 
Ut kiyehe'k resil re laj Abimélek. 

26Sa' jun kutan laj Gahal, ralal laj Obed, rochb'eeneb' li xkomon, kichalk aran 
Sikem ut kixtaw usilal rik'ineb' li xjolomil li tenamit a'an. 

27Eb' a'in koheb' sa' li xna'aj awimq chi sik'ok uub' ut ke'xyatz' re risinkil li xya'al. 
Chirix chik a'an ke'xtikib' ninq'ehik ut ke'ok sa' rochoch li xyoseb'. Ke'wa'ak, 
ke'uk'ak ut ke'xmajewa laj Abimélek. 

28Toja' naq laj Gahal, ralal laj Obed, kixye: “Ani laj Abimélek ut aniho laa'o aj 
Sikem re naq took'anjekaq chiru? Ma maawa' tab'i' a'an li ralal laj Yerubahal? Ut 
laj Sebul, a'an aj tenq' re. Laa'o took'anjelaq chiruheb' laj Jamor, ralal laj Sikem, 
ab'an maajoq'e chiru laj Abimélek. 

29Wi ta laa'in nintaqlank sa' eeb'een, ak xwaanilasi raj laj Abimélek; ak raj xinye 
naq tixkawresiheb' laj puub' re yalok qik'in”. 

30Naq laj Sebul, li nataqlank sa' xb'een li tenamit, kirab'i resil li k'aru kixye laj 
Gahal, ralal laj Obed, k'ajo' naq kichalk xjosq'il, 

31ut sa' muqmu kixtaqla aj esileb' rik'in laj Abimélek re xyeeb'al re: “K'e reetal 
naq laj Gahal, ralal laj Obed, rochb'eeneb' li xkomon xe'k'ulun arin Sikem, ut 
yookeb' chi xk'amchi'inkil li tenamit re naq te'xq'etq'eti rib' chawu. 

32Jo'kan utan, waklin chaq chi q'oqyink, laa'at ut eb' li poyanam aawochb'een, ut 
muqumaq eerib' chire li tenamit. 

33Eq'la, naq taa'elq chaq li saq'e, tatwakliiq ut tatxik sa' xb'een li tenamit. Ut naq 
taa'elq laj Gahal chak'ulb'al rochb'eeneb' li xpoyanam, b'aanu re li k'aru taawaj 
xb'aanunkil”. 

34Jo'kan naq laj Abimélek kiwakliik chi q'eq rochb'een chixjunileb' li xpoyanam, 
ut koxe'xmuq rib' chire Sikem, jachinb'ileb' sa' kaahib' ch'uut. 

35Naq ki'elk laj Gahal, ralal laj Obed, ut koxxaqliiq wan wi' li okeb'aal re li 
tenamit, laj Abimélek ut eb' laj puub' ke'elk chaq sa'eb' li na'ajej muqmuukeb' wi'. 

36Naq laj Gahal kirileb', kixye re laj Sebul: “Ileb' li poyanam li yookeb' chaq chi 
kub'eek sa' li tzuul”, chan. Kichaq'ok laj Sebul ut kixye: “Maawa'eb' winq yookat 
chi rilb'al, yal mu li nak'utunk chiru li tzuul”, chan. 

37Ab'an laj Gahal kixye wi' chik: “Ileb' li poyanam li yookeb' chaq chi kub'eek sa' li 
tzuul Li «xch'up li ruuchich'och'» xk'ab'a', ut jun ch'uuteb' chik sa' xb'ehil li xJi eb' 
laj q'e”, chan. 

38Toja' naq laj Sebul kixye re: “Ma ink'a' tab'i' laa'at xaye: «Ani laj Abimélek naq 
tqak'anjela ru?». Ma maawa'eb' tab'i' a'an li poyanam tz'eqtaananb'ileb' aab'aan? 
Ayu ut yalon rik'ineb'”, chan. 

39Laj Gahal kik'amok b'e chiruheb' laj Sikem chi yalok rik'in laj Abimélek. 

40Ab'an laj Abimélek kiraanilasi laj Gahal, ut a'in ki'elelik chiru. Naab'aleb' 
ke'kamk chiru rokeb'aal li tenamit. 

41Laj Abimélek kikanaak chi wank Arumá, ut laj Sebul kiraanilasi laj Gahal ut li 
xkomoneb' re naq ink'a' chik te'wanq aran. 

42Sa' li kutan jun chik eb' laj Sikem koheb' sa' k'aleb'aal. Naq laj Abimélek kirab'i 
resil a'an, 

43kixjachi eb' laj puub' sa' oxib' ch'uut ut koxmuq rib' sa' li k'aleb'aal, ut naq 
kirileb' li poyanam chi elk sa' li tenamit, kichalk sa' xb'eeneb' ut kixq'ax ruheb'. 

44Laj Abimélek ut eb' li rochb'een ke'xkut rib' sa' xb'eeneb' li wankeb' sa' 
rokeb'aal li tenamit, a'ut li wiib' ch'uut chik ke'yalok ut ke'xq'ax ruheb' li wankeb' 
sa' k'aleb'aal. 

45Chiru chixjunil li kutan a'an laj Abimélek kiyalok toj reetal kireechani li tenamit, 
ut kixkamsi chi ch'iich' jo'k'ihaleb' wankeb' aran. Chirix chik a'an kixsach ru li 
tenamit ut kiraw chi atz'am. 

46Naq eb' laj Mikdal-Sikem ke'rab'i resil a'an, koxe'xmuq rib' sa' rochochil laj El-
Berit. 

47Kiyehe'k resil re laj Abimélek naq ch'utch'uukeb' chixjunil li xjolomileb' laj 
Mikdal-Sikem. 

48Jo'kan naq rochb'een chixjunileb' laj puub' koho sa' xb'een li tzuul Salmón, 
kixchap jun li maal ut kixyok' jun li ruq' che'. Chirix chik a'an kixtaqsi, kixk'e sa' 
xb'een xtel ut kixye reheb' laj puub' li rochb'eeneb': “Seeb'ahomaq eerib'. Li k'aru 
xineeril chi xb'aanunkil, b'aanuhomaq ajwi' laa'ex”, chan. 

49Chixjunileb' li winq ke'xyok' junjunq li ruq' xche'; chirix a'an ke'xtaaqe laj 
Abimélek, ke'xk'e li ruq'eb' li che' chirix li kab'l, ke'xloch xxamlel ut chi jo'kan 
ke'xkamsi chixjunileb' laj Mikdal-Sikem: wankeb' tana lajeek'aal rox o'q'ob' 
(1,000) chi winq ut ixq. 

Xkamik laj Abimélek 

50Moqon chik laj Abimélek koho Tebés, kixsut li tenamit ut kireechani. 

51Sa' li tenamit a'an wank jun nimla kab'l najt xteram, ut aran ke'xmuq rib' 
chixjunileb' li winq ut ixq, jo'wi' li xjolomileb' li tenamit. Ke'xtz'ap chaq chisa' ut 
ke'taqe'k sa' xb'een li kab'l. 

52Ab'an laj Abimélek kiwulak toj wan wi' li najt xteramil kab'l ut kixtikib' yalok. 
Kijilok chi xk'atq li okeb'aal re raj xk'eeb'al xxamlel. 

53Toja' naq jun li ixq kixkut jun nimla ke'leb' sa' xb'een ut kijore'k li xjolom. 

54Tikto laj Abimélek kixb'oq laj k'anjel chiru ut kixye re: “Isi laach'iich' ut 
kamsihin, re naq ink'a' te'xye chiwix naq ixq xkamsink we”, chan. Laj k'anjel chiru 
kixnumsi chi ch'iich', ut jo'ka'in kikamk laj Abimélek. 

55Naq eb' laj Israel ke'ril naq kamenaq chik laj Abimélek, ke'sutq'iik wi' chik sa' li 
rochocheb'. 

56Jo'ka'in naq li Yos kixq'ajkamu re laj Abimélek li ink'a' us kixb'aanu re li xyuwa' 
naq kixkamsiheb' li lajeeb' xkaak'aal (70) chi ras riitz'ineb'. 

57Ut li Yos kixk'eheb' ajwi' chi xtojb'al rix li xmaakeb' chixjunileb' laj Sikem. Chi 
jo'kan kitz'aqlok ru rik'ineb' li xmajewahom laj Jotán, ralal laj Yerubahal. 

Jue 10 

Laj Tolá 

1Naq ak xkamk laj Abimélek, jun li winq, xkomoneb' li ralal xk'ajol laj Isakar, 
kiwakliik chaq re xkolb'aleb' laj Israel. A'an aj Tolá xk'ab'a', ralal laj Puhá, ri 
xmam laj Dodó, ut Samir li xna'aj, aran sa'eb' li xtzuulul Efraín. 

2Laj Tolá kiwank cho'q aj k'amol xb'eheb' laj Israel chiru oxib' xka'k'aal chihab', 
toj reetal kikamk ut kimuqe'k aran Samir. 

Laj Yaír 

3Chirix a'an kiwakliik chaq laj Yaír aj Galahad, li kiwank wiib' xka'k'aal chihab' 
cho'q aj k'amol xb'eheb' laj Israel. 

4Ke'wank lajeeb' xka'k'aal ralal laj Yaír li neke'b'eek chirix lajeeb' xka'k'aal chi 
kok' b'uur; ut ke'taqlank sa' xb'een lajeeb' xka'k'aal chi tenamit sa' xteepal 
Galahad, li neke'xk'ab'a'in toj anaqwan “Xk'aleb'aaleb' laj Yaír”. 

5Naq kikamk laj Yaír, kimuqe'k aran Kamón. 

Eb' laj Amón ke'xrahob'tesi eb' laj Israel 

6Ab'anan eb' laj Israel ke'ok wi' chik chi xb'aanunkil li ink'a' nawulak chiru li 
Qaawa': ke'xloq'oniheb' laj Bahal ut eb' lix Astarté, jo' ajwi' li xyoseb' laj Aram ut 
Sidón, li xyoseb' laj Mohab, li reheb' laj Amón ut reheb' laj Filistea. Ke'xtz'eqtaana 
li Qaawa' ut ink'a' chik ke'k'anjelak chiru. 

7Jo'kan naq kichalk xjosq'il li Qaawa' sa' xb'eeneb' laj Israel ut kixq'axtesiheb' sa' 
ruq'eb' laj Filistea ut eb' laj Amón, 

8li ke'xch'i'ch'i'i ut ke'xrahob'tesi eb' laj Israel chiru waqxaqlaju chihab', chalen 
sa' li chihab' a'an. Q'axal ke'rahob'tesiik chixjunileb' laj Israel li wankeb' chaq 
junpak'al li nima' Jordán, aran Galahad, sa' xsutameb' laj Amor. 

9Eb' laj Amón ke'nume'k junpak'al li nima' Jordán re yalok ajwi' rik'ineb' laj Judá, 
eb' laj Benjamín ut eb' laj Efraín. Ut q'axal ra ke'xk'ul eb' laj Israel. 

10Toja' naq ke'xyaab'a xk'ab'a' li Qaawa' ut ke'xye re: “At Qaawa', at qaYos, 
xoomaakob'k chawu, xb'aan naq xatqatz'eqtaana re xloq'oninkileb' laj Bahal”, 
chankeb'. 

11Kichaq'ok li Qaawa' ut kixye reheb': “Laa'ex kexrahob'tesiik xb'aaneb' laj Ejiipt, 
eb' laj Amor, eb' laj Amón, eb' laj Filistea, 

12eb' laj Sidón, eb' laj Amalek ut eb' laj Madián. Ab'an naq laa'ex keyaab'a 
ink'ab'a', ma ink'a' tab'i' kexinkol? 

13A'ut laa'ex xineetz'eqtaana ut xex'ok chi xloq'oninkileb' li jalanil yos. Jo'kan naq 
ink'a' chik texinkol anaqwan. 

14Ayuqex ut japomaq eere chiruheb' li yos sik'b'ileb' ru eeb'aan. Chexkolaqeb' 
a'an sa' xq'ehil leerahilal!”, chan li Yos. 

15Toja' naq eb' laj Israel ke'xsume li Qaawa': “At Qaawa', xoomaakob'k, b'aanu qe 
li k'aru taawaj. Ab'anan chakuy qamaak, choohaakol anaqwan!”, chankeb'. 

16Ke'risi eb' li jalanil yos sa' xyanqeb' ut ke'xtikib' wi' chik xloq'oninkil ru li 
Qaawa'. Ut li Qaawa' ink'a' chik kixkuy rilb'al li rahilal wankeb' wi'. 

17Eb' laj Amón ke'xch'utub' rib' ut ke'xyiib' li xmuheb'aaleb' aran Galahad. Ut eb' 
laj Israel ke'xch'utub' rib' ut ke'xk'ojob' li xmuheb'aaleb' Mispá. 

18Toja' naq eb' laj Israel li wankeb' sa' xteepal Galahad ut eb' li xjolomileb' ke'xye 
chirib'ileb' rib': “Ani taak'amoq b'e chiqu re yalok rik'ineb' laj Amón? Li ani 
taak'amoq b'e chiqu, a'an li taajolominq re chixjunileb' li wankeb' Galahad”, 
chankeb'. 

Jue 11 

Laj Jefté 

1Laj Jefté, aj Galahad, a'an jun li winq kaw rib' chi yalok. A'an xyum jun aj 
yumb'eet, ut laj Galahad a'an li xyuwa'. 

2Laj Galahad kiwank xkok'al rik'in li tz'aqal rixaqil ut, naq eb' a'in ke'k'iik, 
ke'raanilasi laj Jefté ut ke'xye re: “Laa'at maak'a' taaweechani sa' xjunkab'lal li 
qayuwa' xb'aan naq jalan ixq laana'”, chankeb'. 

3Jo'kan naq laj Jefté koho chi najt ut koxkanaaq sa' li na'ajej Tob. Aran 
ke'xch'utub' rib' rik'in laj Jefté jun ch'uut chi winq maak'a' xk'anjeleb', li neke'xik 
yalaq b'ar chi elq'ak rochb'een a'an. 

4Moqon chik eb' laj Amón ke'ok chi yalok rik'ineb' laj Israel. 

5Ut naq yookeb' chi yalok, eb' li xcheekelaleb' Galahad koxe'xsik' laj Jefté sa' li 
na'ajej Tob 

6ut ke'xye re: “Kim, laa'at tatjolominq qe re yalok rik'ineb' laj Amón”, chankeb'. 

7Ab'an laj Jefté kixsumeheb' li cheekel winq chi jo'ka'in: “Ma maawa' tab'i' laa'ex 
li xextz'eqtaanank we ut xineerisi chaq sa' rochoch linyuwa'? K'a' naq nikuleesik' 
anaqwan naq wankex sa' rahilal?”, chan. 

8Ut eb' a'an ke'xye: “A'in aj e naq xoochalk chasik'b'al anaqwan. Tqaj naq tatxik 
chiqix chi yalok rik'ineb' laj Amón, ut laa'ataq aj k'amol b'e sa' qayanq jo'k'ihalo li 
wanko sa' li na'ajej Galahad”, chankeb'. 

9“Us, maak'a' naxye -chan laj Jefté-. Wi teeraj naq tinsutq'iiq chaq chi yalok 
rik'ineb' laj Amón ut li Qaawa' tixq'axtesiheb' sa' wuq', laa'inaq laj jolominel 
eere”. 

10Ke'xye li xcheekelaleb' Galahad: “Li Qaawa' a'anaq testiiw sa' qayanq. Rahilal 
chaalel sa' qab'een wi ink'a' taaqab'aanu chixjunil li xaye!”, chankeb'. 

11Toja' naq laj Jefté koho chirixeb', ut eb' li tenamit ke'xxaqab' a'an cho'q aj 
k'amol b'e ut aj jolominel. Aran Mispá laj Jefté kixye wi' chik chiru li Qaawa' 
chixjunil li aatin li ak xye. 

12Chirix chik a'an kixtaqlaheb' aj esil rik'in li awab'ej re Amón re xyeeb'al: “K'aru 
xinb'aanu aawe naq taawaj chalk anaqwan chi yalok rik'in lintenamit?”. 

13Kichaq'ok li awab'ej re Amón ut kixye reheb' li xtaql laj Jefté: “Naq ke'elk chaq 
Ejiipt, eb' laj Israel ke'xmaq' chiqu li qana'aj chalen chaq sa' li nima' Arnón toj sa' 
li nima' Yabok ut Jordán. Jo'kan naq anaqwan tento teeq'axtesi wi' chik we sa' 
xyaalal”, chan. 

14Toja' naq laj Jefté kixtaqla wi' chik xyeeb'al re li awab'ej re Amón: 

15“Jo'ka'in xye laj Jefté: Eb' laj Israel ink'a' ke'xchap li xna'ajeb' laj Mohab chi 
moko ke'xmaq' li na'ajej reheb' laj Amón. 

16Naq ke'elk chaq Ejiipt, eb' laj Israel ke'b'eek sa' li chaqich'och' toj wan wi' li 
Palaw Suf ut ke'wulak Kadés. 

17Toja' naq ke'xtaqla aj esil rik'in li awab'ej re Edom re xyeeb'al re: «B'aanu 
usilal, kanab'o chi nume'k sa' laana'aj», chankeb'. Ab'an li awab'ej re Edom ink'a' 
kiraj. Ke'taqlaak ajwi' aj esil rik'in li awab'ej re Mohab, a'ut chi moko a'an 
kixkanab'eb' laj Israel chi nume'k aran. Jo'kan naq ke'kanaak Kadés. 

18Moqon chik sa' li chaqich'och' ke'xk'e q'oot chirix li na'ajej Edom ut Mohab, ut 
ke'wulak sa' xjayal releb'l saq'e re Mohab. Ke'hilank junpak'al li nima' Arnón, 
ab'an ink'a' ke'xq'ax li nima', xb'aan naq aran natiklaak li na'ajej Mohab. 

19Toja' naq eb' laj Israel ke'xtaqlaheb' aj esil rik'in laj Sijón, awab'ej re Amor, li 
wan chaq chi awab'ejil aran Jesbón, ut ke'xye re: «Kanab'o chi nume'k sa' laana'aj 
re toowulaq sa' li qach'och'», chankeb'. 

20Ab'an laj Sijón ink'a' kixkanab'eb' laj Israel chi nume'k sa' li xna'aj, 
kixch'utub'eb' b'an chixjunileb' li xpoyanam, koxe'xk'ojob' li xmuheb'aaleb' aran 
Yahás ut ke'ok chi yalok rik'ineb' laj Israel. 

21Ab'anan li Qaawa', xYos laj Israel, kixq'axtesi laj Sijón ut chixjunileb' li 
xpoyanam sa' ruq' laj Israel, li kixq'ax ruheb' ut kireechani chixjunil li xna'ajeb' 
laj Amor li wankeb' aran. 

22Jo'kan naq eb' laj Israel ke'reechani chixjunil li xna'ajeb' laj Amor, chalen chaq 
sa' li nima' Arnón toj wan wi' li nima' Yabok, ut chalen chaq sa' li chaqich'och' toj 
sa' li nima' Jordán. 

23“K'a'ut naq anaqwan taawaj xmaq'b'al chiqu li na'ajej li ak xrisihom li Qaawa', li 
xYos laj Israel, reheb' laj Amor ut ak xq'axtesihom qe chiqeechani? 

24Ma ink'a' tab'i' ak wank aawe chixjunil li ch'och' li kixsi aawe laj Kamós laayos? 
Jo'kan ajwi' laa'o. Chixjunil li kixsi qe li Qaawa' li qaYos chi qeechani, a'an qe 
laa'o. 

25Ma q'axal nim laawankil chiru laj Balak, ralal laj Sipor, awab'ej re Mohab? A'an 
maajun sut kichalk chi yalok rik'ineb' laj Israel. 

26Ak wank o'lajuk'aal (300) chihab' rokikeb' laj Israel sa'eb' li tenamit Jesbón, 
Aroher ut sa' li xk'aleb'aaleb', jo'wi' sa' chixjunil li tenamit li wankeb' chi 
xka'pak'alil li nima' Arnón. K'a'ut naq ink'a' xapatz' li ch'och' a'an chiru li 
o'lajuk'aal chihab' a'in? 

27Laa'in ink'a' xinmaakob'k chawu. Ab'anan laa'at ink'a' us yookat naq xatchalk 
chi yalok wik'in. Li Qaawa', laj Raqol aatin, chiraqoq aatin sa' xyanqeb' laj Israel 
ut eb' laj Amón”, chan laj Jefté. 

28Ab'an li awab'ej re Amón ink'a' kixk'ul xch'ool li k'aru kixtaqla xyeeb'al laj Jefté. 

Laj Jefté ut li xrab'in 

29Toja' naq li xMusiq' li Qaawa' kikub'e chaq sa' xb'een laj Jefté; ut a'in kixb'eeni 
Galahad ut Manasés, kinume'k Mispá re Galahad ut chirix a'an ki'ok sa' xna'ajeb' 
laj Amón. 

30Laj Jefté kixyeechi'i a'in sa' jurament re li Qaawa': “Wi taaq'axtesiheb' sa' wuq' 
eb' laj Amón, 

31laa'in tinmayeja chawu li xb'een taa'elq chaq sa' li wochoch chink'ulb'al naq 
tinsutq'iiq chaq sa' tuqtuukilal. K'atb'il mayej naq tinq'axtesi aawe”, chan. 

32Laj Jefté ki'ok sa' xna'ajeb' laj Amón re yalok rik'ineb', ut li Qaawa' 
kixq'axtesiheb' sa' ruq'. 

33Kixq'ax ruheb' chalen chaq Aroher toj chi xk'atq Minit ut Abel-Keramín, ut 
kixchap junmay chi tenamit. Jo'ka'in naq eb' laj Amón ke'kanaak rub'el 
xwankilaleb' laj Israel. 

34Naq laj Jefté kisutq'iik wi' chik Mispá sa' li rochoch, ki'elk chaq li xrab'in chi 
xk'ulb'al, yo chaq chi xajok ut chi xch'e'b'al li tzojtzoj ch'iich'. Jun ajwi' li xrab'in 
laj Jefté; chirix a'an maak'a' chik xkok'al. 

35K'ajo' naq kiraho'k xch'ool laj Jefté naq kiril li xrab'in! Kixq'ich li raq' ut kixjap 
re chi xyeeb'al: “Toq'ob' wu, at inrab'in! K'ajo' xrahil linch'ool nachalk aab'aan! 
Laa'at xab'oq chaq jun nimla rahilal sa' inb'een, xb'aan naq wank k'aru 
xinyeechi'i re li Qaawa' ut anaqwan ink'a' naru tinq'et li waatin”, chan. 

36Ut a'an kixsume: “At inyuwa', b'aanu we li k'aru xayeechi'i re li Qaawa', xb'aan 
naq A'an xk'ehok aawe naq xaq'ax ruheb' laj Amón, li xik' neke'ilok aawe”, chan li 
xrab'in laj Jefté. 

37Chirix chik a'an kixye re li xyuwa': “Ab'anan nintz'aama usilal chawu, kanab'in 
chi xik wiib' pohaq sa'eb' li tzuul chi xyaab'ankil rix lintuq'ixqilal wochb'eeneb' li 
wamiiw”, chan. 

38“Ayu”, chan li xyuwa'. Ut kixkanab' chi xik chiru wiib' po. Koho li ixqa'al 
rochb'een li rech tuq'ixqilal ut kixyaab'a rix li xtuq'ixqilal sa'eb' li tzuul. 

39Naq ak xnume'k li wiib' po, kisutq'iik chaq rik'in li xyuwa', ut a'in kixb'aanu re 
jo' chanru yeechi'inb'il chaq chiru li Yos. Li ixqa'al ink'a' wanjenaq rik'in winq. 

40Xb'aan a'an eb' laj Israel ke'xtikib' xb'aanunkil a'in: rajlal chihab' eb' li saaj ixq 
aj Israel neke'xik chi yaab'ak kaahib'aq kutan chirix li xrab'in laj Jefté aj Galahad. 

Jue 12 

Laj Jefté ut eb' laj Efraín. Xkamik laj Jefté 

1Eb' laj Efraín ke'xch'utub' rib', ke'nume'k junpak'al li nima' Jordán sa' xjayal 
Safón ut ke'xye re laj Jefté: “K'a' naq xatwulak chi yalok rik'ineb' laj Amón ut 
ink'a' xoohaab'oq chawix? Anaqwan tqak'at laawochoch chi wanqat chisa'!”, 
chankeb'. 

2Kichaq'ok laj Jefté ut kixye reheb': “Laa'in ut lintenamit kaw xooyalok rik'ineb' 
laj Amón. Xinpatz' intenq'ankil eere, ab'anan ink'a' xulineekol sa' ruq'eb'. 

3Naq xwil naq maajun eere xchalk chintenq'ankil, laa'in ink'a' xinra linyu'am: 
xkohin sa' xb'eeneb' laj Amón, ut li Qaawa' xq'axtesiheb' sa' wuq'. K'a' put naq 
xexchalk anaqwan chi yalok wik'in?”, chan. 

4Toja' naq laj Jefté kixch'utub' chixjunileb' li xwinqilal Galahad ut ki'ok chi yalok 
rik'ineb' laj Efraín. Eb' laj Galahad ke'xq'ax ruheb' laj Efraín xb'aan naq eb' a'in 
neke'xye: “Laa'ex aj Galahad li wankex sa' xyanqeb' laj Efraín ut laj Manasés, 
xetz'eqtaanaheb' laj Efraín leerech tenamitul”, chankeb'. 

5Eb' laj Galahad ke'xrameb' li na'ajej li ink'a' cham wi' li ha' sa' li Jordán, re naq 
eb' laj Efraín ink'a' te'nume'q junpak'al li nima'; ut naq junaq aj eelel aj Efraín 

naxye: “Kanab'ahomaqin chi nume'k”, toja' naq eb' laj Galahad neke'xpatz' re: 
“Ma laa'at aj Efraín?”. Wi a'an naxye naq ink'a', 

6neke'xpatz' wi' chik re: “Ye b'i' Xibólet”, ut wi a'an naxye Sibólet, xb'aan naq 
ink'a' naru xyeeb'al chi tz'aqal li aatin a'an, toja' naq neke'xchap ut neke'xch'ot li 
xjolom aran chire li nima' Jordán. Wiib' roxk'aal mil (42,000) chi winq aj Efraín 
ke'kamsiik sa' li kutan a'an. 

7Waqib' chihab' kitaqlank laj Jefté aj Galahad sa' xb'eeneb' laj Israel. Chirix chik 
a'an kikamk ut kimuqe'k sa' li xtenamit, a'an Mispá re Galahad. 

Laj Ibsán 

8Chirix li xkamik laj Jefté, a' chik laj Ibsán aj Belén ki'ok chi taqlank sa' xb'eeneb' 
laj Israel. 

9Laj Ibsán kiwank chaq lajeeb' xka'k'aal (30) li ralal ut lajeeb' xka'k'aal li xrab'in, 
ut chixjunileb' kixsumub'eb' rik'ineb' li jalaneb' xtenamit. Wuqub' chihab' 
kitaqlank sa' xb'eeneb' laj Israel, 

10ut naq kikamk, kimuqe'k aran Belén. 

Laj Elón 

11Chirix a'an, a' chik laj Elón aj Sabulón ki'ok chi taqlank sa' xb'eeneb' laj Israel. 
Ut kixjolomiheb' laj Israel chiru lajeeb' chihab'. 

12Naq kikamk laj Elón aj Sabulón, kimuqe'k aran Ayalón, sa' xteepal Sabulón. 

Laj Abdón 

13Chirix li xkamik laj Elón, a' chik laj Abdón, ralal laj Hilel, Piratón li xtenamit, 
kiwank cho'q aj k'amol xb'eheb' laj Israel 

14chiru waqxaqib' chihab'. Laj Abdón kiwank chaq ka'k'aal li ralal ut lajeeb' 
xka'k'aal li xmam, li neke'b'eek chirix lajeeb' xkaak'aal (70) chi kok' b'uur. 

15Naq kikamk laj Abdón, ralal laj Hilel, aj Piratón, kimuqe'k aran Piratón, sa' 
xteepal Efraín, sa'eb' li tzuul reheb' laj Amalek. 

Jue 13 

Naq kiyo'laak laj Sansón 

1Eb' laj Israel ke'xb'aanu wi' chik li k'aru ink'a' nawulak chiru li Qaawa', ut li 
Qaawa' kixq'axtesiheb' sa' ruq'eb' laj Filistea chiru ka'k'aal chihab'. 

2Aran Sorá kiwank jun li winq, xkomoneb' li ralal xk'ajol laj Dan, aj Manóhaj 
xk'ab'a'. Li rixaqil a'an xma'al ixq, maak'a' xkok'al. 

3Sa' jun kutan li x'ánjel li Qaawa' kixk'ut rib' chiru li ixq a'in ut kixye re: “Laa'at 
xma'al ixq ut maak'a' aakok'al; 

4ab'anan tatsiyanq ut taawanq jun aak'uula'al. Jo'kan naq chalen anaqwan chara 
aawib', mat-uk'ak b'iin chi moko k'ahil ha' ut ink'a' taatzeka li k'aru ink'a' naru 
xtzekankil, 

5xb'aan naq tatsiyanq ut taawanq jun aak'uula'al. Ink'a' taab'esmanq li rismal li 
xjolom xb'aan naq q'axtesinb'ilaq re li Yos cho'q nasireo,chalen sa' xsiyajik rik'in 
li xna'. A'an taatikib'anq xkolb'aleb' laj Israel sa' ruq'eb' laj Filistea”, chan. 

6Koho li ixq chi xyeeb'al re li xb'eelom: “Jun li xtaql li Yos xk'ulunk wik'in. K'ajo' 
naq x'ok ink'a'uxl xb'aan! Kama' li x'ánjel li Yos na'ilok. Moko xinpatz' ta b'ar 
xchalk chaq chi moko a'an xye we li xk'ab'a'. 

7Ab'anan xye we: «Tatsiyanq ut taawanq jun aak'uula'al. Chalen anaqwan mat-
uk'ak b'iin chi moko k'ahil ha' ut maatzeka li k'aru ink'a' naru xtzekankil, xb'aan 
naq q'axtesinb'ilaq li k'uula'al re li Yos chalen chaq sa' xsiyajik toj sa' xkutankil li 
xkamik»”, chan. 

8Toja' naq laj Manóhaj kixyaab'a li xk'ab'a' li Qaawa' ut kixye: “Nintz'aama chawu, 
at Qaawa', taataqla wi' chik li winq a'an qik'in re naq tixch'olob' chiqu k'aru 
tqab'aanu rik'in li k'uula'al naq taayo'laaq”, chan. 

9Ut li Yos kixsume li xtij laj Manóhaj: li x'ánjel li Yos kik'ulunk wi' chik rik'in li ixq, 
naq wan chaq sa' k'aleb'aal ut laj Manóhaj li xb'eelom maa'ani chaq rochb'een. 

10Tikto koho li ixq sa' aanil re xyeeb'al resil re li xb'eelom: “K'e reetal, xk'ut wi' 
chik rib' li winq li kik'ulunk wik'in sa' li kutan xnume'k”, chan. 

11Kixaqliik laj Manóhaj ut kixtaaqe li rixaqil toj reetal kiwulak wan wi' li winq, ut 
kixye re: “Ma laa'at li xat-aatinak rik'in li ixq a'in?”, chan. “Laa'in”, chan li x'ánjel li 
Yos. 

12Toja' naq laj Manóhaj kixye re: “Naq taatz'aqloq ru laawaatin, k'aru tqab'aanu 
re li k'uula'al ut chanru naq tqak'iiresi?”, chan. 

13Kisumeek xb'aan li x'ánjel li Yos: “A'an tento tixra rib' chiru chixjunil li xinye re 
li ixq a'in. 

14Ink'a' naru tixyal li k'aru yiib'anb'il rik'in uub', chi moko naru taaruk' li b'iin ut 
li ha' nakaltesink. Ink'a' tixtzeka li k'aru tz'ajn ru, ut tento tixpaab' chixjunil li 
xinye re”, chan. 

15Toja' naq laj Manóhaj kixye re li x'ánjel li Qaawa': “Chakuy inmaak, matxik. 
Ink'uub'aq wan junaq aach'ina chib'aat”, chan. 

16Ab'an li x'ánjel li Qaawa' kichaq'ok ut kixye: “Us ta taamin wu chi kanaak, moko 
truuq ta tinyal laatzekemq. Ab'anan wi taawaj xkawresinkil junaq aak'atb'il 
mayej, yeechi'i chiru li Qaawa'”, chan. Xb'aan naq laj Manóhaj ink'a' naxnaw naq 
a'an li x'ánjel li Qaawa'. 

17Kixye laj Manóhaj re li x'ánjel li Qaawa': “Ani laak'ab'a' re naq jo'q'e taatz'aqloq 
ru laawaatin, taaqab'anyoxi chawu?”, chan. 

18Kichaq'ok li x'ánjel li Qaawa': “K'a' naq nakapatz' we link'ab'a'? A'an q'axal 
loq'”, chan. 

19Toja' naq laj Manóhaj kixchap li ch'ina chib'aat rochb'een li mayej, ut 
kixyeechi'i cho'q k'atb'il mayej sa' xb'een li pek, chiru li Qaawa' li nab'aanunk 
xchaq'alil ru sachb'ach'oolej. 

20Ut kik'ulmank a'in chiru laj Manóhaj ut li rixaqil: naq li raq'xam li na'elk sa' 
xb'een li artal kitaqe'k sa' choxa, li x'ánjel li Qaawa' yo chi xik sa' li raq'xam. Toja' 
naq laj Manóhaj ut li rixaqil ke'xhupub' rib' sa' ch'och' chi loq'onink. 

21Naq kisachk li x'ánjel li Qaawa' chiruheb', laj Manóhaj kixk'e reetal naq a'an li 
x'ánjel li Qaawa' 

22ut kixye re li rixaqil: “Ch'olch'o naq tookamq, xb'aan naq xqil ru li Yos”, chan. 

23Ab'an li ixq kixye: “Wi xraj ta qakamsinkil li Qaawa', ink'a' raj xk'ul li qak'atb'il 
mayej chi moko li qayeechi'om. Ink'a' raj xk'ut chiqu chixjunil li k'a'aq re ru a'in 
chi moko xye raj qe jo'nimal toja' xqab'i”, chan. 

24Ut li ixq kiwank li xk'uula'al, aj Sansón kixk'e cho'q xk'ab'a'. Li ch'ina'al kik'iik 
ut li Qaawa' ki'osob'tesink re. 

25Ut li xMusiq' li Qaawa' ki'ok chi eek'ank rik'in, aran wankeb' wi' li 
xmuheb'aaleb' laj Dan, sa' xyanq Sorá ut Estahol. 

Jue 14 

Naq kisumlaak laj Sansón 

1Laj Sansón kikub'eek sa' li tenamit Timná ut aran kiril jun li ixq aj Filistea, 

2ut naq kisutq'iik chaq, kixye re li xna' xyuwa': “Aran Timná xwil chaq jun li ixq aj 
Filistea. Nintz'aama usilal cheru, teetz'aama chaq li ixq a'an cho'q wixaqil”, chan. 

3Ab'anan li xna' xyuwa' ke'xye re: “K'a' naq xkohat chi xsik'b'al laawixaqil sa' 
xyanqeb' laj Filistea li ink'a' neke'xpaab' li Yos? Ma maak'a' tab'i' ixq sa' qayanq 
laa'o malaj sa' xyanqeb' chixjunileb' laj Israel?”. Ab'an laj Sansón kixsume li 
xyuwa': “K'am chaq a'an cho'q wixaqil, xb'aan naq a'an li nawulak chiwu”, chan. 

4Li xna' xyuwa' ink'a' neke'xnaw naq li na'leb' a'in rik'in li Qaawa' chalenaq chaq, 
xb'aan naq sa'eb' li kutan a'an eb' laj Filistea neke'taqlank sa' xb'eeneb' laj Israel 
ut li Yos yo chi xsik'b'al chanru naq eb' laj Israel te'ok chi yalok rik'ineb'. 

5Jo'kan naq laj Sansón kikub'eek Timná rochb'eeneb' li xna' xyuwa', ut naq 
kiwulak sa' xna'aj li awimq uub', kiril jun li ch'ina kaqkoj, yo chi wo'teek naq 
kichalk sa' xb'een. 

6Toja' naq li xMusiq' li Qaawa' ki'eechanink re laj Sansón ut, chi maak'a' wank sa' 
ruq', kixt'upi li kaqkoj kama' wi' nat'upimank junaq ch'ina chib'aat. Ab'anan 
ink'a' kixseeraq'i re li xna' xyuwa' li k'aru kixb'aanu. 

7Chirix chik a'an laj Sansón koho chi aatinak rik'in li ixq, ut li ixq kiwulak chiru laj 
Sansón. 

8Kinume'k wiib' oxib' kutan ut laj Sansón koho chi sumlaak rik'in li ixq. Naq yo 
chi xik, kijalb'ehin b'ayaq re rilb'al li kaqkoj kamenaq, ut aran sa' li xkakaaxt 
b'aqel li kaqkoj kixtaw jun xsok li seer ut wank ajwi' xya'al kab'. 

9Kixchap chi ruq', ut yo chi xlowb'al li xya'al kab', naq yo chi xik. Naq kiwulak 
wankeb' wi' li xna' xyuwa', kixk'e xya'al kab'eb' ut ke'xlow, ab'anan ink'a' kixye 
naq sa' xkakaaxt b'aqel kaqkoj kixxok. 

10Li xyuwa' koho sa' rochoch li ixq ut aran laj Sansón kixb'aanu jun ninq'e jo' 
k'aynaqeb' xb'aanunkil li saaj winq. 

11Ab'an naq eb' laj Filistea ke'ril laj Sansón, ke'xxaqab' lajeeb' xka'k'aal saaj winq 
re te'wanq chi xk'atq. 

12Toja' naq laj Sansón kixye reheb': “Tinye junaq aatin re teeq'ehi. Wi teeye we 
k'aru li xyaalal chiru li wuqub' kutan naq yooko chi ninq'ehik, tink'e eere lajeeb' 
xka'k'aal chi jut-aq' ut lajeeb' xka'k'aal chi chaab'il b'aatal. 

13Ab'an wi ink'a' nekexruuk xsumenkil, laa'ex tento teek'e we lajeeb' xka'k'aal chi 
jut-aq' ut lajeeb' xka'k'aal chi chaab'il b'aatal”, chan. Eb' a'an ke'xye: “Ye li taawaj 
tqaq'ehi, yooko chawab'inkil”, chankeb'. 

14Tikto laj Sansón kixye reheb': “Rik'in li nawa'ak ki'elk tzekemq, ut rik'in li 
q'axal kaw rib' kichalk li jwal ki'”, chan. Kinume'k oxib' kutan ut eb' li saaj winq 
toj maji' neke'ruuk xsumenkil k'aru xyaalal li aatin a'an. 

15Sa' xka li kutan ke'xye re li rixaqil laj Sansón: “Q'unb'esi laab'eelom re naq 
tixch'olob' chiqu xyaalal li aatin a'an. Wi ink'a' taab'aanu, taaqak'at li rochoch 
laayuwa' ut tatqak'at ajwi' laa'at. Malaj xooheeb'oq chaq yal re qelq'ankil?”, 
chankeb'. 

16Toja' naq li rixaqil laj Sansón taayaab'aq naq koho rik'in li xb'eelom ut kixye re: 
“Laa'at xik' nikinaawil ut ink'a' nikinaara. Xaye li q'ehiik traj reheb' lintenamit ut 
ink'a' xach'olob' chiwu k'aru xyaalal”, chan. Kichaq'ok laj Sansón ut kixye re: “Chi 
moko linna' linyuwa' xinch'olob' wi'. Ma toja' ta chik laa'at tinye aawe”, chan. 

17Ab'anan li ixq ink'a' kixkanab' yaab'ak chiru li wuqub' kutan kiwank wi' li 
ninq'e. Sa' xraqik, sa' xwuq li kutan, laj Sansón kixch'olob' chiru, xb'aan naq li ixq 
ink'a' naxkanab' xpatz'b'al re. Ut naq ak xnaw, li ixq koxye xyaalal reheb' li rech 
tenamitul. 

18Sa' xwuq li kutan, rub'elaj rokik li saq'e, eb' laj Filistea ke'xye re laj Sansón: 
“K'a' tawi' ru jwal ki' chiru li xya'al kab'? Ut k'a' ta wi' ru q'axal kaw rib' chiru li 
kaqkoj?”, chankeb'. Laj Sansón kixsumeheb': “Wi ink'a' ta xek'anjela linch'ina 
tuq'ixq wakax, ink'a' raj xexq'ehink”, chan. 

19Tikto ki'eechaniik xb'aan xMusiq' li Qaawa', koho Askalón ut aran kixkamsi 
lajeeb' xka'k'aal chi winq: kirisi li raq'eb' ut kixq'axtesiheb' reheb' li ke'q'ehink. 
Chirix a'an koho wi' chik sa' rochoch li xyuwa' chi k'ajo' xjosq'il, 

20ut li rixaqil kik'eemank re jun li winq li kixk'oxla laj Sansón naq tz'aqal ramiiw. 

Jue 15 

1Moqon chik, sa' xq'ehil li xq'olb'al li triiw, koho laj Sansón chi rula'aninkil li 
rixaqil. Kixk'am jun xch'ina chib'aat ut kixye sa' xch'ool: “Ok we rik'in li wixaqil, 
sa' li xwarib'aal”, chan. Ab'an li xyuwa' li ixq ink'a' kixkanab' chi ok, 

2ut kixye re: “Sa inch'ool laa'in naq ink'a' chik nakawaj li ixq; jo'kan naq xink'e re 
laawamiiw. Ab'anan wank li riitz'in li q'axal ch'ina'us chik chiru a'an. K'a' naq 
ink'a' taak'am cho'q reeqaj?”, chan. 

3Kixye laj Sansón: “Anaqwan maak'a' inmaak wi k'aru ink'a' us tinb'aanu reheb' 
laj Filistea!”, chan. 

4Toja' naq koho ut kixchap o'lajuk'aal (300) chi yak. Kixb'ak'eb' sa' ka'kab'il chiru 
li xyeheb', rochb'een junjunq chi chaj. 

5Chirix chik a'an kixloch xxamleleb' li chaj ut kirach'ab'eb' li yak sa' li na'ajej 
awb'il wi' li triiw xb'aaneb' laj Filistea. Chi jo'kan kixk'at chixjunil li triiw li wank 
chi joob' jo'wi' li toj maji' q'olb'il; kixk'at ajwi' li awimq uub' ut oliiw. 

6“Ani xb'aanunk re a'in?”, chankeb' laj Filistea. Ke'sumeek: “Laj Sansón, li xhi' laj 
Timná, xb'aanunk re xb'aan naq a'in kixmaq' li rixaqil ut kixk'e re jun li ramiiw”. 
Toja' naq eb' laj Filistea koheb' ut ke'xk'at chaq li ixq rochb'een li xyuwa'. 

7Naq laj Sansón kirab'i resil a'an, kixye reheb': “Xb'aan naq xeb'aanu a'in, relik 
chi yaal ninye eere naq ink'a' taak'ojlaaq inch'ool toj tink'e reeqaj eere”, chan. 

8K'ajo' naq kichalk xjosq'il laj Sansón! Tikto kixrahob'tesiheb' chi numtajenaq ut 
kixkamsi naab'aleb'. Moqon chik koho chi wank sa' li ochoch pek li wank sa' li 
saqoonak re Etán, ut aran kikanaak. 

Laj Sansón ut li xkalam e li b'uur 

9Eb' aj Filistea koheb' Judá. Aran ke'xyiib' li xmuheb'aaleb' ut ke'xcha'cha'i rib' toj 
ke'wulak Lejí. 

10Naq ke'xtikib' yalok, eb' laj Judá ke'xpatz' reheb': “K'a'ut naq xexchalk chi yalok 
qik'in?”. Ke'chaq'ok ut ke'xye: “Xoochalk chi xchapb'al laj Sansón, re xb'aanunkil 
re jo' xb'aanu qe”, chankeb'. 

11Toja' naq lajeek'aal xwaqxaq o'q'ob' (3,000) aj Judá ke'kub'eek sa' li ochoch pek 
li wank sa' li saqoonak re Etán ut ke'xye re laj Sansón: “Ma ink'a' nakanaw naq 
eb' laj Filistea yookeb' chi numtaak sa' qab'een? K'aru xab'aanu qe?”, chankeb'. 
Laj Sansón kixsumeheb': “Jo' xe'xb'aanu we laa'in, jo'kan naq xinb'aanu reheb'”, 
chan. 

12Toja' naq ke'xye re: “Xoochalk chachapb'al re aaq'axtesinkil sa' ruq'eb' laj 
Filistea”, chankeb'. Kichaq'ok laj Sansón: “Yehomaq leeraatin naq ink'a' 
tineekamsi”, chan. 

13Ke'xsume: “Ink'a' tatqakamsi. Ka'ajwi' tqaj aachapb'al re aaq'axtesinkil sa' 
ruq'eb'”, chankeb'. Tikto ke'xb'ak' rik'in wiib' k'aam li toj ak'eb', ut ke'risi chaq sa' 
li saqoonak. 

14Naq ke'wulak aran Lejí, japjookeb' re laj Filistea naq ke'xk'ul laj Sansón sa' li 
xtenamiteb'. Ab'an li xMusiq' li Qaawa' kichalk sa' xb'een laj Sansón ut a'in 
kixt'upiheb' li k'aam li b'ak'b'ookeb' wi' li ruq' ut li xtel, kama' wi' li k'atb'il noq', 
ut kik'ixonk li xb'ak'b'al sa' ruq'. 

15Chirix chik a'an kixtaw jun xkalam e li b'uur li toje'aq na'oso'k li rix, kixye' li 
ruq', kixxok ut chiru a'an kixkamsi lajeek'aal rox o'q'ob' (1,000) chi winq: 

16“Rik'in xkalam e b'uur xinkanab'eb' chi tub'tu; rik'in xkalam e b'uur xinkamsi 
lajeek'aal rox o'q'ob' chi winq”, chan laj Sansón. 

17Naq kiraqe'k chi aatinak, kixkut li kaalam e. Jo'kan naq li na'ajej a'an Ramat-Lejí 
kikanaak cho'q xk'ab'a'. 

18K'ajo' naq taachaqiq re laj Sansón naq kixb'aanu a'an! Jo'kan naq kixyaab'a 
xk'ab'a' li Qaawa' ut kixye: “Laa'at xinaak'e chi numtaak sa' xb'eeneb' laj Filistea. 
Ut anaqwan ma tinaakanab' chi kamk xb'aan chaqi'eel? Ma tinaaq'axtesi sa' 
ruq'eb' li ink'a' nakate'xpaab'?”, chan. 

19Toja' naq li Yos kix'itz' li jul li wank Lejí ut ki'elk chaq ha' aran. Naq ki'uk'ak laj 
Sansón, kik'ulunk xch'ool ut kikawuuk li roq ruq'. Jo'kan naq En-Hakoré kikanaak 
cho'q xk'ab'a' li yo'leb'aal ha' li wank Lejí, toj sa'eb' li kutan anaqwan. 

20Laj Sansón kik'amok b'e chiruheb' laj Israel chiru junmay chihab', naq wankeb' 
rub'el xwankileb' laj Filistea. 

Jue 16 

Laj Sansón ut lix Dalila 

1Sa' jun kutan laj Sansón koho Gasa. Aran kiril jun aj yumb'eet ut ki'ok rik'in. 

2Naq eb' laj Gasa ke'rab'i resil li xk'ulunik laj Sansón, ke'xsut li na'ajej wan wi' ut 
chiru chixjunil li kutan a'an yookeb' chi xk'aak'alenkil li rokeb'aal li tenamit. 

Chiru li q'oqyink ke'ok chi hilank, yookeb' chi xyeeb'al: “Hik'e'q wan li kutan, 
tojo' naq tqakamsi”, chankeb'. 

3Ab'an laj Sansón ink'a' kiwark chiru chixjunil li q'oqyink, kiwakliik b'an sa' tuqtu 
q'oqyink ut kixb'oq' li rokeb'aal li tenamit. Chirix chik a'an kixxok, rochb'eeneb' li 
roqechal ut li ch'iich' li nanat'ok re, kixk'e sa' xb'een xtel ut kixk'am toj sa' xb'een 
li tzuul li wank sa' xka'yab'aal Hebrón. 

4Moqon chik laj Sansón xkoho xch'ool chirix jun li ixq xDalila xk'ab'a', li wank sa' 
xtaq'ahil Sorek. 

5Eb' li xjolomileb' laj Filistea koheb' wan wi' li ixq ut ke'xye re: “Q'unb'esi laj 
Sansón re naq tixye aawe b'ar nachalk li xnimal xmetz'ew ut chan raj ru tooruuq 
chi xq'axb'al ru, re xchapb'al ut xb'ak'b'al chi kaw. O'lajuk'aal rox o'q'ob' (1,100) 
chi tumin plaat taaqak'e aawe chiqajunjunqal”, chankeb'. 

6Toja' naq lix Dalila kixye re laj Sansón: “B'aanu usilal, ye we b'ar nachalk li 
xnimal aametz'ew ut k'a' raj ru tatb'ak'manq wi' re naq chapchooqat chi kaw”, 
chan. 

7Kichaq'ok laj Sansón ut kixye: “Wi tine'xb'ak' rik'in wuqub' xk'aamal simaj li toj 
maji' chaqi, maak'a'aq chik inmetz'ew ut kama'aqin raj yalaq anihaq chik winq”, 
chan. 

8Jo'kan naq eb' li xjolomileb' laj Filistea ke'xk'am rik'in lix Dalila wuqub' xk'aamal 
simaj li toj maji' chaqi, ut li ixq kixb'ak' laj Sansón. 

9Ak wankeb' winq muqmuukeb' sa' xwarib'aal lix Dalila naq a'in kixjap re: 
“We'keb' laj Filistea sa' aab'een, a Sansón!”, chan. Ab'an laj Sansón kixt'up li 
xk'aamal simaj kama' wi' nat'upe'k li k'atb'il k'aam. Ut eb' laj Filistea ink'a' 
ke'ruuk xnawb'al b'ar nachalk li xmetz'ew laj Sansón. 

10Toja' naq kixye lix Dalila re laj Sansón: “Xinaab'alaq'i xb'aan naq tik'ti' li xaye 
we. B'aanu usilal, ye we k'a' raj ru tatb'ak'manq wi'”, chan. 

11Kichaq'ok a'an ut kixye: “Wi tine'xb'ak' rik'in ak' k'aam li toj maji' oksinb'il, 
maak'a'aq chik inmetz'ew ut kama'aqin raj yalaq anihaq chik winq”, chan. 

12Jo'kan naq lix Dalila kixchapeb' k'aam li toj ak'eb', kixb'ak' laj Sansón chiruheb' 
a'an ut kixjap re chi xyeeb'al: “We'keb' laj Filistea sa' aab'een, a Sansón!”, chan. 
Muqmuukeb' winq sa' xwarib'aal lix Dalila, ab'anan laj Sansón kixt'upeb' li k'aam 
chapcho wi' kama' wi' nat'upe'k li noq'. 

13Toja' naq lix Dalila kixye re laj Sansón: “Toj anaqwan yookat chinb'alaq'inkil ut 
junes tik'ti' nakaye we. Ye we k'a' raj ru tatb'ak'manq wi'”, chan. Kisumeek: “Wi 
taakem xwuqichal li xtz'ulb'al rismal injolom rik'in li xwa li kemom ut taach'ik 
chi kaw sa' ch'och' rik'in li xche'el laakemleb', maak'a'aq chik inmetz'ew ut 
kama'aqin raj yalaq anihaq chik winq”, chan. 

14Lix Dalila kixwartesi laj Sansón; chirix chik a'an kixkem xwuqichal li xtz'ulb'al 
rismal rik'in li xwa li kemom, kixt'oj chiru li xche'el li kemleb' ut kixjap re chi 
xyeeb'al: “We'keb' laj Filistea sa' aab'een, a Sansón!”, chan. Ab'an laj Sansón ki'ajk 
ru sa' xwara ut kixb'oq' li xwa li kemom jo'wi' li xche'el. Ut eb' laj Filistea ink'a' 
ke'ruuk xnawb'al b'ar nachalk li xmetz'ew laj Sansón. 

15Toja' naq kixye li ixq: “Chanru naq nakaye: «Nakatinra», wi maak'a' laach'ool 
wik'in? Ox sut ak xinaab'alaq'i ut toj maji' ajwi' nakaye we b'ar nachalk li xnimal 
aametz'ew”, chan. 

16K'ajo' naq rajlal lix Dalila naxch'i'ch'i'i laj Sansón, yo chi xtitz'b'al, toj reetal a'in 
ink'a' chik kixkuy 

17ut kixte xch'ool: “Laa'in maajun sut kib'ese'k linjolom, xb'aan naq 
q'axtesinb'ilin re li Yos cho'q nasireo chalen sa' insiyajik rik'in inna'. Wi 
taab'ese'q li wismal, maak'a'aq chik inmetz'ew, taa'elq xkawilal li woq wuq' ut 
kama'aqin raj yalaq anihaq chik winq”, chan re li ixq. 

18Naq lix Dalila kixtaw ru naq laj Sansón relik chi yaal xte li xch'ool chiru, kixtaqla 
xb'oqb'aleb' li xjolomileb' laj Filistea ut kixye reheb': “Chalqex xb'aan naq 
anaqwan relik chi yaal xte chiwu li xch'ool”, chan. Ut eb' li xjolomileb' laj Filistea 
ke'chalk rik'in li ixq chi wan chaq li tumin sa' ruq'eb'. 

19Lix Dalila kixwartesi laj Sansón chiru ra', ut kixb'oq jun li winq chi xsetb'al 
xwuqichal li xtz'ulb'il rismal xjolom. Tikto ki'ok chi kotzk li xmetz'ew ut ki'elk 
chixjunil li xkawilal li roq ruq'. 

20“We'keb' laj Filistea sa' aab'een, a Sansón!”, chan li ixq. Naq laj Sansón ki'ajk ru 
sa' xwara, kixye sa' xch'ool: “Tinkol wib' wi' chik kama' ninb'aanu rajlal, ut 
teb'insach”, chan. Ab'anan ink'a' naxnaw naq maak'a' chik li Qaawa' rik'in. 

21Toja' naq eb' laj Filistea ke'xchap, ke'risi xsa'eb' li ru ut ke'xk'am Gasa. Aran 
ke'xb'ak' rik'in kawil kareen ut ke'xtaqla xsurinkil li ke'leb' sa' tz'alam. 

Li xkamik laj Sansón 

22Ab'anan li rismal xjolom laj Sansón junpaat wi' chik kichamo'k. 

23Naq ke'xch'utub' rib' chi ninq'ehik li xjolomileb' laj Filistea ut ke'ok chi 
xyeechi'inkil jun xnimla mayejeb' chiru laj Dagón li xyoseb', ke'xye: “Li qayos 
xq'axtesi sa' quq' laj Sansón li xik' na'ilok qe”, chankeb'. 

24Naq eb' li poyanam ke'ril ru laj Sansón, ke'xnima ru li xyoseb' ut ke'xye: “Li 
qayos xk'e sa' quq' laj Sansón li xik' na'ilok qe, li xsachok re li qatenamit ut 
xkamsi naab'aleb' li qakomon”, chankeb'. 

25K'ajo' naq ke'saho'k sa' xch'ool li tenamit, ut ke'xye: “B'oqomaq chaq laj Sansón, 
xk'ehaq xsahil qach'ool”, chankeb'. Jo'kan naq ke'risi chaq laj Sansón sa' li 

tz'alam, ut a'an kixk'eheb' chi se'ek. Moqon chik ke'xxaqab' sa' xyanq wiib' li 
roqechal li kab'l. 

26Toja' naq laj Sansón kixye re li al li yo chi ch'ilonk re: “K'ehin b'arwi' tinruuq chi 
xch'e'b'aleb' li oqech li k'ojk'o wi' li kab'l, re naq tinchap wib' chiruheb'”, chan. 

27Nujenaq li ochoch chi winq ut chi ixq. Chisa' wankeb' chixjunileb' li xjolomileb' 
laj Filistea ut, sa' xkab' k'ojaril li kab'l, wankeb' tana lajeek'aal xwaqxaq o'q'ob' 
(3,000) chi winq ut ixq, yookeb' chi rilb'al laj Sansón chi b'atz'unk. 

28Toja' naq laj Sansón kixyaab'a xk'ab'a' li Qaawa' ut kixye: “At Qaawa', 
chinjultiko'q taxaq aawe, k'e inmetz'ew ka'aj taxaq anaqwan, at inYos, re naq 
tink'e reeqaj chi junajwa reheb' laj Filistea li rahilal xe'xb'aanu we naq xe'risi 
xkab'ichaleb' xsa' wu”, chan. 

29Kixch'e'eb' li wiib' oqech li k'ojk'o wi' li kab'l, kix'anab' rib' chiruheb', jun kixk'e 
wi' li xnim uq' ut li jun chik kixk'e wi' li xtz'e, 

30ut kixjap re chi xyeeb'al: “Kamqin laa'in wochb'eeneb' laj Filistea!”, chan. Toja' 
naq kixtikisi chi q'axal kaw li kab'l, ut a'in ki'uq'e'k sa' xb'eeneb' laj jolominel 
jo'wi' sa' xb'eeneb' li poyanam ch'utch'uukeb' aran. Q'axal naab'aleb' chik li 
kamenaqeb' sa' xkamik laj Sansón chiruheb' li ke'kamsiik xb'aan, naq toj yo'yooq! 

31Chirix chik a'an ke'kub'e chaq li rech'alal ut chixjunileb' li xkomon, kule'xk'am 
ut koxe'xmuq sa' xyanq Sorá ut Estahol, sa' li na'ajej muqb'il wi' laj Manóhaj li 
xyuwa'. Laj Sansón kik'amok b'e chiruheb' laj Israel chiru junmay chihab'. 

Jue 17 

Laj Mikaías ut laj Leví 

1Kiwank jun li winq aran sa' xtzuulul Efraín, aj Mikaías xk'ab'a'. 

2Sa' jun kutan kixye re li xna': “Naq x'elq'aak chawu o'lajuk'aal rox o'q'ob' (1,100) 
chi tumin plaat, laa'at xatz'aama maa'usilal sa' xb'een laj elq'. Laa'in xin'elq'ank 
re laatumin. We' li tumin wank wik'in, ut anaqwan tinq'axtesi aawe”, chan. 
Kichaq'ok li xna' ut kixye: “Li Qaawa' chi'osob'tesinq taxaq aawe!”, chan. 

3Toja' naq li winq kixq'axtesi li o'lajuk'aal rox o'q'ob' chi tumin plaat re li xna', ut 
a'in kixye: “Tinq'axtesi li tumin a'in re li Qaawa' sa' xk'ab'a' linyum. Twaj 
taayiib'amanq junaq pak'b'il yos”. Naq laj Mikaías kixq'ajsi li tumin re li xna', 

4a'in kixchap lajeek'aal (200) chi tumin plaat ut kixk'am rik'in jun aj tenol plaat. 
Aran kiyiib'amank jun pak'b'il yos li kik'ehe'k sa' rochoch laj Mikaías. 

5Sa' rochoch laj Mikaías wank jun tijob'aal. Kixyiib' jun efod jo'wi' xkok' yos, ut 
kixxaqab' jun li ralal cho'q aj tij. 

6Sa'eb' li kutan a'an maak'a'eb' chaq awab'ej aran Israel, ut li junjunq naxb'aanu 
li k'aru naraj xb'aanunkil. 

7Sa' li tenamit Belén wank jo' aj numel jun li saaj al aj Leví, xkomoneb' li ralal 
xk'ajol laj Judá. 

8Li saaj al a'an ki'elk sa' li tenamit Belén sa' xteepal Judá ut koho chi xsik'b'al jun 
li na'ajej b'arwi' truuq chi wank, ut chiru li xb'eenik kiwulak sa' xtzuulul Efraín, 
sa' rochoch laj Mikaías. 

9“B'ar xatchalk chaq?”, chu'uxk re xb'aan laj Mikaías. Kichaq'ok ut kixye: “Laa'in 
jun aj Leví. Xinchalk chaq Belén sa' xteepal Judá, ut yookin chi xsik'b'al junaq 
inna'aj b'arwi' tinwanq”, chan. 

10Kixye laj Mikaías: “Kanaaqat sa' wochoch, ut laa'ataq aj tij arin ut jo'qat jun li 
yuwa'b'ej cho'q we. Tink'e aawe lajeeb' chi tumin plaat rajlal chihab'. Tink'e ajwi' 
aawaq' ut aatzekemq”, chan. 

11Kixk'ul xch'ool laj Leví kanaak rik'in li winq a'an, ut kiwank aran jo' jun reheb' li 
ralal. 

12Laj Mikaías kixxaqab' li saaj al cho'q aj tij, ut a'in kikanaak chi wank aran. 

13Toja' naq laj Mikaías kixye: “Anaqwan ninnaw naq li Qaawa' trusila wu, xb'aan 
naq wank jun aj Leví wik'in cho'q aj tij”, chan. 

Jue 18 

Eb' laj Dan 

1Sa'eb' li kutan a'an maak'a'eb' chaq awab'ej aran Israel. Eb' li ralal xk'ajol laj 
Dan yookeb' chi xsik'b'al xna'ajeb' b'arwi' te'wanq, xb'aan naq toj maji' wank 
reechanihomeb' sa' xteepal Israel. 

2Jo'kan naq eb' laj Dan ke'xsik' ru oob' chi winq kaweb' xch'ool sa' li 
xjunkab'aleb', ut ke'xtaqlaheb' chi rilb'al li tenamit ut xb'eeninkil. Ke'xye reheb': 
“Ayuqex ut k'ehomaq chaq reetal chanru li na'ajej”, chankeb'. Ke'elk b'i' aran Sorá 
ut Estahol ut ke'wulak sa' xtzuulul Efraín, nach' rik'in li rochoch laj Mikaías, ut 
aran ke'xnumsi li q'oqyink. 

3Nach' wankeb' li oob' chi winq rik'in li rochoch laj Mikaías; jo'kan naq ke'xnaw li 
xyaab' xkux li saaj al aj Leví, ke'jilok chi xk'atq ut ke'xye re: “K'aru yookat arin? 
Ani xk'amok chaq aawe sa' li na'ajej a'in? K'aru xsachk aawe arin?”, chankeb'. 

4Laj Leví kixsumeheb': “A'an a'in li xb'aanu we laj Mikaías: xinxk'ul cho'q aj tij ut 
naxk'e intojb'al”, chan. 

5Ut eb' li winq ke'xye re: “Patz' re li Yos ma us too'elq sa' li qab'e a'in”, chankeb'. 

6Kichaq'ok laj tij ut kixye reheb': “Mexk'oxlak, ayuqex sa' tuqtuukilal. Li Qaawa' 
texril chiru leeb'eenik”. 

7Toja' naq eb' li oob' chi winq koheb' ut ke'wulak Lahis. Aran ke'xk'e reetal naq 
eb' li xpoyanamil li na'ajej a'an wankeb' sa' xyaalal, jo' k'aynaqeb' wi' laj Sidón, ut 
k'ojk'ookeb' xch'ool chi maak'a' k'oxlak. Maak'a' namajelo'k reheb' ut maa'ani 
nach'i'ch'i'ink reheb'. Najt wankeb' rik'in Sidón ut ink'a' neke'xnaw rib' rik'ineb' 
laj Aram. 

8Toja' naq ke'sutq'iik chaq Sorá ut Estahol, b'arwi' wankeb' li xkomon, ut eb' a'in 
ke'xpatz' reheb': “K'aru li esil nekek'am chaq qe?”, chankeb'. 

9Ke'xye: “Xaqlinqex, yo'qeb' sa' xb'eeneb' a'an! Xqil li tenamit ut k'ajo' xchaq'al 
ru! K'a' naq chunchuukex arin chi maak'a' nekeye? Seeb'ahomaq eerib' chi xik chi 
reechaninkil li ch'och' a'an. 

10Naq texwulaq, toxeetaw jun li tenamit wank sa' xyaalal. Q'axal nim li na'ajej 
a'an ut li Yos ak xq'axtesihom sa' quq'. A'an jun li na'ajej b'arwi' wank jo'ch'inal 
jo'nimal li awimq natawmank sa' ruuchich'och'”. 

11Jo'kan naq lajeek'aal xkab' o'q'ob' (600) chi winq li wankeb' xch'iich' ke'elk 
aran Sorá ut Estahol, sa' xteepal Dan. 

12Ke'taqe'k ut koxe'hilanq Kiryat-Yeharín, sa' xteepal Judá. Jo'kan naq li na'ajej 
a'an “xMuheb'aaleb' laj Dan” naxk'ab'a'in toj anaqwan. Wank chirix Kiryat-
Yeharín. 

13Ke'elk aran, koxe'nume'q sa' xb'een xtzuulul Efraín ut ke'wulak sa' rochoch laj 
Mikaías. 

14Toja' naq eb' li oob' chi aj k'ehol eetal ke'xye reheb' li xkomon: “Ma ink'a' 
nekenaw naq sa' li kab'l a'in wank jun efod, wankeb' kok' jalam u ut jun pak'b'il 
yos? K'oxlahomaq chi us k'aru teeb'aanu”, chankeb'. 

15Chirix chik a'an koheb' sa' rochoch li saaj al aj Leví, ke'ok aran ut ke'xk'e xsahil 
xch'ool. 

16Xaqxookeb' chire li okeb'aal li lajeek'aal xkab' o'q'ob' chi winq. 

17Eb' li oob' chi aj k'ehol eetal ke'taqe'k, ke'ok ut ke'xxok li efod, li kok' jalam u 
jo'wi' li pak'b'il yos. Ab'an xaqxo laj tij chire li okeb'aal rochb'eeneb' li lajeek'aal 
xkab' o'q'ob' (600) chi winq wankeb' xch'iich'. 

18Naq kiril laj tij naq li oob' chi winq ke'ok sa' rochoch laj Mikaías ut ke'xk'am li 
efod, li kok' jalam u jo'wi' li pak'b'il yos, kixye reheb': “K'aru yookex 
xb'aanunkil?”, chan. 

19“Matchoqink -chankeb' re-. Tz'ap xsawe ut kim chiqix. Laa'ataq qayuwa' ut aj tij 
chiqu. Ma ink'a' tab'i' us wank cho'q aj tij sa' jun ch'uutal chi ralal xk'ajol laj Israel 
chiru li k'anjelak chiru xjunkab'al jun chi winq ajwi'?”. 

20Kisaho'k sa' xch'ool laj tij rik'in a'an; kixchap li efod, li kok' jalam u ut li pak'b'il 
yos, ut koho sa' xyanqeb' laj Dan. 

21Eb' a'in ke'xchap wi' chik xb'eheb' ut ke'xk'e chi uub'ej eb' li ixq, li kok'al, li 
ketomq ut chixjunil li k'aru wank reheb'. 

22Ak najt chik wankeb' rik'in li rochoch laj Mikaías naq a'in kixb'oqeb' li 
rechkab'al ut koheb' chi xsik'b'aleb' laj Dan 

23ut ke'xjap re chirixeb'. Eb' a'an ke'xsutq'isi chaq rib' ut ke'xye re laj Mikaías: 
“K'aru nakak'ul naq japjo aawe chi jo'kan?”, chankeb'. 

24Kichaq'ok laj Mikaías ut kixye: “Xemaq' chiwu linyos li kinyiib' laa'in; xek'am 
cherix laj tij li yo chi k'anjelak chiwu. Xkohex chi maak'a' xekanab' we, ut toj 
nekepatz' we k'aru xink'ul?”. 

25Kisumeek: “Mat-eek'ank chik. Mare anchal wank junaq qe taajosq'o'q, tixkut 
rib' sa' eeb'een, ut tatkamsiiq laa'at jo'wi' laajunkab'al”. 

26Naq laj Mikaías kixk'e reetal naq eb' a'an q'axal kaweb' rib', kisutq'iik sa' 
rochoch; ab'an eb' laj Dan koheb' wi' chik sa' li xb'eheb', 

27ke'xk'am li pak'b'il yos yiib'anb'il xb'aan laj Mikaías ut, rochb'eeneb' laj tij, 
koheb' Lahis, a'an jun tenamit wank sa' tuqtuukilal ut maak'a' neke'xk'oxla. 
Ke'xkamsiheb' chi ch'iich' li xpoyanamil ut ke'xk'at li tenamit. 

28Maajun kichalk chi xtenq'ankileb', xb'aan naq najt wankeb' rik'in Sidón ut ink'a' 
neke'raatina rib' rik'ineb' laj Aram. Lahis wank sa' li taq'a sa' xjayal Bet-Rejob. 
Chirix chik a'an eb' laj Dan ke'xwaklesi wi' chik li tenamit ut ke'kanaak chi wank 
aran. 

29Ke'xjal ajwi' xk'ab'a' li tenamit: ink'a' chik Lahis naxk'ab'a'in anaqwan, Dan 
b'an ke'xk'e cho'q xk'ab'a' re xjultikankil laj Dan li xyuwa'eb', ralal laj Israel. 

30Aran eb' laj Dan ke'xxaqab' li pak'b'il yos re te'xloq'oni. Laj Jonatán, ralal laj 
Kersón, ralal laj Moisés, jo'wi' eb' li ralal xk'ajol ke'k'anjelak cho'q aj tij chiruheb' 
li ralal xk'ajol laj Dan chalen toj naq ke'k'ame'k chi najt. 

31Ut li pak'b'il yos yiib'anb'il xb'aan laj Mikaías kiwank sa' xyanqeb' laj Dan, jo' 
najtil kiwank li rochoch li Yos aran Siló. 

Jue 19 

Jun li winq aj Leví ut li ixq aj Belén 

1Sa'eb' li kutan a'an, naq maak'a'eb' chaq awab'ej aran Israel, kiwank jun li winq 
aj Leví, sa' xnub'ajlil li xtzuulul Efraín. Kixsik' jun li ixq aj Belén, sa' xteepal Judá, 
re taawanq rik'in. 

2Ab'anan ink'a' us xna'leb' li ixq a'an. Kixkanab' li winq ut kisutq'iik sa' rochoch li 
xyuwa' aran Belén, sa' xteepal Judá, b'arwi' kixnumsi kaahib'aq po. 

3Toja' naq li xb'eelom kixchap xb'e ut koho rik'in li ixq re xtz'aamankil ut 
xq'unb'esinkil naq taaxik wi' chik rik'in. Kixk'am xmoos chirix ut jun sumal 
xb'uur. Li ixq kiroksi li winq sa' rochoch li xyuwa'. Kisaho'k ajwi' xch'ool li 
yuwa'b'ej naq kiril chi wulak ut ki'elk chaq chi xk'ulb'al. 

4Laj hi' re, li xyuwa' li ixq, kirelaji ru laj Leví ut a'an kikanaak oxib' kutan aran. 
Ke'wa'ak ke'uk'ak ut aran ke'xnumsi li q'oqyink. 

5Sa' xka li kutan naq kisaqewk, ke'wakliik toj eq'la ut laj Leví kixkawresi rib' re 
taaxik. Ab'anan li xyuwa' li ixq kixye re li xhi': “Chatzeka jun hab'okaq re xkolb'al 
laach'ool; tojo' naq tatxik”, chan. 

6Ke'chunlaak chi xkab'ichaleb' ut ke'ok chi wa'ak ut uk'ak. Chirix chik a'an li 
yuwa'b'ej kixye re li winq: “B'aanu usilal, chanumsi jun q'oqyink chik arin ut 
taasaho'q laach'ool”, chan. 

7Ut us ta laj Leví kixaqliik re taaxik, laj hi' re kirelaji ru toj reetal kikanaak jun 
q'oqyink chik. 

8Sa' ro' li kutan laj Leví kiwakliik eq'la re taaxik, ab'an li xyuwa' li ixq kixye re: 
“Wa'in wan xb'enwa re naq taak'ulunq laach'ool”, chan. Jo'kan naq ke'xnumsi li 
kutan chi wa'ak xkab'ichaleb' toj reetal ki'ewuuk. 

9Tojo' naq li b'eelomej rochb'een li ixq ut li xmoos ke'xaqliik re xik, ab'an laj hi' 
re, li xyuwa' li ixq, kixye re: “K'e reetal, ak x'ewuuk chi us. Numsi li q'oqyink arin 
ut taasaho'q laach'ool. Wulaj eq'la te'xik ut tatsutq'iiq sa' laawochoch”, chan. 

10Ab'an li winq ink'a' kiraj xnumsinkil li q'oqyink aran; kixaqliik, koho ut kiwulak 
sa' xka'yab'aal Jebús, naraj naxye Jerusalén, rochb'een li ixq, li xmoos ut 
xkab'ichaleb' li xb'uur chi wankeb' riiq. 

Li xmaakeb' laj Kibehá 

11Ak x'ewuuk chi us naq ke'wulak nach' rik'in Jebús. Jo'kan naq li moosej kixye re 
laj eechal re: “Us raj naq tqakanab' b'eek ut too'ok sa' xtenamiteb' laj Jebús re 
xnumsinkil li q'oqyink aran”. 

12Kisumeek xb'aan laj eechal re: “Ink'a' too'ok sa' jun tenamit maawa' xkomoneb' 
laj Israel. Paynum toxoonume'q toj Kibehá, 

13ut tqanumsi li q'oqyink Kibehá malaj Ramá”, chan. 

14Paynum b'i' koxe'nume'q ut koheb'. Ak x'ewuuk chi us naq ke'wulak sa' 
xka'yab'aal Kibehá, sa' xteepal Benjamín. 

15Toja' naq ke'ok sa' li tenamit re xnumsinkil li q'oqyink. Laj Leví ki'ok aran ut 
koxk'ojlaaq sa' xyi li tenamit, ab'anan maajun kiyeechi'ink rochochnaaleb' re 
te'xnumsi wi' li q'oqyink. 

16Naq ki'aak'ab'o'k, kinume'k jun cheekel winq li yo chaq chi sutq'iik sa' 
k'aleb'aal chi k'anjelak. A'an jun li winq chalenaq sa' xtzuulul Efraín ut wank jo' aj 
numel aran Kibehá, xb'aan naq eb' laj aran aj Benjamineb'. 

17Li cheekel winq kixtaqsi li rilob'aal ut kixka'ya laj b'ihaaj li wank sa' xyi li 
tenamit, ut kixye re: “B'ar xatchalk chaq ut b'ar xik aawe?”, chan. 

18Kisumeek: “Yal nume'k qe. Belén, sa' xteepal Judá, xoochalk chaq ut yooko chi 
xik sa' xnub'ajlil li xtzuulul Efraín, xb'aan aj aranin. Xinwulak chaq Belén, sa' 
xteepal Judá, ut anaqwan yookin chi sutq'iik sa' wochoch, ab'anan maajun 
nayeechi'ink wochochnaal. 

19Wank xwaheb' li qab'uur, wank qawa quk'a' laa'o: naraj naxye, cho'q we laa'in, 
li wixaqil ut linmoos li na'ochb'eenink we. Maak'a' xmajel qe”. 

20Ab'anan li cheekel winq kixye re: “Chiwanq tuqtuukil usilal aawik'in. Laa'in 
tink'e aawe jo'ch'inal jo'nimal aajelat wi'. Ab'anan maanumsi li q'oqyink sa' xyi li 
tenamit”, chan. 

21Ut kixk'am sa' rochoch ut kixk'e xwaheb' li b'uur. Li winq ut eb' li wankeb' 
rochb'een ke'xch'aj roqeb', ke'wa'ak ut ke'uk'ak. 

22Naq yook xsahilal sa' xch'ooleb', wankeb' winq ink'a' useb' xna'leb', ke'xsut li 
ochoch, ke'xtenteni re li okeb'aal ut ke'xye re li cheekel winq, laj eechal ochoch: 
“Isi chaq li winq li x'ok sa' laawochoch. Tqaj toowarq rik'in!”, chankeb'. 

23Ab'an laj eechal ochoch kichalk wankeb' wi' ut kixye reheb': “Ink'a', ex was 
wiitz'in; meeb'aanu li ink'a' us. Li winq a'in wula': meeb'aanu li maa'usilal a'an. 

24We' linrab'in li toj tuq'ixq. Tinq'axtesi eere. Chapomaq ut b'aanuuq re li k'aru 
teeraj, ab'anan meeb'aanu maa'usilal re li winq a'an”. 

25Ab'anan eb' li winq ink'a' ke'raj rab'inkil. Toja' naq laj Leví kixchap li rixaqil ut 
kirisi chaq chirix kab'l reheb'. Eb' a'an ke'xb'atz'une ut chixjunil q'oqyink 
ke'xb'aanu li k'aru ke'raj re toj reetal kisaqewk; tojo' naq ke'xkanab'. 

26Hik'ho kisutq'iik li ixq sa' rochoch li winq wan wi' li xb'eelom ut koxt'ane'q 
chire li okeb'aal. Aran kikanaak toj reetal kikutano'k. 

27Eq'la kiwakliik li xb'eelom, kixte li okeb'aal re taaxik, ut kiril li ixq jiljo chirix 
kab'l chi wank ruq'eb' sa' xjayal li okeb'aal. 

28Toja' naq kixye re: “Waklin, yo'o!”, chan. Ab'an ink'a' kisumeek. Toja' naq 
kixpaqo, kixk'e sa' xb'een li xb'uur ut koho sa' li xtenamit. 

29Naq kiwulak sa' rochoch, kixxok jun xch'iich', kixchap li ixq ut kixseti: kab'laju 
jachal ki'elk! Ut kixtaqla xtib'el li kamenaq sa' chixjunil xteepal Israel. 

30Jo'k'ihaleb' li neke'ilok re neke'xye: “Maajun wa kik'ulmank chi moko ki'ilmank 
a'in sa' xyanqeb' laj Israel, chalen sa' relikeb' chaq Ejiipt toj anaqwan. 
K'oxlahomaq rix a'an, patz'omaq eena'leb' ut ilomaq k'aru teeb'aanu”, chankeb'. 

Jue 20 

Naq eb' laj Israel ke'yalok rik'ineb' laj Benjamín 

1Toja' naq chixjunileb' laj Israel, chalen chaq Dan toj Berseba ut Galahad, 
koxe'xch'utub' rib' jo' jun chi winq, aran Mispá, wan wi' rochoch li Yos. 

2Li xninqal ru winqeb' re chixjunil li tenamit ut chixjunileb' li xteepal laj Israel 
ke'ok sa' li xloq'laj ch'utam li xtenamit li Yos: li xk'ihaleb' a'an jun o'q'ob' mil 
(400,000) chi winq li wankeb' xch'iich' ut yal chi roqeb'. 

3Eb' laj Benjamín ke'rab'i resil naq eb' laj Israel ch'utch'uukeb' chaq Mispá. Eb' laj 
Israel ke'xpatz' re laj Leví: “Yehomaq qe chanru naq xwank li kamk”, chankeb'. 

4Toja' naq laj Leví, xb'eelom li ixq kikamsiik, ki'ok chi aatinak ut kixye: “Laa'in 
xinwulak Kibehá re Benjamín wochb'een li wixaqil re xnumsinkil li q'oqyink. 

5Ab'anan sa' ajwi' li q'oqyink a'an eb' laj Kibehá xe'chalk sa' inb'een ut xe'xsut li 
ochoch. Xe'raj raj inkamsinkil, ut k'ajo' naq xe'xb'atz'une li wixaqil toj reetal 
xkamk. 

6Toja' naq xinchap li kamenaq, xinseti ut xintaqla sa' xteepal chixjunil Israel, 
xb'aan naq xutaanal ut yib'eetal ru li xk'ulmank Israel. 

7Chejunilex laa'ex aj Israel: k'oxlahomaq rix ut ilomaq k'aru teeb'aanu”, chan. 

8Chixjunil li tenamit jo' jun chi winq naq ke'xaqliik chi xyeeb'al: “Maajun qe laa'o 
taaxik sa' li xmuheb'aal, maajun taasutq'iiq sa' rochoch. 

9A'an a'in li tqab'aanu re Kibehá. Tqab'uuli rix 

10ut tqisi lajeetq sa' xyanq chixjunileb' li xteepal laj Israel; chirix chik a'an tqasik' 
ru junjunq sa' xyanqeb' li b'uulinb'ileb' rix. Tqisi lajeetq sa' xyanq o'k'aal, o'k'aal 
sa' xyanq lajeek'aal rox o'q'ob' ut lajeek'aal rox o'q'ob' sa' xyanq lajeeb' mil, re 
naq toxe'xsik' xtzekemq eb' laj puub'. Ut eb' li junch'ol chik te'xik Kibehá re 
xk'eeb'al reeqaj li maa'usilal xe'xb'aanu re Israel”. 

11Jo'kan naq chixjunileb' laj Israel ke'xch'utub' rib' jo' jun chi winq chi yalok 
rik'in li tenamit Kibehá. 

12Ke'xtaqlaheb' aj esil rik'ineb' chixjunil li ralal xk'ajol aj Benjamín chi xyeeb'al 
reheb': “K'a' chi maa'usilal a'an li xk'ulmank sa' eeyanq? 

13Anaqwan ajwi' q'axtesihomaqeb' sa' quq' li maa'us aj winqeb' a'an li wankeb' 
Kibehá, re naq te'qakamsi ut chisachq chi junajwa li maa'usilal sa' li tenamit 
Israel”. Ab'anan eb' laj Benjamín ink'a' ke'raj rab'inkileb' li rech aj Israelil, 

14ke'elk b'an sa' xtenamiteb' ut ke'xch'utub' rib' Kibehá re yalok rik'ineb' laj 
Israel. 

15Sa' li kutan a'an eb' laj Benjamín li ke'chalk sa' jalan jalanq chi tenamit, a'aneb' 
oob' xka'k'aal mil chi winq li wankeb' xch'iich', chi ink'a' k'eeb'ileb' sa' ajl eb' laj 
Kibehá. 

16Sa' xyanqeb' chixjunileb' laj puub' a'in wankeb' o'lajuk'aal xkab' o'q'ob' (700) 
chi winq sik'b'ileb' ru, aj tz'eheb'; chixjunileb' a'an useb' chi xjok'inkil chi pek 
junaq ismal chi ink'a' neke'xkol. 

17Ut eb' laj Israel li koheb' chi yalok a'aneb' jun o'q'ob' mil (400,000) li wankeb' 
xch'iich', chi ink'a' k'eeb'ileb' sa' ajl eb' laj Benjamín. Chixjunileb' li winq a'an 
yo'ooneb' chi yalok. 

18Eb' laj Israel koheb' ut ke'taqe'k Betel. Aran ke'xpatz' re li Yos: “Ani qe laa'o 
taaxik xb'enwa chi yalok rik'ineb' laj Benjamín?”, chankeb'. Ut li Qaawa' 
kixsumeheb': “Eb' laj Judá a'aneb' li te'xik xb'enwa”, chan. 

19Jo'kan naq eb' laj Israel ke'wakliik eq'la ut koxe'hilanq sa' xka'yab'aal Kibehá. 

20Koheb' chi yalok rik'ineb' laj Benjamín ut ke'xtzolob' rib' nach' rik'in Kibehá. 

21Ab'an eb' laj Benjamín ke'elk chaq sa' li tenamit ut ke'xkamsiheb' wiib' 
xka'k'aal mil chi aj Israel sa' li kutan a'an. 

22-24Jo'kan naq eb' laj Israel koheb' Betel chi yaab'ak chiru li Qaawa' toj reetal 
ki'ewuuk; chirix chik a'an ke'xpatz' re: “Ma tooxik wi' chik chi yalok rik'ineb' laj 
Benjamín, li qech aj Israelil?”, chankeb'. Kichaq'ok li Qaawa' ut kixye reheb': 
“Ayuqex chi yalok”, chan. Toja' naq eb' laj Israel ke'kawuuk xch'ool ut sa' li kutan 
jun chik ke'xtzolob' wi' chik rib' re yalok sa' ajwi' li na'ajej ke'wank wi' sa' li 
xb'een kutan. 

25Ab'anan jo'kan wi' chik ke'xk'ul. Eb' laj Benjamín ke'elk chaq Kibehá chi 
xk'ulb'aleb' ut ke'xkamsiheb' waqxaqlaju mil chik aj puub' aj Israel. 

26Toja' naq chixjunileb' laj Israel ut chixjunileb' laj puub' ke'taqe'k wi' chik Betel, 
ke'yaab'ak chaq ut aran ke'kanaak chiru li Qaawa'. Jun kutan ke'xkuy xsa'eb' toj 
reetal ki'ewuuk; ke'mayejak re xk'amb'al wi' chik rib' sa' usilal rik'in li Qaawa' ut 
ke'xyeechi'i ajwi' k'atb'il mayej. 

27-28Sa'eb' li kutan a'an li xLoq'laj Kaaxil li xSumwank li Yos wank aran Betel ut 
laj Pinjás, ralal laj Elehasar, ralal laj Aharón, yo chaq chi k'anjelak cho'q aj tij. Ut 
eb' laj Israel ke'patz'ok re li Qaawa': “Ma tento naq tooxik wi' chik chi yalok 

rik'ineb' laj Benjamín li qech aj Israelil malaj ut ink'a' chik tooxik?”, chankeb'. Li 
Qaawa' kixsumeheb': “Ayuqex xb'aan naq wulaj tinq'axtesiheb' sa' leeruq'”, chan. 

29Toja' naq wankeb' winq aj Israel ke'xmuq rib' chi xsutam Kibehá, 

30ut sa' rox li kutan eb' laj Israel koheb' sa' xb'eeneb' laj Benjamín ut ke'xtzolob' 
wi' chik rib' re yalok, sa' xka'yab'aal Kibehá, jo' ak xb'aanuhomeb' chaq. 

31Eb' laj Benjamín ke'elk chaq chi xk'ulb'aleb' ut ke'xk'e rib' chi najtob'resiik 
rik'in li tenamit. Ke'xtikib' wi' chik xkamsinkeb' laj Israel jo' ak xb'aanuhomeb' 
chaq ka' sut; ut ke'xkamsi lajeeb' xka'k'aal chi aj Israel sa' li b'e nataqe'k Betel ut 
sa' li jun chik naxik Kibehá, jo' ajwi' sa' ru taq'a. 

32Sa' xch'ooleb' naq eb' laj Israel yookeb' chi elelik xb'aan naq ke'q'axe'k wi' chik 
ru. Ab'anan moko jo'kan ta. Eb' laj Israel ak wank sa' xch'ooleb' naq te'eleliq 
chiruheb' laj Kibehá, re naq eb' a'in te'elq sa' li tenamit ut te'xik sa'eb' li b'e. 

33Sa' junpaat chixjunileb' laj Israel ke'elk chaq sa' li xna'ajeb', ke'xtzolob' rib' aran 
Bahal-Tamar, ut eb' li wankeb' chi muqmu ke'elk chaq sa' li xna'ajeb', sa' xjayal 
rokeb'l saq'e re Kibehá. 

34Lajeeb' mil chi winq aj Israel sik'b'ileb' ru ke'wulak sa' xka'yab'aal Kibehá ut 
ke'xtikib' yalok chi kaw, chi ink'a' ke'xk'e reetal eb' laj Benjamín li nimla rahilal li 
yo chi chalk sa' xb'eeneb'. 

35Li Qaawa' kixq'ax ruheb' laj Benjamín chiruheb' laj Israel ut sa' li kutan a'an 
ke'kamsiik oob' xka'k'aal mil rik'in o'k'aal (25,100) chi aj puub' aj Benjamín. 

36Toja' naq eb' laj Benjamín ke'xk'e reetal naq q'axb'ileb' ru. Ke'xtaw ru naq eb' 
laj Israel ke'xkanab'eb' chi chalk xb'aan naq k'ojk'ookeb' xch'ool rik'ineb' li 
muqmuukeb' chi xsutam Kibehá. 

37Eb' li winq muqmuukeb' koheb' sa' junpaat sa' xb'een Kibehá, ke'xjek'i rib' ut 
ke'xkamsiheb' chi ch'iich' chixjunileb' li tenamit. 

38Ak k'uub'k'u xb'aaneb' laj Israel rik'ineb' li ke'xmuq rib' naq jun li sib' li 
taataqe'q chaq sa' li tenamit, 

39a'anaq reetalil naq tento te'xsutq'isi rib' sa' li yalok. Eb' laj Benjamín ke'xtikib' 
xkamsinkil mare lajeeb' xka'k'aal chi aj Israel, yookeb' chi xyeeb'al chirib'ileb' 
rib': “Q'axb'ileb' ru qab'aan chi junajwa jo' xb'ensut”, chankeb'. 

40Ab'anan sa' li honal a'an ki'ok chi taqe'k sib' sa' chaq li tenamit, ut eb' laj 
Benjamín, naq ke'ilok chirixeb', ke'ril li xtenamiteb' yo chi k'atk, toj sa' choxa 
nawulak li xxamlel. 

41Toja' naq eb' laj Israel ke'xsutq'isi rib', ut eb' laj Benjamín k'ajo' naq ki'ok 
xxiweb' naq ke'ril li nimla rahilal yo chi chalk sa' xb'eeneb'! 

42Ke'xtikib' elelik chiruheb' laj Israel sa' xjayal li chaqich'och', ab'an yookeb' laj 
puub' aj Israel chirixeb', ut ink'a' ke'ruuk chi elelik: eb' li ke'elk sa' li tenamit 
ke'xrameb' ut kilaje'xkamsiheb'. 

43Eb' laj Israel ke'xsuteb' laj Benjamín, ke'raanilasiheb' chi maak'a' hilank ut 
ke'xsach ruheb' chi junajwa toj ke'wulak Kibehá, sa' xjayal releb'l saq'e. 

44Waqxaqlaju mil chi aj Benjamín ke'kamk, yo'ooneb' chi yalok chixjunileb'. 

45Ut li junch'ol chik ke'elelik ut koheb' sa' li chaqich'och', sa' xjayal li Saqoonak re 
Rimón. Eb' laj Israel koxe'xchapatq sa' li b'e oob' mil chi winq; chirix chik a'an 
ke'raanilasiheb' laj Benjamín toj Kidón ut ke'xkamsi oob' o'q'ob' (2,000) chi winq. 

46Li xk'ihaleb' laj Benjamín li ke'kamsiik sa' li kutan a'an, oob' xka'k'aal mil chi 
winq li wankeb' xch'iich' ut yo'ooneb' chi yalok chixjunileb'. 

47Ab'an lajeek'aal xkab' o'q'ob' (600) ke'ruhank chi elelik ut koheb' sa' li 
chaqich'och', sa' li Saqoonak re Rimón, ut aran ke'wank kaahib' po. 

48Moqon chik eb' laj Israel koheb' sa' xb'eeneb' li junch'ol chik ut ke'xkamsiheb' 
chi ch'iich' chixjunileb' li xwinqilal li tenamit, chixjunil li ketomq ut jo'ch'inal 
jo'nimal ke'xtaw. Kilaje'xk'at ajwi' chixjunileb' li tenamit ke'nume'k wi'. 

Jue 21 

Ke'sik'e'k rixaqileb' laj Benjamín 

1Eb' laj Israel ke'xye sa' jurament aran Mispá naq ink'a' te'xk'e li xrab'ineb' chi 
sumlaak rik'ineb' laj Benjamín. 

2Ab'anan chirix a'an koheb' Betel ut aran ke'wank chiru li Qaawa' toj ki'ewuuk, 
yookeb' chi yaab'ak ut tz'uyink: 

3“At Qaawa', at xYos laj Israel, k'a'ut naq xk'ulmank a'in Israel? K'a'ut naq xsachk 
anaqwan jun xteepaleb' laj Israel?”, chankeb'. 

4Sa' li kutan jun chik eb' laj Israel ke'wakliik eq'la, ke'xyiib' jun li artal ut 
ke'xyeechi'i k'atb'il mayej ut ke'mayejak re xk'amb'al wi' chik rib' sa' usilal rik'in 
li Yos. 

5Ke'xye chirib'ileb' rib': “Ani sa' xyanqeb' chixjunileb' li xteepal laj Israel ink'a' 
xwulak Mispá, naq xqach'utub' qib' sa' xk'ab'a' li Qaawa'?”. Xb'aan naq ak yeeb'il 
sa' jurament naq te'kamsiiq li ink'a' te'wulaq sa' li loq'laj ch'utam. 

6Raheb' sa' xch'ool eb' laj Israel xb'aan chixjunil li ke'xk'ul laj Benjamín rech aj 
Israelil, ut yookeb' xyeeb'al: “Sa' li kutan a'in xtochmank jun xteepal laj Israel. 

7K'aru tqab'aanu re xk'eeb'al rixaqileb' laj Benjamín li xe'kanaak? Xb'aan naq 
laa'o xqaye sa' xk'ab'a' li Qaawa' naq ink'a' tqasumub' li qarab'in rik'ineb'. 

8Ma wankeb' arin, sa' xyanqeb' laj Israel, li ink'a' xe'taqe'k Mispá chiru li 
Qaawa'?”. Ut ke'xk'e reetal naq maajun reheb' laj Yabés re Galahad kiwulak sa' li 
loq'laj ch'utam, 

9xb'aan naq ke'patz'e'k xk'ab'a'eb' ut maajun reheb' laj Yabés re Galahad 
ke'chaq'ok. 

10-11Toja' naq sa' komonil ke'xtaqlaheb' kab'laju mil chi winq kaweb' rib' ut 
ke'xchaq'rab'iheb' chi jo'ka'in: “Ayuqex ut kamsihomaq chaq chi ch'iich' eb' laj 
Yabés re Galahad. Teekamsi ajwi' eb' li ixq ak wanjenaqeb' rik'in winq ut li 
kok'al”. Ut jo'kan ke'xb'aanu. 

12Sa' xyanqeb' laj Yabés re Galahad ke'xtaw jun o'q'ob' (400) chi tuq'ixq li ink'a' 
wanjenaqeb' rik'in winq, ut ke'xk'ameb' sa'eb' li muheb'aal re Siló, sa' xteepal 
Kanahán. 

13Chixjunil li komonil ke'xtaqlaheb' aj esil rik'ineb' laj Benjamín li wankeb' sa' li 
Saqoonak re Rimón, re naq te'xk'am wi' chik rib' sa' usilal. 

14Ke'sutq'iik chaq eb' laj Benjamín ut ke'k'ehe'k reheb' jo'k'ihaleb' li ixq aj Yabés 
re Galahad ke'kanaak chi yo'yo. Ab'anan ink'a' ke'tz'aqlok xb'aan naq naab'aleb' li 
winq. 

15Li tenamit Israel ke'xtoq'ob'a ruheb' laj Benjamín, xb'aan naq li Qaawa' kixpa ru 
li junajil sa' xteepaleb' laj Israel. 

16Ut li xcheekelaleb' li komonil ke'xye chirib'ileb' rib': “K'aru truuq tqab'aanu re 
xk'eeb'al rixaqileb' li xe'kanaak, xb'aan naq sachb'ileb' chik li rixaqileb' laj 
Benjamín? 

17Chanru naq tqak'eheb' ralal xk'ajol laj Benjamín re naq ink'a' taasachq junaq 
xteepal laj Israel? 

18Ab'an laa'o ink'a' naru tqak'eheb' li qarab'in cho'q rixaqileb', xb'aan naq 
chiqajunilo laa'o aj Israel xqaye sa' jurament naq tz'eqtaananb'ilaqeb' li te'xk'e 
xrab'ineb' cho'q rixaqileb' laj Benjamín”. 

19Chirix chik a'an ke'jultiko'k reheb' naq nach' chik wank li xninq'e li Qaawa' li 
nab'aanumank rajlal chihab' Siló, li wank sa' xjayal releb'l iq' re Betel, sa' xjayal 
releb'l saq'e re li nimb'e na'elk Betel ut naxik Sikem ut sa' xjayal rokeb'l iq' re 
Leboná. 

20Jo'kan naq ke'xchaq'rab'iheb' laj Benjamín chi jo'kan: “Ayuqex aran Siló ut 
muqumaq eerib' sa' xyanq li awimq uub'. 

21Q'esaq eeru, ut naq eb' li ixqa'al aj Siló te'elq chi xajok chi ch'utch'u, laa'ex 
tex'elq chaq sa'eb' li awimq ut teerelq'a chaq junjunqaq leerixaqil sa' xyanqeb' li 
ixqa'al aj Siló, ut xikaqex chi junpaat sa' leetenamit. 

22Wi eb' li xna' xyuwa'eb' malaj li ras riitz'ineb' te'chalq chi jitok qik'in, tqaye 
reheb': «B'aanuhomaq usilal, kuyumaqeb' xmaak, xb'aan naq ink'a' xoruuk 
xtawb'al rixaqileb' chixjunil naq xooyalok, chi moko laa'ex xexk'ehok reheb'. Wi 
ta jo'kan, laa'ex raj wank eemaak»”. 

23Jo'ka'in ke'xb'aanu eb' laj Benjamín: jo' chanru xk'ihaleb', jo'kan ajwi' xk'ihaleb' 
laj xajonel ke'relq'a. Chirix chik a'an koheb', ke'sutq'iik sa' li xna'ajeb', 
ke'xwaklesi wi' chik eb' li tenamit ut aran ke'na'ajunk. 

24Jo'kan ajwi' ke'xb'aanu eb' laj Israel junch'ol: ke'elk aran ut ke'sutq'iik sa' li 
xch'och'eb' ut xteepaleb', li junjunq sa' li xna'aj. 

25Sa'eb' li kutan a'an maak'a'eb' chaq awab'ej aran Israel ut li junjunq naxb'aanu 
li k'aru naraj xb'aanunkil. 

Rut 

Rut 1 

Lix Rut ut lix Nohemí 

1Sa'eb' li kutan naq toj maak'a'eb' chaq li awab'ej aran Israel, kiwank jun li nimla 
we'ej sa' chixjunil li na'ajej a'an. Jo'kan naq jun li winq aj Belén re Judá koho chi 
na'ajink sa' xteepal Mohab, rochb'een li rixaqil ut eb' li wiib' chi ralal. 

2Li winq a'an, aj Elimelek xk'ab'a'; li rixaqil a'an xNohemí, ut eb' li ralal aj Majalón 
ut aj Kilyón. A'aneb' xkomoneb' laj Efratá, ut wankeb' aran Belén, sa' xteepal 
Judá. Ut naq ke'wulak Mohab, ke'kanaak sa' li na'ajej a'an. 

3Kikamk laj Elimelek, li xb'eelom lix Nohemí, ut a'in kikanaak xjunes rochb'een li 
xwiib' chi yum. 

4Eb' a'in ke'sumlaak rik'ineb' ixq aj Mohab: li jun x'Orpá chaq xk'ab'a' ut li jun 
chik a'an xRut. Ut ke'wank aran chiru lajeeb' chihab'. 

5Ke'kamk ajwi' xkab'ichaleb' laj Majalón ut laj Kilyón, ut lix Nohemí kikanaak 
xjunes, chi maak'a' chik xb'eelom ut xkab'ichaleb' li xyum. 

6Toja' naq kiwulak sa' xch'ool elk chaq aran Mohab rochb'een xkab'ichaleb' li 
ralib', xb'aan naq kirab'i naq li Qaawa' kixtoq'ob'a ru li xtenamit ut maak'a' chik 
we'ej aran. 

7Jo'kan naq ki'elk chaq rochb'eeneb' li ralib' sa' li tenamit kiwank wi', ut ke'xchap 
xb'e re sutq'iik sa' xteepal Judá. 

8Toja' naq lix Nohemí kixye reheb' li ralib': —Ayuqex ut sutq'inqex chejunjunqal 
sa' rochoch leena'. A' taxaq li Qaawa' chi'uxtaananq eeru jo' xeb'aanu laa'ex 
reheb' li xe'kamk jo' ajwi' we laa'in. 

9A' taxaq li Qaawa' chik'ehoq eere naq texsumlaaq wi' chik ut texwanq chi sa sa' 
leech'ool sa' leerochoch. Ut kixtz'ub' ruheb'. Ab'an eb' a'an ke'ok chi yaab'ak 

10ut ke'xye: —Ink'a' toosutq'iiq, tooxik b'an chawix sa' laatenamit, chankeb'. 

11Kichaq'ok lix Nohemí ut kixye reheb': —Sutq'inqex, ex inko'. K'a'ut naq teeraj 
xik chiwix? Ma wanqeb' tab'i' inkok'al li texsumlaaq wi'? 

12Sutq'inqex, ex inko'. Ayuqex xb'aan naq jwal tiixin aj chik; moko sumlaak ta 
chik we. Us ta raj tinye toj wank woyb'enihom naq hoon ajwi' chi q'eq twanq raj 
inb'eelom ut te'wanq raj inkok'al, 

13ma toj teeroyb'eni tab'i' naq te'winqo'q? Ma toj texkanaaq chi jo'kan chi ink'a' 
texsumlaaq xb'aan a'an? Ink'a', ex inko'. Ak xk'ehom li Qaawa' naab'al li rahilal 
sa' inb'een; ab'anan q'axal ra wi' chik sa' inch'ool wi ta twil naq laa'ex wanqex sa' 
rahil ch'oolej inb'aan laa'in. 

14Naq ke'rab'i a'in, eb' li ralib' ke'ok wi' chik chi yaab'ak. Chirix chik a'an lix Orpá 
kixtz'ub' ru laj alib'ahom re ut kisutq'iik sa' li xtenamit; ab'an lix Rut kikanaak 
rik'in lix Nohemí. 

15Toja' naq lix Nohemí kixye re: —K'e reetal, laab'alk xsutq'iik wi' chik sa' li 
xtenamit ut rik'ineb' li xyos. Ayu ajwi' laa'at chirix. 

16Ab'anan lix Rut kichaq'ok ut kixye: “Maawelaji wu re tatinchaq'rab'i ut tin'elq 
aawik'in, xb'aan naq b'ar tatxik laa'at, aran tinxik ajwi' laa'in; b'ar wanqat laa'at, 
aran wanqin laa'in. Laatenamit a'anaq lintenamit, ut laayos a'anaq linyos. 

17B'ar tatkamq laa'at, aran twaj tinkamq ut tinmuqe'q laa'in. Li Qaawa' chik'ehoq 
we xtojb'al linmaak chi q'axal ra, wi laa'in tatinkanab'. Maak'a' truuq taajachoq 
qe; ka'ajwi' li kamk taajachoq qe”. 

18Naq lix Nohemí kixk'e reetal naq lix Rut kaw xch'ool chi rochb'eeninkil, ink'a' 
chik kirelaji ru. 

19Jo'kan naq koheb' xkab'ichaleb' toj Belén ut, naq ke'wulak aran, chixjunileb' li 
poyanam ke'sachk xch'ool chi rilb'aleb': “Ma maawa' tab'i' a'in lix Nohemí?”, 
chankeb' li ixq. 

20Ab'an a'an kixsumeheb': —Meeye chik xNohemí we, xMará b'an teeye we 
xb'aan naq li Nimajwal Yos xinxnujob'resi rik'in rahil ch'oolej! 

21Numtajenaq k'aru we naq kohin, ut anaqwan xinsutq'iik chaq chi maak'a' wank 
we. K'a' naq toj xNohemí nekeye we, wi li Qaawa' xraqok aatin sa' inb'een ut 
xinxk'e chi wank sa' rahil ch'oolej? 

22Jo'ka'in naq lix Nohemí ki'elk chaq aran Mohab, rochb'een lix Rut, li ralib' aj 
Mohab: ke'sutq'iik ut ke'wulak Belén sa' xtiklajik li xxokb'al ru li seb'aad. 

Rut 2 

Lix Rut ki'ok chi k'anjelak sa' xch'och' laj Bohos 

1Lix Nohemí wank re jun xkomon, xkomoneb' laj Elimelek li xb'eelom. Li winq 
a'an b'ihom, aj Bohos xk'ab'a'. 

2Sa' jun kutan lix Rut aj Mohab kixye re lix Nohemí: —Kanab'in chi xik sa' 
k'aleb'aal chi xxokb'al kach'inaq linseeb'aad. Twaj tinxik b'arwi' k'ulb'ilaqin sa' 
xyaalal. Ut a'an kixsume: —Ayu, at inko', chan. 

3Koho lix Rut ut ki'ok chi xxokb'al ru li seb'aad chirixeb' laj k'anjel, ab'anan 
kox'okaq sa' jun xch'och' laj Bohos, a' li xkomon laj Elimelek. 

4Sa' li honal a'an, laj Bohos yo chaq chi chalk Belén chi rilb'aleb' laj k'anjel. Kixk'e 
xsahilaleb' xch'ool laj sik'ol seb'aad ut kixye reheb': —Eerik'inaq taxaq li Qaawa'. 
—Li Qaawa' chi'osob'tesinq aawe, chankeb' a'an. 

5Toja' naq laj Bohos kixpatz' re laj ilol reheb' laj k'anjel: —Ani li saaj ixq a'an? 
chan. 

6Ut laj ilol reheb' laj k'anjel kixye: —A'an li saaj ixq aj Mohab li xchalk chirix lix 
Nohemí sa' li na'ajej Mohab. 

7Xtz'aama usilal chiwu re naq truuq tixxok ru li seb'aad li neke'xkanab' laj k'anjel, 
ut chalen naq xk'ulunk eq'la yo chi k'anjelak toj anaqwan. 

8Toja' naq laj Bohos kixye re lix Rut: —Ab'i, at ch'ina ixq. Matxik chi xokok ru li 
seb'aad sa' jalan na'ajej chi moko tatnajto'q arin. Kanaaqat sa' li na'ajej a'in 
rik'ineb' linmoos. 

9K'e reetal li ch'och' b'arwi' neke'xik ut ayu chirixeb'. Laa'in xeb'inchaq'rab'i naq 
ink'a' tate'xch'i'ch'i'i, ut wi taachaqiq aawe, ayu wan wi' xna'aj li ha' ut uk' li ha' 
ak xe'risi chaq linmoos. 

10Naq xrab'i a'in, lix Rut kixk'utzub' rib' sa' ch'och' ut kixye re: —K'a'ut naq 
xintaw usilal chawu? Yal aj ab'l tenamitin laa'in, ut laa'at sa nikinaawil. 

11Kichaq'ok laj Bohos: —Ninnaw chi us chixjunil li xab'aanu rik'in laj alib'ahom 
aawe chirix xkamik laab'eelom, ut ninnaw ajwi' naq xakanab' laana' laayuwa' ut li 
na'ajej xatyo'laak wi', ut xatchalk sa' jun tenamit ink'a' nawb'il aab'aan. 

12Li Qaawa' chik'ehoq aawe reeqaj li chaab'il k'anjel xab'aanu! A' taxaq li Qaawa', 
xYos laj Israel, li rub'el li xwankil xulaak'e aawib' chi xmuheela, chiq'ajkamunq 
aawe jo' aak'ulub', chan. 

13Toja' naq lix Rut kixye: —Usilal xintaw chawu: k'ajo' naq xak'ojob' linch'ool. Us 
ta laa'in maawa'in xkomoneb' laamoos ixq, ab'anan laa'at xawaj xk'eeb'al xsahil li 
waanm. 

14Naq xtaw xhonalil li wa'ak, laj Bohos kixye re: —Jilon chaq arin ut wa'in. Tzeka 
jun ch'uyulaq li wa tz'ab'il sa' vinaagr. Kik'ojlaak lix Rut sa' xyanqeb' laj sik'ol 
seb'aad, ut laj Bohos kixk'e jun mooch' xjoranb'il k'ux. Kiwa'ak li ixq toj reetal 
kik'ojlaak xch'ool, ut toj wank ki'ela'ank chiru. 

15Chirix chik a'an, naq kixaqliik re ok wi' chik chi k'anjelak, laj Bohos kixye reheb' 
laj k'anjel: —Kanab'omaq li ixq chi xxokb'al kach'inaq re sa' xyanq li seb'aad ak 
b'ak'b'o chi joob', ut meeq'us chi xb'aanunkil. 

16Naru ajwi' teekanab' chi t'ane'k junqaq ru li seb'aad re naq a'an taaxokoq re, ut 
meech'iila. 

17Ak x'ewuuk chik naq lix Rut kixkanab' xxokb'al ru li seb'aad sa' xch'och' laj 
Bohos. Tojo' naq kirixima jo'ch'inal jo'nimal ak xxokom, ut jun iiq tana chi 
seb'aad kixxok. 

18Kixk'am ut kox'okaq sa' li tenamit. Kixk'ut chiru laj alib'ahom re chixjunil li 
kixxok, kirisi li rela' li xtzekemq ut kixk'e re lix Nohemí: 

19—B'ar xatwank chaq chi xokok ru seb'aad sa' li kutan a'in? K'ajo'eb' ru li 
seb'aad xaxok! Osob'tesinb'il taxaq li x'ilok xtoq'ob'aal aawu! chan laj alib'ahom 
re. Ut lix Rut kixseeraq'i re lix Nohemí ani aj ik'in kiwank chi k'anjelak: —Li winq 
li xink'anjelak wi' anaqwan, a'an aj Bohos xk'ab'a', chan. 

20Toja' naq lix Nohemí kixye re li ralib': —Usilaatinanb'il taxaq li Qaawa' li junelik 
naxk'ut li xchaab'ilal rik'ineb' li yo'yookeb' ut kamenaqeb'. Li winq a'an 
qakomon: sa' xb'een a'an wank qatenq'ankil. 

21Kixye lix Rut re laj alib'ahom re: —K'e reetal, kixye ajwi' naq toj tinkanaaq sa' 
xyanqeb' laj k'anjel chalen toj taaraqe'q li xxokb'al ru li seb'aad. 

22Toja' naq lix Nohemí kixye re li ralib': —Us, maak'a' naxye, at inko'. Kanaaqat 
rik'ineb' laj k'anjel; chi jo'kan ink'a' tate'xch'i'ch'i'i sa' jalan chik na'ajej. 

23Chi jo'kan lix Rut kikanaak rik'ineb' laj k'anjel re laj Bohos chi k'anjelak toj 
reetal kiraqe'k li xokok ru li seb'aad jo'wi' li triiw. Ut toj nahilank sa' rochoch laj 
alib'ahom re. 

Rut 3 

Laj Bohos kiwark sa' li ch'oxleb'aal 

1Sa' jun kutan lix Nohemí kixye re li ralib': —At inko', ma ink'a' tab'i' tento sa' 
inb'een rilb'al naq sa tatwanq chiru laayu'am? 

2Us b'i', laj Bohos, li qakomon li xatk'anjelak wi' chaq aawochb'eeneb' li xmoos, 
taa'ok chi xch'oxb'al li seb'aad chiru li q'oqyink a'in. 

3Ch'ajon b'i', k'e laasununkil b'an, tiqib' aawib' chi chaab'il ut ayu sa' li 
xch'oxleb'aal. Ab'anan maak'ut aawib' chiru li winq a'an naq toj yooq chi wa'ak ut 
chi uk'ak. 

4K'e reetal b'ar taayoklaaq ut, naq ak yooq chi wark, tatjiloq chi xk'atq, taataqsi li 
risb' li wank chi roq ut tatyoklaaq aran. Chirix chik a'an laj Bohos tixye aawe li 
k'aru taab'aanu. 

5Kichaq'ok lix Rut ut kixye: —Tinb'aanu chixjunil li xaye we, chan. 

6Kikub'eek sa' li ch'oxleb'aal ut kixb'aanu chixjunil li kiyehe'k re xb'aan laj 
alib'ahom re. 

7Laj Bohos kiwa'ak ki'uk'ak chi sa sa' xch'ool ut koho chi yoklaak chi xk'atq li 
juntuub' chi seb'aad. Chirix chik a'an kichalk lix Rut timil timil, kixtaqsi li risb' chi 
roq ut kiyoklaak aran. 

8Tuqtu tana chik q'oqyink ki'ajk laj Bohos, kixb'alq'usi rib' ut kisachk xch'ool chi 
rilb'al naq jun li ixq wank chi roq. 

9—Anihat laa'at? chan li winq. Kichaq'ok li ixq ut kixye: —Laa'in lix Rut laamoos. 
Hel li re laat'ikr sa' xb'een laamoos, xb'aan naq laa'at tento tat-iloq we. 

10Ut a'an kixye: —Li Qaawa' chi'osob'tesinq aawe, at inrab'in, xb'aan naq q'axal 
naab'al wi' chik li usilal yookat chi xb'aanunkil anaqwan. Xru raj xasik' junaq 
winq toj saaj chiwu laa'in, b'ihom malaj neb'a'. Ab'anan ink'a' xab'aanu chi jo'kan. 

11Ut anaqwan matxiwak, at inrab'in. Chixjunileb' li wech tenamitul neke'xnaw 
naq laa'at jun li ixq q'axal chaab'il laach'ool. Jo'kan naq laa'in tinb'aanu li taapatz' 
we. 

12Yaal naq laa'in wank sa' inb'een aawilb'al, ab'anan wank jun tz'aqal aawech'alal 
li q'axal chik tento sa' xb'een aawilb'al.  

13Numsi li q'oqyink arin ut wulaj tqil wi a'an traj aawilb'al malaj ut ink'a'. Wi 
tixye naq ink'a', ninye li waatin chiru li Qaawa' naq laa'in chik tin'iloq aawe. 
Ab'an anaqwan warin wan toj wulaj. 

14Kiyoklaak lix Rut chi roq li winq. Ut eq'la chi us, naq toj q'eqom, kiwakliik laj 
Bohos xb'aan naq naxye sa' xch'ool: “Maa'ani taanawoq re naq li ixq a'in arin 
xwark”. 

15Toja' naq kixye re lix Rut: —K'am chaq laat'ikr ut chap chi kaw. Lix Rut 
kixb'aanu chi jo'kan, ut laj Bohos kixnujob'resi li t'ikr chi seb'aad. Chirix chik a'an 
li ixq kixk'e sa' xb'een xtel ut koho sa' li tenamit. 

16Naq kiwulak lix Rut rik'in laj alib'ahom re, kiyehe'k re: —Chan xawil chaq, at 
inko'? chan lix Nohemí. Ut lix Rut kixseeraq'i jo'ch'inal jo'nimal ki'uxk re xb'aan li 
winq; 

17ut kixye ajwi': —Xk'e chaq we chixjunil li seb'aad a'in ut xye we: “Ink'a' naru 
naq tatsutq'iiq rik'in laj alib'ahom aawe chi maak'a' taak'am re”, chan. 

18Toja' naq lix Nohemí kixye: —Maak'oxla aawib', at inko', toja' yaal toxaawil 
k'aru tkanaaq wi' li na'leb' a'in. Xb'aan naq li winq a'an ink'a' taahilanq hoon toj 
reetal tch'olaaq ru chixjunil. 

Rut 4 

Laj Bohos kisumlaak rik'in lix Rut 

1Laj Bohos koho wan wi' rokeb'aal li tenamit ut kichunlaak aran. Sa' li honal a'an 
kinume'k li rech'alal lix Rut, a' li winq li xyehom chaq laj Bohos. Ut naq yo chi 
nume'k, laj Bohos ki'elk chi xk'ulb'al ut kixb'oq rik'in chi hilank. 

2Chirix chik a'an kixb'oqeb' lajeeb' li xcheekelal li tenamit re naq te'hilanq chi 
xk'atq. 

3Ak chunchuukeb' chixjunileb' naq kixye re li rech'alal lix Rut: —Lix Nohemí 
xsutq'iik chaq aran Mohab ut traj xk'ayinkil li xch'och' laj Elimelek, a' li qech'alal 
kamenaq. 

4Twaj xk'eeb'al chanaw li na'leb' a'in, re naq wi taawaj xloq'b'al, taaloq' chiruheb' 
li chunchuukeb' arin jo'wi' chiruheb' li xcheekal winqul lintenamit. Wi taawaj 
xb'aanunkil laataqlankil re rilb'al lix Rut, b'aanu a'an. Wi ut ink'a', ye we re naq 
laa'in chik tinb'aanunq re. Kixye li winq: —Laa'in tinloq'oq re, chan. 

5Toja' naq laj Bohos kixye wi' chik: —K'e reetal. Sa' li kutan taaloq' wi' li ch'och' 
chiru lix Nohemí, tento ajwi' taak'am lix Rut aj Mohab, rixaqil li kamenaqilq, re 
naq eb' li ralal xk'ajol te'reechani li xna'aj. 

6Kichaq'ok li winq ut kixye: —Wi jo'kan nakaye, ink'a' tinruuq xb'aanunkil, 
xb'aan naq ink'a' nawaj naq twanq ch'a'ajkilal sa' xyanqeb' li walal ink'ajol. Jo'kan 
b'i', tinkanab' sa' laawuq': wi taawaj xloq'b'al, b'aanu laa'at chixjunil a'an. 

7Junxil chaq, aran Israel, naq nawank loq'ok malaj xk'ayinkil junaq k'a'aq re ru, li 
ani nak'ayink, narisi li xxaab' ut naxk'e re li jun chik. Ut a'an a'in reetalil li k'ehok 
ib' sa' aatin. 

8Jo'kan naq li winq li xk'ulub' raj xloq'b'al li na'ajej kirisi li xxab', kixk'e re laj 
Bohos ut kixye re: “Chap cho'q aawe”. 

9Toja' naq laj Bohos kixye reheb' li cheekel winq ut reheb' chixjunil li wankeb' 
aran: —Laa'ex testiiw anaqwan naq lix Nohemí xk'ayi we li k'aru re chaq laj 
Elimelek, jo'wi' re laj Kilyón ut laj Majalón. 

10Laa'ex ajwi' testiiw naq tink'am cho'q wixaqil lix Rut aj Mohab, li kiwank cho'q 
rixaqil laj Majalón, re naq li xk'ab'a' li kamenaqilq yo'yooq junelik sa' li 
reechanihom. Chi jo'kan ink'a' taasachmanq li xk'ab'a' laj Majalón sa' xyanqeb' li 
ras riitz'in chi moko sa' li tenamit a'in. Laa'ex testiiw anaqwan. 

11Naq ke'rab'i a'an, eb' li cheekel winq ut chixjunileb' li wankeb' aran ke'xsume: 
—Laa'o testiiw. A' taxaq li Qaawa' chik'ehoq re laawixaqil chi jo'kaq lix Rakel ut 
lix Liiy: xkab'ichaleb' a'an ke'tikib'ank re li tenamit Israel. Chinimanq laawankil 
aran Efratá ut nawb'ilaq aawu chi us sa' li tenamit Belén. 

12A' taxaq li Qaawa' chik'ehoq eere naab'al leekok'al jo' kixk'ul li xjunkab'al laj 
Perés, li ralal laj Judá rik'in lix Tamar. 

13Jo'ka'in naq laj Bohos kixk'am lix Rut ut a'an kikanaak cho'q rixaqil. Kiwank 
rik'in, ut li Qaawa' ki'osob'tesink re: kikanaak chi yaj aj ixq, ut kiwank jun 
xteelom k'uula'al. 

14Toja' naq eb' li ixq ke'xye re lix Nohemí: —Usilaatinanb'il taxaq li Qaawa' li 
ink'a' xraj naq jun li tz'aqal rech'alal li kamenaqilq tixq'et li teneb'anb'il sa' 
xb'een. Chi jo'kan yo'yooq li xk'ab'a' chi junelik sa' xyanqeb' laj Israel. 

15Li ch'ina'al a'in taak'ojob'anq aach'ool ut taa'iloq aawe sa' laatiixilal, xb'aan naq 
li xna', a'an laawalib', li jwal nakatxra ut q'axal us cho'q aawe chiru wuqub' chi 
alalb'ej. 

16Lix Nohemí kixk'ul li k'uula'al, kixq'alu ut kixye chiruheb' li tenamit naq 
tixk'iiresi. 

17Naq ke'ril a'an, chixjunileb' li rechkab'al ke'xye: —Xwank jun xk'uula'al lix 
Nohemí. Ut aj Obed ke'xk'e cho'q xk'ab'a'. Laj Obed a'an xyuwa' chaq laj Jesé, ut 
laj Jesé xyuwa' chaq laj David. 

Eb' li xxe'toonil yuwa' laj David 

18A'aneb' a'in li ralal xk'ajol laj Perés: laj Perés a'an xyuwa' chaq laj Jesrón. 

19Laj Jesrón a'an xyuwa' chaq laj Ram, ut laj Ram xyuwa' chaq laj Aminadab. 

20Laj Aminadab a'an xyuwa' chaq laj Najsón, ut laj Najsón xyuwa' chaq laj 
Salmón. 

21Laj Salmón a'an xyuwa' chaq laj Bohos, ut laj Bohos xyuwa' chaq laj Obed. 

22Laj Obed a'an xyuwa' chaq laj Jesé, ut laj Jesé xyuwa' chaq laj David. 

1 S 1 

Laj Elkaná ut lix Ana 

1Kiwank jun li winq aj Suf, yo'lajenaq Ramatáhin sa' xtzuulul Efraín, aj Elkaná 
xk'ab'a', ralal laj Yeroján, ralal laj Toju, ralal laj Suf, aj Efraín. 

2Laj Elkaná kiwank wiib' rixaqil: jun x'Ana xk'ab'a', ut li jun chik xPeniná. A'in 
wan chaq xkok'al, ab'an lix Ana maak'a' re. 

3Li winq a'an rajlal chihab' nataqe'k chaq sa' li tenamit chi loq'onink ut yeechi'ink 
mayej chiru li Nimajwal Yos aran Siló, b'arwi' wankeb' li wiib' chi ralal laj Elí, aj 
Jofní ut aj Pinjás xk'ab'a'eb', aj tijeb' chiru li Qaawa'. 

4Naq nawulak xkutankil li mayejak, laj Elkaná naxk'e re lix Peniná li rixaqil ut 
reheb' li ralal xk'ajol jo'k'ihal li mayej xk'ulub'eb'; 

5ab'an lix Ana natz'aqk li k'aru jwal chaab'il, xb'aan naq q'axal raaro xb'aan laj 
Elkaná, us ta li Qaawa' ink'a' kixk'e chi alank. 

6Jo'kan naq k'ajo' naq nahob'e'k xb'aan lix Peniná li rech ixaqilb'ej: xik' na'ile'k ut 
nach'i'ch'i'iik, xb'aan naq xma'al ixq. 

7Jo'ka'in nak'ulmank rajlal chihab': naq neke'xik sa' rochoch li Qaawa', lix Ana 
nak'ehe'k xrahil xch'ool xb'aan lix Peniná; nayaab'ak ut ink'a' chik naraj wa'ak. 

8Ut laj Elkaná li xb'eelom naxye re: “Ana, k'a'ut naq nakatyaab'ak ut ink'a' 
nakatwa'ak? K'a' naq ra sa' laach'ool? Ma ink'a' tab'i' q'axal usin chiru lajeeb'aq 
chi alalb'ej?”. 

9Sa' jun kutan, chirix naq ak kiwa'ak ut ki'uk'ak aran Siló, kixaqliik lix Ana ut 
koxk'e rib' chiru li Qaawa'. K'ojk'o laj Elí laj tij sa' li xchunleb'aal, chire rokeb'aal 
li rochoch li Qaawa'. 

10K'ajo' xrahil li xch'ool lix Ana! Ki'ok chi yaab'ak ut chi tijok, 

11ut kixye re li Qaawa': “At Nimajwal Yos, chawil taxaq xtoq'ob'aal ru laamoos ut 
chinjultiko'q taxaq we! Wi taak'e junaq ink'uula'al teelom, laa'in tinq'axtesi aawe 
chiru chixjunil li xyu'am ut ink'a' taab'esmanq li rismal”, chan. 

12Jwal najt roq li tijok kixb'aanu lix Ana chiru li Qaawa', ut laj Elí yo chi xk'eeb'al 
reetal li xtz'uumal re. 

13Lix Ana xjunes rib' yo chi aatinak: nach'emch'otk, na'eek'ank li xtz'uumal re, 
ab'an ink'a' na'ab'iik li xyaab' xkux. Jo'kan naq sa' xch'ool laj Elí naq taakalaaq: 

14“Toj jo'q'e taanume'q laakalajik? Maawuk' chik b'iin!”, chan laj Elí. 

15Ut lix Ana kixsume: “Ink'a', wa. Ink'a' xin'uk'ak b'iin chi moko k'a' chik chi ha'il 
li nakaltesink. Q'axal ra sa' inch'ool ut yookin chi xteeb'al li waanm chiru li 
Qaawa'. 

16Maak'oxla naq laa'in jun li ixq ink'a' us inna'leb'. Xb'aan xrahil ut xyot'ik 
linch'ool yookin chi tijok anaqwan”, chan. 

17Kichaq'ok laj Elí ut kixye: “Ayu sa' tuqtuukil usilal ut li xYos laj Israel chik'ehoq 
ta aawe li k'aru xapatz'”. 

18“B'anyox aawe”, chan li ixq. Ut chirix a'an koho sa' li xb'e, kiwa'ak ut ink'a' chik 
kiraho'k sa' xch'ool. 

Li xyo'lajik laj Samuel 

19Jo' wulajaq chik ke'wakliik toj eq'la, ke'xloq'oni ru li Qaawa' ut chirix chik a'an 
ke'sutq'iik sa' rochocheb' aran Ramá. Laj Elkaná kiwank rik'in lix Ana li rixaqil, ut 
li Qaawa' kirusila li ixq. 

20Kikanaak chi yaj aj ixq ut naq kiwulak xq'ehil, kiwank jun xk'uula'al, aj Samuel 
kixk'e cho'q xk'ab'a', xb'aan naq kixye: “Laa'in xinpatz' re li Qaawa'”. 

21Chirix chik a'an laj Elkaná li xb'eelom koho Siló rochb'een chixjunil li xjunkab'al 
re xpaab'ankil li xyeechi'om jo'wi' re mayejak chiru li Qaawa' jo' na'uxmank rajlal 
chihab'. 

22Ab'an lix Ana ink'a' koho, xb'aan naq kixye re li xb'eelom: “Naq akaq 
xmaq'mank chi tu' li k'uula'al, toja' naq tinxik chi xq'axtesinkil chiru li Qaawa'. Ut 
aran taakanaaq chi junajwa”. 

23Kichaq'ok laj Elkaná li xb'eelom: “B'aanu li k'aru us nakak'oxla ut kanaaqat toj 
taamaq' xtu' li k'uula'al. A' taxaq li Qaawa' chixb'aanu li k'aru xyeechi'i”, chan. 
Jo'kan naq li ixq kikanaak sa' rochoch ut kixtu'resi li xk'uula'al toj reetal kixmaq' 
chi tu'. 

24Ut naq kixmaq' chi tu', kixk'am chirix. Kixk'am ajwi' oxib' saaj wakax, jun 
chakach chi k'aj ut jun kuk chi b'iin, ut kiroksi li xk'uula'al, chi toj kach'in, sa' 
rochoch li Qaawa' aran Siló. 

25Toja' naq ke'xkamsi jun li saaj wakax ut ke'xk'am li k'uula'al chiru laj Elí. 

26Ut lix Ana kixye: “Chinaawab'i, wa'. Relik chi yaal naq laa'in li ixq li koltijoq 
chak'atq arin chiru li Qaawa'. 

27Xintz'aama naq tixk'e we li k'uula'al a'in, ut li Qaawa' xk'e we li xintz'aama 
chiru. 

28Jo'kan naq anaqwan tinq'axtesi re li Qaawa' chiru chixjunil li xyu'am. Rehaq li 
Qaawa' jo' najtil yo'yooq”. Toja' naq laj Elí kixhupub' rib' ut kixloq'oni ru li 
Qaawa'. 

1 S 2 

Li xtij lix Ana 

1Lix Ana kitijok chiru li Yos ut kixye chi jo'ka'in: “K'ajo' naq nasaho'k linch'ool 
rik'in li Qaawa', nintaqsi linjolom sa' xk'ab'a' linYos, sa nekeb'inse'e li xik' 
neke'ilok we. Laa'at xinaakol: k'ajo' xsahil li waanm! 

2Maak'a' junaq sant jo' li Qaawa', chi moko junaq saqoonak jo' li qaYos. Maa'ani 
chik junaq jo' A'an. 

3Meenaab'alob'resi leeq'etq'etil aatin, mi'elk chi xtz'uumal eere li xnimankil 
eerib', xb'aan naq li Qaawa' a'an jun Yos li naxnaw chixjunil, a'an naraqok aatin 
sa' xb'een li junjunq. 

4Li xna' simaj eb' li kaweb' rib' xe'toqje'k chiruheb', ut eb' li neke'parpotk 
xe'chalk xkawilaleb'. 

5Li xe'xb'ut xsa'eb' yookeb' chi k'anjelak anaqwan chirix li xwaheb', ut eb' li 
te'tz'okaaq ink'a' chik neke'xtawasi rib'eb'. Li xma'al ixq wuqub' sut x'alank, ut li 
naab'aleb' xkok'al yo chi tixk anaqwan. 

6Li Qaawa' nak'ehok yu'am ut li kamk; nataqlank sa' xna'ajeb' li kamenaq ut 
na'isink chaq. 

7Li Qaawa' nab'ihomob'resink ut namaq'ok, najuk'uk ut nawaklesink wi' chik. 

8Naxwaklesi sa' pojtz' li kub'enaq xwankil ut narisi li neb'a' sa' xna'aj li mul, re 
xk'eeb'al chi k'ojlaak chi xk'atqeb' li ninqeb' xwankil, re xk'eeb'al sa' jun li na'ajej 
q'axal loq'. Xb'aan naq li Qaawa' a'an laj eechal re eb' li roqechal li ruuchich'och': 
sa' xb'eeneb' a'an k'ojob'anb'il li choxach'och'. 

9A'an nab'eresink reheb' li neke'paab'ank re, a'ut li ink'a' useb' xna'leb' te'oso'q 
sa' li aak'ab', xb'aan naq maa'ani naq'axok u yal rik'in li xmetz'ew. 

10Li Qaawa' naxjuk' xwankil eb' li xik' neke'ilok re, li Nimajwal Yos namoqk chaq 
xyaab' toj sa' choxa. Li Qaawa' naraqok chaq aatin toj sa' xmaril li ruuchich'och', 
naxk'e xwankil li na'awab'ejink re li xtenamit ut naxnima xwankil li sik'b'il ru 
xb'aan”. 

11Chirix chik a'an laj Elkaná kisutq'iik sa' rochoch aran Ramá, ab'an li ch'ina'al 
kikanaak chi k'anjelak chiru li Qaawa', rub'el xtaql laj Elí laj tij. 

Li xmaa'usilaleb' li ralal laj Elí 

12Eb' li ralal laj Elí ink'a' useb' xna'leb' ut ink'a' neke'xk'e xloq'al li Qaawa', 

13chi moko neke'xpaab' li teneb'anb'il sa' xb'eeneb' laj tij rik'in li tenamit. Naq 
junaq poyanam naxyeechi'i xmayej, nachalk laj k'anjel chiru laj tij naq yo chi 
chaq'ak li tib'; naxk'am chaq li xokleb' tib' oxib' ru'uj, 

14naxch'ik sa' li uk'al malaj sa' li sek', ut li jo'k'ihal narisi chaq chiru li xokleb' 
nakanaak cho'q re laj tij. Ut junes jo'kan neke'xb'aanu rik'ineb' chixjunileb' laj 
Israel li neke'wulak aran Siló. 

15Jo'kan ajwi', naq toj maji' nak'atmank li xeeb', nachalk laj k'anjel chiru laj tij ut 
naxye re li yo chi mayejak: “K'e kach'inaq xtib' laj tij re naq tinpom. Tento naq 
a'anaq rax tib'; moko tink'ul ta chawu wi chiqb'ilaq”. 

16Ut wi li winq naxye re: “Xb'enwa taak'atmanq li xeeb'; tojo' naq taak'am 
jo'k'ihal li taawaj”, chan, li jun chik naxsume: “Ink'a', taak'e we anaqwan. Wi ut 
ink'a', tinmin aawu chi xk'eeb'al”. 

17Jo'kan naq q'axal nim chiru li Qaawa' li xmaakeb' li wiib' chi aj k'anjel a'an, 
xb'aan naq ink'a' neke'roxloq'i li k'aru mayejanb'il chiru li Qaawa'. 

18Laj Samuel li ch'ina'al wan chaq chi k'anjelak chiru li Qaawa', tiqto rik'in efod 
yiib'anb'il rik'in liin. 

19Ut rajlal chihab' li xna' nayiib'ank re jun xch'ina raq' ut naxq'axtesi chaq re, naq 
naxik rochb'een li xb'eelom chi mayejak. 

20Toja' naq laj Elí narosob'tesi laj Elkaná ut li rixaqil, ut naxye: “A' taxaq li Qaawa' 
tixk'e naab'al aawalal aak'ajol rik'in li ixq a'in. A'anaqeb' reeqaj laj Samuel li 
xeq'axtesi chi k'anjelak chiru li Qaawa'”. Ut chirix chik a'an neke'sutq'iik sa' 
rochocheb'. 

21Relik chi yaal naq li Qaawa' kirula'ani lix Ana: a'an kisiyank ut kirala oxib' 
teelom ut wiib' ixqa'al. Ut laj Samuel li ch'ina'al yo chi k'iik chiru li Qaawa'. 

22Ak tiix chi us laj Elí. Ab'anan naq kirab'i chixjunil li neke'xb'aanu eb' li ralal 
rik'ineb' laj Israel ut chanru neke'wark rik'ineb' li ixq li neke'k'anjelak chire li 
rokeb'aal li Loq'laj Muheb'aal, 

23kixye reheb': “Chixjunileb' li tenamit neke'xye we naq ink'a' us yookex. K'a' naq 
jo'ka'in nekeb'aanu? 

24Yib'ru li yookeb' chi xyeeb'al cherix, ex walal. Yookex chi xluktesinkil xch'ooleb' 
li xtenamit li Yos. 

25Wi junaq poyanam namaakob'k chiru li ras riitz'in, li Yos truuq taa'okenq 
chirix. Ab'anan wi namaakob'k chiru li Qaawa', ani taa'okenq chirix?”. A'ut eb' 
a'an ink'a' ke'ab'ink chiru li xyuwa'eb', xb'aan naq ak wank sa' xch'ool li Qaawa' 
naq tento te'kamq. 

26Naq yo chi k'ulmank a'in, laj Samuel li ch'ina'al yo chi k'iik, raaro xb'aan li 
Qaawa' ut xb'aaneb' li tenamit. 

27Sa'eb' li kutan a'an kichalk jun propeet rik'in laj Elí ut kixye re: “Jo'ka'in xye li 
Qaawa': «Naq eb' laaxe'toonil yuwa' wankeb' chaq Ejiipt chi k'anjelak chiru laj 
Parahón, laa'in kink'utb'esi wib' chiruheb'. 

28Sa' xyanqeb' chixjunileb' li xteepal laj Israel kinsik' ru laajunkab'al, re naq 
a'anaqeb' aj tij chiwu, re te'mayejaq sa' xb'een lin'artal, jo'wi' te'k'atoq pom ut 
te'xk'am li efod chiwu. Kink'e ajwi' reheb' laaxe'toonil yuwa' naq te'tz'aq sa' 
chixjunileb' li xmayejeb' laj Israel.  

29K'a' naq xetz'eqtaana lin'artal ut li mayej li xinye eere naq teeq'axtesi sa' 
linloq'laj Muheb'aal? K'a' naq q'axal chik xaraheb' laawalal aak'ajol chiwu laa'in 
ut xach'oolaniheb' rik'in xchaab'ilal chixjunil li xmayejeb' lintenamit Israel?». 

30Jo'kan naq li Qaawa', xYos laj Israel, naxye chi jo'ka'in: «Us ta ak xinye naq 
laajunkab'al ut li xjunkab'al laayuwa' junelik raj wanqeb' chiwu, ab'an anaqwan 
moko jo'kan ta chik tinb'aanu. Jo'k'ihaleb' li neke'oxloq'ink we, twoxloq'iheb', 
a'ut li neke'tz'eqtaanank we, tz'eqtaananb'ilaqeb' inb'aan. 

31K'e reetal, chalk re xkutankil naq tinsach laawankil jo'wi' xwankil li xjunkab'al 
laayuwa', ut maajun re laajunkab'al toxtixq. 

32Taaraho'q aach'ool naq taawil chixjunil li us tinb'aanu reheb' laj Israel, ut 
maajaruj te'cheeko'q li xwinqilaleb' laajunkab'al. 

33Ut wi wanqeb' sa' xyanqeb' laawech'alal li teb'inkanab' chi k'anjelak sa' 
lin'artal, a'an taak'ulmanq yal re naq te'raho'q xch'ool ut timil timil te'oso'q. A'ut 
li xk'ihaleb' laawalal te'kamq chi ch'iich'. 

34A'anaq reetalil cho'q aawe li k'aru te'xk'ul xkab'ichaleb' laawalal, laj Jofní ut laj 
Pinjás: jun ajwi' chi kutan te'kamq wi' xkab'ichaleb'. 

35Chirix chik a'an laa'in tinsik' ru jun aj tij tiik ru li xyu'am, li tixb'aanu jo' naraj 
linch'ool ut li wajom. Tink'e jun xjunkab'al li ink'a' taa'oso'q, ut eb' li ralal xk'ajol 
te'k'anjelaq junelik chiru li awab'ej yulb'il inb'aan. 

36Toja' naq eb' laawech'alal li ink'a' te'kamq, te'chalq chi wiq'laak chiru a'an re 
xtz'aamankil b'ayaq xtumineb' malaj xwaheb', ut te'xye: B'aanu usilal, k'e junaq 
qak'anjel sa' xyanqeb' laj tij, re naq wanq b'ayaq qawa quk'a', cha'qeb'»”. 

1 S 3 

Li Qaawa' kixb'oq laj Samuel 

1Laj Samuel, li ch'ina'al, nak'anjelak chiru li Qaawa' cho'q aj tenq' re laj Elí. Sa'eb' 
li kutan a'an li Qaawa' ink'a' naraatinaheb' li tenamit chi junelik, chi moko k'iheb' 
ta li neke'ilok moy u. 

2Sa' jun li q'oqyink yokyo laj Elí sa' li xna'aj. Ak yo chi moyk xsa' li ru ut ink'a' chik 
sa na'ilok. 

3Laj Samuel ajwi' yo chi wark sa' rochoch li Qaawa' b'arwi' wank li xLoq'laj Kaax 
li Yos. Naq toj maji' nachupk li xsaqenk li Yos, 

4li Qaawa' kixb'oq laj Samuel ut a'an kichaq'ok: “We'kin”, chan. 

5Tikto koho rik'in laj Elí ut kixye re: “Wankin arin. K'a' aj e naq xinaab'oq?”. 
“Ink'a' xatinb'oq -chan laj Elí-, ayu wi' chik chi wark”. Ut a'an koho wi' chik chi 
wark. 

6Kib'oqe'k wi' chik laj Samuel xb'aan li Qaawa'. Ut li ch'ina'al kiwakliik, koho 
rik'in laj Elí ut kixye re: “Wankin arin. K'a' aj e naq xinaab'oq?”. Kichaq'ok laj Elí: 
“Ink'a' yookin chab'oqb'al, at walal. Ayu wi' chik chi wark”, chan. 

7Laj Samuel toj maji' naxnaw ru li Qaawa', xb'aan naq toj maji' k'utb'il chiru li 
raatin li Qaawa'. 

8Sa' rox sut li Qaawa' kixb'oq laj Samuel, ut a'in kiwakliik, koho rik'in laj Elí ut 
kixye re: “Wankin arin. K'a' aj e naq xinaab'oq?”. Toja' naq laj Elí kixtaw ru naq li 
Qaawa' yo chi b'oqok re li ch'ina'al, 

9ut kixye re laj Samuel: “Ayu chi wark, ut wi tatb'oqe'q wi' chik, taaye: «Aatinan, 
at Qaawa', laj k'anjel chawu yo chawab'inkil», cha'qat re”. Koho wi' chik laj 
Samuel sa' li xwarib'. 

10Chirix chik a'an kichalk li Qaawa', kixaqliik ut kib'oqok wi' chik jo'eb' li 
xb'ensut: “Samuel, Samuel!”, chan. Kichaq'ok laj Samuel ut kixye: “Aatinan, laj 
k'anjel chawu yo chawab'inkil”. 

11Ut li Qaawa' kixye re laj Samuel: “K'e reetal, ok we chi xb'aanunkil jun li na'leb' 
reheb' laj Israel, toj reetal taaraho'q sa' xxikeb' li te'ab'inq re. 

12Sa' li kutan a'an tinb'aanu re laj Elí chixjunil linyehom sa' xb'een li xjunkab'al, 
chalen chaq sa' xtiklajik toj sa' xraqik. 

13Ak inyehom naq tinraq aatin chi junajwa sa' xb'een li xjunkab'al, xb'aan naq 
naxnaw naq eb' li ralal xk'ajol xine'xmajewa ut ink'a' xq'useb'. 

14Jo'kan naq xinye li waatin naq li xmaa'usilal li xjunkab'al laj Elí maajoq'e truuq 
taakuymanq rik'in mayejak chi moko rik'in yeechi'ink”, chan li Yos. 

15Laj Samuel kikanaak sa' xwarib' toj kisaqewk; chirix chik a'an kixteheb' li 
rokeb'aal li rochoch li Yos, ab'anan yo xxiw chi xseeraq'inkil li moy u re laj Elí. 

16Toja' naq laj Elí kixb'oq ut kixye re: “Samuel, at walal!”. Ut a'in kixye: “We'kin”, 
chan. 

17Laj Elí kixpatz' re: “K'aru xye aawe li Qaawa'? Mik'a' aamuq chiwu. A' taxaq li 
Yos chik'ehoq aawe chi xtojb'al laamaak chi q'axal ra, wi taamuq chiwu junaq 
reheb' li aatin xye aawe”. 

18Toja' naq laj Samuel kixseeraq'i re chixjunil chi maak'a' kixmuq, ut laj Elí kixye: 
“A'an li Qaawa'. Chixb'aanuuq li k'aru us chiru”. 

19Laj Samuel kinimank, ut li Qaawa' wank rik'in. Jo'ch'inal jo'nimal kiyeemank 
xb'aan laj Samuel, kitz'aqlok ru. 

20Ut chixjunileb' laj Israel, chalen chaq Dan toj Berseba, ke'xk'e reetal naq laj 
Samuel tz'aqal xpropeet li Yos. 

21Li Qaawa' kixk'utb'esi wi' chik rib' aran Siló, xb'aan naq aran na'aatinak rik'in 
laj Samuel. 

1 S 4 

1Laj Samuel kixye reheb' chixjunil laj Israel jo'nimal kiyehe'k re xb'aan li Qaawa'.  

Eb' laj Filistea ke'xchap li xLoq'laj Kaaxil li Sumwank 

Sa'eb' li kutan a'an koheb' laj Israel chi yalok rik'ineb' laj Filistea ut koxe'hilanq 
chi xk'atq Ebén-Eser, ab'anan eb' laj Filistea ke'xyiib' xmuheb'aaleb' aran Afek 

2ut ke'xkawresi rib' chi yalok. Ki'uxk jun xnimal yalok, ut eb' laj Israel ke'q'axe'k 
ru xb'aaneb' laj Filistea li ke'xkamsi lajeeb' o'q'ob' (4,000) chi winq sa' li yalok. 

3Naq eb' laj puub' ke'sutq'iik chaq sa' li xmuheb'aaleb', li xcheekelaleb' laj Israel 
ke'xye chi jo'ka'in: “K'a'ut naq li Qaawa' xooxk'e sa' ruq'eb' laj Filistea anaqwan? 
Yo'qeb' Siló chi xk'amb'al chaq li xLoq'laj Kaaxil li xSumwank li Qaawa', re naq 
twanq sa' qayanq ut tooxkol chiruheb' li xik' neke'ilok qe”, chankeb'. 

4Toja' naq eb' li tenamit ke'xtaqlaheb' aj k'amonel aran Siló ut ke'xxok chaq li 
xLoq'laj Kaaxil li xSumwank li Nimajwal Yos, li nahilank sa' xb'eeneb' li 
kerubín. Eb' li ke'ochb'eenink re li xLoq'laj Kaaxil li xSumwank li Yos, a'aneb' laj 
Ofní ut laj Pinjás, li wiib' chi ralal laj Elí. 

5Naq li xLoq'laj Kaaxil li xSumwank li Qaawa' kiwulak wankeb' wi' eb' laj Israel, 
k'ajo' naq ke'saho'k sa' xch'ool chixjunileb'! Ke'xchaj reheb' chi kaw ut ki'eek'ank 
li ch'och' xb'aaneb'. 

6Naq eb' laj Filistea ke'rab'i li japok e, ke'xpatz': “K'a'ut naq yookeb' chi xjapb'al 
reheb' laj Hebreo sa' li xmuheb'aaleb'?”, chankeb'. Ab'anan naq ke'rab'i resil naq 
li xLoq'laj Kaax li Qaawa' wank sa' li xmuheb'aaleb', 

7ke'ok xxiweb' ut ke'xye: “Li Yos wank sa' xyanqeb'. Toq'ob' qu! Maajun sut 
kik'ulmank jo' a'in. 

8Toq'ob' qu! Ani taakoloq qe sa' ruq' li Yos li q'axal nim xwankil? A'an a'in li 
kirahob'tesink reheb' laj Ejiipt rik'in xninqal rahilal sa' li chaqich'och'! 

9Kawaq eech'ool, ex aj Filistea, ut yalomaq chi kaw, re naq ink'a' texkanaaq rub'el 
xwankileb' laj Hebreo, jo' naq ke'wank eb' a'an rub'el qawankil laa'o. Winqaqex 
ut yalomaq!”. 

10Toja' naq eb' laj Filistea ke'ok chi yalok ut ke'xq'ax ruheb' laj Israel li ke'elelik 
chiruheb' ut koheb' sa' li xmuheb'aaleb'. K'ajo'eb' li ke'kamk! Lajeeb' xka'k'aal 
mileb' li ke'kamk sa' xyanqeb' laj Israel li neke'xik chi roqeb'. 

11Kichapmank ajwi' li xLoq'laj Kaax li Yos, ut ke'kamk laj Jofní ut laj Pinjás, li wiib' 
chi ralal laj Elí. 

12Ab'an jun li winq aj Benjamín ki'elelik chiruheb' laj Filistea, koho sa' aanil, ut sa' 
ajwi' li kutan a'an kiwulak Siló, kok' q'ich li raq' ut nujenaq chi pojtz' sa' xjolom. 

13Sa' li honal a'an chunchu laj Elí sa' li xtem, chi xk'atq li okeb'aal, chire li b'e, yo 
xk'a'uxl chirix li xLoq'laj Kaax li Yos. Naq kik'ulunk li winq a'an ut kixye reheb' li 
poyanam k'aru kik'ulmank chaq, chixjunileb' ke'ok chi xchajb'al reheb'. 

14Laj Elí kirab'i li chajok e ut kixpatz': “K'a' chi poqoqij ib' a'an?”, chan. Toja' naq 
li winq koho sa' aanil rik'in laj Elí ut kixye re k'aru kik'ulmank: 

15-16“Xinchalk sa' li xna'aj li yalok, xin'elelik chaq”. Waqxaqlaju ro'k'aal (98) 
chihab' wank re laj Elí; ink'a' chik na'eek'ank xsa' li ru ut ink'a' chik na'ilok. 
“K'aru xk'ulmank, at walal?”, chan. 

17“Eb' laj Israel ke'elelik chiruheb' laj Filistea. Xiikileb' li xe'kamsiik! Xe'kamsiik 
ajwi' xkab'ichaleb' laawalal, ut a'atq li xLoq'laj Kaax li Yos xchapmank!”, chan li 
winq. 

18Naq kipatz'e'k li xLoq'laj Kaax li Yos, t'anaamil laj Elí sa' li tem chunchu wi', 
chire li okeb'aal: kitoqe'k li xkux ut kikamk xb'aan naq ak tiix chi us ut nim xtib'el. 
Ka'k'aal chihab' kiwank cho'q aj k'amol xb'eheb' laj Israel. 

19Li ralib', a' li rixaqil laj Pinjás, wank sa' yu'am ut ak xkutankil li alank. Naq 
kirab'i resil naq kichape'k li xLoq'laj Kaax li Yos ut kamenaqeb' chik li xb'eelom 
ut laj Elí, kitiklaak li xrahilal, kixk'ol rib' ut ki'alank. 

20Eb' li ixq li yookeb' chi ilok re ke'xk'e reetal naq kamk re, jo'kan naq ke'xye: 
“Matxiwak, xyo'laak jun aak'uula'al teelom”, chankeb'. Ab'an li na'b'ej ink'a' 
kichaq'ok chi moko kirab'i. 

21-22Aj Ikabod kixk'e cho'q xk'ab'a' li k'uula'al, xb'aan naq kixye: “Li xloq'al li Yos 
ki'isiik sa' xyanqeb' laj Israel, xb'aan naq kichapmank li Loq'laj Kaax”. Kixye chi 
jo'kan xb'aan naq kichapmank li xLoq'laj Kaax li Yos ut kamenaqeb' chik li 
xb'eelom ut laj Elí. 

1 S 5 

Ra ke'xk'ul eb' laj Filistea naq li Loq'laj Kaax wank sa' xtenamiteb' 

1Naq eb' laj Filistea ke'xchap li xLoq'laj Kaax li Yos aran Ebén-Eser, ke'xk'am toj 
Asdod. 

2Chirix chik a'an ke'roksi sa' rochoch laj Dagón ut ke'xk'e chi xk'atq li yos a'an. 

3Sa' li kutan jun chik, naq ke'wakliik eb' laj Asdod, ke'xtaw laj Dagón chi hupu sa' 
ch'och', chiru li xLoq'laj Kaax li Qaawa'. Toja' naq ke'xwaklesi laj Dagón ut ke'xk'e 
wi' chik sa' li xna'aj. 

4Ab'anan eq'la re li kutan jun chik, t'anjenaq wi' chik laj Dagón chi hupu sa' 
ch'och', chiru li xLoq'laj Kaax li Qaawa', ut li xjolom jo'wi' xkab'ichaleb' li ruq' 
toqinb'ileb' chire li okeb'aal. Ka'aj chik li xnimal laj Dagón kikanaak. 

5Jo'kan naq eb' laj tij chiru laj Dagón ut chixjunileb' li neke'loq'onink re li yos 
a'an, ink'a' neke'xyeq' li rokeb'aal li rochoch sa' li tenamit Asdod, toj chalen sa' li 
kutan a'an. 

6Chirix chik a'an li Qaawa' kixrahob'tesi chi yo'oon eb' laj Asdod ut 
kixnujob'resiheb' chi saqijoj, jo' sa' li xtenamiteb' jo' ajwi' sa' chixjunil li 
xteepaleb'. 

7Naq eb' laj Asdod ke'ril k'aru yookeb' chi xk'ulb'al, ke'xye: “Ink'a' chikanaaq sa' 
qayanq li xLoq'laj Kaax li xYos laj Israel xb'aan naq yo chi qarahob'tesinkil chi 
kaw li Yos a'an. Jwal kaw li rahilal xtaqla chaq sa' xb'een laj Dagón li qayos”. 

8Jo'kan naq ke'xb'oqeb' chixjunil li xjolomileb' laj Filistea, ke'xch'utub'eb' ut 
ke'xye: “K'aru tento tqab'aanu rik'in li xLoq'laj Kaax li xYos laj Israel?”. Ke'xsume: 
“Li xLoq'laj Kaax li xYos laj Israel tento taak'ame'q aran Gat”, chankeb'. Ut 
ke'xk'am aran li xLoq'laj Kaax li xYos laj Israel. 

9Ab'an naq wank chik aran, li Qaawa' kixrahob'tesiheb' li tenamit a'an li q'axal 
ke'ok xxiw. K'ajo' naq ke'rahob'tesiik, jo' saajeb' ut cheekeb', ut ke'nujak chi 
saqijoj. 

10Toja' naq ke'xtaqla li xLoq'laj Kaax li Yos Ekrón. Ab'an naq kiwulak aran, eb' laj 
Ekrón ke'xjap re chi xyeeb'al: “Xe'xk'am chaq li xLoq'laj Kaax li xYos laj Israel yal 
re qasachb'al laa'o ut eb' li qatenamit!”, chankeb'. 

11Ke'xtaqla xch'utub'ankil chixjunileb' laj k'amol xb'eheb' laj Filistea ut ke'xye 
reheb': “Q'ajsihomaq li xLoq'laj Kaax li xYos laj Israel. Xikaq sa' xna'aj ut ink'a' 
chooxk'e chi kamk laa'o ut eb' li qatenamit”, chankeb'. K'ajo' xxiweb' chixjunil li 
tenamit xb'aan naq q'axal rahob'tesinb'ileb' xb'aan li Qaawa'. 

12Ut eb' li ink'a' ke'kamk, ra wankeb' xb'aaneb' li saqijoj: toj sa' choxa kiwulak li 
xyaab'eb' li wankeb' sa' li tenamit Ekrón! 

1 S 6 

Eb' laj Filistea ke'xq'axtesi wi' chik li Loq'laj Kaax 

1Wuqub' po kiwank chaq li xLoq'laj Kaax li Qaawa' sa' xna'ajeb' laj Filistea. 

2Toja' naq eb' laj Filistea ke'xb'oqeb' laj tij ut eb' laj q'e ut ke'xpatz' reheb': “K'aru 
tqab'aanu rik'in li xLoq'laj Kaax li Qaawa'? Yehomaq qe chanru naq tqataqla wi' 
chik sa' li xna'aj”, chankeb'. 

3Ke'chaq'ok eb' a'an ut ke'xye: “Wi laa'ex teeraj xq'ajsinkil li xLoq'laj Kaax li xYos 
laj Israel, meeq'axtesi chi yamyo xsa', yeechi'ihomaq b'an mayej re xtojb'al rix 
leemaak. Chi jo'kan texk'iraaq ut teenaw k'a'ut naq ink'a' naxkanab' 
eerahob'tesinkil”. 

4“K'aru tqataqla re xtojb'al rix li qamaak?”, chankeb' laj Filistea. Ke'chaq'ok eb' laj 
tij ut eb' laj q'e: “A' yaal jo'k'ihaleb' li xjolomileb' laj Filistea, teetaqla oob' chi 
saqijoj ut oob' chi ch'o yiib'anb'ileb' rik'in oor, xb'aan naq a' ajwi' li rahilal xek'ul 
laa'ex, xe'xk'ul li neke'taqlank sa' eeb'een. 

5Yiib'omaq xjalam u leesaqijojil ut eb' li ch'o li yookeb' chi sachok sa' leetenamit, 
ut k'ehomaq xloq'al li xYos laj Israel. Mare anchal taakotzq li rahilal sa' eeb'een, 
sa' xb'eeneb' leeyos ut sa' xb'een leech'och'. 

6K'a' naq teekawub'resi leech'ool jo' ke'xb'aanu eb' laj Ejiipt ut laj Parahón? Ma 
ink'a' tab'i' ke'xkanab'eb' laj Israel chi xik naq ke'rahob'tesiik xb'aan li Qaawa'? 

7Kawresihomaq jun ak'il kareet anaqwan ut sik'omaq wiib' li xna' wakax li 
wankeb' ral, li maajun sut wanjenaq b'itche' chirix xkuxeb'. Teek'eheb' chi 
xkelonkil li kareet, ab'anan meekanab'eb' li ral chi xik chirixeb', teesutq'isiheb' 
b'an sa' li xkoraleb'. 

8Teechap li xLoq'laj Kaax li Qaawa' ut teek'e sa' li kareet. Ab'an li k'a' re ru 
yiib'anb'il rik'in oor li teeyeechi'i re xtojb'al rix leemaak, teek'e sa' junaq kaax chi 
xk'atq. Chirix chik a'an teekanab' li kareet chi xik xjunes. 

9K'ehomaq reetal: wi li kareet taaxik sa' xb'ehil Bet-Semes, xna'ajeb' laj Israel, 
naraj naxye naq li xYos laj Israel xb'aanunk eere li nimla rahilal a'in. Wi ut ink'a', 
aran tqanaw naq maawa' A'an xrahob'tesink qe, yal xqak'ul b'an sa' iq'”, 
chankeb'. 

10Ut jo'kan ajwi' ke'xb'aanu eb' li winq a'an: ke'xchap wiib' li wakax li wankeb' ral 
ut ke'xb'ak'eb' chiru li kareet, ab'an eb' li kok' ral ke'xkanab'eb' sa' li koral. 

11Chirix chik a'an sa' li kareet ke'xk'e li xLoq'laj Kaax li Qaawa' jo'wi' li kaax 
wankeb' wi' li ch'o ut eb' li saqijoj yiib'anb'ileb' rik'in oor. 

12Ut eb' li xna' wakax koheb' sa' li xb'ehil Bet-Semes naq yookeb' chi muub'ak, ut 
ink'a' ke'xjal xb'eheb'. Tiik koheb', chi ink'a' neke'xik sa' xnimeb' chi moko sa' 
xtz'eheb'. Eb' li xjolomileb' laj Filistea koheb' chirixeb' toj sa' xnub'ajlil Bet-
Semes. 

13Eb' laj Bet-Semes yookeb' chi q'olok triiw sa' li taq'a ut naq ke'xtaqsi li 
rilob'aaleb', ke'ril li Loq'laj Kaax. K'ajo' naq ke'saho'k sa' xch'ool! 

14-15Naq kiwulak sa' xk'aleb'aal laj Josué aj Bet-Semes, kixaqliik li kareet. Aran 
wank jun nimla pek. Toja' naq eb' laj Leví ke'xkub'si li xLoq'laj Kaax li Qaawa' 
jo'wi' li kaax li wank chi xk'atq, a' li wan wi' li k'a' re ru yiib'anb'il rik'in oor, ut 
ke'xk'e sa' xb'een li nimla pek. Chirix chik a'an ke'xtoqi li xche'el li kareet, 
ke'xloch jun li xam ut ke'xyeechi'i eb' li wakax cho'q k'atb'il mayej chiru li 
Qaawa'. Sa' li kutan a'an eb' laj Bet-Semes ke'xq'axtesi naab'al li k'atb'il mayej ut 
xyeechi'omeb' chiru li Qaawa'. 

16Chirix chik a'an, naq ak ke'ril a'an eb' li oob' chi xjolomileb' laj Filistea, 
ke'sutq'iik Ekrón sa' ajwi' li kutan a'an. 

17A'aneb' a'in li oob' chi saqijoj yiib'anb'ileb' rik'in oor li ke'yeechi'iik chiru li 
Qaawa' xb'aaneb' laj Filistea re xtojb'al rix li xmaakeb': jun sa' xk'ab'a'eb' laj 
Asdod, jun sa' xk'ab'a'eb' laj Gasa, jun sa' xk'ab'a'eb' laj Askalón, jun sa' 
xk'ab'a'eb' laj Gat ut li jun chik sa' xk'ab'a'eb' laj Ekrón. 

18Ut li xk'ihaleb' li ch'o yiib'anb'ileb' rik'in oor, a'an juntaq'eet rik'in li xk'ihaleb' li 
xtenamiteb' li oob' chi ninqeb' xwankil aj Filistea: k'eeb'ileb' sa' ajl li tenamit 
suttz'akanb'ileb' jo' ajwi' eb' li k'aleb'aal maak'a' xsutb'aleb'. Li nimla pek li 
kihilank wi' li xLoq'laj Kaax li Qaawa', toj wank ajwi' anaqwan sa' xk'aleb'aal laj 
Josué aj Bet-Semes. 

19Sa' xyanqeb' laj Bet-Semes wankeb' ink'a' ke'saho'k xch'ool naq ke'ril li xLoq'laj 
Kaax li Qaawa'. Jo'kan naq li Yos kixk'e chi kamk lajeeb' xkaak'aal chi winq, ut eb' 
li tenamit ke'wank sa' rahil ch'oolej xb'aan naq q'axal ke'rahob'tesiik xb'aan li 
Qaawa'. 

20Toja' naq ke'xye eb' laj Bet-Semes: “Ani tkuyuq wank chiru li Qaawa', li Santil 
Yos? Ani aj ik'in tqataqla li Loq'laj Kaax naq taa'elq sa' qayanq?”. 

21Ut ke'xtaqlaheb' aj esil rik'ineb' laj Kiryat-Yeharín re xyeeb'al reheb': “Eb' laj 
Filistea ke'xq'axtesi chaq li xLoq'laj Kaax li Qaawa'. Kub'enqex chaq ut k'amomaq 
eerik'in”. 

1 S 7 

1Ke'chalk eb' laj Kiryat-Yeharín ut ke'xk'am li xLoq'laj Kaax li Qaawa'.  Ke'xk'e sa' 
rochoch laj Abinadab,  li wank sa' xb'een jun li b'ool,  ut ke'xq'axtesi sa' ruq' li Yos 
laj Elehasar li ralal,  re naq a'an taak'aak'alenq re.  

Laj Samuel aj k'amol xb'eheb' laj Israel 

2Li Loq'laj Kaax kiwank aran Kiryat-Yeharín junmay chihab', ut chixjunileb' laj 
Israel ke'xjiq' xch'ool chirix li Qaawa'. 

3Jo'kan naq laj Samuel kixye reheb' chixjunil laj Israel: “Wi teeraj sutq'iik rik'in li 
Qaawa' chi anchal eech'ool, isihomaq sa' eeyanq eb' li jalanil yos ut eb' lix Astarté. 

Q'axtesihomaq eerib' re li Qaawa' ut junes A'an teeloq'oni, ut A'an taakoloq eere 
sa' ruq'eb' laj Filistea”. 

4Eb' laj Israel ke'xtz'eqtaanaheb' laj Bahal ut eb' lix Astarté, ut ka'ajwi' li Qaawa' 
ke'xloq'oni. 

5Chirix chik a'an kixye laj Samuel: “Ch'utub'omaq chixjunileb' laj Israel aran 
Mispá, ut laa'in tintijoq chiru li Qaawa' cherix laa'ex”, chan. 

6Ke'xch'utub' rib'eb' laj Israel aran Mispá, ke'risi xha'eb' sa'atqeb' li kumb' ut 
ke'xhoy chiru li Qaawa' cho'q xmayejeb'. Ke'ayuunik chiru li kutan a'an ut ke'xye: 
“Xoomaakob'k chiru li Qaawa'”. Aran Mispá laj Samuel kikanaak cho'q aj k'amol 
xb'eheb' laj Israel. 

7Naq eb' laj Filistea ke'xnaw naq eb' laj Israel wankeb' Mispá, eb' li xjolomileb' laj 
Filistea koheb' chi yalok rik'ineb'. Ut naq ke'rab'i a'an eb' laj Israel, ki'ok xxiweb' 
xb'aaneb' laj Filistea 

8ut ke'xye re laj Samuel: “Maakanab' tijok chiru li Qaawa' li qaYos, re naq tooxkol 
sa' ruq'eb' laj Filistea”. 

9Laj Samuel kixchap jun karneer toj natu'uk ut kixyeechi'i chi xjunxaqalil cho'q 
k'atb'il mayej chiru li Yos, kixyaab'a xk'ab'a' li Qaawa' sa' xb'eeneb' laj Israel, ut li 
Qaawa' kirab'i li xtij. 

10Toj yo laj Samuel chi xyeechi'inkil li xk'atb'il mayej, naq eb' laj Filistea ke'ok chi 
yalok rik'ineb' laj Israel. Ab'anan kimoqk jun li kaaq taqlanb'il xb'aan li Qaawa' 
sa' xb'eeneb' laj Filistea; jo'kan naq kichalk xxiweb' ut ke'q'axe'k ru xb'aaneb' laj 
Israel. 

11Tikto eb' laj Israel ke'elk Mispá, ke'raanilasiheb' laj Filistea ut koxsacheb' toj 
rub'el Bet-Kar.  

12Toja' naq laj Samuel kixchap jun li pek, kixxaqab' sa' xyanq Mispá ut Yesaná, ut 
Ebén-Eser kixk'e cho'q xk'ab'a', xb'aan naq kixye: “Toj arin xooxtenq'a li Qaawa'”, 
chan. 

13Jo'ka'in naq eb' Filistea ke'sache'k xwankil ut ink'a' chik ke'ok sa' xch'och'eb' laj 
Israel. Ut jo' najtil kiyo'yook laj Samuel, li Qaawa' kixk'ut li xwankil sa' xb'eeneb' 
laj Filistea. 

14Eb' laj Israel ke'reechani wi' chik eb' li tenamit li ke'maq'e'k chiruheb' 
xb'aaneb' laj Filistea, chalen chaq Ekrón toj Gat, ke'risi li xch'och'eb' rub'el 
xwankil eb' laj Filistea ut ke'wank sa' tuqtuukilal rik'ineb' laj Amor. 

15Laj Samuel kiwank cho'q aj k'amol xb'eheb' laj Israel chiru chixjunil li xyu'am. 

16Rajlal chihab' naxb'eeni chaq Betel, Kilkal ut Mispá, yo chi raqok aatin sa' 
xb'eeneb' laj Israel sa' chixjunileb' li na'ajej a'an. 

17Chirix chik a'an nasutq'iik chaq Ramá, b'arwi' wank li rochoch ut 
naxb'eresiheb' laj Israel. Laj Samuel kixxaqab' ajwi' jun li artal cho'q re li Qaawa' 
aran Ramá. 

1 S 8 

Eb' laj Israel te'raj junaq x'awab'ejeb' 

1Naq ak xtixk chik laj Samuel, kixxaqab'eb' li ralal cho'q aj k'amol xb'eheb' laj 
Israel. 

2Li xk'ab'a' li xb'een ralal, a'an aj Joel; ut li jun chik, aj Abías xk'ab'a'. 
Xkab'ichaleb' neke'raqok aatin sa' xb'eeneb' laj Israel aran Berseba. 

3Ab'anan eb' li ralal laj Samuel ink'a' ke'xtaaqe li xb'e, ke'xik b'an xch'ooleb' 
chirix li tumin, neke'tuminaak ruheb' ut ink'a' neke'raqok aatin sa' tiikilal. 

4Toja' naq ke'xch'utub' rib' chixjunileb' li xcheekelal laj Israel, koheb' Ramá wan 
wi' laj Samuel 

5ut ke'xye re: “K'e reetal, laa'at ak tiixat chik ut eb' laawalal ink'a' neke'xtaaqe 
laab'e. Jo'kan naq xaqab' junaq awab'ej cho'q qe, re naq a'an chik taataqlanq sa' 
qab'een, jo' na'uxk sa' chixjunileb' li tenamit”. 

6Ab'an ink'a' kiwulak chiru laj Samuel naq ke'xtz'aama x'awab'ejeb'. Jo'kan naq 
kitijok chiru li Qaawa', 

7ut li Qaawa' kixye re laj Samuel: “Paab' chixjunil li te'xye aawe li tenamit. Xb'aan 
naq moko laa'at xate'xtz'eqtaana, laa'in b'an xine'xtz'eqtaana, re naq ink'a' 
tintaqlanq sa' xb'eeneb'. 

8Chalen naq ke'wisi chaq Ejiipt toj anaqwan neke'xb'aanu we jo' tz'aqal yookeb' 
chi xb'aanunkil aawe anaqwan, xb'aan naq xine'xtz'eqtaana ut xe'ok chi 
xloq'oninkil eb' li jalanil yos. 

9Jo'kan b'i', paab' li yookeb' chi xtz'aamankil chawu, ab'anan xb'enwa ch'olob' ut 
k'ut chiruheb' chanru li wank rub'el xwankil junaq awab'ej”. 

10Toja' naq laj Samuel kixch'olob' chiruheb' li tenamit li yookeb' chi xpatz'b'al 
x'awab'ejeb' jo'ch'inal jo'nimal kiyehe'k re xb'aan li Qaawa'. 

11Kixye reheb': “Jo'ka'in tixb'aanu li awab'ej li taataqlanq sa' eeb'een. Tixb'oqeb' 
leeralal ut wankeb' li tixxaqab' chi rilb'aleb' li xb'eleb'aal ch'iich' ut li xkawaay, ut 
wankeb' chik tento te'aanilaq chiru li xb'eleb'aal ch'iich'. 

12Wankeb' li tixxaqab' chi xjolominkil lajeetqk'aal rox o'q'ob' (1,000) malaj 
lajeetq roxk'aal (50) aj puub'. Wankeb' li tixk'eheb' chi k'anjelak sa' li xch'och' ut 
xq'olb'al li rawimq, wankeb' li tixk'e chi xyiib'ankileb' li ch'iich' re yalok jo'wi' li 
k'anjelob'aal reheb' li xkaar. 

13Tixk'ameb' ajwi' leerab'in cho'q aj yiib'ahom sununkil b'an, cho'q aj yiib'ahom 
tzekemq ut kaxlan wa. 

14Tixchap leech'och', li xna'ajeb' lee'uub' jo'wi' lee'oliiw, a'eb' li jwal chaab'il, ut 
tixk'e reheb' laj k'anjel chiru. 

15Trisi li xlajeetqil leerawimq ut lee'uub' ut tixq'axtesi reheb' laj tenq' re jo'wi' 
reheb' laj k'anjel chiru. 

16Tixmaq' ajwi' leemoos winq, leemoos ixq, eb' leeb'ooyx ut eb' leeb'uur, ut 
tixk'eheb' chi k'anjelak cho'q re a'an. 

17Trisi li xlajeetqil leeketomq, ut laa'exaq ajwi' aj k'anjel chiru. 

18K'ajo' naq taaraho'q eech'ool sa' li kutan a'an xb'aan li awab'ej xaqab'anb'il 
eeb'aan, ab'anan li Qaawa' ink'a' chik taarab'i leetij”, chan laj Samuel. 

19Ab'an li tenamit ink'a' ke'raj rab'inkil laj Samuel ut ke'xye: “Ink'a'. Tento twanq 
junaq qa'awab'ej, 

20ut jo'aqo ajwi' eb' li tenamit junch'ol. A'an taaraqoq aatin sa' qab'een, a'anaq laj 
k'amol qab'e ut laj jolominel sa' li yalok”. 

21Kirab'i laj Samuel li k'aru ke'xye li tenamit ut kixnumsi chixjunil chiru li Qaawa'. 

22Ut li Qaawa' kixye re laj Samuel: “B'aanu li k'aru xe'xpatz' ut xaqab' junaq 
x'awab'ejeb'”. Toja' naq laj Samuel kixye reheb' laj Israel: “Us, maak'a' naxye. 
Ab'an anaqwan ayuqex chejunjunqal sa' leetenamit”. 

1 S 9 

Laj Saúl kisik'e'k ru cho'q awab'ej 

1Kiwank jun li winq sa' xyanqeb' laj Benjamín, aj Kis xk'ab'a', ralal laj Abiel, ralal 
laj Seror, ralal laj Bekorat, ralal laj Afíaj. A'an chaq jun li winq aj Benjamín ut 
nawno ru chi us. 

2Wan chaq jun ralal, aj Saúl xk'ab'a', toj saaj ut k'ajo' xchaq'al ru. A'an li q'axal 
ch'ina'us ut najt roq sa' xyanqeb' chixjunileb' laj Israel. 

3Sa' jun kutan ke'sachk li xb'uur laj Kis li xyuwa'. Jo'kan naq laj Kis kixye re laj 
Saúl li ralal: “Kawresi aawib' ut ayu chi xsik'b'aleb' linb'uur. K'am chawix junaq 
reheb' laj k'anjel chiwu”. 

4Koho laj Saúl, koxnume'q sa' chixjunileb' li xtzuulul Efraín jo'wi' sa' li na'ajej 
Salisá xk'ab'a', ab'an maak'a' ke'xtaw. Ke'xsik'i aran Sahalín, ab'anan maak'a' 
aran. Ke'xsik'i ajwi' sa' xch'och'eb' laj Benjamín, ab'an chi moko aran ke'xtaw. 

5Naq ke'wulak sa' xteepal Suf, kixye laj Saúl re li xmoos li rochb'een: “Sutq'iiqo. 
Mare anchal te'sachq li b'uur sa' xch'ool linyuwa', ut chiqix chik laa'o yooq 
xk'a'uxl”, chan. 

6Kisumeek: “Sa' li tenamit a'in wank jun propeet, nawno ru chi us, xb'aan naq 
chixjunil li k'aru naxye natz'aqlok ru. Yo'o b'i' aran. Mare chan naq tixye qe b'ar 
wank li naqasik'”, chan li xmoos laj Saúl. 

7“Yo'o b'i' -chan laj Saúl-, ab'an k'aru tqayeechi'i re li winq a'an? Maak'a' chik 
qawa sa' li qajelool ut maak'a' wank qe re xk'eeb'al re li propeet. K'aru truuq 
xk'eeb'al re?”. 

8Kichaq'ok li moosej ut kixye re laj Saúl: “K'e reetal, wank jun inch'ina tumin 
plaat. Tink'e re li propeet re naq tixk'ut chiqu b'ar tooxik”. 

9Junxil chaq, aran Israel, naq junaq naraj patz'ok rik'in li Yos, naxye: “Yo'qeb' 
rik'in laj ilol moy u”, xb'aan naq junxil li propeet “aj ilol moy u” nayeemank re. 

10Ut laj Saúl kixye re li moosej: “Yaal li nakaye.Yo'o b'i'”. Ut koheb' sa' li tenamit 
b'arwi' wank li propeet. 

11Naq yookeb' chi taqsink sa' li tenamit, ke'xk'uleb' ixqa'al li yookeb' chi xik chi 
ha'ib'kl, ut ke'xpatz' reheb': “Ma wank arin laj q'e u?”, chankeb'. 

12Ke'sumeek: “Wank, aran cheru wank laj q'e u. Seeb'ahomaq eerib' chi xik re naq 
teetaw. Toje' xk'ulunk sa' li tenamit, xb'aan naq hoon taamayejaq sa' xk'ab'a'eb' li 
tenamit, sa' xb'een tzuul. 

13Ka'ajwi' tex'ok sa' li tenamit, teetaw aran naq xik xikaq re taqe'q chi tzekank. 
Eb' li tenamit ink'a' te'wa'aq toj reetal taawulaq a'an, xb'aan naq a'an 
na'osob'tesink re li mayej. Tojo' naq te'wa'aq li b'oqb'ileb'. Taqenqex anaqwan ut 
teetaw chi junpaat”. 

14Ke'taqe'k b'i' sa' li tenamit, ut naq yookeb' chi ok sa' li okeb'aal, ke'ril laj Samuel 
yo chaq chi elk sa' xjayaleb' re xik taqe'q. 

15Jun kutan rub'elaj li xwulajik laj Saúl, ak xyehom li Qaawa' re laj Samuel: 

16“Wulaj, sa' ajwi' li honal a'in, tintaqla aawik'in jun li winq aj Benjamín. Taayul 
jo' xjolomil lintenamit Israel, ut a'an taakoloq re lintenamit sa' ruq'eb' laj Filistea, 
xb'aan naq xwil li xtoq'ob'aal ruheb' lintenamit, ut li xkawil yaab'eb' xwulak 
wik'in”. 

17Naq laj Samuel kiril laj Saúl, li Qaawa' kixye re: “Li winq a'in li xinye aawe. A'an 
taajolominq re lintenamit”, chan. 

18Toja' naq laj Saúl kinach'ok rik'in laj Samuel sa' xyi li okeb'aal ut kixye re: 
“B'aanu usilal, ye we b'ar wank rochoch laj q'e u”. 

19Kichaq'ok laj Samuel ut kixye re laj Saúl: “Laa'in laj ilol moy u. Yo'o chiwu aran, 
sa' xb'een tzuul, ut laa'ex wochb'eenex toowa'aq hoon. Wulaj eq'la tinye aawe li 
k'aru taawaj xnawb'al ut chirix a'an tatinchaq'rab'i. 

20Matk'oxlak chik chirixeb' li b'uur li xe'sachk chawu oxejer, xb'aan naq xe'tawe'k 
chikan. Jo'kan ajwi' ninye aawe naq chixjunil li jwal loq' ut atawaal sa' xyanqeb' 
laj Israel, aawehaq jo' ajwi' rehaq laajunkab'al”. 

21Kichaq'ok laj Saúl: “Laa'in aj Benjamín, xkomonin li teep jwal kach'in sa' 
xyanqeb' laj Israel. Ut linjunkab'al ma ink'a' tab'i' li jwal kach'in sa' xyanq 
chixjunileb' li junkab'al aj Benjamín? Chan put ru naq nakaye we chixjunil a'in?”, 
chan laj Saúl. 

22Toja' naq laj Samuel kixb'oqeb' laj Saúl ut laj k'anjel chiru, kiroksiheb' sa' li 
k'uuleb'aal ula' ut kixk'e xna'ajeb' sa' xjolomil li meex wankeb' wi' lajeeb' 
xka'k'aal chi ula'. 

23Chirix chik a'an laj Samuel kixye re laj k'uub'anel tzekemq: “K'am chaq li tib' 
xinq'axtesi aawe, a' li xinye naq taak'uula xjunes”. 

24Tikto laj k'uub'anel tzekemq kixk'am chaq li ra' jo'wi' li xye li xul, kixk'e chiru 
laj Saúl ut kixye: “We' arin li xtib'el aawa xokb'il cho'q aawe. Tzekan. Li xtib'el 
aawa a'in, xokb'il cho'q aawe re taatzeka sa' li kutan a'in naq xinb'oqeb' li 
tenamit chi wa'ak”. Sa' li kutan a'an laj Saúl kitzekank rochb'een laj Samuel. 

25Chirix chik a'an ke'kub'e chaq sa' li tzuul ut koheb' sa' li tenamit, sa' rochoch laj 
Samuel. Aran kikawresimank xwarib'aal laj Saúl sa' xtaqeq'il li kab'l, 

26ut a'in kiyoklaak. Sa' li kutan jun chik, naq kihik'e'k, laj Samuel kixb'oq chaq laj 
Saúl sa' li xtaqeq'il li kab'l ut kixye re: “Waklin, ok we chachaq'rab'inkil”. 
Kiwakliik laj Saúl ut xkab'ichaleb' ke'elk chaq chirix kab'l. 

27Naq ke'wulak chire li tenamit, laj Samuel kixye re laj Saúl: “Ye re laamoos chi 
xikaq chi uub'ej; ab'an laa'at kanaaqat wan toj tinch'olob' chawu li k'aru yeeb'il 
xb'aan li Yos”. Ut li moosej koho chi uub'ej. 

1 S 10 

Laj Saúl yulb'il cho'q awab'ej re Israel 

1Toja' naq laj Samuel kixchap li xukub' xna'aj li aseeyt ut kixhoy sa' xjolom laj 
Saúl. Kirutz' ru ut kixye re: “A' li Qaawa' xyuluk aawe cho'q xjolomil Israel li 
xtenamit. Laa'at tatjolominq ut tatkoloq re sa' ruq'eb' li xik' neke'ilok re. Ut a'inaq 
reetalil naq li Qaawa' xatxyul cho'q xjolomil li xtenamit: 

2Sa' li kutan a'in naq akaq xat-elk wik'in, taataweb' wiib' chi winq chi xk'atq li 
muqleb'aal re lix Rakel, aran Selsaj, sa' xteepal Benjamín. Ut eb' a'an te'xye aawe: 
«Eb' li b'uur li yookat chi xsik'b'al, ak xe'tawe'k. Anaqwan ink'a' chik yo chi 
k'oxlak laayuwa' chirixeb', ab'anan yo xk'a'uxl cherix: K'aru tinb'aanu cho'q re li 
walal? chan sa' xch'ool laayuwa'». 

3Toj najt chik chirix a'an, naq tatwulaq wan wi' li ji re Tabor, taak'uleb' oxib' chi 
winq yookeb' chi taqe'k, re xloq'oninkil li Yos aran Betel. Li jun yooq xk'amb'al 

oxib' chi kok' chib'aat, li jun chik yooq xk'amb'al oxib' chi k'uluj, ut li rox jun kuk 
chi b'iin. 

4Te'xk'e xsahil aach'ool ut te'xsi wiib' aawa, ut laa'at taak'uleb'. 

5Moqon chik tatwulaq Kibehá re li Yos, b'arwi' wankeb' li xjolomileb' laj Filistea. 
Ut naq tat-ok sa' li tenamit, taak'uleb' jun ch'uuteb' chi propeet li yookeb' chaq 
chi kub'eek taqe'q, aj k'amol xb'eheb' laj aarp, laj xolb' ut laj tzojtzoj. 

6Toja' naq tatreechani li xmusiq' li Qaawa', tat-aatinaq jo'keb' a'an ut jalanaqat 
chik. 

7Naq akaq xtz'aqlok ru chixjunil a'in, b'aanu li k'aru nakaweek'a naq us 
xb'aanunkil, xb'aan naq li Yos wank aawik'in. 

8Laa'at xb'enwa tatxik chiwu aran Kilkal, ut laa'in toxatintaw aran toj moqon, re 
xyeechi'inkil k'atb'il li mayej ut li k'a'aq re ru re k'amok ib' sa' usilal rik'in li Yos. 
Aran tinaawoyb'eni wuqub' kutan toj reetal tinwulaq wanqat wi' ut tinye aawe 
k'aru taab'aanu”. 

9Ka'ajwi' laj Saúl kixchaq'rab'i laj Samuel ut ki'elk rik'in, naq li Yos kixjal li 
xch'ool toj sa' xchamal, ut chixjunileb' li eetalil yeeb'il xb'aan laj Samuel 
kitz'aqlok ru sa' ajwi' li kutan a'an. 

10Moqon chik naq ke'wulak aran Kibehá, jun ch'uuteb' chi propeet yookeb' chaq 
chi chalk. Toja' naq laj Saúl ki'eechaniik xb'aan li xmusiq' li Yos ut ki'ok chi 
aatinak jo' propeet sa' xyanqeb' a'an. 

11Chixjunileb' li neke'nawok ru chalen chaq junxil, ke'ril chi aatinak jo' propeet 
sa' xyanqeb' a'an, ut ke'xye chirib'ileb' rib': “K'aru xk'ul li ralal laj Kis? Ma 
propeet ajwi' laj Saúl?”, chankeb'. 

12Ut jun kixye: “Ani li xyuwa'eb' a'in?”. Ut kikanaak li aatin chi jo'kan: “Ma 
propeet ajwi' laj Saúl?”. 

13Naq laj Saúl kiraqe'k chi aatinak jo' propeet, koho sa' rochoch. 

14Ut li rikan kixpatz' re laj Saúl ut re li xmoos: “B'ar xexwulak chaq?”. Kichaq'ok 
a'an: “Chi xsik'b'aleb' li b'uur. Ab'anan ink'a' xqataweb', jo'kan naq xkooho rik'in 
laj Samuel”, chan. 

15Toja' naq kixye li rikan laj Saúl: “B'aanu usilal, seeraq'i we k'aru xye chaq eere 
laj Samuel”. 

16Laj Saúl kixsume li rikan: “Ka'ajwi' xye qe naq ak xe'tawe'k li b'uur”, chan. 
Ab'an maajun t'orol li aatin kixye chirix naq taa'ok chi awab'ejink, jo' kiyehe'k 
chaq xb'aan laj Samuel. 

17Chirix chik a'an laj Samuel kixch'utub'eb' li tenamit chiru li Qaawa' aran Mispá 

18ut kixye reheb' laj Israel: “Jo'ka'in xye li Qaawa', xYos laj Israel: Laa'in kin'isink 
chaq re laj Israel aran Ejiipt ut kexinkol sa' ruq'eb' laj Ejiipt jo'wi' sa' ruq'eb' 
chixjunil li awab'ejihom li yookeb' chaq chi rahob'tesink eere. 

19A'ut anaqwan laa'ex xetz'eqtaana leeYos, li kikolok eere chiru chixjunil 
leerahilal ut ch'a'ajkilal, ut xeye re: «K'e qe junaq awab'ej», chankex. Jo'kan b'i', 
k'utomaq eerib' chiru li Qaawa', chi teepal ut chi junqkab'alil”. 

20Laj Samuel kixb'oq chixjunileb' li xteepaleb' laj Israel, ut li Qaawa' kixsik' ru li 
xteepal laj Benjamín. 

21Chirix chik a'an kixb'oqeb' chi nach'ok li xteepal laj Benjamín chi junqkab'alil, 
ut kisik'mank ru li xjunkab'al laj Matrí; ut sa' xyanqeb' a'an kisik'e'k ru laj Saúl, 
ralal laj Kis. Ab'anan naq ke'xsik', ink'a' ke'xtaw. 

22Toja' naq ke'xpatz' wi' chik re li Qaawa': “Ma xk'ulunk arin laj Saúl?”, chankeb'. 
Kixye li Qaawa': “Wank aran, muqmu sa' xyanq li k'aru eere”. 

23Tikto koheb' sa' aanil chi risinkil sa' li na'ajej muqmu wi', ut naq ke'xxaqab' 
chiruheb' li tenamit, ke'ril naq naxq'axeb' xteram chixjunileb'. 

24Laj Samuel kixpatz' re chixjunileb' li tenamit: “Ma xeril li sik'b'il ru xb'aan li 
Qaawa'? Maajun junaq kama' a'an sa' chixjunil li tenamit”. Ut chixjunileb' ke'xchaj 
re chi xyeeb'al: “Sahaq taxaq xch'ool li awab'ej!”. 

25Toja' naq laj Samuel kixch'olob' li xchaq'rab' li awab'ejihom chiruheb' li tenamit 
ut kixtz'iib'a sa' jun li hu li kixk'uula sa' rochoch li Qaawa'. Chirix chik a'an 
kixchaq'rab'i chixjunileb' li poyanam ut kixtaqlaheb' sa' rochocheb'. 

26Laj Saúl ajwi' koho sa' rochoch aran Kibehá, rochb'een wiib' oxib' chi winq 
yo'ooneb' chi yalok, li ke'toch'e'k xch'ool xb'aan li Yos. 

27Ab'an wankeb' li yib'ru xna'leb'eb' ke'xye: “Ma tooxkol awuli?”, chankeb'. 
Ke'xtz'eqtaana laj Saúl ut ink'a' ke'xk'e xmaatan. Ab'an laj Saúl ink'a' kixk'e sa' 
xch'ool li k'aru ke'xb'aanu. 

1 S 11 

Laj Saúl kixq'ax ruheb' laj Amón 

1Jun pohaq chik a'an, laj Najás, awab'ej re Amón, koho Yabés re Galahad ut 
kixkawresiheb' laj puub' re yalok rik'in li tenamit. Ab'an chixjunileb' laj Yabés 
ke'xye re laj Najás: “B'aanu jun sumwank qik'in ut laa'o took'anjelaq chawu”. 

2Kichaq'ok laj Najás aj Amón ut kixye reheb': “Tinb'aanu jun sumwank eerik'in, 
ab'an tento xb'enwa twisi xsa' leeru li wank sa' leenim chejunjunqal. Chi jo'kan 
te'kanaaq sa' xutaanal chixjunileb' laj Israel”. 

3Toja' naq li xcheekelaleb' laj Yabés ke'xye re: “Kuyo wan wuqub'aq kutan re naq 
tqataqla aj esil sa' xsutam Israel, ut wi maajun traj qatenq'ankil, tojo' tqaq'axtesi 
qib' rub'el aawankil”, chankeb'. 

4Naq eb' li taql ke'wulak Kibehá, b'arwi' wank laj Saúl, ut ke'xye a'in reheb' li 
poyanam, chixjunileb' ke'xjap re chi yaab'ak. 

5Sa' li honal a'an laj Saúl yo chaq chi sutq'iik sa' k'aleb'aal chirixeb' li xb'ooyx, ut 
kixpatz': “K'aru xe'xk'ul li tenamit naq yookeb' chi yaab'ak?”, chan. Ut ke'xye re li 
raatineb' laj Yabés. 

6Naq laj Saúl kirab'i a'an, ki'eechaniik xb'aan li xmusiq' li Yos ut k'ajo' naq kichalk 
xjosq'il. 

7Kixchap jun sumal chi b'ooyx ut kixkamsiheb'; kixxeri ut kixjek'i li tib' sa' 
xteepal chixjunil Israel chirixeb' aj esil: “Jo'ka'in taa'uxq reheb' li xb'ooyx li ink'a' 
taaxik chirix laj Saúl ut laj Samuel”, chankeb' laj esil. K'ajo' naq ke'xiwak li 
poyanam, ut junajeb' xch'ool koheb' chi yalok. 

8Laj Saúl kirajlaheb' aran Bések: o'lajuk'aal mileb' (300,000) laj Israel, ut eb' laj 
Judá lajeeb' xka'k'aal mileb' (30,000). 

9Chirix chik a'an kixye reheb' li taql li ke'chalk chaq Yabés re Galahad: “Jo'ka'in 
teeye re leetenamit: «Wulaj sa' wa'leb' texqakol»”. Koheb' li taql ut koxe'xye resil 
reheb' laj Yabés, li ke'saho'k sa' xch'ool. 

10Toja' naq eb' laj Yabés ke'xye reheb' laj Najás: “Wulaj tqaq'axtesi qib' sa' eeruq' 
ut b'aanuhomaq qik'in li k'aru us cheru”. 

11Wulajaq chik a'an, laj Saúl kixk'eheb' laj puub' sa' oxib' tzol, ut eb' a'an 
koxe'xkut rib' sa' xb'eeneb' laj Amón toj hik'ho ut ke'xsach ruheb' toj 
kiwa'leb'o'k. Ut eb' li ink'a' ke'kamsiik, ke'elelik ut ke'xcha'cha'i rib'eb'. 

12Toja' naq li tenamit ke'xye re laj Samuel: “Aniheb' li ke'xye naq laj Saúl ink'a' 
taa'awab'ejinq sa' qab'een? Q'axtesihomaqeb' qe li winq a'an ut te'qakamsi”. 

13Ab'an laj Saúl kixye: “Maajun chikamq anaqwan, xb'aan naq li Qaawa' xooxkol 
laa'o aj Israel sa' li kutan a'in”. 

14Ut laj Samuel kixye re li tenamit: “Yo'qeb' chiqajunilo aran Kilkal ut tqaninq'ehi 
aran li rokik laj Saúl cho'q awab'ej”. 

15Toja' naq chixjunil li tenamit koheb' Kilkal ut aran, chiru li Qaawa', ke'xxaqab' 
laj Saúl cho'q awab'ej ut ke'xyeechi'i mayej re k'amok ib' sa' usilal rik'in li Yos. 
K'ajo' naq ke'saho'k sa' xch'ool laj Saúl jo'wi' chixjunileb' laj Israel! 

1 S 12 

Laj Samuel kixxaqab' xwankil laj Saúl 

1Chirix chik a'an laj Samuel kixye reheb' chixjunileb' laj Israel: “Laa'ex xeril naq 
xinb'aanu chixjunil li xepatz' we, ut xinxaqab' jun li awab'ej cho'q eere. 

2Chalen anaqwan a' chik li awab'ej taak'amoq eeb'e. Laa'in ak tiixin chik, saq chik 
linjolom ut eb' li walal wankeb' sa' eeyanq. Laa'in xink'amok eeb'e chalen sa' 
linsaajilal toj anaqwan, 

3ut we'kin cheru. Wi wank junaq xinmaq' li xb'ooyx malaj li xb'uur, wi wank 
junaq xintawasi malaj xinrahob'tesi, wi xink'e wib' chi tuminaak re naq ink'a' 
tinye li yaal, ch'olob'omaq linmaak chiru li Qaawa' ut chiru li awab'ej sik'b'il ru 
xb'aan. Yehomaq ut tintoj li k'aru tento sa' inb'een”, chan laj Samuel. 

4Ke'xsume: “Maajun sut xoohaatawasi chi moko xoohaarahob'tesi, ut ink'a' xak'e 
aawib' chi tuminaak”, chankeb'. 

5“Ch'olch'o chiru li Qaawa' ut chiru li awab'ej sik'b'il ru xb'aan, naq maajun 
linmaak xetaw laa'ex sa' li kutan a'in”, chan laj Samuel. Ut eb' a'an ke'xye: 
“Ch'olch'o ru”. 

6Toja' naq laj Samuel kixye re li tenamit: “A' li Qaawa' kixaqab'ank re laj Moisés 
ut laj Aharón ut kirisiheb' chaq leena' leeyuwa' sa' li tenamit Ejiipt. 

7Kawresihomaq b'i' eerib' re li raqb'a aatin twanq chiru li Qaawa'. Jultikaq eere 
chixjunil li usilal kixb'aanu chaq li Qaawa' eere laa'ex ut reheb' leena' leeyuwa'. 

8Naq laj Jakob ut eb' li ralal xk'ajol ke'ok Ejiipt, ke'rahob'tesiik xb'aaneb' laj Ejiipt. 
Ab'an leena' leeyuwa' ke'tijok chiru li Qaawa', ut A'an kixtaqla laj Moisés ut laj 
Aharón li ke'risiheb' chaq leena' leeyuwa' aran Ejiipt ut ke'xk'eheb' chi na'ajunk 
arin. 

9A'ut eb' a'an ke'sachk sa' xch'ool li Qaawa' li xYoseb', jo'kan naq A'an 
kixq'axtesiheb' sa' ruq' laj Sísara, xjolomileb' laj puub' re laj Jasor, jo' ajwi' sa' 
ruq'eb' laj Filistea ut li awab'ej re Mohab, li ke'yalok rik'ineb'. 

10Toja' naq ke'tijok chiru li Qaawa' ut ke'xye: «Xoomaakob'k xb'aan naq 
xqatz'eqtaana li Qaawa' ut xqaloq'oniheb' laj Bahal ut eb' lix Astarté. Choohaakol 
taxaq, at Qaawa', chiruheb' li xik' neke'ilok qe, ut took'anjelaq chawu», chankeb'. 

11“Ut li Qaawa' kixtaqla laj Yerubahal, laj Bedán, laj Jefté ut laj Samuel re eekolb'al 
chiruheb' li xik' neke'ilok eere, ut chi jo'kan kexwank sa' tuqtuukilal. 

12A'ut naq kek'e reetal naq laj Najás, awab'ej re Amón, kichalk sa' eeb'een, keye 
we: «Ink'a', tqaj junaq awab'ej li taataqlanq sa' qab'een», chankex. Ut keye chi 
jo'kan, us ta li Qaawa' a'an leeYos. 

13Anaqwan we' li awab'ej li xesik' ru ut xetz'aama. Li Qaawa' xxaqab' jun li 
awab'ej sa' eeb'een. 

14Wi teexiwa ru li Qaawa' ut texk'anjelaq chiru, wi teerab'i xyaab' xkux ut ink'a' 
teeq'etq'eti eerib' chiru li xtaqlahom li Qaawa', wi laa'ex ut li awab'ej teetaaqe li 
Qaawa' leeYos, taawanq eeyu'am. 

15Ab'anan wi ink'a' teerab'i xyaab' xkux li Qaawa', wi teeq'etq'eti eerib' chiru li 
xtaqlahom, li ruq' li Qaawa' taa'aalo'q sa' eeb'een ut sa' xb'een li awab'ej. 

16“Jo'kan b'i', oyb'enihomaq wan toj teeril li nimla sachb'ach'oolej tixb'aanu li 
Qaawa' cheru laa'ex. 

17Ma maawa' tab'i' anaqwan xq'ehil li q'olok triiw? Us b'i', tinyaab'a xk'ab'a' li 
Qaawa' re naq tixk'e chaq li kaaq ut li hab'. Chi jo'kan teenaw ut teek'e reetal naq 
nimla maak chiru li Qaawa' li xpatz'b'al jun li awab'ej cho'q eere”. 

18Tikto laj Samuel kixyaab'a xk'ab'a' li Qaawa' ut A'an kixk'e chaq li kaaq ut li 
hab' sa' li kutan a'an. Ut chixjunil li tenamit k'ajo' naq ke'ok xxiw chiru li Qaawa' 
ut chiru laj Samuel: 

19“Chattijoq chiqix laa'o aj k'anjel chawu -chankeb' li tenamit-. Chatz'aama chiru 
li Qaawa' laaYos, naq ink'a' tookamq, xb'aan naq xqatiq roq li qamaak naq 
xqapatz' qa'awab'ej”. 

20Ab'an laj Samuel kixye reheb': “Mexxiwak. Yaal naq xeb'aanu li nimla maak a'in, 
ab'anan meetz'eqtaana chik li Qaawa' ut chexk'anjelaq chiru chi anchal eech'ool. 

21Mexxik chirixeb' li maawa'eb' yos. Eb' a'an ink'a' neke'kolok ut maak'a' neke'ok 
wi', xb'aan naq yal k'oxlanb'ileb' yos. 

22Sa' xk'ab'a' li xnimal xloq'al, li Qaawa' ink'a' texxtz'eqtaana, xb'aan naq A'an 
xk'ul ru eek'eeb'al cho'q xtz'aqal tenamit. 

23Li Yos chitenq'anq taxaq we re naq ink'a' tinmaakob'q rik'in xkanab'ankil tijok 
cherix laa'ex. Ninye li waatin naq tink'ut cheru li b'e jwal chaab'il ut tiik. 

24Chexiwa ru li Qaawa' ut k'ehomaq eech'ool chi k'anjelak chiru chi yaal, xb'aan 
naq ak eerilom li sachb'ach'oolej li xb'aanu sa' eeyanq. 

25Ab'anan wi teeb'aanu li ink'a' us, texkamq laa'ex jo'wi' li na'awab'ejink sa' 
eeb'een”. 

1 S 13 

Laj Saúl kiyalok rik'ineb' laj Filistea 

1Ak wank xchihab' laj Saúl naq kixtikib' awab'ejink, ut chiru ka'k'aal chihab' 
kitaqlank sa' xb'eeneb' laj Israel. 

2Toja' naq kixsik' ruheb' lajeek'aal xwaqxaq o'q'ob' (3,000) chi aj Israel cho'q aj 
puub': oob' o'q'ob' (2,000) wankeb' chaq rik'in laj Saúl aran Mikmás ut sa' li tzuul 

Betel, ut lajeek'aal rox o'q'ob' (1,000) wankeb' rik'in laj Jonatán aran Kibehá re 
Benjamín, ut li rela'eb' li tenamit laj Saúl kixsutq'isiheb' sa' rochocheb'. 

3Laj Jonatán kixkamsi jun ch'uuteb' aj Filistea li wankeb' aran Kibehá, ut eb' laj 
Filistea ke'rab'i resil. Toja' naq laj Saúl kixye naq chiyaab'asiiq li tronpeet sa' 
chixjunil li na'ajej, ut kixye: “Ab'ihomaq, ex aj Hebreo! 

4Laj Saúl kixkamsi jun ch'uuteb' aj Filistea, ut eb' laj Israel xik' te'ile'q xb'aaneb' 
laj Filistea”, chan. Jo'kan naq eb' laj puub' ke'xch'utub' rib'eb' rik'in laj Saúl aran 
Kilkal; 

5ut eb' laj Filistea ke'ch'utlaak re yalok rik'ineb' laj Israel: lajeeb' xka'k'aal mil 
(30,000) chi b'eleb'aal ch'iich', o'laju o'q'ob' (6,000) chi kawaay ut k'ajo'eb' 
xk'ihal laj puub' jo' tana xk'ihal li samahib' chire li palaw. Koheb' ut ke'xyiib' 
xmuheb'aaleb' Mikmás, sa' xjayal releb'l saq'e re Bet-Abén. 

6Naq eb' laj Israel ke'ril li ch'a'ajkilal wankeb' wi' ut li nimla rahilal yo chi chalk 
sa' xb'eeneb', koxe'xmuq rib' sa'eb' li ochoch pek, sa'atqeb' li xhopolal ut 
x'atz'alaleb' li saqoonak, rub'elatq ch'och' ut sa'eb' li kumb'-ha'. 

7Wankeb' ajwi' aj Hebreo ke'q'axonk junpak'al li nima' Jordán, sa' xteepal Gad ut 
Galahad. Ab'an laj Saúl kikanaak Kilkal, ut chixjunileb' li tenamit neke'siksotk chi 
xk'atq. 

8Aran laj Saúl kiroyb'eni wuqub' kutan, jo' kiyehe'k re xb'aan laj Samuel; ab'an laj 
Samuel ink'a' kiwulak Kilkal ut eb' laj puub' ke'xcha'cha'i rib'eb'. 

9Toja' naq kixye laj Saúl: “K'amomaq chaq eb' li k'atb'il mayej ut li yeechi'om re 
k'amok ib' sa' usilal rik'in li Yos”, chan. Ut kixyeechi'i li k'atb'il mayej. 

10Tojo' traqe'q chi xyeechi'inkil li k'atb'il mayej naq kiwulak laj Samuel, ut laj Saúl 
koho chi xk'ulb'al ut chi xk'eeb'al xsahil li xch'ool. 

11“K'aru xab'aanu?”, chan laj Samuel. Kichaq'ok laj Saúl ut kixye: “Xwil naq eb' laj 
puub' yookeb' chinkanab'ankil ut laa'at ink'a' ajwi' nakatk'ulunk sa' xq'ehil jo' 
xaye we, ut ak ch'utch'uukeb' laj Filistea aran Mikmás. 

12Jo'kan naq xinye sa' inch'ool: Anaqwan kub'eekeb' chaq re laj Filistea re yalok 
wik'in arin Kilkal ut maji' nintz'aama rusilal li Qaawa' sa' inb'een. Jo'kan naq 
tento xinyeechi'i li k'atb'il mayej”, chan. 

13Kixye laj Samuel re laj Saúl: “Aamemil xab'aanu wi' a'in. Ink'a' xapaab' 
laataqlankil xb'aan li Qaawa' laaYos. Wi ta xab'aanu li xye aawe, li Qaawa' xxaqab' 
raj laawankil sa' xb'eeneb' laj Israel chi junelik. 

14A'ut anaqwan laa'awab'ejihom ink'a' taawanq chi junelik. Li Qaawa' ak xsik' ru 
jun li winq jo' naraj li xch'ool, re naq a'anaq chik aj k'amol xb'e li xtenamit, xb'aan 
naq ink'a' xapaab' laataqlankil xb'aan li Qaawa'”. 

15Tikto laj Samuel ki'elk Kilkal ut koho sa' li xb'e. Li rela'eb' laj puub' koheb' 
chirix laj Saúl re yalok: ke'xkanab' Kilkal ut ke'wulak Kibehá re Benjamín. Aran 
laj Saúl kirajlaheb' laj puub' li wankeb' rochb'een: wankeb' tana lajeek'aal xkab' 
o'q'ob' (600) chi winq. 

16Laj Saúl, laj Jonatán li ralal ut eb' laj puub' li wankeb' rochb'eeneb' ke'kanaak 
Kibehá re Benjamín, ut eb' laj Filistea wankeb' aran Mikmás. 

17Toja' naq oxib' ch'uuteb' aj Filistea ke'elk chaq sa' li xna'ajeb': jun ch'uut koheb' 
sa' xjayal Ofrá, xteepal Súal; 

18li jun chik koheb' sa' xjayal Bet-Jorón, ut li rox ch'uut koheb' sa' xjayal li 
xnub'ajlil li taq'a re Seboín, sa' xjayal li chaqich'och'. 

19Maak'a'eb' aj tenol ch'iich' sa' chixjunil xsutam Israel, xb'aan naq eb' laj Filistea 
ink'a' neke'raj naq eb' laj Hebreo te'xyiib' ch'iich' re yalok. 

20Jo'kan naq chixjunileb' laj Israel tento neke'xik rik'ineb' laj Filistea chi 
xq'esnankileb' li xpikleb' ch'och', li xch'iich'eb', li xmaal malaj li xk'onoch ch'iich' 
wank reheb'. 

21Li xtz'aq li xq'esnankil junaq pikleb' ch'och' malaj k'onoch ch'iich', a'an wiib' 
kok' tumin plaat; ut li xtz'aq li xq'esnankil junaq maal malaj ch'iich', a'an jun 
tumin plaat. 

22Xb'aan a'an, naq kiwulak xq'ehil li yalok, maajun reheb' laj puub' li wankeb' 
rochb'een laj Saúl ut laj Jonatán wank xch'iich' re yalok. Ka'ajwi' laj Saúl ut laj 
Jonatán li ralal wankeb' xch'iich' sa' ruq'eb'. 

23Jun ch'ina ch'uuteb' aj Filistea koheb' chi xk'aak'alenkil li tzuul re Mikmás. 

1 S 14 

Laj Jonatán ut eb' laj Filistea 

1Sa' jun kutan laj Jonatán, ralal laj Saúl, kixye re laj tenq' re: “Kim, yo'o toj 
wankeb' wi' jun ch'ina ch'uuteb' aj puub' aj Filistea, toj junpak'al li nima'”, chan. 
Ab'anan maak'a' kixye re li xyuwa'. 

2Laj Saúl wan chaq sa' xnub'ajlil Kibehá, rub'el jun toon chi granaad li wank chi 
xk'atq Mikrón, rochb'eeneb' lajeek'aal xkab' o'q'ob' (600) chi winq 

3(laj tij li wank li efod chirix, a'an aj Ajías, ralal laj Ajitub, riitz'in laj Ikabod, ralal 
laj Pinjás, ralal laj Elí, laj tij chiru li Qaawa' aran Siló). Eb' laj puub' ink'a' ke'xk'e 
reetal naq xikenaq laj Jonatán. 

4A'in traj wulak wankeb' wi' jun ch'ina ch'uuteb' aj puub' aj Filistea ut tento 
taanume'q sa' jun li na'ajej wank ninqi saqoonak chi xka'pak'alil. Li jun Boses 
xk'ab'a', ut li saqoonak jun chik Sené naxk'ab'a'in. 

5Li xb'een wank sa' xjayal releb'l iq', sa' xka'yab'aal Mikmás, ut li xkab' wank sa' 
xjayal rokeb'l iq', sa' xka'yab'aal Kibehá. 

6Kixye laj Jonatán re laj tenq' re: “Kim, q'axonqo junpak'al, b'arwi' wankeb' laj 
puub' li ink'a' neke'xpaab' li Yos. Mare chan naq li Qaawa' tooxtenq'a, xb'aan naq 
moko ch'a'aj ta chiru li Qaawa' qak'eeb'al chi q'axok u, us ta ink'a' naab'alo”.  

7Kichaq'ok laj tenq' re: “B'aanu li k'aru naxye laach'ool. Yo'o, laa'in tatintenq'a”, 
chan. 

8Toja' laj Jonatán kixye: “Numenqo junpak'al, wankeb' wi' li winq a'an, ut tqak'e 
qib' chirileb'. 

9Wi te'xye qe: «Xaqlinqex aran toj reetal toowulaq wankex wi'», laa'o tookanaaq 
sa' li na'ajej a'an ut ink'a' tooxik wankeb' wi'. 

10Ab'anan wi te'xye qe: «Taqenqex chaq arin», laa'o tootaqe'q, xb'aan naq a'an 
reetalil chiqu naq li Qaawa' tixq'axtesiheb' sa' quq'”. 

11Jo'kan naq ke'xk'e rib' chi ile'k xkab'ichaleb' xb'aaneb' laj puub' aj Filistea, ut 
eb' a'an ke'xye: “K'ehomaq reetal! Eb' laj Hebreo yookeb' chaq chi elk sa'eb' li 
ochoch pek b'arwi' xe'xmuq rib'eb'”. 

12Tikto ke'xjap reheb' chi xyeeb'al re laj Jonatán ut laj tenq' re: “Kimqex qik'in. 
Wank k'aru tqaye eere”. Toja' naq laj Jonatán kixye re laj tenq' re: “Taaqehin, 
xb'aan naq li Qaawa' ak xq'axtesiheb' sa' ruq'eb' laj Israel”. 

13Kitaqe'k laj Jonatán chi k'achlenb'il, ut chirix yo laj tenq' re. Neke't'anlok eb' laj 
Filistea chiru laj Jonatán, ut tikto laj tenq' re naxchoy xkamsinkileb'. 

14Sa' li xb'een q'axok u a'in, laj Jonatán ut laj tenq' re ke'xkamsiheb' junmay chi 
winq sa' li ch'ina na'ajej a'an. 

15Ke'ok xxiw jo'k'ihaleb' li wankeb' sa' xmuheb'aaleb' ut sa' k'aleb'aal, jo'wi' 
chixjunileb' li poyanam. Ke'xiwak ajwi' eb' laj puub' li yookeb' chi k'aak'alenk ut 
eb' laj k'ehol eetal. Kixhich'le rib' li ruuchich'och' ut k'ajo' naq ke'xiwak 
chixjunileb'! 

16Eb' laj k'aak'alenel re laj Saúl li wankeb' Kibehá re Benjamín ke'ril li xk'ihaleb' 
laj Filistea yookeb' chi elelik yalaq b'ar. 

17Toja' naq laj Saúl kixye reheb' laj puub' li wankeb' rochb'een: “Ch'utub'omaq 
chixjunileb' laj puub' ut ilomaq ani x'elk sa' qayanq”. Naq ke'xch'utub'eb' laj 
puub', ke'xk'e reetal naq maa'aniheb' laj Jonatán ut laj tenq' re. 

18Toja' naq laj Saúl kixye re laj Ajías: “K'am chaq li x'efod li Qaawa'”, xb'aan naq 
sa'eb' li kutan a'an li x'efod li Qaawa' wank rik'ineb' laj Israel. 

19Ab'anan naq laj Saúl yo chi raatinankil laj tij, yo ajwi' chi numtaak li poqoqij ib' 
sa' xna'ajeb' laj Filistea. Jo'kan naq laj Saúl kixye re laj tij: “Kanab' wan”. 

20Tikto laj Saúl ut chixjunileb' laj puub' li wankeb' rochb'een ke'xch'utub' rib'eb' 
ut koheb' chi yalok. K'ajo' li poqoqij ib' sa' xyanqeb' laj Filistea: yookeb' chi 
xkamsinkil rib' chirib'ileb' rib' xb'aan naq sachsookeb' xna'leb'! 

21Ut eb' laj Hebreo li junxil okenaqeb' sa' xyanqeb' laj Filistea chi k'anjelak 
chiruheb' ut anaqwan rochb'eeneb' chi yalok, ke'xjal xk'a'uxeb' ut ke'okenk 
chirixeb' laj Israel li wankeb' rochb'een laj Saúl ut laj Jonatán. 

22Jo'kan ajwi' chixjunileb' laj Israel li muqmuukeb' chaq sa' xtzuulul Efraín, naq 
ke'xnaw naq yookeb' chi elelik laj Filistea, jun xikikeb' chi yalok rik'ineb' ut chi 
raanilasinkileb'. 

23Jo'ka'in naq li Qaawa' kixk'eheb' laj Israel chi q'axok u sa' li kutan a'an. Li yalok 
kiwulak toj junpak'al Bet-Jorón. 

Li xjurament laj Saúl 

24Q'axal ra wankeb' laj Israel sa' li kutan a'an, xb'aan naq laj Saúl kixb'aanu li 
jurament a'in: “Tz'eqtaananb'ilaq li ani taawa'aq hoon naq toj maji' na'ok li 
q'oqyink, wi toj maji' nink'eheb' li xik' neke'ilok we chi xtojb'aleb' li xmaakeb'”. 
Jo'kan naq maajun reheb' li tenamit kiwa'ak. 

25-27Ut naq ke'wulak sa' jun k'iche' b'arwi' naab'al li xya'al kab', maa'ani kiyalok 
re xb'aan xxiweb' chiru li jurament. Ab'an laj Jonatán ink'a' rab'ihom li raatin li 
xyuwa' sa' xb'een li tenamit; jo'kan naq kixye' li ru'uj li xxuq', kixch'ik sa' li 
rochoch seer ut chirix a'an kixyal li xya'al kab' li wank sa' ruq'. Toja' naq 
kik'ulunk xch'ool. 

28Tikto jun reheb' li poyanam kixye re: “«Tz'eqtaananb'ilaq li ani taawa'aq hoon», 
chan laayuwa' reheb' li tenamit. Jo'kan naq tawasinb'ileb' chixjunileb'”. 

29Kichaq'ok laj Jonatán ut kixye: “Linyuwa' ink'a' us xb'aanu re li tenamit. Chek'e 
reetal chanru naq kawin chik anaqwan, yal xb'aan naq xinyal b'ayaq li xya'al kab'. 

30Wi ta eb' laj puub' xe'xtzeka anaqwan li k'aru xe'reechani rik'ineb' li xik' 
neke'ilok reheb', ma ink'a' numtajenaq raj chik li rahilal xe'xk'ul laj Filistea?”. 

31Sa' li kutan a'an ke'sache'k ru eb' laj Filistea, chalen chaq Mikmás toj Ayalón; 
ab'anan q'axal tawajenaqeb' laj Israel naq ke'raqe'k chi yalok. 

32Jo'kan naq ke'xkut rib'eb' sa' xb'een li k'a'aq re ru xe'reechani sa' li yalok, 
ke'xchap eb' li karneer, eb' li b'ooyx ut li saaj wakax, ke'xkamsiheb' chiru ch'och' 
ut ke'xtiw rochb'een li xkik'el. 

33Toja' naq kiyehe'k resil re laj Saúl naq eb' li tenamit yookeb' chi maakob'k chiru 
li Qaawa', xb'aan naq yookeb' chi xtiwb'al tib' rochb'een li xkik'el. Ut laj Saúl 
kixye: “Laa'ex xeq'et li raatin li Yos. Tolk'osihomaq chaq arin junaq nimla pek. 

34Jek'ihomaq eerib' sa' xyanqeb' li tenamit ut yehomaq reheb' naq li junjunq 
chixk'am chaq li xb'ooyx malaj xkarneer, re naq laa'ex teekamsiheb' ut teetiw chi 

ink'a' texmaakob'q chiru li Qaawa' rik'in xtzekankil li kik'”, chan. Sa' li q'oqyink 
a'an li junjunq kixk'am chaq li xb'ooyx, ut ke'xkamsi aran. 

35Ut laj Saúl kixyiib' jun li artal re li Qaawa'. A'an li xb'een artal li kixyiib' cho'q re 
li Yos. 

36Chirix chik a'an kixye: “Kub'eeqo chiru q'oqyink chi raanilasinkileb' laj Filistea. 
Tooyaloq rik'ineb' toj taasaqewq, re naq maajun chik reheb' taakanaaq chi 
yo'yo”, chan. Kisumeek: “B'aanu li nakak'oxla naq us”, chankeb'. Ab'an laj tij 
kixye: “Jiloqo arin chiru li Yos chi patz'ok”. 

37Ut laj Saúl kixpatz' re li Yos: “Ma tinkub'eeq chi raanilasinkileb' laj Filistea? Ma 
taaq'axtesiheb' sa' ruq'eb' laj Israel?”, chan. Ab'an li Yos ink'a' kixsume laj Saúl sa' 
li kutan a'an. 

38Jo'kan naq laj Saúl kixb'oqeb' chixjunileb' li xjolomil li tenamit ut kixye reheb': 
“Tz'ilomaq rix ut ilomaq ani xmaakob'k sa' li kutan a'in. 

39Sa' xk'ab'a' li yo'yookil Yos li xkolok re laj Israel, ninye eere naq li ani wank 
xmaak taakamq, us ta a'an laj Jonatán li walal”, chan. Maajun sa' xyanqeb' li 
tenamit kichaq'ok. 

40Jo'kan naq laj Saúl kixye reheb' chixjunil laj Israel: “K'ehomaq eerib' aran, ut 
laa'in wochb'een laj Jonatán li walal tqak'e qib' arin”. Ke'chaq'ok chixjunileb': 
“B'aanu li nakak'oxla naq us”, chankeb'. 

41Toja' naq laj Saúl kixye: “At Qaawa', xYos laj Israel, k'a'ut naq ink'a' nakasume 
laj k'anjel chawu sa' li kutan a'in? Wi laa'in wank inmaak malaj xmaakob'k laj 
Jonatán li walal, k'e Urim, at Qaawa', xYos laj Israel. Ab'anan wi laatenamit Israel 
wank xmaak, k'e Tumim”, chan naq kitijok. Ut naq ke'b'uulik, kik'utunk naq laj 
Saúl ut laj Jonatán wankeb' xmaak, ut eb' li tenamit ke'kanaak chi maak'a'eb' 
xmaak. 

42Chirix chik a'an kixye laj Saúl: “B'uulihomaq qix, laj Jonatán ut laa'in”. Ut 
kik'ute'k laj Jonatán. 

43Toja' naq laj Saúl kixye re laj Jonatán: “Ye we k'aru xab'aanu”. Kichaq'ok laj 
Jonatán: “Maak'a', ka'ajwi' xinyal b'a'b'ay li xya'al kab' chi ru'uj linxuq'. We'kin re 
kamk”, chan. 

44“A' taxaq li Yos tinxk'e chi xtojb'al linmaak chi q'axal ra, wi ink'a' tatkamq, a 
Jonatán!”, chan laj Saúl. 

45Ab'an eb' li tenamit ke'xye re laj Saúl: “Ma us naq taakamq laj Jonatán, a' li 
xkolok qe laa'o aj Israel? Maajoq'e taak'ulmanq a'an! Sa' xk'ab'a' li yo'yookil Yos 
naqaye naq maajun rismal li xjolom taat'ane'q sa' ch'och'. Li k'aru xb'aanu 
anaqwan, rik'in xtenq'aal li Yos xb'aanu”, chankeb'. Jo'ka'in naq eb' li tenamit 
ke'xkol laj Jonatán, ut ink'a' kikamk. 

46Laj Saúl kixkanab' raanilasinkileb' laj Filistea, ut eb' a'in koxe'xtaw li 
xtenamiteb'. 

47Naq laj Saúl kixaqab'aak cho'q awab'ej re Israel, kiyalok yalaq b'ar rik'ineb' li 
xik' neke'ilok re: rik'ineb' laj Mohab, laj Amón ut eb' laj Edom, rik'in li awab'ej re 
Sobá ut rik'ineb' laj Filistea. Yalaq b'ar naxik, naq'axok chaq u. 

48Kixk'ut li xkawilal li xch'ool naq kixsach ruheb' laj Amalek ut kixkoleb' laj Israel 
sa' ruq'eb' li neke'elq'ank reheb'. 

49A'aneb' a'in li ralal laj Saúl: laj Jonatán, laj Isió ut laj Malkisúa. Li xk'ab'a'eb' li 
wiib' xrab'in a'aneb' a'in: li chaq'na'b'ej, xMerab xk'ab'a', ut li iitz'inb'ej, xMikal 
xk'ab'a'. 

50Li rixaqil laj Saúl, a'an lix Ajinohán, xrab'in laj Ajimás. Li xjolomileb' laj puub', 
a'an laj Abner, ralal laj Ner, rikan laj Saúl. 

51Laj Kis, xyuwa' laj Saúl, ut laj Ner, xyuwa' laj Abner, a'aneb' li ralal laj Abiel. 

52Jo' najtil kiyo'yook laj Saúl, kaw kiyalok rik'ineb' laj Filistea. Ut naq naril junaq 
winq kaw rib' ut yo'oon chi yalok, naxb'oq chaq ut naxk'e sa' xyanqeb' laj puub'. 

1 S 15 

Li Qaawa' ink'a' chik kixk'ul ru laj Saúl 

1Sa' jun kutan kixye laj Samuel re laj Saúl: “Li Qaawa' xinxtaqla chaq re 
aaxaqab'ankil cho'q awab'ej re Israel li xtenamit. Jo'kan b'i', ab'i li raatin li 
Qaawa'. 

2A'in naxye li Nimajwal Yos: «Ak xink'uub' xrahob'tesinkileb' laj Amalek jo' 
reeqaj li ke'xb'aanu reheb' laj Israel: eb' a'an ke'xram xb'e lintenamit naq yookeb' 
chaq chi taqe'k Ejiipt.  

3Ayu anaqwan ut rahob'tesiheb' laj Amalek. Chaq'axtesiheb' chi oso'k 
rochb'eeneb' chixjunil li reechanihomeb'. Maawil xtoq'ob'aal ruheb', chakamsi 
b'an chixjunileb', jo' winq ut ixq, eb' li kok'al ut eb' li k'uula'al, eb' li b'ooyx ut eb' 
li karneer, eb' li kameey ut eb' li b'uur»”. 

4Tikto laj Saúl kixch'utub'eb' li tenamit ut kirajlaheb' aran Telán: lajeek'aal mil 
(200,000) chi winq li neke'xik yal chi roqeb' ut lajeeb' mil (10,000) chi winq aj 
Judá. 

5Chirix chik a'an koho toj sa' xtenamiteb' laj Amalek, koxmuq rib' sa' li taq'a 

6ut kixye reheb' laj Ken: “Elenqex, jek'omaq eerib' rik'ineb' laj Amalek, re naq 
ink'a' texinsach rochb'eeneb' a'an, xb'aan naq usilal xeb'aanu reheb' chixjunil laj 
Israel naq yookeb' chaq chi taqe'k Ejiipt”, chan. Ut eb' laj Ken ke'elk sa' xyanqeb' 
laj Amalek. 

7Toja' naq laj Saúl kixsacheb' laj Amalek, chalen chaq Abilá toj Sur, li wank sa' 
xnub'ajlil Ejiipt. 

8Kixchap chi yo'yo laj Agag, awab'ej re Amalek, ut kixkamsiheb' chi ch'iich' li 
poyanam, tik ke'oso'k chixjunileb'. 

9Ab'anan laj Saúl ut eb' laj puub' ink'a' ke'xkamsi laj Agag ut li xchaab'ilal eb' li 
xkarneer, chi moko li wakax ninqeb' xtib'el, eb' li xchib'aat ut li k'aru terto xtz'aq. 
Ink'a' ke'raj xq'axtesinkil chi oso'k. Ka'ajwi' li k'aru tz'eqtaananb'il ut maak'a' 
na'ok wi' ke'xq'axtesi chi sache'k. 

10Chirix chik a'an li Qaawa' kiraatina laj Samuel ut kixye: 

11“Ink'a' sa sa' inch'ool rik'in laj Saúl. Ink'a' raj xinxaqab' cho'q awab'ej, xb'aan 
naq ink'a' xtaaqe linb'e chi moko xpaab' lintaqlahom”, chan. Kiraho'k xch'ool laj 
Samuel ut kixnumsi li q'oqyink a'an chi tijok chiru li Qaawa'. 

12Eq'la sa' li kutan jun chik kiwakliik re xik chi xk'ulb'al laj Saúl, ab'anan ke'xye 
re: “X'elk chik laj Saúl, xkoho Karmeel b'arwi' xxaqab' jun li eetalil pek re naq 
taapatz'e'q xk'ab'a'. Ut chirix a'an xkoho Kilkal”. 

13Toja' naq laj Samuel koho wan wi' laj Saúl, ut a'in kixye re: “Li Qaawa' 
chi'osob'tesinq taxaq aawe. Ak xinb'aanu li xinxtaqla wi' li Qaawa'”. 

14Ab'an laj Samuel kixpatz' re: “Chan put ru naq yookin chi rab'inkileb' li karneer 
neke'me'lok ut eb' li wakax neke'muub'ak?”, chan. 

15Kichaq'ok laj Saúl: “Rik'ineb' laj Amalek xqak'ameb' chaq, xb'aan naq li tenamit 
ink'a' xe'xkamsi li ninqi karneer ut wakax, re xmayejankileb' chiru li Qaawa' 
laaYos. Ut li junch'ol chik xqaq'axtesi chi sache'k”, chan laj Saúl. 

16“Tz'aqal li xaye -chan laj Samuel-. Ab'i li k'aru xk'ut chiwu li Qaawa' ewer chi 
q'eq”. Kichaq'ok laj Saúl: “Us, aatinan”, chan. 

17Toja' naq laj Salomón kixye: “Us ta nakak'oxla naq kach'in laawankil, ab'anan 
ma ink'a' tab'i' xaqab'anb'ilat cho'q xjolomil chixjunileb' li xteepal laj Israel? Li 
Qaawa' xyuluk aawe cho'q awab'ej re Israel. 

18Jo'kan utan, wi li Yos xatxtaqla chi yalok ut xye aawe naq tento xsachb'aleb' ru 
laj Amalek toj reetal te'oso'q chi junajwa, xb'aan naq aj maakeb', 

19k'a'ut naq ink'a' xapaab' li Qaawa'? K'a'ut naq xachap li k'aru reheb' laj Amalek 
ut xab'aanu li ink'a' nawulak chiru li Qaawa'?”. 

20Laj Saúl kixsume laj Samuel: “Laa'in xinpaab' li xtaqlahom li Qaawa'. Xinb'aanu 
li xinxchaq'rab'i wi': xink'am chaq laj Agag, awab'ej re Amalek, ut xinq'axtesiheb' 
laj Amalek re sache'k. 

21Ab'anan eb' li tenamit xe'xchapeb' li karneer ut li wakax, a' li xchaab'ilal li k'aru 
ak q'axtesinb'il re sache'k, ut xe'xk'ameb' chaq re xmayejankil chiru li Qaawa' 
laaYos, aran Kilkal”. 

22Toja' naq kixye laj Samuel: “Ma rik'in tab'i' k'atb'il mayej ut eeyeechi'om 
nak'ojlaak xch'ool li Qaawa'? Malaj a' li xpaab'ankil li raatin a'an li q'axal nawulak 
chiru? Jwal us paab'ank chiru mayejak, jwal loq' ab'ink chiru li xxeeb'ul li 
karneer. 

23Li xq'etb'al li xchaq'rab' li Yos, a'an maak kama' li q'ehink; ut li xtz'eqtaanankil 
li raatin li Qaawa', a'an ajwi' maak kama' li loq'onink chiru li jalanil yos. Jo' laa'at 
xatz'eqtaana li raatin li Qaawa', jo'kan ajwi' tatxtz'eqtaana A'an anaqwan, re naq 
ink'a' chik tat-awab'ejinq”. 

24Toja' naq laj Saúl kixye re laj Samuel: “Xinmaakob'k, xinq'et xchaq'rab' li 
Qaawa' jo' ajwi' laawaatin, xb'aan naq xinxiwak chiru li tenamit ut xinb'aanu li 
xe'xye we. 

25Chakuy inmaak, nintz'aama chawu naq tatxik chiwix re xloq'oninkil li Qaawa'”, 
chan laj Saúl. 

26Ab'an laj Samuel kixsume: “Ink'a' tinxik chawix. Laa'at xatz'eqtaana li raatin li 
Qaawa', jo'kan naq tz'eqtaananb'ilat anaqwan xb'aan li Qaawa' re naq ink'a' chik 
tat-awab'ejinq sa' xb'eeneb' laj Israel”. 

27Ut laj Samuel kixsutq'isi rib' re taaxik, ab'an laj Saúl kixchap li raq' ut a'in 
kiq'iche'k. 

28Toja' naq kixye laj Samuel: “Jo'kan ajwi' li Qaawa' xmaq' chawu laawankil sa' 
xb'eeneb' laj Israel sa' li kutan a'in, ut xq'axtesi re jalan chik q'axal chaab'il chawu 
laa'at. 

29Li Qaawa' a'an li xloq'al eb' laj Israel, ut ink'a' natik'ti'ik chi moko nawiib'ank 
xch'ool, xb'aan naq maawa' yal winq re naq tixjal xk'a'uxl”. 

30Kichaq'ok laj Saúl ut kixye: “Xinmaakob'k, ab'an nintz'aama usilal chawu: k'e 
inloq'al cho'q awab'ej chiruheb' li xcheekal winqul lintenamit ut chiruheb' 
chixjunil laj Israel. Kim chiwix chi xloq'oninkil li Qaawa' laaYos”. 

31Toja' naq laj Samuel kisutq'iik chirix laj Saúl, ut a'in koxloq'oni ru li Qaawa'. 

32Chirix chik a'an kixye laj Samuel: “K'amomaq chaq laj Agag, awab'ej re Amalek”. 
Ut laj Agag kixk'ut rib' chiru laj Samuel chi sa sa' xch'ool, yo chi xyeeb'al: “Relik 
chi yaal naq ink'a' chik tine'xkamsi”, chan. 

33A'ut laj Samuel kixye re: “Rik'in laach'iich' xakanab'eb' naab'al chi na'b'ej chi 
maak'a'eb' chik xkok'al. Jo'kanaq ajwi' laana', taakanaaq chi maak'a' chik li 
xyum”, chan. Tikto kixseti laj Agag chiru li Qaawa' aran Kilkal. 

34Chirix chik a'an laj Samuel koho Ramá ut laj Saúl kisutq'iik sa' li rochoch aran 
Kibehá, sa' li xna'aj. 

35Laj Samuel ink'a' chik kiril ru laj Saúl chiru chixjunil li xyu'am. Nayaab'ak laj 
Samuel chirix laj Saúl xb'aan naq ra chik sa' xch'ool li Qaawa' naq kixxaqab' laj 
Saúl cho'q awab'ej re Israel. 

1 S 16 

Laj David yulb'il cho'q awab'ej 

1Li Qaawa' kixye re laj Samuel: “Toj jo'q'e yooqat chi yaab'ak chirix laj Saúl? 
Laa'in ink'a' chik nawaj taa'awab'ejinq sa' xb'eeneb' laj Israel. Nujob'resi chi 
aseeyt laaxukub' ut ayu. Twaj tatxik sa' rochoch laj Jesé aj Belén, xb'aan naq 
xinsik' ru jun reheb' li ralal cho'q awab'ej”. 

2Kixye laj Samuel: “Chanru naq tinxik? Wi laj Saúl trab'i resil, tinxkamsi”. 
Kichaq'ok li Qaawa': “K'am jun li saaj wakax ut ye re laj Saúl naq xik aawe chi 
mayejak chiwu. 

3Chirix chik a'an taab'oq laj Jesé chi mayejak ut laa'in tink'ut chawu k'aru 
taab'aanu. Li ani tinye aawe, a'an li taayul chi aseeyt”, chan li Qaawa'. 

4Laj Samuel kixb'aanu li kiyehe'k re xb'aan li Yos ut koho Belén. Naq kiwulak 
aran, kik'ule'k xb'aaneb' li xcheekal winqul li tenamit li yookeb' xxiw: “Ma re 
tuqtuukilal laachalik, at ilol moy u?”, chankeb'. 

5Kichaq'ok laj Samuel ut kixye: “Hehe', xinchalk chi mayejak chiru li Qaawa'. 
Ch'ajob'resihomaq eerib' ut kimqex chiwix chi mayejak”, chan. Tikto laj Samuel 
kixch'ajob'resi laj Jesé ut eb' li ralal, ut kixb'oqeb' chi mayejak. 

6Naq eb' a'an kole'xk'ut rib', laj Samuel kiril laj Eliab ut kixye sa' xch'ool: 
“Ch'olch'o naq a'in li sik'b'il ru xb'aan li Qaawa'”. 

7Ab'an li Qaawa' kixye re laj Samuel: “Maak'e reetal chanru na'ilok, chi moko li 
xnajtil roq. Moko a'an ta li sik'b'il ru inb'aan. Li naril li Yos, maawa' a' li naril li 
winq: li winq naril chanru na'ilok junaq, ab'an li Qaawa' naril li ch'oolej”. 

8Toja' naq laj Jesé kixb'oq laj Abinadab ut kixk'e chi nume'k chiru laj Samuel, li 
kixye: “Chi moko a'in li sik'b'il ru xb'aan li Qaawa'”. 

9Chirix a'an laj Jesé kixnumsi laj Samá, ab'an laj Samuel kixye: “Chi moko a'in li 
sik'b'il ru xb'aan li Qaawa'”. 

10Laj Jesé kixnumsi xwuqilaleb' li ralal chiru laj Samuel, ab'an a'in kixye naq 
maajun reheb' a'an li sik'b'il ru xb'aan li Qaawa'. 

11Toja' naq laj Samuel kixpatz' re laj Jesé: “Ma ka'ajeb' wi' a'in laawalal?”, chan. 
Kichaq'ok laj Jesé: “Jun chik li toj iitz'inb'ej chi us, li yo chaq chi rilb'aleb' li 

karneer”, chan. “Taqla xb'oqb'al -chan laj Samuel- xb'aan naq ink'a' toowa'aq wi 
toj maji' tk'ulunq”. 

12Tikto laj Jesé kixtaqla xb'oqb'al laj David. Li al a'an q'anq'an rismal, ch'ina'us 
xsa' ru ut xchaq'al ru na'ilok. Toja' naq li Qaawa' kixye re laj Samuel: “Xaqlin ut 
yul, xb'aan naq a'an a'in”. 

13Ut laj Samuel kixchap li xukub', xna'aj li aseeyt, ut kixyul laj David chiruheb' li 
ras. Chalen sa' li honal a'an li xmusiq' li Qaawa' kichalk sa' xb'een laj David. Chirix 
chik a'an laj Samuel kixchaq'rab'iheb' ut koho Ramá. 

Laj David ki'ok sa' xk'anjel chiru laj Saúl 

14Li xmusiq' li Qaawa' kixkanab' laj Saúl ut jun li ink'a' usil musiq'ej taqlanb'il 
chaq xb'aan li Qaawa' kirahob'tesink re. 

15Jo'kan naq eb' laj k'anjel chiru ke'xye re: “K'e reetal, jun li ink'a' usil musiq'ej 
taqlanb'il chaq xb'aan li Qaawa' narahob'tesink aawe. 

16Chakuy qamaak, at awab'ej. Taqlaho laa'o aj k'anjel chawu re naq tqasik' junaq 
winq li naxnaw xwajb'ankil li aarp, ut naq tatxch'i'ch'i'i li ink'a' usil musiq'ej, a'an 
taawajb'aq toj reetal taak'ojlaaq wi' chik aach'ool”. 

17Tikto laj Saúl kixsumeheb' laj k'anjel chiru: “Ayuqex ut sik'omaq we junaq winq 
li naxnaw wajb'ak chi us, ut k'amomaq chaq”, chan. 

18Toja' naq jun reheb' laj k'anjel kixye: “Wilom jun ralal laj Jesé aj Belén naxnaw 
wajb'ak. A'an kaw rib', yo'oon chi yalok, chaab'il na'aatinak, xchaq'al ru na'ilok ut 
li Qaawa' wank rik'in”. 

19Jo'kan naq laj Saúl kixtaqlaheb' aj esil rik'in laj Jesé re te'xye re: “Taqla chaq we 
laj David laawalal, li nak'aak'alenk reheb' li karneer”. 

20Laj Jesé kixtaqla laj David li ralal, ut kixtaqla ajwi' jun xb'uur li taa'iiqanq re 
naab'al li kaxlan wa, jun kuk tz'uum chi b'iin ut jun ch'ina chib'aat, cho'q re laj 
Saúl. 

21Naq laj David kiwulak rik'in laj Saúl, kikanaak chi k'anjelak chiru. K'ajo' naq 
kirahe'k xb'aan; ut kik'ehe'k xwankil cho'q aj tenq' re. 

22Chirix chik a'an laj Saúl kixtaqla xyeeb'al re laj Jesé: “Nintz'aama chawu naq 
chikanaaq laj David chi k'anjelak arin xb'aan naq usilal xtaw chiwu”. 

23Rajlal naq li musiq'ej taqlanb'il chaq xb'aan li Qaawa' na'eechanink re laj Saúl, 
laj David naxchap li x'aarp ut naxwajb'a; ut li ink'a' usil musiq'ej naxkanab' 
xch'i'ch'i'inkil laj Saúl, li nak'ulunk xch'ool ut sa chik nareek'a. 

1 S 17 

1Eb' laj Filistea ke'xch'utub'eb' laj puub' aran Sokó, sa' xteepal Judá; ke'xkawresi 
rib' re yalok ut ke'xyiib' li xmuheb'aaleb' aran Fesdamín, sa' xyanq Sokó rik'in 
Aseká. 

2Jo'kan ajwi' laj Saúl ut eb' laj Israel ke'xch'utub' rib' sa' xtaq'ahil Elá, ut 
ke'xtzolob' rib' re yalok rik'ineb' laj Filistea. 

3Eb' a'in wankeb' sa' xb'een jun li tzuul ut eb' laj Israel wankeb' sa' xb'een li tzuul 
jun chik; sa' xyiheb' wank li taq'a. 

Laj David ut laj Goliat 

4Ki'elk chaq sa' xyanqeb' laj Filistea jun li winq yo'oon chi yalok, aj Goliat xk'ab'a', 
Gat xtenamit, wiib' moqoj li xteram. 

5Laj Goliat wank chi xjolom jun punit yiib'anb'il rik'in q'anch'iich', ut jun xkoleb' 
re xch'ool tz'ulb'il rik'in q'anch'iich', o'k'aal chi liib'r tana li raalal. 

6Wank ajwi' ramleb' tzelek yiib'anb'il rik'in q'anch'iich' ut jun xnimla jutz' 
q'anch'iich' sa' xb'een xtel. 

7Li xche'ul li xjutz' ch'iich' kama' wi' li xb'atleb' noq' laj kemonel, ut li xch'iich'ul 
wank tana kab'laju liib'r raalal. Laj tenq' re, k'amol b'e chiru. 

8Laj Goliat kixaqliik ut kixjap re chi xyeeb'al reheb' laj Israel: “K'a' naq xexchalk 
chi tzoltzo re yalok? Laa'in aj Filistea ut laa'ex aj k'anjel chiru laj Saúl. Sik'omaq 
ru junaq winq sa' eeyanq li taachalq chi yalok wik'in. 

9Wi a'an naxnaw yalok wik'in ut tinxkamsi, laa'ohaq aj k'anjel cheru. Ab'an wi 
laa'in tinq'axoq ru ut tinkamsi li winq a'an, laa'exaq qamun ut texk'anjelaq chiqu. 

10Anaqwan laa'in tinchiq' chi yalok eb' laj Israel. K'ehomaq chaq we junaq winq 
re taayaloq wik'in”, chan laj Goliat. 

11K'ajo' naq ke'chalk xxiw ut ke'ok xk'a'uxl laj Saúl ut chixjunileb' laj Israel naq 
ke'rab'i li raatin laj Filistea! 

12Laj David a'an ralal jun li winq aj Efratá, Belén li xtenamit, sa' xteepal Judá. Li 
winq a'an, aj Jesé xk'ab'a', wank waqxaqib' chi ralal; ak tiix chi us naq laj Saúl 
wan chaq cho'q awab'ej. 

13Oxib'eb' li ralal laj Jesé ak xikenaqeb' chi yalok chirix laj Saúl. Li xk'ab'a'eb' a'an: 
laj Eliab li xb'een, laj Abinadab li xkab', ut laj Samá li rox. 

14Laj David a'an li iitz'inb'ej sa' xyanqeb' li waqxaqib' chi ralal. Eb' li oxib' chi 
asb'ej koheb' chirix laj Saúl, 

15ab'an laj David rajlal nawulak rik'in laj Saúl ut nasutq'iik wi' chik Belén chi 
xk'aak'alenkileb' li xkarneer li xyuwa'. 

16Chiru ka'k'aal kutan laj Goliat kixk'ut rib' eq'la ut ewu chi xchiq'b'al xjosq'ileb' 
laj Israel. 

17Sa' jun kutan kixye laj Jesé re laj David li ralal: “K'am li jun toqol koxtal chi 
k'ilinb'il triiw a'in ut eb' li lajeeb' chi wa a'in, ut ayu sa' aanil rik'ineb' laawas sa' 
xmuheb'aaleb' laj puub'. 

18Ut li lajeeb' chi rekesón a'in k'am cho'q re li xjolomileb' laj puub'. Ab'i chaq 
chanru wankeb' laawas ut k'am chaq junaq reetalil naq saheb' sa' xch'ool. 

19Laj Saúl, eb' laawas ut chixjunileb' laj Israel wankeb' aran sa' xtaq'ahil Elá, chi 
yalok rik'ineb' laj Filistea”. 

20Sa' li kutan jun chik toj eq'la kiwakliik laj David, kixkanab'eb' li karneer rik'in 
jun chik aj k'aak'alenel, kixxok li k'a' re ru ut koho jo' chanru kiyehe'k re xb'aan 
laj Jesé. Naq kiwulak wankeb' wi' li xmuheb'aaleb' laj puub', ak xikeb' re chi yalok 
ut yookeb' chi xjapb'al reheb'. 

21Eb' laj Israel ut eb' laj Filistea ke'xtzolob' rib' re yalok, li jun sa' xjayal li jun 
chik. 

22Tikto laj David kixkanab' li riiq rik'in laj ilol re li k'a'aq re ru, koho sa' aanil b'ar 
ch'utch'uukeb' wi' laj puub' ut koxpatz' reheb' li ras chan rilb'aleb'. 

23Toj yo chi aatinak rik'ineb', naq laj Goliat, laj puub' aj Gat re Filistea, ki'elk chaq 
sa' xyanqeb' laj Filistea ut kixtikib' wi' chik xhob'b'aleb' laj Israel jo' naxb'aanu 
rajlal kutan; ut ki'ab'iik xb'aan laj David. 

24Naq eb' laj Israel ke'ril li winq a'an, k'ajo' naq ke'xiwak ut ke'elelik chiru, 

25yookeb' chi xyeeb'al: “Ma xeril li winq a'an? Qahob'b'al laa'o naq yo chi k'ulunk. 
Li ani taakamsinq re, li awab'ej tixk'e naab'al li xb'ihomal. Tixk'e ajwi' li xrab'in, 
ut ink'a' chik te'patz'e'q xtoj li rech'alal sa' xyanqeb' laj Israel”. 

26Toja' naq laj David kixpatz' reheb' li wankeb' chi xk'atq: “K'aru taak'ehe'q re li 
ani taakamsinq re laj Filistea a'an ut trisi li xutaan wank sa' xb'eeneb' laj Israel? 
Ani li winq a'an li maak'a' xpaab'aal? K'a'ut naq naraj xhob'b'al eb' laj puub' re li 
yo'yookil Yos?”. 

27Ke'chaq'ok eb' li poyanam ut ke'xye re laj David jo' ajwi' ke'xye xb'enwa, chirix 
li ani taakamsinq re laj Filistea a'an. 

28Naq laj Eliab kirab'i li yo xyeeb'al li riitz'in reheb' li winq, kichalk xjosq'il sa' 
xb'een laj David ut kixye re: “K'a' aj e naq xatchalk arin? Ani aj ik'in xakanab' chaq 
li jun ch'ina ch'uuteb' li karneer sa' li chaqich'och'? Ninnaw laaq'etq'etil ut li 
xlab'al laach'ool, xb'aan naq xatchalk arin yal re rilb'al li yalok”, chan. 

29Kichaq'ok laj David: “K'aru li ink'a' us xinb'aanu anaqwan? Ma ink'a' tab'i' naru 
tin'aatinaq?”, chan. 

30Tikto kixkanab' li ras ut koho chi patz'ok rik'in jalan chik winq, ut kiyehe'k wi' 
chik re jo' kirab'i xb'enwa. 

31Wankeb' li ke'ab'ink re li k'aru kixye laj David; koxe'xye resil re laj Saúl, ut a'in 
kixtaqla xb'oqb'al li al. 

32Toja' naq laj David kixye re laj Saúl: “Maa'ani chich'inanq xch'ool xb'aan laj 
Filistea a'an. Laa'in, aj k'anjel chawu, tinxik chi yalok rik'in a'an”. 

33“Ink'a' naru tatxik chi yalok rik'in laj Filistea a'an, xb'aan naq toj saaj alat, ut 
a'an chalen sa' xch'ajomal yo'oon chi yalok”, chan laj Saúl. 

34Kichaq'ok laj David ut kixye: “Naq laa'in laamoos wankin chaq chi 
xk'aak'alenkil li xketomq li xyuwa', wi junaq kaqkoj malaj tz'uqtz'un nachalk ut 
naxchap junaq karneer sa' xyanq li ketomq, 

35laa'in ninxik chirix ut ninteni toj reetal ninmaq' li karneer chiru. Ut wi naxkut 
chaq rib' sa' inb'een, ninchap chi xkalam e ut ninteni toj reetal ninkamsi. 

36Laamoos ak xkamsihom li kaqkoj ut li tz'uqtz'un. Ut li winq a'an aj Filistea li 
maak'a' xpaab'aal, jo'kan ajwi' tixk'ul, xb'aan naq xhob'eb' laj puub' re li yo'yookil 
Yos. 

37Li Qaawa' li kikolok we sa' ruq'eb' li kaqkoj ut li tz'uqtz'un, tinxkol ajwi' sa' ruq' 
laj Filistea a'an”, chan. Toja' naq laj Saúl kixye re laj David: “Ayu ut li Qaawa' 
chiwanq aawik'in”. 

38Chirix chik a'an laj Saúl kixtaqla xtiqib'ankil laj David rik'in ajwi' li raq' ch'iich'; 
kixk'e jun punit ch'iich' sa' xjolom ut jun xramleb' re xch'ool. 

39Ab'an naq laj David kixb'ak' li xjutz' ch'iich' chiru li raq' ut kixyal b'eek, ink'a' 
kiruuk, xb'aan naq toj maji' k'aynaq. Tikto kixye re laj Saúl: “Ink'a' ninru chi b'eek 
sa' a'in. Maajun sut inb'aanuhom a'an”. Toja' naq laj David kirisi li aq'ej chirix: 

40kixchap li xxuq', kixsik' sa' nima' oob' chi yolyookil pek ut kixk'eheb' sa' li 
xjelool, ut wank li xjok' sa' ruq' naq kijilok wan wi' laj Filistea. 

41Laj Goliat timil timil kinach'ok rik'in laj David, ut laj tenq' re aj k'amol b'e chiru. 

42Naq laj Filistea kiril laj David ut kixk'e reetal naq toj saaj al, q'anq'an rismal ut 
ch'ina'us na'ilok, kixtz'eqtaana 

43ut kixye re: “Ma laa'in tz'i' naq xatchalk chi yalok wik'in rik'in che'?”, chan. Ut 
sa' xk'ab'a'eb' li xyos kixmajewa laj David 

44ut kixye re: “Kim arin ut tink'e laatib'el reheb' li xik'anel xul re li choxa ut 
reheb' ajwi' li josq' aj xul wankeb' sa' k'iche'”, chan. 

45Kichaq'ok laj David ut kixye: “Laa'at xatchalk sa' inb'een chi wan chaq 
aach'iich', jutz' ch'iich' ut che', a'ut laa'in ok we chi yalok aawik'in sa' xk'ab'a' li 
Qaawa', xYos laj Israel, a' li Nimajwal li xahob' laa'at. 

46Anaqwan ajwi' li Qaawa' tatxq'axtesi sa' wuq', ut laa'in tatinkamsi, tinch'ot 
laajolom. Ut sa' li kutan a'in tink'e li xtib'eleb' laj puub' aj Filistea reheb' li 
xik'anel xul re li choxa ut reheb' li josq' aj xul wankeb' sa' k'iche'. Chi jo'kan 
chixjunil li ruuchich'och' tixnaw naq wank jun Yos re laj Israel. 

47Ut chixjunileb' li ch'utch'uukeb' arin te'xnaw naq li Qaawa' ink'a' nakolok rik'in 
ch'iich' chi moko rik'in jutz' che': li Qaawa' a'an laj eechal re li yalok a'in, ut A'an 
taaq'axtesinq eere sa' quq' laa'o”. 

48Kixaqliik laj Filistea ut ki'ok chi nach'ok rik'in laj David, ab'an a'in sa' junpaat 
koxxaqab' rib' chiru. 

49Kixch'ik li ruq' sa' li xjelool, kirisi chaq jun li pek, kixkut chiru li xjok' ut kixket 
xpeekem laj Filistea: li pek kinaqk sa' xpeekem laj Filistea li kit'ane'k chi hupu 
chiru ch'och'. 

50Jo'ka'in naq laj David kixq'ax ru laj Filistea rik'in jok' ut pek; kixket ut kixkamsi 
chi maak'a' xch'iich' sa' ruq'. 

51Toja' naq ki'aanilak laj David, koxxaqliiq chi xk'atq laj Filistea, kixchap li 
xch'iich', kirisi sa' rochoch ut kixkamsi chi junajwa laj Goliat. Chirix a'an kixch'ot 
li xjolom. Naq eb' laj Filistea ke'ril naq kamenaq chik laj k'amol xb'eheb', ke'elelik. 

52Toja' naq eb' laj Israel ut laj Judá japjookeb' re naq ke'raanilasiheb' laj Filistea 
toj sa' rokeb'aal li tenamit Gat ut Ekrón. Yalaq b'ar sa' li b'e li nachalk Saharáhin 
ut naxik Gat ut Ekrón wankeb' aj Filistea kamenaqeb'. 

53Naq ke'raqe'k chi raanilasinkileb' chi kaw eb' laj Filistea, eb' laj Israel 
ke'sutq'iik chaq ut ke'xxok li k'aru wank sa' xhilob'aaleb'. 

54Toja' naq laj David kixchap xjolom laj Filistea ut kixk'am Jerusalén; ab'an eb' li 
xch'iich' kixkanab'eb' sa' li xhilob'aal. 

55Naq laj Saúl kiril chi xik laj David re yalok rik'in laj Filistea, kixpatz' re laj 
Abner, xjolomileb' laj puub': “Abner, ani aj alal li al a'an?”, chan. Kichaq'ok laj 
Abner ut kixye: 

56“Relik chi yaal, at awab'ej, ink'a' ninnaw”. Ut li awab'ej kixye re: “Patz'i ani li 
xyuwa' li al a'an”. 

57Naq laj David kisutq'iik chaq chi xkamsinkil laj Filistea, laj Abner koho chi 
xsik'b'al re roksinkil rik'in laj Saúl. Laj David wan chaq sa' ruq' li xjolom laj Goliat. 

58Toja' naq laj Saúl kixpatz' re: “Ani aj alalat, a wa'?”, chan re. Kichaq'ok laj David: 
“Ralalin laj Jesé aj Belén, aj k'anjel chawu”, chan. 

1 S 18 

Laj Jonatán kixk'uub' jun sumwank rik'in laj David 

1Naq laj David kiraqe'k chi aatinak rik'in laj Saúl, li xch'ool laj Jonatán kixjunaji 
rib' rik'in li xch'ool laj David, ut laj Jonatán kixra laj David jo' naxra rib' a'an. 

2Sa' li kutan a'an laj Saúl kixk'ul laj David sa' rochoch ut ink'a' kixkanab' chi 
sutq'iik wan wi' li xyuwa'. 

3Ut laj Jonatán kixk'uub' jun sumwank rik'in laj David, xb'aan naq naxra jo' naxra 
rib' a'an. 

4Kirisi li xt'ikr li wank chirix ut kixk'e re laj David; jo'kan ajwi' kixb'aanu rik'in li 
raq', li xjutz' ch'iich', li xna' simaj ut li xk'aamal xsa'. 

5Laj David naq'axok chaq u sa' chixjunil li yalok nataqlaak wi' xb'aan laj Saúl; 
jo'kan naq kixaqab'aak chi xjolominkileb' laj puub'. Ut a'in q'axal kiwulak chiru 
chixjunileb' li tenamit jo'wi' chiruheb' laj k'anjel chiru laj Saúl. 

Laj Saúl kixyal xkamsinkil laj David 

6Naq eb' laj puub' ke'sutq'iik chaq, chirix naq laj David ak xkamsi laj Filistea, eb' li 
ixq ke'elk chaq sa' chixjunileb' li tenamit sa' xteepal Israel ut ke'xk'ul laj Saúl li 
awab'ej chi saheb' sa' xch'ool, yookeb' chi b'ichank ut xajok rik'ineb' li tzojtzoj ut 
xwajb'eb'. 

7Ut naq yookeb' chi xajok ut b'ichank, ke'xye: “Laj Saúl xkamsi jun mileb' chi 
poyanam, ab'an laj David xkamsiheb' lajeeb' mil”. 

8K'ajo' naq kiraho'k xch'ool laj Saúl naq kirab'i a'an; kichalk xjosq'il ut kixye: 
“Yookeb' chi xyeeb'al naq laj David xkamsiheb' lajeeb' mil ut laa'in jun mileb' 
ajwi'. Ka'aj chik maa nakanaak chi awab'ej!”, chan. 

9Ut chalen sa' li kutan a'an laj Saúl ink'a' chik sa naril laj David. 

10Wulajaq chik jun li ink'a' usil musiq'ej taqlanb'il chaq xb'aan li Yos ki'eechanink 
re laj Saúl, li kichalk xtaqik xjolom sa' li rochoch. Laj David yo chi xwajb'ankil li 
aarp jo' naxb'aanu wulaj wulaj, ut laj Saúl wank xjutz' che' sa' ruq'. 

11Tikto li awab'ej kixye sa' xch'ool: “Ok we xt'ojb'al laj David chiru tz'ak”. Ut 
kixkut li xjutz' che'. Ab'an laj David kixkol rib' ka'sut. 

12Laj Saúl naxxiwa ru laj David xb'aan naq li Qaawa' wank rik'in laj David ut ink'a' 
chik nawank rik'in laj Saúl. 

13Jo'kan naq kirisi laj David sa' li rochoch ut kixtaqla xjolominkil jun mileb' chi aj 
puub': na'elk chi yalok ut nasutq'iik chaq k'amol b'e chiruheb' li winq. 

14Li Qaawa' wank rik'in laj David, ut a'in na'elk chi us sa' chixjunil li naxb'aanu. 

15Jo'kan naq laj Saúl kixxiwa ru, xb'aan naq naril naq us na'elk sa' chixjunil. 

16Ab'anan chixjunileb' laj Israel ut laj Judá k'ajo' naq neke'xra laj David, xb'aan 
naq na'elk chi yalok ut nasutq'iik chaq k'amol b'e chiruheb'. 

Xsumlajik laj David 

17Sa' jun kutan kixye laj Saúl re laj David: “Tink'e lix Merab, li xb'een inrab'in, 
cho'q aawixaqil. Ka'ajwi' nintz'aama chawu naq kawaq aach'ool chi yalok sa' 
xk'ab'a' li Qaawa'”, chan. Xb'aan naq laj Saúl naxye sa' xch'ool: “Moko laa'in ta 
tinkamsinq re laj David, a'eb' b'an laj Filistea”. 

18Kichaq'ok laj David ut kixye: “Anihin laa'in, aniheb' linkomon ut li xjunkab'al 
linyuwa' sa' xyanqeb' laj Israel re naq laa'inaq li xhi' li awab'ej?”. 

19Ab'an naq kiwulak xq'ehil xq'axtesinkil lix Merab li xrab'in cho'q rixaqil laj 
David, laj Saúl kixq'axtesi a'an re laj Adriel aj Mejolá. 

20Ut lix Mikal, xrab'in laj Saúl, koho li xch'ool chirix laj David. Kiyehe'k resil re laj 
Saúl, ut a'in kixk'ul xch'ool naq kirab'i, 

21xb'aan naq kixye sa' xch'ool: “Tinq'axtesi linrab'in re, ab'an yal re xb'alaq'inkil, 
re naq taat'ane'q sa' ruq'eb' laj Filistea”. Toja' naq laj Saúl kixye wi' chik re laj 
David: “Anaqwan laa'ataq inhi'”, chan. 

22Chirix chik a'an kixye reheb' laj k'anjel chiru: “Aatinanqex rik'in laj David sa' 
muqmu ut yehomaq re: «K'e reetal, laa'at q'axal raarookat xb'aan li awab'ej ut 
xb'aaneb' chixjunileb' laj k'anjel chiru. Chak'ulub'a ok cho'q xhi' li awab'ej», 
cha'qex”. 

23Ab'anan naq eb' laj k'anjel chiru laj Saúl ke'xye li aatin a'in re laj David, 
kixsumeheb': “Laa'in maak'a' inwankil ut neb'a'in. Chan put ru naq nekek'oxla 
naq tin'ok cho'q xhi' li awab'ej?”, chan. 

24Koheb' laj k'anjel chi xyeeb'al re laj Saúl li k'aru kiyehe'k xb'aan laj David. 

25Ut laj Saúl kixye reheb': “Yehomaq re laj David chi jo'kan: «Moko tumin ta traj li 
awab'ej, ka'ajwi' o'k'aal xtz'uumaleb' xtz'ejwaleb' laj Filistea, re taa'eeqajunq sa' 
xb'eeneb' li xik' neke'ilok re», cha'qex”. Ab'an li rajom laj Saúl: naq laj David 
taat'ane'q sa' ruq'eb' laj Filistea. 

26Naq eb' laj k'anjel kole'xye li aatin a'in, kixk'ul xch'ool laj David naq taa'ok cho'q 
xhi' li awab'ej. Maji' ajwi' nawulak xkutankil xb'aanunkil li yeeb'il xb'aan laj Saúl, 

27naq koho laj David rochb'eeneb' laj puub' ut kixkamsiheb' lajeek'aal (200) aj 
Filistea. Chirix chik a'an kixk'am chaq li xtz'uumal xtz'ejwaleb' ut kixq'axtesi 
chixjunil re li awab'ej re naq taa'ok cho'q xhi'. Toja' naq laj Saúl kixq'axtesi lix 
Mikal li xrab'in cho'q rixaqil. 

28Ab'an naq kiril ut kixtaw ru naq li Qaawa' wank rik'in laj David ut lix Mikal li 
xrab'in narahok re, 

29q'axal chik kichalk xxiw ut junelik xik' naril laj David. 

30Rajlal naq eb' li xjolomileb' laj Filistea neke'xik chi yalok, laj David, a'an li q'axal 
us na'elk chiru chixjunileb' laj k'anjel chiru laj Saúl. Jo'kan naq k'ajo' chik 
kinawmank ru laj David. 

1 S 19 

Laj Saúl kixyal wi' chik xkamsinkil laj David 

1Laj Saúl kixye re laj Jonatán ut reheb' chixjunileb' laj k'anjel chiru naq te'xkamsi 
laj David. Ab'an laj Jonatán, ralal laj Saúl, q'axal naxra laj David 

2ut kixye re: “Laj Saúl linyuwa' yo chasik'b'al re aakamsinkil. Jo'kan naq wulaj 
eq'la yo'oon wanqat: chasik' junaq na'ajej b'arwi' maajun tatril, ut toxaamuq 
aawib' aran. 

3Laa'in tinxik wochb'een linyuwa' sa' li k'aleb'aal, nach' wanqat wi'. Tin'aatinaq 
chawix chiru linyuwa' ut tolinye aawe k'aru xookanaak wi'”, chan. 

4Ut laj Jonatán ki'aatinak chirix laj David chiru laj Saúl li xyuwa'; kixye re: “At 
awab'ej, matmaakob'k rik'in xb'aanunkil li ink'a' us re laj David laj k'anjel chawu, 
xb'aan naq a'an ink'a' xmaakob'k chawu, xb'aanu b'an naab'al li us re 
aatenq'ankil. 

5Ink'a' xra li xyu'am ut xkamsi laj Filistea. Chi jo'kan li Qaawa' xk'e chixjunileb' laj 
Israel chi q'axok u. Laa'at aawilom ut xsaho'k sa' laach'ool. K'a'ut naq taawaj 
maakob'k chiru li maak'a' xmaak? K'a'ut naq taawaj xkamsinkil laj David chi 
maak'a' xyaalal?”. 

6Naq laj Saúl kirab'i li raatin laj Jonatán, kixye sa' jurament: “Sa' xk'ab'a' li 
yo'yookil Yos ink'a' taakamq laj David”, chan. 

7Toja' naq laj Jonatán kixb'oq laj David ut kixseeraq'i re chixjunil li aatin a'in. 
Chirix a'an kixk'am laj David rik'in laj Saúl, ut a'an kixtikib' wi' chik k'anjelak 
chiru li awab'ej jo' junxil. 

8Moqon chik a'an kitiklaak wi' chik li yalok rik'ineb' laj Filistea, ut laj David koho 
ut kixq'axeb' ru, toj reetal ke'elelik chixjunileb'. 

9Ab'an sa' jun kutan laj Saúl ki'eechaniik wi' chik xb'aan li ink'a' usil musiq'ej 
taqlanb'il xb'aan li Qaawa'. Naq chunchu sa' rochoch ut wank xjutz' che' sa' ruq', 

10kiraj raj xt'ojb'al laj David chiru tz'ak naq yo chi wajb'ak, ab'an laj David kixkol 
rib' chiru laj Saúl, ut li jutz' che' kixt'oj rib' sa' li tz'ak. Sa' ajwi' li q'oqyink a'an 
ki'elelik laj David ut koxmuq rib'. 

11Tikto laj Saúl kixtaqlaheb' winq chi xk'aak'alenkil laj David sa' rochoch re raj 
naq eq'la tixkamsi, ab'anan lix Mikal li rixaqil kixye re laj David: “Wi ink'a' 
toxaakol aawib' sa' ajwi' li q'oqyink a'in, wulak tatkamq”. 

12Tikto lix Mikal kixkub'si laj David sa' li b'entaan, ut a'in koho re naq tixkol rib'. 

13Chirix chik a'an lix Mikal kixchap jun li yiib'anb'il yos ut kixk'e sa' li ch'aat; 
kixk'e li rix jun chib'aat sa' xjolom ut kixtz'ap rik'in jun li t'ikr. 

14Naq laj Saúl kixtaqlaheb' winq chi xchapb'al laj David, li ixq kixye: “Yaj laj 
David”, chan. 

15Ab'an laj Saúl kixtaqlaheb' wi' chik li xtaql chi xsik'b'al laj David: “K'amomaq 
chaq laj David sa' xch'aat, re naq tinkamsi”, chan reheb'. 

16Naq eb' li xtaql laj Saúl ke'ok sa' rochoch laj David, a' li yiib'anb'il yos ke'xtaw 
sa' li ch'aat, rochb'een li rix chib'aat chi xjolom. 

17Toja' naq laj Saúl kixye re lix Mikal: “K'a' naq xinaab'alaq'i ut xakanab' chi elelik 
li xik' na'ilok we?”. Kichaq'ok lix Mikal: “A'an xye we: «Kanab'in chi elelik malaj 
tatinkamsi»”, chan. 

18Jo'kan naq ki'elelik laj David ut kixkol rib'. Koho wan wi' laj Samuel aran Ramá 
ut kixseeraq'i re chixjunil li ki'uxk re xb'aan laj Saúl. Chirix chik a'an laj David ut 
laj Samuel koheb' chi wank aran Nayot. 

19Kiyehe'k resil re laj Saúl naq laj David wank aran Nayot, nach' rik'in Ramá. 

20Tikto kixtaqlaheb' winq re xchapb'al laj David. Ab'an naq ke'wulak aran, ke'ril 
jun ch'uuteb' chi propeet chi aatinak jo' propeet, ut laj Samuel yo chi k'amok b'e 
chiruheb'. Toja' naq li xmusiq' li Yos kichalk sa' xb'eeneb' li xtaql laj Saúl ut eb' 
a'an ajwi' ke'ok chi aatinak jo' propeet. 

21Naq laj Saúl kixnaw a'an, kixtaqla jalaneb' chik li xtaql, ab'anan eb' a'an ajwi' 
ke'xtikib' aatinak jo' propeet. Ut laj Saúl kixtaqlaheb' wi' chik rox sut li xtaql; ut 
jo'kan wi' chik ke'xk'ul. 

22Toja' naq a'an ajwi' koho Ramá ut naq kiwulak wan wi' li nimla kumb' aran 
Sekú, kixpatz': “B'ar wankeb' laj Samuel ut laj David?”, chan. Ke'xsume: “Wankeb' 
Nayot, nach' rik'in Ramá”, chankeb'. 

23Koho laj Saúl aran Nayot, nach' rik'in Ramá. Ab'an li xmusiq' li Yos ki'eechanink 
re, ut laj Saúl kikanaak rub'el xwankil toj reetal kiwulak Nayot, nach' rik'in Ramá. 

24Aran kirisi li raq' ut kixk'ut rib' chiru laj Samuel chi eechaninb'il xb'aan xmusiq' 
propeet. Ut kikanaak chi t'ust'u chiru ch'och' chiru chixjunil li kutan ut q'oqyink 
a'an. Jo'kan naq chalen sa' li kutan a'an nayeemank: “Ma xkomoneb' li propeet laj 
Saúl?”. 

1 S 19 

Laj Saúl kixyal wi' chik xkamsinkil laj David 

1Laj Saúl kixye re laj Jonatán ut reheb' chixjunileb' laj k'anjel chiru naq te'xkamsi 
laj David. Ab'an laj Jonatán, ralal laj Saúl, q'axal naxra laj David 

2ut kixye re: “Laj Saúl linyuwa' yo chasik'b'al re aakamsinkil. Jo'kan naq wulaj 
eq'la yo'oon wanqat: chasik' junaq na'ajej b'arwi' maajun tatril, ut toxaamuq 
aawib' aran. 

3Laa'in tinxik wochb'een linyuwa' sa' li k'aleb'aal, nach' wanqat wi'. Tin'aatinaq 
chawix chiru linyuwa' ut tolinye aawe k'aru xookanaak wi'”, chan. 

4Ut laj Jonatán ki'aatinak chirix laj David chiru laj Saúl li xyuwa'; kixye re: “At 
awab'ej, matmaakob'k rik'in xb'aanunkil li ink'a' us re laj David laj k'anjel chawu, 
xb'aan naq a'an ink'a' xmaakob'k chawu, xb'aanu b'an naab'al li us re 
aatenq'ankil. 

5Ink'a' xra li xyu'am ut xkamsi laj Filistea. Chi jo'kan li Qaawa' xk'e chixjunileb' laj 
Israel chi q'axok u. Laa'at aawilom ut xsaho'k sa' laach'ool. K'a'ut naq taawaj 
maakob'k chiru li maak'a' xmaak? K'a'ut naq taawaj xkamsinkil laj David chi 
maak'a' xyaalal?”. 

6Naq laj Saúl kirab'i li raatin laj Jonatán, kixye sa' jurament: “Sa' xk'ab'a' li 
yo'yookil Yos ink'a' taakamq laj David”, chan. 

7Toja' naq laj Jonatán kixb'oq laj David ut kixseeraq'i re chixjunil li aatin a'in. 
Chirix a'an kixk'am laj David rik'in laj Saúl, ut a'an kixtikib' wi' chik k'anjelak 
chiru li awab'ej jo' junxil. 

8Moqon chik a'an kitiklaak wi' chik li yalok rik'ineb' laj Filistea, ut laj David koho 
ut kixq'axeb' ru, toj reetal ke'elelik chixjunileb'. 

9Ab'an sa' jun kutan laj Saúl ki'eechaniik wi' chik xb'aan li ink'a' usil musiq'ej 
taqlanb'il xb'aan li Qaawa'. Naq chunchu sa' rochoch ut wank xjutz' che' sa' ruq', 

10kiraj raj xt'ojb'al laj David chiru tz'ak naq yo chi wajb'ak, ab'an laj David kixkol 
rib' chiru laj Saúl, ut li jutz' che' kixt'oj rib' sa' li tz'ak. Sa' ajwi' li q'oqyink a'an 
ki'elelik laj David ut koxmuq rib'. 

11Tikto laj Saúl kixtaqlaheb' winq chi xk'aak'alenkil laj David sa' rochoch re raj 
naq eq'la tixkamsi, ab'anan lix Mikal li rixaqil kixye re laj David: “Wi ink'a' 
toxaakol aawib' sa' ajwi' li q'oqyink a'in, wulak tatkamq”. 

12Tikto lix Mikal kixkub'si laj David sa' li b'entaan, ut a'in koho re naq tixkol rib'. 

13Chirix chik a'an lix Mikal kixchap jun li yiib'anb'il yos ut kixk'e sa' li ch'aat; 
kixk'e li rix jun chib'aat sa' xjolom ut kixtz'ap rik'in jun li t'ikr. 

14Naq laj Saúl kixtaqlaheb' winq chi xchapb'al laj David, li ixq kixye: “Yaj laj 
David”, chan. 

15Ab'an laj Saúl kixtaqlaheb' wi' chik li xtaql chi xsik'b'al laj David: “K'amomaq 
chaq laj David sa' xch'aat, re naq tinkamsi”, chan reheb'. 

16Naq eb' li xtaql laj Saúl ke'ok sa' rochoch laj David, a' li yiib'anb'il yos ke'xtaw 
sa' li ch'aat, rochb'een li rix chib'aat chi xjolom. 

17Toja' naq laj Saúl kixye re lix Mikal: “K'a' naq xinaab'alaq'i ut xakanab' chi elelik 
li xik' na'ilok we?”. Kichaq'ok lix Mikal: “A'an xye we: «Kanab'in chi elelik malaj 
tatinkamsi»”, chan. 

18Jo'kan naq ki'elelik laj David ut kixkol rib'. Koho wan wi' laj Samuel aran Ramá 
ut kixseeraq'i re chixjunil li ki'uxk re xb'aan laj Saúl. Chirix chik a'an laj David ut 
laj Samuel koheb' chi wank aran Nayot. 

19Kiyehe'k resil re laj Saúl naq laj David wank aran Nayot, nach' rik'in Ramá. 

20Tikto kixtaqlaheb' winq re xchapb'al laj David. Ab'an naq ke'wulak aran, ke'ril 
jun ch'uuteb' chi propeet chi aatinak jo' propeet, ut laj Samuel yo chi k'amok b'e 
chiruheb'. Toja' naq li xmusiq' li Yos kichalk sa' xb'eeneb' li xtaql laj Saúl ut eb' 
a'an ajwi' ke'ok chi aatinak jo' propeet. 

21Naq laj Saúl kixnaw a'an, kixtaqla jalaneb' chik li xtaql, ab'anan eb' a'an ajwi' 
ke'xtikib' aatinak jo' propeet. Ut laj Saúl kixtaqlaheb' wi' chik rox sut li xtaql; ut 
jo'kan wi' chik ke'xk'ul. 

22Toja' naq a'an ajwi' koho Ramá ut naq kiwulak wan wi' li nimla kumb' aran 
Sekú, kixpatz': “B'ar wankeb' laj Samuel ut laj David?”, chan. Ke'xsume: “Wankeb' 
Nayot, nach' rik'in Ramá”, chankeb'. 

23Koho laj Saúl aran Nayot, nach' rik'in Ramá. Ab'an li xmusiq' li Yos ki'eechanink 
re, ut laj Saúl kikanaak rub'el xwankil toj reetal kiwulak Nayot, nach' rik'in Ramá. 

24Aran kirisi li raq' ut kixk'ut rib' chiru laj Samuel chi eechaninb'il xb'aan xmusiq' 
propeet. Ut kikanaak chi t'ust'u chiru ch'och' chiru chixjunil li kutan ut q'oqyink 
a'an. Jo'kan naq chalen sa' li kutan a'an nayeemank: “Ma xkomoneb' li propeet laj 
Saúl?”. 

1 S 20 

Laj Jonatán kixtenq'a laj David 

1Chirix chik a'an laj David ki'elelik chaq Nayot li nach' wank rik'in Ramá, ut koho 
chi xyeeb'al re laj Jonatán: “K'aru xinb'aanu? B'ar wank li ink'a' us xinb'aanu? 
K'aru xinmaakob'k wi' chiru laayuwa' naq taaraj inkamsinkil?”. 

2Kichaq'ok laj Jonatán ut kixye re: “Maaye jo'kan. Ink'a' tatkamq. Linyuwa' 
jo'ch'inal jo'nimal naxb'aanu, naxye we. K'a' ta naq tixmuq chiwu li na'leb' a'in? 
Maamin b'i'an!”. 

3Ab'an laj David kixye wi' chik: “Laayuwa' naxnaw chi us naq q'axal nikinaara. 
Jo'kan naq xye sa' xch'ool: «Ink'a' nawaj naq laj Jonatán tixnaw a'an, re naq ink'a' 
taaraho'q xch'ool», chan. Ab'anan, sa' xk'ab'a' li yo'yookil Yos ut sa' xk'ab'a' 
laayu'am ninye aawe naq kach'in chik maa ninkamk”. 

4Toja' naq laj Jonatán kixpatz': “Ye we li k'aru taawaj ut tinb'aanu”, chan. 

5Kichaq'ok laj David: “K'e reetal, wulaj xyo'lajik li po. Laa'in tento raj tink'ojlaaq 
chi tzekank wochb'een li awab'ej. Ab'anan kanab'in chi xik ut laa'in toxinmuq 
wib' sa' pim toj taaq'oqyino'q. 

6Wi laayuwa' tixk'e reetal naq maa'anihin, taaye re: «Laj David xrelaji chiwu re 
naq tinkanab' chi xik Belén, sa' li xtenamit, xb'aan naq chixjunil li xjunkab'al 
okeb' re chi tz'aqonk sa' li mayejak neke'xb'aanu rajlal chihab'», cha'qat. 

7Wi laayuwa' tixye naq us, naraj naxye naq xinkole'k chik; ab'an wi taajosq'o'q, 
laa'at taanaw naq taaraj inkamsinkil. 

8B'aanu usilal we, xb'aan naq laa'in aj k'anjel chawu ut xqak'uub' jun sumwank 
chiqib'il qib' chiru li Qaawa'. Wi ut laa'in wank linmaak, chinaakamsi laa'at 
anaqwan. K'a' aj e naq toj tinaak'am rik'in laayuwa'?”. 

9Ab'an laj Jonatán kixye re: “Matk'oxlak. Wi ta tinnaw naq linyuwa' ak xk'oxla 
aarahob'tesinkil, tinye resil aawe”. 

10Toja' naq laj David kixpatz' re: “Ani taayehoq resil we wi laayuwa' tatxsume sa' 
xjosq'il?”. 

11Kichaq'ok laj Jonatán: “Kim, yo'o sa' k'aleb'aal”, chan. Ut koheb' xkab'ichaleb' 
sa' k'aleb'aal, 

12ut aran laj Jonatán kixye re laj David: “Sa' xk'ab'a' li Qaawa', xYos laj Israel, 
ninye aawe naq wulaj, sa' ajwi' li honal a'in, tinyal inq'e chi xnawb'al k'aru wank 
sa' xch'ool linyuwa'. Wi sa sa' xch'ool aawik'in, tintaqla xyeeb'al aawe. 

13Wi ut linyuwa' taaraj xb'aanunkil rahilal aawe, chinxrahob'tesiiq li Qaawa' chi 
q'axal ra wi ink'a' tintaqla resil aawe re naq taakol aawib'. A' taxaq li Qaawa' 
chiwanq aawik'in jo' naq xwank rik'in linyuwa'. 

14Wi toj yo'yooqin sa' li kutan a'an, chawuxtaanu wu jo' naq li Qaawa' xruxtaana 
aawu. Wi ut kamenaqin, 

15maakanab' rusilankil linjunkab'al. Naq li Qaawa' akaq xchoyeb' li xik' neke'ilok 
re laj David sa' ruuchich'och', ink'a' taxaq chisache'q li xk'ab'a' laj Jonatán sa' 
xyanq li xjunkab'al laj David”. 

16Jo'ka'in naq laj Jonatán kixk'ojob' jun sumwank rik'in li xjunkab'al laj 
David, naq kixye: “A' taxaq li Qaawa' chiraqoq aatin sa' xb'eeneb' li xik' neke'ilok 
re laj David”. 

17Jun sut chik laj Jonatán kixb'aanu li jurament, xb'aan naq k'ajo' naxra laj David: 
naxra kama' naq naxra rib' a'an. 

18Chirix chik a'an kixye: “Wulaj xyo'lajik li po, ut te'xk'e reetal naq maa'anihaqat 
xb'aan naq yamyooq laana'aj. 

19Ab'an sa' rox li kutan q'axal wi' chik taak'utunq naq maa'anihaqat. Ayu b'i' sa' li 
na'ajej b'arwi' xamuq aawib' xb'ensut, ut wanqat chi xk'atq li jun tuub' chi pek li 
wank aran. 

20Laa'in tinkut oxib' linsimaj sa' li na'ajej a'an, ut tinb'aanu wib' naq yookin chi 
xtzolb'al kutuk. 

21Ut tinye re linmoos: «Ayu, sik' chaq linsimaj». Wi tinye re: «Linsimaj wank 
nach' rik'in li pek; k'am chaq», cha'qin, laa'at tatchalq: a'an reetalil naq us yo chi 
elk chixjunil ut maak'a' taak'ul, sa' xk'ab'a' li Qaawa'. 

22Ab'anan wi tinye re li al: «Linsimaj wank toj junpak'al wankat wi'», cha'qin, a'an 
reetalil naq li Qaawa' naraj naq tatxik. 

23Ut chirix li aatin xqaye chiqib'il qib', li Qaawa' a'an testiiw sa' qayanq chi 
junelik”. 

24Laj David koxmuq rib' sa' li pim ut naq kiwulak li ninq'e re xyo'lajik li po, 
kichunlaak li awab'ej sa' meex re tzekank. 

25Kichunlaak sa' li xna'aj, a' li wank chi xk'atq li tz'ak, jo' k'aynaq wi'. Laj Jonatán 
kichunlaak sa' xka'yab'aal ut laj Abner chi xk'atq laj Saúl. Li xna'aj laj David 
kikanaak chi yamyo. 

26Sa' li kutan a'an maak'a' kixye laj Saúl, xb'aan naq kixk'oxla: “Mare wank k'aru 
xk'ulum laj David. Mare muxb'il ru ut maji' naxch'ajob'resi rib'”. 

27Ab'an sa' li kutan jun chik, a' li xkab' kutan re li ninq'e, li xna'aj laj David 
kikanaak wi' chik chi yamyo. Ut laj Saúl kixye re laj Jonatán li ralal: “K'a' naq li 
ralal laj Jesé ink'a' xk'ulunk chi tzekank ewer chi moko anaqwan?”. 

28Kichaq'ok laj Jonatán ut kixye re laj Saúl: “Laj David xrelaji chiwu re naq taaxik 
Belén. 

29Xye we: «B'aanu usilal, kanab'in chi xik, xb'aan naq anaqwan xq'ehil li mayejak 
cho'q re li qajunkab'al, sa' li qatenamit, ut eb' li was xine'xb'oq aran. Jo'kan utan, 
wi usilal xintaw chawu, kanab'in chi xik chi rilb'aleb' li was», chan. Jo'kan naq 
ink'a' xk'ulunk chi tzekank aawik'in, at awab'ej”, chan laj Jonatán. 

30Toja' naq laj Saúl kichalk xjosq'il sa' xb'een laj Jonatán ut kixye re: “Ralalat jun li 
ixq ink'a' us xna'leb'! Ninnaw chi us naq laa'at tz'aqal ramiiw li ralal laj Jesé, ut 
a'in xutaanal cho'q aawe ut cho'q re laana'. 

31Ab'an anaqwan ab'i chi us: jo' najtil toj yo'yooq li ralal laj Jesé sa' ruuchich'och', 
ink'a' naru tat-ok cho'q awab'ej laa'at chi moko eb' laawalal aak'ajol. Jo'kan b'i' 
taqla xsik'b'al laj David ut k'am chaq we, xb'aan naq tento taakamq”. 

32Kichaq'ok laj Jonatán ut kixye re laj Saúl li xyuwa': “K'a'ut naq taakamq? K'aru 
xb'aanu?”, chan. 

33Toja' naq laj Saúl kixtaqsi li xjutz' che' re xkamsinkil li ralal. Chi jo'kan laj 
Jonatán kixtaw ru naq ch'olch'o li xkamik laj David xb'aan li xyuwa'. 

34Kixaqliik ut kixkanab' li meex chi k'ajo' xjosq'il, ut ink'a' kiwa'ak sa' li xkab' 
kutan re li xyo'lajik li po. Jwal ra sa' xch'ool chirix laj David li kimajewaak xb'aan 
li xyuwa'. 

35Sa' li kutan jun chik, eq'la, koho laj Jonatán sa' k'aleb'aal rochb'een jun li al, 
tz'aqal sa' li honal yeeb'il xb'aan laj David. 

36Ut kixye re li al: “Ayu sa' aanil chi xsik'b'aleb' li simaj tinkut anaqwan”. Li al 
ki'aanilak ut laj Jonatán kixkuteb' li simaj toj junpak'al a'an. 

37Ut naq kiwulak li al sa' li na'ajej b'arwi' xt'ane'k li simaj, laj Jonatán kixjap re chi 
xyeeb'al re li al: “Li simaj wank toj junpak'al wankat wi' laa'at”, chan. 

38Kixjap wi' chik re chi xyeeb'al: “Chi junpaat, seeb'a aawib', maaxaqab' aawib'”, 
chan re li al. Li al kixxok li simaj ut kixk'am rik'in laj eechal re; 

39ab'anan maak'a' naxnaw: ka'ajeb' laj Jonatán ut laj David neke'tawok ru. 

40Chirix chik a'an laj Jonatán kixk'e re li al chixjunileb' li xk'anjelob'aal re yalok: 
“Ayu ut k'ameb' sa' tenamit”, chan re. 

41Naq ak xkoho li al, ki'elk chaq laj David chi xk'atq li jun tuub' chi pek, kixhupub' 
rib' chiru ch'och' ut ox sut kixk'utzub' rib'. Chirix a'an ke'xq'alu rib' xkab'ichaleb' 
laj David ut laj Jonatán, ut k'ajo' naq ke'yaab'ak. 

42Toja' naq laj Jonatán kixye: “Ayu sa' tuqtuukil usilal, xb'aan naq qakab'ichal 
xqaye sa' xk'ab'a' li Qaawa' naq A'an chiwanq taxaq chi junelik sa' qayanq jo'wi' 
sa' xyanqeb' li qalal qak'ajol”. Moqon kixaqliik laj David ut koho, ut laj Jonatán 
kisutq'iik wi' chik sa' li tenamit. 

1 S 21 

Laj David ki'elelik chiru laj Saúl 

1Laj David kiwulak Nob, b'arwi' wank laj Ajimélek laj tij. A'in kisachk xch'ool chi 
rilb'al laj David ut kixpatz' re: “K'a'ut naq aajunes xatchalk, chi maajun 
na'ochb'eenink aawe?”, chan. 

2Laj David kixsume laj Ajimélek laj tij: “Li awab'ej xk'e chaq jun intaqlankil ut xye 
ajwi' naq maa'ani chinawoq re li k'aru chaq'rab'inb'ilin ut taqlanb'ilin wi'. Ut eb' 
laj k'anjel chiwu xinb'oqeb' sa' jun li na'ajej. 

3Ab'anan, chakuy inmaak, k'aru wank aawe? K'e oob'aq inwa malaj li k'aru wank 
sa' laawochoch”. 

4Kichaq'ok laj tij ut kixye re laj David: “Junes mayejanb'il wa wank anaqwan; 
maak'a' yal wa wik'in. Ab'anan tink'e aawe wi eb' laj k'anjel chawu ink'a' xe'wank 
rik'in ixq”. 

5Kisumeek xb'aan laj David: “Rajlal naq nokooxik chi yalok, ink'a' nokooch'e'ok 
ixq. Eb' laj k'anjel chiwu xe'xra rib' naq xoo'elk, us ta li qataqlankil a'in maak'a' 
xloq'al. Anaqwan saq ru li xtz'ejwaleb'”. 

6Toja' naq laj tij kixk'e li mayejanb'il wa re laj David, xb'aan naq aran ka'ajwi' li 
wa a'an wank, a' li q'axtesinb'il re li Qaawa' ut xokb'il sa' li kutan nak'eemank wi' 
li ak' wa cho'q reeqaj, sa' li artal. 

7Sa' li kutan a'an wank aran jun aj k'anjel chiru laj Saúl; kikanaak aran chi 
xb'aanunkil jun li xtaqlankil chiru li Qaawa'. Li winq a'an aj Dohek xk'ab'a', aj 
Edom, xjolomileb' laj k'aak'alenel xketomq laj Saúl. 

8Kixye laj David re laj Ajimélek: “Ma maak'a' arin aawik'in junaq jutz' che' malaj 
jutz' ch'iich'? Li awab'ej xinxtaqla chi junpaat; jo'kan naq ink'a' xink'am chaq 
linjutz' ch'iich' chi moko junaq ink'anjelob'aal re yalok”. 

9Kichaq'ok laj tij: “Wank arin li xjutz' ch'iich' laj Goliat, a' laj Filistea li xakamsi 
laa'at sa' xtaq'ahil Elá. Lanlo sa' t'ikr chirix li efod. Wi taawaj, xok. Maak'a' chik 
junaq ch'iich' chirix a'an”, chan. Kixye laj David: “K'e we a'an. Maak'a' chik ch'iich' 
q'axal chaab'il jo' a'an”. 

10Sa' li kutan a'an ki'elelik laj David chiru laj Saúl ut koxk'ut rib' chiru laj Akis, 
awab'ej re Gat. 

11Ut eb' laj k'anjel chiru laj Akis ke'xye: “Ma maawa' tab'i' a'in laj David, li awab'ej 
re li na'ajej a'in? Ma maawa' a'in li ke'xb'icha ru naq yookeb' chi xajok: «Laj Saúl 
xkamsi jun mileb' chi poyanam, ab'an laj David xkamsiheb' lajeeb' mil»?”. 

12Laj David kixk'uula sa' xch'ool li aatin a'in ut k'ajo' naq ki'ok xxiw chiru laj Akis, 
awab'ej re Gat. 

13Kixb'aanu rib' naq ink'a' tuqtu xjolom, kixk'e rib' jo' kaan ru chiruheb': 
na'okje'k chi xt'okt'okinkil re li kab'l ut nat'aynakje'k xya'al re sa' li xmach. 

14Toja' naq laj Akis kixye reheb' laj k'anjel chiru: “Ilomaq li winq a'in kaan ru. K'a' 
aj e naq xek'am chaq wik'in? 

15Ma xmajeleb' kaan ru sa' li na'ajej a'in naq xek'am chaq a'in re tixb'aanu xmemil 
chiwu? Maajoq'e taa'ok sa' li wochoch”. 

1 S 22 

1Laj David ki'elk aran ut koxmuq rib' sa' li ochoch pek wan chaq Adulán. Naq eb' 
li ras riitz'in jo'wi' chixjunileb' li rech'alal ke'xnaw a'an, koheb' rik'in. 

2Chixjunileb' li rahob'tesinb'ileb', li wankeb' xk'as ut jo'k'ihaleb' wankeb' sa' 
rahilal ke'xjunaji rib' rik'in laj David, ut a'in kikanaak cho'q aj k'amol xb'eheb'. 
Jun o'q'ob' (400) tana chi winq li wankeb' rochb'een. 

3Chirix chik a'an laj David ki'elk aran ut koho Mispé, sa' xteepal Mohab, ut kixye 
re li awab'ej re Mohab: “Chakuy inmaak, nintz'aama usilal naq chakanab'eb' chi 
wank linna' linyuwa' eerik'in; tojo' yaal naq tinnaw k'aru tixb'aanu li Yos wik'in”. 

4Ut laj David kixk'am li xna' xyuwa' rik'in li awab'ej re Mohab, ut ke'kanaak aran 
jo' najtil kiwank laj David chi muqmu. 

5Toja' naq laj Gad li propeet kixye re laj David: “Maamuq chik aawib'. Elen arin ut 
ayu sa' xteepal Judá”, chan. Jo'kan naq laj David koho ut kiwulak sa' li k'iche' re 
Jéret. 

Naq ke'kamsiik eb' laj tij wankeb' Nob 

6Laj Saúl wan chaq Kibehá, taqe'q, rub'el jun toon chi tamarisko, chi wank li xjutz' 
che' sa' ruq' ut sutsu xb'aaneb' chixjunileb' laj k'anjel chiru. 

7Kixye laj Saúl reheb' chixjunileb' laj k'anjel chiru li wankeb' rochb'een: “Ex aj 
Benjamín, chineerab'ihaq. Ma nekek'oxla naq li ralal laj Jesé tixk'e eech'och' ut 
eerawimq chejunilex, ut texxaqab' cho'q xjolomileb' laj puub'? 

8Chejunilex xek'amchi'i eerib' chiwix, ut maajun eere xyehok we naq li walal 
xk'ojob' jun sumwank rik'in li ralal laj Jesé. Maajun eere xtoq'ob'ank wu ut xye ta 
we naq li walal xtakchi'i' laj k'anjel chiwu re naq tinxkamsi, jo' yo chi xb'aanunkil 
anaqwan”. 

9Toja' naq laj Dohek aj Edom, li wank sa' xyanqeb' laj k'anjel chiru laj Saúl, 
kixsume: “Laa'in xwil li ralal laj Jesé chi wulak Nob, wan wi' laj Ajimélek, ralal laj 
Ajitub. 

10Ut laj Ajimélek kipatz'ok re li Qaawa' chirix laj David; kixk'e xtzekemq ut kixk'e 
ajwi' li xch'iich' laj Goliat aj Filistea”, chan. 

11Toja' naq li awab'ej kixtaqla xb'oqb'al laj Ajimélek, ralal laj Ajitub, jo'wi' 
chixjunileb' li rech'alal li wankeb' cho'q aj tij aran Nob. Ut chixjunileb' ke'k'ulunk 
rik'in li awab'ej. 

12“Ab'i, ralal laj Ajitub”, chan laj Saúl. Ut laj Ajimélek kixye: “We'kin, at awab'ej”. 

13Laj Saúl kixye re: “K'a'ut naq yookex chi xk'amchi'inkil eerib' sa' inb'een, laa'at 
ut li ralal laj Jesé? Laa'at xak'e xwa; xak'e ajwi' xch'iich' re yalok, ut xapatz' re li 
Qaawa' k'aru tixb'aanu, re naq xik' tinril ut tinxkamsi. Ut a'an ajwi' yo chi 
xb'aanunkil anaqwan”. 

14Kichaq'ok laj Ajimélek ut kixye: “Ani sa' xyanqeb' chixjunileb' laj k'anjel chawu 
jwal chaab'il chiru laj David, xhi' li awab'ej, xjolomileb' laj k'aak'alehom aawe, ut 
oxloq'inb'il sa' laawochoch? 

15Ma toj anaqwan tab'i' xintikib' patz'ok chirix chiru li Yos? Ink'a'. At awab'ej, 
maajit laj k'anjel chawu chi moko eb' li wech'alal, xb'aan naq laj k'anjel chawu tik 
maak'a' naxnaw chirix li na'leb' a'in”. 

16Ab'an li awab'ej kixye wi' chik: “At Ajimélek, ch'olch'o naq tatkamq laa'at jo'wi' 
chixjunileb' laawech'alal”. 

17Tikto li awab'ej kixye reheb' laj k'aak'alehom re li wankeb' chi xk'atq: “Ayuqex 
chi xkamsinkileb' laj tij chiru li Qaawa'. Eb' a'an ajwi' neke'okenk chirix laj David, 
xb'aan naq, us ta neke'xnaw naq yo chi elelik, ink'a' xe'xye we”. Ab'an eb' laj 
k'anjel chiru li awab'ej ink'a' ke'raj xkamsinkileb' laj tij chiru li Qaawa'. 

18Jo'kan naq li awab'ej kixye re laj Dohek: “Jilon laa'at ut kamsiheb' laj tij”. Tikto 
laj Dohek aj Edom kixkut rib' sa' xb'eeneb' laj tij ut, sa' li kutan a'an, kixkamsiheb' 
oob' ro'k'aal chi winq li neke'roksi li efod liin. 

19Sa' li tenamit Nob, xtenamiteb' laj tij, laj Saúl kixkamsi chixjunileb' chi ch'iich': 
winq, ixq, kok'al ut k'uula'al li toj neke'tu'uk, b'ooyx, b'uur ut karneer. 

20Ka'ajwi' jun ralal laj Ajimélek, ralal laj Ajitub, aj Abiatar xk'ab'a', kiruhank chi 
elelik ut koho eelel wan wi' laj David. 

21Ut naq kixye re laj David naq laj Saúl kixkamsiheb' laj tij chiru li Qaawa', 

22kisumeek: “Sa' li kutan naq xwil ru laj Dohek aj Edom, tikto xink'oxla naq a'an 
tixye resil re laj Saúl. Laa'in wank we naq xe'kamsiik chixjunileb' li xkomoneb' 
laayuwa'. 

23Ab'anan kanaaqat wik'in; matxiwak. Ani taa'ajoq aakamsinkil, traj ajwi' 
inkamsinkil laa'in. Matk'oxlak: wik'in laa'in ilb'ilaqat chi us”. 

1 S 23 

Laj David kixkol li tenamit Kehilá 

1Sa' jun kutan kiyehe'k resil re laj David naq eb' laj Filistea yookeb' chi yalok 
rik'ineb' laj Kehilá ut ke'relq'a xsa' chixjunil li na'ajej k'uulanb'il wi' li triiw. 

2Toja' naq laj David kipatz'ok re li Qaawa': “Ma tinxik chi yalok rik'ineb' laj 
Filistea a'an?”, chan. Kisumeek xb'aan li Qaawa': “Ayu chi yalok rik'ineb' laj 
Filistea ut taakol li tenamit Kehilá”. 

3Ab'anan eb' li winq li wankeb' rochb'een laj David ke'xye re: “K'e reetal, arin 
Judá yo qaxiw. Ma toja' ta chik naq tooxik Kehilá chi yalok rik'ineb' laj Filistea?”. 

4Jo'kan naq laj David koho wi' chik chi patz'ok rik'in li Qaawa', ut A'an kichaq'ok: 
“Xaqlin, ayu chi yalok chirixeb' laj Kehilá, xb'aan naq xinq'axtesiheb' laj Filistea 
sa' laawuq'”. 

5Laj David rochb'eeneb' laj puub' koheb' Kehilá, ke'yalok rik'ineb' laj Filistea, 
ke'xq'ax ruheb' ut ke'reechani li xketomqeb'. Jo'ka'in naq laj David kixkoleb' laj 
Kehilá. 

6Naq laj Abiatar, ralal laj Ajimélek, koho eelel wan wi' laj David, kikub'eek aran 
Kehilá chi wank li efod sa' ruq'. 

7Kiyehe'k resil re laj Saúl naq okenaq laj David sa' li tenamit Kehilá. Toja' naq 
kixye sa' xch'ool: “Li Yos xq'axtesi sa' wuq' laj David, xb'aan naq xjunes xtz'ap rib' 
sa' jun tenamit li wank xtz'apb'al rokeb'aal ut wank xlaawil”. 

8Tikto laj Saúl kixb'oq chixjunileb' li poyanam chi xik Kehilá re yalok ut xsutb'al 
laj David rochb'eeneb' laj puub'. 

9Ab'an laj David naq kixnaw naq laj Saúl yo chi xk'uub'ankil li xkamik, kixye re laj 
Abiatar laj tij: “K'am chaq li efod”; 

10ut kitijok chi kama'in: “At Qaawa', xYos laj Israel, xwab'i naq laj Saúl taaraj 
chalk arin Kehilá chi xsachb'al li tenamit sa' ink'ab'a'. 

11Ma relik chi yaal naq taakub'eeq chaq laj Saúl, jo' xwab'i? Ma tine'xq'axtesi sa' 
ruq'eb' laj Kehilá? At Qaawa', xYos laj Israel, nintz'aama chawu naq taasume 
lintij”. Ut li Qaawa' kixsume: “Taakub'eeq chaq”, chan. 

12Toja' naq laj David kixpatz': “Ma tine'xq'axtesi eb' laj Kehilá sa' ruq' laj Saúl, 
laa'in ut eb' laj puub'?”. Kichaq'ok li Qaawa' ut kixye: “Texq'axtesiheb'”, chan. 

13Toja' naq koheb' laj David ut eb' laj puub' (wankeb' tana lajeek'aal xkab' o'q'ob' 
chi winq), ke'elk Kehilá ut ke'xb'eeni rib'eb'. Ut naq laj Saúl kirab'i resil li relik laj 
David sa' li tenamit Kehilá, kixjal xk'a'uxl ut ink'a' chik koho Kehilá. 

Laj David sa' li chaqich'och' 

14Laj David kikanaak chi wank chi muqmu sa' li chaqich'och', sa'eb' li tzuul re li 
chaqich'och' re Sif. Ut us ta laj Saúl ink'a' naxkanab' xsik'b'al, li Yos ink'a' 
kixq'axtesi sa' ruq'. 

15Yo xxiw laj David, xb'aan naq laj Saúl ki'elk chi xsik'b'al re xkamsinkil. Jo'kan 
naq junes nawank aran Jorsa, sa' li chaqich'och' re Sif. 

16Sa' jun kutan laj Jonatán, ralal laj Saúl, kixchap xb'e ut koho wan wi' laj David 
aran Jorsa re xk'ojob'ankil xch'ool sa' xk'ab'a' li Qaawa'. 

17Kixye re: “Matxiwak, xb'aan naq laj Saúl linyuwa' ink'a' truuq tatxtaw. Laa'at 
tat-ok cho'q awab'ej re Israel ut laa'inaq li xkab'il chi taqlank. A' ajwi' linyuwa' 
naxnaw a'an”. 

18Ut xkab'ichaleb' ke'xk'uub' jun sumwank chiru li Qaawa'. Chirix chik a'an laj 
David kikanaak Jorsa ut laj Jonatán kisutq'iik sa' rochoch. 

19Ab'an eb' laj Sif koheb' Kibehá wan wi' laj Saúl chi xyeeb'al re: “Laj David 
muqmu sa' li qana'aj, sa'eb' li saqoonak re Jorsa, sa' li tzuul Jakilá li wank sa' 
xjayal rokeb'l iq' re li chaqich'och'. 

20At awab'ej, laa'o naqanaw naq nakawaj chi anchal aach'ool chalk sa' qayanq chi 
xchapb'al. Jo'kan b'i', chalqat ut laa'o tooq'axtesinq re sa' laawuq'”. 

21Kichaq'ok laj Saúl ut kixye: “Li Qaawa' chi'osob'tesinq eere xb'aan naq 
xetoq'ob'a wu. 

22Ayuqex, tz'ilomaq rix ut chek'e reetal chi us b'ar wank ut ani x'ilok re aran, 
xb'aan naq xwab'i resil naq q'axal seeb' xch'ool. 

23Ilomaq ut k'ehomaq reetal chixjunileb' li na'ajej b'arwi' naru tixmuq rib', ut naq 
akaq xch'olaak chixjunil cheru, toleeye we ut laa'in tinxik cherix. Ut wi relik chi 
yaal wanq aran, tinsik'i chi us sa' chixjunileb' li xjunkab'aleb' laj Judá”. 

24Eb' laj Sif ke'xchap xb'eheb' ut koheb' Sif, aj k'amol b'eheb' chiru laj Saúl. Laj 
David ut eb' li rochb'een wankeb' sa' li chaqich'och' re Mahón, sa' li taq'a ru, sa' 
xjayal rokeb'l iq' re li chaqich'och'. 

25Koheb' laj Saúl ut eb' li wankeb' rochb'een chi xsik'b'al laj David, ab'anan 
kiyehe'k resil re laj David ut a'in kikub'eek sa' li saqoonak li wank sa' li 
chaqich'och' re Mahón. 

26Laj Saúl ut eb' laj puub' wankeb' junpak'al li tzuul, ut laj David ut eb' li wankeb' 
rochb'een yookeb' chi xik sa' li pak'al jun chik, neke'rumb'ak chi elelik chiru laj 
Saúl. Naq laj Saúl ut eb' laj puub' ak ke'xsut laj David ut eb' li winq rochb'een re 
xchapb'aleb', 

27kiwulak jun aj esil chi xyeeb'al re laj Saúl: “Seeb'a aawib', kim chi junpaat, 
xb'aan naq eb' laj Filistea xe'ok sa' li qatenamit!”, chan. 

28Toja' naq laj Saúl kixkanab' xsik'b'al laj David ut koho chi yalok rik'ineb' laj 
Filistea. Jo'kan naq li na'ajej a'an “Xsaqoonakil li chaq'rab'ik” naxk'ab'a'in. 

29Ut laj David ki'elk sa' li na'ajej a'an ut koxna'ajunq chi muqmu aran En-gadi. 

1 S 24 

Laj David kixkuy xmaak laj Saúl 

1Naq kiraqe'k chi yalok rik'ineb' laj Filistea, kiyehe'k resil re laj Saúl naq laj David 
wank sa' li chaqich'och' re En-gadi. 

2Toja' naq laj Saúl kixk'ameb' lajeek'aal xwaqxaq o'q'ob' (3,000) chi winq 
sik'b'ileb' ru sa' xyanqeb' chixjunileb' laj Israel ut koho chi xsik'b'al laj David 
jo'wi' li wankeb' rochb'een, sa' xyanqeb' li saqoonak li neke'wank wi' li yuk. 

3Naq kiwulak sa' jun li na'ajej neke'ch'utlaak wi' eb' li karneer chire li b'e, laj Saúl 
kixk'e reetal naq aran wank jun li ochoch pek, ut ki'ok aran chi b'ehib'k. Laj David 
ut eb' li rochb'een wankeb' chaq toj chisa' li ochoch pek. 

4Toja' naq eb' li rochb'een ke'xye re laj David: “K'e reetal, a'an a'in li kutan kixye 
resil aawe li Qaawa': «Tink'e sa' aawuq' li xik' na'ilok aawe; b'aanu re li k'aru 
taawaj»”. Kixaqliik laj David ut timil timil kixset kach'in li raq' laj Saúl. 

5Ab'an moqon chik kiraho'k xch'ool naq kixset kach'in li raq' laj Saúl: 

6“Li Qaawa' taxaq chikoloq we chi xb'aanunkil rahilal re li awab'ej, a' li sik'b'il ru 
xb'aan li Qaawa'. Maajoq'e tintaqsi wuq' sa' xb'een, xb'aan naq a'an yulb'il xb'aan 
li Qaawa'”, chan reheb' laj puub'. 

7Jo'ka'in naq laj David kixq'useb' chi kaw li wankeb' rochb'een naq me'xik sa' 
xb'een laj Saúl. A'in ki'elk sa' li ochoch pek ut kixchap wi' chik xb'e. 

8Tikto ki'elk ajwi' laj David sa' li ochoch pek ut kixjap re chi xyeeb'al re laj Saúl: 
“At awab'ej, at aj eechal we!”, chan. Naq laj Saúl ki'ilok chirix, laj David 
kixk'utzub' rib' chiru ch'och', kixb'uchub' rib' 

9ut kixye re laj Saúl: “K'a'ut naq nakapaab' eb' li poyanam li neke'yehok: «Laj 
David yo chi xsik'b'al aasachb'al»? 

10Anaqwan ajwi' xak'e reetal naq li Qaawa' xatxk'e sa' wuq' sa' li ochoch pek. 
Wankeb' li xe'xye we naq tatinkamsi, ab'anan xinkuy aamaak xb'aan naq xinye 
sa' inch'ool: «Ink'a' tintaqsi wuq' sa' xb'een laj eechal we, xb'aan naq a'an yulb'il 
xb'aan li Qaawa'». 

11K'e reetal, at inyuwa'; il li xmaril laawaq' sa' wuq'. Xinset li xmaril laawaq' ut 
ink'a' xatinkamsi! Jo'kan naq taak'e reetal naq maak'a' lab'al sa' li waanm ut 
maak'a' maa'usilal wik'in. Laa'in ink'a' xinmaakob'k chawu, a'ut laa'at yookat 
xsik'b'al inkamsinkil. 

12A' taxaq li Qaawa' chiraqoq aatin sa' qayanq ut chi'eeqajunq aawe inb'aan; 
ab'an laa'in maajaruj tintaqsi wuq' sa' aab'een. 

13Wank jun li aatin ke'xye li qaxe'toonil yuwa': «Eb' li ink'a' useb' xch'ool, a'aneb' 
li neke'b'aanunk maa'usilal», chankeb'. Jo'kan naq laa'in maajoq'e tintaqsi wuq' 
sa' aab'een. 

14Jun chik. Ani sa' aj b'een xchalk li awab'ej re Israel? Sa' inb'een laa'in. Ani 
taawaj xkamsinkil? Laa'in li chanchanin junaq kamenaq tz'i' ut junaq k'aq. 

15A' taxaq li Qaawa' chiraqoq aatin sa' qayanq. A'an chi'iloq ut chitenq'anq we 
rik'in inkolb'al sa' laawuq'”. 

16Naq laj David kiraqe'k chi xyeeb'al a'in, laj Saúl kixye: “At David, at walal, ma 
laa'at li yookat chi aatinak?”, chan. Ut chi kaw xyaab' xkux kixchaj re chi yaab'ak 

17ut kixye re laj David: “Yaal ajwi' li nakaye; laa'in wank inmaak. Laa'at usilal 
nakab'aanu we, a'ut laa'in ink'a' us nink'e cho'q reeqaj. 

18Sa' li kutan a'in xak'ut chiwu laachaab'ilal, xb'aan naq li Qaawa' xinxk'e sa' 
laawuq', ab'an laa'at ink'a' xinaakamsi. 

19Wi junaq winq naxtaw li xik' na'ilok re, maajoq'e tixkanab' chi xik sa' 
tuqtuukilal. Li Qaawa' chiq'ajkamunq aawe sa' xk'ab'a' li usilal xab'aanu we sa' li 
kutan a'in. 

20Anaqwan ch'olch'o chiwu naq tat-ok cho'q awab'ej ut sa' aak'ab'a' laa'at 
xaqxooq chi kaw xwankil li tenamit Israel. 

21Ka'ajwi' nintz'aama chawu, ye we sa' jurament sa' xk'ab'a' li Qaawa' naq chirix 
linkamik ink'a' taasacheb' ru li walal ink'ajol ut ink'a' taasache'q link'ab'a' sa' 
xyanqeb' li xjunkab'al linyuwa'”. 

22Ut laj David kixye li raatin chiru laj Saúl naq ink'a' tixkamsi eb' li ralal xk'ajol 
chi moko tixsach li xk'ab'a'. Chirix chik a'an laj Saúl koho sa' rochoch, ut laj David 
rochb'eeneb' laj puub' koheb' wi' chik chi xmuqb'al rib'eb'. 

1 S 25 

Xkamik laj Samuel 

1Naq laj Samuel kikamk, chixjunileb' laj Israel ke'xch'utub' rib' re xyaab'ankil ut 
ke'xmuq sa' li xch'och', aran Ramá. 

Laj David ut lix Abigahil 

2Kiwank Mahón jun li winq jwal b'ihom, li wank xch'och' sa' li tenamit Karmeel. 
Lajeek'aal xwaqxaq o'q'ob' (3,000) chi karneer ut lajeek'aal rox o'q'ob' (1,000) chi 
chib'aat wank re. Sa' jun kutan yo chi xb'esb'al rixeb' li xkarneer aran Karmeel. 

3Li winq a'an aj Nabal xk'ab'a', ut li rixaqil x'Abigahil xk'ab'a'. Li ixq wank xna'leb' 
ut xchaq'al ru na'ilok, ab'an li xb'eelom josq' ut ink'a' us xna'leb', xkomoneb' laj 
Kaleb. 

4Naq laj David kirab'i resil sa' li chaqich'och' naq laj Nabal yo chi xb'esb'al rixeb' 
li xkarneer, 

5kixtaqla lajeeb' chi saaj winq rik'in ut kixye reheb': “Ayuqex Karmeel wan wi' laj 
Nabal, chek'e xsahil li xch'ool sa' ink'ab'a' 

6ut teeye re: «Sahaq taxaq aach'ool, sahaq taxaq xch'ooleb' li wankeb' sa' 
laajunkab'al jo'wi' li k'aru wank aawe. 

7Xwab'i resil naq yookat chi xb'esb'al rixeb' laakarneer. Laa'at ajwi' nakanaw naq 
eb' laj k'aak'alenel re laaketomq xe'wank sa' qayanq Karmeel ut, jo' najtil li 
xwanjikeb' sa' qayanq, maajun wa xe'qach'i'ch'i'i chi moko xqelq'a k'a'aq re ru 
reheb'. 

8Patz' reheb' laamoos ut eb' a'an te'xch'olob' chawu. Jo'kan naq nintz'aama usilal 
chawu naq taak'uleb' sa' usilal eb' lintaql a'in xb'aan naq sa' xkutankil li sahil 
ch'oolej xoochalk. Taak'e reheb' jo'wi' we laa'in, laj k'anjel chawu, jo'ch'inal truuq 
taak'e»”. 

9Naq eb' li xtaql laj David ke'wulak rik'in laj Nabal, ke'xye chixjunil li kiyehe'k 
reheb' xb'aan laj David, ut ke'oyb'enink. 

10Ab'an laj Nabal kixsumeheb': “Ani laj David? Ani li ralal laj Jesé? Sa'eb' li kutan 
a'in numtajenaqeb' laj mun li yookeb' chi elelik chiruheb' laj eechal reheb'! 

11Ma tinchap tab'i' linwa linha' jo'wi' li tib' li xink'uub' cho'q reheb' laj b'esol rix 
karneer ut tink'e ta reheb' winq li ink'a' ninnaw b'ar chalenaqeb' chaq?”, chan. 

12Eb' li saaj winq taqlanb'ileb' xb'aan laj David ke'sutq'iik wi' chik, ut naq 
ke'wulak rik'in laj David, ke'xseeraq'i re li xsumehom laj Nabal. 

13Toja' naq laj David kixye reheb' li wankeb' rochb'een: “Chapomaq leech'iich' 
chejunjunqal”, chan. Chixjunileb' ke'xb'ak' li xch'iich'eb' chi xsa'eb'. Laj David 
ajwi' kixb'ak' li xch'iich' chi xsa'. Jun o'q'ob' (400) tana chi winq koheb' chirix laj 
David ut lajeek'aal (200) ke'kanaak aran chi ilok li k'aruheb' re. 

14Ab'anan jun reheb' laj k'anjel koxye re lix Abigahil, rixaqil laj Nabal: “Ma 
xawab'i naq laj David xtaqlaheb' chaq aj esil toj sa' li chaqich'och' re xk'eeb'al 
xsahil xch'ool laj eechal qe, ab'an a'in ink'a' xk'uleb' sa' usilal. 

15Eb' li winq a'an q'axal chaab'ileb' qik'in naq xoowank chaq rik'ineb' sa' 
k'aleb'aal: maajun wa xe'ch'i'ch'i'in qe chi moko wank k'aru xe'relq'a qe. 

16Eb' a'an tz'aqal xe'kolok qe chi q'eq chi kutan jo' najtil li qawanjik rik'ineb' re 
ilok ketomq. 

17K'e reetal ut k'oxla rix chi us k'aru taab'aanu, xb'aan naq ch'olch'o naq rahilal 
taachalq sa' xb'een laj eechal qe jo'wi' sa' xb'een chixjunil li xjunkab'al. 
Laab'eelom a'an jun li winq jwal jip, maak'a' naru taaye re”. 

18Tikto lix Abigahil kixchap lajeek'aal (200) chi wa ut wiib' kuk tz'uum, oob' chi 
karneer ak pomb'ileb', oob' chi aroow chi joranb'il triiw, o'k'aal chiil chi uub' ak 

xchaqik ut lajeek'aal chi kaxlan wa yiib'anb'ileb' rik'in chaqi iig, kixk'e chixjunil 
a'in chirixeb' li xb'uur 

19ut kixye reheb' laj k'anjel chiru: “Ayuqex chi uub'ej ut laa'in tinxik moqon”, 
chan. Ab'anan maak'a' kixye re laj Nabal li xb'eelom. 

20Naq yo chaq chi kub'eek sa' li tzuul, chi muqmu, chirix li xb'uur, laj David ut eb' 
li rochb'een yookeb' ajwi' chi kub'eek sa' xjayaleb'. Sa' junpaat lix Abigahil 
koxk'ul rib' rik'ineb'. 

21Laj David yo chi xyeeb'al sa' xch'ool: “Maak'a' rajb'al naq sa' li chaqich'och' 
xinkol rix chixjunil li k'aru wank re li winq a'in re naq maak'a' taamajelo'q re. 
Maa'usilal yookin chi xk'ulb'al cho'q reeqaj li usilal! 

22A' taxaq li Yos tinxk'e chi xtojb'al linmaak chi q'axal ra, wi toj yo'yooqeb' li 
xkomoneb' laj Nabal wulaj naq taasaqewq”, chan. 

23Ka'ajwi' kiril laj David, lix Abigahil kixseeb'a rib' chi kub'eek chirix li xb'uur, 
kixkut rib' chi roq, 

24kixk'utzub' rib' chiru ch'och' ut kixye re: “Wa'chin, chikanaaq ta sa' inb'een li 
xmaak linb'eelom. Ab'anan tinaakanab' chi aatinak aawik'in ut ab'i taxaq li k'aru 
tinye aawe. 

25Nintz'aama chawu naq ink'a' taak'e sa' aach'ool li xyehom laj Nabal: a'an jun li 
winq ink'a' us xna'leb'. Aj Nabal ke'xk'e cho'q xk'ab'a', ut relik chi yaal naq a'an 
mem. Chakuy inmaak, laa'in aj k'anjel chawu, ink'a' xwileb' ru li winq li 
xataqlaheb' qik'in. 

26Ab'anan anaqwan, wa'chin, sa' xk'ab'a' li yo'yookil Yos ut laayu'am, sa' xk'ab'a' 
li Qaawa' li xramok chawu xkamsinkileb' li poyanam a'in jo'wi' xraqb'al aatin 
aajunes aawib', jo'qeb' laj Nabal chixjunileb' li xik' neke'ilok aawe jo'wi' li te'raj 
xb'aanunkil rahilal aawe. 

27Chak'ul laamaatan li xink'am chaq ut chajek'i reheb' li saaj winq li 
neke'ochb'eenink aawe. 

28Chakuy taxaq inmaak. Relik chi yaal naq li Qaawa' tixxaqab' chi junajwa 
xwankil laajunkab'al, xb'aan naq laa'at nakatyalok sa' xk'ab'a' li Qaawa', ut 
maajun wa taachalq li ink'a' us sa' aab'een chiru chixjunil laayu'am. 

29Us ta wanq ani taasik'oq aawe re aarahob'tesinkil ut aakamsinkil, ab'anan li 
Qaawa' laaYos taakoloq aawe: tixkol laayu'am rub'el li xkupuhom, ut li xyu'ameb' 
li xik' neke'ilok aawe tixkut chi najt jo' rik'in junaq jok'. 

30Naq akaq xb'aanu li Yos chixjunil li kixyeechi'i aawe ut naq akaq xatxxaqab' 
cho'q aj k'amol xb'eheb' laj Israel, 

31ink'a' taaraho'q chi moko taayot'e'q aach'ool rik'in naq xakamsiheb' li 
maak'a'eb' xmaak malaj xatraqok ta aatin aajunes aawib'. Ut naq akaq xrusila 
aawu li Qaawa', chinjultiko'q taxaq aawe, laa'in aj k'anjel chawu”. 

32Toja' naq laj David kixye re lix Abigahil: “Usilaatinanb'il taxaq li Qaawa', xYos 
laj Israel, li xtaqlank chaq aawe chink'ulb'al anaqwan. 

33Osob'tesinb'ilat taxaq laa'at li rik'in laak'a'uxl xaram chiwu xkamsinkileb' 
poyanam jo'wi' xraqb'al aatin injunes wib'. 

34Relik chi yaal, sa' xk'ab'a' li yo'yookil Yos, xYos laj Israel, li xramok chiwu 
xb'aanunkil rahilal aawe, ninye aawe naq, wi ink'a' ta xatseeb'ank chaq chi chalk, 
wulaj eq'la maajun raj chik teelom xkanaak chi yo'yo sa' li xjunkab'al laj Nabal”, 
chan. 

35Chirix chik a'an laj David kixk'ul sa' ruq' lix Abigahil li k'aru kixk'am chaq, ut 
kixye re: “Anaqwan ayu sa' laawochoch chi maak'a'aq aak'a'uxl. K'e reetal, xwab'i 
li k'aru xaye ut tinb'aanu li xatz'aama chiwu”. 

36Naq lix Abigahil kiwulak sa' rochoch, kixtaw li xb'eelom chi ninq'ehik: k'ajo' li 
sahil ch'oolej aran, jo' li na'uxmank sa' xninq'e junaq awab'ej. Sa sa' xch'ool laj 
Nabal ut taakalaaq; jo'kan naq maak'a' kiyehe'k re toj sa' li kutan jun chik. 

37Wulajaq chik a'an, eq'la, naq ak xnume'k xkalajik laj Nabal, li rixaqil kixseeraq'i 
re li k'aru kik'ulmank. Kisachk xch'ool li winq chi rab'inkil a'an ut kikanaak 
chanchan pek. 

38Lajeeb'aq kutan tana chik a'an, li Qaawa' kixtiq' laj Nabal, ut a'in kikamk. 

39Naq laj David kirab'i resil li xkamik laj Nabal, kixye: “Usilaatinanb'il taxaq li 
Qaawa' li xtenq'ank we naq xinhob'e'k xb'aan laj Nabal. Li Yos xkolok we chiru 
xb'aanunkil li ink'a' us ut xk'e reeqaj li xmaa'usilal laj Nabal”. Moqon chik laj 
David kixtaqlaheb' aj esil chi xyeeb'al re lix Abigahil ma traj wank cho'q rixaqil. 

40Ut naq eb' li xtaql ke'wulak Karmeel sa' rochoch lix Abigahil, ke'aatinak rik'in ut 
ke'xye re: “Laj David xooxtaqla chaq aawik'in re aatz'aamankil cho'q aawixaqil”, 
chankeb'. 

41Naq kirab'i a'an, lix Abigahil kixk'utzub' rib' chiru ch'och' ut kixye: “We'kin 
laa'in xmoos laj David. Yo'oon wankin chi xch'ajb'al roqeb' eb' laj k'anjel chiru, wi 
jo'kan naraj naq tinb'aanu”. 

42Tikto kixaqliik, kitaqe'k chirix li xb'uur ut, rochb'een oob' chi xmoos ixq, koho 
chirixeb' li xtaql laj David, ut kikanaak cho'q rixaqil. 

43Ak sumsu laj David rik'in lix Ajinohán aj Jisrehel, ut xkab'ichaleb' ke'wank cho'q 
rixaqil. 

44Laj Saúl ak xk'ehom lix Mikal li xrab'in, rixaqil laj David, cho'q rixaqil laj Paltí aj 
Galín, ralal laj Layis. 

1 S 25 

Xkamik laj Samuel 

1Naq laj Samuel kikamk, chixjunileb' laj Israel ke'xch'utub' rib' re xyaab'ankil ut 
ke'xmuq sa' li xch'och', aran Ramá. 

Laj David ut lix Abigahil 

2Kiwank Mahón jun li winq jwal b'ihom, li wank xch'och' sa' li tenamit Karmeel. 
Lajeek'aal xwaqxaq o'q'ob' (3,000) chi karneer ut lajeek'aal rox o'q'ob' (1,000) chi 
chib'aat wank re. Sa' jun kutan yo chi xb'esb'al rixeb' li xkarneer aran Karmeel. 

3Li winq a'an aj Nabal xk'ab'a', ut li rixaqil x'Abigahil xk'ab'a'. Li ixq wank xna'leb' 
ut xchaq'al ru na'ilok, ab'an li xb'eelom josq' ut ink'a' us xna'leb', xkomoneb' laj 
Kaleb. 

4Naq laj David kirab'i resil sa' li chaqich'och' naq laj Nabal yo chi xb'esb'al rixeb' 
li xkarneer, 

5kixtaqla lajeeb' chi saaj winq rik'in ut kixye reheb': “Ayuqex Karmeel wan wi' laj 
Nabal, chek'e xsahil li xch'ool sa' ink'ab'a' 

6ut teeye re: «Sahaq taxaq aach'ool, sahaq taxaq xch'ooleb' li wankeb' sa' 
laajunkab'al jo'wi' li k'aru wank aawe. 

7Xwab'i resil naq yookat chi xb'esb'al rixeb' laakarneer. Laa'at ajwi' nakanaw naq 
eb' laj k'aak'alenel re laaketomq xe'wank sa' qayanq Karmeel ut, jo' najtil li 
xwanjikeb' sa' qayanq, maajun wa xe'qach'i'ch'i'i chi moko xqelq'a k'a'aq re ru 
reheb'. 

8Patz' reheb' laamoos ut eb' a'an te'xch'olob' chawu. Jo'kan naq nintz'aama usilal 
chawu naq taak'uleb' sa' usilal eb' lintaql a'in xb'aan naq sa' xkutankil li sahil 
ch'oolej xoochalk. Taak'e reheb' jo'wi' we laa'in, laj k'anjel chawu, jo'ch'inal truuq 
taak'e»”. 

9Naq eb' li xtaql laj David ke'wulak rik'in laj Nabal, ke'xye chixjunil li kiyehe'k 
reheb' xb'aan laj David, ut ke'oyb'enink. 

10Ab'an laj Nabal kixsumeheb': “Ani laj David? Ani li ralal laj Jesé? Sa'eb' li kutan 
a'in numtajenaqeb' laj mun li yookeb' chi elelik chiruheb' laj eechal reheb'! 

11Ma tinchap tab'i' linwa linha' jo'wi' li tib' li xink'uub' cho'q reheb' laj b'esol rix 
karneer ut tink'e ta reheb' winq li ink'a' ninnaw b'ar chalenaqeb' chaq?”, chan. 

12Eb' li saaj winq taqlanb'ileb' xb'aan laj David ke'sutq'iik wi' chik, ut naq 
ke'wulak rik'in laj David, ke'xseeraq'i re li xsumehom laj Nabal. 

13Toja' naq laj David kixye reheb' li wankeb' rochb'een: “Chapomaq leech'iich' 
chejunjunqal”, chan. Chixjunileb' ke'xb'ak' li xch'iich'eb' chi xsa'eb'. Laj David 
ajwi' kixb'ak' li xch'iich' chi xsa'. Jun o'q'ob' (400) tana chi winq koheb' chirix laj 
David ut lajeek'aal (200) ke'kanaak aran chi ilok li k'aruheb' re. 

14Ab'anan jun reheb' laj k'anjel koxye re lix Abigahil, rixaqil laj Nabal: “Ma 
xawab'i naq laj David xtaqlaheb' chaq aj esil toj sa' li chaqich'och' re xk'eeb'al 
xsahil xch'ool laj eechal qe, ab'an a'in ink'a' xk'uleb' sa' usilal. 

15Eb' li winq a'an q'axal chaab'ileb' qik'in naq xoowank chaq rik'ineb' sa' 
k'aleb'aal: maajun wa xe'ch'i'ch'i'in qe chi moko wank k'aru xe'relq'a qe. 

16Eb' a'an tz'aqal xe'kolok qe chi q'eq chi kutan jo' najtil li qawanjik rik'ineb' re 
ilok ketomq. 

17K'e reetal ut k'oxla rix chi us k'aru taab'aanu, xb'aan naq ch'olch'o naq rahilal 
taachalq sa' xb'een laj eechal qe jo'wi' sa' xb'een chixjunil li xjunkab'al. 
Laab'eelom a'an jun li winq jwal jip, maak'a' naru taaye re”. 

18Tikto lix Abigahil kixchap lajeek'aal (200) chi wa ut wiib' kuk tz'uum, oob' chi 
karneer ak pomb'ileb', oob' chi aroow chi joranb'il triiw, o'k'aal chiil chi uub' ak 
xchaqik ut lajeek'aal chi kaxlan wa yiib'anb'ileb' rik'in chaqi iig, kixk'e chixjunil 
a'in chirixeb' li xb'uur 

19ut kixye reheb' laj k'anjel chiru: “Ayuqex chi uub'ej ut laa'in tinxik moqon”, 
chan. Ab'anan maak'a' kixye re laj Nabal li xb'eelom. 

20Naq yo chaq chi kub'eek sa' li tzuul, chi muqmu, chirix li xb'uur, laj David ut eb' 
li rochb'een yookeb' ajwi' chi kub'eek sa' xjayaleb'. Sa' junpaat lix Abigahil 
koxk'ul rib' rik'ineb'. 

21Laj David yo chi xyeeb'al sa' xch'ool: “Maak'a' rajb'al naq sa' li chaqich'och' 
xinkol rix chixjunil li k'aru wank re li winq a'in re naq maak'a' taamajelo'q re. 
Maa'usilal yookin chi xk'ulb'al cho'q reeqaj li usilal! 

22A' taxaq li Yos tinxk'e chi xtojb'al linmaak chi q'axal ra, wi toj yo'yooqeb' li 
xkomoneb' laj Nabal wulaj naq taasaqewq”, chan. 

23Ka'ajwi' kiril laj David, lix Abigahil kixseeb'a rib' chi kub'eek chirix li xb'uur, 
kixkut rib' chi roq, 

24kixk'utzub' rib' chiru ch'och' ut kixye re: “Wa'chin, chikanaaq ta sa' inb'een li 
xmaak linb'eelom. Ab'anan tinaakanab' chi aatinak aawik'in ut ab'i taxaq li k'aru 
tinye aawe. 

25Nintz'aama chawu naq ink'a' taak'e sa' aach'ool li xyehom laj Nabal: a'an jun li 
winq ink'a' us xna'leb'. Aj Nabal ke'xk'e cho'q xk'ab'a', ut relik chi yaal naq a'an 
mem. Chakuy inmaak, laa'in aj k'anjel chawu, ink'a' xwileb' ru li winq li 
xataqlaheb' qik'in. 

26Ab'anan anaqwan, wa'chin, sa' xk'ab'a' li yo'yookil Yos ut laayu'am, sa' xk'ab'a' 
li Qaawa' li xramok chawu xkamsinkileb' li poyanam a'in jo'wi' xraqb'al aatin 
aajunes aawib', jo'qeb' laj Nabal chixjunileb' li xik' neke'ilok aawe jo'wi' li te'raj 
xb'aanunkil rahilal aawe. 

27Chak'ul laamaatan li xink'am chaq ut chajek'i reheb' li saaj winq li 
neke'ochb'eenink aawe. 

28Chakuy taxaq inmaak. Relik chi yaal naq li Qaawa' tixxaqab' chi junajwa 
xwankil laajunkab'al, xb'aan naq laa'at nakatyalok sa' xk'ab'a' li Qaawa', ut 
maajun wa taachalq li ink'a' us sa' aab'een chiru chixjunil laayu'am. 

29Us ta wanq ani taasik'oq aawe re aarahob'tesinkil ut aakamsinkil, ab'anan li 
Qaawa' laaYos taakoloq aawe: tixkol laayu'am rub'el li xkupuhom, ut li xyu'ameb' 
li xik' neke'ilok aawe tixkut chi najt jo' rik'in junaq jok'. 

30Naq akaq xb'aanu li Yos chixjunil li kixyeechi'i aawe ut naq akaq xatxxaqab' 
cho'q aj k'amol xb'eheb' laj Israel, 

31ink'a' taaraho'q chi moko taayot'e'q aach'ool rik'in naq xakamsiheb' li 
maak'a'eb' xmaak malaj xatraqok ta aatin aajunes aawib'. Ut naq akaq xrusila 
aawu li Qaawa', chinjultiko'q taxaq aawe, laa'in aj k'anjel chawu”. 

32Toja' naq laj David kixye re lix Abigahil: “Usilaatinanb'il taxaq li Qaawa', xYos 
laj Israel, li xtaqlank chaq aawe chink'ulb'al anaqwan. 

33Osob'tesinb'ilat taxaq laa'at li rik'in laak'a'uxl xaram chiwu xkamsinkileb' 
poyanam jo'wi' xraqb'al aatin injunes wib'. 

34Relik chi yaal, sa' xk'ab'a' li yo'yookil Yos, xYos laj Israel, li xramok chiwu 
xb'aanunkil rahilal aawe, ninye aawe naq, wi ink'a' ta xatseeb'ank chaq chi chalk, 
wulaj eq'la maajun raj chik teelom xkanaak chi yo'yo sa' li xjunkab'al laj Nabal”, 
chan. 

35Chirix chik a'an laj David kixk'ul sa' ruq' lix Abigahil li k'aru kixk'am chaq, ut 
kixye re: “Anaqwan ayu sa' laawochoch chi maak'a'aq aak'a'uxl. K'e reetal, xwab'i 
li k'aru xaye ut tinb'aanu li xatz'aama chiwu”. 

36Naq lix Abigahil kiwulak sa' rochoch, kixtaw li xb'eelom chi ninq'ehik: k'ajo' li 
sahil ch'oolej aran, jo' li na'uxmank sa' xninq'e junaq awab'ej. Sa sa' xch'ool laj 
Nabal ut taakalaaq; jo'kan naq maak'a' kiyehe'k re toj sa' li kutan jun chik. 

37Wulajaq chik a'an, eq'la, naq ak xnume'k xkalajik laj Nabal, li rixaqil kixseeraq'i 
re li k'aru kik'ulmank. Kisachk xch'ool li winq chi rab'inkil a'an ut kikanaak 
chanchan pek. 

38Lajeeb'aq kutan tana chik a'an, li Qaawa' kixtiq' laj Nabal, ut a'in kikamk. 

39Naq laj David kirab'i resil li xkamik laj Nabal, kixye: “Usilaatinanb'il taxaq li 
Qaawa' li xtenq'ank we naq xinhob'e'k xb'aan laj Nabal. Li Yos xkolok we chiru 
xb'aanunkil li ink'a' us ut xk'e reeqaj li xmaa'usilal laj Nabal”. Moqon chik laj 
David kixtaqlaheb' aj esil chi xyeeb'al re lix Abigahil ma traj wank cho'q rixaqil. 

40Ut naq eb' li xtaql ke'wulak Karmeel sa' rochoch lix Abigahil, ke'aatinak rik'in ut 
ke'xye re: “Laj David xooxtaqla chaq aawik'in re aatz'aamankil cho'q aawixaqil”, 
chankeb'. 

41Naq kirab'i a'an, lix Abigahil kixk'utzub' rib' chiru ch'och' ut kixye: “We'kin 
laa'in xmoos laj David. Yo'oon wankin chi xch'ajb'al roqeb' eb' laj k'anjel chiru, wi 
jo'kan naraj naq tinb'aanu”. 

42Tikto kixaqliik, kitaqe'k chirix li xb'uur ut, rochb'een oob' chi xmoos ixq, koho 
chirixeb' li xtaql laj David, ut kikanaak cho'q rixaqil. 

43Ak sumsu laj David rik'in lix Ajinohán aj Jisrehel, ut xkab'ichaleb' ke'wank cho'q 
rixaqil. 

44Laj Saúl ak xk'ehom lix Mikal li xrab'in, rixaqil laj David, cho'q rixaqil laj Paltí aj 
Galín, ralal laj Layis. 

1 S 26 

Laj David kixkuy xmaak laj Saúl 

1Eb' laj Sif ke'wulak aran Kibehá rik'in laj Saúl ut ke'xye re: “Muqmu laj David sa' 
li tzuul Jakilá, sa' xka'yab'aal li chaqich'och'”. 

2Toja' naq laj Saúl kixchap xb'e ut koho sa' li chaqich'och' re Sif chi xsik'b'al laj 
David, rochb'een lajeek'aal xwaqxaq o'q'ob' (3,000) chi winq sik'b'il ruheb' sa' 
xyanqeb' laj Israel. 

3Laj Saúl koxhilanq sa' xb'een li tzuul Jakilá li wank chire b'e, sa' xka'yab'aal li 
chaqich'och'. Ab'anan laj David, li wan chaq sa' li chaqich'och', kixk'e reetal naq 
laj Saúl ki'ok aran chi xsik'b'al. 

4Jo'kan naq kixtaqlaheb' aj k'ehol eetal ut kixnaw chi ch'olch'o ru naq laj Saúl 
wank aran. 

5Chirix chik a'an kixchap xb'e ut koho toj sa' li na'ajej wan wi' li xmuheb'aal laj 
Saúl ut kiril li na'ajej b'arwi' yokyookeb' laj Saúl ut laj Abner, ralal laj Ner, 
xjolomileb' laj puub': warenaq laj Saúl sa' xyi ut eb' laj puub' wankeb' chi xsutam 
a'an. 

6Toja' naq laj David kiraatina laj Ajimélek, aj Hit, ut laj Abisay, li xyum lix Sarbia, 
riitz'in laj Johab; kixye reheb': “Ani eere traj kub'eek chiwix wan wi' laj Saúl sa' li 
xmuheb'aal?”. Kichaq'ok laj Abisay: “Laa'in tinxik chawix”, chan. 

7Sa' ajwi' li q'oqyink a'an koheb' laj David ut laj Abisay wankeb' wi' laj puub'. Laj 
Saúl yo chi wark sa' xyi li na'ajej, laplo li xjutz' che' sa' ch'och', chi xjolom. Laj 
Abner ut eb' laj puub' yokyookeb' chi xsutam a'an. 

8Toja' naq laj Abisay kixye re laj David: “Anaqwan li Yos xq'axtesi sa' laawuq' li 
xik' na'ilok aawe. Kanab'in anaqwan chi xt'ojb'al chiru ch'och' rik'in jutz' che'. 
Tz'aqal xkutb'al linjutz' che' junsutaq ajwi'”, chan. 

9Ab'an laj David kixye re laj Abisay: “Maakamsi. Maajun li tixtaqsi li ruq' sa' 
xb'een li awab'ej sik'b'il ru xb'aan li Qaawa' taakanaaq chi ink'a' ta tixtoj rix li 
xmaak”. 

10Ut kixye wi' chik: “Sa' xk'ab'a' li yo'yookil Yos ninye aawe naq a' li Qaawa' 
taak'ehoq re chi kamk. Naq taawulaq xkutankil li xkamik malaj naq yooq li yalok, 
laj Saúl taakamq. 

11Li Qaawa' taxaq chikoloq we chi xtaqsinkil wuq' sa' xb'een li awab'ej yulb'il 
xb'aan. Anaqwan xok li jutz' che' li wank chi xjolom jo'wi' li xxarul li xha', ut 
yo'o”. 

12Laj David kixxok li jutz' che' ut li xaar li wankeb' chi xjolom laj Saúl, ut koheb'. 
Maajun ki'ilok reheb', maa'ani kinawok re ut maajun ki'ajk ru. Sa warenaqeb' 
chixjunileb' xb'aan li Qaawa'. 

13Chirix chik a'an laj David kiq'axonk junpak'al li ru taq'a ut koxk'e rib' sa' xb'een 
li tzuul, najt rik'in laj Saúl. 

14Toja' naq kixjap re chi xyeeb'al re laj Abner, ralal laj Ner, jo'wi' reheb' laj puub': 
“Ma ink'a' nikinaachaq'b'e, a Abner?”. Kisumeek: “Anihat laa'at naq nakajap chaq 
aawe sa' xb'een li awab'ej?”. 

15Kixye laj David re laj Abner: “Ma maawa' tab'i' laa'at li q'axal kaw aawib' chi 
yalok sa' xyanqeb' laj Israel? K'a'ut naq ink'a' xak'aak'ale li awab'ej, laj eechal 
aawe? Xb'aan naq jun reheb' li tenamit x'ok aran re raj xkamsinkil li awab'ej, laj 
eechal aawe. 

16Moko us ta li xab'aanu. Sa' xk'ab'a' li yo'yookil Yos ninye eere naq teneb'anb'il li 
kamk sa' eeb'een xb'aan naq ink'a' xek'aak'ale laj eechal eere, a' li awab'ej sik'b'il 
ru xb'aan li Qaawa'. K'e reetal, b'ar wank anaqwan li xjutz' che' li awab'ej ut li 
xna'aj li xha' li xwank chi xjolom?”. 

17Naq laj Saúl kirab'i a'an, kixnaw naq a'an xyaab' xkux laj David ut kixpatz' re: “A 
David, at walal, ma ink'a' tab'i' laa'at li yookat chi waatinankil?”, chan. Kichaq'ok 
laj David: “At awab'ej, at aj eechal we, yaal li xaye. Laa'inin”, chan. 

18Ut kixye wi' chik: “K'a'ut naq laj eechal we yo chi xxikb'al wilb'al? K'aru 
xinmaakon laa'in laamoos, k'aru li ink'a' us xinb'aanu aawe? 

19At awab'ej, chakuy inmaak, chawab'i li raatin laamoos anaqwan. Wi a' li Qaawa' 
yo chi taqlank aawe chi xxikb'al wilb'al, chiq'unob'resiiq xch'ool rik'in mayej. 
Ab'an wi yal winq xe'yehok naq taab'aanu rahilal we, majewanb'ilaqeb' taxaq 
xb'aan li Qaawa', xb'aan naq xine'risi anaqwan sa' li ch'och' a'in reechanihom li 
Qaawa', re naq tinloq'oni eb' li jalanil yos. 

20Laa'in ink'a' nawaj kamk chi najt rik'in li Qaawa', sa' jalan tenamit. K'a'ut naq li 
awab'ej re Israel x'elk chaq chinsik'b'al laa'in li jo'kin jun k'aq, jo' nasik'e'k junaq 
k'ayay sa' pim?”. 

21Toja' naq laj Saúl kixye: “Xinmaakob'k. Sutq'in, a David, at walal. Ink'a' chik 
tinb'aanu rahilal aawe, xb'aan naq sa' li q'oqyink a'in jwal loq' xawil linyu'am. 
Xmajelal inna'leb' xinb'aanu wi' a'an; jwal nim linmaak”, chan. 

22Kichaq'ok laj David: “Waye' li xjutz' che' li awab'ej. Chichalq arin junaq laj 
k'anjel chi xxokb'al. 

23Li Qaawa' taaq'ajkamunq re li junjunq jo' chanru li xtiikilal ut xchaab'ilal li 
xch'ool. Anaqwan li Qaawa' xatxq'axtesi sa' wuq', ab'an laa'in ink'a' xwaj 
aakamsinkil, xb'aan naq laa'at sik'b'il aawu xb'aan li Qaawa'. 

24Jo' naq numtajenaq loq' xwil laayu'am anaqwan, jo'kanaq ajwi' xnimal xloq'al 
linyu'am chiru li Qaawa', ut tixkol taxaq chiru chixjunil li rahilal”. 

25Toja' naq laj Saúl kixye re: “Osob'tesinb'ilat, a David, at walal! Us tat-elq sa' 
chixjunil li taab'aanu”, chan. Chirix chik a'an laj Saúl kisutq'iik sa' rochoch ut laj 
David kixchap wi' chik xb'e. 

1 S 27 

Laj David sa' xyanqeb' laj Filistea 

1Laj David kixye sa' xch'ool: “Taawulaq xq'ehil naq laj Saúl tinxkamsi. Jwal us naq 
tinxik sa' xteepal Filistea re naq laj Saúl tixkanab' insik'b'al sa' chixjunil Israel ut 
tinkole'q chiru”. 

2Jo'kan naq laj David kixchap xb'e ut, rochb'een li lajeek'aal xkab' o'q'ob' (600) 
chi winq, koho wan wi' laj Akis, ralal laj Mahok, awab'ej re Gat. 

3Rochb'een chixjunileb' laj puub', kina'ajunk aran Gat, wan wi' laj Akis; li junjunq 
kikanaak aran rochb'een li xjunkab'al. Laj David wank xkab'ichaleb' li rixaqil 
rik'in: a' lix Ajinohán aj Jisrehel ut lix Abigahil, li kiwank cho'q rixaqil laj Nabal aj 
Karmeel. 

4Naq laj Saúl kirab'i resil naq laj David xikenaq eelel aran Gat, kixkanab' xsik'b'al. 

5Sa' jun kutan laj David kixye re laj Akis: “Wi usilal xintaw chawu, nintz'aama naq 
taak'e inna'aj sa' jun reheb' laatenamit re naq aran chik tinwanq, xb'aan naq 

moko us ta naq laj k'anjel chawu taawanq chak'atq sa' li xnimal ru aatenamit”, 
chan. 

6Sa' ajwi' li kutan a'an laj Akis kixk'e Siklak cho'q xna'aj ut chalen toj anaqwan 
Siklak kikanaak cho'q reheb' li awab'ej re Judá. 

7Jun chihab' rik'in kaahib' po kiwank laj David sa' xteepal Filistea, 

8ut rochb'eeneb' laj puub' naxikje'k chi yalok rik'ineb' laj Jesur, eb' laj Késer ut 
rik'ineb' laj Amalek (a'ineb' li wankeb' sa' li na'ajej a'an, chalen chaq Telán toj Sur 
ut sa' xnub'ajlil Ejiipt). 

9Laj David nasachok sa' li tenamit nawulak wi', ut maak'a' winq chi moko ixq 
naxkanab' chi yo'yo. Nareechaniheb' li karneer ut eb' li b'ooyx, eb' li b'uur, li 
kameey ut eb' li aq'ej, ut chirix a'an nasutq'iik wi' chik rik'in laj Akis. 

10Ut laj Akis naxpatz' reheb': “B'ar xexwulak chi sachok sa' li kutan a'in?”, chan; 
ut laj David naxsume: “Xoowulak Nejeb re Judá”, malaj: “Xoowulak Nejeb re 
Jerajmehel”, malaj: “Xoowulak Nejeb reheb' laj Ken”, chan. 

11Maajun winq ut maajun ixq naxkanab'eb' chi yo'yo re naq ink'a' te'xik Gat chi 
jitok ut xyeeb'al resil li k'aru xb'aanu. Jo'ka'in kixb'aanu laj David jo' najtil kiwank 
sa' xteepal Filistea. 

12K'ojk'o xch'ool laj Akis rik'in laj David; naxk'oxla: “Ch'olch'o naq laj David xik' 
chik na'ile'k xb'aaneb' laj Israel li rech tenamitul, ut a'anaq aj k'anjel chiwu chi 
junelik”, chan sa' xch'ool. 

1 S 28 

1Sa'eb' li kutan a'an eb' laj Filistea ke'xch'utub' eb' laj puub' re yalok rik'ineb' laj 
Israel, ut laj Akis kixye re laj David: “Ch'olch'o naq laa'at ut eb' li winq wankeb' 
aawochb'een tento texxik chiwix chi yalok”. 

2Kichaq'ok laj David: “Us, matk'oxlak. Laa'in aj k'anjel chawu. Anaqwan taanaw 
k'aru tinb'aanu”, chan. Kixye laj Akis: “Tatinxaqab' chi junajwa cho'q aj 
k'aak'alehom we”. 

Laj Saúl ut li ixq aj aatinanel rik'in kamenaq 

3Ak kamenaq chik laj Samuel, ut chixjunileb' laj Israel ke'yaab'ak chirix ut 
ke'xmuq aran Ramá, sa' li xtenamit. Laj Saúl ak kirisiheb' sa' xyanqeb' laj Israel 
chixjunileb' laj q'e ut eb' laj aatinanel rik'in kamenaq. 

4Ke'xch'utub' chaq rib' eb' laj Filistea ut kole'hilanq aran Sunén, ut laj Saúl 
kixch'utub' chixjunileb' laj Israel ut koxhilanq Jelbohé. 

5Naq laj Saúl kiril li xmuheb'aaleb' laj Filistea, k'ajo' naq kixiwak ut ki'ok xk'a'uxl. 

6Kipatz'ok rik'in li Qaawa', ab'an ink'a' kisumeek xb'aan a'an, chi moko sa' 
xmatk', chi moko chi b'uulinb'il, chi moko rik'in propeet. 

7Toja' naq laj Saúl kixye reheb' laj k'anjel chiru: “Sik'omaq we junaq ixq aj 
aatinanel rik'in kamenaq re naq tinxik chi patz'ok rik'in”. Kisumeek: “Arin Endor 
wank jun li ixq aj aatinanel rik'in kamenaq”. 

8Laj Saúl jalan li raq' kixk'e chirix, re naq ink'a' taanawe'q ru, ut koho rochb'een 
wiib' aj k'anjel chiru. Chi q'eq kiwulak rik'in li ixq ut kixye re: “Patz'on re junaq 
kamenaq ut b'oq chaq li xmusiq' li winq tinye aawe”, chan. 

9Kichaq'ok li ixq: “Laa'at nakanaw k'aru kixb'aanu laj Saúl sa' li tenamit a'in, 
chanru naq kirisiheb' laj q'e ut eb' laj aatinanel rik'in kamenaq. K'a' naq taawaj 
inra'lenkil re inkamsinkil?”, chan. 

10Ab'an laj Saúl kixye li raatin sa' xk'ab'a' li Qaawa': “Sa' xk'ab'a' li yo'yookil Yos -
chan- ninye aawe naq maak'a' rahilal taachalq sa' aab'een wi taab'aanu a'an”. 

11Kixye li ixq: “Ani tinpatz'oq wi' chawix?”. Kichaq'ok laj Saúl: “Patz'on re laj 
Samuel”, chan. 

12Naq li ixq kiril laj Samuel, kixjap re xb'aan xxiw ut kixye re laj Saúl: “K'a'ut naq 
xinaab'alaq'i? Laa'at aj Saúl!”. 

13Ab'an li awab'ej kixye re: “Matxiwak. K'aru xawil?”. Kichaq'ok li ixq: “Jun 
musiq'ej li yo chaq chi elk sa' xchamal li ch'och'”, chan. 

14“Chan na'ilok?”, chan laj Saúl. Kisumeek: “A'an jun cheekel winq li yo chaq chi 
taqe'k chi b'atb'o chaq sa' xt'ikr”. Tikto laj Saúl kixtaw ru naq a'an laj Samuel, 
kiwiq'laak chiru ch'och' ut kixhupub' rib'. 

15Toja' naq laj Samuel kixye re laj Saúl: “K'a' naq nikinaach'i'ch'i'i ut 
nikinaapatz'?”. Kichaq'ok laj Saúl: “Wankin sa' jun nimla ch'a'ajkilal: eb' laj 
Filistea yookeb' chi yalok wik'in ut li Yos xinxkanab'. Ink'a' chik nikinxsume chi 
moko rik'ineb' propeet, chi moko sa' inmatk'. Jo'kan naq xatinb'oq chaq re naq 
taaye we k'aru tinb'aanu”. 

16Kixye laj Samuel: “K'a' naq nakatpatz'ok we wi xatxkanab' li Qaawa' ut xik' chik 
nakatril? 

17Li Qaawa' xb'aanu aawe jo' chanru yeeb'il chi xtz'uumal we: xmaq' 
laa'awab'ejihom ut re jalan chik xq'axtesi. Kixxaqab' xwankil laj David  

18xb'aan naq ink'a' xawab'i xyaab' xkux li Qaawa' ut ink'a' xapaab' laataqlankil 
xb'aan: ink'a' xasach ruheb' laj Amalek.Jo'kan naq li Qaawa' kixb'aanu a'in aawe, 

19ut tatxq'axtesi laa'at jo'wi' chixjunileb' laj Israel sa' ruq'eb' laj Filistea. Wulaj 
laa'at ut eb' laawalal texkamq ut wanqex wik'in. Li Qaawa' xq'axtesi ajwi' eb' laj 
puub' aj Israel sa' ruq'eb' laj Filistea”. 

20T'anaamil laj Saúl chiru ch'och', ut jwal nim roq. Sachso xch'ool xb'aan li raatin 
laj Samuel, jo'wi' anchal lub'lu aj chik xb'aan naq toj maak'a' naxtzeka chalen 
chiru jun kutan ut li q'oqyink. 

21Naq li ixq kiril naq sachso xch'ool laj Saúl, kijilok chi xk'atq ut kixye re: “At 
awab'ej, chakuy inmaak. Xwab'i xyaab' aakux ut kach'in chik maa xsachk li 
xyu'am xb'aan xpaab'ankil laawaatin. 

22Nintz'aama b'i' chawu naq laa'at ajwi' taawab'i xyaab' inkux: tink'e kach'inaq 
aatzekemq re naq tk'ulunq aach'ool ut taachap wi' chik aab'e”. 

23Laj Saúl ink'a' kiraj ut kixye: “Ink'a' nawaj wa'ak”, chan. Ab'an eb' laj k'anjel 
chiru rochb'een li ixq ke'relaji ru toj reetal kixk'ulub'an xch'ool. Kixaqliik ut 
kichunlaak sa' li warib'. 

24Li ixq wank jun saaj wakax, ch'oolaninb'il chi us: kixkamsi ut kixk'uub'. Kixchap 
ajwi' xk'aj, kixyoq' ut kixyiib' wa ink'a' yuub'il. 

25Chirix chik a'an kixk'e chixjunil re laj Saúl ut reheb' laj k'anjel chiru, li ke'wa'ak, 
ke'xaqliik ut koheb' sa' ajwi' li q'oqyink a'an. 

1 S 29 

Laj David kisutq'isiik xb'aaneb' laj Filistea 

1Eb' laj Filistea ke'xch'utub' chixjunileb' laj puub' aran Afek, ut eb' laj Israel 
ke'xk'ojob' li xmuheb'aaleb' chi xk'atq li yo'leb'aal ha' li wank Jisrehel. 

2Eb' li xjolomileb' laj Filistea aj k'amol b'eheb' chiruheb' li ch'uutal aj o'k'aal (100) 
ut aj lajeek'aal rox o'q'ob' (1,000) aj puub'; ab'an laj David ut eb' li wankeb' 
rochb'een yookeb' chi xik chi ixb'ej, rochb'eeneb' laj Akis. 

3Toja' naq eb' li xjolomileb' laj Filistea ke'xye: “K'aru yookeb' arin eb' laj Hebreo 
a'in?”. Laj Akis kixsumeheb': “A'an laj David, laj k'anjel chiru laj Saúl, awab'ej re 
Israel. Jun malaj wiib' chihab' rokik wik'in, ut maak'a' k'aru ink'a' us xintaw rik'in 
chalen sa' rokik wik'in toj anaqwan”, chan. 

4Ab'anan eb' li xjolomileb' laj Filistea ke'josq'o'k rik'in laj Akis ut ke'xye re: 
“Taqla chi sutq'iik li winq a'an sa' li na'ajej li xak'e re. Mixik chiqix chi yalok. Mare 
anchal xik' tooril naq yooqo chi yalok. Xb'aan naq li jwal us re naq taa'ok wi' chik 
sa' rusilal laj Saúl, a'an li xk'utb'al li xjolomeb' laj puub' a'in. 

5Ma maawa' tab'i' a'an laj David li ke'xb'icha ru naq yookeb' chi xajok: «Laj Saúl 
xkamsi jun mileb' chi poyanam, ab'an laj David xkamsiheb' lajeeb' mil»?”. 

6Toja' naq laj Akis kixb'oq laj David ut kixye re: “Sa' xk'ab'a' li yo'yookil Yos ninye 
aawe naq tiik aach'ool ut xwaj naq xkohat raj chiwix chi yalok, xb'aan naq 
maak'a' k'aru ink'a' us xintaw aawik'in chalen aawokik wik'in toj anaqwan. 
Ab'anan moko sa ta ilb'ilat xb'aaneb' li xjolomileb' laj Filistea. 

7Jo'kan naq nintz'aama chawu naq tatsutq'iiq wi' chik sa' laana'aj. Ayu sa' 
tuqtuukilal re naq maak'a' taab'aanu li taapo'q wi' xch'ool eb' li xjolomileb' laj 
Filistea”. 

8Kichaq'ok laj David: “K'aru xinb'aanu? K'aru inmaak chawu chalen sa' li wokik 
aawik'in toj anaqwan, naq ink'a' truuq tinxik chawix chi yalok rik'ineb' li xik' 
neke'ilok re li awab'ej, laj eechal we?”, chan. 

9Ut laj Akis kixye re: “Ninnaw chi us naq chaab'ilat jo' jun x'ánjel li Yos. Ab'anan 
eb' li xjolomileb' laj Filistea xe'xye naq ink'a' truuq tatxik chirixeb' chi yalok. 

10Jo'kan utan wulaj eq'la waklin aawochb'eeneb' laj k'anjel chiru laj Saúl li 
wankeb' aawik'in, ut ayuqex sa' li na'ajej ink'ehom eere. Waklinqex eq'la ut 
xikaqex naq taakutano'q”. 

11Wulajaq chik naq toj eq'la, laj David ut eb' li winq wankeb' rochb'een ke'wakliik 
re sutq'iik sa' xteepaleb' laj Filistea. Ut eb' laj Filistea koheb' Jisrehel. 

1 S 30 

Laj David kixq'ax ruheb' laj Amalek 

1Sa' rox li kutan laj David ut eb' li wankeb' rochb'een ke'wulak Siklak ut ke'xk'e 
reetal naq eb' laj Amalek koxe'sachoq chaq Nejeb jo'wi' Siklak, ke'elq'ak aran ut 
k'atb'il chik li tenamit Siklak. 

2Jo'kan ajwi' eb' li ixq ut chixjunileb' li poyanam, jo' saajeb' ut cheekeb', wankeb' 
chi preexil. Maajun reheb' kikamsiik; ka'ajwi' ke'k'ame'k chi preexil naq eb' laj 
Amalek ke'xchap wi' chik xb'eheb'. 

3Naq laj David ut eb' li wankeb' rochb'een ke'wulak sa' li tenamit, ak k'atb'il chik 
naq ke'xtaw, ut eb' li rixaqileb' jo'wi' li xkok'aleb' k'amb'ileb' cho'q preex. 

4Toja' naq laj David ut eb' laj puub' rochb'een ke'xjap reheb' chi yaab'ak toj reetal 
koxe'lub'q. 

5Ke'k'ame'k ajwi' xkab'ichaleb' li rixaqil laj David, a' lix Ajinohán aj Jisrehel ut lix 
Abigahil, li kiwank cho'q rixaqil laj Nabal aj Karmeel. 

6K'ajo' li xk'a'uxl laj David xb'aan naq eb' li wankeb' rochb'een yookeb' chi 
xk'oxlankil xteninkil chi pek: jwal raheb' sa' xch'ool li tenamit, li junjunq chirixeb' 
li xkok'al. Ab'an laj David kixtaw xkawub' li xch'ool rik'in li Qaawa' li xYos 

7ut kixye re laj Abiatar laj tij, ralal laj Ajimélek: “B'aanu usilal, k'am chaq li efod”. 
Naq laj Abiatar kixk'am li efod rik'in laj David, 

8a'in kipatz'ok re li Qaawa': “Ma us wi tinxik chi xchapb'aleb' laj elq' a'an? Ma 
toxintaweb'?”, chan. “Ayu chirixeb' -chan li Qaawa'- xb'aan naq relik chi yaal naq 
toxaataweb' ut taawach'ab' li chapb'ileb'”. 

9Tikto koho laj David rochb'eeneb' li lajeek'aal xkab' o'q'ob' (600) li wankeb' 
rochb'een ut ke'wulak wan wi' li nima' Besor. 

10Aran ke'kanaak lajeek'aal (200) li jwal tawajenaqeb': ink'a' ke'xkuy nume'k 
junpak'al li nima' Besor. 

11Moqon chik sa' li k'al ke'xtaw jun aj Ejiipt ut ke'xk'am rik'in laj David. Ke'xk'e 
xwa ruk'a', 

12ke'xk'e kach'inaq k'uluj yiib'anb'il rik'in chaqi iig jo'wi' wiib' chiil chi uub' ak 
xchaqik. Naq ak kitzekank, kik'ulunk xch'ool xb'aan naq chiru oxib' kutan ut oxib' 
q'oqyink ink'a' chik xyalom wa. 

13Toja' naq laj David kixpatz' re: “Ani laj eechal aawe ut aj b'arat?”, chan. 
Kichaq'ok: “Laa'in aj Ejiipt, xmun jun li winq aj Amalek. Ab'anan laj eechal we 
xinxkanab' xb'aan naq xinxtaw yajel oxejer. 

14Xoowulak aran Nejeb, sa' xteepaleb' laj Keret ut eb' laj Judá, jo'wi' Nejeb, sa' 
xteepaleb' laj Kaleb, ut xqak'at ajwi' li tenamit Siklak”, chan. 

15Laj David kixye re: “Ma truuq tinaak'am rik'ineb' laj elq' a'an?”. Kixsume: “Ye 
laawaatin sa' xk'ab'a' li Qaawa' naq ink'a' tinaakamsi chi moko tinaaq'axtesi sa' 
ruq' laj eechal we, ut laa'in tatink'am wankeb' wi' li poyanam a'an”, chan. 

16Ut kixk'am rik'ineb' laj Amalek li wankeb' yalaq b'ar sa' li na'ajej a'an, yookeb' 
chi wa'ak uk'ak ut chi xajok xb'aan chixjunil li k'a'aq re ru ke'relq'a sa' xna'ajeb' 
laj Filistea ut eb' laj Judá. 

17Toja' naq laj David ki'ok chi yalok rik'ineb' chalen eq'la toj reetal ki'ewuuk. 
Maajun kikole'k; ka'ajwi' jun o'q'ob' (400) chi saaj al li ke'elelik chirixeb' 
xkameey. 

18Sa' li kutan a'an laj David kireechani wi' chik jo'nimal ke'relq'a eb' laj Amalek. 
Kixkoleb' ajwi' xkab'ichaleb' li rixaqil. 

19Maak'a' ke'majelo'k wi', tik maak'a' kisachk chiruheb'. Ke'kole'k ajwi' eb' li ralal 
xk'ajoleb'. Laj David kireechani wi' chik jo'ch'inal jo'nimal ki'elq'aak xb'aaneb' laj 
Amalek. 

20Kixmaq'eb' ajwi' chixjunil li xkarneereb' ut xwakaxeb'. Ut eb' li neke'b'eresink li 
ketomq a'an, neke'xye: “A'in li reechanihom laj David”, chankeb'. 

21Naq ke'sutq'iik wankeb' wi' li lajeek'aal (200) li ink'a' ke'xkuy xtaaqenkil laj 
David xb'aan xlub'ikeb' ut ke'kanaak chire li nima' Besor, eb' a'in ke'elk chi 
xk'ulb'al laj David ut eb' li wankeb' rochb'een. Laj David kijilok chi xk'atqeb' ut 
kixk'e xsahilaleb' xch'ool. 

22Ab'anan wankeb' ink'a' useb' xna'leb' sa' xyanqeb' li koheb' chirix laj David; 
ke'ok chi choqink ut ke'xye: “Eb' a'an ink'a' xkoheb' chiqix. Jo'kan naq ink'a' 

taak'eemanq reheb' li k'aru xqeechani chaq. Ka'ajwi' li rixaqileb' ut li xkok'aleb' 
te'xk'ul kach'inaq reheb'. Xk'amaqeb' ut xikaqeb'”, chankeb'. 

23Ab'an laj David kixye reheb': “Ex was wiitz'in, meeb'aanu chi jo'kan. Naab'al li 
k'a'aq re ru xk'ehom qe li Qaawa'; xooxkol ut xq'axtesi sa' quq' eb' laj elq' a'an li 
xe'chalk sa' qab'een. 

24Maa'ani naru tixk'ul xch'ool li k'aru yookex chi xyeeb'al. Xb'aan naq juntaq'eet 
te'k'uluq chixjunileb': eb' li xkoheb' chi yalok jo' ajwi' li xe'kanaak chi k'aak'alenk. 
Junqnaqik naq taajek'imanq”, chan. 

25Chalen sa' li kutan a'an toj anaqwan, jo'kan neke'xb'aanu eb' laj Israel; a'an li 
xchaq'rab'eb'. 

26Naq laj David kiwulak Siklak, wank k'aru kixmaq' reheb' laj Amalek ut kixtaqla 
reheb' li xcheekal winqul laj Judá ramiiweb': “Waye' leemaatan, xkomon li 
xqamaq' chiruheb' li xik' neke'ilok re li Qaawa'”, chan. 

27Kixtaqla xmaataneb' li wankeb' Betul, li wankeb' Ramot re Nejeb, li wankeb' 
Yatir, 

28li wankeb' Aroher, li wankeb' Sipmot, li wankeb' Estemoha, 

29li wankeb' Rakal, li wankeb' sa'eb' li xtenamiteb' laj Jerajmehel, li wankeb' 
sa'eb' li xtenamiteb' laj Ken, 

30li wankeb' Jormá, li wankeb' Borasán, li wankeb' Atak, 

31li wankeb' Hebrón jo' ajwi' chixjunileb' li wankatqeb' sa'eb' li na'ajej b'arwi' 
ke'numje'k laj David ut eb' li neke'okenk chirix. 

1 S 31 

Laj Saúl ut eb' li ralal ke'kamsiik 
(1 Kr 10,1-12) 

1Sa' li tzuul Jelbohé eb' laj Filistea ke'ok chi yalok rik'ineb' laj Israel, ut eb' a'in 
ke'elelik chiruheb' ut naab'aleb' ke'kamsiik. 

2Eb' laj Filistea kaw ke'xsik' laj Saúl ut eb' li ralal, ut ke'xkamsi laj Jonatán, laj 
Abinadab ut laj Malkisúa, ralaleb' laj Saúl. 

3Chirix chik a'an ke'xkut rib' sa' xb'een laj Saúl. Eb' laj ch'e'ol simaj ke'xkut chi 
simaj ut k'ajo' naq ki'ok xxiw laj Saúl. 

4Toja' naq a'in kixye re laj tenq' re: “Isi laach'iich' ut kamsin. Mare anchal 
te'k'ulunq li ink'a' xk'ulumeb' sirkunsisyon ut te'ok chinse'enkil ut 
chinkamsinkil”, chan. Ab'an laj tenq' re ink'a' kiraj xb'aan naq k'ajo' xxiw. Tikto 
laj Saúl kixchap li xch'iich' ut kixkut rib' sa' xb'een. 



573 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

5Naq li winq kiril naq kamenaq chik laj Saúl, a'an kixkut ajwi' rib' sa' xb'een li 
ch'iich' ut kikamk rochb'een laj Saúl. 

6Jo'ka'in naq sa' li kutan a'an ke'kamk laj Saúl, roxichaleb' li ralal, laj tenq' re ut 
chixjunileb' laj puub'. 

7Naq eb' laj Israel li wankeb' junpak'al li taq'a ut junpak'al li nima' Jordán ke'ril 
naq eb' laj puub' aj Israel yookeb' chi elelik ut kamenaq chik laj Saúl rochb'eeneb' 
li ralal, ke'xkanab' li xtenamiteb' ut ke'elelik. Toja' naq ke'chalk eb' laj Filistea ut 
ke'na'ajunk aran. 

8Sa' li kutan jun chik ke'chalk eb' laj Filistea chi xxokb'al li k'aru reheb' li 
kamenaq, ut ke'xtaw laj Saúl ut roxichaleb' li ralal jiljookeb' sa' li tzuul Jelbohé. 

9Ke'xch'ot li xjolom, ke'risiheb' li xk'anjelob'aal re yalok ut sut ke'xtaqlaheb' aj 
esil sa' xteepal chixjunil Filistea re xpuktesinkil li chaab'il esil a'in reheb' li 
tenamit sa' rochoch li xyoseb'. 

10Ke'xk'e eb' li xk'anjelob'aal laj Saúl sa' rochoch lix Astarté ut ke'xt'uyub' li 
kamenaq sa' li xsuttz'akil Betsán. 

11Naq eb' laj Yabés re Galahad ke'rab'i resil li k'aru ke'xb'aanu eb' laj Filistea re 
laj Saúl, 

12ke'xaqliik chixjunileb' li yo'ooneb' chi yalok, ke'b'eek chiru chixjunil li q'oqyink 
ut ke'risi chaq li xch'och'el xsululel laj Saúl ut li xtz'ejwaleb' li ralal chiru li 
xsuttz'akil Betsán. Chirix chik a'an ke'sutq'iik Yabés ut aran ke'xk'at. 

13Ke'xxok li xb'aqel, koxe'xmuq aran Yabés rub'el jun li che' nawno chi us, ut 
chiru wuqub' kutan ke'xkuy xsa'eb'. 

2 S 

2 S 1 

Naq laj David kirab'i resil li xkamik laj Saúl 

1Chirix li xkamik laj Saúl, laj David kisutq'iik Siklak naq ak xq'ax ruheb' laj 
Amalek, ut aran kikanaak chiru wiib' kutan. 

2Sa' rox li kutan kiwulak sa' xmuheb'aaleb' laj puub' re laj Saúl jun li winq kok' 
q'ich li raq' ut nujenaq chi pojtz' sa' xjolom. Naq kiwulak wan wi' laj David 
kiwiq'laak ut kixhupub' rib' chiru ch'och'. 

3Ut laj David kixpatz' re: “B'ar xatchalk chaq?”. Kichaq'ok li winq: “Xin'elelik chaq 
sa' xmuheb'aaleb' laj puub' aj Israel”, chan. 

4“K'aru xk'ulmank? B'aanu usilal, ye we sa' junpaat!”, chan laj David. Kisumeek: 
“Eb' laj puub' aj Israel ke'elelik sa' li yalok ut naab'aleb' ke'kamsiik. Ke'kamk ajwi' 
laj Saúl ut laj Jonatán li ralal”. 

5“Chanru naq xanaw naq xe'kamk laj Saúl ut laj Jonatán li ralal?”, chan laj David 
re li al li kik'amok re li esilal. 

6Ut a'in kixsume: “Yookin chi nume'k sa' li tzuul Jelbohé ut xwil laj Saúl sutsu rix 
xb'aaneb' li b'eleb'aal ch'iich' ut eb' li wankeb' chirixeb' kawaay, yo chi 
xkuutunkil rib' rik'in li xjutz' che'. 

7Naq xsutq'isi rib', xril wu ut xinxb'oq. «We'kin», chankin laa'in. 

8Xye we: «Anihat laa'at?», chan. «Laa'in jun reheb' laj Amalek», chankin. 

9Ut a'an xye we: «Jilon chaq ut kamsin. Toj yo'yookin, ab'anan q'axal ra wankin», 
chan. 

10Toja' naq xinjilok chi xk'atq ut xinkamsi, xb'aan naq xink'e reetal naq ink'a' chik 
taawanq xyu'am xb'aan naq ak xt'ane'k. Chirix chik a'an xinxok li xkoroon ut li 
xsahob' ru li wank sa' xtel ut xink'am chaq aawe, at awab'ej”. 

11Toja' naq laj David kixq'ich li raq' xb'aan xrahil xch'ool; jo'kan ajwi' ke'xb'aanu 
eb' li wankeb' rochb'een. 

12Ke'ayuunik toj ki'ewuuk, neke'huyhutk chi yaab'ak chirix laj Saúl ut laj Jonatán 
li ralal, xb'aan naq naab'aleb' laj Israel, li xtenamit li Qaawa', ke'kamsiik chi 
ch'iich'. 

13Chirix chik a'an laj David kixpatz' re li saaj aj yehol esil: “Aj b'arat?”, chan. 
Kichaq'ok: “Laa'in jalan lintenamit; laa'in jun reheb' laj Amalek”, chan. 

14“Chanru naq ink'a' xatxiwak chi xtaqsinkil laawuq' ut xkamsinkil li sik'b'il ru 
xb'aan li Qaawa'?”, chan wi' chik laj Saúl. 

15Ut kixb'oq jun reheb' laj k'anjel chiru ut kixye re: “Jilon chi xk'atq ut kamsi!”. Ut 
a'an kixtiq' laj Amalek ut kixkamsi 

16naq laj David yo chi xyeeb'al: “Laa'at wankat wi' laakamik. Laa'at xatb'oqok re li 
tojb'amaak sa' aab'een naq xaye: «Laa'in xinkamsink re li sik'b'il ru xb'aan li 
Qaawa'», chankat”. 

Xrahil b'ich laj David chirix laj Saúl ut laj Jonatán 

17Laj David kixb'icha li rahil b'ich a'in chirix laj Saúl ut laj Jonatán li ralal, 

18ut kixye naq chixjunileb' laj Judá te'xtzol. Li rahil b'ich a'in tz'iib'anb'il sa' 
xHuhil li tiik xch'ool. Naxye chi jo'ka'in: 

19“At Israel, k'a'ut naq xsache'k ru laaloq'al sa' xb'eeneb' laatzuul? Chanru naq 
xe't'ane'k li kaweb' rib'? 

20Meeye resil aran Gat, meepuktesi resil sa'atqeb' li b'e aran Askalón. Misaho'k 
sa' xch'ooleb' li xrab'ineb' laj Filistea, me'ok chi ninq'ehik eb' li ixq a'an 
maak'a'eb' xpaab'aal! 

21Ex tzuul re Jelbohé, mit'ane'k chik hab' chi moko k'ajob' sa' eeb'een, xb'aan naq 
laa'ex ch'och' b'arwi' maak'a' li usilal. Aran xe'sache'k xwankil eb' li xkoleb' 
ch'iich' li kaweb' rib', aran xsache'k xloq'al li xkoleb' ch'iich' laj Saúl. 

22Maajun sut ke'sutq'iik laj Saúl ut laj Jonatán chi ink'a' ta neke'xtza li xch'iich'eb' 
ut li simajeb' sa' xkik'eleb' li kamenaq, sa' xxeeb'uleb' li yo'ooneb' chi yalok. 

23Chiru chixjunil li xyu'ameb' xe'xra rib' laj Saúl ut laj Jonatán. Chi moko li kamk 
xjachok reheb'. Q'axal seeb'eb' chiruheb' li t'iw ut q'axal kaweb' rib' chiruheb' li 
kaqkoj! 

24Ex ixq aj Israel, yaab'anqex chirix laj Saúl li xexxtiqib' rik'in kaqi t'ikr ut chaab'il 
liin, li xk'ehok xsahob' ru leeraq' rik'in oor. 

25K'a'ut naq xe't'ane'k li kaweb' rib' sa' li yalok? K'a'ut naq xkamk laj Jonatán sa' 
xb'eeneb' li tzuul? 

26K'ajo' linyot'ik aab'aan, a Jonatán, at was li numtajenaq inrahomat! Q'axal 
xchaq'al ru cho'q we laarahom chiru li xrahomeb' li ixq. 

27K'a'ut naq xe't'ane'k li kaweb' rib'? K'a'ut naq xe'oso'k li yo'ooneb' chi yalok?”. 

2 S 2 

Laj David kixaqab'aak cho'q awab'ej aran Hebrón 

1Moqon chik laj David kipatz'ok re li Qaawa' ut kixye: “Ma us tinxik sa' junaq 
tenamit re Judá?”, chan. Li Qaawa' kixsume: “Ayu”, chan. Toja' naq laj David 
kixpatz' wi' chik re: “B'ar tento tinxik?”, chan. “Aran Hebrón”, chu'uxk re. 

2Ut laj David koho aran rochb'een xkab'ichaleb' li rixaqil, a' lix Ajinohán aj 
Jisrehel ut lix Abigahil, li kiwank cho'q rixaqil laj Nabal aj Karmeel. 

3Kixk'ameb' ajwi' li winq li wankeb' rochb'een ut li xjunkab'aleb', ut koxe'xtaw 
xna'ajeb' sa'eb' li tenamit sa' xteepal Hebrón. 

4Chirix chik a'an ke'wulak eb' laj Judá ut aran ke'xyul laj David cho'q awab'ej re 
Judá. Naq ke'xye resil re laj David naq eb' laj Yabés re Galahad a'aneb' li 
ke'muquk re laj Saúl,  

5kixtaqlaheb' aj esil re xyeeb'al reheb': “A' taxaq li Qaawa' chi'osob'tesinq eere 
xb'aan naq xe'ruxtaana ru laj Saúl, laj eechal eere, rik'in xmuqb'al. 

6Anaqwan li Qaawa' chi'uxtaananq eeru laa'ex ut chi'usilanq eere. Laa'in ajwi' 
tinb'aanu usilal eere xb'aan chixjunil li xeb'aanu. 

7Kawaq eech'ool anaqwan ut yo'oon wanqex. Yaal ajwi' naq xkamk laj Saúl laj 
eechal eere, ab'anan eb' laj Judá xine'xxaqab' laa'in cho'q awab'ej reheb'”, chan. 

Laj Isbahal kixaqab'aak cho'q awab'ej re Israel 

8Ab'an laj Abner, ralal laj Ner, xjolomileb' laj puub' re laj Saúl, kixb'oq laj Isbahal, 
ralal laj Saúl, ut kixk'am chirix toj Majanáhin. 

9Aran kixxaqab' cho'q awab'ej re Galahad, reheb' laj Aser, laj Jisrehel, laj Efraín, 
laj Benjamín ut re chixjunil Israel. 

10Ka'k'aal chihab' wank re laj Isbahal, ralal laj Saúl, naq kixaqab'aak cho'q 
awab'ej re Israel, ut wiib' chihab' kiwank cho'q awab'ej. Ka'ajwi' li xteepal laj 
Judá kitaaqenk re laj David. 

11Wuqub' chihab' rik'in waqib' po ki'awab'ejink laj David aran Hebrón sa' 
xb'eeneb' laj Judá. 

Eb' laj Judá ut eb' laj Israel ke'yalok aran Gabahón 

12Laj Abner, ralal laj Ner, ut eb' laj k'anjel chiru laj Isbahal, ralal laj Saúl, ke'elk 
Majanáhin ut koheb' Gabahón. 

13Ke'elk ajwi' laj Johab, li xyum lix Sarbia, ut eb' laj k'anjel chiru laj David, ut 
ke'xk'ul rib' chire li ha' re Gabahón. Li wiib' ch'uut ke'xaqliik, li jun junpak'al li ha' 
ut li jun chik sa' li junpak'al chik. 

14Toja' naq laj Abner kixye re laj Johab: “Xaqliiqeb' li saaj al ut yaloqeb' chiqu”. 
“Us, xaqliiqeb'”, chan laj Johab. 

15Ke'xaqliik ut ke'nume'k chi uub'ej li sik'b'ileb' ru: kab'laju sa' xk'ab'a' li xteepal 
laj Benjamín ut sa' xk'ab'a' laj Isbahal, ralal laj Saúl, ut kab'laju sa' xk'ab'a'eb' laj 
k'anjel chiru laj David. 

16Ke'xchap xjolomeb' chirib'ileb' rib' ut li junjunq kixlap li xjutz' ch'iich' chi xk'atq 
xsa' li xik' na'ilok re; chi jo'kan jun t'anikeb' chixjunil, ut li na'ajej a'an Jelkat-
Hasurim ki'ok chi k'ab'a'iik. Li na'ajej a'an wank sa' xteepal Gabahón. 

17Sa' li kutan a'an jwal kaw ke'yalok, ut laj Abner rochb'eeneb' laj Israel 
ke'q'axe'k ru xb'aaneb' laj k'anjel chiru laj David. 

18Aran wankeb' roxichaleb' li xyum lix Sarbia: laj Johab, laj Abisay ut laj Asahel. 
A'in jwal kaw na'aanilak, chanchan junaq kej, 

19ut koho chi raanilasinkil laj Abner chi tiik. 

20Naq laj Abner ki'ilok chirix, kixye: “Ma laa'at laj Asahel?”, chan. “Laa'inin”, chan 
a'an. 

21Toja' naq laj Abner kixye re: “Kanab' waanilasinkil. Chap junaq reheb' laj puub' 
li wankeb' sa' nim uq' malaj sa' tz'e uq', ut maq' li k'aru wank rik'in”. Ab'an laj 
Asahel ink'a' kiraj xkanab'ankil raanilasinkil. 

22Jo'kan naq laj Abner kixye wi' chik re: “Kanab' waanilasinkil re naq ink'a' 
tatinkamsi. Chanru naq tinruuq chi aatinak rik'in laj Johab laawas wi 
tatinkamsi?”. 

23Ab'an laj Asahel ink'a' kixkanab' raanilasinkil; jo'kan naq laj Abner kixlap li jutz' 
che' sa' xsa', paynum toj chirix. Kit'ane'k ut aran ajwi' kikamk. Ut jo'k'ihaleb' 
neke'wulak sa' li na'ajej b'arwi' kit'ane'k ut kikamk laj Asahel, neke'xaqliik. 

24Toja' naq laj Johab ut laj Abisay koheb' chi xsik'b'al laj Abner. Ak ewu chik naq 
ke'wulak wan wi' li tzuul Amá li wank sa' xjayal Jihaj, sa' li b'e naxik sa' li 
chaqich'och' re Gabahón. 

25Aran eb' laj Benjamín ke'xch'utub' rib' rik'in laj Abner re naq te'yaloq 
rochb'een, ut ke'xtaw xna'ajeb' sa' xb'een li tzuul. 

26Toja' naq laj Abner kixb'oq laj Johab ut kixye re: “Toj jo'q'e tqakanab' 
xkamsinkil qib'? Ma ink'a' nakanaw naq chixjunil a'in rahil ch'oolej toxraqe'q wi'? 
Jo'q'e taaye reheb' laapoyanam naq xkanab'aqeb' raanilasinkil li ras riitz'ineb'?”. 

27Kichaq'ok laj Johab: “Sa' xk'ab'a' li yo'yookil Yos ninye aawe, wi ink'a' ta xat-
aatinak, eb' linpoyanam ink'a' raj xe'xkanab' raanilasinkil chixjunqaleb' li ras 
riitz'in toj re naq taasaqewq”, chan. 

28Tikto kixye naq chiyaab'asiiq li xukub'. Jo'kan naq kich'anaak li yalok: 
xaqaamileb' chixjunileb' laj puub' ut ink'a' chik ke'raanilasiheb' laj Israel. 

29Laj Abner ut eb' li rochb'een ke'b'eek chiru chixjunil li q'oqyink aran Arabá, 
ke'nume'k junpak'al li nima' Jordán ut Bitrón, ut ke'wulak Majanáhin. 

30Laj Johab kixkanab' raanilasinkil laj Abner ut kixch'utub' chixjunileb' laj puub'. 
Ut naq kirajlaheb', kixk'e reetal naq kamenaqeb' chik b'eleelaju aj k'anjel chiru laj 
David, ut kamenaq ajwi' laj Asahel. 

31Ab'anan eb' laj k'anjel chiru laj David ke'xkamsi waqxaqlajuk'aal (360) aj 
Benjamín ut xkomoneb' li neke'okenk chirix laj Abner. 

32Moqon chik ke'xxok laj Asahel ut koxe'xmuq Belén sa' li na'ajej kimuqe'k wi' li 
xyuwa'. Laj Johab ut eb' li rochb'een ke'b'eek chiru chixjunil li q'oqyink, ut ak yo 
chi saqewk naq ke'wulak Hebrón. 

2 S 3 

1Najt ke'yalok eb' laj Saúl ut eb' laj David.  Ab'anan laj David yo chi nimank 
xwankil ut li xjunkab'al laj Saúl kilajk xmetz'ew.  

Sa' li tenamit Hebrón ke'yo'laak ralal laj David 
(1 Kr 3,1-4) 

2Laj David ke'wank ralal aran Hebrón: li xb'een ralal a'an laj Amnón, xyum lix 
Ajinohán aj Jisrehel; 

3li xkab', a'an laj Kilab', xyum lix Abigahil li kiwank cho'q rixaqil laj Nabal aj 
Karmeel; li rox, a'an laj Absalón, xyum lix Mahaká, xrab'in laj Talmay, awab'ej re 
Jesur; 

4li xka, a'an laj Adonías, xyum lix Jakit; li ro', a'an laj Sefatías, xyum lix Abital; 

5li xwaq, a'an laj Itrehán, xyum lix Eklá, jun chik li rixaqil laj David. A'aneb' a'in li 
ralal laj David li ke'yo'laak aran Hebrón. 

Laj Abner kixkanab' xjunes laj Isbahal 

6Naq eb' laj Saúl ut eb' laj David yookeb' chi yalok, laj Abner kinimank xwankil sa' 
xyanqeb' li neke'okenk chirix laj Saúl. 

7Laj Saúl wanjenaq chaq rik'in jun li ixq, xRispá xk'ab'a', xrab'in laj Ayá, ut a'in 
kik'ame'k xb'aan laj Abner cho'q xkomoneb' li rixaqil. Jo'kan naq laj Isbahal kixye 
re laj Abner: “K'a'ut naq xatwank rik'in jun li ixq re linyuwa'?”, chan. 

8K'ajo' naq kichalk xjosq'il laj Abner xb'aan raatin laj Isbahal, ut kixsume: “Ma 
laa'in tab'i' tz'i' li yo chi k'anjelak chiruheb' laj Judá? Chalen toj anaqwan laa'in 
tiik linch'ool chi k'anjelak chiru li xjunkab'al laj Saúl laayuwa', chiruheb' li 
rech'alal ut eb' li x'amiiw, ut ink'a' xatinq'axtesi sa' ruq' laj David. Ut anaqwan 
nikinaaq'us yal sa' xk'ab'a' li ixq a'in? 

9Chinxrahob'tesiiq li Qaawa' chi q'axal ra wi ink'a' tinb'aanu re laj David jo' 
chanru li xyeechi'om li Qaawa' re a'an, 

10naq trisi xwankileb' li ralal xk'ajol laj Saúl ut tixk'ojob' xwankil laj David sa' 
xb'een Israel ut Judá, chalen chaq Dan toj Berseba”. 

11Laj Isbahal maak'a' chik kixye xb'aan xxiw chiru laj Abner. 

12Ut laj Abner kixtaqlaheb' aj esil re xyeeb'al re laj David: “Ani laj eechal re li 
tenamit? K'e aawib' sa' aatin wik'in ut laa'in tatintenq'a re naq chixjunileb' laj 
Israel te'okenq chawix”. 

13Kichaq'ok laj David: “Us, tink'e wib' sa' aatin aawik'in. Ab'anan nintz'aama 
chawu, maak'ut aawib' chiwu wi ink'a' taak'am chaq lix Mikal, xrab'in laj Saúl, 
naq tatchalq chi wula'aninkil”. 

14Chirix chik a'an laj David kixtaqlaheb' aj esil re xyeeb'al re laj Isbahal, ralal laj 
Saúl: “Q'ajsi we lix Mikal, li wixaqil li kiweechani rik'in o'k'aal (100) chi xtz'uumal 
xtz'ejwaleb' laj Filistea”. 

15Toja' naq laj Isbahal kixtaqla xmaq'b'al lix Mikal chiru laj Paltiel li xb'eelom, 
ralal laj Layis. 

16Ab'anan laj Paltiel koho chirix li rixaqil, k'ajo' naq yo chi yaab'ak, ut kixtaaqe toj 
Bajurín. Aran laj Abner kixye re laj Paltiel naq taasutq'iiq sa' rochoch; ut a'an 
kisutq'iik. 

17Moqon chik laj Abner kiraatinaheb' li xcheekal winqul laj Israel; kixye reheb': 
“Chalen chaq junxil laa'ex nekeraj naq laj David taa'ok che'awab'ejinkil. 

18Us b'i', xtaw xq'ehil. B'aanuhomaq anaqwan, xb'aan naq xyehom li Qaawa' re laj 
David laj k'anjel chiru naq, sa' xk'ab'a' a'an, tixkoleb' li xtenamit Israel sa' ruq'eb' 
laj Filistea jo' ajwi' sa' ruq'eb' chixjunileb' li xik' neke'ilok reheb'”. 

19Laj Abner kiraatinaheb' ajwi' laj Benjamín ut chirix a'an koho Hebrón re 
xyeeb'al re laj David li k'aru ke'kanaak wi' eb' laj Israel ut chixjunileb' laj 
Benjamín. 

20Kiwulak Hebrón rik'in laj David, rochb'eeneb' junmay chi winq. Ut laj David 
kixb'aanu jun ninq'e sa' xk'ab'a' laj Abner ut eb' li wankeb' rochb'een. 

21Chirix chik a'an laj Abner kixye re laj David: “Anaqwan tinxik ut toxinch'utub' 
chixjunileb' laj Israel re naq te'okenq chawix laa'at laj eechal we. Te'xk'uub' jun 
sumwank aawik'in ut laa'ataq li x'awab'ejeb' jo' chanru nakawaj”. Ut laj David 
kixchaq'rab'i laj Abner, li koho sa' tuqtuukilal. 

Laj Johab kixkamsi laj Abner 

22Moqon chik laj Johab, rochb'eeneb' laj k'anjel chiru laj David, ke'sutq'iik chi 
yalok ut ke'xk'am chaq naab'al li reechanihomeb'. Maa'ani chik laj Abner rik'in laj 
David aran Hebrón, xb'aan naq ak xchaq'rab'iik xb'aan li awab'ej sa' tuqtuukil 
usilal. 

23Naq ke'wulak laj Johab ut chixjunileb' laj puub' li wankeb' rochb'een, ke'rab'i 
resil naq laj Abner, ralal laj Ner, kiwulak chi rilb'al li awab'ej, kichaq'rab'iik sa' 
xyaalal ut xikenaq wi' chik chi sa sa' xch'ool. 

24Toja' naq laj Johab ki'ok wan wi' li awab'ej ut kixye: “K'aru xab'aanu? Laj Abner 
xk'ulunk aawik'in ut laa'at xakanab' chi xik! 

25Ma ink'a' nakanaw naq re aab'alaq'inkil naq xk'ulunk laj Abner, ralal laj Ner? 
A'an yal re xk'eeb'al reetal laayehom laab'aanuhom naq xk'ulunk”, chan. 

26Ka'ajwi' ki'elk laj Johab rik'in laj David naq kixtaqlaheb' aj esil chi xsik'b'al laj 
Abner, chi ink'a' naxnaw li awab'ej. Ke'xtaw wan wi' li kumb'-ha' re Sirá ut 
ke'xk'am chaq. 

27Naq laj Abner kisutq'iik chaq Hebrón, laj Johab kixk'am xjunes chire li rokeb'aal 
li tenamit chanchan wi' ok re chi xyeeb'al junaq aatin sa' hasb', ut aran ajwi' 
kixtiq' rub'el xsa' ut kixkamsi re xtojb'al rix xkamik laj Asahel li riitz'in. 

28Tikto laj David kixnaw a'an ut kixye: “Li Qaawa' naxnaw naq laa'in ut li wankeb' 
rub'el linwankil maak'a' qamaak chi junajwa chirix xkamik laj Abner, ralal laj 
Ner. 

29Kanaaq li maak a'in sa' xb'een laj Johab ut sa' xb'een chixjunil li xjunkab'al. 
Chiwanq junelik sa' xyanqeb' li ralal xk'ajol li ani nakub'eek xkik'el, li saqlep rix, li 
yeq roq, li taakamsiiq chi ch'iich' malaj li maak'a'aq xwa”, chan laj David. 

30Laj Johab ut laj Abisay li riitz'in ke'xkamsi laj Abner xb'aan naq a'in kixkamsi laj 
Asahel li riitz'ineb' sa' li yalok aran Gabahón. 

31Chirix chik a'an laj David kixye re laj Johab ut reheb' chixjunileb' laj puub' li 
wankeb' rochb'een: “Q'ichomaq leeraq', k'ehomaq saak cherix ut yaab'anqex 
chirix laj Abner”, chan. Laj David yo chi xik chirix li kamenaq 

32naq a'in kimuqe'k aran Hebrón. Li awab'ej kixjap re chi yaab'ak chi xk'atq li 
muqleb'aal kamenaq, ut jo'kan ajwi' kixb'aanu chixjunil li tenamit. 

33Toja' naq li awab'ej kixb'icha li rahil b'ich a'in chirix laj Abner: “K'a'ut naq 
xatkamk, a Abner, chi maak'a' xyaalal? 

34Moko b'ak'b'ookeb' ta laawuq' chi moko chapchookeb' laawoq rik'in kareen. 
Xatkamk jo' li nakamsiik xb'aaneb' li ink'a' useb' xna'leb'”, chan. Ut chixjunileb' li 
poyanam ke'ok wi' chik chi yaab'ak chirix laj Abner. 

35Moqon chixjunileb' koheb' chi relajinkil laj David chi wa'ak naq toj kutan chi us, 
ab'an laj David kixye sa' jurament: “A' taxaq li Yos tinxk'e chi xtojb'al linmaak chi 
q'axal ra, wi tinyal wa malaj k'a'aq chik ru naq toj maji' naxulq'i li saq'e”, chan. 

36Chixjunileb' li tenamit ke'xnaw a'an ut ke'xk'ulub'an xch'ool. Jo'ch'inal jo'nimal 
kixb'aanu li awab'ej, kiwulak chiruheb'. 

37Sa' li kutan a'an chixjunileb' li tenamit ut chixjunileb' laj Israel ke'xk'e reetal 
naq li awab'ej ink'a' x'okenk chi xkamsinkil laj Abner, ralal laj Ner. 

38Chirix chik a'an li awab'ej kixye reheb' laj k'anjel chiru: “Ma ink'a' nekenaw naq 
sa' li kutan a'in xkamk jun li tz'aqal aj k'amol b'e, jun xnimal ru aj jolominel sa' 
xyanqeb' laj Israel? 

39Jo'kan naq, us ta laa'in li awab'ej sik'b'il ru xb'aan li Yos, ab'anan naweek'a naq 
maak'a' inmetz'ew: q'axal kaweb' rib' chiwu eb' li xyum lix Sarbia. Li Qaawa' 
chik'ehoq reeqaj re li ani xb'aanunk re li maa'usilal a'in!”, chan. 

2 S 4 

Kikamsiik laj Isbahal 

1Naq laj Isbahal, ralal laj Saúl, kirab'i resil li xkamik laj Abner aran Hebrón, k'ajo' 
naq kisachk xch'ool, ut chixjunileb' laj Israel ke'ok xxiw. 

2Laj Isbahal, ralal laj Saúl, wankeb' wiib' chi winq neke'k'anjelak chiru, 
xjolomileb' aj elq'. Li jun aj Bahaná xk'ab'a' ut li jun chik aj Rekab, ralaleb' laj 
Rimón aj Beherot. A'aneb' xkomoneb' li ralal xk'ajoleb' laj Benjamín, xb'aan naq 
Beherot wank sa' xteepal Benjamín. 

3Eb' laj Beherot junxil ke'elelik ut koheb' Kitáhin, b'arwi' wankeb' chalen toj 
anaqwan. 

4Laj Jonatán, ralal laj Saúl, kiwank jun ralal sik roq, aj Mefibahal xk'ab'a'. Oob' 
chihab' wank re naq ki'elk chaq Jisrehel resil li xkamik laj Saúl ut laj Jonatán. 
Toja' naq li ixq aj ilol re kixchap ut ki'elelik, ab'anan naq yo chi aanilak, kit'ane'k 
li ch'ina'al ut sik kikanaak. 

5Ke'xchap xb'eheb' laj Rekab ut laj Bahaná, ralaleb' laj Rimón aj Beherot, ut 
ke'wulak sa' rochoch laj Isbahal naq a'in yo chi wark, sa' li honal naq q'axal tiq li 
saq'e. 

6Jo'kan ajwi' li ixq li na'ilok re kab'l kikub'eek xwara naq yo chi tz'ilok triiw. Chi 
jo'kan laj Rekab ut laj Bahaná li riitz'in ke'ok chi maa'ani ki'ilok reheb'. 

7Naq ke'ok sa' li kab'l, yokyo laj Isbahal sa' li xch'aat, sa' li xwarib'aal. Toja' naq 
ke'xtiq' ut ke'xkamsi; chirix a'an ke'xch'ot li xjolom, ke'xchap ut koheb'. Ke'b'eek 
chixjunil li q'oqyink sa' xb'ehel Arabá. 

8Ke'xk'am xjolom laj Isbahal re laj David aran Hebrón, ut ke'xye re li awab'ej: 
“Waye' xjolom laj Isbahal, ralal laj Saúl, li xik' na'ilok aawe, li kiraj raj 
aakamsinkil. Sa' li kutan a'in li Qaawa' xk'e li awab'ej chi eeqajunk sa' xb'een laj 
Saúl ut eb' li ralal xk'ajol”, chankeb'. 

9Laj David kichaq'ok ut kixye re laj Rekab ut laj Bahaná li riitz'in, ralaleb' laj 
Rimón aj Beherot: “Sa' xk'ab'a' li yo'yookil Yos li xkolok we chiru chixjunil li 
rahilal, ninye eere: 

10Aran Siklak naq jun li winq xye we resil li xkamik laj Saúl (ut sa' xch'ool a'an 
naq chaab'il esil tixye we), laa'in xinchap ut xink'e chi kamk jo' reeqaj li esilal xye 
we.  

11Ma toja' ta chik anaqwan naq maa'us aj winqeb' xe'xkamsi jun li winq tiik 
xch'ool naq yo chi wark sa' rochoch? Relik chi yaal naq texink'e chi xtojb'al li 
xkamik ut texinsach sa' ruuchich'och'”. 

12Tikto laj David kixtaqlaheb' laj k'anjel chiru xkamsinkileb' laj Rekab ut laj 
Bahaná. Ke'xkamsiheb', ke'xyok' li ruq'eb' li roqeb' ut ke'xt'uyub'eb' wan wi' li 
kumb'-ha' re Hebrón. Chirix chik a'an ke'xchap xjolom laj Isbahal ut ke'xmuq 
Hebrón, sa' li na'ajej muqmu wi' laj Abner. 

2 S 5 

Laj David kixaqab'aak cho'q awab'ej re Israel 
(1 Kr 11,1-3) 

1Chixjunileb' li xteepal laj Israel ke'wulak Hebrón rik'in laj David ut ke'xye re: 
“K'e reetal, laa'o qacha'al qib', qakik'el qib'. 

2Chalen chaq junxil naq laj Saúl a'an chaq li na'awab'ejink qe, laa'at xtz'aqal 
jolomil Israel sa' li yalok. Ut xyehom li Qaawa' naq laa'at tatb'eresinq re li 
xtenamit ut laa'ataq aj k'amol xb'eheb' laj Israel”. 

3Jo'kan naq chixjunileb' li xcheekal winqul laj Israel ke'wulak Hebrón rik'in li 
awab'ej, ut laj David kixk'uub' jun sumwank rik'ineb' aran Hebrón, chiru li 
Qaawa', ut kiyule'k cho'q awab'ej re Israel. 

4Lajeeb' xka'k'aal chihab' wank re laj David naq ki'ok cho'q awab'ej, ut ka'k'aal 
chihab' ki'awab'ejink. 

5Aran Hebrón ki'awab'ejink wuqub' chihab' rik'in waqib' po; moqon chik sa' li 
tenamit Jerusalén kitaqlank sa' xb'eeneb' chixjunileb' laj Israel ut laj Judá chiru 
oxlaju xka'k'aal chihab'. 

Laj David kixchap li kawub'resinb'il ochoch re Sión 
(1 Kr 11,4-9) 

6Li awab'ej ut eb' li winq li wankeb' rochb'een koheb' Jerusalén chi yalok 
rik'ineb' laj Jebús li wankeb' sa' li na'ajej a'an. Ut eb' a'in ke'xye re laj David: 
“Laa'at ink'a' truuq tat-ok arin, xb'aan naq a'atqeb' li mutz' ut li yeq roqeb' 
tz'aqaleb' charamb'al” (naraj naxye naq laj David ink'a' truuq taa'ok aran). 

7Ab'anan laj David ki'ok sa' li kawub'resinb'il ochoch re Sión, li xTenamit laj 
David chik naxk'ab'a'in. 

8Sa' li kutan a'an kixye laj David: “Li ani taa'ajoq xq'axb'al ruheb' laj Jebús, tento 
taa'ok chaq wan wi' li roqha' rub'el ch'och' ut tixkamsiheb' li mutz' ut li yeq 

roqeb' li jwal nintz'eqtaanaheb'”. Jo'kan naq nayeemank: “Chi moko li yeq chi 
moko li mutz' taa'ok sa' rochoch li Qaawa'”. 

9Laj David kixk'ojob' xna'aj sa' li kawub'resinb'il kab'l, ut xTenamit laj David 
kixk'e cho'q xk'ab'a'. Kixwaklesi jun li suttz'ak chi xsutam, chalen chaq Miló toj 
chisa'. 

Laj Jirán kixtaqlaheb' aj esil rik'in laj David 
(1 Kr 14,1-2) 

10Chi jo'kan li xwankil laj David yo chi nimank, xb'aan naq li Qaawa', li Nimajwal 
Yos, wank rik'in. 

11Laj Jirán, awab'ej re Tiro, kixtaqlaheb' aj esil rik'in laj David; kixtaqlaheb' ajwi' 
aj peech' ut aj tz'ak, ke'xk'am chaab'il che', yaw xk'ab'a', ut ke'xyiib' li rochoch laj 
David. 

12Toja' naq laj David kixtaw ru naq li Qaawa', a'an li kik'ojob'ank re cho'q awab'ej 
re Israel ut kixnimob'resi xwankil li x'awab'ejihom sa' xk'ab'a' Israel li xtenamit. 

Eb' li ralal laj David li ke'yo'laak Jerusalén 
(1 Kr 3,5-9; 14,3-7) 

13Chirix naq ki'elk chaq Hebrón ut kixtaw xna'aj Jerusalén, laj David kixk'am 
naab'aleb' chik li rixaqil, ut eb' li ixq li ke'wank wi' ralal ut xrab'in. 

14A'aneb' a'in li xk'ab'a'eb' li ralal li ke'yo'laak Jerusalén: laj Samúa, laj Sobab, laj 
Natán, laj Salomón, 

15laj Ibjar, laj Elisúa, laj Néfej, laj Jafía, 

16laj Elisamá, laj Bahalyadá ut laj Elifélet. 

Laj David kixq'ax ru eb' laj Filistea 
(1 Kr 14,8-17) 

17Naq eb' laj Filistea ke'rab'i resil naq laj David kiyule'k cho'q awab'ej re Israel, 
koheb' chixjunileb' chi xsik'b'al. Ab'an laj David kixnaw a'an ut kikub'eek sa' li 
kawub'resinb'il kab'l. 

18Toja' naq ke'wulak eb' laj Filistea ut ke'xtzolob' rib' sa' li xTaq'ahil Refaín. 

19Jo'kan naq laj David kipatz'ok re li Qaawa' ut kixye: “Ma tinxik chi yalok 
rik'ineb' laj Filistea? Ma taaq'axtesiheb' sa' wuq'?”, chan. Ut li Qaawa' kixye re: 
“Ayu xb'aan naq relik chi yaal naq tinq'axtesiheb' sa' laawuq'”, chan. 

20Naq laj David kiwulak Bahal-Perasín, kixq'ax ruheb': “Li Qaawa' xte inb'e, jo' 
xb'e ha', sa' xyanqeb' li xik' neke'ilok we”, chan. Jo'kan naq Bahal-Perasín 
kixk'ab'a'in li na'ajej a'an. 

21Aran eb' laj Filistea ke'xkanab'eb' li xyoseb', ut laj David ut eb' li wankeb' 
rochb'een ke'xk'ameb'. 

22Ab'an jun sut chik eb' laj Filistea koheb' chi yalok ut ke'xtzolob' rib' sa' li 
xTaq'ahil Refaín. 

23Laj David kipatz'ok wi' chik re li Qaawa' ut a'in kixye re: “Matxik chi yalok 
chiruheb', k'e b'an q'oot chirixeb' ut jilon chi xk'atqeb' wankeb' wi' li che' 
bálsamo xk'ab'a'eb'. 

24Ut naq taawab'i chanchan xyaab' yokb' sa' ru'uj li bálsamo, kut aawib' sa' 
xb'eeneb' xb'aan naq a'an reetalil naq laa'in aj k'amol b'e chawu re xsachb'al 
ruheb' laj puub' aj Filistea”. 

25Laj David kixb'aanu li chaq'rab'inb'il wi' xb'aan li Qaawa', ut kixq'ax ruheb' laj 
Filistea chalen chaq Gabahón toj sa' rokeb'aal Késer. 

2 S 6 

Kikamk laj Usá 
(1 Kr 13,5-14) 

1Laj David kixch'utub'eb' wi' chik laj puub' sik'b'ileb' ru sa' xyanqeb' laj Israel, 
a'aneb' lajeeb' xka'k'aal mil chi winq. 

2Ut rochb'eeneb' kixchap xb'e, koho Bahalá sa' xteepal Judá re xk'amb'al chaq toj 
aran li xLoq'laj Kaax li Yos. Chiru a'an nayaab'amank xk'ab'a' li Nimajwal Yos li 
nahilank sa' xb'eeneb' li kerubín.  

3Ke'risi chaq li xLoq'laj Kaax li Yos sa' rochoch laj Abinadab li wank sa' xb'een 
b'ool, ut ke'xk'e sa' xb'een jun li kareet toj ak'. Laj Usá ut laj Ajihó, ralaleb' laj 
Abinadab, yookeb' chi xb'eresinkil li kareet wan wi' li Loq'laj Kaax: 

4laj Usá yo chi b'eek chi xk'atq ut laj Ajihó aj k'amol b'e chiru naq yookeb' chi xik. 

5Laj David ut chixjunileb' laj Israel yookeb' chi xajok chiru li Qaawa' chi anchaleb' 
xch'ool. Yookeb' ajwi' chi b'ichank rik'in aarp, tzojtzoj, xolb', tanb'oor ut 
sursuukil ch'iich'. 

6Naq ke'wulak sa' li na'ajej xCh'oxleb'aal laj Nakón xk'ab'a', laj Usá kixye' li ruq' 
sa' xb'een li xLoq'laj Kaax li Yos ut kixchap, xb'aan naq ka'aj chik maa nat'ane'k 
xb'aaneb' li b'ooyx. 

7Ab'an kichalk xjosq'il li Qaawa' sa' xb'een laj Usá, ut aran ajwi' kitiq'e'k xb'aan li 
Yos ut kikamk chi xk'atq li Loq'laj Kaax. 

8K'ajo' naq kiraho'k xch'ool laj David xb'aan naq li Qaawa' kixk'e chi kamk laj Usá, 
ut Perés-Usá ke'xk'e cho'q xk'ab'a' li na'ajej a'an chalen toj anaqwan. 

9Sa' li kutan a'an ki'ok xxiw laj David chiru li Qaawa' ut kixye: “Maamin truuq 
tink'am sa' li wochoch li xLoq'laj Kaax li Qaawa'”. 

10Ut ink'a' kiraj xk'amb'al li Loq'laj Kaax sa' rochoch, sa' xTenamit laj David, 
kixtaqla b'an xk'amb'al sa' rochoch laj Obededón aj Gat. 

11Oxib' po kiwank li xLoq'laj Kaax li Qaawa' sa' rochoch laj Obededón aj Gat, ut li 
Qaawa' kirosob'tesi li winq a'an rochb'een chixjunil li xjunkab'al. 

Ke'xk'am li Loq'laj Kaax aran Jerusalén 
(1 Kr 15,1—16,6) 

12Kiyehe'k resil re li awab'ej David chanru naq li Qaawa' kirosob'tesi li xjunkab'al 
laj Obededón ut chixjunil li k'aru re sa' xk'ab'a' li Loq'laj Kaax. Tikto laj David 
koho sa' rochoch laj Obededón re xk'amb'al li xLoq'laj Kaax li Yos aran Jerusalén, 
chi k'ajo' xsahil li xch'ool. 

13Rajlal waqib' yokb' li neke'xk'e eb' laj paqonel, laj David kixmayeja jun b'ooyx 
rochb'een jun karneer ch'oolaninb'il chi us. 

14Chirix chik a'an ki'ok chi xajok chi anchal xch'ool sa' xk'ab'a' li Qaawa', chi tiqto 
yal rik'in jun efod liin. 

15Laj David ut chixjunileb' laj Israel ke'xk'am li xLoq'laj Kaax li Qaawa' rik'in 
kawil b'ichank ut xyaab' xukub'. 

16Naq li xLoq'laj Kaax li Qaawa' ki'ok sa' xTenamit laj David, lix Mikal, xrab'in laj 
Saúl, yo chi ilok sa' b'entaan, ut naq kiril li awab'ej yo chi pisk'ok ut xajok chiru li 
Qaawa', kixtz'eqtaana sa' li xch'ool. 

17Li xLoq'laj Kaax li Qaawa' kik'ame'k ut kixtaw xna'aj sa' xyi li muheb'aal kixyiib' 
laj David cho'q re a'an. Tikto laj David kixyeechi'i re li Qaawa' k'atb'il xul ut mayej 
re li k'amok ib' sa' usilal rik'in li Yos. 

18Chirix chik a'an kirosob'tesi li tenamit sa' xk'ab'a' li Nimajwal Yos, 

19ut chixjunileb' laj Israel, jo' winq ut ixq, ke'xk'ul chi xjunjunqaleb' xkaxlan 
waheb' jo'wi' jun k'uluj yiib'anb'il rik'in ru che' ut jun chik yiib'anb'il rik'in chaqi 
uub'. Moqon chixjunileb' koheb' sa' rochocheb'. 

20Laj David ajwi' koho sa' rochoch chi rosob'tesinkil li xjunkab'al,ab'an lix Mikal, 
xrab'in laj Saúl, ki'elk chaq chi xk'ulb'al ut kixye re: “K'ajo' naq xnujak chi loq'al li 
awab'ej re Israel sa' li kutan a'in, rik'in xt'usub'ankil rib' chiruheb' li xmoos ixq 
eb' laj k'anjel chiru, jo' naxb'aanu junaq li maak'a' xxutaan”. 

21Toja' naq laj David kixye re: “Chiru li Qaawa' xinxajok laa'in: chiru li Qaawa' li 
kisik'ok wu cho'q reeqaj laayuwa' ut chixjunil li xjunkab'al ut kinxxaqab' cho'q aj 
k'amol xb'e Israel li xtenamit. 

22Ut q'axal wi' chik tinkub'si wib' anaqwan. Sa' aach'ool laa'at naq tinkub'si 
inwankil, ab'anan tintaw inloq'al chiruheb' li moos ixq nakaye”. 

23Ut lix Mikal, xrab'in laj Saúl, ink'a' kiwank xk'uula'al chalen naq kikamk. 

2 S 7 

Li raatin propeet kixye laj Natán 

(1 Kr 17,1-27) 

1Naq ak wank chik laj David sa' rochoch ut li Qaawa' kixk'e chi wank sa' tuqtuukil 
usilal rik'ineb' li xik' neke'ilok re li wankeb' chi xsutam, 

2li awab'ej kixye re li propeet Natán: “K'e reetal, laa'in wankin sa' jun li ochoch 
yiib'anb'il rik'in yaw, ab'an li xLoq'laj Kaax li Yos wank sa' tz'uumil muheb'aal”, 
chan. 

3Kichaq'ok laj Natán ut kixye re: “Ayu ut b'aanu chixjunil li naxye laach'ool, 
xb'aan naq li Qaawa' wank aawik'in”. 

4Ab'anan sa' ajwi' li q'oqyink a'an li raatin li Yos kik'ulunk rik'in laj Natán ut 
kixye re: 

5“Ayu ut ye re laj David aj k'anjel chiwu: «A'in naxye li Qaawa': Maawa' laa'at li 
tatyiib'anq re junaq wochoch b'arwi' tinwanq. 

6Chalen sa' li kutan naq xe'wisi chaq Ejiipt eb' laj Israel toj anaqwan ink'a' 
xinwank sa' junaq kab'l, ninwank b'an jo' aj numel yal sa' jun muheb'aal. 

7Chiru chixjunileb' li kutan xe'wochb'eeni wi' chaq eb' laj Israel yalaq b'ar, 
maajun sut xinye reheb' laj k'amol b'e li xeb'inxaqab' chi xb'eresinkil lintenamit 
Israel, naq te'xyiib' junaq ochoch rik'in yaw». 

8“Jo'kan utan taaye re laj David laj k'anjel chiwu: «Jo'ka'in xye li Nimajwal Yos: 
Laa'in xin'isink chaq aawe sa' li xna'ajeb' laakarneer re naq laa'ataq xjolomil 
lintenamit Israel. 

9Xinwank aawik'in yalaq b'ar xkohat, ut xinsacheb' ru chixjunileb' li xik' xe'ilok 
aawe. Ut laa'in tink'e chi nimaak laak'ab'a' jo'eb' li ninqeb' xwankil sa' 
ruuchich'och'. 

10Tink'e xch'och'eb' laj Israel lintenamit ut tink'eheb' chi hilank aran, re naq sa 
te'wanq chi maak'a'aqeb' xxiw ut ink'a' chik te'rahob'tesiiq xb'aaneb' li ink'a' 
useb' xna'leb' kama' junxil 

11naq xinxaqab'eb' aj k'amol b'e sa' xb'een lintenamit Israel. Laa'in tink'eheb' li 
xik' neke'ilok aawe chi wank sa' usilal aawik'in. Ut ninye resil aawe naq laa'in li 
Qaawa' tink'eheb' aawalal aak'ajol. 

12Jo'kan ajwi' naq taawulaq xq'ehil laakamik ut tatq'ajq tatsutq'iiq rik'ineb' 
laaxe'toonil yuwa', tinxaqab' chi awab'ej jun reheb' laawalal aak'ajol li taa'elq 
chaq aawik'in, ut tink'e xkawilal li x'awab'ejihom chi junelik. 

13A'an li taayiib'anq re jun li ochoch sa' ink'ab'a' ut laa'in tink'ojob' li 
x'awab'ejihom chi junajwa. 



587 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

14Laa'inaq xyuwa' ut a'anaq walal. Wi tixb'aanu li ink'a' us, laa'in tink'e chi 
xtojb'al li xmaak ut tintij rik'in tz'uum jo' junaq yuwa'b'ej naxb'aanu reheb' li 
ralal xk'ajol.  

15Ab'anan ink'a' tinkanab' xraab'al ut ruxtaanankil ru jo' kinb'aanu re laj Saúl li 
kiwisi sa' xwankil re naq laa'ataq chik reeqaj a'an. 

16Laajunkab'al ut laa'awab'ejihom wanqeb' junelik rub'el linkupuhom, ut 
laak'ojarib'aal k'ojk'ooq sa' xna'aj chi junelik»”. 

17Laj Natán kixye chixjunil a'in re laj David kama' kiyehe'k re xb'aan li Yos sa' li 
moy u a'in. 

Li xtij laj David 

18Toja' naq li awab'ej David ki'ok sa' xMuheb'aal li Qaawa', koxk'ojlaaq aran ut 
kixye: “At Qaawa', anihin laa'in ut k'aru linjunkab'al naq xasi we chixjunil a'in? 

19Ut moko tz'aqal ta a'in cho'q aawe, at Qaawa', xb'aan naq xat-aatinak ajwi' 
chirix li k'aru toj chaalel sa' xb'eeneb' li walal ink'ajol li te'wanq moqon. Maa'ani 
nab'aanunk re li nakab'aanu laa'at, at Qaawa'. 

20K'a' chik ru truuq tinye aawe? Laa'at nakanaw wu laa'in aj k'anjel chawu, at 
Qaawa'. 

21“Xab'aanu chixjunileb' li sachb'ach'oolej a'in, jo' xaye ut xwulak chawu, re naq 
laa'in teb'innaw. 

22Q'axal nim laawankil, at Qaawa'. Maajun junaq jo' laa'at, maak'a' chik junaq yos 
chawu; ka'ajwi' laa'at, jo' ak qab'ihom resil. 

23Maajun chik tenamit wank sa' ruuchich'och' jo' laatenamit. “Laa'at, at Qaawa', 
xatkolok reheb' laj Israel, re naq a'anaqeb' laatenamit; xanima li xk'ab'a'eb' ut 
xab'aanu li sachb'ach'oolej q'axal ninqeb' ut xiwajeleb' xb'aan xnimal laarahom. 
Xawisiheb' sa' ruq'eb' laj Ejiipt ut xawaanilasiheb' li poyanam ut eb' li jalanil yos 
chiru laatenamit. 

24Laa'at xatxaqab'ank reheb' laj Israel re naq a'anaqeb' laatenamit chi junelik ut 
laa'ataq li xYos. 

25“Ut anaqwan, at Qaawa' Yos, kaw chapchooq aab'aan chi junajwa li k'aru 
xayeechi'i we jo'wi' re linjunkab'al. B'aanu jo' chanru laawaatin. 

26Chinimaaq taxaq xloq'al laak'ab'a' chi junelik ut chiyeemanq naq li Qaawa', li 
Nimajwal Yos, a'an li xYos laj Israel! Xaqxooq taxaq sa' xna'aj li xjunkab'al laj 
David laj k'anjel chawu xb'aan xnimal aarahom. 

27“Laa'at, at Qaawa', at Nimajwal Yos ut xYos laj Israel, xak'ut chiwu naq 
taak'ojob' linjunkab'al. Jo'kan naq laa'in aj k'anjel chawu ink'a' ninxiwak chi 
tz'aamank ut elajink chawu. 

28At Qaawa', laa'at Yos, ut tz'aqal yaal laawaatin. Laa'at xayeechi'i li usilal a'in we 
laa'in laj k'anjel chawu. 

29Chawosob'tesi taxaq linjunkab'al re naq wanq chawu chi junelik. At Qaawa', at 
inYos, jo' chanru xayeechi'i laa'at, laawosob'tesihom chihilanq taxaq sa' xb'eeneb' 
li walal ink'ajol chi junelik”. 

2 S 8 

Naq kiyalok laj David 
(1 Kr 18,1-13) 

1Moqon chik laj David kixq'ax ruheb' laj Filistea, kinumtaak sa' xb'eeneb' ut 
kixmaq' chiruheb' li tenamit Gat jo'wi' eb' li na'ajej li wankeb' chi xsutam. 

2Kixq'ax ajwi' ruheb' laj Mohab; kixk'eheb' chi jilib'aak chiru ch'och' ut kixb'iseb' 
rik'in k'aam: jo'k'ihaleb' li ke'kanaak sa' li wiib' b'isok, ke'kamsiik; ut li ke'kanaak 
sa' li rox b'isok, ke'kanab'aak chi yo'yo. Jo'ka'in naq eb' laj Mohab ke'kanaak 
rub'el xwankil laj David chi k'ehok toj. 

3Laj David kixq'ax ajwi' ru laj Hadadéser, ralal laj Rejob, awab'ej re Sobá, naq a'in 
ok raj re chi xxaqab'ankil xwankil sa' xb'een li na'ajej wank junqre li nima' 
Éwfrates. 

4Laj David kixchapeb' o'k'aal ro' o'q'ob' (1,700) chi winq li wankeb' chirix kawaay 
ut junmay mileb' (20,000) li yal chi roqeb' neke'xik. Kixtoq roqeb' chixjunileb' li 
kawaay neke'kelonk re li b'eleb'aal ch'iich'. Ka'ajwi' li jo'k'ihaleb' te'k'anjelaq re 
xkelonkil o'k'aal (100) chi b'eleb'aal ch'iich' ink'a' kixtoq roqeb'. 

5Eb' laj Aram aj Damaask ke'chalk chi xtenq'ankil laj Hadadéser, awab'ej re Sobá, 
ab'an laj David kixsacheb' ut kixkamsi wiib' xka'k'aal mil (22,000) reheb' laj 
Aram. 

6Moqon chik laj David kixxaqab'eb' aj k'aak'alenel aran Aram sa' xteepal 
Damaask, ut eb' laj Aram ke'kanaak rub'el xwankil laj David chi k'ehok toj. Yalaq 
b'ar naxik laj David, li Qaawa' natenq'ank re chi q'axok u. 

7Chirix chik a'an kixxok eb' li koleb' ch'iich' yiib'anb'ileb' rik'in oor li wankeb' 
rik'ineb' laj tenq' re Hadadéser, ut kixk'ameb' Jerusalén. 

8Kireechani ajwi' naab'al li q'anch'iich' li wan chaq aran Tebaj ut Berotay, 
xtenamiteb' laj Hadadéser. 

9Naq laj Tow, awab'ej re Jamat, kirab'i resil naq laj David kixq'axeb' ru 
chixjunileb' laj puub' re laj Hadadéser, 

10kixtaqla laj Jorán li ralal rik'in li awab'ej David re xk'eeb'al xsahil xch'ool rik'in 
naq xq'ax ru laj Hadadéser sa' li yalok, xb'aan naq a'in xik' naril laj Tow. Laj Jorán 
kixsi re laj David naab'aleb' li sek' yiib'anb'ileb' rik'in plaat ut oor, jo'wi' rik'in 
q'anch'iich'. 

11Ut li awab'ej David kixq'axtesiheb' chiru li Qaawa', rochb'een li plaat ut li oor 
q'axtesinb'il chik, a' li kichalk rik'in chixjunileb' li tenamit kixq'axeb' ru: 

12rik'ineb' laj Aram, eb' laj Mohab, eb' laj Amón, rik'ineb' laj Filistea, eb' laj 
Amalek jo'wi' rik'in laj Hadadéser, ralal laj Rejob, awab'ej re Sobá. 

13Jo'ka'in naq laj David kinawe'k ru yalaq b'ar. Ut naq kisutq'iik chaq chi xq'axb'al 
ruheb' laj Aram, kixsacheb' waqxaqlaju mil chi winq aj Edom sa' xTaq'ahil li 
Atz'am. 

14Kixxaqab'eb' aj k'aak'alenel sa' xsutam Edom, ut chixjunileb' laj Edom 
ke'kanaak rub'el xwankil laj David. Yalaq b'ar naxik laj David, li Qaawa' 
natenq'ank re chi q'axok u. 

Eb' laj k'anjel chiru laj David 
(2 S 20,23-26; 1 Kr 18,14-17) 

15Laj David ki'awab'ejink sa' xb'een chixjunileb' laj Israel ut junelik kitaqlank sa' 
xyaalal ut tiikilal sa' xb'een li xtenamit. 

16Laj Johab, xyum lix Sarbia, a'an li najolomink reheb' laj puub'; ut laj Josafat, 
ralal laj Ajilud, a'an laj puktesinel esil. 

17Laj Sadok, ralal laj Ajitub, ut laj Abiatar, ralal laj Ajimélek, a'aneb' laj tij; ut laj 
Seraías a'an laj tz'iib'. 

18Laj Benaías, ralal laj Johadá, nataqlank sa' xb'eeneb' laj Keret ut eb' laj Pélet. Eb' 
li ralal laj David a'aneb' ajwi' aj tij. 

2 S 9 

Laj David kirusila li ralal laj Jonatán 

1Sa' jun kutan laj David kixpatz': “Ma toj yo'yo junaq ralal xk'ajol laj Saúl? Twaj 
rusilankil ru sa' xk'ab'a' laj Jonatán”, chan. 

2Toja' naq ke'xb'oq jun xmoos li xjunkab'al laj Saúl, aj Sibá xk'ab'a'. Ut naq a'an 
kiwulak chiru laj David, li awab'ej kixye re: “Ma laa'at laj Sibá?”. Kichaq'ok a'an ut 
kixye: “Laa'inin, at awab'ej”. 

3Toja' naq li awab'ej kixye: “Ma toj yo'yo junaq ralal xk'ajol laj Saúl? Twaj 
ruxtaanankil ru chi yo'oon”. Kichaq'ok laj Sibá: “Toj yo'yo jun ralal laj Jonatán, sik 
roq”, chan. 

4“B'ar wank?”, chan li awab'ej. Kisumeek: “Wank aran Lodebar, sa' rochoch laj 
Makir, ralal laj Amiel”. 

5Toja' naq li awab'ej David kixtaqla xk'amb'al chaq Lodebar, sa' rochoch laj 
Makir, ralal laj Amiel. 



590 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

6Ut naq laj Mefibahal, ralal laj Jonatán, ri xmam laj Saúl, kiwulak wan wi' laj 
David, kiwiq'laak ut kixhupub' rib'. “A Mefibahal”, chu'uxk re. “We'kin, at 
awab'ej”, chan laj Mefibahal. 

7Laj David kixye re: “Matxiwak, twaj rusilankil aawu sa' xk'ab'a' laj Jonatán 
laayuwa'ilq. Tinq'ajsi aawe chixjunil li xch'och' laj Saúl laayuwa'chinilq, ut laa'at 
junelik sa' inmeex tattzekanq”. 

8Ab'an laj Mefibahal kixb'uchub' wi' chik rib' ut kixye: “K'aruhin laa'in re naq 
taak'e reetal li xtoq'ob'aal wu? Laa'in chanchanin junaq kamenaq tz'i'!”, chan. 

9Toja' naq li awab'ej kixb'oq laj Sibá, xmoos laj Saúl, ut kixye re: “Chixjunil li k'aru 
re laj Saúl ut re li xjunkab'al, tink'e re li ri laj eechal aawe. 

10Jo'kan naq chalen anaqwan laa'at, eb' laawalal aak'ajol ut eb' laamoos 
teek'anjela li ch'och' cho'q re laj Mefibahal; ut chixjunil li ru rawimq li ch'och' 
laa'at tento taak'uula re naq wanq xtzekemq li xjunkab'al laj eechal aawe. Ab'an 
laj Mefibahal li ri xmam twaj taawa'aq sa' linmeex chi junelik”. Kichaq'ok laj Sibá 
li wank o'laju ralal ut junmay xmoos, 

11ut kixye re li awab'ej: “Jo'ch'inal jo'nimal li xaye re laj k'anjel a'in chawu, 
taa'uxmanq, at awab'ej”, chan. Ut laj Mefibahal junelik natzekank sa' xmeex laj 
David, jo' junaq reheb' li ralal li awab'ej. 

12Laj Mefibahal wank jun ralal toj kach'in, aj Miká xk'ab'a', ut chixjunileb' li 
wankeb' sa' rochoch laj Sibá, a'aneb' xmoos laj Mefibahal. 

13Laj Mefibahal nawank Jerusalén xb'aan naq sik xkab'ichaleb' li roq ut junelik 
nawa'ak sa' xmeex li awab'ej. 

2 S 10 

Laj David kixq'ax ru eb' laj Amón ut eb' laj Aram 
(1 Kr 19,1-19) 

1Moqon chik kikamk li awab'ej re Amón ut a' chik laj Janún li ralal ki'ok chi 
awab'ejink. 

2Toja' naq kixye laj David: “Twusila laj Janún, ralal laj Najás, jo' naq li xyuwa' 
kirusila wu laa'in”. Ut kixtaqlaheb' laj k'anjel chiru rik'in laj Janún re xk'ojob'ankil 
xch'ool chirix xkamik li xyuwa'. Ab'anan naq eb' laj k'anjel chiru laj David 
ke'wulak sa' xch'och'eb' laj Amón, 

3eb' li xjolomileb' laj Amón ke'xye re laj Janún li x'awab'ejeb': “Ma xk'ojob'ankil 
tab'i' aach'ool chirix xkamik laayuwa' naq laj David xtaqlaheb' chaq li winq a'in? 
Re b'an xk'eeb'al reetal li qatenamit ut xsachb'al moqon naq xtaqlaheb' chaq 
arin”. 

4Jo'kan naq laj Janún kixchapeb' laj k'anjel chiru laj David, kixset jun yiijach li 
xmacheb', kixq'ich li raq'eb' toj chi xko riteb' ut kixchaq'rab'iheb' chaq. 

5Naq laj David kixnaw a'in, kixtaqlaheb' poyanam chi xk'ulb'aleb' xb'aan naq 
k'ajo' xxutaaneb'. Kixtaqla ajwi' xyeeb'al reheb' naq te'kanaaq Jerikó toj 
taachamo'q wi' chik li xmacheb'; toj aran te'sutq'iiq chaq. 

6Naq eb' laj Amón ke'xk'e reetal naq xik' chik te'ile'q xb'aan laj David, ke'xtoj 
junmay mil (20,000) aj puub' aj Aram re Bet-Rejob ut re Sobá; jo'wi' lajeek'aal 
rox o'q'ob' (1,000) aj puub' re li awab'ej re Mahaká ut kab'laju mil (12,000) re li 
awab'ej re Tob. 

7Ab'an laj David kirab'i resil a'in ut kixtaqla laj Johab rochb'eeneb' chixjunileb' laj 
puub' li yo'ooneb' chi yalok. 

8Eb' laj Amón koheb' chi yalok ut ke'xtzolob' rib'eb' chire rokeb'aal li tenamit. Ut 
eb' laj Aram re Sobá ut re Rejob jo'wi' eb' laj puub' re Tob ut Mahaká ke'xk'e rib' 
sa' k'al. 

9Naq laj Johab kiril naq taawanq yalok chiru ut chirix, kixsik' ruheb' li q'axal 
kaweb' rib' sa' xyanqeb' laj Israel ut kixk'eheb' chi tzol chiruheb' laj Aram. 

10Chirix chik a'an kixk'e li xkomoneb' laj puub' chi jolomiik xb'aan laj Abisay li 
riitz'in ut kixtzolob'eb' chi yalok rik'ineb' laj Amón. 

11Ut kixye re li riitz'in: “Wi taawil naq ink'a' tinkuy xsumenkileb' laj Aram, 
tulinaatenq'a; ut wi laa'at ink'a' taakuy xsumenkileb' laj Amón, laa'in tinxik 
chatenq'ankil. 

12Kawaq aach'ool ut qayalaq qaq'e sa' xk'ab'a' li qatenamit ut sa' xk'ab'a'eb' li 
xtenamit li qaYos. Ut li Qaawa' taxaq tixb'aanu li k'aru us chiru”. 

13Koho laj Johab rochb'eeneb' laj puub' chi yalok rik'ineb' laj Aram ut eb' a'in 
ke'elelik chiru. 

14Naq eb' laj Amón ke'ril eb' laj Aram chi elelik, ke'elelik ajwi' eb' a'an chiru laj 
Abisay ut ke'ok sa' li xtenamiteb'. Toja' naq laj Johab kixkanab' yalok rik'ineb' laj 
Amón ut kisutq'iik wi' chik Jerusalén. 

15Naq eb' laj Aram ke'ril naq ke'q'axe'k ru xb'aaneb' laj Israel, ke'xjunaji wi' chik 
rib'. 

16Laj Hadadéser kixtaqla xsik'b'aleb' laj Aram li wankeb' junpak'al li nima' 
Éwfrates. Ut eb' a'in ke'wulak aran Jelán: laj Sobak, xjolomileb' laj puub' re laj 
Hadadéser, yo chi k'amok chaq xb'eheb'. 

17Kiyehe'k resil re laj David, li kixch'utub' chixjunileb' laj Israel, kinume'k 
junpak'al li nima' Jordán ut kiwulak Jelán. Aran eb' laj Aram ke'xxaqab' rib' chiru 
laj David ut ke'ok chi yalok. 

18Ab'anan eb' laj Aram ke'elelik chiruheb' laj Israel, ut laj David kixsacheb' 
o'lajuk'aal xkab' o'q'ob' (700) chi b'eleb'aal ch'iich' ut ka'k'aal mil (40,000) chi 

winq xkomoneb' li neke'b'eek chirix kawaay. Kixtiq' ajwi' laj Sobak, xjolomileb' 
laj puub', li kikamk sa' li na'ajej a'an. 

19Naq chixjunileb' li awab'ej li neke'tenq'ank re laj Hadadéser ke'ril naq 
ke'q'axe'k ru xb'aaneb' laj Israel, ke'xk'e rib' sa' tuqtuukil usilal rik'ineb' ut 
ke'kanaak rub'el xwankileb'. Ut eb' laj Aram ink'a' chik ke'chalk xch'ool chi 
xtenq'ankileb' laj Amón. 

2 S 11 

Laj David ut lix Betsabé 

1Sa' li chihab' jun chik, sa' li saq'ehil naq eb' li awab'ej neke'xik chi yalok, laj 
David kixtaqla laj Johab rochb'eeneb' li xjolomileb' laj puub' ut chixjunileb' laj 
Israel chi yalok. Ut ke'xq'ax ruheb' laj Amón, ke'xsut Rabá li xtenamiteb'; ab'an laj 
David kikanaak Jerusalén. 

2Sa' jun ewu naq kiwakliik chaq laj David sa' xwarib'aal ut yo chi b'eek sa' li 
xtaqeq'il li rochoch, toj aran taqe'q kiril chaq jun li ixq yo chi atink. K'ajo' 
xch'ina'usal li ixq a'an. 

3Laj David kixtaqla xpatz'b'al ani li ixq a'an, ut kiyehe'k re: “A'an lix Betsabé, 
xrab'in laj Elián ut rixaqil laj Urías aj Hit”. 

4Toja' naq laj David kixtaqlaheb' li xtaql re xk'amb'al li ixq. Naq kiwulak lix 
Betsabé, laj David kiwank rik'in; chirix chik a'an li ixq kisutq'iik sa' rochoch. Toje' 
xraqe'k chi xch'ajob'resinkil rib' chirix li xpuch'unik. 

5Li ixq kikanaak sa' yu'am ut kixtaqla xyeeb'al re laj David: “Wankin sa' yu'am”. 

6Toja' naq laj David kixtaqla xyeeb'al re laj Johab: “Taqla chaq we laj Urías laj 
Hit”. Ut laj Johab kixtaqla laj Urías rik'in laj David. 

7Naq laj Urías kiwulak rik'in li awab'ej, a'in kixpatz' re chirix laj Johab, chirixeb' 
laj puub' ut chanru yo li yalok. 

8Chirix chik a'an kixye re: “Ayu sa' laawochoch ut hilan kach'inaq”. Laj Urías 
ki'elk aran ut laj David kixtaqla xmaatan, xkomon li tzekemq naxtzeka a'an. 

9Ab'an laj Urías ink'a' koho sa' rochoch, kikanaak b'an chi wark chire rokeb'aal li 
rochoch li awab'ej, rochb'eeneb' laj k'aak'alenel re laj eechal re. 

10Kiyehe'k resil re laj David: “Laj Urías moko xkoho ta sa' rochoch”. Toja' naq laj 
David kixpatz' re: “Ma ink'a' tab'i' najt xatchalk chaq? K'a' naq ink'a' xkohat sa' 
laawochoch?”, chan. 

11Kichaq'ok laj Urías ut kixye: “Li Loq'laj Kaax, eb' laj puub' aj Israel ut aj Judá 
wankeb' sa' kok' muheb'aal. Laj Johab laj eechal we ut eb' laj k'anjel chiru 
neke'hilank sa' ch'och'. Ma tinxik tab'i' laa'in sa' wochoch re wa'ak uk'ak ut re 
wank rik'in li wixaqil? Ninye li waatin naq maajoq'e tinb'aanu a'an!”, chan. 

12Ab'an laj David kixye re: “Kanaaqat ajwi' hoon, ut wulaj tatxik”. Jo'kan naq laj 
Urías toj kikanaak Jerusalén sa' li kutan a'an. 

13Wulajaq chik laj David kixb'oq a'an chi wa'ak rik'in ut kixk'e ruk'a' toj reetal 
kixkaltesi. Ab'anan ewu naq ki'elk chaq laj Urías, ink'a' koho chi wark sa' 
rochoch, koxyoklaaq b'an rik'ineb' laj k'aak'alenel laj eechal re. 

14Sa' li kutan jun chik laj David kixtz'iib'a jun xhu re laj Johab ut kix'ab'ena chirix 
laj Urías. 

15A'an a'in li tz'iib'anb'il sa' li hu a'an: “K'ehomaq laj Urías chi uub'ej b'arwi' kaw 
li yalok, ut chirix chik a'an teekanab' xjunes re naq taatiq'e'q ut taakamq”. 

16Jo'kan naq laj Johab naq ke'xsut li tenamit, kixk'e laj Urías sa' li na'ajej b'arwi' 
naxnaw wankeb' li jwal kaweb' rib' chi yalok. 

17Naq eb' li wankeb' sa' li tenamit ke'elk chi yalok rik'in laj Johab, wankeb' 
ke'kamk sa' xyanqeb' li xjolomileb' laj puub' re laj David, ut sa' xyanqeb' a'an 
kikamk ajwi' laj Urías laj Hit. 

18Tikto laj Johab kixtaqla xyeeb'al re laj David resilal li yalok, 

19ut kixchaq'rab'i laj yehol esil chi jo'ka'in: “Naq akaq xatraqe'k chi aatinak chirix 
li yalok, 

20mare taachalq xjosq'il li awab'ej ut tixye aawe: «K'a' naq xexjilok chi xk'atq li 
tenamit re yalok? Ma ink'a' nekenaw naq neke'kutuk chaq sa' xb'een li suttz'ak? 

21Ani kikamsink re laj Abimélek, ralal laj Yerubahal? Ma ink'a' jultik eere naq jun 
li ixq li wank sa' xb'een li suttz'ak kixkut jun li ke'leb' pek sa' xb'een laj Abimélek 
ut kixkamsi aran Tebés? K'a' naq xexjilok chi xk'atq li suttz'ak?», cha'aq laj David. 
Ut laa'at taaye re: «Xkamk ajwi' laj Urías aj Hit, aj k'anjel chawu», cha'qat re”. 

22Koho laj esil ut koxye re laj David chixjunil li kiyehe'k re xb'aan laj Johab. K'ajo' 
naq kichalk xjosq'il laj David sa' xb'een laj Johab: “K'a' naq xexjilok chi xk'atq li 
suttz'ak chi yalok? Ani kikamsink re laj Abimélek, ralal laj Yerubahal? Ma ink'a' 
jultik eere naq jun li ixq li wank sa' xb'een li suttz'ak kixkut jun li ke'leb' pek sa' 
xb'een laj Abimélek ut kixkamsi aran Tebés? K'a' naq xexjilok chi xk'atq li 
suttz'ak?”, chan li awab'ej re laj esil. 

23Ut a'in kixsume: “Q'axal kaweb' chik chiqu eb' li winq li xe'elk chaq chi yalok 
qik'in b'arwi' yamyo. Laa'o xe'qaanilasi toj sa' li rokeb'aal li tenamit, 

24ab'anan eb' laj simaj xoohe'xkut chaq sa' xb'een li suttz'ak. Chi jo'kan wankeb' 
xe'kamk sa' xyanqeb' li xjolomileb' laj puub' re li awab'ej, ut sa' xyanqeb' a'an 
xkamk ajwi' laj Urías laj Hit”, chan. 

25Toja' naq laj David kixye re laj esil: “Ye re laj Johab naq ink'a' taak'oxlaq chirix li 
xk'ulmank xb'aan naq jo'kan li yalok: sa' jun kutan nakamk junaq, ut sa' jun kutan 

chik ak jalan chik nakamk. Chixyal xq'e chi yalok wi' chik rik'in li tenamit toj 
reetal tixsach, ut laa'at k'e xkawub' li xch'ool”, chan laj David. 

26Naq li rixaqil laj Urías kirab'i resil li xkamik li xb'eelom, kiraho'k sa' xch'ool ut 
kiyaab'ak chirix. 

27Ab'anan naq kinume'k xq'ehil li rahil ch'oolej, laj David kixtaqla xk'amb'al ut 
kixk'ul sa' rochoch; kisumlaak ut kiwank ralal rik'in. Ab'anan li k'aru kixb'aanu 
laj David ink'a' kiwulak chiru li Qaawa'. 

2 S 12 

Laj Natán kixq'us laj David 

1Li Qaawa' kixtaqla laj Natán rik'in laj David. Naq li propeet kiwulak aran, kixye: 
“Ke'wank wiib' chi winq sa' jun tenamit, jun b'ihom ut li jun chik neb'a'. 

2Li b'ihom naab'aleb' li xkarneer ut li xb'ooyx, 

3ab'an li neb'a' jun ajwi' xch'ina karneer wank, li kixloq', kixch'oolani ut 
kixk'iiresi sa' rochoch rochb'eeneb' li xkok'al. Rochb'een nawa'ak; sa' li xsek' 
na'uk'ak ut nawark chire xch'ool, jo' junaq xrab'in. 

4Sa' jun kutan kik'ulunk jun rula' li winq b'ihom, ab'anan a'in ink'a' kiraj 
xchapb'al junaq reheb' li xketomq re tixk'e chi tzekank li rula'. Jo'kan naq kixchap 
li xch'ina karneer li neb'a', kixkamsi ut kixk'uub' cho'q xtzekemq li rula'”. 

5K'ajo' naq kijosq'o'k laj David sa' xb'een li winq a'an, ut kixye re laj Natán: “Sa' 
xk'ab'a' li yo'yookil Yos ninye aawe naq xk'ulub' kamk li winq li xb'aanunk re 
a'an. 

6Kaasut tixtoj li ch'ina karneer xb'aan naq xb'aanu a'an ut ink'a' xtoq'ob'ank u”, 
chan. 

7Toja' naq laj Natán kixye re laj David: “Li winq a'an, a'anat laa'at. Jo'ka'in xye li 
Qaawa', xYos laj Israel: «Laa'in xatinxaqab' cho'q awab'ej re Israel ut xatinkol 
chiru laj Saúl. 

8Xink'e aawe li rochoch ut eb' li rixqilal laj eechal aawe; xinq'axtesi ajwi' aawe li 
xjunkab'al laj Israel ut laj Judá. Ut moko ka'aj ta wi' a'an, toj wank chik usilal 
xinb'aanu raj aawe. 

9Ab'anan k'a' naq xatz'eqtaana li waatin ut xab'aanu li ink'a' nawulak chiwu? 
Xakamsi chi ch'iich' laj Urías laj Hit, xataqla chi kamsiik xb'aaneb' laj Amón ut 
xak'am li rixaqil. 

10Jo'kan naq chalen anaqwan junelik wanq raaxiik' ut kamsij ib' sa' laajunkab'al, 
xb'aan naq xinaatz'eqtaana ut xak'am li rixaqil laj Urías aj Hit cho'q aawixaqil. 

11Laa'in li Qaawa' ninye aawe naq sa' ajwi' laajunkab'al taatiklaaq chaq li rahilal 
sa' aab'een. Tinmaq'eb' laawixaqil chawu ut tinq'axtesiheb' re jalan chik re naq 
taawanq rik'ineb' chiruheb' chixjunil li tenamit. 

12Laa'at sa' muqmu xab'aanu, ab'an laa'in chiru chixjunileb' laj Israel ut chiruheb' 
chixjunil li poyanam tinb'aanu li k'aru xinye»”. 

13Kichaq'ok laj David ut kixye: “Xinmaakob'k chiru li Qaawa'”. Ut laj Natán kixye 
re: “Li Qaawa' ak xkuy aamaak; ink'a' tatkamq. 

14Ab'anan xb'aan li maak xab'aanu rik'in xtz'eqtaanankil li Qaawa', laak'uula'al li 
toje' xyo'laak taakamq”. 

15Chirix chik a'an laj Natán kisutq'iik sa' rochoch. Li Qaawa' kixtaqla jun nimla 
yajel sa' xb'een li ralal laj David li kiwank rik'in li rixaqil laj Urías. 

16Toja' naq laj David ki'ok chi tz'aamank ut elajink chiru li Qaawa' chirix li 
k'uula'al. Ki'ayuunik ut rajlal naq na'ok sa' rochoch, naxnumsi li q'oqyink chi 
yokyo sa' ch'och'. 

17Eb' li cheekel winq li wankeb' sa' rochoch ke'xyal xq'e chi xwaklesinkil, ab'an 
a'an ink'a' kiraj chi moko kiwa'ak rochb'eeneb'. 

18Sa' xwuq li kutan kikamk li k'uula'al. K'ajo' naq ke'ok xk'a'uxl eb' laj k'anjel 
chiru laj David. Ke'xiwak chi xyeeb'al resil li xkamik li k'uula'al xb'aan naq ke'xye: 
“Naq toj yo'yo li k'uula'al ink'a' nokoorab'i naq nokoo'aatinak rik'in. Chanru naq 
tqaye re anaqwan naq xkamk li ralal? Mare taapo'q li xch'ool chi junajwa!”, 
chankeb'. 

19Naq laj David kixk'e reetal naq eb' laj k'anjel neke'hashotk chirib'ileb' rib', 
kixtaw ru naq kamenaq chik li xk'uula'al, ut kixye reheb': “Pe' xkamk li k'uula'al”, 
chan. Ke'xsume: “Hehe', xkamk”, chankeb'. 

20Tikto kiwakliik laj David, ki'atink, kixk'e xsununkil b'an ut kixjal li raq'. Chirix 
chik a'an koho sa' rochoch li Qaawa' ut koxhupub' rib' chi loq'onink. Ut naq 
kisutq'iik sa' rochoch, kixpatz' xtzekemq ut kiwa'ak. 

21Toja' naq eb' laj k'anjel chiru ke'xye re: “K'aru li nakab'aanu? Naq toj yo'yo li 
k'uula'al, xat-ayuunik ut xatyaab'ak, ut anaqwan naq xkamk chik, xatwakliik ut 
yookat chi wa'ak”. 

22Kichaq'ok laj David: “Naq toj yo'yo link'uula'al, xin'ayuunik ut xinyaab'ak, 
xb'aan naq xinye sa' inch'ool: Chan taxaq naq xruxtaana wu li Qaawa' ut ink'a' 
taakamq link'uula'al. 

23Ab'an anaqwan naq ak xkamk, k'a' naq tin'ayuuniq? Ma truuq tab'i' tinyoob'tesi 
wi' chik? Laa'in tinxik wan wi' a'an, ab'an a'an ink'a' chik taachalq wik'in”, chan li 
awab'ej. 

Xyo'lajik laj Salomón 

24Chirix chik a'an laj David koxk'ojob' xch'ool lix Betsabé li rixaqil; ki'ok wan wi' 
a'an ut kiwank rik'in. Ut a'an kiwank jun chik xk'uula'al, aj Salomón kik'ehe'k 
cho'q xk'ab'a'. Li Qaawa' kixra laj Salomón, 

25ut kixtaqla laj Natán li propeet chi xyeeb'al: “Sa' ink'ab'a' laa'in, aj Yedidías 
tixk'ab'a'in li k'uula'al a'in, li naraj naxye: «Raaro xb'aan li Qaawa'»”. 

Laj David kixchap li tenamit Rabá 
(1 Kr 20,1-3) 

26Laj Johab ki'ok wi' chik chi yalok rik'in Rabá, xtenamiteb' laj Amón, ut 
koxreechani li na'ajej wan wi' li awab'ej. 

27Kixtaqlaheb' aj esil re xyeeb'al re laj David: “Xin'ok chi yalok rik'in Rabá ut ak 
xweechani li na'ajej li nawank wi' li xha'eb'. 

28Ch'utub'eb' li rela'eb' laj puub' anaqwan, yalon rik'in li tenamit ut eechani. 
Ink'a' nawaj naq laa'in tin'eechaninq re ut taak'eemanq link'ab'a'”. 

29Toja' naq laj David kixch'utub' chixjunileb' laj puub' ut koho Rabá. Kixtikib' 
yalok ut koxreechani li tenamit. 

30Moqon chik kirisi li koroon sa' xjolom laj Milkón. Li koroon a'an wank tana 
oxib' aroow li raalal, yiib'anb'il rik'in oor, ut wank jun xch'ina'usil pek chiru. Laj 
David kirisi li tertookil pek ut kixk'e sa' li xkoroon. Naab'al chik li k'a'aq re ru 
kireechani laj David sa' li tenamit a'an; 

31ut eb' li poyanam li toj wankeb' aran, kirisiheb' ut kixk'eheb' chi jachok che', chi 
isink pek, chi yok'ok che' ut chi yiib'ank xan. Jo'kan ajwi' kixb'aanu rik'in 
chixjunileb' li xtenamiteb' aj Amón. Chirix chik a'an kisutq'iik Jerusalén 
rochb'een chixjunileb' laj puub'. 

2 S 13 

Laj Amnón ut lix Tamar 

1Laj Absalón, ralal laj David, kiwank jun ranab', xTamar xk'ab'a', k'ajo' 
xch'ina'usal. Laj Amnón, a'an jun chik ralal laj David, ut xkoho xch'ool chirix lix 
Tamar. 

2K'ajo' naq kixra toj reetal kiyajerk, xb'aan naq toj tuq'ixq lix Tamar ut jwal 
ch'a'aj cho'q re laj Amnón reechaninkil. 

3Ab'anan kiwank jun ramiiw laj Amnón, aj Jonadab xk'ab'a', ralal laj Simá li ras laj 
David. Laj Jonadab wank xk'a'uxl, 

4ut sa' jun kutan kixye: “K'aru xak'ul, ralalat li awab'ej? K'a'ut naq yookat chi 
b'aqo'k? Ma ink'a' taaye we?”. Kichaq'ok laj Amnón: “Xikenaq linch'ool chirix lix 
Tamar, ranab' laj Absalón li was”, chan. 

5“Yoklan sa' laach'aat -chan laj Jonadab- ut b'aanu aawib' naq yajat. Naq taa'ok 
laayuwa' chawilb'al, taaye re: «B'aanu usilal, chalqaq lix Tamar li wanab' chi 
xk'eeb'al inwa. Twaj naq tixk'uub' lintzekemq chiwu laa'in re naq twil ut tink'ul 
sa' ruq'», cha'qat re”, chan laj Jonadab. 

6Jo'kan naq laj Amnón kiyoklaak ut yaj naq kixb'aanu rib'. Li awab'ej ki'ok chi 
rilb'al ut laj Amnón kixye re: “Nintz'aama chawu naq taataqla chaq lix Tamar li 
wanab', re naq tixk'uub' chiwu wiib'aq inkaxlan wa ut tixk'e we”, chan. 

7Toja' naq laj David kixtaqla xyeeb'al re lix Tamar sa' rochoch: “Ayu sa' rochoch 
laj Amón laawas ut k'uub' b'ayaq xtzekemq”. 

8Koho lix Tamar sa' rochoch li ras ut kiril naq yokyo. Kixchap li k'aj, kixyoq', 
kixyiib' kaxlan wa ut kixk'ile chiru laj Amnón. 

9Chirix chik a'an kixchap li k'ileel, kixyamtesi xsa' chiru a'an, ab'an laj Amnón 
ink'a' kiraj tzekank. “Elqeb' chixjunileb' arin”, chan li ras. Ut chixjunileb' ke'elk 
aran. 

10Toja' naq laj Amnón kixye re lix Tamar: “K'am chaq li tzekemq sa' linwarib' ut 
laa'at ajwi' tatk'ehoq we chi tzekank”, chan. Lix Tamar kixchap li tzekemq li 
kixyiib', kixk'am wan wi' li xch'aat laj Amnón li ras, 

11ab'an naq kixk'ut chiru re naq tixtzeka, kichape'k: “Kim, yoklan wik'in, at 
wanab'”, chu'uxk re xb'aan li ras. 

12“Ink'a', at was -chan li ixqa'al-, maamin wu, xb'aan naq ink'a' na'uxk chi jo'kan 
sa' qayanq laa'o aj Israel. Maab'aanu li maa'usilal a'in. 

13B'ar tinxik laa'in chi xmuqb'al li xutaanal xinkanaak wi'? Ut laa'at tatkanaaq jo' 
jun li winq yib'ru xna'leb' sa' xyanqeb' laj Israel. B'aanu usilal, aatinan rik'in li 
awab'ej ut a'an tinxq'axtesi cho'q aawixaqil”. 

14Ab'an laj Amnón ink'a' kiraj rab'inkil, kixchap b'an ut kixmin ru chi wank rik'in. 

15Moqon chik k'ajo' naq laj Amnón xik' kiril lix Tamar, numtajenaq wi' chik chiru 
naq kixra xb'enwa. Ut kixye re: “Waklin ut ayu”. 

16Kichaq'ok lix Tamar: “Ink'a', at was. B'aanu usilal. Wi tinaawaanilasi, li xkab' 
maa'usilal a'in, q'axal nimaq wi' chik chiru li xab'aanu we xb'enwa”, chan. Ab'an 
laj Amnón ink'a' kiraj rab'inkil. 

17Kixb'oq laj k'anjel chiru ut kixye re: “Isi li ixq a'in arin ut tz'ap li okeb'aal 
chirix”. 

18Laj k'anjel kirisi lix Tamar chirix kab'l ut kixtz'ap li okeb'aal. Li ixqa'al wank jun 
xchaab'il jut-aq' chirix, ninqi ruq', xkomon li neke'raq'un li xrab'ineb' li awab'ej 
junxil, naq toj tuq'ixqeb'. 

19Ab'anan naq wank chik sa' b'e, kixk'e cha sa' xjolom ut kixq'ich li xchaab'il jut-
aq' li wank chirix. Chirix chik a'an kixtikib' yaab'ak, kixk'e li ruq' sa' xjolom ut 
chajcho re naq koho. 

20Laj Absalón li ras kiril ru ut kixye re: “Ma xwank laj Amnón laawas aawik'in? 
Maaseeraq'i a'in, at wanab', xb'aan naq a'an aawas. Ut matk'oxlak chirix a'in”. 
Chalen sa' li kutan a'an lix Tamar kikanaak sa' rochoch laj Absalón chi q'axal ra 
sa' xch'ool. 

21Naq laj David kixnaw chixjunil a'in, k'ajo' naq kichalk xjosq'il; ab'an ink'a' kiraj 
xrahob'tesinkil xch'ool laj Amnón li ralal, xb'aan naq a'an li xb'een al ut q'axal 
raaro xb'aan. 

22Laj Absalón maajun aatin kixye re laj Amnón, ab'anan xik' naril xb'aan naq 
kixsach xtuq'ixqilal lix Tamar li ranab'. 

Laj Absalón kixtaqla xkamsinkil laj Amnón, ut ki'elelik 

23Wiib' chihab'aq chik a'an, eb' laj Absalón yookeb' chi b'esok rix karneer aran 
Bahal-Jesor, nach' rik'in li tenamit Efraín, ut laj Absalón kixb'oq chixjunileb' li 
ralal li awab'ej. 

24Koxk'ut rib' chiru li awab'ej ut kixye re: “At awab'ej, yooko chi b'esok karneer. 
Nintz'aama chawu naq laa'at aawochb'eeneb' laj k'anjel chawu tineerochb'eeni”, 
chan. 

25Ab'an li awab'ej kixsume laj Absalón: “Ink'a', at walal, ink'a' naru tooxik 
chiqajunilo. Naab'alo, ut terto taa'elq cho'q aawe”, chan. Us ta laj Absalón kirelaji 
ru, ab'an li awab'ej ink'a' kiraj xik. Kirosob'tesi, 

26ut chirix chik a'an kixye laj Absalón: “B'aanu usilal, xikaq chiqix laj Amnón li 
was”. Kichaq'ok li awab'ej: “K'a' aj e naq taaxik chawix?”, chan. 

27Ab'anan laj Absalón kirelaji ru toj reetal laj David kixtaqla laj Amnón jo'wi' 
chixjunileb' li ralal. Toja' naq laj Absalón kixk'e jun ninq'e, 

28ut kixye reheb' laj k'anjel chiru: “Kawal wanqex. Naq sahaq xch'ool laj Amnón 
xb'aan li b'iin ut laa'in tinye eere: «Teekamsi», kamsihomaq chi maak'a'aq eexiw, 
xb'aan naq a'an eetaqlankil inb'aan. Kawaq b'i' eech'ool ut yo'oon wanqex”. 

29Eb' laj k'anjel chiru laj Absalón ke'xpaab' li xtaqlankileb' ut ke'xkamsi laj 
Amnón. Toja' naq chixjunileb' li ralal li awab'ej ke'xaqliik ut ke'elelik chirixeb' li 
xmuul. 

30Toj wankeb' a'an chiru xb'eheb', naq kiwulak resil rik'in laj David naq laj 
Absalón xkamsi chixjunileb' li ralal ut maajun chik reheb' xkanaak chi yo'yo. 

31Toja' naq kixaqliik li awab'ej, kixq'ich li raq' ut kixkut rib' chiru ch'och'. 
Chixjunileb' laj k'anjel li wankeb' rochb'een ke'xq'ich ajwi' li raq'eb', 

32ab'an laj Jonadab, ralal laj Simá li ras laj David, ki'ok chi aatinak ut kixye: “At 
awab'ej, maak'oxla naq kamenaqeb' chixjunileb' laawalal. Ka'ajwi' laj Amnón 
xkamk. Ak wank sa' xch'ool laj Absalón xkamsinkil laj Amnón chalen naq a'in 
kixmux lix Tamar li ranab'. 

33Jo'kan naq maapaab' li k'aru xe'xye aawe. Moko xe'kamsiik ta chixjunileb' 
laawalal. Ka'ajwi' laj Amnón xkamsiik”, chan. 

34Naq laj Absalón yo chi elelik, jun li saaj al li yo chi k'aak'alenk kixtaqsi li 
rilob'aal ut kiril naab'aleb' li poyanam yookeb' chaq chi chalk sa' xb'ehel 
Joronáhin, sa' li kub'sink. Tikto koho chi xyeeb'al re laj David: “Xe'wil winq li 
yookeb' chaq chi kub'eek sa' li tzuul, sa' xb'ehel Joronáhin”, chan. 

35Ut laj Jonadab kixye re li awab'ej: “A'aneb' li ralal li awab'ej li yookeb' chi 
k'ulunk. Xk'ulmank jo' xinye laa'in laamoos”, chan. 

36Toje' ajwi' traqe'q chi aatinak, naq ke'ok chixjunileb' li ralal li awab'ej, 
japjookeb' re chi yaab'ak. Li awab'ej ajwi' rochb'eeneb' chixjunileb' laj k'anjel 
k'ajo' naq ke'yaab'ak. 

37-38Laj Absalón ki'elelik ut koho wan wi' laj Talmay, ralal laj Amiud, awab'ej re 
Jesur, ut aran kiwank oxib' chihab'. Laj David rajlal kutan naxyaab'a li ralal, 

39ab'an naq ak xch'anaak li xjosq'il chirix xkamik laj Amnón, kiraj wi' chik rilb'al 
laj Absalón. 

2 S 14 

Laj Absalón kisutq'iik wi' chik Jerusalén 

1Laj Johab, xyum lix Sarbia, kixk'e reetal naq q'axal raaro laj Absalón xb'aan li 
awab'ej. 

2Jo'kan naq kixtaqla chaq xk'amb'al aran Tékoha jun li ixq seeb' xch'ool ut kixye 
re: “B'aanu aawib' jo' naq ra sa' aach'ool, tiqib' aawib' jo' na'uxk naq nakamk 
anihaq ut maak'e aasununkil b'an. B'aanu aawib' jo' junaq ixq li ak junxil x'ok 
xrahil li xch'ool. 

3Chirix chik a'an ayu rik'in li awab'ej ut ye re li k'aru tinye aawe”, chan laj Johab, 
ut kixye re li k'aru tento tixye. 

4Li ixq aj Tékoha koxk'ut rib' chiru li awab'ej, kiwiq'laak ut kixhupub' rib' chiru 
ch'och': “At awab'ej, chinaatenq'a!”, chan. 

5Li awab'ej kixpatz' re: “K'aru xak'ul?”, chan. Kichaq'ok li ixq: “Toq'ob' wu, laa'in 
xmalka'an. Kamenaq linb'eelom. 

6Wankeb' wiib' inyum, ab'anan xe'xch'e' rib' sa' k'aleb'aal ut li jun xkamsi li jun 
chik xb'aan naq maajun xjek'ok reheb'. 

7Anaqwan chixjunileb' li wech'alal xe'wakliik chaq sa' inb'een ut xe'xye: «Q'axtesi 
qe li xkamsink re li riitz'in. Tqakamsi re reeqajunkil li kamsink xb'aanu, jo' ajwi' 
re xsachb'al li xk'ab'a' li taak'uluq ereens», chankeb'. Chi jo'kan maak'a'aq chik 
woyb'enihom sa' ruuchich'och' ut maak'a'aqeb' chik ralal xk'ajol linb'eelom 
moqon: taasache'q li xk'ab'a' chi junwaakaj”. 

8Toja' naq li awab'ej kixsume: “Matk'oxlak, ayu sa' laawochoch. Laa'in tinnawoq 
re li k'aru yookat chi xk'ulb'al”, chan. 

9Ab'an li ixq aj Tékoha kixye re li awab'ej: “At awab'ej, at aj eechal we, chikanaaq 
li maak a'in sa' inb'een ut sa' xb'een li xjunkab'al linyuwa', ab'anan ink'a' 
chikanaaq sa' aab'een laa'at chi moko sa' xb'een laa'awab'ejihom”. 

10Kichaq'ok li awab'ej: “Wi ani taach'i'ch'i'inq aawe, taqla chaq wik'in ut ink'a' 
chik tatxch'i'ch'i'i”, chan. 

11Kixye wi' chik li ixq: “At awab'ej, nintz'aama chawu, tijon chiru li Qaawa' laaYos 
re naq laj eeqajunel kik' ink'a' chixyu' li rahilal a'in rik'in xkamsinkil linyum”. 
Kichaq'ok li awab'ej: “Sa' xk'ab'a' li Qaawa' ninye aawe naq maajun rismal 
laayum taat'ane'q sa' ch'och'”, chan. 

12Kixye li ixq: “Nintz'aama chawu naq laamoos truuq taxaq xyeeb'al jun t'orolaq 
chik li raatin”. “Aatinan”, chan li awab'ej. 

13Toja' naq li ixq kixye: “At awab'ej, k'a'ut naq jo'kan laak'a'uxl chirix li xtenamit 
li Yos? Rik'in li k'aru xaye, laa'at nakaxooto laamaak, xb'aan naq ink'a' chik 
nakak'e chi sutq'iik chaq laj Absalón. 

14Chiqajunilo tento tookamq. Jo'ko li ha' hoyb'il sa' ch'och': ink'a' chik naru 
xxokb'al. Li Yos maa'ani narisi li xyu'am, naxsik' b'an xyaalal re naq taasutq'iiq 
wi' chik li ani najt wank rik'in. 

15Wi laa'in xink'ulunk chi xyeeb'al chixjunil a'in re laj eechal we, a'an xk'ulmank 
xb'aan naq xinxiwak xb'aan li k'aru xe'xye we li tenamit. Jo'kan naq xink'oxla 
aatinak rik'in li awab'ej. Mare chan naq tixpaab' li waatin. 

16Wi laa'at taapaab' li waatin, tatruuq inkolb'al sa' ruq' li winq li naraj insachb'al 
laa'in ut linyum sa' xyanqeb' laj Israel. 

17Laa'in aj k'anjel chawu, ut yookin chi royb'eninkil naq laawaatin tixk'ojob' 
linch'ool, xb'aan naq laa'at, awab'ej, chanchanat jun x'ánjel li Yos: nakanaw 
xk'eeb'al reetal li us ut li ink'a' us. A' taxaq li Qaawa' Yos chiwanq aawik'in”. 

18Kichaq'ok li awab'ej ut kixye re li ixq: “Mik'a' aamuq chiwu chirix li k'aru 
tinpatz' aawe”. “Aatinan, at awab'ej, aj eechal we”, chan li ixq. 

19Toja' naq li awab'ej kixpatz': “Ma maawa' laj Johab xk'uub'ank re chixjunil 
a'in?”. Kichaq'ok li ixq: “At awab'ej, sa' aak'ab'a' laa'at ninye li waatin naq tz'aqal 

yaal li k'aru xaye. Laj Johab aj k'anjel chawu xtaqlank chaq we, ut a'an ajwi' 
xyehok we li k'aru xinnumsi chawu. 

20Re roksinkil li na'leb' a'in chi muqmu naq xb'aanu chi jo'kan. Ab'anan laj eechal 
we wank xna'leb' jo' jun x'ánjel li Yos ut naxnaw chixjunil li nak'ulmank sa' 
ruuchich'och'”. 

21Chirix chik a'an li awab'ej kixye re laj Johab: “K'e reetal, tinb'aanu jo' xak'oxla 
laa'at: ayu ut k'am chaq laj Absalón li saaj al”. 

22Tikto laj Johab kiwiq'laak, kixhupub' rib' chiru ch'och' ut kiyoxink chiru li 
awab'ej: “At awab'ej, aj eechal we, anaqwan ninnaw naq xintaw usilal chawu, 
xb'aan naq xab'aanu li k'aru xintz'aama aawe”. 

23Toja' naq laj Johab kixaqliik, koho Jesur ut kixk'am chaq laj Absalón sa' li 
tenamit Jerusalén. 

24Ab'anan li awab'ej kixye: “Xikaq sa' rochoch; ink'a' nawaj rilb'al ru”. Ut laj 
Absalón koho sa' rochoch chi ink'a' kixk'ut rib' chiru li awab'ej. 

25Aran Israel maajun winq chaq'al ru jo' laj Absalón; chixjunileb' neke'xk'e xloq'al 
xb'aan naq maak'a' reek' chalen chi roq toj sa' xsuutut. 

26Rajlal chihab' naxb'es li rismal li xjolom xb'aan naq jwal aal li rismal, ut li rismal 
b'esb'il a'an numenaq oob' liib'r li raalal jo' neke'b'isok wi' li awab'ej. 

27Laj Absalón kiwank oxib' ralal ut jun xrab'in q'axal ch'ina'us, xTamar xk'ab'a'. 

28Laj Absalón kiwank Jerusalén wiib' chihab' chi ink'a' kiril ru li awab'ej. 

29Sa' jun kutan kixb'oq laj Johab re xtaqlankil rik'in li awab'ej, ab'an a'an ink'a' 
kiraj xik. Kixb'oq wi' chik xka sut, ab'an ink'a' wi' chik kiraj. 

30Toja' naq laj Absalón kixye reheb' laj k'anjel chiru: “Chek'e reetal, li xna'aj li 
xseb'aad laj Johab wank chi xk'atq li we. Ayuqex ut k'ehomaq chi xam”. Eb' laj 
k'anjel chiru laj Absalón koheb' ut ke'xk'at li na'ajej. 

31Tikto laj Johab koho sa' rochoch laj Absalón ut kixye re: “K'a'ut naq eb' laamoos 
xe'xk'e xxamlel linna'aj?”. 

32Laj Absalón kixsume laj Johab: “Xintaqla aab'oqb'al re xyeeb'al aawe: B'aanu 
usilal, kim; twaj aataqlankil rik'in li awab'ej re naq taaye naq maak'a' aj e naq 
xinsutq'iik chaq Jesur. Q'axal us raj cho'q we wi ta xinkanaak aran Jesur. 
Anaqwan twaj rilb'al ru li awab'ej, ut wi wank junaq inmaak, chixteneb'aaq kamk 
sa' inb'een”. 

33Toja' naq laj Johab koho rik'in li awab'ej ut kixye re li k'aru kiyehe'k xb'aan laj 
Absalón. Li awab'ej kixtaqla xb'oqb'al laj Absalón, ut a'in koho rik'in ut 
kixb'uchub' rib' chiru. Chirix chik a'an li awab'ej kirutz' ru laj Absalón. 

2 S 15 

Laj Absalón kixq'etq'eti rib' chiru laj David 

1Moqon chik laj Absalón kiwank jun xb'eleb'aal ch'iich' kelonb'il xb'aaneb' 
xkawaay ut k'aak'alenb'il xb'aaneb' lajeeb' roxk'aal (50) chi winq. 

2Rajlal kutan nawakliik toj eq'la ut naxaqliik chire li b'e sa' li rokeb'aal li tenamit, 
ut jo'k'ihaleb' li wankeb' sa' junaq raaxiik' ut neke'chalk re naq li awab'ej 
taaraqoq aatin chirixeb', neke'b'oqe'k xb'aan laj Absalón ut napatz'mank reheb' 
b'ar chalenaqeb' chaq. Wi eb' a'an neke'xye naq xkomoneb' laj Israel, 

3laj Absalón naxye reheb': “K'e reetal, li k'aru xatchalk wi' a'an us ut maak'a' 
reek', ab'anan maajun tatrab'i sa' rochoch li awab'ej”. 

4Ut naxye wi' chik: “Us raj naq laa'in aj raqol aatin sa' xb'een li tenamit a'in! Chi 
jo'kan jo'k'ihaleb' li wanqeb' sa' raaxiik' malaj sa' junaq ch'a'ajkilal, truuq raj 
te'chalq wik'in ut laa'in tinraqoq raj aatin chirixeb' sa' tiikilal”, chan. 

5Ut naq najilok chaq junaq ut naxxulub' rib' re xk'eeb'al xsahil xch'ool, laj Absalón 
naxye' li ruq', naxq'alu ut naxtz'ub' ru. 

6Jo'ka'in naxb'aanu rik'in chixjunileb' laj Israel li neke'xik sa' raqb'a aatin rik'in li 
awab'ej. Ut chi jo'kan eb' laj Israel naxik xch'ooleb' chirix laj Absalón. 

7Kaahib' chihab'aq chik a'an, laj Absalón kixye re li awab'ej: “Chakuy inmaak, 
kanab'in chi xik Hebrón re naq tinpaab' chaq li b'arwan inyeechi'om re li Qaawa'. 

8Naq toj wankin chaq Jesur re Aram, kinyeechi'i re li Qaawa': «Wi li Qaawa' tixk'e 
we sutq'iik Jerusalén, tinloq'oni ru li Qaawa' aran Hebrón»”. 

9Kichaq'ok li awab'ej ut kixye: “Ayu sa' tuqtuukil usilal”. Ut laj Absalón kixchap 
xb'e ut koho. 

10Toja' naq laj Absalón kixtaqlaheb' aj esil rik'in chixjunileb' li xteepal aj Israel re 
xyeeb'al reheb': “Naq teerab'i chi eek'ank li xukub', yehomaq naq laj Absalón 
xxaqab'aak cho'q awab'ej aran Hebrón”. 

11Kixb'oqeb' ajwi' lajeek'aal (200) chi winq aj Jerusalén, ut eb' a'in ke'wulak rik'in 
chi ink'a' neke'xnaw xyaalal a'an, k'aru ok re chi xb'aanunkil laj Absalón. 

12Naq laj Absalón yo chi mayejak, kixtaqla ajwi' xb'oqb'al laj Ajitófel aj Kilón, laj 
k'ehol xna'leb' laj David, sa' li tenamit wan wi' a'an. Chi jo'kan yookeb' chi tamk li 
neke'okenk chirix laj Absalón ut neke'raj xjuk'b'al xwankil laj David. 

Laj David ki'elelik 

13Jun aj esil kiwulak rik'in li awab'ej chi xyeeb'al naq li xch'ooleb' laj Israel yo chi 
xik chirix laj Absalón. 

14Jo'kan naq laj David kixye reheb' chixjunil laj k'anjel li wankeb' rochb'een aran 
Jerusalén: “Xaqlinqex ut eleliqo xb'aan naq ink'a' tooruhanq chi kole'k chiru laj 
Absalón. Seeb'ahomaq eerib' chi xik. Mare anchal taachalq chi junpaat ut 
tolooxtaw, tixk'am chaq rahilal sa' qab'een ut tixkamsiheb' chi ch'iich' li tenamit”, 
chan. 

15Eb' laj k'anjel ke'xsume laj David: “At awab'ej, chixjunil li taaye laa'at, laa'o 
tqab'aanu”, chankeb'. 

16Toja' naq li awab'ej ki'elk chi oqej rochb'een chixjunil li xjunkab'al. Ka'ajwi' 
lajeeb' li ixq ke'kanaak chi rilb'al li rochoch. 

17Koho li awab'ej jo'wi' chixjunileb' li wankeb' rochb'een ut ke'xaqliik sa' xmaril 
li tenamit. 

18Rochb'een a'an wankeb' li xjolomileb' laj puub'. Ut eb' laj Keret, eb' laj Pélet, eb' 
laj Itay ut chixjunileb' laj Kit (lajeek'aal xkab' o'q'ob' chi winq li ke'taaqenk re laj 
David chalen chaq Gat) ke'nume'k chiru li awab'ej. 

19Toja' naq a'in kixye re laj Itay aj Gat: “K'a'ut naq xatchalk chiqix? Us raj naq 
tatsutq'iiq ut tatkanaaq rik'in li ak' awab'ej, xb'aan naq aj ab'l tenamitat ut 
isinb'ilat sa' laatenamit. 

20Ewer xatchalk. Ma tinmin tab'i' aawu chi xik chiqix laa'o li ink'a' ajwi' naqanaw 
b'ar xik qe? Ayu ut k'ameb' chawix laawech tenamitul. A' taxaq li Qaawa' 
chi'osob'tesinq ut chi'ochb'eeninq aawe”. 

21Kichaq'ok laj Itay: “At awab'ej, aj eechal we, sa' xk'ab'a' li yo'yookil Yos ut sa' 
xk'ab'a' laayu'am ninye aawe naq yalaq b'ar wanqat laa'at, aran ajwi' wanqin 
laa'in aj k'anjel chawu, a' yaal ma yo'yooqat malaj tatkamq aawochb'eenaqin 
laa'in”, chan. 

22Toja' naq laj David kixye re laj Itay: “Us, tatxik chiqix”, chan. Ut laj Itay aj Gat 
rochb'een chixjunileb' li winq ut eb' li poyanam koheb' chirix laj David. 

23Japjookeb' re chi yaab'ak chixjunileb'. Li awab'ej kixaqliik chire li nima' Sedrón 
naq eb' li tenamit yookeb' chi nume'k chiru sa' xb'ehil li chaqich'och'. 

24Yookeb' ajwi' chi xik rochb'een a'an, laj Sadok ut chixjunileb' laj Leví, yookeb' 
chi xk'amb'al li xLoq'laj Kaaxil li xSumwank li Yos. Koxe'xk'e li Loq'laj Kaax chi 
xk'atq laj Abiatar toj reetal ke'elk sa' li tenamit chixjunileb' li poyanam. 

25Ab'an li awab'ej kixye re laj Sadok: “K'am wi' chik li xLoq'laj Kaax li Yos sa' li 
tenamit. Wi usilal xintaw chiru li Qaawa', A'an tinxk'e chi sutq'iik re naq twil wi' 
chik li Loq'laj Kaax ut li xmuheb'aal. 

26Ab'an wi ink'a' sa sa' xch'ool wik'in, chixb'aanuuq we jo' naraj A'an”, chan. 

27Kixye ajwi' re laj Sadok laj tij: “K'e reetal, laa'at ut laj Abiatar sutq'inqex sa' 
tuqtuukilal sa' li tenamit eerochb'eeneb' li wiib' leeralal: a' laj Ajimás laawalal ut 
laj Jonatán li ralal laj Abiatar. 

28Laa'in tinkanaaq sa' xtaq'ahil li chaqich'och' toj reetal taawulaq eeresil laa'ex”, 
chan. 

29Jo'kan naq laj Sadok ut laj Abiatar ke'xk'am wi' chik li xLoq'laj Kaax li Yos 
Jerusalén ut aran ke'kanaak. 

30Laj David kitaqe'k sa' xb'een li tzuul Oliiw, ut tz'aptz'o li xjolom ut maak'a' 
xxaab' chi roq naq yo chi xik. Jo'kan ajwi' chixjunileb' li poyanam li rochb'een 
ke'xtz'ap xjolomeb' ut k'ajo' xyaab'eb' naq yookeb' chi taqe'k. 

Laj Jusay ki'okenk chirix laj David 

31Kiyehe'k resil re laj David naq laj Ajitófel wank sa' xyanqeb' li neke'okenk chirix 
laj Absalón. Toja' naq laj David kixye: “At Qaawa', taapo' taxaq ru li xk'a'uxl laj 
Ajitófel!”. 

32Naq laj David kiwulak sa' xb'een li tzuul neke'xloq'oni wi' li Yos, kichalk laj 
Jusay aj Arkí chi xk'ulb'al, pejel li raq' ut wank pojtz' sa' xjolom. 

33Laj David kixye re: “Ch'a'aj cho'q we wi tatxik chiwix. 

34Ab'anan wi tatsutq'iiq sa' li tenamit ut taaye re laj Absalón naq a'anaq aj eechal 
aawe ut laa'ataq aj k'anjel chiru jo' naq xatk'anjelak junxil chiru li xyuwa', 
tatruhanq chintenq'ankil re xpo'b'al ru li yo chi xk'uub'ankil ru laj Ajitófel. 

35Aran wankeb' laj Sadok ut laj Abiatar aj tijeb'. Jo'kan naq jo'ch'inal jo'nimal 
taawab'i sa' rochoch li awab'ej, taaye reheb' chi junelik. 

36Wankeb' ajwi' aran xkab'ichaleb' li ralal, a' laj Ajimás li ralal laj Sadok ut laj 
Jonatán li ralal laj Abiatar; ut rik'ineb' a'an truuq tinnaw chixjunil li teerab'i 
laa'ex”. 

37Laj Jusay, li ramiiw laj David, kox'okaq Jerusalén sa' li honal naq laj Absalón 
ajwi' yo chi ok sa' li tenamit. 

2 S 16 

Laj David ut laj Sibá 

1Ak yo chi kub'eek laj David junpak'al li tzuul naq laj Sibá, laj k'anjel chiru laj 
Mefibóset, ki'elk chaq chi xk'ulb'al rochb'een wiib' chi b'uur, yookeb' chi riiqankil 
lajeek'aal (200) chi wa, o'k'aal (100) kuut chi chaqi uub', o'k'aal chi chaab'il ru 
che' ut jun kuk tz'uum chi b'iin. 

2Li awab'ej kixpatz' re laj Sibá: “K'a' aj e a'in?”, chan. Kichaq'ok laj Sibá: “Eb' li 
b'uur te'k'anjelaq re naq laajunkab'al taaxik chirixeb'. Eb' li wa ut li ru che', 

a'anaq xtzekemqeb' laj puub', ut li b'iin a'anaq ruk'a'eb' li te'lub'q sa' li 
chaqich'och'”, chan. 

3“B'ar wank laj Mefibahal, li ri laj eechal aawe?”, chan li awab'ej. Kichaq'ok laj 
Sibá: “Xkanaak chaq Jerusalén xb'aan naq xye sa' xch'ool naq anaqwan eb' laj 
Israel te'xq'axtesi wi' chik re li x'awab'ejihom li xyuwa'chinilq”, chan. 

4Toja' naq kixye li awab'ej: “Aawehaq chixjunil li k'aru wank re laj Mefibahal”, 
chan. Ut laj Sibá kixhupub' rib' ut kixye re: “B'anyox aawe, at awab'ej, naq xintaw 
usilal chawu”. 

Laj Semehí kixmajewa laj David 

5Naq li awab'ej David kiwulak Bajurín, jun li winq xkomon li xjunkab'al laj Saúl, aj 
Semehí xk'ab'a', ralal laj Kerá, ki'elk chaq aran, yo chi xmajewankil li awab'ej. 

6Naxkuti chi pek laj David ut chixjunileb' laj k'anjel chiru, naq yo chi xik. Us ta 
sutsu li awab'ej xb'aaneb' li poyanam ut eb' laj k'aak'alehom re, 

7ab'an laj Semehí toj namajewank re rik'in xyeeb'al: “Ayu, elen arin, aj reemaaru 
aj kamsinel! 

8Li Qaawa' xk'ehok aawe chi xtojb'al laamaak xb'aan naq xakamsiheb' naab'al 
xkomoneb' li xjunkab'al laj Saúl. Laa'at xamaq' li xwankilal laj Saúl, jo'kan naq li 
Qaawa' xq'axtesi laa'awab'ejihom re laj Absalón laawalal. Yookat chi xtojb'al 
laamaak, xb'aan naq laa'at aj kamsinel!”. 

9Toja' naq laj Abisay, li xyum lix Sarbia, kixye re li awab'ej: “At awab'ej, k'a' naq li 
kamenaq tz'i' a'in yo chamajewankil? Anaqwan ajwi' xik we chi xyok'b'al li 
xjolom”. 

10Kichaq'ok li awab'ej: “A Abisay, k'aru wank we eerik'in laa'ex li yum lix Sarbia? 
Kanab' laj Semehí chinmajewankil. Wi li Qaawa' xyehok re: «Majewa laj David», 
ani truuq taayehoq re: «K'a'ut naq yookat chi xb'aanunkil chi jo'kan?»”. 

11Chirix chik a'an kixye re laj Abisay ut reheb' chixjunil laj k'anjel chiru: 
“K'ehomaq reetal. Li walal, li tz'aqal walal, naxsik' inkamsinkil. Ma toja' ta chik 
junaq aj Benjamín? Kanab'omaq chinmajewankil xb'aan naq li Qaawa' xtaqlank 
re. 

12Mare chan naq li Qaawa' taaril li xtoq'ob'aal wu ut tinrosob'tesi cho'q reeqaj 
linmajewankil yookin chi xk'ulb'al sa' li kutan a'in”, chan. 

13Ut laj David ut eb' li wankeb' rochb'een ke'xchap wi' chik xb'eheb'. Laj Semehí 
yo ajwi' chi xik moko najt ta rik'ineb', chiru li tzuul; yo wi' chik chi majewank, 
kutuk pek ut pojtz'. 

14Naq li awab'ej ut chixjunileb' li wankeb' rochb'een ke'wulak chire li nima' 
Jordán, k'ajo' xlub'ikeb', ut aran ke'hilank. 

Laj Absalón ki'ok Jerusalén 

15Okenaqeb' chik Jerusalén laj Absalón ut chixjunileb' laj Israel. Laj Ajitófel ajwi' 
wank rochb'eeneb'. 

16Toja' naq laj Jusay aj Arkí, ramiiw laj David, kiwulak rik'in laj Absalón ut kixye 
re: “Sahaq taxaq xch'ool li awab'ej! Sahaq taxaq xch'ool li awab'ej!”. 

17Laj Absalón kixpatz' re laj Jusay: “Ma a'in li xtiikilal laach'ool chirix laawamiiw? 
K'a'ut naq ink'a' xkohat chirix?”, chan. 

18Kichaq'ok laj Jusay: “Ink'a' ninruuk, xb'aan naq tento tinwanq ut tinkanaaq 
rik'in li sik'b'il ru xb'aan li Qaawa' jo'wi' xb'aaneb' li tenamit a'in ut xb'aaneb' 
chixjunileb' laj Israel. 

19Ani chi aj u tento tink'anjelaq? Ma maawa'at tab'i' laa'at li ralal li wamiiw? Jo' 
naq xink'anjelak chiru laayuwa', jo'kan ajwi' tink'anjelaq chawu”, chan. 

20Moqon chik laj Absalón kixpatz' re laj Ajitófel: “K'ehomaq qana'leb'. K'aru tento 
tqab'aanu anaqwan?”. 

21Ut laj Ajitófel kixsume: “Ayu chi wank rik'ineb' li ixq li xe'wank rik'in laayuwa', 
a'eb' li xe'kanab'aak chi ilok kab'l. Chi jo'kan chixjunileb' laj Israel te'xnaw naq 
laa'at xik' chik nakat-ile'k xb'aan laayuwa', ut te'kawuuq xch'ooleb' chixjunileb' li 
neke'okenk chawix”. 

22Toja' naq ke'xk'e jun xmuheb'aal laj Absalón sa' xtaqeq'il li kab'l ut aran, 
chiruheb' chixjunileb' laj Israel, laj Absalón kiwank rik'ineb' li ixq li ke'wank 
rik'in li xyuwa'. 

23Sa'eb' li kutan a'an, jun na'leb' k'eeb'il xb'aan laj Ajitófel nak'ule'k kama' a'an 
raatin li Yos. Laj David ut laj Absalón neke'xpaab' chixjunil li na'leb' k'eeb'il 
xb'aan laj Ajitófel. 

2 S 17 

Laj Jusay kixpo' ru li xk'uub'ahom laj Ajitófel 

1Moqon chik laj Ajitófel kixye re laj Absalón: “Anaqwan ok we chi xsik'b'al ruheb' 
kab'laju mil chi winq ut sa' ajwi' li q'oqyink a'in tinxik chi xsik'b'al laj David. 

2Toxinchap naq lub'jenaqaq ut maak'a'aq xmetz'ew; twoksi xxiw, ut chixjunileb' 
li wankeb' rochb'een te'eleliq chiqu. Ka'ajwi' li awab'ej tinkamsi, 

3ut chirix chik a'an tinsutq'isiheb' aawik'in chixjunileb' li tenamit, jo' naq li 
ixaqilb'ej nasutq'iik rik'in li xb'eelom. Laa'at jun ajwi' chi winq taawaj 
xkamsinkil; ut chi jo'kan chixjunil li tenamit taawanq sa' tuqtuukilal”. 

4Li na'leb' a'in kiwulak chiru laj Absalón jo'wi' chiruheb' chixjunil li xcheekal 
winqul laj Israel. 



607 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

5Ab'an laj Absalón kixtaqla ajwi' xb'oqb'al laj Jusay aj Arkí re rab'inkil li raatin. 

6Naq laj Jusay kiwulak rik'in laj Absalón, a'in kixye re: “Jo'ka'in xye laj Ajitófel. Ma 
us xb'aanunkil li naxye? Wi ut ink'a', ye laa'at k'aru nakak'oxla”. 

7Kichaq'ok laj Jusay ut kixye: “Anaqwan moko us ta li xye laj Ajitófel. 

8Laa'at nakanaw chi us naq laayuwa' ut eb' li winq rochb'een q'axal kaweb' rib' ut 
yookeb' xjosq'il anaqwan, jo' junaq tz'uqtz'un li xmaq'mank li raleb'. Jun chik: 
laayuwa' naxnaw yalok chi us, ut ink'a' tixnumsi li q'oqyink sa' xyanqeb' li 
tenamit. 

9Muqmu tana anaqwan sa' junaq ochoch pek malaj sa' junaq chik na'ajej. Wi li 
te'kamq xb'enwa a'aneb' laj puub' li neke'k'anjelak chawu, taa'elq resil a'an ut 
taayeemanq naq eb' li neke'okenk chirix laj Absalón xe'xk'ul jun nimla rahilal. 

10Ut a'atqeb' li yo'ooneb' chi yalok, li wankeb' xkawil xch'ooleb' jo' jun kaqkoj, 
te'ch'inanq xch'ool, xb'aan naq chixjunileb' laj Israel neke'xnaw naq kaw rib' 
laayuwa' ut eb' li wankeb' rochb'een yo'ooneb' chi yalok. 

11Jo'kan naq li na'leb' nink'e laa'in, a'an naq taach'utub' chixjunileb' laj Israel, 
chalen chaq Dan toj Berseba (a'aneb' naab'aleb' kama' li samahib' wank chire li 
palaw), ut laa'at tatk'amoq xb'eheb' sa' li yalok. 

12Toojiloq chi xk'atq laayuwa' yalaq b'ar wanq, jun xikaqo sa' xb'een jo' li 
ratz'amke sa' xb'een ch'och', ut maajun tqakanab' chi yo'yo, chi moko a'an chi 
moko eb' li wankeb' rochb'een. 

13Ut wi tixmuq rib' sa' junaq tenamit, chiqajunilo laj Israel taaqak'am qak'aam ut 
taaqakelo li tenamit toj sa' nima' re naq ink'a' tkanaaq junaq pek aran”. 

14Toja' naq laj Absalón ut chixjunileb' laj Israel ke'xye: “Q'axal us li na'leb' xk'e laj 
Jusay aj Arkí chiru li xk'e laj Ajitófel”, chankeb'. A' li Qaawa' ki'ajok xpo'b'al ru li 
xk'uub'ahom laj Ajitófel, us ta a'an jwal us, re xk'amb'al chaq li rahilal sa' xb'een 
laj Absalón. 

Laj David kinume'k junpak'al li nima' Jordán 

15Chirix chik a'an laj Jusay kixye reheb' laj Sadok ut laj Abiatar aj tij: “A'in li 
na'leb' xk'e laj Ajitófel re laj Absalón ut reheb' li xcheekal winqul laj Israel, ut a'in 
chik li na'leb' li xink'e laa'in. 

16Anaqwan taqlahomaq chi junpaat xyeeb'al re laj David naq mixnumsi li 
q'oqyink sa' xtaq'ahil li chaqich'och', chiq'axonq b'an chi junpaat junpak'al li 
nima' re naq ink'a' taakamsiiq a'an chi moko li wankeb' rochb'een”, chan. 

17Laj Jonatán ut laj Ajimás wankeb' chire li ha' Rokel, xb'aan naq ink'a' neke'raj 
te'ile'q chi ok sa' li tenamit. Jun moosej ixq koho chi xyeeb'al resil reheb', ut tikto 
eb' a'an koheb' rik'in laj David li awab'ej. 

18Ab'anan jun saaj al ki'ilok reheb' ut koxye resil re laj Absalón. Toja' naq laj 
Jonatán ut laj Ajimás koheb' xkab'ichaleb' sa' aanil ut koxe'okaq sa' rochoch jun li 
winq aj Bajurín. A'in wank jun xb'ekb'il ha' sa' li neb'aal, ut aran ke'xmuq rib'eb'. 

19Chirix chik a'an li rixaqil li winq kixchap jun nimla t'ikr, kixtz'ap li xjulel li ha' 
rik'in a'an ut sa' xb'een kixk'e ke'b'il triiw re naq maak'a' taak'utunq. 

20Naq eb' laj Absalón ke'wulak sa' rochoch li ixq, ke'xpatz' re: “B'ar wankeb' laj 
Ajimás ut laj Jonatán?”. Kichaq'ok li ixq: “Toja' xkoheb' sa' xjayal li nima'”, chan. 
Toja' naq eb' li xtaql laj Absalón koheb' aran chi xsik'b'aleb', ab'an maak'a' 
ke'xtaw; jo'kan naq ke'sutq'iik wi' chik Jerusalén. 

21Naq ak xikenaqeb' chik a'an, laj Ajimás ut laj Jonatán ke'elk chaq sa' xjulel li ha' 
ut koheb' chi xyeeb'al re laj David li awab'ej: “Xaqlinqex ut q'axonqex chi junpaat 
junpak'al li nima', xb'aan naq xyehom laj Ajitófel naq chalqeb' sa' eeb'een”. 

22Tikto ke'xaqliik laj David ut chixjunileb' li wankeb' rochb'een ut ke'q'axonk 
junpak'al li nima' Jordán. Naq kisaqewk sa' li kutan jun chik, ak wankeb' chik 
chixjunileb' junpak'al li nima'. 

23Naq laj Ajitófel kixk'e reetal naq laj Absalón ink'a' kixk'ulub'an li xyehom, 
kixyiib' rix li xb'uur ut koho sa' rochoch sa' li xtenamit. Aran kixchaq'rab'i li 
xjunkab'al ut kixyatz' rib'. Jo'ka'in naq kikamk, ut ke'xmuq sa' li na'ajej kimuqe'k 
wi' li xyuwa'. 

Laj David kiwulak Majanáhin 

24Laj David kiwulak Majanáhin naq laj Absalón yo chi nume'k junpak'al li nima' 
Jordán rochb'een chixjunileb' laj Israel. 

25Laj Absalón ak xxaqab'ahom laj Amasá cho'q xjolomileb' laj puub', cho'q reeqaj 
laj Johab. Laj Amasá a'an ralal jun aj Ismael, aj Yéter xk'ab'a', li kixlaq'ab' rib' 
rik'in lix Abigahil, xrab'in laj Najás, ras lix Sarbia, a' li xna' laj Johab. 

26Laj Absalón ut eb' laj Israel ke'xyiib' li xmuheb'aaleb' aran Galahad. 

27Naq laj David kiwulak Majanáhin, kik'ule'k aran xb'aan laj Sobí, ralal laj Najás, 
(Rabá li xtenamit, li wank sa' xteepal Amón) ut xb'aan laj Makir, ralal laj Amiel, aj 
Lodebar, jo'wi' xb'aan laj Barsilay, aj Rokelín re Galahad. 

28Eb' a'in ke'xk'am chaq eb' li ch'aat, li pop, li sek' ut li uk'al, triiw, seb'aad, k'aj, 
joranb'il triiw, kenq', 

29xya'al kab', rekesón, karneer ut xkeesul wakax, ut ke'xyeechi'i re laj David ut 
reheb' li wankeb' rochb'een re naq te'tzekanq, xb'aan naq ke'xye sa' xch'ooleb': 
“Laj David ut eb' li rochb'een tawajenaqeb', te'tz'okaaq ut taachaqiq reheb' 
xb'aan naq chalenaqeb' chaq sa' chaqich'och'”. 

2 S 18 

Laj Absalón kiq'axe'k ru ut kikamsiik 

1Laj David kirajlaheb' laj puub' li wankeb' rochb'een, ut kixxaqab'eb' li 
xjolomileb' laj lajeetqk'aal rox o'q'ob' (1,000) ut eb' laj o'taqk'aal (100) aj puub'. 

2Chirix chik a'an kixjek'eb' laj puub' sa' oxib' ch'uut: li xb'een ch'uut kixk'eheb' 
chi jolomiik xb'aan laj Johab, li xkab' ch'uut xb'aan laj Abisay, xyum lix Sarbia, 
riitz'in laj Johab, ut li jun chik ch'uut xb'aan laj Itay aj Gat. Ut kixye reheb' 
chixjunileb' laj puub': “Tinxik ajwi' laa'in cherix”. 

3Ab'anan eb' a'an ke'xye re: “Ink'a' tatxik laa'at, xb'aan naq wi laa'o too'eleliq, eb' 
li xik' neke'ilok qe maak'a' neke'raj wi'. Us ta te'kamq jun yiijachaq qe laa'o, eb' 
a'an maak'a' neke'raj re. Laa'at jo'kat lajeeb' mil qe laa'o. Jo'kan naq q'axal us naq 
tatkanaaq sa' li tenamit re naq toj aran toohaatenq'a chaq”. 

4Kichaq'ok li awab'ej: “Li k'aru us cho'q eere, a'an tinb'aanu”, chan. Ut kikanaak 
chi xk'atq li rokeb'aal li tenamit naq chixjunileb' laj puub' ke'elk chi o'taqk'aal ut 
chi lajeetqk'aal rox o'q'ob' (1,000). 

5Toja' naq li awab'ej kixchaq'rab'i laj Johab, laj Abisay ut laj Itay chi kama'in: “Sa' 
ink'ab'a' laa'in meeb'aanu rahilal re laj Absalón li saaj winq”, chan. Ut chixjunileb' 
laj puub' ke'rab'i li k'aru kixye li awab'ej chirix laj Absalón reheb' laj k'amol b'e, 

6ut koheb' chi yalok rik'ineb' laj Israel. Kiwank yalok sa' li k'iche' re laj Efraín, 

7ut eb' laj Israel ke'q'axe'k ru xb'aaneb' laj puub' re laj David. K'ajo'eb' ke'kamsiik 
sa' li kutan a'an: ke'kamk junmay mil chi winq! 

8Li yalok kinumtaak yalaq b'ar sa' li na'ajej a'an, ut q'axal naab'aleb' chik li 
ke'kamk sa' li k'iche' chiruheb' li ke'kamsiik chi ch'iich'. 

9Laj Absalón yo chi xik sa' xb'een jun li muul naq xaqaamileb' chiru eb' laj puub' 
re laj David. Ab'an li muul kixch'ik rib' sa' xyanqeb' li ruq' jun nimla ji, ut li xjolom 
laj Absalón kit'ilk sa' xyanqeb' li ruq' li che'. Li muul ki'elelik ut laj Absalón 
kikanaak chi t'uyt'u. 

10Jun li winq ki'ilok re ut koxye re laj Johab: “Xwil laj Absalón t'uyt'u chiru ji”, 
chan. 

11Ut laj Johab kixsume: “Wi xawil, k'a'ut naq ink'a' xakamsi chi junwaakaj ut 
xat'an chi ch'och'? Laa'in xink'e raj lajeeb'aq aatumin plaat ut jun xb'ak'b'al 
aasa'”, chan. 

12Ab'an li winq kixye re laj Johab: “Us ta taayeechi'i we lajeek'aal rox o'q'ob' 
(1,000) intumin plaat, maajaruj tintaqsi wuq' sa' xb'een li ralal li awab'ej, xb'aan 
naq xqab'i li awab'ej xyeeb'al aawe, re laj Abisay ut laj Itay naq ink'a' teech'e' laj 
Absalón li saaj winq. 

13Wi ta laa'in xinkamsi li ralal laj David, maak'a' rajb'al chixjunil a'an, xb'aan naq 
maak'a' naru xmuqb'al chiru li awab'ej, ut laa'at maak'a' xab'aanu raj re 
inkolb'al”. 

14Kichaq'ok laj Johab: “Ink'a' tinsub'uq kutan chi aatinak aawik'in”, chan. Ut tikto 
kixchap oxib' chi simaj ut kixkuteb' chire xch'ool laj Absalón li toj yo'yo sa' 
xyanqeb' li ruq' li ji. 

15Chirix chik a'an ke'jilok chaq lajeeb' chi saaj winq, a'eb' li neke'k'aak'alenk re laj 
Johab, ke'xtiq' laj Absalón ut ke'xkamsi chi junajwa. 

16Tikto laj Johab kixye naq chiyaab'asiiq li xukub', ut eb' laj puub' re laj David 
ke'xkanab' raanilasinkil eb' laj Israel, xb'aan naq jo'kan kixye laj Johab. 

17Toja' naq ke'xchap laj Absalón, ke'xkut sa' jun nimla jul li wank sa' li k'iche' ut 
ke'xtuub' naab'aleb' li pek sa' xb'een. Ut chixjunileb' laj Israel ke'elelik sa' 
rochocheb'. 

18Naq toj yo'yo laj Absalón, kixtaqla xxaqab'ankil jun nimla pek najt xteram, li 
wank sa' xTaq'ahil li Awab'ej, ut a' ajwi' li xk'ab'a' kixk'e chi tz'iib'aak chiru a'an, 
xb'aan naq maak'a'eb' ralal re naq junelik taajultikaaq li xk'ab'a'. Ut chalen 
anaqwan “Li tusb'il Pek re laj Absalón” nayeemank re. 

19Toja' naq laj Ajimás, ralal laj Sadok, kixye: “Xik we sa' aanil chi xyeeb'al re li 
awab'ej naq li Qaawa' xkolok re sa' ruq'eb' li xik' neke'ilok re”. 

20Ab'an laj Johab kixye re: “Ink'a' tatxik anaqwan, tatxik b'an sa' jalan chik kutan. 
Anaqwan moko xq'ehil ta xyeeb'al chaab'il esilal, xb'aan naq xkamk li ralal li 
awab'ej”. 

21Ut kixye re jun li winq aj Kus: “Ayu ut taaye re li awab'ej li k'aru xawil”. Laj Kus 
kixxulub' rib' chiru laj Johab ut koho sa' aanil. 

22Toja' naq laj Ajimás, ralal laj Sadok, kixye wi' chik re laj Johab: “Maak'a' nawaj 
re k'aru tink'ul. Laa'in ajwi' twaj tinxik sa' aanil, chirix li winq aj Kus”. Kichaq'ok 
laj Johab: “K'a' aj e naq tatxik laa'at, at walal? Ink'a' taak'eemanq aaq'ajkamunkil 
cho'q reeqaj li esil a'an”, chan. 

23Kixye laj Ajimás: “A' yaal k'aru taak'ulmanq, xik we sa' aanil”. “Ayu, aanilan”, 
chan laj Johab. Tikto laj Ajimás kixchap xb'e, koho sa' aanil sa' xb'ehil junqre li 
nima' Jordán ut kixq'ax laj Kus. 

24Sa' li honal a'an k'ojk'o laj David sa' xyanq li wiib' chi okeb'aal re li tenamit. Laj 
k'aak'alenel koho sa' xb'een li suttz'ak, sa' xtaqeq'il li okeb'aal, kixtaqsi li rilob'aal 
ut kiril jun li winq yo chi chalk sa' aanil ut xjunes. 

25Kixjap re chi xyeeb'al resil re li awab'ej, ut li awab'ej kixye: “Wi xjunes chaq, 
chaab'il esil li tixye”. Naq laj esil yo chi nach'ok, 

26laj k'aak'alenel kiril jun chik winq yo chi chalk sa' aanil ut kixye re laj ilol re li 
okeb'aal: “We' chaq jun chik winq sa' aanil, xjunes”, chan. Li awab'ej kixye: “A'an 
ajwi' chaab'il esil yo chaq chi xk'amb'al”. 

27Laj k'aak'alenel kixye wi' chik: “Li yo chaq chi chalk sa' aanil, a'an chanchan laj 
Ajimás li ralal laj Sadok”. Kixye li awab'ej: “Chaab'il winq a'an. Yo chaq chi 
xk'amb'al chaab'il esilal”, chan. 

28Naq laj Ajimás kinach'ok chaq, kiwiq'laak, kixhupub' rib' chiru ch'och' ut kixk'e 
xsahil xch'ool li awab'ej: “At awab'ej, usilaatinanb'il taxaq li Qaawa' laaYos li 
xq'axtesink reheb' sa' laawuq' li xe'raj raj numtaak sa' aab'een”, chan. 

29Kipatz'ok li awab'ej: “Ma maak'a' reek' li saaj al laj Absalón?”. Kichaq'ok laj 
Ajimás: “Xwil jun nimla mululij ib' naq laj Johab, laj k'anjel chawu, xinxtaqla chaq 
arin. Ab'anan ink'a' ninnaw k'aru xk'ulmank”, chan. 

30Toja' naq kixye li awab'ej: “Numen chaq ut kanaaqat arin”. Ut a'an kinume'k ut 
kikanaak. 

31Sa' ajwi' li honal a'an kiwulak laj Kus ut kixye: “At awab'ej, aj eechal we, chak'ul 
li chaab'il esil, xb'aan naq sa' li kutan a'in li Qaawa' xatxkol sa' ruq'eb' 
chixjunileb' li xe'wakliik sa' aab'een”. 

32Kixye li awab'ej re laj Kus: “Ma maak'a' reek' li saaj al laj Absalón?”. Kichaq'ok 
laj Kus: “At awab'ej, chixjunileb' li xik' neke'ilok aawe ut jo'k'ihaleb' neke'wakliik 
chaq sa' aab'een te'xk'ul taxaq kama' kixk'ul li saaj al a'an”, chan. 

33K'ajo' naq kiraho'k xch'ool li awab'ej. Koho xjunes sa' li na'ajej wank sa' xb'een 
li rokeb'aal li tenamit ut ki'ok chi yaab'ak: “At Absalón, at walal! Absalón, at 
walal, at walal! -chan naq yo chi xik-. Us raj naq laa'in xinkamk ut laa'at toj 
yo'yooqat, Absalón, at walal, at walal”. 

2 S 19 

Xrahilal xch'ool laj David 

1Ke'xye resil re laj Johab naq li awab'ej yo chi yaab'ak ut ra sa' xch'ool chirix 
xkamik laj Absalón. 

2Sa' li kutan a'an chixjunileb' li poyanam ink'a' ke'xninq'ehi li q'axok u, ke'wank 
b'an sa' rahil ch'oolej xb'aan naq ke'rab'i resil naq q'axal ra sa' xch'ool li awab'ej 
chirix li ralal. 

3Ut eb' laj puub' ke'okje'k chi muqmu sa' li tenamit, kama' neke'xb'aanu laj puub' 
li yookeb' xxutaan naq neke'elelik chaq sa' li yalok. 

4Li awab'ej kixtz'ap li xnaq' ru ut kixjap re chi yaab'ak: “At walal, Absalón! At 
walal!”, chan. 

5Toja' naq laj Johab ki'ok sa' rochoch li awab'ej ut kixye re: “Sa' li kutan a'in 
xutaanal wankeb' chawu chixjunileb' laj puub' li xe'kolok re laayu'am jo'wi' li 
xyu'ameb' laawalal ut eb' laarab'in, eb' laawixaqil ut chixjunileb' li ixq li wankeb' 
aawik'in. 

6Laa'at nakaraheb' li xik' neke'ilok aawe ut xik' nakawileb' li neke'rahok aawe. 
Sa' li kutan a'in xak'ut naq maak'a' neke'ok wi' aawe eb' laj puub' li neke'okenk 
chawix jo'wi' li xjolomileb'. Anaqwan xintaw ru naq, wi ta toj yo'yo laj Absalón ut 
kamenaqo chik laa'o chiqajunilo, a'an us raj cho'q aawe. 

7At awab'ej, xaqlin, ayu chirix kab'l ut chak'ojob' xch'ooleb' laj puub'. Xb'aan naq 
sa' xk'ab'a' li Qaawa' ninye aawe: wi ink'a' nakab'aanu a'an, maajun chik winq 
taakanaaq aawik'in chiru li q'oqyink a'in. Ut a'in jwal nimla rahilalaq cho'q aawe 
chiru chixjunileb' li rahilal aak'ulum chalen chaq sa' laasaajilal toj anaqwan”. 

8Toja' naq kixaqliik li awab'ej ut koxk'ojlaaq chire li rokeb'aal li tenamit, ut 
chixjunileb' laj puub' ke'xch'utub' rib' rik'in. 

Laj David kisutq'iik wi' chik Jerusalén 

Xikenaqeb' chik eb' laj Israel chi xjunjunqaleb' sa' rochocheb', 

9ut yalaq b'ar sa' xsutam Israel neke'xye chirib'ileb' rib': “Li awab'ej kooxkol 
chiruheb' li xik' neke'ilok qe ut koorisi sa' ruq'eb' laj Filistea, ut anaqwan x'elelik 
sa' li tenamit xb'aan laj Absalón. 

10Ab'anan laj Absalón li xqayul laa'o cho'q qa'awab'ej, xkamsiik chaq sa' li yalok. 
Jo'kan naq k'a'ut naq maak'a' naqab'aanu re xsutq'isinkil li awab'ej David?”. 

11Naq li awab'ej David kirab'i resil li yookeb' chi xyeeb'al chixjunileb' laj Israel, 
kixtaqla xyeeb'al re laj Sadok ut laj Abiatar aj tijeb': “Yehomaq reheb' li xcheekal 
winqul aj Judá: «K'a' naq yookex chi b'ayk chi xsutq'isinkil li awab'ej sa' rochoch? 

12Laa'ex rech'alalex li awab'ej: k'a' naq yookex chi b'ayk chi xsutq'isinkil li 
awab'ej sa' rochoch?», cha'qex. 

13Yehomaq ajwi' re laj Amasá sa' ink'ab'a': «Ma maawa' tab'i' laa'at wechkik'el ut 
wech'alal? A' taxaq li Yos tinxk'e chi xtojb'al linmaak chi q'axal ra, wi ink'a' 
tatinxaqab' chi junajwa cho'q xjolomileb' laj puub', cho'q reeqaj laj Johab», 
cha'qex sa' ink'ab'a'”. 

14Jo'kan naq li xch'ooleb' chixjunileb' laj Judá koho chi junxikik chirix li awab'ej 
ut ke'xtaqla xyeeb'al: “Sutq'in chaq, laa'at ut chixjunileb' laj k'anjel chawu”. 

15Toja' naq kisutq'iik chaq li awab'ej ut kiwulak chire li nima' Jordán. Eb' laj Judá 
ke'wulak toj Kilkal re xk'ulb'al li awab'ej ut re xtenq'ankil chi nume'k junpak'al li 
nima' Jordán. 

16Laj Semehí ajwi', ralal laj Kerá, aj Benjamín re Bajurín, kixseeb'a rib' ut 
rochb'eeneb' laj Judá kikub'eek chire li nima' chi xk'ulb'al li awab'ej David. 

17Junmay mil chi winq aj Benjamín neke'ochb'eenink re, jo' ajwi' laj Sibá, laj 
k'anjel sa' xjunkab'al laj Saúl, rochb'eeneb' li o'laju chi ralal ut li xjunmay chi 
moos. Eb' a'an ke'nume'k junpak'al li nima' Jordán naq toj maji' nawulak laj 
David, 

18re xtenq'ankil chi xq'axb'al li nima' rochb'een li xjunkab'al jo'wi' re xb'aanunkil 
li k'aru taaraj a'an. Naq ak xnume'k li awab'ej junpak'al li nima', laj Semehí, ralal 
laj Kerá, kixwiq'ib' rib' chiru 

19ut kixye re: “Maak'e sa' aach'ool linmaak, wa'. Mijultiko'k chik aawe li k'aru 
xinmaakob'k wi' chawu, at awab'ej, naq xat-elk aran Jerusalén. Ink'a' taxaq taak'e 
a'an sa' laach'ool, 

20xb'aan naq ninxooto linmaak, ut laa'in li xb'een reheb' laj José li xinkub'e chaq 
sa' li kutan a'in re aak'ulb'al, at eechal we”. 

21Toja' naq laj Abisay, li xyum lix Sarbia, ki'ok chi aatinak ut kixye: “Ma ink'a' 
tab'i' xk'ulub' laj Semehí naq taakamsiiq xb'aan naq kixmajewa li sik'b'il ru 
xb'aan li Qaawa'?”. 

22Ab'an laj David kixye: “Li k'aru nink'oxla laa'in, maawa' li nekek'oxla laa'ex, ex 
xyum lix Sarbia. K'a'ut naq sa' li kutan a'in nekeq'etq'eti eerib' chiru link'a'uxl? 
Maajun reheb' laj Israel tento taakamsiiq sa' li kutan a'in naq nink'e reetal naq 
eb' laj Israel xine'xxaqab' wi' chik cho'q x'awab'ejeb'”. 

23Chirix chik a'an kixye re laj Semehí sa' jurament: “Ink'a' tatkamq”, chan. 

24Laj Mefibahal ajwi', ri laj Saúl, kikub'e chaq chi xk'ulb'al li awab'ej. Chalen naq 
koho li awab'ej toj sa' li kutan naq kisutq'iik Jerusalén sa' tuqtuukilal, ink'a' 
kixch'ajeb' li roq, chi moko kixk'os li xmach ut kixpuch' li raq'. 

25Ut naq ak xk'ulunk Jerusalén re xk'ulb'al li awab'ej, a'in kixye re: “K'a'ut naq 
ink'a' xkohat chiwix, a Mefibahal?”. 

26Kichaq'ok a'an: “At awab'ej, aj eechal we, laj k'anjel chiwu xinxb'alaq'i. Laa'in 
yeq li woq, jo'kan naq xinye sa' inch'ool: «Tinyiib' rix linb'uur, tintaqe'q chirix ut 
tinxik chirix li awab'ej», chankin sa' inch'ool. 

27A'ut a'an xyoob' aatin chiwix chawu laa'at li awab'ej, laj eechal we. Ab'anan 
laa'at chanchanat jun x'ánjel li Yos ut ninnaw naq taab'aanu li k'aru us cho'q 
aawe. 

28Us ta chixjunil li xjunkab'al linyuwa' xk'ulub' kamsiik aab'aan, laa'at xinaak'ul 
sa' xyanqeb' li neke'tzekank aawochb'een. Moko ink'ulub' ta naq tintz'aama 
junaq chik usilal chawu”. 

29Kichaq'ok li awab'ej ut kixye: “K'a' aj e naq toj yookat chi aatinak chirix a'an? 
Ak xinye naq laj Sibá ut laa'at teereechani li ch'och'”, chan. 

30Ab'an laj Mefibahal kixye re li awab'ej: “Kanaaq cho'q re laj Sibá chixjunil li 
ch'och'. Tz'aqal cho'q we naq li awab'ej laj eechal we xsutq'iik chaq sa' rochoch 
sa' tuqtuukilal”. 

31Laj Barsilay ajwi', aj Galahad, kikub'e chaq Rokelín ut kinume'k junpak'al li 
nima' Jordán re xchaq'rab'inkil li awab'ej aran. 

32Laj Barsilay ak tiix chik, kaak'aal chihab' wank re. Ut naq laj David wan chaq 
Majanáhin, kixk'e xtzekemq xb'aan naq naab'al li xb'ihomal. 

33Li awab'ej kixye re: “Yo'o chiwix Jerusalén ut laa'in tinch'oolaninq aawe”, chan. 

34Ab'an laj Barsilay kixsume li awab'ej: “At awab'ej, ink'a' chik najt tinwanq sa' 
ruuchich'och'. K'a' aj e naq tinxik chawix Jerusalén? 

35Kaak'aal chihab' wank we ut laamoos ink'a' chik nareek'a xsahil li k'aru 
naxtzeka ut naruk', k'aru wank xsahil ut k'aru ink'a'. Chi moko saqenk ta chik 
nawab'i li xyaab' xkuxeb' li winq ut li ixq aj b'ichaneleb'. K'a'ut naq tink'e iiq sa' 
aab'een laa'at li awab'ej, aj eechal we? 

36Ka'ajwi' twaj aawochb'eeninkil b'ayaq chik junpak'al li nima'. Jo'kan naq moko 
ink'ulub' ta naq tinaaq'ajkamu chi kama' a'an. 

37Chinaakanab' chi sutq'iik sa' lintenamit chi kamk, chi xk'atq li xmuqleb'aal 
linna' linyuwa'. Arin wank laj Kinhán laj k'anjel chawu. Xikaq a'an chirix li 
awab'ej laj eechal we, ut laa'at b'aanu rik'in li k'aru nakak'oxla naq us 
xb'aanunkil”. 

38Kichaq'ok li awab'ej: “Us, maak'a' naxye, xikaq laj Kinhán chiwix. Laa'in 
tinb'aanu rik'in a'an li k'aru nakawaj, ut jo'ch'inal jo'nimal taapatz' we, tink'e 
aawe”, chan. 

39Toja' naq chixjunileb' li tenamit ke'nume'k junpak'al li nima' Jordán. Ut naq 
kiwulak li awab'ej junpak'al, kixtz'ub' ru laj Barsilay ut kirosob'tesi, ut a'in 
kisutq'iik wi' chik sa' rochoch. 

40Li awab'ej koho toj Kilkal rochb'een laj Kinhán jo'wi' rochb'eeneb' chixjunileb' 
laj Judá ut xyiijacheb' laj Israel. 

41Toja' naq chixjunileb' laj Israel ke'xk'ut rib' chiru li awab'ej ut ke'xye re: “At 
awab'ej, k'a' naq li qas qiitz'ineb' aj Judá xe'ochb'eenink aawe xjuneseb' naq 
xatnume'k junpak'al li nima' Jordán aawochb'eeneb' laajunkab'al ut chixjunileb' 
laj puub'?”. 

42Tikto chixjunileb' laj Judá ke'xsumeheb' laj Israel: “Xb'aan naq laa'o tz'aqal 
qech'alal qib' rik'in li awab'ej. K'a' naq taachalq leejosq'il xb'aan a'an? Ma a'an 
tab'i' xch'oolanink qe malaj xk'e qamaatan?”, chankeb'. 

43Ke'chaq'ok eb' laj Israel: “Laa'o yaal qe sa' xb'een li awab'ej, sa' xb'een laj David. 
K'a' naq nokooheetz'eqtaana? Laa'o asb'ejo cheru ut laa'o li tz'aqal xoo'aatinak 
xb'enwa re naq taasutq'iiq chaq li awab'ej”, chankeb'. Ab'anan eb' laj Judá q'axal 
kaw wi' chik ke'aatinak chiruheb' laj Israel. 

2 S 20 

Laj Sebá kixpo' xch'ooleb' laj Israel re naq te'xkanab' xjunes laj David 

1Sa' li tenamit Kilkal kiwank jun li winq ink'a' us xna'leb', aj Sebá xk'ab'a', ralal laj 
Bikrí, aj Benjamín. A'an kixyaab'asi li xukub' ut kixye: “Laa'o maak'a' wank qe 
rik'in laj David chi moko wank qeechanihom rik'in li ralal laj Jesé. Ex aj Israel, 
xikaqo chiqajunilo sa' li qochoch!”,chan. 

2Ut chixjunileb' laj Israel ke'xkanab' xjunes laj David re xtaaqenkil laj Sebá, ralal 
laj Bikrí; ab'an eb' laj Judá ke'xtaaqe li x'awab'ejeb' chalen chaq sa' li nima' 
Jordán toj Jerusalén. 

3Naq laj David ki'ok sa' li rochoch aran Jerusalén, kixb'oqeb' li lajeeb' chi ixq li 
kixkanab'eb' chi ilok kab'l, ut kixk'eheb' chi k'aak'aleek. Kixch'oolaniheb', ab'an 
ink'a' chik kiwank rik'ineb': ke'wank chi tz'aptz'ookeb' toj sa' li xkamik, jo'keb' 
xmalka'an chiru chixjunil li xyu'ameb'. 

Kikamsiik laj Amasá 

4Moqon chik li awab'ej kixye re laj Amasá: “Taach'utub'eb' laj Judá ut tolaak'ut 
wi' chik aawib' arin sa' oxib' kutan”. 

5Laj Amasá koho chi xch'utub'ankileb' laj Judá, ab'anan ink'a' kixchoy a'an sa' li 
kutan kiyehe'k re. 

6Toja' naq laj David kixye re laj Abisay: “Anaqwan laj Sebá, ralal laj Bikrí, q'axal 
yib'ru chik tixb'aanu qe chiru laj Absalón. Jo'kan naq k'ameb' chawix li 
neke'k'aak'alenk we ut ayuqex chi xsik'b'al. Mare anchal toxtaw eb' li tenamit 
suttz'akanb'ileb' ut taa'eleliq chiqu chi junajwa”, chan. 

7Koheb' li winq li wankeb' rub'el xtaql laj Johab, jo'wi' eb' laj Keret, eb' laj Pélet ut 
chixjunileb' li yo'ooneb' chi yalok. Ke'elk Jerusalén chirix laj Abisay re xsik'b'al 
chaq laj Sebá, ralal laj Bikrí. 

8Naq ke'wulak nach' rik'in li nimla pek wank aran Gabahón, xaqaamil laj Amasá 
chiruheb'. Tiqto laj Johab rik'in raq' aj puub', ut sa' xb'een a'an wank xch'iich' sa' 
rochoch, chi b'ak'b'o chi xsa'. Ab'anan li ch'iich' ki'elk sa' rochoch ut kit'ane'k. 

9Ut naq laj Johab kixchap chi xmach laj Amasá kama' wi' ok re chi rutz'b'al ru, 
kixpatz' re: “Ma sa sa' laach'ool, at wiitz'in?”, chan. 

10Laj Amasá ink'a' kixk'e reetal naq wank xch'iich' laj Johab sa' li ruq' jun chik; ut 
a'in kixjutz' chi ch'iich' laj Amasá jun sut ajwi' sa' xsa', ut chixjunil li xsooyom 

kit'ane'k chiru ch'och'. Sa' junpaat kikamk laj Amasá. Chirix chik a'an laj Johab 
rochb'een laj Abisay li riitz'in koheb' wi' chik chi xsik'inkil laj Sebá, ralal laj Bikrí. 

11Toja' naq jun reheb' laj puub' re laj Johab kixk'e rib' chi xk'atq laj Amasá ut 
kixye: “Ani taaraj okenk chirix laj Johab ut laj David, xikaq chirix laj Johab”, chan. 

12Ab'anan laj Amasá wank sa' xyi li b'e chi oso'jenaq sa' kik', ut naq li winq a'an 
kixk'e reetal naq chixjunileb' li neke'nume'k aran neke'xaqliik, kirisi li kamenaq 
sa' li b'e naxik sa' k'aleb'aal ut kixk'e jun li t'ikr sa' xb'een, xb'aan naq kiril naq 
chixjunileb' li neke'wulak wan wi' a'an neke'xaqliik. 

13Naq ak x'isiik laj Amasá sa' li b'e, li jo'k'ihaleb' wankeb' rochb'een laj Johab 
ke'nume'k junpak'al chi xsik'inkil laj Sebá, ralal laj Bikrí. 

Kikamsiik laj Sebá 

14Laj Sebá kinumje'k sa' chixjunileb' li xteepaleb' laj Israel toj kiwulak aran Abel-
Bet-Mahaká, ut chixjunileb' laj Bikrí ke'xch'utub' rib' ut ke'xtaaqe. 

15Naq eb' laj Johab ke'wulak Abel-Bet-Mahaká, ke'xtach'ab' ch'och' li nawulak toj 
wan wi' li suttz'ak, chiru li tenamit, ut chixjunileb' ke'xtikib' b'ekok re xt'anb'al li 
suttz'ak. 

16Toja' naq jun li ixq wank xna'leb' kixjap chaq re toj sa' li tenamit: “Ab'ihomaq, 
ab'ihomaq! Yehomaq re laj Johab naq chijiloq chaq arin, xb'aan naq twaj aatinak 
rik'in”, chan. 

17Naq laj Johab kinach'ok rik'in, li ixq kixpatz' re: “Ma laa'at aj Johab?”, chan. 
“Laa'inin”, chan li winq. Kixye li ixq: “B'aanu usilal, ab'i raatin laamoos a'in”. 
“Yookin chawab'inkil”, chan laj Johab. 

18Toja' naq li ixq kixye: “Junxil nayeemank: «Ani taaraj patz'ok, chipatz'oq aran 
Abel», chankeb' li qaxe' qatoon. Ut chi jo'kan nach'olaak chixjunil. 

19Li qatenamit q'axal naraj wank sa' tuqtuukilal ut tiikilal. A'an jwal nim xwankil 
sa' xyanqeb' li tenamit re Israel. Ut laa'at taawaj xsachb'al chi junajwa! K'a'ut naq 
taawaj xsachb'al li reechanihom li Qaawa'?”. 

20Kichaq'ok laj Johab: “Chi moko xink'oxla xb'aanunkil a'an! Moko wajom ta 
xt'anb'al ut xsachb'al. 

21Moko jo'kan ta. Yal jun li winq, aj Sebá xk'ab'a', ralal laj Bikrí, li xchalk chaq sa' 
xtzuulul Efraín, taaraj yalok rik'in li awab'ej David. Q'axtesiiq sa' quq', ka'ajwi' 
a'an, ut tin'elq sa' leetenamit”, chan laj Johab. Kichaq'ok li ixq: “Us, maak'a' naxye. 
Tqakut li xjolom junpak'al li tz'ak”, chan. 

22Tikto koxseeraq'i reheb' chixjunileb' li rech tenamitul rik'in xseeb'al xch'ool, ut 
ke'xch'ot xjolom laj Sebá, ralal laj Bikrí, ut ke'xkut chaq re laj Johab. Toja' naq a'in 
kixye naq chiyaab'asiiq li xukub' ut chixjunileb' ke'elk sa' li tenamit, koheb' chi 
xjunjunqaleb' sa' rochocheb'. Ut laj Johab kisutq'iik Jerusalén rik'in li awab'ej. 

Eb' laj k'anjel chiru laj David 
(2 S 8,15-18; 1 Kr 18,14-17) 

23Laj Johab a'an xjolomil chixjunileb' laj puub' aj Israel. Laj Benaías, ralal laj 
Johadá, a'an xjolomileb' laj Keret ut eb' laj Pélet. 

24Laj Adonirán a'an li nataqlank sa' xb'eeneb' li taqlanb'ileb' chi k'anjelak chi 
kaw; ut laj Josafat, ralal laj Ajilud, a'an laj yehol esil. 

25Laj Seraías a'an laj tz'iib'; laj Sadok ut laj Abiatar a'aneb' laj tij. 

26Laj Irá ajwi', aj Yaír, a'an aj tij re laj David. 

2 S 21 

Eb' laj Gabahón ut li xjunkab'al laj Saúl 

1Naq laj David kiwank cho'q awab'ej, kiwank we'ej chiru oxib' chihab'. Toja' naq 
laj David kipatz'ok re li Qaawa' ut a'in kixye re: “A'an xk'ulmank xb'aan naq laj 
Saúl ut eb' li ralal xk'ajol ke'xkamsiheb' laj Gabahón”, chan. 

2Li awab'ej kixb'oqeb' laj Gabahón ut ki'aatinak rik'ineb'. (Eb' laj Gabahón moko 
aj Israeleb' ta, a'aneb' b'an xkomoneb' laj Amor. Junxil eb' laj Israel ke'xye sa' 
jurament naq ink'a' te'xkamsiheb', ab'an laj Saúl kiraj raj xsachb'aleb' sa' xk'ab'a' 
xraab'aleb' laj Israel ut eb' laj Judá.) 

3Laj David kixpatz' reheb': “K'aru tinb'aanu eerik'in? Chanru tintoj rix li ink'a' us 
xek'ul laa'ex, re naq teerosob'tesi li xtenamit li Qaawa'?”, chan. 

4Ke'chaq'ok eb' laj Gabahón: “Li qach'a'ajkilal rik'in laj Saúl ut li xjunkab'al ink'a' 
naru taa'elq rik'in plaat malaj oor, chi moko rik'in xkamsinkil anihaq reheb' laj 
Israel”, chankeb'. Toja' naq laj David kixpatz' reheb': “Cheye we k'aru teeraj 
tinb'aanu eere”, chan. 

5Ut eb' a'an ke'xsume: “Laj Saúl kiraj raj qasachb'al ut kixyal qakamsinkil re naq 
too'oso'q sa' xsutam Israel. 

6Q'axtesihomaq qe wuqub'eb' li ralal ut laa'o te'qakamsi chiru li Qaawa', aran 
Kibehá re laj Saúl, li sik'b'il ru xb'aan li Qaawa'”, chankeb'. “Us, tinq'axtesiheb' 
eere”, chan li awab'ej. 

7Laj David kiril xtoq'ob'aal ru laj Mefibahal, ralal laj Jonatán ut ri laj Saúl, sa' 
xk'ab'a' li sumwank kixb'aanu laj David chiru li Qaawa' rik'in laj Jonatán, ralal laj 
Saúl; ut ink'a' kixq'axtesi reheb'. 

8Ab'anan kixchap xkab'ichaleb' li xyum lix Rispá, xrab'in laj Ayá, li kiwank rik'in 
laj Saúl, a'eb' laj Armoní ut laj Mefibóset; kixchap ajwi' ro'ichaleb' li xyum lix 
Merab, xrab'in laj Saúl, li kiwank rik'in laj Adriel, ralal laj Barsilay aj Mejolá, 

9ut kixq'axtesiheb' sa' ruq'eb' laj Gabahón, li ke'xkamsiheb' sa' xb'een li tzuul 
chiru li Qaawa'. Junkamik chi xwuqichaleb'; ke'kamsiik sa' xtiklajik xsik'b'al ru li 
seb'aad. 

10Toja' naq lix Rispá, xrab'in laj Ayá, kixchap jun q'es ruhil t'ikr, kixhel sa' xb'een 
li saqoonak ut aran kiwank chalen sa' xtiklajik li xsik'b'al ru li seb'aad toj sa' 
xtiklajik li hab'alq'e, ut ink'a' kixkanab'eb' li so'sol chi xaqliik chi xk'atqeb' chiru li 
kutan chi moko li josq' aj xul chiru li q'oqyink. 

11Naq laj David kirab'i resil li k'aru kixb'aanu lix Rispá, xrab'in laj Ayá, 

12koho chi xxokb'al li xb'aqeleb' laj Saúl ut laj Jonatán li ralal, li wankeb' chaq 
rik'ineb' laj Yabés re Galahad. Eb' a'in relq'ahomeb' chaq sa' xtaq'ahil Betsán, 
b'arwi' ke't'uyub'aak xb'aaneb' laj Filistea sa' li kutan naq laj Saúl kiq'axe'k ru 
aran Jelbohé.  

13Toj aran kixk'am chaq li xb'aqeleb' laj Saúl ut laj Jonatán li ralal, ut kixjunajiheb' 
rik'in li xb'aqeleb' li wuqub' ke'kamsiik. 

14Ke'xmuq li xb'aqeleb' laj Saúl ut laj Jonatán li ralal sa' xch'och'eb' laj Benjamín, 
aran Selá, sa' li na'ajej kimuqe'k wi' laj Kis, xyuwa' laj Saúl; ut ke'xb'aanu chixjunil 
li ke'chaq'rab'iik wi' xb'aan li awab'ej. Chirix chik a'an kiq'uno'k xch'ool li Yos 
rik'in li tenamit. 

Laj David kiyalok rik'ineb' laj Filistea 
(1 Kr 20,4-8) 

15Eb' laj Filistea ke'ok wi' chik chi yalok rik'ineb' laj Israel. Toja' naq laj David 
koho rochb'eeneb' laj puub' chi yalok rik'ineb'. Ab'anan sa' junpaat kitawaak chi 
yalok. 

16Jun li winq nim roq, aj Isbí xk'ab'a', ralal laj Nob, kixyal xkamsinkil laj David. Li 
raalal li ru'uj li xjutz' che', a'an wuqub' liib'r chi q'anch'iich', ut chi xsa' wank jun 
ak' ch'iich'. 

17Ab'an laj Abisay, li xyum lix Sarbia, kol'elq chi xtenq'ankil laj David, kixtiq' laj 
Filistea ut kixkamsi. Toja' naq eb' li winq li wankeb' rochb'een laj David 
ke'xtz'aama ut ke'relaji naq ink'a' chik taaxik chirixeb' chi yalok, re naq ink'a' 
taachupq li xsaqenk Israel. 

18Moqon chik kiwank wi' chik yalok aran Gob rik'ineb' laj Filistea, ut laj Sibekay 
aj Jusá kixkamsi laj Saf, jun reheb' laj Rafá. 

19Kiwank jun chik yalok aran Gob rik'ineb' laj Filistea, ut laj Eljanán, ralal laj Yaír, 
Belén xtenamit, kixkamsi laj Goliat aj Gat. Li xche'el li xjutz' che' laj Goliat q'axal 
pim, kama' wi' x'aamayil li kemleb'. 

20Kiwank wi' chik yalok aran Gat, ut aran kiwank jun li winq k'ajo' xnimal roq, 
wank waqitq ru'uj ruq' re li junjunq chi uq'mej ut waqitq ru'uj roq re li junjunq 
chi oqej, kaahib' xka'k'aal chixjunil. A'an ajwi' xkomoneb' laj Rafá. 

21Kixhob'eb' laj Israel, ut kikamsiik xb'aan laj Jonatán, ralal laj Simá, ras laj David. 

22Eb' li kaahib' a'in xkomoneb' laj Rafá aj Gat ut ke'kamsiik xb'aan laj David ut 
xb'aaneb' laj k'anjel chiru. 

2 S 22 

Li xb'ich laj David 
(Sal 18) 

1A'an a'in li b'ich kixb'icha laj David re li Qaawa' sa' li kutan kikole'k wi' sa' ruq' 
laj Saúl ut sa' ruq'eb' chixjunileb' li xik' neke'ilok re. 

2Kixye: “At Qaawa', laa'at laj muheelahom ut laj kupuhom we, laa'at laj 
ach'ab'anel we 

3ut linYos. Laa'at li saqoonak li ninkol wi' wib', jo'kat li koleb' ch'iich' nakolok we; 
laa'at laj k'aak'alehom ut laj tenq'ahom we, laa'at laj kolonel li na'isink we sa' li 
raaxiik'. 

4Ninyaab'a xk'ab'a' li Qaawa' xb'aan naq xk'ulub' nimaak ru, ut kolb'ilin chik 
chiruheb' li xik' neke'ilok we. 

5“Xinxsut chaq li xwankil li kamk, k'ajo' xnimal rahil xxib'esink chaq we; 

6xinsutunk xb'aan xra'al li xb'alb'a, ak wankin chaq chiru li kamk. 

7Sa' linrahilal xinyaab'a xk'ab'a' li Qaawa', xintz'aamank, xin'elajink chiru linYos, 
ut A'an toj sa' li xloq'laj na'aj xinrab'i: li xyaab' inkux xwulak toj rik'in. 

8“Toja' naq xchiq'chiq'iik li ruuchich'och' ut xwank li hiik, xlaje'eek'asiik li choxa 
toj sa' xchamal xna'aj, a' li Yos x'eek'asink reheb' sa' xjosq'il. 

9X'elk chaq b'uquqnak sib' sa' ru'uj, x'elk chaq xam sa' re, k'ajo' xtiqwal, jo'wi' ru 
xam yo chi k'atok. 

10Li Qaawa' xsalab' li choxa ut xkub'e chaq chi wan chaq q'oqyinkil choql rub'el 
roq. 

11Xk'ame'k xb'aan jun kerubín ut xpurik; li Qaawa' xheelank sa' xb'eeneb' xxik' li 
iq'. 

12Xmuheela rib' sa' li aak'ab' ut xyiib' xmuheb'aal sa' li hab', sa' q'oqyinkil choql 
sa' choxa. 

13Xb'aan xlemtz'unkil li xsaqenk xkanaak li choql chi saqb'ach; jo' nareprotk li 
raq'kaaq naq xlochk xxamlel. 

14“Kama' li kaaq naq x'aatinak chaq li Qaawa' sa' choxa, li Nimajwal Yos xk'e chi 
ab'iik li xyaab' xkux. 

15Xkutihatq chaq li xsimaj ut xyoolesiheb'; rik'in xk'atom li raq'kaaq xsacheb' 
xwankil. 

16Toja' naq xk'utunk xchamal li palaw, x'ilmank li rub'elankil li ruuchich'och' naq 
xatjosq'o'k, at Qaawa', rik'in xnimal aawapusihom. 

17“Li Yos toj sa' choxa xye' chaq li ruq' chintenq'ankil; xinxchap ut xinrisi sa' 
xchamal li ha'. 

18Xinxkol sa' ruq' li xik' na'ilok we q'axal nim xwankil, chiruheb' li 
nikine'xtz'eqtaana, a'eb' li q'axal kaweb' rib' chiwu. 

19Naq wankin chaq sa' rahilal, xe'raj raj inkamsinkil, ab'an li Qaawa' xtenq'ank 
we. 

20Xinxk'e sa' jun li na'ajej q'axal helho, xinxkol xb'aan naq k'ajo' naq nikinxra! 

21Li Qaawa' xb'aanu chi jo'kan xb'aan naq tiik linch'ool, ut xq'ajkamu chiwu naq 
maak'a' inmaak, 

22xb'aan naq junelik xinwank sa' xb'e li Qaawa' ut maajun wa xinkanab' linYos. 

23Wank sa' inch'ool chixjunil li xchaq'rab' ut ink'a' xinkanab' xpaab'ankil li raatin. 

24Xinwank chiru li Qaawa' chi maak'a' inq'usb'al, maajun sut xinb'aanu li 
maa'usilal. 

25Li Qaawa' naxk'e inq'ajkamunkil jo' chanru xtiikilal li waanm, jo' chanru xsaqal 
ru linyu'am li k'utk'u chiru. 

26“At Qaawa', laa'at aj uxtaan rik'in li na'uxtaanank u, ut tiik laach'ool rik'in li tiik 
xch'ool; 

27laa'at saq ru laayu'am rik'in li saq ru xyu'am, ut wank aana'leb' rik'in li ink'a' 
tiik xna'leb'. 

28Laa'at nakatkolok reheb' li kub'enaqeb' xwankil ut nakasacheb' xwankil li 
q'etq'eteb'. 

29At Qaawa', laa'at linsaqenk, laa'at linYos li nakutanob'resink re rak'ab'il 
link'a'uxl! 

30Rik'in laatenq'aal ninq'axeb' xwankil li xik' neke'ilok we; wochb'eenaq linYos 
tinpisk'o li tz'ak sutsu wi' li tenamit. 

31“Tz'aqal re ru li Yos sa' chixjunil li xb'aanuhom, tz'aqal yaal chixjunil li raatin li 
Qaawa'. A'an nakolok reheb' li neke'xq'axtesi rib' sa' ruq'. 



621 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

32Ma wank tab'i' junaq chik Yos chirix li Qaawa'? Ani tab'i' truuq taakoloq qe? Ma 
ink'a' tab'i' ka'ajwi' li qaYos? 

33Li Yos a'an li nak'ehok inmetz'ew, ut nikinxtenq'a re naq tz'aqalaq re ru 
linyu'am. 

34A'an nab'aanunk re li woq jo' roq li kej, re naq maak'a' tink'ul sa'atqeb' li loq'laj 
tzuultaq'a. 

35A'an nakawresink re li wuq' re yalok, jo'wi' lintel re xrinb'al rix li xna' simaj, li 
yiib'anb'il rik'in q'anch'iich'. 

36“Laa'at nakattenq'ank we ut nikinaakol jo'kat jun koleb' ch'iich'; rik'in xnimal 
aawuxtaan nintaw xkawub' linch'ool. 

37Nakanimob'resi ru li b'e chiwu re naq ink'a' taab'ach'q'uuq xkux li woq. 

38“Xintaaqeheb' li xik' neke'ilok we toj xoxinchapeb', ut ink'a' xinsutq'iik chaq toj 
reetal xeb'insach chaq chi junajwa. 

39Xinjuk' xwankileb', ink'a' chik xe'wakliik, junt'anikeb' rub'el li woq chixjunileb'. 

40Laa'at xatk'ehok inmetz'ew re yalok, ut xak'eheb' rub'el inwankil eb' li 
neke'rahob'tesink we; 

41xak'eheb' chi elelik li xik' neke'ilok we, ut xinjuk'eb' li jo'k'ihaleb' 
neke'tz'eqtaanank we. 

42Chajchookeb' re chi xpatz'b'aleb' xtenq'aal, ab'anan maajun xkolok reheb'; 
xe'xyaab'a xk'ab'a' li Qaawa', ab'an ink'a' xsumeheb' li xtij. 

43Xinke'eb' jo' li pojtz' nak'ame'k xb'aan iq', chanchaneb' xseb'ul li b'e naq 
xeb'inyeq'i. 

44Laa'at xinaakol sa' ruq'eb' lintenamit, xinaaxaqab' chi xjolominkileb' li 
poyanam; ut a' chik li tenamit li ink'a' innawom ru yo chi k'anjelak chiwu. 

45Eb' laj ab'l tenamit neke'xnima wu, neke'ab'ink ut nikine'xpaab'. 

46Eb' laj ab'l tenamit neke'lajk xmetz'ew, ut neke'siksotk naq neke'xkanab' chaq 
xmuqb'al rib'eb'. 

47“Chiwanq taxaq xloq'al li Qaawa'! Usilaatinanb'il taxaq li Saqoonak ninkol wi' 
wib'; chiterq'usiiq xwankil linYos laj kolol we, 

48a' li Yos nak'ehok we chi numtaak sa' xb'eeneb' li tenamit! A'an naxq'axtesiheb' 
rub'el linwankil chi junajwa. 

49Laa'at nakatkolok we chiruheb' li xik' neke'ilok we; nakanimob'resi linwankil 
sa' xb'eeneb' li neke'rahob'tesink we ut nikinaakol chiruheb' li yib'ru xna'leb'eb'. 

50Jo'kan naq tink'e aaloq'al sa' xyanqeb' li tenamit ut tinb'icha li xnimal aarahom, 
at Qaawa'. 

51“Nakatenq'a li awab'ej chi q'axok u, k'ajo' naq nakak'ut laarahom chiru li sik'b'il 
ru aab'aan, a' laj David ut eb' li ralal xk'ajol chi junelik”. 

2 S 23 

Eb' li aatin kixye laj David sa' xraqik li xyu'am 

1Rik'in li aatin a'in kixraq aatinak laj David: “Raatin laj David, ralal laj Jesé; raatin 
li winq li kitaqsiik xwankil, a' li sik'b'il ru xb'aan li xYos laj Jakob, li chaab'il aj 
b'ichanel aj Israel: 

2“Li xmusiq' li Qaawa' na'aatinak wik'in, li xloq'laj aatin wank chi xtz'uumal we. 

3Li xYos laj Israel x'aatinak, laj Kolol re laj Israel xye we: «Li nataqlank sa' 
xb'eeneb' li tenamit sa' tiikilal ut na'awab'ejink chi k'ojk'o xch'ool rik'in li Yos, 

4chanchanaq li kutan naq yo chi hik'e'k, chanchanaq li saq'e naq maak'a' li choql 
eq'la ut naxk'e chi lemtz'unk li pim chiru ch'och' sa' xraqik li hab'». 

5Kaw xaqxo linjunkab'al chiru linYos, xb'aan naq li Qaawa' xb'aanu wik'in jun 
sumwank chi junelik, tustu ru ut xaqxo xwankil. A'an nak'ehok we chi q'axok u 
chi junelik, a'an naxk'e chi tz'aqlok ru chixjunil li wajom. 

6Ab'anan chixjunileb' li ink'a' useb' xna'leb' kama'eb' li k'ix sa' li chaqich'och': 
maa'ani nach'e'ok re rik'in li ruq'. 

7Li ani nach'e'ok reheb', aajel ru li ch'iich' malaj jutz' che', ut te'kute'q sa' xam chi 
oso'k chi junajwa”. 

Xk'ab'a'eb' li kaweb' rib' re laj David 
(1 Kr 11,10-47) 

8A'aneb' a'in li xk'ab'a'eb' li kaweb' rib' sa' xyanqeb' laj puub' re laj David: li 
xb'een, a'an laj Isbahal aj Jakmón, a' li xjolomil eb' li kaweb' rib', li kixkut rib' sa' 
xb'eeneb' wiib' o'q'ob' (800) chi winq rik'in li xjutz' ch'iich' ut kixkamsiheb' sa' 
jun kutan. 

9Li xkab', a'an laj Elehasar, ralal laj Dodó, aj Ajot. A'an jun reheb' li oxib'eb' jwal 
kaweb' rib' chi yalok, ut kiwank rochb'een laj David naq ke'yalok rik'ineb' laj 
Filistea li ch'utch'uukeb' aran Fesdamín. Sa' li kutan a'an eb' laj Israel ke'elelik, 

10ab'an kaw xaqxo laj Elehasar chi yalok: kixkamsiheb' laj Filistea toj reetal 
kilub'k li xtel ut kiletzq'uuk li ruq' rik'in li xch'iich'. Sa' li kutan a'an li Qaawa' 
kixk'eheb' laj Israel chi xq'axb'al ruheb' laj Filistea, ut eb' laj puub' ke'sutq'iik 
chirixeb' yal re xxokb'al li k'a' re ru xe'reechani sa' li yalok. 

11Li rox, a'an laj Samá, ralal laj Aké, aj Arar. Naq eb' laj Filistea ke'xch'utub' rib' 
aran Lejí, b'arwi' wank jun siir li ch'och' nujenaq chi lenteej, eb' laj puub' re Israel 
ke'elelik chiruheb'. 

12Ab'an laj Samá koxxaqab' rib' sa' xyi li ch'och' a'an, kixkol rix li na'ajej ut 
kixq'ax ruheb' laj Filistea. Jo'ka'in naq li Qaawa' kixk'e re laj Samá jun nimla 
q'axok u. 

13Sa' jun kutan, sa' xq'ehil li q'olok, oxib' reheb' li lajeeb' xka'k'aal chi kaweb' rib' 
koxe'ril laj David sa' li ochoch pek re Adulán, naq jun ch'uuteb' aj Filistea 
wankeb' sa' li xTaq'ahil Refaín. 

14Laj David wank aran sa' li kawub'resinb'il na'ajej, ut jun ch'uuteb' aj Filistea 
wankeb' chaq Belén. 

15Ut sa' junpaat laj David kixtz'aama a'in: “Ani taxaq xk'ehok chiwuk' b'ayaq li ha' 
re li kumb' wank chi xk'atq li okeb'aal re Belén!”, chan. 

16Toja' naq li oxib'eb' chi kaweb' rib' ke'ok sa' xmuheb'aaleb' laj Filistea ut ke'risi 
chaq ha' sa' li kumb' wank chi xk'atq li okeb'aal re Belén; ke'xk'am ut 
koxe'xyeechi'i re laj David. Ab'an a'an ink'a' kiruk', kixhoy b'an jo' yeechi'inb'il 
mayej chiru li Qaawa': 

17“Ink'a' taxaq tixk'e we li Qaawa' ruk'b'al li ha' a'in! A'an xkik'eleb' li winq li 
xe'wulak chi xsik'b'al li ha' a'in ut kach'in chik maa xe'kamk”, chan. Ut ink'a' kiraj 
ruk'b'al. A'an a'in li ke'xb'aanu li oxib' chi winq yo'ooneb' chi yalok. 

18Laj Abisay, riitz'in laj Johab ut xyum lix Sarbia, a'an xjolomil eb' li kaweb' rib'. 
Sa' jun kutan kixkut rib' sa' xb'eeneb' o'lajuk'aal (300) chi winq rik'in li xjutz' 
ch'iich' ut kixkamsiheb'. Jo'kan naq kinimank xwankil sa' xyanqeb' li lajeeb' 
xka'k'aal 

19ut q'axal chik kik'ehe'k xloq'al chiruheb' chixjunil a'an, xb'aan naq ki'ok chi 
taqlank sa' xb'eeneb'. Ab'anan ink'a' koxtaw xloq'al jo'eb' li oxib'. 

20Laj Benaías, ralal laj Johadá, aj Kabsehel, a'an jun li winq kaw xch'ool li 
kixb'aanu xninqal ru b'aanuhom rik'in li xjutz' ch'iich' ut kixkamsiheb'. A'an 
kikamsink re li wiib' xninqaleb' ru winq aj Mohab. Sa' jun kutan naq yo chaq chi 
kub'eek sa' choxa li ratz'amke, ki'ok sa' jun b'ekb'il ha' ut kixkamsi jun kaqkoj. 

21Kixkamsi ajwi' jun aj Ejiipt jwal nim roq, li wank xjutz' che' sa' ruq'. Ab'an laj 
Benaías koho chi xk'ulb'al yal rik'in jun ch'ina xuq', kixmaq' li jutz' che' sa' ruq' laj 
Ejiipt ut rik'in ajwi' a'an kixkamsi. 

22A'in kixb'aanu laj Benaías, ralal laj Johadá; ut rik'in a'an kinimank xwankil sa' 
xyanqeb' li lajeeb' xka'k'aal li kaweb' rib'. 

23Q'axal chik kik'ehe'k xwankil chiruheb' chixjunil a'an, ab'anan ink'a' koxtaw 
xloq'al jo'eb' li oxib'. Ut laj David kixk'e laj Benaías chi taqlank sa' xb'eeneb' laj 
k'aak'alehom re. 

24Sa' xyanqeb' li lajeeb' xka'k'aal wank laj Asahel, riitz'in laj Johab, jo' ajwi' laj 
Eljanán, ralal laj Dodó, Belén xtenamit; 

25laj Samá aj Jarod; laj Eliká aj Jarod; 

26laj Jeles aj Bet-Pélet; laj Irá, ralal laj Ikés, Tékoha li xtenamit; 

27laj Abiéser aj Anatot; laj Sabení aj Jusá; 

28laj Salmón aj Ajoj; laj Majray aj Netofá; 

29laj Jeled, ralal laj Bahaná, Netofá li xtenamit; laj Itay, ralal laj Ribay, aj Kibehá sa' 
xteepal Benjamín; 

30laj Benaías aj Piratón; laj Hiday, chalenaq chaq chire li nima' re Kahás; 

31laj Abibal aj Bet-Arabá; laj Asmábet aj Bajurín; 

32laj Eliajbá aj Sahalbín; laj Yasén aj Kisón; laj Jonatán, 

33ralal laj Samá, Arar li xtenamit; laj Ajián, ralal laj Sarar, aj Arar; 

34laj Elifélet, ralal laj Ajasbay, Bet-Mahaká li xtenamit; laj Elián, ralal laj Ajitófel, 
Kiló li xtenamit; 

35laj Jesró aj Karmeel; laj Paray aj Arab; 

36laj Ikal, ralal laj Natán, Sobá li xtenamit; laj Baní aj Gad; 

37laj Sélek aj Amón; laj Najray aj Beherot, aj tenq' re laj Johab, a' li xyum lix 
Sarbia; 

38laj Irá aj Yatir; laj Kareb aj Yatir 

39ut laj Urías aj Hit. Li xk'ihaleb' a'an: wuqub' xka'k'aal chi winq. 

2 S 24 

Laj David kirajla xk'ihaleb' li tenamit 
(1 Kr 21,1-17) 

1Li Qaawa' kichalk wi' chik xjosq'il sa' xb'eeneb' laj Israel ut kixchiq' xjosq'il laj 
David sa' xb'eeneb' re naq trajla chixjunileb' laj Israel ut laj Judá. 

2Toja' naq li awab'ej kixye re laj Johab, li xjolomileb' laj puub', li wank rochb'een: 
“Ayu, chab'eeni chixjunil xteepal Israel, chalen chaq Dan toj Berseba, ut ajlaheb' 
re naq laa'in tinnaw jo'k'ihaleb' li tenamit”, chan. 

3Kichaq'ok laj Johab ut kixye re li awab'ej: “At awab'ej, aj eechal we, a' taxaq li 
Qaawa' laaYos chinaab'alob'resinq re li xtenamit o'k'aalaq sut chik chiru li ak 

wankeb', ut taawileb' taxaq chixjunileb'. Ab'anan k'a'ut naq taawaj xb'aanunkil 
a'an?”, chan. 

4Ab'an laj David ink'a' kixjal li raatin ut kixtaqla laj Johab ut eb' li xjolomileb' laj 
puub' chi rajlankil li tenamit Israel. Jo'kan naq eb' a'an ke'xchaq'rab'i li awab'ej ut 
koheb'. 

5Ke'nume'k junpak'al li nima' Jordán ut ke'xyiib' li xmuheb'aaleb' aran Aroher. 
Ke'xtikib' ajlank aran jo'wi' sa' li tenamit li wank sa' xyi li taq'a, sa' xjayal Gad ut 
Jaser. 

6Chirix chik a'an koheb' Galahad ut Kadés, sa' xtenamiteb' laj Hit. Ke'wulak toj 
Dan; ke'elk aran, ke'xk'e q'oot ut koheb' sa' xjayal Sidón. 

7Moqon chik ke'wulak sa' li kawub'resinb'il na'ajej re Tiro ut sa' chixjunileb' li 
tenamit reheb' laj Jib ut reheb' laj Kanahán, toj reetal ke'elk aran ut koheb' sa' 
xjayal Berseba, xteepal Nejeb re Judá. 

8Chi jo'kan ke'xb'eeni chixjunileb' li tenamit ut ke'sutq'iik Jerusalén. B'eleeb' po 
rik'in junmay kutan ke'xchoy wi' xb'aanunkil a'an. 

9Laj Johab kixye re li awab'ej jarub'eb' li tenamit: wiib' o'q'ob' mil (800,000) chi 
winq yo'ooneb' chi yalok sa' xyanqeb' laj Israel, ut o'k'aal xkab' o'q'ob' mil 
(500,000) sa' xyanqeb' laj Judá. 

Li raxkamk ut li xnimal xkuyum li Qaawa' 

10Naq ak ke'ajlaak chixjunileb' li tenamit, kiyot'e'k xch'ool laj David ut kixye re li 
Qaawa': “Nimla maak xinb'aanu laa'in aj k'anjel chawu. Ab'an anaqwan 
nintz'aama chawu, at Qaawa', chakuy inmaak xb'aan naq xmaak'a'il inna'leb' 
xinb'aanu wi'”, chan. 

11Sa' li kutan jun chik, naq kiwakliik laj David eq'la, li Qaawa' kiraatina laj Gad li 
propeet, laj ilol moy u li wank sa' xk'anjel laj David; ut kixye re: 

12“Ayu chi xyeeb'al re laj David: «Jo'ka'in xye li Qaawa': Oxib' chi rahilal nink'e 
chawu; sik' ru junaq sa' xyanqeb' ut laa'in tinb'aanu», chan li Yos”. 

13Koho laj Gad rik'in laj David ut kixye re: “K'aru taawaj taachalq sa' aab'een: 
oxib' chihab' chi nimla we'ej sa' laatenamit, malaj ut taawaj naq chiru oxib' po 
tat-eleliq chiruheb' li xik' neke'ilok aawe, malaj ut oxib' kutan chi raxkamk sa' 
laatenamit? K'oxla chi us anaqwan ut ye we k'aru tinsume wi' li xtaqlank chaq 
we”. 

14Kichaq'ok laj David ut kixye re laj Gad: “Q'axal ch'a'aj wankin. Ab'anan jwal us 
raj naq tqaq'axtesi qib' sa' ruq' li Qaawa' li q'axal nim ruxtaan, chiru li t'ane'k sa' 
ruq'eb' li winq”, chan. 

15Ut laj David kixsik' cho'q re li raxkamk. Toja' naq li Qaawa' kixtaqla chaq li 
raxkamk sa' xb'een Israel, chalen sa' li honal a'an toj sa' li kutan xaqab'anb'il. 

Lajeeb' xkaak'aal mil (70,000) chi winq ke'kamk sa' li tenamit, chalen chaq Dan 
toj Berseba. 

16Ut naq li ánjel kixye' li ruq' sa' xb'een Jerusalén re xsachb'al, kiyot'e'k xch'ool li 
Qaawa' chi xtaqlankil li rahilal a'an, ut kixye re li ánjel li yo chi sachok: “Tz'aqal li 
xab'aanu. Maarahob'tesiheb' chik”, chan. Sa' li honal a'an li x'ánjel li Qaawa' wank 
chi xk'atq xch'oxleb'aal laj Arawná aj Jebús. 

17Naq laj David kiril li ánjel yo chi xrahob'tesinkil li tenamit, kixye re li Qaawa': 
“Laa'in li xinmaakob'k, laa'in xinb'aanu li ink'a' us! A'ut li tenamit a'in, eb' li 
karneer a'in, maak'a'eb' xmaak. Nintz'aama chawu, at Qaawa', naq taataqla chaq 
li rahilal sa' inb'een ut sa' xb'een linjunkab'al”. 

Laj David kixyiib' jun li artal 
(1 Kr 21,18-27) 

18Sa' ajwi' li kutan a'an koho laj Gad rik'in laj David ut kixye re: “Ayu chi 
xxaqab'ankil jun x'artal li Qaawa' sa' li xch'oxleb'aal laj Arawná aj Jebús”. 

19Toja' naq laj David koho chi xb'aanunkil li kichaq'rab'iik wi' xb'aan li Qaawa' 
chi xtz'uumal re laj Gad. 

20Naq laj Arawná kiril li awab'ej ut eb' laj k'anjel chiru yookeb' chi chalk, ki'elk 
chi xk'ulb'aleb', kiwiq'laak ut kixhupub' rib' chiru ch'och', chiru li awab'ej, ut 
kixye: 

21“K'a'ut naq li awab'ej, laj eechal we, nachalk rik'in li xmoos?”. Kichaq'ok laj 
David: “Xinchalk chi xloq'b'al laach'oxleb'aal re xxaqab'ankil arin jun x'artal li 
Qaawa'. Mare anchal taaraqe'q li raxkamk xchalk sa' xb'een li tenamit”, chan laj 
David. 

22Kixye laj Arawná: “At awab'ej, aj eechal we, chap ut yeechi'i li k'aru taawaj. Arin 
wankeb' linb'ooyx re li mayejak; ut li b'eleb'aal ch'iich' jo'wi' li b'itche' 
taak'anjelaq cho'q aasi'. 

23Chixjunil a'in tink'e aawe, at awab'ej”. Ut kixye wi' chik: “A' taxaq li Qaawa' 
laaYos chixk'ulub'a laamayej”. 

24Ab'an li awab'ej kixye re laj Arawná: “Ink'a'. Twaj xloq'b'al a'an, twaj xtojb'al 
aawe. Ink'a' nawaj xyeechi'inkil mayej chiru li Qaawa' linYos wi ink'a' xinriila”. 
Jo'kan naq laj David kixloq' li ch'oxleb'aal ut eb' li b'ooyx chiru lajeeb' roxk'aal chi 
tumin plaat, 

25ut aran kixxaqab' jun x'artal li Qaawa' ut kixk'e li xk'atb'il mayej jo'wi' li 
xyeechi'om re xk'amb'aleb' rib' sa' usilal rik'in li Yos. Toja' naq li Qaawa' kirab'i li 
elajink chirix li na'ajej ut kirisi li raxkamk sa' xb'eeneb' laj Israel. 

1 R 1 

Xraqik li xyu'am laj David 

1Ak tiix chik li awab'ej David ut xikenaq xchihab' chi us. Us ta neke'xk'e naab'al li 
isb' sa' xb'een, ab'an ink'a' naq'ixno'k. 

2Jo'kan naq eb' laj k'anjel chiru ke'xye re: “At awab'ej, chisik'manq junaq tuq'ixq 
li taa'iloq aawe, tatxch'oolani ut taawarq chak'atq re naq tatq'ixno'q”, chankeb'. 

3Ke'xsik' jun ch'ina'usil tuq'ixq sa' chixjunil xsutam Israel, ut ke'xtaw chaq lix 
Abisag aj Sunam, ut ke'xk'am wan wi' li awab'ej. 

4K'ajo' xch'ina'usal li tuq'ixq. A'an na'ilok re ut nak'anjelak chiru, ab'anan li 
awab'ej ink'a' kiwank rik'in. 

5Toja' naq laj Adonías, xyum lix Jakit, kixq'etq'eti rib' ut kixye: “Laa'in tinkanaaq 
cho'q awab'ej”, chan. Jo'kan naq kixsik' xb'eleb'aal ch'iich', xkawaay ut lajeeb' 
roxk'aal chi winq li te'ochb'eeninq re. 

6Li xyuwa' maajun wa kixch'i'ch'i'i rik'in xyeeb'al re: “K'a'ut naq jo'kan 
nakab'aanu?”. Laj Adonías ch'ina'us rilb'al ut toj iitz'inb'ej chiru laj Absalón. 

7Kixk'am rib' sa' aatin rik'in laj Johab, ralal lix Sarbia, ut rik'in laj Abiatar laj tij, li 
neke'okenk chirix. 

8Ab'an laj Sadok laj tij, laj Benaías, ralal laj Johadá, laj Natán li propeet, laj Semehí, 
ramiiw laj David, ut eb' laj puub' ink'a' ke'okenk chirix laj Adonías. 

9Sa' jun kutan laj Adonías kixk'uub' jun ninq'e chi xtoon li Saqoonak re Sojélet, 
chire li ha' Rokel. Aran kixyeechi'iheb' li karneer, li b'ooyx ut wakax li ninq 
xtib'eleb'. Kixb'oqeb' li ras eb' li riitz'in, ralaleb' li awab'ej, ut chixjunileb' li winq 
aj Judá aj k'anjeleb' chiru li awab'ej. 

10Ab'anan ink'a' kixb'oq laj Natán li propeet, laj Benaías, eb' laj puub' re li awab'ej 
chi moko laj Salomón li riitz'in. 

11Toja' naq laj Natán kixye re lix Betsabé, xna' laj Salomón: “Ma ink'a' nakanaw 
naq laj Adonías, xyum lix Jakit, xxaqab' rib' cho'q awab'ej chi ink'a' naxnaw laj 
David laj eechal qe? 

12Anaqwan wi taawaj xkolb'al laayu'am ut li xyu'am laj Salomón laayum, b'aanu li 
ok we xyeeb'al aawe. 

13Ayu ut okan wan wi' li awab'ej ut ye re: «At awab'ej, at inqaawa', ma ink'a' tab'i' 
kaye we rik'in jurament naq laj Salomón linyum taakanaaq chi awab'ejink sa' 
laana'aj chirix laakamik? K'a'ut naq laj Adonías xxaqab' rib' cho'q awab'ej?». 

14Ut toj yooqat ajwi' chi aatinak rik'in li awab'ej naq tin'ok laa'in re xch'olob'ankil 
xyaalal laawaatin”. 

15Toja' naq lix Betsabé ki'ok sa' xwarib'aal li awab'ej b'arwi' wank a'an. Li 
awab'ej tiix aj chik chi us ut lix Abisag aj Sunam nach'oolanink re. 

16Tikto lix Betsabé kixhupub' rib' chiru ch'och' ut li awab'ej kixpatz' re: “K'a' xaq 
ru xak'ul?”, chan. 

17Kisumeek: “At awab'ej, laa'at kaye we sa' jurament sa' xk'ab'a' li Qaawa' laaYos: 
«Laj Salomón laayum taa'awab'ejinq chiwix ut taak'ojlaaq sa' link'ojarib'aal». 

18Ab'anan laj Adonías xxaqab' rib' cho'q awab'ej, chi ink'a' nakanaw laa'at, at 
inqaawa'. 

19Xkamsiheb' li b'ooyx, li ninqi wakax ut karneer chi yo'oon ut xb'oqeb' 
chixjunileb' li ralal xk'ajol li awab'ej, jo' ajwi' laj Abiatar laj tij ut laj Johab, 
xjolomileb' laj puub', ab'anan laj Salomón, laj k'anjel chawu, ink'a' xb'oqe'k. 

20At awab'ej, chixjunileb' laj Israel q'es ruheb' aawik'in chi royb'eninkil naq taaye 
reheb' ani taakanaaq cho'q awab'ej cho'q aaweeqaj, at inqaawa'. 

21Wi maak'a' nakab'aanu chirix a'in, relik chi yaal naq tookamsiiq laa'in ut 
linyum, naq laa'at tatq'ajq tatsutq'iiq”. 

22Toj yo ajwi' chi aatinak lix Betsabé rik'in li awab'ej naq kiwulak laj Natán li 
propeet. 

23Ut kiyehe'k resil re li awab'ej: “Xk'ulunk laj Natán li propeet”. Naq a'in ki'ok 
wan wi' li awab'ej, kixhupub' rib' chiru ch'och' 

24ut kixye: “At awab'ej, laa'at tana xatyehok naq laj Adonías taa'awab'ejinq 
chawix ut a'an taak'ojlaaq sa' laak'ojarib'aal. 

25Xb'aan naq sa' li kutan a'in laj Adonías xkub'eek chi xmayejankileb' li b'ooyx, li 
ninqi wakax ut karneer chi yo'oon, ut xb'oqeb' chixjunileb' li ralal li awab'ej, li 
xjolomileb' laj puub' ut laj Abiatar laj tij. Anaqwan yookeb' chi wa'ak ut chi uk'ak 
rochb'een ut japeb' re chi xyeeb'al: «Chinimaaq xloq'al li awab'ej Adonías!». 

26Ab'anan laa'in ink'a' xinxb'oq chi moko xb'oq laj Sadok laj tij ut laj Benaías, ralal 
laj Johadá. Ut ink'a' ajwi' xb'oq laj Salomón laawalal. 

27At awab'ej, ma laa'at xaye naq taa'uxmanq chi jo'kan chi ink'a' xaye qe ani 
taak'ojlaaq sa' laak'ojarib'aal cho'q aaweeqaj?”, chan laj Natán. 

Naq laj Salomón kixaqab'aak cho'q awab'ej 

28Laj David li awab'ej kixtaqla xb'oqb'al lix Betsabé. Ut a'in koxxaqab' rib' chiru. 

29Toja' naq laj David kixye sa' jurament: “Nimanb'ilaq xloq'al li Qaawa' li kinxkol 
chiru naab'al rahil ch'oolej! 

30Laa'in kinye aawe sa' jurament sa' xk'ab'a' li Qaawa', xYos laj Israel, naq laj 
Salomón laayum taa'awab'ejinq chiwix laa'in. Ut a'an li ok we xb'aanunkil 
anaqwan!”. 

31Toja' naq lix Betsabé kiwiq'laak ut kixhupub' rib' chiru ch'och', ut kixye: 
“Chinimaaq aaloq'al chi junelik, at awab'ej David, aj eechal we!”, chan. 

32Chirix chik a'an laj David li awab'ej kixye: “B'oqomaq chaq laj Sadok laj tij, laj 
Natán li propeet ut laj Benaías, ralal laj Johadá”. Naq eb' a'an ke'ok wan wi' li 
awab'ej, 

33kiyehe'k reheb': “K'amomaqeb' cherix eb' laj k'anjel chiwu laa'in li awab'ej. 
Taqsihomaq laj Salomón li walal chirix linmuul ut kub'enqex sa' li na'ajej Kijón 
xk'ab'a', 

34ut aran li walal taayule'q cho'q awab'ej re Israel xb'aan laj Sadok laj tij ut laj 
Natán li propeet. Toja' naq teeyaab'asi li xukub' ut teeye: «Nimanb'ilaq li awab'ej 
Salomón!», cha'qex. 

35Chirix chik a'an texk'ulunq chirix, ut naq tol'elq arin, taak'ojlaaq sa' 
link'ojarib'aal cho'q weeqaj, xb'aan naq a'an li sik'b'il ru inb'aan chi awab'ejink 
sa' xb'een Israel ut Judá”. 

36Kichaq'ok laj Benaías, li ralal laj Johadá, ut kixye re li awab'ej: “Jo'kan taxaq! 
Jo'ka'in naq chiyeemanq xb'aan li Qaawa', xYos li awab'ej laj eechal we! 

37Jo' naq li Qaawa' xwank aawik'in, at awab'ej, jo'kan taxaq naq chiwanq rik'in laj 
Salomón. Ut chixk'e taxaq chi nimank li xwankil chi q'axal yo'oon wi' chik chawu 
laa'at, at awab'ej!”. 

38Toja' naq laj Sadok laj tij, laj Natán li propeet ut laj Benaías, ralal laj Johadá, 
koheb' rochb'eeneb' laj Keret ut laj Pélet. Koxe'xtaqsi laj Salomón chirix li xmuul 
laj David li awab'ej ut ke'xk'am toj Kijón. 

39Aran laj Sadok laj tij kixxok sa' li Loq'laj Muheb'aal li xukub' re li aseeyt ut 
kixyul laj Salomón chiru a'an. Chirix chik a'an ke'xk'e chi yaab'asiik li tronpeet ut 
chixjunil li tenamit chi kaw xyaab'eb' xkux ke'ok chi xyeeb'al: “Nimanb'ilaq taxaq 
li awab'ej Salomón!”. 

40Ut chixjunil li tenamit koheb' chirix, yookeb' chi xyaab'asinkil li xolb'. K'ajo' 
xsahilaleb' xch'ool: ka'aj chik maa na'uq'e'k li ch'och'! 

41Raqe'k re chi wa'ak laj Adonías ut chixjunileb' li rochb'een, naq ke'rab'i li yo chi 
k'ulmank. Ut naq kirab'i xyaab' li tronpeet, laj Johab kixpatz': “K'aru xk'ulmank 
sa' li tenamit naq neke'choqoqnak?”, chan. 

42Toj yo ajwi' chi aatinak naq kiwulak laj Jonatán, ralal laj Abiatar laj tij: “Okan. 
Laa'at chaab'ilat ut ch'olch'o naq chaab'il esil xak'am chaq”, chan laj Adonías. 

43Kisumeek xb'aan laj Jonatán: “Moko jo'kan ta. Laj David li qaawa' xxaqab' laj 
Salomón cho'q awab'ej, 

44ut xye re laj Sadok laj tij ut laj Natán li propeet, jo' ajwi' re laj Benaías, ralal 
Johadá, reheb' laj Keret ut eb' laj Pélet naq te'rochb'eeni laj Salomón; ut eb' a'an 
xe'xtaqsi chirix li xmuul li awab'ej. 

45Laj Sadok laj tij ut laj Natán li propeet xe'xyul chaq rik'in aseeyt cho'q awab'ej 
aran Kijón ut xe'sutq'iik chaq chi q'axal saheb' sa' xch'ool. Jo'kan naq 
neke'choqoqnak li tenamit: a'an li mululij ib' yookex rab'inkil. 

46Jo'kan ajwi', laj Salomón ak xk'ojlaak sa' li xk'ojarib'aal, 

47ut eb' laj k'anjel chiru laj David li awab'ej xe'wulak chi xk'eeb'al xsahil xch'ool 
rik'in xyeeb'al re: «A' taxaq li Yos chixnimob'resi xwankil laj Salomón chi yo'oon 
chawu laa'at ut chixyu' ru li x'awab'ejihom chiru laawe!». A' ajwi' laj David li 
awab'ej xchunub' rib' chiru li xch'aat chi xloq'oninkil li Yos 

48ut xye: «Chinimaaq xloq'al li Qaawa', xYos laj Israel, naq chiru li kutan a'in 
xxaqab' cho'q awab'ej jun reheb' li walal, ut laa'in xwil rik'in wu»”. 

49Toja' naq jwal ke'xiwak chixjunileb' li b'oqb'ileb' xb'aan laj Adonías, ke'xaqliik 
ut chi xjunjunqaleb' koheb' sa' rochocheb'. 

50Ab'an laj Adonías kixxiwa ru laj Salomón, kixaqliik, koho sa' li Loq'laj Muheb'aal 
chi xmuqb'al rib' ut koxchap li xxuk li artal. 

51Tikto koxe'xye re laj Salomón: “Laj Adonías yo xxiw chiru laj Salomón li 
awab'ej, ut xo'xmuq rib' ut kixchap li xxuk li artal, yo chi xyeeb'al: «Anaqwan 
ajwi' xyehaq raatin laj Salomón li awab'ej naq ink'a' tinxkamsi»”. 

52Kichaq'ok laj Salomón ut kixye: “Wi taawanq jo' jun li winq chaab'il xch'ool, 
ink'a' taat'ane'q sa' ch'och' junaq rismal xjolom. Ab'anan wi taatawmanq xlab'alil 
xch'ool, taakamsiiq”, chan. 

53Tikto laj Salomón li awab'ej kixtaqlaheb' winq re xkub'sinkil chaq sa' li artal. 
Chirix chik a'an laj Adonías kolxwiq'ib' rib' chiru laj Salomón li awab'ej, ut a'in 
kixye re: “Ayu sa' laawochoch”, chan. 

1 R 2 

Laj David kixchaq'rab'i laj Salomón 

1Naq ak kamk re laj David, kixtaqla xb'oqb'al laj Salomón li ralal, re 
xchaq'rab'inkil: 

2“Chi seeb' tinq'ajq tinsutq'iiq, jo' neke'xk'ul chixjunileb'. Kawaq aach'ool ut 
wanqat jo' chaab'il winq. 

3Chapaab' li xtaqlahom li Qaawa' laaYos. Chapaab' li raatin, li xq'usum, li xtijleb' 
ut li xchaq'rab' xtz'iib'ahom laj Moisés, re naq us tat-elq sa' chixjunil li taab'aanu 
yalaq b'ar tatxik. 

4Chi jo'kan li Qaawa' tixb'aanu li kixyeechi'i we naq kixye: «Wi eb' laawalal 
tine'xpaab' anchaleb' xch'ool ut anchaleb' raanm, wi chaab'il te'wanq ut tiikaqeb' 
xch'ool, junelik eb' laawalal te'wanq sa' li k'ojarib'aal chi rawab'ejinkileb' laj 
Israel». 

5“Ch'olch'o chawu k'aru kixb'aanu we laj Johab, ralal laj Sarbia, naq kixkamsiheb' 
wiib' xjolomileb' laj puub' re Israel, a' laj Abner, ralal laj Ner, ut laj Amasá, ralal laj 
Jéter: sa' xq'ehil li wank sa' tuqtuukilal kireeqaju li kamsink kiwank sa' li nimla 
yalok, ut sa' inb'een kixteneb' li maak a'an. 

6B'aanu re li k'aru us chawu, ab'an maakanab' chi tixk sa' tuqtuukilal. 

7Ab'anan usilal chab'aanu reheb' li ralal laj Barsilay aj Galahad. Taak'eheb' chi 
tzekank sa' laameex, xb'aan naq a'aneb' tz'aqal ke'tenq'ank we naq kin'elelik 
chiru laj Absalón laawas. 

8Misachk sa' aach'ool laj Semehí, ralal laj Kerá, Bajurín xtenamit sa' xteepal 
Benjamín. A'an makach'in kimajewank we naq kohin Majanáhin; ab'anan, chirix 
a'an, kikub'eek chire li nima' Jordán chink'ulb'al, ut laa'in kinye re sa' jurament 
sa' xk'ab'a' li Qaawa' naq ink'a' tinkamsi.  

9Maakanab' chi ink'a' ta tixtoj rix li xmaak. Laa'at wank aana'leb' ut nakanaw chi 
us k'aru taab'aanu, re naq ra tixk'ul sa' xkamik”. 

Xkamik laj David 
(1 Kr 29,26-30) 

10Laj David kiq'ajk kisutq'iik rik'ineb' li xna' xyuwa' ut kimuqe'k Jerusalén sa' li 
xtenamit. 

11Ka'k'aal chihab' ki'awab'ejink laj David sa' xb'een Israel: wuqub' chihab' 
ki'awab'ejink aran Hebrón ut oxlaju xka'k'aal chihab' sa' li tenamit Jerusalén.  

12Chirix a'an, laj Salomón kik'ojlaak sa' xk'ojarib'aal laj David li xyuwa', ut 
kikawuuk xwankil li x'awab'ejihom. 

Xkamik laj Adonías 

13Laj Adonías, xyum lix Jakit, koho rik'in lix Betsabé, xna' laj Salomón, ut lix 
Betsabé kixpatz' re: “Ma re tuqtuukilal xatchalk wi'?”, chan. “Hehe', re 
tuqtuukilal”, chan naq kichaq'ok a'an. 

14Ut tikto kixye: “Xinchalk chi xtz'aamankil jun li usilal chawu”. Kixye lix Betsabé: 
“Ye k'aru taawaj”. 

15Laj Adonías kixsume: “Laa'at nakanaw naq laa'in raj xin'ok chi awab'ejink ut 
chixjunileb' laj Israel yookeb' chaq chi royb'eninkil naq laa'in xinkanaak cho'q 

awab'ej. Ab'anan li awab'ejihom xmaq'mank chiwu ut xk'eemank re li wiitz'in, 
xb'aan naq jo'kan xraj li Qaawa'. 

16Anaqwan wank jun li usilal twaj xtz'aamankil aawe, ut maaram chiwu”, chan. 
“Ye we k'aru taawaj tinb'aanu”, chan lix Betsabé. 

17Toja' naq laj Adonías kixye: “Nintz'aama chawu naq tat-aatinaq rik'in laj 
Salomón li awab'ej, naq xk'ehaq cho'q wixaqil lix Abisag aj Sunam, xb'aan naq 
ninnaw maak'a' tixram li awab'ej chawu”. 

18Kichaq'ok lix Betsabé ut kixye: “Us, tin'aatinaq rik'in li awab'ej”, chan re. 

19Toja' naq ki'ok lix Betsabé wan wi' laj Salomón li awab'ej re aatinak chirix laj 
Adonías. Ut li awab'ej kiwakliik chi xk'ulb'al li xna', kixk'utzub' rib' chi xk'eeb'al 
xsahil xch'ool ut kik'ojlaak wi' chik sa' li xk'ojarib'aal, ut kixpatz' jun xk'ojarib'aal 
li xna', ut a'in kik'ojlaak sa' li xnim: 

20“Twaj xtz'aamankil jun ch'ina usilal chawu, ut maaram chiwu”, chan lix 
Betsabé. Kichaq'ok li awab'ej ut kixye: “At inna', tz'aama li k'aru taawaj, ut 
maak'a' tinram chawu”. 

21“K'e lix Abisag, laj Sunam, cho'q rixaqil laj Adonías laawas”, chan lix Betsabé. 

22Kichaq'ok li awab'ej ut kixye re li xna': “K'a'ut naq yookat chi xtz'aamankil lix 
Abisag aj Sunam cho'q rixaqil laj Adonías? Ka'aj chik maa taapatz' we 
xq'axtesinkil li awab'ejihom, xb'aan naq a'an was ut laj Abiatar laj tij ut laj Johab, 
ralal lix Sarbia, neke'okenk chirix!”. 

23Toja' naq laj Salomón li awab'ej kixye xjurament sa' xk'ab'a' li Qaawa': “A' taxaq 
li Yos tinxk'e chi xtojb'al linmaak chi q'axal ra, wi ink'a' taakamq laj Adonías 
xb'aan li k'aru xtz'aama chiwu. 

24Sa' xk'ab'a' li Qaawa' li xk'ojob'ank we sa' xna'aj laj David linyuwa' ut xk'e 
inwankil cho'q awab'ej ut xkawub' linjunkab'al jo' tz'aqal kixyeechi'i, ninye li 
waatin naq sa' li kutan a'in ajwi' taakamq laj Adonías”, chan. 

25Toja' naq laj Salomón li awab'ej kixtaqla laj Benaías, ralal laj Johadá, ut a'an 
koho ut kixkamsi laj Adonías. 

Laj Abiatar ut laj Johab 

26Moqon chik laj Salomón li awab'ej kixye re laj Abiatar laj tij: “Ayu Anatot, sa' 
laatenamit. Aak'ulub' kamk, ab'anan ink'a' nawaj aakamsinkil anaqwan sa' 
xk'ab'a' naq laa'at katk'amok re li xLoq'laj Kaax li Qaawa' chiru laj David 
linyuwa', ut kawotz rochb'een a'an chixjunil li rahilal kixk'ul”.  

27Chi jo'kan laj Salomón kirisi laj Abiatar cho'q aj tij chiru li Qaawa', ut rik'in a'an 
kitz'aqlok ru li xyehom li Qaawa' chirix li xjunkab'lal laj Elí, aran Siló. 

28Naq laj Johab kirab'i li esil a'in, ki'elelik ut koxmuq rib' sa' li xLoq'laj Muheb'aal 
li Qaawa' ut koxchap li xxuk li artal. Kixb'aanu chi jo'kan xb'aan naq ki'okenk 
chirix laj Adonías (ab'anan ink'a' ki'okenk chirix laj Absalón). 

29Kiyehe'k resil a'in re laj Salomón: “Laj Johab xo'xmuq rib' sa' li xLoq'laj 
Muheb'aal li Qaawa' ut wank chi xk'atq li artal”. Toja' naq laj Salomón kixtaqla 
xyeeb'al re laj Johab: “K'aru xak'ul naq xamuq aawib' sa' li artal?”. Kichaq'ok laj 
Johab: “Xinxiwak chawu ut xinmuq wib' rik'in li Qaawa'”, chan. Toja' naq laj 
Salomón kixtaqla laj Benaías, ralal laj Johadá, ut kixye re: “Ayu ut kamsi”. 

30Ki'ok laj Benaías sa' li xLoq'laj Muheb'aal li Qaawa' ut kixye re laj Johab: “Laj 
Salomón li awab'ej xye chaq naq elen aran”. Kichaq'ok laj Johab: “Ink'a', arin 
tinkamq”, chan. Koho wi' chik laj Benaías rik'in li awab'ej chi xyeeb'al li 
xsumehom laj Johab, ut kixye re: “Jo'ka'in x'aatinak laj Johab”. 

31Kichaq'ok li awab'ej: “B'aanu re jo' xye a'an. Kamsi ut taamuq. Rik'in a'an 
taawisi sa' inb'een ut sa' xb'eeneb' li ralal xk'ajol linyuwa' li maak kixb'aanu laj 
Johab naq kixkamsiheb' li winq li maak'a'eb' xmaak. 

32Li Qaawa' chixteneb' sa' xb'een laj Johab li xkamikeb' li wiib' chi winq jwal 
tiikeb' xch'ool ut q'axal chaab'ileb' chiru a'an. Kixkamsiheb' chi ch'iich' chi ink'a' 
kixnaw laj David linyuwa': a' laj Abner, ralal laj Ner, xjolomileb' laj puub' re 
Israel, ut laj Amasá, ralal laj Jéter, xjolomileb' laj puub' re Judá. 

33Li xkik'el eb' li wiib' chi winq a'an chikanaaq chi junajwa sa' xb'een ut sa' 
xb'eeneb' li ralal xk'ajol! A'ut cho'q re laj David, cho'q reheb' li ralal xk'ajol, li 
xjunkab'lal ut li xk'ojarib'aal, chiwanq chi junelik tuqtuukilal sa' xk'ab'a' li 
Qaawa'”, chan laj Salomón. 

34Toja' naq laj Benaías, ralal laj Johadá, koho ut koxkamsi laj Johab. Chirix chik 
a'an ke'xmuq sa' li rochoch, sa' li chaqich'och'. 

35Ut laj Salomón li awab'ej kixxaqab' laj Benaías, ralal laj Johadá, cho'q 
xjolomileb' laj puub', reeqaj laj Johab; ut kixkanab' laj Sadok laj tij sa' xna'aj laj 
Abiatar. 

Xkamik laj Semehí 

36Chirix chik a'an laj Salomón li awab'ej kixtaqla xb'oqb'al laj Semehí ut kixye re: 
“Yiib' junaq aawochoch Jerusalén. Aran wanqat ut maab'ar tat-elq. 

37Ch'olch'o chawu naq sa' li kutan tatq'axonq wi' junpak'al li nima' Sedrón, 
tatkamq ut aamaakaq aawib'”. 

38Kichaq'ok laj Semehí: “Us li nakaye we. Tinb'aanu jo' xaye, at awab'ej”, chan. Laj 
Semehí kiwank Jerusalén chiru naab'al kutan. 

39Ab'an oxib' chihab' chik xnumik a'an, wiib' aj k'anjel chiru laj Semehí ke'elelik 
ut koheb' rik'in laj Akis, ralal laj Mahaká, awab'ej re Kat. Kiyehe'k resil re laj 
Semehí: “Eb' laj k'anjel chawu wankeb' chaq aran Kat”. 

40Toja' naq laj Semehí kiwakliik, kixk'e rix li xb'uur ut koho sa' li tenamit Kat, 
rik'in laj Akis, re xsik'b'aleb' laj k'anjel chiru. Koho aran Kat ut kixk'ameb' chaq 
laj k'anjel chiru. 

41Naq kiyehe'k resil re laj Salomón: “Laj Semehí x'elk Jerusalén re xik Kat ut 
xk'ameb' chaq laj k'anjel chiru”, 

42li awab'ej kixtaqla xb'oqb'al laj Semehí ut kixye re: “Ma ink'a' tab'i' xatink'e chi 
xyeeb'al aajurament sa' xk'ab'a' li Qaawa' ut xinch'olob' chawu: «Sa' li kutan tat-
elq wi' arin re xik b'ar taawaj xik, ch'olch'ooq chawu naq tatkamq»? Ut laa'at 
xk'ulub'an aach'ool li xinye aawe. 

43K'a'ut naq ink'a' xapaab' li xaye sa' xk'ab'a' li Qaawa' ut xaq'et li chaq'rab' 
xink'e aawe? 

44Laa'at nakanaw chi us ut wank sa' aach'ool chixjunil li rahilal xab'aanu re laj 
David linyuwa'. Anaqwan li Qaawa' tixteneb' sa' aab'een chixjunil li maa'usilal 
xab'aanu! 

45A'ut osob'tesinb'ilaq laj Salomón li awab'ej xb'aan li Qaawa' ut k'ojk'ooq 
xwankil li xk'ojarib'aal laj David, chi junajwa chiru li Qaawa'”. 

46Toja' naq laj Salomón li awab'ej kixtaqla laj Benaías, ralal laj Johadá, re 
xkamsinkil laj Semehí, ut a'an ki'elk ut kixkamsi. Chi jo'kan li xwankilal li 
awab'ejihom kikanaak chi kaw sa' ruq' laj Salomón. 

1 R 3 

Xsumlajik laj Salomón rik'in li xrab'in laj Parahón 

1Laj Salomón kik'amok rik'in laj Parahón, awab'ej re Ejiipt. Kisumlaak rik'in li 
xrab'in laj Parahón ut kixk'am sa' xtenamit laj David, naq toj yookeb' chi 
xchoyb'al xyiib'ankil li rochoch, jo'wi' li rochoch li Qaawa' ut li suttz'ak chi 
xsutam Jerusalén. 

2Chiruheb' li kutan a'an eb' li tenamit toj yookeb' chaq chi mayejak sa'eb' li 
xninqal tzuul, xb'aan naq toj maji'aq nachoymank xyiib'ankil rochoch li Qaawa'. 

3Laj Salomón naxra li Qaawa' ut naxpaab' li chaq'rab' k'eeb'il re xb'aan laj David 
li xyuwa'. Ab'anan toj namayejak ajwi' sa'eb' li xninqal tzuul ut nak'atok chaq 
pom aran. 

Laj Salomón kixtz'aama chiru li Yos naq tixk'e xchoxahil na'leb' 
(2 Kr 1,1-13) 

4Koho li awab'ej aran Gabahón chi mayejak, xb'aan naq li na'ajej a'an najt xteram 
ut jwal loq'. Kiwulak aran laj Salomón ut kixyeechi'i k'iila o'q'ob' chi mayej sa' 
xb'een li artal. 

5Ut aran Gabahón li Qaawa' kixk'ut rib' chiru laj Salomón sa' xmatk' chiru 
q'oqyink, ut kixye re: “Tz'aama chiwu li k'aru taawaj ut laa'in tink'e aawe”. 

6Kichaq'ok laj Salomón ut kixye: “Laa'at q'axal xara laj David linyuwa', laj k'anjel 
chawu, xb'aan naq tiik xch'ool chawix, tuqtuuk xna'leb' ut xk'anjelak chi chaab'il 
chawe chawu. Jo'kan naq laa'at q'axal xawusila ru ut xak'e re jun ralal li tento 
taak'ojlaaq sa' xk'ojarib'aal, jo' xk'ulmank chiru li kutan a'in. 

7At Qaawa', at inYos, laa'at xatxaqab'ank we chi awab'ejink sa' xk'ojarib'aal laj 
David linyuwa'. Ab'anan toj saajin ut toj maak'a' inna'leb'. 

8Wankin sa' xyanq laatenamit, jun tenamit sik'b'il ru aab'aan, k'ajo' xk'ihal, li 
ink'a' naru rajlankileb'. 

9Nintz'aama b'i' chawu naq taak'e taxaq inna'leb' re xb'eresinkil laatenamit ut re 
xnawb'al b'ar wank li us ut li ink'a' us. Xb'aan naq ani taaruhanq chi xk'amb'al 
xb'e li tenamit a'in li k'ajo' xk'ihaleb'?”. 

10Li Qaawa' kiwulak chiru li k'aru kixpatz' laj Salomón. 

11Toja' naq li Qaawa' kixye re: “Xb'aan naq ink'a' xatz'aama chiwu xnajtil roq 
laayu'am, chi moko aab'ihomal chi moko xkamikeb' li xik' neke'ilok aawe, 
xatz'aama b'an aachaab'il na'leb' re ab'ink ut awab'ejink sa' tiikil ch'oolej, 

12jo'kan naq tinb'aanu jo' xapatz' we: tink'e aachoxahil na'leb' ut xtiikilal 
laach'ool, jo' maajun wanjenaq chawu chi moko toxwanq chik moqon jo' laa'at. 

13Tink'e ajwi' li ink'a' xatz'aama chiwu: aab'ihomal ut aaloq'al, chi q'axal nim wi' 
chik chiru junaq chik awab'ej jo' najtil yo'yooqat sa' ruuchich'och'. 

14Wi tatwanq sa' tiikilal ut taapaab' linchaq'rab' ut eb' li waatin jo' kixb'aanu laj 
David laayuwa', laa'in tinnajtob'resi roq laayu'am”. 

15Naq ki'ajk ru laj Salomón, kixk'e reetal naq a'an yal jun matk'! Toja' naq 
kiwakliik ut koho Jerusalén. Koxxaqab' rib' chiru li xLoq'laj Kaaxil li xSumwank li 
Qaawa', kixyeechi'i xk'atb'il mayej ut kimayejak ajwi' chirix li k'amok ib' sa' usilal 
rik'in li Yos; chirix chik a'an kixk'uub' jun ninq'e cho'q reheb' chixjunileb' laj 
k'anjel chiru. 

Li xnimal xk'a'uxl laj Salomón sa' li raqok aatin 

16Sa'eb' li kutan a'an wiib'eb' aj yumb'eet ke'wulak rik'in laj Salomón li awab'ej 
ut koxe'xxaqab' rib' chiru. 

17Jun reheb' a'an kixye: “Chakuy inmaak, at awab'ej. Li ixq a'in ut laa'in wanko sa' 
jun chi ochoch. Kiyo'laak jun link'uula'al, ch'ina teelom, naq wochb'een li ixq a'in 
sa' li kab'l. 

18Oxib' kutan chik xnumik a'an, kiyo'laak ajwi' li xk'uula'al li ixq a'in. Qajunes 
wanko sa' li kab'l; maajun chik wank aran. 

19Ab'anan sa' jun q'oqyink kikamk li xk'uula'al li ixq a'in, xb'aan naq kiwark sa' 
xb'een. 

20Toja' naq kiwakliik tuqtu q'oqyink ut, naq yookin chi wark, kixxok link'uula'al 
chink'atq ut kixk'am rik'in, ut li xk'uula'al a'an li ak kamenaq chik, kixk'e 
chink'atq. 

21Ak saqewk re naq kinwakliik laa'in chi xk'eeb'al xtu' link'uula'al, ut kamenaq 
chik! Ab'anan naq ak kutan chik, kiwil chi us ut kink'e reetal naq maawa' 
link'uula'al”, chan li ixq. 

22Toja' naq li ixq jun chik kixye: “Moko yaal ta a'an: link'uula'al laa'in a'an li yo'yo, 
ut laawe laa'at a'an li kamenaq”, chan. A'ut li xb'een kixye: “Moko jo'kan ta: li 
k'uula'al kamenaq a'an laawe, ut li yo'yo a'an we laa'in”, chan. Chi jo'kan 
ke'xwech'i rib' chiru li awab'ej. 

23Kichaq'ok laj Salomón ut kixye: “Li xb'een naxye: «Link'uula'al laa'in yo'yo»; ut 
li xkab' naxye: «Moko yaal ta a'an; laak'uula'al laa'at kamenaq ut link'uula'al 
yo'yo»”. 

24Toja' naq li awab'ej kixye: “K'amomaq chaq jun q'esnal ch'iich'”. Tikto ke'xk'am 
chaq jun q'esnal ch'iich' rik'in li awab'ej: 

25“Yok'omaq sa' wiib' jachal li k'uula'al yo'yo ut q'axtesihomaq jun jachal re li 
junjunq chi ixq”, chan li awab'ej. 

26Ab'anan li xna' li k'uula'al yo'yo kimayok xch'ool chirix li xk'uula'al, ut 
kixtz'aama chiru li awab'ej: “B'aanu usilal, at awab'ej, chik'eemanq li k'uula'al 
yo'yo re li ixq a'an, ab'an meekamsi!”. A'ut li ixq jun chik yo xyeeb'al: “Chi moko 
we chi moko aawehaq! Xjachaqeb' sa' xyi!”, chan. 

27Toja' naq li awab'ej kixye: “Q'axtesihomaq li k'uula'al yo'yo re li ixq x'aatinak 
xb'enwa. Meekamsi, xb'aan naq a'an tz'aqal li xna'”. 

28Naq chixjunileb' laj Israel ke'rab'i li raqok aatin kixb'aanu li awab'ej, 
chixjunileb' ke'xxiwa ru laj Salomón, xb'aan naq ke'xk'e reetal naq relik chi yaal 
wank xchoxahil na'leb' chi raqok aatin. 

1 R 4 

Li xnimal xwankil laj Salomón 

1Laj Salomón ki'awab'ejink sa' xb'eeneb' chixjunileb' laj Israel. 

2A'aneb' a'in xk'ab'a'eb' li ke'tenq'ank re: laj Asarías, ralal laj Sadok laj tij; 

3laj Eliaf ut laj Ajías, ralaleb' laj Seraías, aj tz'iib'eb'; laj Josafat, ralal laj Ajilud, aj 
k'ehol xna'leb' li awab'ej; 

4laj Benaías, ralal laj Johadá, xjolomileb' laj puub'; laj Sadok ut laj Abiatar, aj 
tijeb'; 

5laj Asarías, ralal laj Natán, xjolomileb' li ruuchil awab'ej; laj Sabud, ralal laj 
Natán, ramiiw li awab'ej; 

6laj Ajisar, aj ilol re li rochoch li awab'ej; laj Eliab, ralal laj Johab, xjolomileb' laj 
puub'; laj Adonirán, ralal laj Abdá, aj ilol re li minb'il k'anjel na'uxmank. 

7Laj Salomón wankeb' kab'laju ruuchil sa' chixjunil Israel. Eb' a'in 
neke'xch'oolani li awab'ej ut li xjunkab'al. Chixjunqaleb' tento neke'xch'oolani li 
awab'ej junq po chiru junq chihab'. 

8Li xk'ab'a'eb' a'aneb' a'in: laj Ben-Hur, kiwank sa' xtzuulul Efraín; 

9laj Ben-Deker, kiwank sa' xteepal Mahás, Sahalbín, Bet-Semes, Ayalón ut Bet-
Janán; 

10laj Ben-Jesed, kiwank Arubot, Sokó ut sa' xsutam Jéfer; 

11laj Ben-Abinadab kiwank sa' chixjunil xteepal Dor (li rixaqil a'an xTabahat, 
xrab'in laj Salomón); 

12laj Bahaná, ralal laj Ajilud, kiwank sa' xteepal Tanak, Mejido ut sa' chixjunil 
Betsán, li wank chi xk'atq Sartán, toj sa' xtaq'ahil Jesrehel, chalen Betsán toj Abel-
Mejolá ut toj junpak'al Yoknehán; 

13laj Ben-Jéber kiwank Ramot sa' xteepal Galahad (kiwank ajwi' sa' xk'aleb'aaleb' 
laj Yaír, ralal laj Manasés, sa' xteepal Galahad, jo'wi' sa' xteepal Argob re Basán: 
oxk'aaleb' xninqal tenamit wankeb' xsuttz'ak ut q'anch'iich' sa'eb' li okeb'aal); 

14laj Ajinadab, ralal laj Idó, kiwank Majanáhin; 

15laj Ajimás kiwank sa' xteepal Neftalí (a'in ajwi' kisumlaak rik'in jun xrab'in laj 
Salomón, lix Basmat xk'ab'a'); 

16laj Bahaná, ralal laj Jusay, kiwank sa' xteepal Aser ut Alot; 

17laj Josafat, ralal laj Paruhaj, kiwank sa' xteepal Isakar; 

18laj Semehí, ralal laj Elá, kiwank sa' xteepal Benjamín; 

19laj Eber, ralal laj Urí, kiwank sa' xteepal Galahad, xna'aj laj Sijón, awab'ej re 
Amor, ut sa' xteepal laj Og, awab'ej re Basán. Kiwank ajwi' jun ruuchil li awab'ej 
sa' chixjunil li na'ajej a'an. 

20Eb' laj Judá ut eb' laj Israel k'ajo' xk'ihaleb', jo'eb' li samahib' chire li palaw; 
chixjunileb' neke'wa'ak neke'uk'ak ut q'axal saheb' sa' xch'ool. 

21Laj Salomón wank xwankil sa' xb'een chixjunileb' li awab'ejihom, chalen chaq 
chire li nima' Éwfrates toj sa' xtenamiteb' laj Filistea ut toj chi xnub'ajlil 
Ejiipt. Chixjunileb' a'an neke'xk'e xtoj ut neke'k'anjelak chiru laj Salomón jo' najtil 
kiyo'yook. 

22A'an a'in xk'ihal li k'a'aq re ru li nak'anjelak chiru laj Salomón rajlal kutan: 
lajeeb' xka'k'aal kintal chi chaab'il k'aj, oxk'aal chi yal k'aj, 

23lajeeb' xninqal b'ooyx, junmay li junes ichaj neke'xwa' ut o'k'aal li karneer, chi 
ink'a' k'eeb'ileb' sa' ajl li kej, li yuk, ut eb' li ak'ach ut li kaxlan ninqeb' xtib'el. 

24Xb'aan naq laj Salomón kiwank xwankil sa' xb'een chixjunil li ch'och' wan chaq 
junpak'al li nima' Éwfrates, chalen Tafsaj toj Gasa, ut sa' xb'eeneb' chixjunileb' li 
awab'ej li wankeb' chaq aran. Kiwank sa' tuqtuukilal rik'ineb' li wankeb' sa' 
xsutam. 

25Chiru chixjunil li xyu'am laj Salomón eb' laj Judá ut eb' laj Israel ke'wank chaq 
sa' tuqtuukilal ut ke'hilank chi saheb' sa' xch'ool sa' xmu li rochocheb', chalen 
chaq Dan toj Berseba. 

26Laj Salomón kiwank ajwi' lajeeb' o'q'ob' (4,000) xkawaay cho'q reheb' li 
xb'eleb'aal ch'iich' ut kab'laju mileb' (12,000) li winq neke'b'eek chirix kawaay.  

27Eb' li kab'laju xaqab'anb'ileb' chi taqlank neke'xch'oolani laj Salomón li awab'ej 
jo'wi' chixjunileb' li neke'tzekank rochb'een, junq po nawulak wi' li junjunq, ut 
neke'ril naq maak'a' chilajq chiru li awab'ej. 

28Jo' chanru neke'tz'aqonk, neke'xtaqla ajwi' li seb'aad ut li k'im cho'q reheb' li 
kawaay ut eb' li xul neke'iiqank, sa' li na'ajej nayeemank reheb'. 

29Li Yos kixk'e re laj Salomón xnimal xchoxahil na'leb' ut xseeb'al xch'ool, jo' ajwi' 
jwal nim xchaab'ilal jo' li samahib' chire li palaw. 

30Li xchoxahil na'leb' laj Salomón q'axal nim wi' chik chiru li xna'leb'eb' laj Ejiipt 
ut li xna'leb'eb' jo'k'ihaleb' wankeb' chaq sa' xjayal releb'l saq'e. 

31Q'axal kiwank xchoxahil na'leb' chiru chixjunileb' li winq. Kixq'ax ru laj Etán, aj 
Esrahi xtenamit, laj Hemán, laj Kalkol ut laj Dardá, ralaleb' laj Majol. Laj Salomón 
q'axal nawno ru sa' chixjunil li tenamit wankeb' chi xsutam. 

32Lajeek'aal xwaqxaq o'q'ob' (3,000) chi jaljookil ru aatin ut oob' xjunlajuk'aal 
rox o'q'ob' (1,005) chi b'ich ke'tz'iib'aak xb'aan laj Salomón.  

33Ki'aatinak ajwi' chirixeb' li che', chalen chirix li yaw li wank Líbano toj chirixeb' 
li neke'yo'laak chiruheb' li tz'ak. Ki'aatinak chirixeb' li xul, eb' li xik'anel xul, eb' li 
neke'xjukuki rib' chiru ch'och' ut chirixeb' li kar. 

34Sa' chixjunileb' li tenamit wankeb' ke'chalk chi rab'inkil li raatin laj Salomón; ut 
eb' li awab'ej toj b'arwi' ke'rab'i resil li xchoxahil na'leb', ke'xtaqla chaq 
ruuchileb' ut xsimaatan. 

1 R 5 

Laj Jirán ut laj Salomón ke'xk'am rib' sa' aatin 
(2 Kr 2,1-18) 

1Naq laj Jirán, awab'ej re Tiro, kirab'i resil naq laj Salomón kixaqab'aak cho'q 
awab'ej sa' xna'aj laj David li xyuwa', kixtaqlaheb' li xtaql rik'in, xb'aan naq laj 
Jirán q'axal ramiiw laj David naq kiwank chi junelik. 

2Toja' naq laj Salomón kixtaqla xyeeb'al re laj Jirán: 

3“Laa'at nakanaw chi us naq laj David linyuwa' ink'a' kiru xkab'lankil li rochoch li 
Qaawa' li xYos, xb'aan naq junelik yo chi yalok rik'ineb' li xik' neke'ilok re, toj 
reetal naq li Qaawa' kixq'axtesiheb' sa' ruq'. 

4Ab'an anaqwan li Qaawa' linYos xk'e tuqtuukilal yalaq b'ar sa' linsutam: maa'ani 
chik xik' na'ilok qe ut maak'a' chik junaq raaxiik'. 

5Jo'kan naq twaj xkab'lankil li rochoch li Qaawa' linYos, jo' chanru kixye re laj 
David linyuwa': «A' laawalal li tinxaqab' chi awab'ejink sa' laak'ojarib'aal, a'an 
taakab'lanq re li ochoch sa' ink'ab'a'», chan. 

6Nintz'aama usilal chawu naq taataqlaheb' aran Líbano li te'xyok' li ninqi che' 
yaw. Eb' laj k'anjel chiwu te'xik rochb'eeneb' laj k'anjel chawu laa'at. Tintojeb' 
jo'nimal li taapatz' we, xb'aan naq nakanaw naq maak'a'eb' sa' qayanq li 
neke'yok'ok che' jo'eb' laj Sidón”. 

7Naq laj Jirán kirab'i li raatin laj Salomón, k'ajo' naq kisaho'k sa' xch'ool ut kixye: 
“Nimaq ta xloq'al li Qaawa' anaqwan, xb'aan naq xk'ehom re laj David jun ralal 
q'axal chaab'il xna'leb' chi xjolominkil li nimla tenamit a'an!”, chan. 

8Chirix chik a'an laj Jirán kixtaqla xyeeb'al re laj Salomón: “Xwab'i li k'aru xataqla 
chaq xyeeb'al we. Tinb'aanu chixjunil li taawaj, chirix risinkileb' li che', li yaw ut li 
saqichaj. 

9Eb' laj k'anjel chiwu te'xyok' eb' li che' aran Líbano ut te'xkub'si toj chire li 
palaw; te'xtaqsi chiru poyte', ut chiru palaw te'xk'am toj sa' li na'ajej taaye we. 
Aran taahiteb' li poyte' ut taab'eela laa'at. Ka'ajwi' nintz'aama chawu naq taak'e 
chaq xtzekemqeb' li wankeb' sa' li wochoch”. 

10Jo'kan naq laj Jirán kixk'e re laj Salomón jo'k'ihaleb' li yaw ut li saqichaj kiraj, 

11ut laj Salomón kixk'e junmay mil kintal chi k'aj ut junmay mil liitr chi aseeyt 
cho'q reheb' li wankeb' sa' rochoch laj Jirán. A'an li naq'axtesimank re laj Jirán 
xb'aan laj Salomón rajlal chihab'. 

12Li Qaawa' kixk'e xchoxahil na'leb' laj Salomón, jo' kixyeechi'i re. Laj Jirán ut laj 
Salomón ke'xk'am rib' sa' aatin ut ke'wank sa' tuqtuukilal. 

13Toja' naq laj Salomón li awab'ej kixk'ojob' jun li chaq'rab' sa' chixjunil Israel re 
xsik'b'aleb' ru laj k'anjel, ut ke'ch'utlaak lajeeb' xka'k'aal mil chi winq minb'ileb' 
ru chi k'anjelak. 

14Eb' a'an ke'taqlaak aran Líbano; rajlal po neke'xjal rib'eb'. Chiru junq po li 
awab'ej naxtaqlaheb' lajeetq mil chi winq: jun po neke'wank chaq Líbano ut wiib' 
po neke'wank sa' rochocheb'. Laj Adonirán najolomink reheb' laj k'anjel a'an. 

15Laj Salomón kixxaqaleb' ajwi' lajeeb' xkaak'aaleb' mil (70,000) chi aj paqonel, 
ut kaak'aal mil (80,000) chi aj sik'ol pek sa'eb' li tzuul, 

16ink'a' k'eeb'ileb' sa' ajl laj ilol reheb' laj k'anjel, wankeb' oxib' mil rik'in 
o'lajuk'aaleb' (3,300) chi winq neke'taqlank reheb' laj k'anjel. 

17Li awab'ej kixtaqla risinkileb' xninqal pek jotzb'ileb' ru, re rub'elankil li 
rochoch li Qaawa'. 

18Eb' laj tz'ak sik'b'ileb' ru xb'aan laj Salomón, eb' laj Jirán ut eb' laj Jibal ke'xset 
ut ke'xpech' eb' li che' jo'wi' ke'xtuqub' ruheb' li pek re xkab'lankil li rochoch li 
Yos. 

1 R 6 

Naq laj Salomón kixyiib' li rochoch li Yos 
(2 Kr 3,1-14) 

1Kaak'aal xkab' o'q'ob' (480) chihab' relikeb' chaq laj Israel sa' li tenamit Ejiipt, 
ak kaahib' chihab' chik rokik chi awab'ejil laj Salomón sa' li tenamit Israel, chiru li 
po Sif (a' li xkab' xpohil li chihab') laj Salomón kixtikib' xkab'lankil rochoch li 
Qaawa'. 

2Li rochoch li Yos kixkab'la laj Salomón li awab'ej, wank wuqlaju moqoj li roq, 
numenaq oob' moqoj li ru ut waqxaqib' moqoj li xteram. 

3Numenaq oob' moqoj xnimal ru li xneb'aalil, jo' li xnimal ru li rochoch li Yos. Ut li 
xnajtil ru, a'an oxib' moqoj. 

4Laj Salomón kixyiib' xb'entaanil li rochoch li Yos, kach'in xhopolal chirix ut nim 
chisa'. 

5Kixkab'la ajwi' kok' ochoch chi xsutam li rochoch li Qaawa', an'ookeb' chiru li 
xtz'akal li ochoch ut chi xsutam ajwi' li Loq'laj Na'ajej, ut kixyiib'atq warib'aal chi 
xsutam. 

6Li xb'een k'ojar li ochoch nab'isok numenaq jun moqoj li xnimal ru; li xkab' 
k'ojar nab'isok wan xkab' moqoj xnimal ru; ut li rox k'ojar, a'an oxib' moqoj li 

xnimal ru. Xb'aan naq chirix li kab'l ke'xk'os li xb'isb'al re naq ink'a' ke'xhop 
xtz'akul li rochoch li Yos. 

7Eb' li pek ke'oksiik re kab'lak, ke'tuqub'amank chaq ruheb' b'arwi' ke'isiik chaq. 
Jo'kan naq ink'a' ki'ab'imank xyaab' li t'ojleb', xyaab' li maal, chi moko xyaab' 
junaq ch'iich', naq yo li k'anjelak. 

8Li rokeb'aal li xb'een k'ojaril li ochoch, wank sa' xnim li rochoch li Yos; ut 
naxq'otoxi rib' li taqleb'aal re wulak sa' li xkab' ut rox k'ojar. 

9Naq kiraqe'k xkab'lankil li rochoch li Yos, laj Salomón kixtz'ap ru li tz'amb'a 
rik'in tz'alamche' yaw. 

10Chi xsutam li rochoch li Yos, kixyiib' xkomoneb' li kok' ochoch aj oxib' b'aar 
xteram, an'ookeb' chiru li rochoch li Qaawa' rik'in tz'amb'a re yaw. 

11Toja' naq li Qaawa' kiraatina laj Salomón ut kixye re: 

12“Sa' xk'ab'a' li ochoch yookat chi xyiib'ankil, nawaj xyeeb'al aawe: Wi 
nakatwank sa' xyaalal, wi taab'aanu li naxye li waatin ut taapaab' chixjunil 
linchaq'rab', laa'in tinb'aanu li kinyeechi'i re laj David laayuwa'. 

13Tinwanq sa' xyanqeb' li ralal xk'ajol laj Israel ut ink'a' tinkanab'eb' lintenamit 
Israel”. 

14Laj Salomón kixkab'la li rochoch li Yos toj reetal kixchoy. 

15Kixtz'api ru li tz'ak chisa' li ochoch rik'in tz'alamche' yaw, chalen chiru ch'och' 
toj chiruheb' li tz'amb'a; ut chiru ch'och' kixk'e tz'alam saqichaj. 

16Jo'kan ajwi', chirix li rochoch li Qaawa', kixtz'api ru li xna'aj li q'axal Sant rik'in 
tz'alamche' yaw, chalen chiru ch'och' toj chiru li tz'amb'a: a'an numenaq oob' 
moqoj li ru.  

17Li xnimal li na'ajej li wank chiru li q'axal Sant, nab'isok junlaju moqoj. 

18Chisa' li ochoch, chixjunil li tz'ak tz'aptz'o ru chi tz'alamche' yaw ut 
let'exinb'ileb' reetalil li k'um ut uutz'u'uj. Chixjunil tz'aptz'o ru chi tz'alamche', 
maajun junaq pek nak'utunk. 

19Laj Salomón kixyiib' li q'axal Sant chisa' li rochoch li Yos, re naq twanq aran li 
xLoq'laj Kaaxil li xSumwank li Qaawa'. 

20Li Santil Na'ajej nab'isok numenaq oob' moqoj roq, numenaq oob' moqoj ru ut 
numenaq oob' moqoj xteram. Kixtz'ap ru rik'in tz'aqal oor, ut chiru li q'axal Sant 
kixyiib' jun li artal rik'in yaw ut kixletzi rik'in oor. 

21Kixletzi ajwi' chi oor chixjunil xsa' li ochoch ut kixk'e xtz'apb'al li Santil Na'ajej 
rik'in kareen oor. 

22Chi jo'kan laj Salomón kiruutz'u'uji xsa' chixjunil li ochoch rik'in oor, chalen 
taq'a toj taqe'q. 

23Sa' li Santil Na'ajej kixyiib' ajwi' wiib' kerubín aj oxib' moqoj xteram. 

24Li junjunq chi xxik' li kerubín nab'isok ox ox b'aar. Chalen chi ru'uj li xxik' jun 
toj chi ru'uj li jun chik nab'isok oxib' moqoj. 

25Li wiib'eb' chi kerubín junqtaq'eet li xb'isb'al li xteram ut li roq li xxik'eb'. 

26Li xteram li xb'een kerubín a'an ajwi' li jun chik. 

27Laj Salomón kixk'e eb' li wiib' chi kerubín a'in sa' li q'axal Sant li wank chisa' li 
ochoch. Helho li xxik'eb' li kerubín: li xxik' li jun naxtoch' ru li tz'ak junpak'al, ut li 
xxik' li jun chik naxtoch' ru li junpak'al chik, ut eb' li wiib'eb' chik neke'xk'ul rib' 
sa' xyi li ochoch. 

28Kixletzi ruheb' rik'in oor,  

29ut chixjunil li xtz'akil li ochoch kiruutz'u'uji ru rik'ineb' kerubín, kala' ut 
uutz'u'ujeb', jo' chirix ut chisa' li kab'l. 

30Kixletzi ajwi' chi oor eb' li tz'alamche' wankeb' chiru ch'och', sa' li ochoch ut 
chirix. 

31Sa' rokeb'aal li q'axal Sant kixyiib' xtz'apb'al li okeb'aal rik'in tz'alamche' re 
oliiw, li roqechal a'an oob' xukuut ru. 

32Chiru li xtz'apb'al li okeb'aal kixlet'exiheb' xjalam uheb' li kerubín, eb' li kala' ut 
uutz'u'uj; ut kixtz'apiheb' ru rik'in oor chixjunileb' li jalam u. 

33Jo'kan ajwi' kixb'aanu sa' rokeb'aal li Santil Na'ajej: kixyiib' xtz'apb'al li ochoch 
rik'in che' oliiw, ut kaahib' pak'al ru. 

34Li wiib' perel chi tz'apleb' okeb'aal, a'an tz'alamche' re saqichaj ut 
chapchookeb' rik'in b'isaakr. 

35Kixlet'exi kerubín chiruheb', kala' ut uutz'u'uj, ut kixb'ut'i rik'in oor. 

36Kixyiib' li neb'aal sa' xyi li ochoch; kixk'e oxib' tzol li pek tuqub'anb'ileb' ru ut 
jun tzol li che' yaw. 

37Ak kaahib' chihab' rokik chi awab'ejil laj Salomón, chiru li po Sif, kik'eemank 
rub'elankil li rochoch li Yos. 

38Ut sa' li xjunlaju chihab' rokik chi awab'ejil, chiru li po Bul, a' li xwaqxaq xpohil 
li chihab', kichoymank li kab'lak rik'in chixjunil li kik'uub'amank xyiib'ankil. 
Chiru wuqub' chihab' laj Salomón kixyiib' li rochoch li Qaawa'. 

1 R 7 

Li rochoch laj Salomón 

1Toja' naq laj Salomón kixyiib' li rochoch; chiru oxlaju chihab' kiyaalo'k chixjunil. 

2Kixyiib' ajwi' li rochoch, “K'iche' re Líbano” xk'ab'a', kach'in chik maa waqxaqib' 
xka'k'aal moqoj li roq, kach'in chik maa kaalaju moqoj li xnimal ru ut numenaq 
waqxaqib' moqoj xteram, k'ojk'o sa' xb'een kaahib' tzol chi xche'el li yaw; ut sa' 
xb'eeneb' li oqech neke'hilank li tz'amb'a yiib'anb'ileb' ajwi' rik'in yaw. 

3Chixjunileb' li tz'amb'a a'an, oob' roxk'aaleb', o'laqlaju chi oqech wank sa' li junq 
tzol. 

4Wank ajwi' oxib' tzol chi b'entaan, li neke'xka'ya rib'eb', kok'eb' chirix ut ninqeb' 
chisa'. 

5Chixjunileb' li xche'el li re kab'l ut eb' li b'entaan junes kaaxukuuteb' ut 
neke'xka'ya rib' sa' oxib' tzol. 

6Kixyiib' ajwi' xmu li kab'l rik'in junes oqech: naxb'is kach'in chik maa kaalaju 
moqoj li roq ut numenaq waqxaqib' moqoj li ru. Li xmu kab'l a'in wank sa' xjayal 
li jun chik; wankeb' li oqech ut li che' li ke'xk'e sa' xb'een. 

7Kixyiib' li xmuheb'aal li raqb'a-aatin, ut kixtz'ap rik'in tz'alamche' re yaw, chalen 
sa' ch'och' toj chiru li tz'amb'a. 

8Li xmuheb'aal laj Salomón li wank sa' jun chik li neb'aal, juntaq'eet rik'in li 
xkomon li kab'l, juntaq'eet li xyiib'ankil. Kixyiib' ajwi' jun chik li kab'l cho'q re li 
xrab'in laj Parahón, li kixk'am laj Salomón cho'q rixaqil: juntaq'eet ajwi' li 
xyiib'ankil. 

9Chixjunil li ochoch a'an kiyiib'amank junes rik'in pek tuqub'anb'ileb' ru rik'in 
ch'iich' li nachalk naxik xninqal, chalen chaq sa' rub'elankil toj taqe'q, chalen 
chaq chirix toj chiru li nimla neb'aal. 

10Sa' li rub'elankileb' li ochoch ke'xk'e junes chaab'il pek, jwal xninqal pek: wank 
aj oxib' moqoj, wank aj numenaq wiib' moqoj. 

11Jo'kan ajwi' li tz'ak wank sa' xb'een: ke'xk'e li pek junes sik'b'ileb' ru, 
tuqub'anb'ileb' ut b'isb'ileb' ru, jo'wi' che' re yaw. 

12Chiru li nimla neb'aal wank oxib' tzol chi pek tuqub'anb'ileb' ru, ut jun tzol li 
tz'amb'a re yaw; juntaq'eet ajwi' rik'in li neb'aal li wank chisa' ut li xmu li 
rochoch li Yos. 

Li xyiib'ahom laj Jirán 
(2 Kr 2,13-14; 3,15-17) 

13Laj Salomón li awab'ej kixtaqla xk'amb'al chaq laj Jirán toj sa' li tenamit Tiro. 

14Laj Jirán a'an xyum jun li ixq xma'alka'an, xkomoneb' li ralal xk'ajol laj Neftalí. 
Li xyuwa' a'an aj Tiro, naxk'anjela li q'anch'iich'. Li winq a'in q'axal seeb' xch'ool 
ut jwal seeb' li ruq' chi xyiib'ankil yalaq k'a'aq re ru rik'in q'anch'iich'. Jo'kan naq 

kiwulak rik'in laj Salomón li awab'ej ut kixb'aanu chixjunil li k'anjel kik'eemank 
chixb'aanu. 

15Xb'enwa kixyiib' wiib' oqech q'anch'iich': li xb'een nab'isok oob' moqoj li roq ut 
numenaq oxib' moqoj li xsa'. Jo'kan ajwi' li jun chik. 

16Kixyiib' ajwi' wiib' xsahob' ruheb' re xk'eeb'al sa' xjolomeb' li oqech, aj 
numenaq jun moqoj xteram li junjunq. 

17Kixtz'ul ajwi' wiib' xsahob' ru chanchan li kareen, re xk'eeb'al sa' xb'eeneb' li 
oqech: junjunq li xsahob' ru cho'q re li junjunq chi oqech. 

18Kixyiib' wiib' tzol chi granaad chi xsutam li q'anch'iich' li kixtz'ul, re xtz'apb'al li 
xjolomeb' li oqech. 

19El li xsahob' ru li wankeb' chaq toj sa' ru'ujeb' li oqech, chanchaneb' li asuseen. 
Numenaq jun moqoj xninqaleb' li junjunq. 

20Chi xsutam eb' li xsahob' ru eb' li wiib' chi oqech, chiruheb' li tz'ulb'il kareen, 
wank lajeek'aal chi granaad. 

21Laj Jirán kixxaqab'eb' li oqech chire rokeb'aal li rochoch li Yos: jun kixxaqab' sa' 
li xnim ut Yakín kixk'e cho'q xk'ab'a'; ut li kikanaak sa' xtz'e, Bohás kixk'ab'a'in. 

22Eb' li xsahob' ruheb' li oqech li ke'kanaak sa' ru'ujeb', chanchaneb' li asuseen. 
Chi jo'kan kichoymank xyiib'ankileb' li oqech. 

Eb' li xk'anjelob'aal li rochoch li Yos 
(2 Kr 4,1—5,1) 

23Chirix chik a'an kixyiib' jun nimla xna'aj ha' rik'in q'anch'iich', li nab'isok oxib' 
moqoj li re junpak'al rik'in li jun chik, numenaq jun moqoj li xteram ut waqxaqib' 
moqoj li xsuram. 

24Chi rub'el re li xna'aj ha', sa' xsutam li waqxaqib' moqoj wank wiib' tzol li k'um, 
lajeetq li ru sa' li junjunq chi xyanq, ut latzlo chi junwaakaj rik'in li xna'aj ha'. 

25A'an k'ojk'o sa' xb'een kab'laju chi b'ooyx yiib'anb'ileb' rik'in q'anch'iich': oxib' 
neke'ilok sa' xjayal releb'l iq', oxib' neke'ilok sa' rokeb'l saq'e, oxib' sa' xsak'leb' 
iq' ut li oxib' chik neke'ilok sa' releb'l saq'e. Ke'xchunub' li nimla xna'aj ha' sa' 
xb'eeneb' li b'ooyx, ut li roqeb' li wankeb' chirix ke'kanaak rub'el li xna'aj ha'. 

26Li xpimal ru li xna'aj ha', a'an junq ch'ol k'utub', ut li re chanchan ru li asuseen. 
Ut naxkuy wiib' mil kuk chi ha'. 

27Kixyiib' ajwi' lajeeb' k'ochleb'aal yiib'anb'il rik'in q'anch'iich' aj junq moqoj roq, 
junq moqoj li ru ut waqib' k'utub' xteram. 

28Eb' li k'ochleb'aal a'in k'ub'k'uukeb' chi jo'ka'in: wankeb' xperpookil ch'iich', ut 
eb' a'in ak sa' xna'aj xna'aj li junjunq wankeb'. 

29Eb' li perpookil ch'iich' a'in, uutz'u'ujinb'ileb' ru rik'in xjalam uheb' li kaqkoj, 
b'ooyx ut kerubín. Jo'kan ajwi' sa' xb'eeneb' ut rub'eleb' li kaqkoj ut eb' li b'ooyx, 
wank ruutz'u'ujinkileb' yiib'anb'ileb' rik'in q'anch'iich'. 

30Li junjunq chi k'ochleb'aal wank kaahib' xsursu q'anch'iich'; jo'kan ajwi' li 
chapcho wi'. Sa' li xuk xkaapak'alil, rub'el li xna'aj ha', wankeb' xkuut 
uutz'u'ujinb'ileb'. 

31Li re li xna'aj ha' chalen chaq toj chisa' wank sa' wiib' k'utub' rik'in li xik', 
chalen taq'a toj taqe'q, sursu li re ut uutz'u'ujinb'il rik'in eetalil, ut li xtz'apb'al li 
re a'an kaaxukuut. 

32Eb' li kaahib' chi sursu wankeb' rub'el li perpookil ch'iich', ut li chapchookeb' 
wi' ch'ikch'ookeb' sa' li k'ochleb'aal. Li xteram li junjunq chi sursu, a'an ox ox 
k'utub'. 

33Eb' li sursu a'in juntaq'eeteb' rik'in li xyantil eb' li b'eleb'aal ch'iich'. Li 
nachapok reheb', eb' li sursuukil ch'iich', chixjunileb' a'in yiib'anb'ileb' rik'in 
q'anch'iich'. 

34Eb' li k'ochleb'aal wankeb' xchapb'al sa' xkaaxukuutil, ut a'an chapcho rik'ineb' 
li junjunq. 

35Chire eb' li k'ochleb'aal wank jun sursuukil ch'iich' li nab'isok wiib' k'utub' 
xteram; ut chixjunil li wank sa' xb'een tik xchapom rib' rik'ineb' li k'ochleb'aal. 

36Chiruheb' li perpookil ch'iich', laj Jirán kixlet'exiheb' li kerubín, eb' li kaqkoj, li 
kala' ut eb' li ruutz'u'ujil chi xsutameb'. 

37Jo'ka'in naq kixyiib' li lajeeb' chi k'ochleb'aal: junqnaqik xyiib'ankil ut 
juntaq'eet li xninqaleb' chixjunil. 

38Kixyiib' ajwi' lajeeb' xna'aj ha' rik'in oor, li junjunq naxkuy junqmay kuk chi ha'. 
Li junjunq chi xna'aj ha' nab'isok junq moqoj roq. Wank jun xna'aj ha' sa' xb'een li 
junjunq chi k'ochleb'aal. 

39Eb' li lajeeb' chi k'ochleb'aal a'in ke'k'ehe'k chi xk'atq li rochoch li Qaawa': oob' 
sa' li xnim ut oob' sa' li xtz'e. Ut li xnimla na'aj ha' kik'ehe'k sa' xnim li rochoch li 
Qaawa', sa' releb'l saq'e, sa' xjayal li rokeb'l iq'. 

40Laj Jirán kixyiib' ajwi' li xna'aj li cha, li xokleb' ru xam ut eb' uk'leb' sek'. Jo'ka'in 
naq laj Jirán kixchoy xyiib'ankil chixjunil li kiyehe'k re xb'aan laj Salomón li 
awab'ej, cho'q re li rochoch li Qaawa': 

41eb' li wiib' chi oqech, eb' li xsahob' ru li kik'eemank sa' ru'ujeb' li oqech, eb' li 
wiib' chi tz'ulb'il ch'iich' re ruutz'u'ujinkil ru eb' li oqech; 

42eb' li jun o'q'ob' (400) chi granaad reheb' li b'entaan, ka'kab' tzol chi granaad 
cho'q re li junjunq chi tz'ulb'il ch'iich'; 

43eb' li lajeeb' chi k'ochleb'aal ut li lajeeb' chi xna'aj ha' sa' xb'eeneb' li 
k'ochleb'aal; 

44li nimla xna'aj ha' ut eb' li kab'laju chi b'ooyx chi rub'el xna'aj li ha'; 

45eb' li xna'aj cha, eb' li xokleb' ru xam ut eb' li uk'leb' sek'. Chixjunil li k'a'aq re ru 
a'in li kixyiib' laj Jirán cho'q re laj Salomón re te'k'anjelaq sa' rochoch li Qaawa', 
chixjunil yiib'anb'il rik'in tz'aqal q'anch'iich'. 

46Li awab'ej kixk'eheb' chi yiib'aak sa' xtaq'ahil li nima' Jordán, rik'in seb', sa' 
xyanq Sukot ut Sartán. 

47K'ajo' xk'ihaleb' li k'anjelob'aal a'in, ink'a' naru xb'irb'al rix chixjunil li 
q'anch'iich' li ki'ok chisaheb'. 

48Laj Salomón kixk'e ajwi' chi yiib'aak chixjunil li k'a'aq re ru wank sa' rochoch li 
Qaawa': li artal yiib'anb'il rik'in oor, li meex li nak'eemank wi' li mayejanb'il wa,  

49eb' li xna'aj kanteel li wankeb' chiru li Santil Na'ajej, oob' wankeb' sa' xnim ut 
oob' wankeb' sa' xtz'e li rochoch li Qaawa'; eb' li uutz'u'uj, eb' li xna'aj xam ut eb' 
li waal. Chixjunileb' a'in yiib'anb'ileb' rik'in oor; 

50eb' li lekleb', eb' li ch'iich', eb' li uk'leb' sek', li xna'aj li b'iin, li xna'aj ru xam 
junes tz'aqal oor; eb' li neke'surink wi' li xtz'apb'aleb' rokeb'aal li Santil Na'ajej, a' 
li q'axal Sant xk'ab'a', ut eb' li neke'surink wi' eb' li okeb'aal sa' rochoch li Qaawa', 
eb' a'in ajwi' yiib'anb'ileb' rik'in tz'aqal oor. 

51Naq kiraqe'k chixjunil li k'anjel kixb'aanu laj Salomón sa' rochoch li Qaawa', li 
awab'ej kixye naq chik'ame'q chaq jo'k'ihal q'axtesinb'il re li Qaawa' xb'aan laj 
David li xyuwa', li plaat ut oor ut wank chik xkomon, ut kixk'e sa' xyanq li xsahil 
eechej li rochoch li Yos. 

1 R 8 

Li xKaaxil li Sumwank kik'ame'k sa' rochoch li Yos 
(2 Kr 5,2-14) 

1Toja' naq laj Salomón kixch'utub' aran Jerusalén li xcheekelaleb' laj Israel, 
chixjunileb' li xjolomileb' li junq teep ut eb' li xjolomileb' li xjunqkab'aleb' laj 
Israel, re xk'amb'al chaq li xLoq'laj Kaaxil li xSumwank li Qaawa' chalen chaq 
Sión, li xTenamit laj David, toj sa' rochoch li Yos.  

2Ut chixjunileb' li xwinqilaleb' laj Israel ke'xch'utub' rib' rik'in laj Salomón li 
awab'ej. Chiru li po Etanín, a' li xwuq po, sa' xnimal li ninq'e, 

3ke'k'ulunk chixjunileb' li xcheekal winqilaleb' laj Israel, ut eb' laj tij ke'xk'am 
chaq li xLoq'laj Kaax li Qaawa' 

4ut li Loq'laj Muheb'aal, rochb'een chixjunil li k'a'aq re ru wank chisa'. 

5Laj Salomón li awab'ej ut chixjunileb' li xkomonileb' laj Israel ke'xch'utub' rib' ut 
ke'xmayeja chiru li Loq'laj Kaax naab'aleb' li karneer ut teelom wakax, ink'a' kiru 
rajlankileb'. 

6Chirix chik a'an eb' laj tij ke'xk'am li xLoq'laj Kaaxil li xSumwank li Qaawa' sa' li 
Santil Na'ajej, sa' li q'axal Sant, rub'el xxik'eb' li kerubín. 

7Eb' li kerubín helho li xxik'eb' sa' xb'een li xna'aj li Loq'laj Kaax jo'wi' sa' 
xb'eeneb' li che' napaqomank wi'. 

8Eb' li che' re xpaqonkil li Loq'laj Kaax neke'k'utunk chirix li Santil Na'ajej li wank 
chiru li q'axal Sant, ab'an ink'a' na'ilmank toj chirix kab'l. Ut jo'ka'in ke'kanaak 
chalen toj anaqwan. 

9Sa' li Loq'laj Kaax maak'a' chik k'a'aq re ru wank, ka'ajwi' eb' li wiib' perel chi 
pek li kixk'e aran laj Moisés, sa' li tzuul Horeb, a'eb' li xperpookil pek li Sumwank 
li kixk'ojob' li Qaawa' rik'ineb' laj Israel naq ke'elk chaq sa' li tenamit Ejiipt. 

10Naq eb' laj tij ke'elk chaq sa' li Santil Na'ajej, li choql kixnujob'resi li rochoch li 
Qaawa'; 

11jo'kan naq eb' laj tij ink'a' ke'ruhank chi xb'aanuukil li xk'anjeleb', xb'aan naq li 
xloq'al li Qaawa' kixnujob'resi li rochoch li Yos. 

Laj Salomón kixq'axtesi li rochoch li Yos sa' ruq' li Qaawa' 
(2 Kr 6,1-2) 

12Toja' naq laj Salomón kixye: “At Qaawa', laa'at xaye naq sa' aak'ab' nakatwank. 

13Ab'an laa'in xinyiib' jun li ochoch cho'q aamuheb'aal, jun li na'ajej wanqat wi' 
chi junajwa”. 

Laj Salomón kiraatina li tenamit 
(2 Kr 6,3-11) 

14Chirix chik a'an laj Salomón li awab'ej kixsutq'isi rib' chi rosob'tesinkil chixjunil 
li xkomonileb' laj Israel li xaqxookeb' aran, 

15ut kixye: “Loq'oninb'ilaq taxaq li Qaawa', xYos laj Israel, li xb'aanu li kixyeechi'i 
re laj David linyuwa' naq kixye: 

16«Chalen naq ke'wisiheb' chaq Ejiipt lintenamit Israel, ink'a' insik'om ru junaq 
na'ajej sa' xyanq chixjunileb' li xteepaleb' aj Israel, re xyiib'ankil junaq ochoch 
b'arwi' taawanq link'ab'a'. Ab'anan xinsik' ru laj David re tixjolomi lintenamit 
Israel».  

17Laj David linyuwa' ki'alaak sa' xch'ool xyiib'ankil jun li ochoch q'axtesinb'ilaq 
re li Qaawa', xYos laj Israel. 

18Ab'an li Qaawa' kixye re: «X'alaak sa' laach'ool xyiib'ankil jun li ochoch sa' 
ink'ab'a'. Jwal us laak'a'uxl. 

19Ab'anan maawa' laa'at tatkab'lanq re li ochoch a'an, jun b'an aawalal li siyanb'il 
aab'aan: a'an taayiib'anq re li ochoch sa' ink'ab'a'», chan. 

20“Ut li Qaawa' xtz'aqob'resi ru li kixyeechi'i. Jo' yeeb'il chaq, xinxxaqab' sa' xna'aj 
laj David linyuwa' ut xinxk'ojob' sa' xk'ojarib'aal laj Israel, ut laa'in xinyiib' li 
rochoch li Qaawa', xYos laj Israel. 

21Aran xink'e jun xna'aj li Loq'laj Kaax, b'arwi' k'uulanb'il li xSumwank li Qaawa' 
li kixb'aanu rik'ineb' li qana' qayuwa' naq kirisiheb' chaq sa' xteepal Ejiipt”. 

Li xtij laj Salomón 
(2 Kr 6,12-42) 

22Moqon chik laj Salomón kixxaqab' rib' chiru li x'artal li Qaawa', chiruheb' 
chixjunil li xkomonileb' laj Israel, kixtaqsiheb' li ruq' sa' choxa 

23ut kixye: “At Qaawa', xYos laj Israel, maak'a' chik junaq Yos jo' laa'at taqe'q sa' 
choxa, chi moko taq'a sa' ruuchich'och'. Laa'at tiik aach'ool chirix laaSumwank ut 
chaab'ilat rik'ineb' laj k'anjel chawu li nakate'xpaab' chi anchaleb' xch'ool. 

24Xab'aanu li kayeechi'i re laj David linyuwa': kaye chi aatin, ut anaqwan 
xab'aanu rik'in laawuq'. 

25Jo'kan utan, at Qaawa', xYos laj Israel, chab'aanu ajwi' li kayeechi'i re laj David 
linyuwa', laj k'anjel chawu, naq kaye re: «Junelik wanq junaq aawalal aak'ajol 
taak'anjelaq chiwu ut taa'awab'ejinq sa' xb'eeneb' laj Israel, wi eb' laawalal 
te'b'eeq sa' tiikilal ut te'wanq chiwu jo' xatwank laa'at».  

26Ut anaqwan, at xYos laj Israel, chab'aanu li kayeechi'i re laj David linyuwa'. 

27“Ab'anan ma naru tab'i' nawank li Qaawa' sa' ruuchich'och'? Wi li choxa a'an 
q'axal nim ut ink'a' tz'aqal cho'q aana'aj, ma toja' ta chik li ochoch a'in li xinyiib' 
cho'q aawe! 

28At Qaawa', at inYos, chawab'i li xtij ut li xtz'aamahom laj k'anjel chawu. 
Chawab'i taxaq li nawelaji chawu anaqwan. 

29Chawil taxaq li ochoch a'in chi q'eq ut chi kutan, sa' li na'ajej a'in li kaye naq 
arin wanqat chi junelik. Chawab'i li naxtz'aama laj k'anjel chawu sa' li na'ajej a'in. 

30Chawab'i li xtij laj k'anjel chawu ut li xtz'aamahomeb' laatenamit Israel naq 
te'tijoq arin. Choohaawab'i sa' laana'aj, toj sa' li choxa; choohaawab'i ut chakuy 
qamaak. 

31“Wi junaq winq taamaakob'q chiru li ras riitz'in ut te'xmin ru chi xyeeb'al 
jurament chiru laa'artal sa' li loq'laj na'ajej a'in, 

32chawab'i laa'at toj sa' choxa. Oken ut raqon aatin sa' xb'eeneb' laj k'anjel chawu. 
Chach'olob' xmaak li ink'a' us xna'leb', re naq tixtoj rix li xmaakob'k wi', ut 
taakoleb' rix li tiikeb' xch'ool. 

33“Naq eb' laj Israel te'q'axe'q ru xb'aaneb' li xik' neke'ilok reheb', xb'aan naq 
xe'maakob'k chawu, wi tikto te'sutq'iiq chaq aawik'in, te'xloq'on wi' chik aawu, 
te'tijoq ut te'elajinq chawu sa' li ochoch a'in, 

34chawab'iheb' toj sa' choxa; chakuy xmaakeb' laatenamit ut chasutq'isiheb' chaq 
laj Israel sa' li xch'och'eb' aak'ehom reheb' li xna' xyuwa'eb'. 

35“Naq taatz'aponq li choxa ut ink'a' chik tixk'e li hab' xb'aan naq laatenamit 
xe'maakob'k chawu, wi te'chalq chi tijok sa' li na'ajej a'in ut te'xloq'oni aawu, wi 
te'yot'e'q xch'ool chirix li maak xe'xb'aanu xb'aan li rahilal xak'e sa' xb'eeneb', 

36chawab'iheb' chaq toj sa' choxa ut chakuy xmaakeb' laj k'anjel chawu ut eb' 
laatenamit Israel. Chak'ut chiruheb' li chaab'il b'e tento te'xk'am ut chataqla chaq 
li hab' sa' xb'een li ch'och' kak'e chireechaniheb' laatenamit. 

37“Naq taawanq we'ej sa' li tenamit malaj raxkamk, naq te'chalq eb' laj saak', 
malaj naq te'chaqiq eb' li awimq xb'aan li saq'ehil, xsujewink malaj xmotzo'ink, 
naq te'chalq eb' li xik' neke'ilok qe chi xsutb'al li qatenamit, malaj twanq junaq 
chik rahilal ut yajel, 

38chawab'iiq chaq toj sa' laak'ojarib'aal yalaq ani chi poyanamil malaj chixjunil li 
tenamit Israel, li taareek'a xrahilal sa' xch'ool, taatijoq ut tolxtaqsiheb' li ruq' chi 
elajink chawu sa' li ochoch a'in. 

39Chakuy xmaak toj sa' laaloq'laj muheb'aal ut chatenq'a rik'in raqok aatin sa' 
xb'eeneb', jo' chanru xk'ulub' li junjunq. Laa'at nakanaw xk'a'uxl li junjunq, 
ka'ajwi' laa'at nakanaw k'aru wank sa' xch'ool li winq ut li ixq. 

40Jo'kan naq tate'roxloq'i chiru chixjunil li xyu'ameb' naq wanqeb' sa' li ch'och' 
kak'e reheb' li qana' qayuwa'. 

41“Jo'kan ajwi' laj ab'l tenamit, li maawa' aj Israel ut xchalk chaq sa' najtil tenamit 
chi tijok sa' li ochoch a'in sa' laak'ab'a' laa'at 

42(xb'aan naq xe'rab'i resil li xnimal laak'ab'a' ut laawankil), 

43chawab'iiq li xtij toj sa' li choxa, sa' laamuheb'aal. Chak'e re laj ab'l tenamit li 
k'aru tixpatz' aawe, re naq chixjunileb' li tenamit sa' ruuchich'och' te'xnaw aawu 
ut te'xk'e aaloq'al, jo' neke'xb'aanu eb' laj Israel laatenamit, ut te'xk'e reetal naq 
napatz'mank laak'ab'a' sa' li loq'laj ochoch a'in li xinyiib' cho'q aawe. 

44“Naq laatenamit te'xik chi yalok rik'ineb' li xik' neke'ilok reheb', yalaq b'ar 
taataqlaheb', wi te'tijoq chawu, sa' xjayal li tenamit sik'b'il ru aab'aan ut sa' 
xka'yab'aal li ochoch xinyiib' cho'q aawe, 

45chawab'iiq li xtijeb' toj sa' choxa: chawab'i li neke'xtz'aama chawu ut 
chatenq'aheb'. 

46“Ut naq te'maakob'q chawu (xb'aan naq maajun ink'a' ta namaakob'k) ut laa'at 
tatjosq'o'q rik'ineb' ut taaq'axtesiheb' sa' ruq'eb' li xik' neke'ilok reheb' re naq 
te'k'ame'q sa' li xtenamiteb', a' yaal ma najt malaj nach' wanqeb', 

47wi sa' li tenamit a'an te'xyot' xch'ool te'xjal xk'a'uxl, wi te'tz'aamanq te'elajinq 
chawu ut te'xk'e reetal naq xe'maakob'k ut ink'a' us xe'xb'aanu, 

48wi te'sutq'iiq chaq aawik'in chi anchaleb' xch'ool chi anchaleb' li raanm ut 
te'tijoq chawu chi yooqeb' chaq chi ilok sa' xjayal li ch'och' aak'ehom reheb' li 
xna' xyuwa'eb', a' li tenamit aasik'om ru, ut sa' xjayal li kab'l xinyiib' sa' aak'ab'a', 

49chawab'iheb' chaq toj sa' choxa, sa' laamuheb'aal. 

50Chakuy xmaakeb' laatenamit li xe'maakob'k chawu ut chixjunil li q'etq'etil 
xe'xb'aanu. Chak'eheb' chi xtawb'al usilal chiruheb' li xe'chapok reheb', re naq 
te'uxtaanaaq ruheb'. 

51Xb'aan naq a'aneb' aatenamit ut aaweechanihom. Laa'at kat-isink chaq reheb' 
aran Ejiipt, sa' li tenamit ke'xk'ul wi' chaq k'iila rahilal. 

52“Chawab'i taxaq li xtij laj k'anjel chawu, at Qaawa', ut li xtz'aamahomeb' 
laatenamit Israel. Choohaawab'i naq tqapatz' laak'ab'a'. 

53Xb'aan naq laa'at, at Qaawa', kasik'eb' ru cho'q aawe, sa' xyanqeb' chixjunileb' li 
tenamit li wankeb' sa' ruuchich'och', jo' kaye chaq re laj Moisés, laj k'anjel chawu, 
naq kawisiheb' chaq eb' li qana' qayuwa' aran Ejiipt”, chan laj Salomón. 

54Naq laj Salomón kiraqe'k chi tijok ut chi tz'aamank chiru li Qaawa', kixaqliik, 
kixxaqab' rib' chiru li x'artal li Yos, b'arwi' xwank chi wiq'wook, kixtaqsiheb' li 
ruq' sa' choxa 

55ut kirosob'tesi chixjunil li xkomonileb' laj Israel. Kixye chi kaw xyaab' xkux: 

56“Loq'oninb'ilaq li Qaawa', xb'aan naq xk'e chi wank sa' tuqtuukilal Israel li 
xtenamit, jo' chanru kixyeechi'i chaq! Maajun li raatin yeeb'il re laj Moisés, laj 
k'anjel chiru, ink'a' ta xb'aanu. 

57“Chiwanq taxaq qik'in li Qaawa' li qaYos, jo' naq kiwank chaq rik'ineb' li qana' 
qayuwa'. Ink'a' taxaq tooxkanab' chi moko tooxtz'eqtaana, 

58chixsutq'isi b'an qach'ool chirix A'an, re naq toowanq jo' naraj ut tqapaab' 
chixjunileb' li xchaq'rab', li raatin ut li xtaqlahom kixye reheb' li qana' qayuwa'. 

59Chixjunil li xintz'aama re li Qaawa' li qaYos chiwanq taxaq chiru chi q'eq ut chi 
kutan, re naq tinxtenq'a taxaq laa'in aj k'anjel chiru ut tixtenq'a ajwi' Israel li 
xtenamit, jo' chanru aajel ru rajlal kutan. 

60Chooxtenq'a taxaq re naq chixjunileb' li tenamit sa' ruuchich'och' te'xk'e reetal 
naq li Qaawa' a'an Yos, ut maak'a' chik junaq. 

61Chiwanq taxaq leech'ool rik'in li Qaawa' li qaYos chi junelik, re naq texb'eeq jo' 
naxye li raatin ut teepaab' li xchaq'rab' jo' yookex anaqwan”, chan laj Salomón. 

62Chirix chik a'an laj Salomón li awab'ej, rochb'eeneb' chixjunileb' laj Israel, 
ke'mayejak chiru li Qaawa'. 

63Laj Salomón kixyeechi'i wiib' xka'k'aal mil (22,000) chi b'ooyx ut waqk'aal mil 
(120,000) chi karneer, jo' loq'laj mayej re k'amok ib' sa' usilal rik'in li Yos. Jo'ka'in 
naq li awab'ej ut chixjunileb' li ralal xk'ajol laj Israel ke'xsul li rochoch li Qaawa'. 

64Sa' li kutan a'an li awab'ej kixq'axtesi re li Qaawa' li xneb'aalil li rochoch li Yos -
a' li wank chiru-. Aran kixyeechi'i li xk'atb'il mayej, chixjunil li xyeechi'om ut li 
xxeeb'ul li mayej re li k'amok ib' sa' usilal rik'in li Yos, xb'aan naq jwal kach'in li 
artal yiib'anb'il rik'in q'anch'iich', a' li wank chiru li Qaawa'; jo'kan naq ink'a' 
ki'ok aran jo'nimal kiyeechi'imank. 

65Sa' li kutan a'an laj Salomón kixninq'ehi li xNinq'eheb' li Muheb'aal. Chixjunileb' 
laj Israel ke'ochb'eenink re, k'ajo' tz'aqal xk'ihaleb' li poyanam chalen chaq sa' li 
tenamit Jamat toj chire li ch'ina ha' re Ejiipt. Ke'ninq'ehik chiru li Qaawa' li qaYos 
chiru wuqub' kutan ut, chirix a'an, chiru wuqub' kutan chik: kaalaju kutan 
ke'ninq'ehik sa' komonil. 

66Sa' xwaqxaq li kutan laj Salomón kixchaq'rab'iheb' li tenamit, ut eb' a'in 
ke'rosob'tesi li awab'ej ut ke'sutq'iik sa' rochocheb' chi k'ajo' xsahilaleb' xch'ool 
xb'aan chixjunil li usilal kixb'aanu li Qaawa' re laj David laj k'anjel chiru ut cho'q 
re Israel li xtenamit. 

1 R 9 

Li Yos kixk'ut wi' chik rib' chiru laj Salomón 
(2 Kr 7,11-22) 

1Naq laj Salomón kixchoy xyiib'ankil li rochoch li Qaawa', li rochoch li awab'ej ut 
chixjunil li kiraj xyiib'ankil, 

2li Qaawa' kixk'ut wi' chik rib' chiru, jo' kixb'aanu xb'enwa sa' li na'ajej Gabahón,  

3ut kixye re: “Xwab'i laatij ut li k'aru xatz'aama chiwu. Xinsantob'resi li kab'l a'in 
li xayiib', re naq arin taawanq link'ab'a' chi junajwa. Laa'in tinra ut tin'iloq re chi 
junelik. 

4Wi laa'at tatk'anjelaq chiwu jo' kixb'aanu laj David laayuwa', chi anchalil 
aach'ool ut sa' tiikilal, wi taab'aanu chixjunil li tinye aawe ut taapaab' linchaq'rab' 
ut li waatin, 

5laa'in tink'ojob' chi junajwa laawankilal sa' xb'eeneb' laj Israel, jo' kinyeechi'i re 
laj David laayuwa' naq kinye: «Junelik taawanq junaq aawalal li taak'ojlaaq sa' li 
xk'ojarib'aaleb' laj Israel».  

6Ab'anan wi' laa'ex ut eb' leeralal eek'ajol tineetz'eqtaana ut ink'a' chik teepaab' 
li waatin ut linchaq'rab' ink'ehom chepaab', wi texxik chi xloq'oninkil ru jalan 
chik yos ut teewiq'ib' eerib' chiruheb', 

7relik chi yaal naq twisi chixjunileb' laj Israel sa' li ch'och' kink'e reheb', twisi sa' 
xnaq' wu li ochoch a'in li xinsantob'resi sa' ink'ab'a', ut eb' laj Israel te'kanaaq 
cho'q se'leb'aal sa' xyanqeb' chixjunileb' li tenamit. 

8Ut chixjunileb' li te'nume'q chiru li xchaq'alil ru ochoch a'in, naq po'lemaq aj 
chik, te'sachq xch'ool, te'se'eq ut te'xpatz'i rib' chirib'ileb' rib': «K'a'ut anchal naq 
li Qaawa' xb'aanu chi jo'kan re li tenamit ut li ochoch a'in?», cha'qeb'.  

9Ut te'chaq'b'eeq: «Xb'aan naq xe'xtz'eqtaana li Qaawa' li xYoseb', li ki'isink chaq 
reheb' li xna' xyuwa' sa' li tenamit Ejiipt; ke'xloq'oni chik ru li jalanil yos, 
ke'xwiq'ib' rib' ut ke'k'anjelak chiruheb'. Jo'kan naq li Qaawa' xk'e chaq chixjunil 
li rahilal a'in sa' xb'eeneb'»”. 

Wank chik xkomon li xb'aanuhom laj Salomón 
(2 Kr 8,1-18) 

10Kinume'k junmay chihab' xkab'lankil li wiib' chi ochoch, a' li rochoch li Qaawa' 
ut li rochoch li awab'ej. 

11Laj Jirán, awab'ej re Tiro, kixk'e re laj Salomón li che' re yaw ut saqichaj, ut 
chixjunil li oor kiraj. Ut cho'q reeqaj a'an laj Salomón kixq'axtesi re laj Jirán 
junmay chi tenamit li wankeb' Galilea. 

12Ab'anan naq laj Jirán ki'elk chaq Tiro re rilb'aleb' li tenamit kiq'axtesiik re 
xb'aan laj Salomón, ink'a' kiwulak chiru, 

13ut kixye: “K'a' chi tenamitul xaq'axtesi we, at wamiiw?”, chan. Ut “Xch'och'el 
Kabul” kixk'e cho'q xk'ab'a'. Ut jo'kan naxk'ab'a'in chalen toj anaqwan. 

14Laj Jirán kixtaqla waqk'aal chi tumin oor cho'q re laj Salomón li awab'ej. 

15A'an a'in xyaalal naq laj Salomón li awab'ej kixmin ruheb' li poyanam chi 
k'anjelak re xkab'lankil li rochoch li Qaawa', li rochoch li awab'ej, li xtz'akankil li 
na'ajej Miló xk'ab'a', li xsuttz'ak Jerusalén, Jasor, Mejido ut Késer. 

16Xb'aan naq laj Parahón, awab'ej re Ejiipt, koho chi yalok rik'ineb' laj Késer. 
Koxchap, kixk'at li tenamit a'an, kixkamsiheb' laj Kanahán li wankeb' aran ut 
kixq'axtesi li tenamit re li xrab'in, li rixaqil laj Salomón. 

17Toja' naq laj Salomón kixwaklesi wi' chik li tenamit Késer, Bet-Jorón li wank sa' 
taq'a, 

18Bahalat ut Tamar li wankeb' sa' li chaqich'och' re Judá. 

19Kixtaqla ajwi' xwaklesinkileb' wi' chik li tenamit k'uulanb'il wi' chixjunil li 
tzekemq, eb' li tenamit li wankeb' wi' li xb'eleb'aal ch'iich' ut eb' li xkawaay, jo' 

ajwi' chixjunil li jo'k'ihal kiraj xkab'lankil laj Salomón aran Jerusalén, Líbano ut 
sa'eb' chixjunil li na'ajej wankeb' rub'el li x'awab'ejihom. 

20Chixjunileb' li poyanam li ke'kanaak cho'q reheb' laj Amor, laj Hit, laj Perés, laj 
Jib ut laj Jebús, li maawa'eb' aj Israel, 

21naraj naxye, eb' li ralal xk'ajoleb' li ink'a' ke'choye'k xkamsinkil xb'aaneb' laj 
Israel, laj Salomón kixmineb' ru chi kawil k'anjelak, jo' yookeb' chi xk'ulb'al 
chalen toj anaqwan. 

22A'ut eb' laj Israel ink'a' kixmineb' ru chi kawil k'anjelak, xb'aan naq a'aneb' aj 
puub', aj jolomineleb', aj taqlaneleb', aj k'aak'aleneleb', xjolomileb' li xb'eleb'aal 
ch'iich' ut aj ilol reheb' li xkawaay. 

23Eb' laj ilol re li k'anjel yo chi xb'aanunkil laj Salomón, wankeb' lajeeb' 
xwaqxaqk'aal xkab' o'q'ob' (550); a'aneb' li neke'taqlank reheb' li poyanam a'an. 

24Naq li xrab'in laj Parahón ki'elk sa' xtenamit laj David re q'axonk sa' li kab'l 
kixyiib' laj Salomón cho'q re, laj Salomón kixk'e chi yiib'aak Miló. 

25Ox sut namayejak laj Salomón chiru jun chihab': naxyeechi'i xk'atb'il mayej ut li 
mayej re xk'amb'aleb' rib' sa' usilal rik'in li Yos, sa' li artal kixyiib' cho'q re li 
Qaawa', ut naxk'at ajwi' li pom chiru li Qaawa'. Jo'ka'in naq kixchoy xyiib'ankil li 
rochoch li Qaawa'. 

26Laj Salomón li awab'ej kixyiib' naab'aleb' li jukub' sa' li tenamit Esión-Kéber, 
nach' rik'in Elat, li wank chire li palaw Suf, sa' xteepal Edom. 

27Laj Jirán kixtaqlaheb' winq aj k'anjeleb' chiru, li neke'xnaw chi us 
xb'eresinkileb' li jukub', re xtenq'ankileb' laj k'anjel chiru laj Salomón. 

28Ke'wulak ut sa' li tenamit Ofir, b'arwi' ke'xk'am chaq naab'al li oor, ut 
ke'xq'axtesi re laj Salomón li awab'ej. 

1 R 10 

Li xna'eb' li tenamit Sabá kirula'ani laj Salomón 
(2 Kr 9,1-12) 

1Li xna'eb' li tenamit Sabá kirab'i resil li xchoxahil na'leb' laj Salomón ut koho 
Jerusalén chi xyalb'al rix rik'in patz'om jwal ch'a'aj xsumenkil. 

2Kiwulak Jerusalén rik'in k'iila kameey li ke'k'amok chaq sununkil b'an, oor chi 
yo'oon ut xchaq'alil ru pek. Naq kiwulak rik'in laj Salomón, kixye re chixjunil li 
patz'om kixk'oxla. 

3Ut laj Salomón kixsume chixjunil li xpatz'om: maak'a' junaq patz'om ink'a' ta 
kixsume. 

4Naq li xna'eb' li tenamit Sabá kixk'e reetal chixjunil li xchoxahil na'leb' laj 
Salomón, ut kiril li rochoch, 

5li xq'emal tzekemq naxtzeka, li rochocheb' laj k'anjel chiru, li xtiqib'ankileb' laj 
jolominel ut chanru neke'k'anjelak, eb' li neke'k'ehok ruk'a' ut eb' li k'atb'il mayej 
nayeechi'imank sa' rochoch li Qaawa', q'axal kisachk xch'ool chi rilb'aleb' 

6ut kixye re li awab'ej: “Q'axal yaal li xwab'i chaq chawix sa' lintenamit, chirix 
laachoxahil na'leb' ut laab'aanuhom! 

7Ink'a' xinpaab' li nayeemank aran; ab'an anaqwan xinchalk ut xwil rik'in wu. 
Xink'e reetal naq chi moko xyiijachil li xe'xseeraq'i we! Laachoxahil na'leb' ut 
laab'ihomal naxq'ax ru chixjunil li xwab'i. 

8Us xaq reheb' li ixq wankeb' aawik'in, us xaq reheb' laj k'anjel li wankeb' chawu 
junelik ut neke'rab'i laachaab'il k'a'uxl! 

9Loq'oninb'il taxaq li Qaawa' laaYos, li k'ojk'o xch'ool chawix ut xatxk'ojob' sa' 
xk'ojarib'aal laj Israel! Sa' xk'ab'a' xraab'aleb' laj Israel chi junelik, li Qaawa' 
xatxxaqab' cho'q awab'ej re naq tattaqlanq sa' xb'eeneb' sa' xyaalal ut sa' tiikilal”, 
chan. 

10Chirix chik a'an li xna'eb' li tenamit Sabá kixsi waqk'aal (120) chi tumin junes 
oor; kixsi ajwi' k'iila sununkil b'an ut xchaq'alil ru pek. Maajun sut kisiimank 
naab'al xsununkil b'an laj Salomón jo' xk'ihal kixsi li xna'eb' li tenamit Sabá. 

11Li xk'iila jukub' laj Jirán, li ke'k'amok chaq oor aran Ofir, ke'xk'am ajwi' chaq 
naab'al li che' sándalo xk'ab'a' ut naab'al li xchaq'alil ru pek. 

12Rik'in li che' a'in, laj Salomón kixyiib' xramb'al ru li rochoch li Qaawa' jo' ajwi' 
xramb'al li rochoch li awab'ej; kixyiib' ajwi' eb' li wajb' cho'q reheb' laj b'ichanel. 
Chalen toj anaqwan maajun sut chik ilb'il ru li xk'ihal li che' sándalo, jo' chaq sa' li 
kutan a'an. 

13Li awab'ej Salomón kixsi re li xna'eb' li tenamit Sabá li jo'k'ihal kiraj ut kixpatz', 
a' jalan wi li maatan ki'alaak sa' xch'ool xsiib'al laj Salomón. Chirix chik a'an li 
xna'eb' li tenamit Sabá kisutq'iik sa' li xtenamit, rochb'eeneb' laj k'anjel chiru. 

Li xnimal xloq'al ut xb'ihomal laj Salomón 
(2 Kr 9,13-24) 

14Rajlal chihab' laj Salomón naxk'ul waqib' xkaalajuk'aal xkab' o'q'ob' (666) chi 
tumin oor, 

15chi ink'a' k'eeb'ileb' sa' ajl li toj neke'xk'e laj k'ay, eb' laj yakonel, eb' li awab'ej 
re Arabia jo'wi' eb' li neke'jolomink li junjunq chi tenamit. 

16Laj Salomón kixtaqla xyiib'ankil lajeek'aal (200) chi koleb' ch'iich' jwal ninq, 
yiib'anb'ilaqeb' rik'in tz'aqal oor: kixha'lesi lajeek'aal xkab' o'q'ob' (600) chi 
tumin oor re xyiib'ankil a'an. 

17Ut kixk'e ajwi' chi yiib'aak o'lajuk'aal (300) chi kok' koleb' ch'iich': numenaq 
waqib' liib'r li chaab'il oor li ke'xyiib' wi' li junjunq. Chirix chik a'an li awab'ej 
kixk'uula chixjunil a'in sa' li ochoch “K'iche' re Líbano” xk'ab'a'. 

18Kixtaqla ajwi' xyiib'ankil jun li nimla k'ojarib'aal yiib'anb'il rik'in marfil, li 
kixletzexi ru rik'in tz'aqal oor. 

19Li k'ojarib'aal a'in, wank waqib' xtaqarib'aal ut sursu li anleb'aal ib'; wank jun 
xna'aj uq'mej chi junqpak'alil ut xaqxookeb' wiib' xjalam u li kaqkoj chi xk'atqeb' 
li xna'aj uq'mej, 

20ut kab'lajuheb' chi jalam u kaqkoj wankeb' chi xaqxook sa' xb'eeneb' li 
taqarib'aal, junjunq chi xjunqpak'alil. Maajun chik junaq awab'ejihom kixyiib' jun 
k'ojarib'aal jo' a'an! 

21Chixjunileb' li x'uk'leb' sek' laj Salomón li awab'ej junes oor yiib'anb'ileb' wi'; 
jo'kan ajwi' chixjunileb' li sek' li wank sa' li kab'l “K'iche' re Líbano” xk'ab'a' 
tz'aqal chaab'il oor yiib'anb'ileb' wi'. Sa'eb' li kutan a'an, naq laj Salomón wan 
chaq chi awab'ejil, ink'a' jwal kik'eemank xtz'aq li plaat, 

22xb'aan naq li awab'ej wank xjukub'eb' re Tarsis rochb'een li xjukub'eb' laj Jirán, 
ut rajlal ox ox chihab' neke'k'ulunk eb' li jukub' aran Tarsis ut neke'xk'am chaq 
oor, plaat, marfil, eb' li b'atz' ut eb' li chakak. 

23Jo'kan naq laj Salomón li awab'ej kixq'ax ruheb' chixjunileb' li awab'ej sa' 
ruuchich'och', rik'in b'ihomal ut choxahil na'leb'. 

24Chixjunileb' sa' ruuchich'och' neke'raj rilb'al ru laj Salomón, re seeraq'ik rik'in 
ut xnawb'al li xchoxahil na'leb' k'eeb'il re xb'aan li Yos. 

25Ut li junjunq, rajlal chihab', naxk'e xsimaatan: a' li k'a'aq re ru yiib'anb'il rik'in 
plaat ut oor, jo'wi' aq'ej, ch'iich', sununkil b'an, kawaay ut muul. 

26Laj Salomón kixch'utub'eb' li b'eleb'aal ch'iich' ut eb' li neke'b'eek chirix 
kawaay: wank lajeek'aal xka o'q'ob' (1,400) chi b'eleb'aal ch'iich' ut kab'laju mil 
(12,000) chi winq li neke'b'eek chirix kawaay, ut ke'kanaak sa'eb' li tenamit 
xna'ajeb' li b'eleb'aal ch'iich' ut Jerusalén, re te'wanq wan wi' li awab'ej. 

27Laj Salomón kixk'e chi tamk li plaat aran Jerusalén jo' eb' li pek; ut li che' yaw 
k'ajo' xk'ihaleb' naq kiwank: chanchan xk'ihal li xche'el li sikomoor li neke'wank 
chiru taq'a. 

28Li xkawaayeb' laj Salomón neke'chalk chaq sa' li na'ajej Musrí ut Silisia, xb'aan 
naq eb' laj yakonel neke'loq'ok aran cho'q re li awab'ej chi junaj xtz'aq.  

29Jun b'eleb'aal ch'iich' loq'b'il chaq Ejiipt a'an lajeek'aal xkab' o'q'ob' (600) chi 
tumin plaat, ut jun kawaay a'an lajeeb' xwaqxaqk'aal (150) xtz'aq. 
Neke'k'ayimank ajwi' reheb' li x'awab'ejeb' laj Hit ut li x'awab'ejeb' laj Aram sa' 
xk'ab'a'eb' laj k'anjel chiru laj Salomón. 

1 R 11 

Eb' li rixaqil laj Salomón 

1Us ta ak wank cho'q tz'aqal rixaqil li xrab'in laj Parahón, laj Salomón li awab'ej 
kiwank chik naab'al li rixaqil, jalan xtenamiteb': ixqeb' aj Mohab, aj Amón, aj 
Edom, aj Sidón ut aj Hit. 

2A'aneb' li tenamit b'arwi' kixye li Qaawa' reheb' laj Israel naq ink'a' taaruuq 
te'xsik' rixaqileb': “Wi teelaq'ab' eerib' rik'ineb' a'an, ch'olch'o naq te'xb'alaq'i 
leech'ool chi xloq'oninkil li xyoseb'”, chan li Yos. Ab'an laj Salomón kixk'ameb' 
cho'q rixaqil xb'aan naq kixraheb': 

3o'lajuk'aal xkab' o'q'ob' (700) rixaqil, junes xrab'ineb' awab'ej, kiwank laj 
Salomón ut o'lajuk'aal (300) xkab' rixaqil. 

4Sa' chik li xtiixilal, eb' li ixq ke'po'ok xch'ool laj Salomón re xloq'oninkileb' li 
jalanil yos, ut li xch'ool moko kiwank ta junes cho'q re li Qaawa' li xYos, jo' naq 
kiwank laj David li xyuwa'. 

5Laj Salomón kixloq'oni ru lix Astarté, xyoseb' laj Sidón, ut kixloq'oni ajwi' ru laj 
Milkón, xtz'eqb'eetalil yos eb' laj Amón. 

6Laj Salomón kixb'aanu li ink'a' us chiru li Yos, ut ink'a' kixpaab' li Qaawa' chi 
anchal xch'ool, jo' kixb'aanu laj David li xyuwa'. 

7Chiruheb' li kutan a'an, laj Salomón kixk'e chi yiib'aak x'artalil laj Kamós, 
xtz'eqb'eetalil yos eb' laj Mohab, aran sa' xb'een li tzuul li wank chi xk'atq 
Jerusalén. Kixk'e ajwi' chi yiib'aak x'artalil laj Milkón, xtz'eqb'eetalil yos eb' laj 
Amón. 

8Jo'kan ajwi' kixb'aanu cho'q reheb' li rixaqil aj jalanil tenamit, li neke'xk'at 
ruutz'u'ujeb' ut neke'mayejak chiruheb' li xyos. 

9Li Qaawa', xYos laj Israel, k'ajo' naq kijosq'o'k rik'in laj Salomón xb'aan naq 
kixkanab' xloq'oninkil li Qaawa', li kixk'ut rib' ka' sut chiru 

10ut ak xyehom re naq ink'a' raj tixtaaqe eb' li jalanil yos. Ab'an laj Salomón ink'a' 
kixk'e sa' xch'ool li xchaq'rab' li Qaawa'. 

11Jo'kan naq li Qaawa' kixye re laj Salomón: “Laa'at xab'aanu chi jo'ka'in ut ink'a' 
xapaab' linsumwank ut eb' li waatin li xink'e chapaab'. Jo'kan naq twisi laawankil 
ut tink'e re jun aj k'anjel chawu. 

12Ab'anan ink'a' tinb'aanu naq toj yo'yooqat, sa' xk'ab'a' xraab'al laj David 
laayuwa'; tinmaq' b'an sa' ruq' laawalal. 

13Chi moko tinmaq' chixjunil li awab'ejihom, tink'e b'an jun teepeb' li ralal xk'ajol 
laj Israel rub'el xwankil laawalal, sa' xk'ab'a' xraab'al laj David, laj k'anjel chiwu, 
ut sa' xk'ab'a' li tenamit Jerusalén sik'b'il ru inb'aan”. 

Eb' li xik' neke'ilok re laj Salomón 

14Toja' naq li Qaawa' kixwaklesi chaq jun li winq Hadod xk'ab'a', Edom xtenamit, 
re xik' taaril laj Salomón. A'an xkomoneb' li ralal xk'ajol li awab'ej re Edom. 

15Naq laj David kixq'ax ruheb' laj Edom, laj Johab, xjolomileb' laj puub', koho chi 
xmuqb'aleb' li kamenaq, ut kixkamsiheb' chixjunileb' li winq aj Edom. 

16Waqib' po kikanaak aran laj Johab rochb'eeneb' chixjunileb' laj Israel, toj reetal 
ke'xchoy xkamsinkil chixjunileb' li winq aj Edom. 

17Ab'an laj Hadad, li saaj al, rochb'een wiib' oxib'eb' rech tenamitul, aj k'anjeleb' 
chiru li xyuwa', ke'elelik. 

18Ke'elk Madián ut ke'wulak Parán. Aran ke'xsik'eb' winq aj tenq'ahom reheb' ut 
koheb' Ejiipt; koxe'okaq rik'in laj Parahón, awab'ej re Ejiipt, ut a'an kixk'e 
rochocheb', kixyeechi'i xtzekemqeb' ut kixk'e ajwi' xch'och'eb'. 

19Laj Hadad kixtaw usilal chiru laj Parahón, li kixk'e cho'q rixaqil li riitz'in lix 
Tajpenés li rixaqil. 

20Li riitz'in lix Tajpenés kiwank jun xk'uula'al, aj Kenubat xk'ab'a'. Lix Tajpenés 
kixk'iiresi li k'uula'al a'in sa' rochoch laj Parahón, sa' xyanqeb' li ralal laj Parahón. 

21Naq laj Hadad kirab'i resil naq ak xq'ajk xsutq'iik laj David, jo'wi' laj Johab, 
xjolomileb' laj puub', kixye re laj Parahón: “Kanab'in chi sutq'iik sa' lintenamit”, 
chan. 

22Laj Parahón kixsume: “K'aru xlajk aawe arin wik'in naq taawaj xik sa' 
laatenamit?”, chan. Kixye laj Hadad: “Maak'a' xlajk we, ab'anan chakuy inmaak, 
kanab'in chi xik sa' lintenamit”. 

23Jo'kan ajwi', li Qaawa' kixk'e naq laj Resón, ralal laj Eliadá, xik' taaril laj 
Salomón. Laj Resón a'an li ki'elelik chiru laj Hadadéser, laj eechal re, awab'ej re 
Sobá; 

24moqon chik kixch'utub' jun ch'uuteb' li winq ink'a' useb' xna'leb', ut anaqwan 
naxjolomiheb'. Naq laj David kixkamsiheb' laj Sobá, ki'elelik laj Resón toj 
Damaask, koxna'ajunq aran ut kiwank cho'q awab'ej re Damaask. 

25Xik' kirileb' laj Israel chiru chixjunil li xyu'am laj Salomón. A'an ajwi' kixb'aanu 
laj Hadad, xb'aan naq kixtz'eqtaanaheb' laj Israel ut kiwank cho'q awab'ej re 
Siria. 

Naq laj Jerobohán kixq'etq'eti rib' chiru laj Salomón 

26Laj Jerobohán a'an ralal laj Nebat, Seredá xtenamit, sa' xteepal Efraín. Li xna' 
a'an jun xmalka'an ixq, xSeruhá xk'ab'a'. Kixq'etq'eti rib' chiru laj Salomón li 
awab'ej, naq toj yo chi k'anjelak chiru. 

27A'an a'in li xyaalal naq kixq'etq'eti rib' chiru li awab'ej. Naq laj Salomón yo chi 
xtz'akankil li na'ajej Miló, yal re xramb'al jun b'e sa' xtenamit laj David li xyuwa', 

28kixk'e reetal naq kaw rib' li winq a'an, a' laj Jerobohán, ut q'axal naxnaw 
jolomink. Laj Salomón kiril naq li saaj al a'an jwal naxnaw li k'anjel naxb'aanu; 
jo'kan naq kixk'e cho'q xjolomileb' chixjunileb' li xteepal li ralal xk'ajol laj José. 

29Sa' jun kutan laj Jerobohán ki'elk chaq Jerusalén ut kik'ule'k sa' b'e xb'aan li 
propeet Ajías, Siló xtenamit, lanlo chaq sa' jun ak'il t'ikr. Naq xjuneseb' sa' li b'e, 

30laj Ajías kixchap li ak' t'ikr li lanlo wi', kixpej ut kab'laju jachal kirisi, 

31ut kixye re laj Jerobohán: “K'am lajeeb' jachalaq aawe, xb'aan naq jo'ka'in xye li 
Qaawa', xYos laj Israel: «Tinmaq' li awab'ejihom sa' ruq' laj Salomón ut tink'e 
lajeeb' teepaleb' aawe. 

32Jun teep taakanaaq cho'q re a'an, sa' xk'ab'a' xraab'al laj David li xyuwa' ut 
xb'aan xraab'al Jerusalén, li tenamit sik'b'il ru inb'aan sa' xyanqeb' chixjunil 
xteepaleb' laj Israel. 

33Xb'aan naq laj Salomón xinxtz'eqtaana ut x'ok chi xloq'oninkil ru lix Astarté, 
xyoseb' laj Sidón, laj Kamós, xyoseb' laj Mohab, ut laj Milkón, xyoseb' laj Amón, ut 
ink'a' chik nab'eek sa' tiikilal chiwu, ink'a' chik naxpaab' li waatin ut linchaq'rab', 
jo' kixb'aanu laj David li xyuwa'. 

34Ab'anan ink'a' tinmaq' chixjunil li awab'ejihom sa' ruq', taawanq b'an xwankil 
jo' najtil yo'yooq, sa' xk'ab'a' xraab'al laj David laj k'anjel chiwu, linsik'om ru, li 
junelik kixpaab' li waatin ut linchaq'rab'. 

35A'ut tinmaq' li awab'ejihom sa' ruq' li ralal ut tink'e cho'q aawe li lajeeb' jachal 
chi teep. 

36Jun teep ajwi' tink'e re li ralal, re naq laj David, laj k'anjel chiwu, junelik wanq 
junaq xsaqenk lochlooq chiwu aran Jerusalén, sa' li tenamit sik'b'il ru inb'aan re 
naq aran tinwanq laa'in. 

37Tatinxaqab' laa'at chi taqlank ut tat-awab'ejinq sa' xb'eeneb' li jo'k'ihal taawaj. 
Laa'ataq li awab'ej re Israel. 

38Wi taapaab' chixjunil li tinye aawe, wi tatwanq sa' xyaalal ut taab'aanu li tiikilal 
chiwu rik'in xpaab'ankil li waatin ut linchaq'rab' jo' kixb'aanu laj David laj k'anjel 
chiwu, laa'in wanqin aawik'in ut tinxaqab' laawankilal chi junajwa jo' naq 
kinb'aanu re laj David. 

39Tinq'axtesi aawe li tenamit Israel ut tink'ut xxutaaneb' li ralal xk'ajoleb' laj 
David, xb'aan li maak kixb'aanu laj Salomón. Ab'anan ink'a' chi junajwa»”. 

40Jo'kan naq laj Salomón kiraj raj xkamsinkil laj Jerobohán, ab'an a'an ki'elelik ut 
koho Ejiipt, wan wi' laj Sosak, awab'ej re Ejiipt, ut aran kiwank chaq toj naq 
kikamk laj Salomón. 

Xkamik laj Salomón 
(2 Kr 9,29-31) 

41Chixjunil li xyehom xb'aanuhom laj Salomón ut li xnimal xchoxahil na'leb', 
tz'iib'anb'ileb' sa' li hu “Eb' li xb'aanuhom laj Salomón” xk'ab'a'. 

42Ka'k'aal chihab' kiwank laj Salomón chi awab'ejink sa' li tenamit Jerusalén ut 
sa' xb'een chixjunil Israel. 

43Ut naq kiq'ajk kisutq'iik rik'ineb' li xna' xyuwa', kimuqe'k sa' xtenamit laj David 
li xyuwa'. Toja' naq laj Robohán li ralal kikanaak chi awab'ejink sa' xna'aj. 

1 R 12 

Li nimla ch'utam aran Sikem 
(2 Kr 10) 

1Laj Robohán koho Sikem, xb'aan naq aran koheb' chixjunileb' laj Israel re 
xxaqab'ankil cho'q awab'ej. 

2Ab'an laj Jerobohán, ralal laj Nebat, kirab'i a'in naq toj wan chaq Ejiipt, b'arwi' 
ki'elelik chiru laj Salomón li awab'ej. 

3Naq ke'xtaqla xb'oqb'al, laj Jerobohán kiwulak rochb'een chixjunil li 
xkomonileb' laj Israel, ut ke'raatina laj Robohán chi jo'ka'in: 

4“Laayuwa' kaw kooxtaqla chi k'anjelak. Wi laa'at taakotz b'ayaq li kawil k'anjel 
ut li iiq kixteneb' laayuwa' sa' qab'een, laa'o took'anjelaq chawu”, chankeb'. 

5Laj Robohán kixye reheb': “Ayuqex wan anaqwan, ut sa' oxib' kutan chik 
texsutq'iiq wi' chik wik'in”. Ut eb' li tenamit koheb'. 

6Toja' naq laj Robohán li awab'ej kixpatz' xna'leb' reheb' li cheekel winq li 
ke'k'anjelak chiru laj Salomón naq toj yo'yo: “Chanru tinsumeheb' li tenamit 
a'in?”, chan. 

7Ke'chaq'ok eb' a'an ut ke'xye: “Wi anaqwan tatk'anjelaq sa' xyaalal chiruheb' li 
tenamit a'in ut taawaatinaheb' rik'in chaab'il aatin, a'anaqeb' aj k'anjel chawu chi 
junelik”. 

8Ab'an laj Robohán ink'a' kixpaab' li raatineb' li cheekel winq, koho b'an chik chi 
patz'ok rik'ineb' li saaj al, rech ch'ajomaleb' ut aj k'anjeleb' chiru, 

9ut kixpatz' reheb': “K'aru nekeye laa'ex? K'aru tinsume wi' li tenamit li yookeb' 
chi xtz'aamankil naq tinkotz b'ayaq li k'anjel kixteneb' linyuwa' sa' xb'eeneb'?”, 
chan. 

10Eb' li rech ch'ajomal ke'xye re: “Jo'ka'in taasumeheb' wi' li poyanam li xe'yehok 
aawe naq taakotz b'ayaq li kawil k'anjel kixteneb' laayuwa' sa' xb'eeneb': «Wi 
kaw xextaqla linyuwa', q'axal kaw wi' chik laa'in. 

11Wi linyuwa' kaw xmin eeru chi k'anjelak, laa'in jwal kaw wi' chik texink'e chi 
k'anjelak, ut wi a'an xexsak' chi yal tz'uum, laa'in texinsak' rik'in tz'uum wank 
ch'iich' chi ru'uj»”. 

12Sa' rox li kutan laj Jerobohán rochb'een chixjunileb' li tenamit ke'wulak wi' chik 
rik'in laj Robohán, jo' yeeb'il xb'aan li awab'ej. 

13Ab'an li awab'ej kaw kiraatinaheb' li tenamit, chi ink'a' kixk'e sa' xch'ool li 
raatineb' li cheekel winq. 

14Kiraatinaheb' jo' kiyehe'k re xb'aaneb' li saaj al ut kixye reheb': “Wi linyuwa' 
kaw xexk'e chi k'anjelak, laa'in q'axal wi' chik kaw tintaqlanq sa' eeb'een; ut wi 
linyuwa' chi tz'uum xe'xsak', laa'in texinsak' rik'in tz'uum wank ch'iich' chi ru'uj”, 
chan reheb'. 

15Li awab'ej ink'a' kiraj rab'inkil li xe'xtz'aama li tenamit, xb'aan naq ak k'uub'k'u 
chi jo'kan xb'aan li Qaawa', re naq taatz'aqloq ru li xyehom re laj Jerobohán, ralal 
laj Nebat, chi xtz'uumal re li propeet Ajías aj Siló. 

16Naq chixjunileb' laj Israel ke'xk'e reetal naq li awab'ej ink'a' kiraj rab'inkileb', 
ke'xye a'in: “Maak'a' wank qe rik'in laj David! Maak'a' qeechanihom rik'in li ralal 
laj Jesé! Ex Israel, ayuqex sa' leerochoch chejunjunqal! Ut laa'at, a David, chawil 
laajunkab'al!”. Toja' naq eb' laj Israel koheb' sa' li xna'ajeb'. 

17Laj Robohán ki'awab'ejink sa' xb'eeneb' laj Israel li wankeb' sa' xteepal Judá. 

18Ut naq laj Robohán li awab'ej kixtaqla laj Adonirán, aj jolominel reheb' li 
minb'ileb' ru chi k'anjelak, chixjunileb' laj Israel ke'xteni chi pek toj reetal 
ke'xkamsi. Toja' naq laj Robohán li awab'ej kixseeb'a rib' chi xsik'b'al li 
xb'eleb'aal ch'iich' re elelik toj Jerusalén. 

19Jo'ka'in naq eb' laj Israel ke'xtz'eqtaanaheb' li ralal xk'ajol laj David chalen toj 
anaqwan. 

Li jachok ib' sa' li x'awab'ejihom laj Salomón 
(2 Kr 10,1—11,4) 

20Naq chixjunileb' laj Israel ke'xnaw naq laj Jerobohán kisutq'iik chaq, ke'xtaqla 
xb'oqb'al sa' jun ch'utam ut ke'xxaqab' cho'q awab'ej sa' xb'eeneb' chixjunileb' laj 
Israel; maajun kixk'e xch'ool chi xtaaqenkileb' li xjunkab'al laj David, ka'aj chik li 
xteepaleb' aj Judá. 

21Naq laj Robohán kiwulak Jerusalén, kixch'utub'eb' b'eleek'aal mil (180,000) chi 
winq, sik'b'ileb' ru sa' xyanqeb' chixjunileb' laj Judá ut eb' laj Benjamín, re 



661 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

te'yaloq rik'ineb' laj Israel ut xq'axtesinkil wi' chik li awab'ejilal sa' ruq' laj 
Robohán, ralal laj Salomón. 

22Ab'an li Qaawa' kiraatina laj Semaías, xtaql li Yos, ut kixye re: 

23“Aatinan rik'in laj Robohán, ralal laj Salomón, awab'ej re Judá, jo'wi' rik'in 
chixjunileb' li ralal xk'ajol laj Judá, rik'ineb' laj Benjamín ut jo'k'ihaleb' xkomon li 
tenamit, ut ye reheb': 

24«Jo'ka'in xye li Qaawa': Mexxik chi yalok rik'ineb' laj Israel leerech tenamitul. 
Sutq'inqex b'an chejunjunqal sa' leerochoch, xb'aan naq li k'aru xk'ulmank, laa'in 
xink'uub'ank re»”. Naq eb' a'an ke'rab'i li raatin li Qaawa', ke'xpaab' ut ke'sutq'iik 
sa' rochocheb', jo' kiyehe'k reheb' xb'aan li Qaawa'. 

25Laj Jerobohán kixtaqla xyiib'ankil chi chaab'il li tenamit Sikem, li wank chi 
xtzuulul Efraín, ut aran kikanaak chi wank. Moqon ki'elk aran ut kixyiib' ajwi' chi 
chaab'il li na'ajej Penuel. 

26Ab'anan kixye sa' xch'ool: “Anaqwan mare li tenamit te'raj sutq'iik wi' chik 
rub'el xwankil li xjunkab'al laj David. 

27Wi eb' li tenamit a'in te'xik chi mayejak aran Jerusalén sa' rochoch li Qaawa', li 
xch'ooleb' taasutq'iiq wi' chik rik'in laj Robohán, awab'ej re Judá, ut laa'in 
tine'xkamsi”. 

28Jo'kan naq laj Jerobohán kixpatz' xna'leb', kixyiib' wiib' xjalam u saaj wakax 
yiib'anb'ileb' rik'in oor, ut kixye reheb' li tenamit: “Tz'aqalaq li xik chi mayejak 
aran Jerusalén. A'an a'in laayos, at Israel, li ki'isink chaq aawe sa' li tenamit 
Ejiipt”.  

29Toja' naq kixkanab' jun sa' li na'ajej Betel ut li jun chik kixkanab' chaq sa' li 
na'ajej Dan. 

30Jo'kan naq eb' laj Israel ke'ok chi maakob'k, xb'aan naq eb' li tenamit koheb' 
aran Betel ut Dan chi loq'onink. 

31Laj Jerobohán kixyiib'atq ajwi' eb' li tijob'aal sa' xjolomeb' li tzuul ut 
kixxaqab'eb' aj tij li maawa'eb' ralal xk'ajoleb' laj Leví. 

32Chirix chik a'an kixxaqab' xkutankil li ninq'e li taawanq sa' li o'laju xb'e li 
xwaqxaq po, jo' chanru neke'ninq'ehik eb' laj Judá. Ut koxmayejaq chiru li artal 
aran Betel, sa' xk'ab'a'eb' li wakax kixyiib'. Aran Betel kixxaqab'eb' ajwi' aj tij 
cho'q reheb' li tijob'aal kixyiib' sa' xjolomeb' li tzuul. 

33Sa' li kutan o'laju xb'e li xwaqxaq po koho laj Jerobohán chi mayejak chiru li 
artal kixyiib' Betel (sa' li po yal kixk'oxla junes rib' a'an ut kixxaqab' cho'q 
xninq'eheb' laj Israel). Koho aran Betel ut kixmayeja pom chiru li artal. 

1 R 13 

Kiq'use'k laj Jerobohán 

1Naq laj Jerobohán xaqxo chiru li artal, ak ok raj re chi xk'atb'al pom, kiwulak 
aran Betel jun li propeet aj Judá taqlanb'il xb'aan li Qaawa'. 

2Ut ki'aatinak chirix li artal chi kaw xyaab' xkux, jo' kiyehe'k re xb'aan li Qaawa': 
“At artal, at artal, jo'ka'in xye li Qaawa': «Sa' xyanqeb' li ralal xk'ajol laj David 
taayo'laaq jun k'uula'al, aj Josías xk'ab'a'. A'an tixmayeja sa' aab'een eb' laj tij li 
wankeb' sa'eb' li tijob'aal sa' xjolomeb' li tzuul, a'eb' li neke'k'atok pom sa' 
aab'een. Taak'atoq chik xb'aqeleb' kamenaq poyanam sa' aab'een»”. 

3Chiru ajwi' li kutan a'an, li propeet kixb'aanu jun nimla sachb'ach'oolej naq 
kixye: “A'an a'in li xnimal eetalil ut li sachb'ach'oolej tixb'aanu li Qaawa': li artal 
taajuk'e'q, ut li cha li wank sa' xb'een taapajiiq sa' iq'”. 

4Naq li awab'ej kirab'i li kixye li propeet chirix li x'artal Betel, laj Jerobohán kixye' 
li ruq' toj chaq sa' xb'een li artal ut kixye: “Chapomaq li winq a'an”, chan. Ab'an li 
ruq' li kixye', kichaqik ut ink'a' chik kixtaw xna'aj. 

5Toja' naq li artal kijuk'e'k ut li cha li wank sa' xb'een kipaje'k, jo' chanru 
xk'utunk sa' li xnimal eetalil kixb'aanu li propeet sa' xk'ab'a' li Qaawa'. 

6Ut laj Jerobohán li awab'ej kixye re li propeet: “B'aanu usilal, tijon chiwix chiru li 
Qaawa' laaYos ut tz'aama naq tixk'irtasi li wuq'”. Kitijok li propeet chiru li 
Qaawa', ut li ruq' laj Jerobohán kik'iraak ut kikanaak jo' naq xwank junxil. 

7Chirix chik a'an laj Jerobohán li awab'ej kixye re li propeet: “Okan sa' li wochoch, 
hilan ut tink'e junaq aamaatan”, chan. 

8Ab'an li propeet kixye re li awab'ej: “Us ta raj taasi we li xyiijachil laajunkab'lal, 
ink'a' tin'ok sa' laawochoch. Ink'a' tintzekanq ut ink'a' tin'uk'aq sa' li na'ajej a'in, 

9xb'aan naq jo'ka'in yeeb'il we xb'aan li Qaawa': «Ink'a' tattzekanq, ink'a' tat-
uk'aq chi moko tatsutq'iiq chaq sa' li b'e tatxik wi'»”. 

10Ut koho sa' jalan chik b'e, ink'a' chik kisutq'iik sa' li b'e koho wi' Betel. 

11Sa'eb' li kutan a'an aran Betel kiwank jun li propeet tiix aj chik. Eb' li ralal 
kole'xseeraq'i re chixjunil li k'aru kixb'aanu laj k'anjel chiru li Yos chiru li kutan 
a'an aran Betel, jo' ajwi' eb' li aatin kixye re laj Jerobohán li awab'ej. 

12Naq ke'raqe'k chi aatinak, li xyuwa'eb' kixpatz' reheb': “B'ar xk'am naq xkoho?”, 
chan. Ut eb' li ralal ke'xk'ut li b'e kixk'am laj k'anjel chiru li Yos li kichalk chaq 
Judá. 

13Toja' naq kixye reheb' li ralal: “K'ehomaq rix linb'uur”. Eb' li ralal ke'xk'e rix li 
b'uur, ut li yuwa'b'ej kitaqe'k chirix 

14ut koho chi xsik'b'al laj k'anjel chiru li Yos, ut koxtaw chi chunchu rub'el jun 
toon chi ji: “Ma laa'at li xtaql li Qaawa' li xchalk chaq Judá?”, chan re. Kichaq'ok 
a'an ut kixye: “Hehe', laa'inin”. 

15“Kim sa' li wochoch ut tzekan b'ayaq”, chan li tiixil propeet. 

16Ab'an li xtaql li Qaawa' kixye: “Ink'a' naru tinxik chawix sa' laawochoch. Ink'a' 
naru tintzekanq chi moko tin'uk'aq sa' li na'ajej a'in, 

17xb'aan naq xye we li Qaawa': «Ink'a' tattzekanq, ink'a' tat-uk'aq chi moko 
tatsutq'iiq chaq sa' li b'e xatchalk wi'», chan we li Qaawa'”. 

18Ab'anan li tiixil winq kixtik'ti'i ut kixye re: “Laa'in ajwi' jun propeet kama' 
laa'at. Ut jun x'ánjel li Qaawa' xtaqlaak chaq wik'in re xyeeb'al we: «B'oq chaq 
aawik'in sa' laawochoch, re taatzekanq ut taa'uk'aq»”. 

19Toja' naq li propeet li kichalk chaq Judá kisutq'iik, kiwa'ak ki'uk'ak sa' rochoch 
li jun chik. 

20Ut naq chunchuukeb' sa' meex, li raatin li Qaawa' kichalk rik'in li tiixil propeet li 
kisutq'isink re li xtaql li Yos li kichalk chaq Judá. 

21Ki'aatinak chi kaw ut kixye: “Jo'ka'in xye li Qaawa': Xaq'et raatin li Qaawa' 
laaYos ut ink'a' xapaab' laachaq'rab'inkil xb'aan. 

22Laa'at xatsutq'iik chaq, xattzekank ut xat-uk'ak sa' li na'ajej xye aawe naq ink'a' 
tattzekanq tat-uk'aq. Jo'kan naq laach'och'el laasululel ink'a' taamuqe'q sa' 
xyanqeb' laana' laayuwa'”. 

23Naq ak ke'raqe'k chi wa'ak chi uk'ak, kixk'e rix li xb'uur li propeet kichalk chaq 
Judá, 

24ut a'in koho. Ab'an naq yo chi xik, kixk'ul jun li kaqkoj sa' li b'e ut kikamsiik 
xb'aan: li xch'och'el xsululel kikanaak chi jiljo sa' b'e, ut li b'uur ut li kaqkoj 
xaqxookeb' chi xk'atq li kamenaq naq ke'kanaak. 

25Wankeb' winq ke'nume'k aran, ke'ril li kamenaq jiljo sa' b'e ut li kaqkoj xaqxo 
chi xk'atq. Tikto koheb' ut koxe'xseeraq'i sa' li tenamit wan wi' li tiixil propeet. 

26Naq kirab'i a'an li propeet li kisutq'isink re li jun chik sa' li xb'e, kixye: “A'an li 
xtaql li Yos li xq'et raatin li Qaawa'. Jo'kan naq li Qaawa' xq'axtesink re sa' ruq' li 
kaqkoj li xputz'i ut xkamsi, jo' xyehe'k re xb'aan li Qaawa'”. 

27Tikto kixye reheb' li ralal: “K'ehomaq rix linb'uur”. Eb' ralal ke'xk'e rix li xb'uur, 

28ut a'an koho ut koxtaw chi jiljo li kamenaq sa' b'e, xaqxookeb' li b'uur ut kaqkoj 
chi xk'atq. Li kaqkoj toj maji' naxtiw li kamenaq chi moko naxt'upi li b'uur. 

29Toja' naq li tiixil propeet kixxok li kamenaq, li xtaql li Qaawa', kixjilib' chirix li 
b'uur ut kixk'am sa' li xtenamit re xmuqb'al. 

30Kixk'e li kamenaq sa' li xmuqleb'aal a'an ut ke'yaab'ak chirix: “At, wiitz'in, xat-
oso'k”, chankeb' re. 

31Naq ak xmuq li kamenaq, kixye reheb' li ralal: “Naq tinkamq laa'in, tineemuq sa' 
li muqleb'aal xinmuq wi' li xtaql li Qaawa'. B'ar wank li xch'och'el xsululel, aran 
tineemuq laa'in, 

32xb'aan naq ch'olch'o naq taatz'aqloq ru li raatin li Qaawa' li xye chirix li artal re 
Betel ut chirix chixjunileb' li tijob'aal li wankeb' sa' xjolomeb' li tzuul, sa' xteepal 
Samaria”. 

33Ab'anan us ta kik'ulmank chixjunil a'an, laj Jerobohán ink'a' kixkanab' 
xb'aanunkil li yib' aj b'aanuhom, ki'ok b'an wi' chik chi xxaqab'ankileb' aj tij re 
te'k'anjelaq sa'atqeb' li tijob'aal sa' xjolomeb' li tzuul: yalaq ani sa' xyanqeb' li 
poyanam nawulak chiru ok cho'q aj tij, naxaqab'aak cho'q aj tij. 

34Li yib' aj b'aanuhom a'in kik'amok re laj Jerobohán chi maakob'k jo' ajwi' eb' li 
ralal xk'ajol. A'an ajwi' xyaalal naq kisache'k li xjunkab'al chi junajwa sa' xb'een li 
ruuchich'och'. 

1 R 14 

Laj Ajías kixye chi junxilaj li k'aru tixk'ul laj Jerobohán 

1Chiruheb' li kutan a'an kiyajerk laj Abías, ralal laj Jerobohán. 

2Ut laj Jerobohán kixye re li rixaqil: “Tiqib' aawib' chi jalan, re naq ink'a' te'xk'e 
reetal naq laa'at rixaqil laj Jerobohán. Ayu aran Siló, xb'aan naq aran wank laj 
Ajías li propeet, li kiyehok we naq tin'ok cho'q awab'ej re li tenamit a'in. 

3K'am lajeeb'aq wa jo'wi' k'uluj ut jun meet chi xya'al kab', ut toxaasi re. A'an 
tixye aawe k'aru taakanaaq wi' li k'uula'al”. 

4Jo'kan kixb'aanu li rixaqil laj Jerobohán: kixaqliik, koho aran Siló ut kox'okaq sa' 
rochoch laj Ajías. Laj Ajías ink'a' chik na'ilok xb'aan naq tiix aj chik. 

5Ab'anan ak xyehom li Qaawa' re laj Ajías naq li rixaqil laj Jerobohán taawulaq 
rik'in chi patz'ok chirix li xk'uula'al yaj. Yeeb'il ajwi' k'aru tixsume wi' li ixq, 
xb'aan naq tixye rib' cho'q jalan naq taa'ok sa' li rochoch. 

6Ka'ajwi' kirab'i li xyaab' roq li ixq naq yo chi ok sa' li kab'l, laj Ajías kixye re: 
“Okan chaq, at rixaqil laj Jerobohán. K'a'ut naq nakak'e aawib' chi jalan? Wank 
jun li esilal jwal ra rab'inkil cho'q aawe. 

7Ayu ut ye re laj Jerobohán: «Jo'ka'in xye li Qaawa', xYos laj Israel: Xink'e 
aawankil sa' xb'eeneb' li tenamit ut xatinxaqab' chi xjolominkil Israel lintenamit. 

8Xinmaq' li awab'ejihom sa' ruq'eb' li ralal xk'ajol laj David ut xinq'axtesi aawe. 
Ab'anan laa'at moko yookat ta chi awab'ejink jo' naq xwank laj David, laj k'anjel 

chiwu, li kixpaab' linchaq'rab', kik'anjelak chiwu chi anchal xch'ool ut junelik 
kiwank sa' tiikilal. 

9Laa'at q'axal yib' chik ru xab'aanu chiruheb' li ke'wank junxil: xayiib'eb' aayos ut 
li xjalam uheb', yal re xyoob'ankil injosq'il ut re intz'eqtaanankil. 

10Jo'kan naq tink'am chaq rahilal sa' xb'een li xjunkab'lal laj Jerobohán ut 
tinkamsiheb' chixjunileb' li xteelom al aj Israel, a' yaal ma aj mun malaj 
ink'a'.Tinsach ruheb' chi junajwa chixjunileb' li ralal xk'ajol te'chalq moqon, jo' 
naq na'isiik li mul sa' junaq ochoch. 

11Li rech'alaleb' laj Jerobohán li te'kamq sa' li tenamit, te'tiwe'q xb'aaneb' li tz'i', 
ut eb' li te'kamq sa' k'aleb'aal te'k'uxe'q xb'aaneb' li so'sol, xb'aan naq jo'kan xye 
li Qaawa'». 

12“Ut laa'at, at ixq, xaqlin ut ayu sa' laawochoch. Ka'ajwi' tat-ok sa' li tenamit, li 
k'uula'al taakamq. 

13Chixjunileb' laj Israel te'yaab'aq chirix ut te'xmuq, xb'aan naq ka'ajwi' a'an 
taamuqe'q sa' xyanqeb' li ralal xk'ajol laj Jerobohán. Ka'ajwi' rik'in li k'uula'al 
a'an wank b'ayaq usilal li nawulak chiru li Qaawa', xYos laj Israel. 

14Chirix chik a'an li Qaawa' tixxaqab' jun li awab'ej sa' xb'eeneb' laj Israel, ut a'an 
tixsach ru chi junajwa li xjunkab'al laj Jerobohán. 

15Li Qaawa' tixchiq'leheb' laj Israel, jo' naq nachiq'leek li kaxlan'aj xb'aan li 
roqha'. Taarisiheb' laj Israel sa' li chaab'il ch'och' a'in li xk'ehom reheb' li 
xxe'toonil yuwa'eb', ut tixcha'cha'iheb' toj junpak'al li Nima', xb'aan naq ke'xyiib' 
xyoseb' re xchiq'b'al xjosq'il li Qaawa'. 

16Ut tixq'axtesiheb' laj Israel sa' ruq'eb' laj jalan tenamit, xb'aan li xmaak laj 
Jerobohán, naq kimaakob'k a'an ut kixk'eheb' chi maakob'k eb' laj Israel”. 

17Toja' naq li rixaqil laj Jerobohán kixaqliik ut koho sa' li tenamit Tirsá. Ka'ajwi' 
ki'ok sa' rochoch, kikamk li xk'uula'al. 

18Ke'xmuq ut chixjunileb' laj Israel ke'yaab'ak chirix, jo' kixye li Qaawa' chi 
xtz'uumal re li propeet Ajías. 

Li xkamik laj Jerobohán 

19Chixjunil li xyehom xb'aanuhom laj Jerobohán, chirix li yalok li kixb'aanu ut li 
x'awab'ejihom, tz'iib'anb'ileb' sa' xHuhil xyehom xb'aanuhomeb' li awab'ej re 
Israel. 

20Wiib' xka'k'aal chihab' ki'awab'ejink laj Jerobohán sa' xb'een Israel. Ut naq 
kiq'ajk kisutq'iik rik'ineb' li xxe'toonil yuwa', a' chik laj Nadab li ralal kikanaak sa' 
xna'aj. 

Laj Robohán, awab'ej re Judá 
(2 Kr 12,1-16) 

21Laj Robohán, ralal laj Salomón, ki'awab'ejink sa' xb'eeneb' laj Judá. Jun roxk'aal 
chihab' wank re naq ki'ok cho'q awab'ej, ut chiru wuqlaju chihab' ki'awab'ejink 
aran Jerusalén, sa' li tenamit sik'b'il ru xb'aan li Qaawa' sa' xyanq chixjunileb' li 
xteepal laj Israel, re naq aran taaloq'oniiq. xNahamá xk'ab'a' li xna', Amón 
xtenamit. 

22Eb' laj Judá ke'xb'aanu li ink'a' nawulak chiru li Qaawa'; ut q'axal wi' chik 
ke'xchiq' xjosq'il li Qaawa' chiru li maak ke'xb'aanu li xna' xyuwa'eb', 

23xb'aan naq eb' a'an ajwi' ke'xyiib' eb' li tijob'aal ut eb' li pek che', chi xjolomeb' 
li tzuul ut rub'elatq xninqal che'. 

24Sa' li tenamit ke'wank ajwi' li ke'xq'axtesi rib' sa' li tz'i'b'eetal aj b'aanuhom: a' 
li ko'b'eetak yumb'eetak re loq'onink. A' ajwi' li tz'i'b'eetalil uxb'il xb'aaneb' li 
tenamit li ke'aanilasiik xb'aan li Qaawa' chiruheb' laj Israel ke'xk'e rib' chi 
xb'aanunkil. 

25Naq ak yo chik ro' chihab' chi awab'ejink laj Robohán, kichalk laj Sosak, awab'ej 
re Ejiipt, chi yalok rik'ineb' laj Jerusalén.  

26Kirelq'a chixjunil li wank sa' rochoch li Yos ut sa' rochoch li awab'ej. Kirelq'a 
chixjunil: a' ajwi' chixjunileb' li xkolb'aleb' rib' laj puub' li kixyiib' laj Salomón 
rik'in oor.  

27Jo'kan naq laj Robohán li awab'ej kixtaqla xyiib'ankil li reeqajeb' li ke'elq'aak, 
junes rik'in chik q'anch'iich', ut kixq'axtesiheb' reheb' li neke'taqlank sa' 
xb'eeneb' laj ilol re li rochoch li awab'ej. 

28Rajlal naq li awab'ej na'ok sa' rochoch li Qaawa', eb' laj k'aak'alenel neke'risi 
chaq li xkolb'aleb' rib', ut moqon neke'xkanab' wi' chik sa' li xna'ajeb'. 

29Chixjunil li xyehom xb'aanuhom laj Robohán, tz'iib'anb'il sa' xHuhil li xyehom 
xb'aanuhomeb' li awab'ej re Judá. 

30K'ajo' li yalok ke'xb'aanu chirib'ileb' rib' laj Robohán ut laj Jerobohán. 

31Naq laj Robohán kiq'ajk kisutq'iik rik'ineb' li xxe'toonil yuwa', kimuqe'k sa' 
xtenamit laj David, ut a' chik laj Abías li ralal kikanaak sa' xna'aj. 

1 R 15 

Laj Abías, awab'ej re Judá 
(2 Kr 13,1-22) 

1Ak waqxaqlaju chihab' rokik cho'q awab'ej laj Jerobohán, ralal laj Nabat, naq laj 
Abías kixtikib' awab'ejink sa' xb'eeneb' laj Judá. 

2Oxib' chihab' ki'awab'ejink aran Jerusalén. xMahaká xk'ab'a' li xna', xrab'in laj 
Absalón. 

3A'an ajwi' kixb'aanu li maak kixb'aanu li xyuwa' junxilaj chiru a'an. Moko wank 
ta li xch'ool rik'in li Qaawa' li xYos, jo' naq kiwank li xch'ool laj David li xyuwa'. 

4Ab'anan, sa' xk'ab'a' xraab'al laj David, li Qaawa' li xYos kixk'e naq junelik 
lochlooq li xsaqenk aran Jerusalén:kixsi jun li ralal chi awab'ejink sa' xna'aj ut 
kixk'ojob' xch'ool Jerusalén. 

5Kixb'aanu chi jo'kan, xb'aan naq laj David kiwank sa' tiikilal chiru li Qaawa' ut 
ink'a' kixq'et junaq xchaq'rab' li Qaawa' chiru chixjunil li xyu'am. Ka'ajwi' 
kimaakob'k chiru laj Urías laj Hit. 

6-7Chixjunil li xyehom xb'aanuhom laj Abías, tz'iib'anb'il sa' xHuhil li xyehom 
xb'aanuhomeb' li awab'ej re Judá. K'ajo' li yalok ke'xb'aanu chirib'ileb' rib' laj 
Abías ut laj Jerobohán.  

8Naq laj Abías kiq'ajk kisutq'iik rik'ineb' li xxe'toonil yuwa', ke'xmuq sa' xtenamit 
laj David. Ut li kikanaak sa' xna'aj, a'an laj Asá li ralal. 

Laj Asá, awab'ej re Judá 
(2 Kr 14,1-5; 15,16-19) 

9Ak junmay chihab' rokik cho'q awab'ej laj Jerobohán, awab'ej re Israel, laj Asá 
kixtikib' taqlank sa' xb'eeneb' laj Judá. 

10Jun roxk'aal chihab' ki'awab'ejink aran Jerusalén. xMahaká xk'ab'a' li xna', 
xrab'in laj Absalón. 

11Laj Asá kixb'aanu li nawulak chiru li Qaawa', jo' tz'aqal kiwank laj David li 
xyuwa'. 

12Kirisiheb' sa' li tenamit eb' li neke'b'aanunk li tz'i'b'eetalil, ut kixjuk'eb' 
chixjunileb' li jalanil yos yiib'anb'ileb' xb'aaneb' li xxe'toonil yuwa'eb'.  

13Kirisi ajwi' xwankil li xna' cho'q xna'eb' li tenamit, a' lix Mahaká, xb'aan naq 
kixyiib' jun xjalam u lix Aserá. Laj Asá kixputz'i li tz'i'b'eetalil a'an ut kixk'at chire 
li nima' Sedrón. 

14Ab'anan ink'a' ke'juk'mank eb' li tijob'aal chi xjolomeb' li tzuul, us ta laj Asá 
q'axal tiik xch'ool chirix li Qaawa', chiru chixjunil li xyu'am. 

15Kixk'am sa' rochoch li Yos chixjunil li k'a'aq re ru kixmayeja laj David li xyuwa', 
jo' ajwi' li ki'alaak sa' xch'ool xyeechi'inkil: plaat ut oor ut eb' li k'anjelob'aal. 

Laj Asá kixk'ojob' jun sumwank rik'in laj Ben-Adad 
(2 Kr 16,1-10) 

16Junelik ke'wank sa' yalok laj Asá rik'in laj Basá, awab'ej re Israel. 

17Ut naq laj Basá, awab'ej re Israel, koho chi yalok rik'ineb' laj Judá, 
kixkawub'resi li tenamit Ramá, re xtz'apb'al xb'e laj Asá, awab'ej re Judá. 

18Toja' naq laj Asá kixxok chixjunil li plaat ut oor li wank sa' rochoch li Yos ut li 
wank sa' rochoch li awab'ej, kixk'e reheb' laj k'anjel chiru ut kixtaqla re laj Ben-
Adad, awab'ej re Aram. A'an ralal laj Tabrimón ut ri xmam laj Jesión, ut wank sa' 
li tenamit Damaask. Laj Asá kixtaqla ajwi' xyeeb'al re laj Ben-Adad: 

19“Qak'eeq qib' sa' sum'aatin laa'in ut laa'at, jo' naq ke'wank laayuwa' rik'in 
linyuwa' laa'in. Xintaqla li maatan a'in cho'q aawe, plaat ut oor. B'aanu usilal, 
maatenq'a chik laj Basá, awab'ej re Israel, re naq ink'a' chik tinxch'i'ch'i'i”. 

20Laj Ben-Adad kixpaab' li kixye laj Asá li awab'ej ut kixtaqlaheb' li xjolomileb' laj 
puub' chi yalok rik'ineb' li tenamit sa' xteepal Israel. Chi jo'kan kixsach ruheb' li 
tenamit Iyón, Dan ut Abel-Bet-Mahaká, jo' ajwi' chixjunil xteepal Kinerot ut li 
xteepal Neftalí. 

21Naq laj Basá kirab'i resil li kik'ulmank, kixkanab' xkawub'resinkil li tenamit 
Ramá ut kikanaak aran Tirsá. 

22Toja' naq laj Asá li awab'ej kixb'oqeb' chixjunileb' laj Judá. Ke'xxok eb' li pek ut 
eb' li che', li yookeb' wi' chi xkawub'resinkil Ramá, ut rik'in a'an ke'xyiib' eb' li 
tenamit Jeba re Benjamín ut Mispá. 

Xkamik laj Asá 
(2 Kr 16,11-14) 

23Chixjunil li xyehom xb'aanuhom laj Asá, li yalok kixb'aanu, tz'iib'anb'ileb' sa' 
xHuhil xyehom ut xb'aanuhomeb' li awab'ej re Judá. Sa' xtiixilal kixtaw xyajel li 
roq. 

24Ut naq laj Asá kiq'ajk kisutq'iik rik'ineb' li xxe'toonil yuwa', ke'xmuq sa' 
xtenamit laj David li xyuwa'. Moqon chik laj Josafat li ralal kikanaak chi 
awab'ejink sa' xna'aj. 

Laj Nadab, awab'ej re Israel 

25Laj Nadab, ralal laj Jerobohán, ki'ok chi awab'ejink sa' xb'eeneb' laj Israel, naq 
ak wiib' chihab' chik rokik laj Asá cho'q awab'ej re Judá. Wiib' chihab' kitaqlank 
sa' xb'eeneb' laj Israel. 

26Laj Nadab kixb'aanu li ink'a' nawulak chiru li Qaawa': kixk'anasi re li xyuwa' ut 
kixk'am xb'eheb' laj Israel chi maakob'k. 

27Laj Basá, ralal laj Ajías, xkomoneb' li ralal xk'ajol laj Isakar, kixq'etq'eti rib' 
chiru laj Nadab ut kixk'uub' xkamsinkil. Ut kixkamsi naq sutsu li tenamit Jibetón 
sa' xteepal Filistea xb'aan laj Nadab jo' ajwi' xb'aaneb' laj Israel. 

28Oxib' chihab' rokik laj Asá cho'q awab'ej re Judá, naq kikamsiik laj Nadab 
xb'aan laj Basá, ut a'in kikanaak sa' xna'aj. 

29Ka'ajwi' ki'ok cho'q awab'ej, ut kixkamsiheb' chixjunil xsa' li xjunkab'al laj 
Jerobohán, kixsach ruheb' chixjunileb' li xkomon, jo' kixye li Qaawa' chi 
xtz'uumal re laj Ajías, li propeet aj Siló.  

30A'an kik'ulmank xb'aan li maak kixb'aanu laj Jerobohán naq kixk'am xb'eheb' 
laj Israel chi maakob'k ut kixchiq' xjosq'il li Qaawa', xYos laj Israel. 

31Chixjunil li xyehom xb'aanuhom laj Nadab, tz'iib'anb'il sa' xHuhil xyehom ut 
xb'aanuhomeb' li awab'ej re Israel. 

32Junelik ke'wank sa' yalok laj Asá rik'in laj Basá, awab'ej re Israel. 

Laj Basá, awab'ej re Israel 

33Laj Basá, ralal laj Ajías, ki'ok cho'q awab'ej re Israel, naq ak oxib' chihab' rokik 
chi awab'ejink laj Asá aran Judá. Laj Basá kiwank xwankil sa' li tenamit Tirsá, ut 
kaahib' xka'k'aal chihab' ki'awab'ejink sa' xb'eeneb' laj Israel. 

34Kixb'aanu li ink'a' nawulak chiru li Qaawa': kixb'aanu li maa'usilal chiru li 
Qaawa' jo' kixb'aanu laj Jerobohán naq kixk'am xb'eheb' laj Israel chi maakob'k. 

1 R 16 

1Li raatin li Qaawa' kiwulak rik'in laj Jehú, ralal laj Jananí, re raqok aatin sa' 
xb'een laj Basá. Ut laj Jehú kixye re laj Basá chi jo'ka'in: 

2“Laa'at maak'a' aawankil naq xatwank. Ut laa'in xatinxaqab' cho'q xjolomil 
lintenamit Israel. Ab'an laa'at xachiq' injosq'il naq xab'aanu li maa'usilal 
kixb'aanu laj Jerobohán ut xak'e chi maakob'k lintenamit Israel. 

3Xb'aan a'an, tinsach aawu, a Basá, jo' ajwi' eb' laawalal aak'ajol; tinb'aanu re 
laajunkab'al li xinb'aanu re li xjunkab'al laj Jerobohán, li ralal laj Nebat. 

4Chixjunileb' laawech'alal li te'kamq sa' li tenamit, te'tiwe'q xb'aaneb' li tz'i', ut li 
te'kamq chaq sa' k'aleb'aal, te'k'uxe'q xb'aaneb' li so'sol”. 

5Chixjunil li xyehom xb'aanuhom laj Basá ut li yalok kixb'aanu, tz'iib'anb'ileb' sa' 
xHuhil li xyehom ut xb'aanuhomeb' li awab'ej re Israel. 

6Naq laj Basá kiq'ajk kisutq'iik rik'ineb' li xxe'toonil yuwa', ke'xmuq sa' li tenamit 
Tirsá. Ut laj Elá li ralal kikanaak chi awab'ejink sa' xna'aj. 

7Li raatin li Qaawa' kiwulak chi raqok aatin sa' xb'een laj Basá ut sa' xb'eeneb' li 
ralal xk'ajol, chi xtz'uumal re li propeet Jehú, ralal laj Jananí, xb'aan chixjunil li 
maa'usilal kixb'aanu chiru li Qaawa'. Laj Basá kixchiq' xjosq'il li Yos naq 
kixyiib'atq jalanil yos rik'in ruq', jo' kixb'aanu laj Jerobohán, ut naq kixsach ajwi' 
li xjunkab'al chi junajwa. 

Laj Elá, awab'ej re Israel 

8Laj Elá, ralal laj Basá, ki'ok chi awab'ejink sa' xb'eeneb' laj Israel, aran Tirsá, naq 
ak waqib' xka'k'aal chihab' chik rokik laj Asá cho'q awab'ej re Judá. Wiib' chihab' 
ajwi' ki'awab'ejink. 

9Ab'anan laj Simrí, aj k'anjel chiru ut xjolomileb' laj b'eresinel b'eleb'aal ch'iich', 
kixk'uub' xkamsinkil. Sa' jun kutan naq laj Elá yo chi kalaak sa' rochoch laj Arsá, 
laj ilol re li junkab'al aran Tirsá, 

10kichalk laj Simrí ut kixkamsi, re awab'ejink sa' xna'aj. A'an kik'ulmank naq yook 
wuqub' xka'k'aal chihab' rokik laj Asá cho'q awab'ej re Judá. 

11Ka'ajwi' ki'ok chi taqlank ut kik'ojlaak sa' li xk'ojarib'aal, kixkamsiheb' chixjunil 
li ralal xk'ajol laj Basá: maajun chik xkomon malaj ramiiweb' kixkanab' chi yo'yo. 

12Laj Simrí kixsach ru chixjunileb' li ralal xk'ajol laj Basá, jo' kixye li Qaawa' chi 
xtz'uumal re laj Jehú li propeet, 

13xb'aan chixjunil li maa'usilal kixb'aanu laj Basá ut laj Elá li ralal, naq ke'xk'am 
xb'eheb' laj Israel chi maakob'k ut ke'xchiq' xjosq'il li Qaawa', xYos laj Israel, 
rik'in xyiib'ankil xyoseb'. 

14Chixjunil li xyehom xb'aanuhom laj Elá, tz'iib'anb'il sa' xHuhil li xyehom ut 
xb'aanuhomeb' li awab'ej re Israel. 

Laj Simrí, awab'ej re Israel 

15Ak wuqub' xka'k'aal chihab' rokik laj Asá cho'q awab'ej re Judá, naq sutsu li 
tenamit Jibetón, sa' xteepal Filistea, xb'aaneb' laj Israel, kixtikib' awab'ejink laj 
Simrí; ut wuqub' kutan ajwi' kiwank cho'q awab'ej aran Tirsá. 

16Sa' ajwi' li kutan naq hilhookeb' laj puub', ut ke'rab'i xyeeb'al naq laj Simrí 
kiq'etq'eto'k ut kixkamsi li awab'ej, chixjunileb' laj Israel ke'xxaqab' laj Omrí, 
xjolomileb' laj puub', cho'q awab'ej re Israel. 

17Toja' naq laj Omrí, rochb'een chixjunileb' laj Israel, ke'elk Jibetón, koheb' chi 
tzuul ut koxe'xsut li tenamit Tirsá. 

18Naq laj Simrí kiril naq ak wank li tenamit sa' ruq'eb' laj Israel, koxmuq rib' sa' 
ru'uj li rochoch ut kixk'e xxamlel, chi wank a'an chisa', ut chi jo'kan kikamk. 

19Chixjunil a'in kik'ulmank xb'aan chixjunil li maa'usilal kixb'aanu, naq 
kimaakob'k chiru li Qaawa' jo' kixb'aanu laj Jerobohán naq kixk'eheb' laj Israel 
chi maakob'k. 

20Chixjunil li xyehom xb'aanuhom laj Simrí ut naq kixk'uub' xkamsinkil li 
awab'ej, tz'iib'anb'ileb' sa' xHuhil li xyehom ut xb'aanuhomeb' li awab'ej re Israel. 

21Toja' naq eb' laj Israel ke'xjek' rib' sa' wiib' ch'uut: jun ch'uut koho chirix laj 
Tibní, ralal laj Kinat, re xxaqab'ankil cho'q awab'ej, ut li jun ch'uut chik koheb' 
chirix laj Omrí. 

22Ab'an li ch'uut ke'okenk chirix laj Omrí, ke'yalok rik'ineb' li xch'uut laj Tibní, li 
ralal laj Kinat. Kikamk laj Tibní ut a' chik laj Omrí kikanaak chi awab'ejink. 

Laj Omrí, awab'ej re Israel 

23Ak junlaju xka'k'aal chihab' rokik laj Asá cho'q awab'ej re Judá, naq kixtikib' 
awab'ejink laj Omrí sa' xb'eeneb' laj Israel, ut kab'laju chihab' ki'awab'ejink. Sa' li 
tenamit Tirsá kiwank waqib' chihab'. 

24Laj Omrí kixloq' li xtzuulul Samaria chiru laj Sémer chi oxib' o'q'ob' chi tumin 
plaat. Kixkawub'resi li na'ajej ut aran kikab'lak: Samaria kixk'e cho'q xk'ab'a' li 
tenamit sa' xk'ab'a' laj Sémer, laj eechal re xb'enwa li na'ajej. 

25Laj Omrí kixb'aanu li ink'a' nawulak chiru li Qaawa'; q'axal yib' wi' chik ru 
kixb'aanu chiruheb' li ke'wank junxil. 

26Kixk'anasi re laj Jerobohán, ralal laj Nebat, sa' chixjunil li kixk'ameb' wi' 
xb'eheb' laj Israel chi maakob'k: ke'xchiq' xjosq'il li Qaawa', xYos laj Israel, rik'in 
xyiib'ankil li xyoseb'. 

27Chixjunil li xyehom ut xb'aanuhom laj Omrí, tz'iib'anb'il sa' xHuhil xyehom ut 
xb'aanuhomeb' li awab'ej re Israel. 

28Naq laj Omrí kiq'ajk kisutq'iik rik'ineb' li xxe'toonil yuwa', kimuqe'k aran 
Samaria. Ut a' chik laj Ajab li ralal kikanaak chi awab'ejink sa' xna'aj. 

Laj Ajab, awab'ej re Israel 

29Ak waqxaqlaju xka'k'aal chihab' rokik laj Asá cho'q awab'ej re Judá, naq 
kixtikib' awab'ejink laj Ajab, ralal laj Omrí, sa' xb'eeneb' laj Israel. Wiib' xka'k'aal 
chihab' kitaqlank laj Ajab, ralal laj Omrí, aran Samaria. 

30Laj Ajab, ralal laj Omrí, kixb'aanu li ink'a' nawulak chiru li Qaawa'; q'axal yib' 
wi' chik ru kixb'aanu chiruheb' li ke'wank xb'enwa. 

31Ink'a' kitz'aqlok re xb'aanunkil li xmaakeb' laj Jerobohán, ralal laj Nebat; 
kixk'am aj b'an wi' cho'q rixaqil lix Jesabel, xrab'in laj Itobahal, awab'ej re Sidón, 
ut ki'ok chi k'anjelak chiru li jalanil yos, Bahal xk'ab'a', ut kixloq'oni ru. 

32Kixyiib' jun x'artal laj Bahal, sa' li xtijob'aal laj Bahal li kixyiib' aran Samaria. 

33Kixyiib' ajwi' xjalam u lix Aserá li kixchiq' wi' xjosq'il li Qaawa', xYos laj Israel. 
K'ajo' wi' chik kixb'aanu chiruheb' li awab'ej ke'wank xb'enwa. 

34Chiruheb' li kutan a'an, laj Jihel aj Betel kixwaklesi wi' chik li tenamit Jerikó. 
Rik'in xtz'aq laj Abirón, li xb'een ralal, kixk'ojob' rub'elankil li tenamit, ut rik'in 
xtz'aq laj Sejub, li xch'i'p, kixyiib' li xtz'apb'al li tenamit, jo' kixye li Qaawa' chi 
xtz'uumal re laj Josué, ralal laj Nun. 

1 R 17 

Laj Elías li propeet 

1Toja' naq laj Elías, Tisbé xtenamit, sa' xteepal Galahad, kixye re laj Ajab: “Sa' 
xk'ab'a' li Qaawa', xYos laj Israel, li yookin chi k'anjelak chiru, ninye aawe naq 
chiruheb' li chihab' a'in maak'a'aq xchu'ke chi moko li hab', wi ink'a' laa'in 
tinyehoq re”. 

2Chirix chik a'an li Qaawa' kixye re laj Elías: 

3“Elen arin, ayu sa' xjayal releb'l saq'e ut toxaamuq aawib' chire li nima' Kerit, li 
wank chi xk'atq li nima' Jordán. 

4Sa' roq nima' tat-uk'aq, ut xinye reheb' li tz'oq naq te'xk'e aatzekemq aran”, 
chan. 

5Laj Elías kixpaab' li kiyehe'k re xb'aan li Qaawa', ut koho chi wank chire li nima' 
Kerit, sa' xjayal releb'l saq'e re li nima' Jordán. 

6Eb' li tz'oq neke'xk'am xwa eq'la ut xtib' ewu, ut na'uk'ak sa' roq li nima' Kerit. 

7Ab'anan moqon chik li nima' ki'ok chi chaqik, xb'aan naq ink'a' chik naxk'e li 
hab' sa' li tenamit. 

Laj Elías ut li xmalka'an aj Sarepta 

8Toja' naq li Qaawa' kixye re laj Elías: 

9“Xaqlin ut ayu sa' li tenamit Sarepta, sa' xteepaleb' laj Sidón, ut kanaaqat aran, 
xb'aan naq ak xinye re jun xmalka'an li wank aran naq tatxch'oolani”, chan. 

10Kixaqliik laj Elías ut koho Sarepta. Naq yo chi ok sa' li tenamit, kiril aran jun 
xmalka'an yo chi xxokb'al xsi'. Kixb'oq li ixq ut kixye re: “B'aanu usilal, k'am chaq 
b'ayaq ha' sa' laakuk re tin'uk'aq”, chan. 

11Koho li ixq chi xxokb'al li ha', ab'an laj Elías kixye wi' chik re: “B'aanu usilal, 
k'am ajwi' chaq kach'inaq inwa”, chan re. 

12Kisumeek: “Sa' xk'ab'a' li Qaawa' laaYos, ninye aawe naq maak'a' inwa ak 
yiib'anb'il; yal jun mooch' aj chik ink'aj wank sa' jun uk'al ut b'a'b'ay aj chik 
in'aseeyt wank sa' linch'ina meet. Yookin chi xxokb'al kach'inaq insi' re 
xyiib'ankil li wa cho'q re linyum ut cho'q we laa'in. Tqawa' a'an, toja' naq 
tookamq”, chan li xmalka'an. 

13Kichaq'ok laj Elías ut kixye: “Matk'oxlak. Okan ut b'aanu jo' xaye, ab'an xb'enwa 
yiib' junaq inch'ina k'uluj ut taak'am chaq. Moqon chik taayiib' cho'q aawe ut 
cho'q re laayum. 

14Xb'aan naq jo'ka'in xye li Qaawa', xYos laj Israel: «Ink'a' taalajq li k'aj sa' li uk'al; 
chi moko taayamaaq xsa' li xkukb'il li aseeyt toj reetal naq li Qaawa' tixk'e chaq li 
hab' sa' xb'een li ruuchich'och'»”. 

15Koho li xmalka'an ut kixb'aanu jo' kixye laj Elías, ut ke'wa'ak laj Elías, li 
xmalka'an ut li xkomoneb'. 

16Chiru naab'al kutan li uk'al ut li kuk ink'a' kilajk xsa'eb', jo' kixye li Qaawa' chi 
xtz'uumal re laj Elías. 

Li xwaklijik wi' chik chi yo'yo li xyum li xmalka'an 

17Chirix chik a'an kiyajerk li xyum li ixq aj eechal ochoch. Jwal kinimank xyajel toj 
reetal kikamk. 

18Toja' naq li ixq kixye re laj Elías: “K'aru wank we aawik'in, at xtaql li Yos? Ma 
xatchalk chi xjultikankil linmaak ut xkanab'ankil chi kamk linyum?”. 

19Kichaq'ok laj Elías ut kixye: “K'am chaq we laayum”, chan. Kixk'ul li ch'ina'al, 
kixk'am taqe'q sa' li xkab' k'ojar li kab'l ut kixsotob' chiru li xwarib'aal. 

20Tikto kitijok chiru li Qaawa' ut kixye: “At Qaawa', at inYos, ma taarahob'tesi 
ajwi' xch'ool li xmalka'an a'in, li xk'ehok wochochnaal? K'a'ut naq xak'e chi kamk 
li xyum?”, chan. 

21Oxib' sut kixhupub' rib' sa' xb'een li ch'ina'al, ut chi kaw xyaab' xkux kixye re li 
Qaawa': “At Qaawa', at inYos, chiwanq wi' chik xyu'am li ch'ina'al a'in”. 

22Li Qaawa' kirab'i naq kitijok laj Elías chi kaw xyaab' xkux, ut kixk'e wi' chik 
xyu'am li ch'ina'al, li kiyo'laak wi' chik.  

23Tikto laj Elías kixq'alu li ch'ina'al, kixkub'si chaq ut kixq'axtesi re li xna': “At ixq, 
laach'ina'al yo'yo”, chan re. 

24Toja' naq li ixq kixye re laj Elías: “Anaqwan ninnaw chik naq laa'at xtaql li Yos, 
ut yaal naq li raatin li Qaawa' wank aawik'in”, chan. 

1 R 18 

Laj Elías ut laj Ajab 

1Moqon naq ak wank chik rox chihab' xtiklajik li we'ej, li Qaawa' kiraatina laj 
Elías ut kixye re: “Ayu, toxaak'ut wi' chik aawib' chiru laj Ajab, xb'aan naq ok we 
chi xtaqlankil li hab' sa' xb'een li ruuchich'och'”, chan. 

2Koho laj Elías rik'in laj Ajab ut kixk'ut rib' chiru. Yo chi us li we'ej aran Samaria. 

3Toja' naq laj Ajab kixtaqla xb'oqb'al laj Abdías, laj ilol re li rochoch li awab'ej. Laj 
Abdías k'ajo' naq naxloq'oni ru li Qaawa', 

4xb'aan naq junxil naq lix Jesabel yo xkamsinkileb' li xpropeet li Qaawa', kixkoleb' 
o'k'aal chi propeet ut kixmuqeb' sa' wiib' ochoch pek, lajeeb' roxk'aal kixmuq sa' 
li junjunq chi ochoch pek, ut kixch'oolaniheb' rik'in wa ut ha'. 



674 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

5Laj Ajab kixye re laj Abdías: “Ayu ut b'eeni chixjunil li tenamit re xsik'b'al 
yu'amha' ut nima'. Mare tqataw ichaj cho'q reheb' li kawaay ut eb' li muul; wi ut 
ink'a', tookanaaq chi maak'a'aq chik qaketomq”, chan. 

6Jo'kan naq ke'xjek' rib'eb' chi xb'eeninkil li tenamit: laj Ajab koho sa' junpak'al 
ut laj Abdías sa' li junpak'al chik. 

7Naq laj Abdías yo chi xik sa' li xb'e, ki'elk chaq laj Elías chi xk'ulb'al. Tikto laj 
Abdías kixnaw ru, kixwiq'ib' rib' chiru ut kixye re: “Ma laa'at laj Elías, at 
inqaawa'?”. 

8Kichaq'ok a'an: “Laa'inin. Ayu ut ye re li awab'ej naq laj Elías wank arin”, chan. 

9Laj Abdías kixye: “K'aru xinmaakon? Ma tinaaq'axtesi sa' ruq' laj Ajab re naq 
tinxkamsi? 

10Sa' xk'ab'a' li Qaawa' laaYos ninye aawe naq maak'a' junaq tenamit malaj 
awab'ejihom ink'a' ta xtaqla wi' aasik'b'al li awab'ej. Ut wi neke'xye naq 
maa'anihat aran, naxk'eheb' chi xyeeb'al rik'in jurament naq tz'aqal yaal naq 
ink'a' xate'xtaw. 

11Ut anaqwan laa'at nakaye we: «Ayu ut ye re li awab'ej naq laj Elías wank arin!». 

12Naq tin'elq chawu, li xmusiq' li Qaawa' tatxk'am sa' junaq na'ajej li ink'a' 
ninnaw laa'in. Ut naq akaq xo'inye re laj Ajab naq wankat arin, taachalq li awab'ej 
chasik'b'al; ab'anan ink'a' tatxtaw, jo'kan naq tinxkamsi. Laa'in ninpaab'ank chiru 
li Qaawa' chalen chaq sa' insaajilal. 

13Ma maji' neke'xseeraq'i aawe, a Elías, chirix li xinb'aanu naq lix Jesabel ki'ok chi 
xkamsinb'ileb' li xpropeet li Qaawa'? Laa'in xinmuqeb' o'k'aal chi propeet sa' 
wiib' ochoch pek: lajeeb' roxk'aal wankeb' sa' jun li ochoch pek ut lajeeb' roxk'aal 
sa' li jun chik. Ut xinch'oolaniheb' rik'in wa ut ha'. 

14Ut anaqwan laa'at nakaye we: «Ayu rik'in li awab'ej ut ye re naq laj Elías wank 
arin». Relik chi yaal naq tinxkamsi!”. 

15Kichaq'ok laj Elías ut kixye: “Sa' xk'ab'a' li Nimajwal Yos li yookin chi k'anjelak 
chiru, ninye aawe naq sa' ajwi' li kutan a'in tin'aatinaq rik'in laj Ajab”. 

16Koho laj Abdías chi xsik'b'al laj Ajab ut koxye re li esil a'in; toja' naq laj Ajab 
koho chi xk'ulb'al laj Elías, 

17ut naq kiril ru, kixye re: “Ma laa'at laj sachonel reheb' laj Israel?”. 

18Kisumeek: “Moko laa'in ta li yookin chi sachok re Israel, laa'at b'an ut eb' li ralal 
xk'ajol laayuwa', xb'aan naq xatz'eqtaana li xchaq'rab' li Qaawa' ut xkohat 
chirixeb' laj Bahal. 

19Ab'an anaqwan b'oqeb' ut xch'utub'aqeb' rib' wik'in chixjunileb' laj Israel, sa' li 
tzuul Karmeel, rochb'eeneb' li lajeeb' roxk'aal xkab' o'q'ob' (450) chi xpropeeteb' 
laj Bahal, li neke'wa'ak rik'in lix Jesabel”. 

Li tz'aqal Yos 

20Laj Ajab kixb'oq chixjunileb' laj Israel ut kixch'utub' eb' li propeet sa' li tzuul 
Karmeel. 

21Toja' naq laj Elías kijilok wankeb' wi' li poyanam ut kixye reheb': “Toj jo'q'e 
texwanq chi wiib' ru leena'leb'? Wi li Qaawa' a'an li tz'aqal Yos, paab'omaq; wi ut 
laj Bahal, taaqehomaq a'an”. Eb' li poyanam maajun aatin ke'xye. 

22Ut laj Elías kixye ajwi' reheb': “Ka'ajin aj chik xpropeet li Qaawa', ut eb' li 
xpropeet laj Bahal, wankeb' lajeeb' roxk'aal xkab' o'q'ob'. 

23K'amomaq chaq wiib'aq saaj wakax: xsik'aqeb' ru junaq li b'arwan te'raj, 
te'xxeri ut te'xtus sa' xb'een li si'; ab'anan ink'a' te'xk'e xxamlel. Laa'in tink'uub' li 
wakax jun chik, tintus sa' xb'een li si', ut ink'a' ajwi' tink'e xxamlel. 

24Chirix chik a'an laa'ex teeyaab'a xk'ab'a' leeyos ut laa'in tinyaab'a xk'ab'a' li 
Qaawa'. Li Yos li taataqlanq chaq li xam, a'an tz'aqal li Yos”, chan laj Elías. “Jwal 
us li xaye!”, chankeb' chixjunileb' li poyanam. 

25Toja' naq laj Elías kixye reheb' li xpropeet laj Bahal: “Sik'omaq ru junaq eesaaj 
wakax ut k'uub'omaq laa'ex xb'enwa, xb'aan naq jwal naab'alex. Yaab'ahomaq 
xk'ab'a' leeyos, ab'an ink'a' texlochoq xam”. 

26Ke'xchap li saaj wakax li kik'eemank reheb', ke'xk'uub' ut ke'xyaab'a xk'ab'a' laj 
Bahal chalen eq'la toj wa'leb': “At Bahal, choohaawab'i chaq!”, chankeb' naq 
yookeb' chi piitzank chi xk'atq li artal ke'xyiib'. Ab'an maajun kisumenk chaq 
reheb'. 

27Ak xwa'leb'o'k chik naq laj Elías ki'ok chi xse'enkileb' ut kixye reheb': “Japomaq 
eere chi kaw, xb'aan naq a'an yos, ab'an mare laatz' ru, mare k'aru xk'ul malaj ut 
xkoho chi b'eek. Mare yo chi wark ut tento teerajsi chaq!”. 

28Eb' a'an q'axal kaw wi' chik ke'xjap re chi xpatz'b'al li xk'ab'a'; ke'xjisihatq li 
xtib'eleb' chi ch'iich' ut chi jutz' che' jo' k'aynaqeb' xb'aanunkil, toj reetal 
ke'nujak chi kik'. 

29Naq ak xnume'k wa'leb', aka'eb' chik li propeet ke'ok chi xpatz'b'al xk'ab'a' laj 
Bahal toj kiwulak xhonalil li mayejak; ab'anan maajun xyaab' kuxej ki'ab'iik, 
maa'ani kisumenk chaq. 

30Toja' naq laj Elías kixye reheb' chixjunil li poyanam: “Jilonqex chaq wik'in”. 
Chixjunileb' ke'jilok chi xk'atq, ut a'an ki'ok chi xyiib'ankil li x'artal li Qaawa' li 
juk'b'il. 



676 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

31Kixtus kab'laju chi pek, jo' chanru xk'ihal li xteepaleb' li ralal xk'ajol laj Jakob, li 
kiyehe'k re xb'aan li Qaawa' naq Israel chik tixk'ab'a'in.  

32Chiruheb' li pek a'an kixyiib' jun li artal sa' xk'ab'a' li Qaawa', ut chi xsutam 
kixb'ek jun roqha' li b'arwi' taa'ok raj tana wiib'aq kuk chi riyajil li triiw. 

33Kixtus li si', kixkamsi li saaj wakax ut kixk'uub' sa' xb'een li si'. 

34Tikto kixye: “Nujob'resihomaq kaahib'aq kuk chi ha' ut hoyomaq sa' xb'een li 
mayej ut sa' xb'een li si'”. Jo'ka'an ke'xb'aanu. Moqon kixye wi' chik reheb': 
“B'aanuhomaq roxsutil”. Ut oxsut ke'xb'aanu. 

35Kit'aqaak chixjunil li artal ut kinujakje'k li roqha' kixb'ek chi xsutam. 

36Sa' xhonalil li mayejak, laj Elías li propeet kijilok ut kixye: “At Qaawa', xYos laj 
Abrahán, laj Isahak ut laj Israel: chik'utunq anaqwan naq laa'at li xYos laj Israel 
ut laa'in aj k'anjel chawu, ut laa'at xattaqlank we chi xb'aanunkil chixjunil a'in. 

37Chinaasume chaq, at Qaawa'. Chinaasume chaq re naq chixjunileb' li tenamit 
a'in te'xnaw naq laa'at, at Qaawa', li tz'aqal Yos, ut taawaj naq te'sutq'iiq wi' chik 
aawik'in”. 

38Toja' naq kikub'e chaq li xxam li Qaawa', kixk'at li mayej ut li si'; 
kixchaqihob'resi ajwi' li ha' li wank sa' li roqha' kixb'ek chi xjunsutam li artal. 

39Naq ke'ril a'an, chixjunileb' li poyanam ke'xhupub' rib' chiru ch'och' ut ke'xjap 
re chi xyeeb'al: “Li Qaawa', a'an li tz'aqal Yos!”, chankeb'. 

40Toja' naq laj Elías kixye reheb': “Chapomaqeb' li xpropeet laj Bahal, ut maajun 
reheb' chi'eleliq”. Ke'chapmank, ut laj Elías kixk'ameb' sa' li nima' Kisón ut aran 
kixkamsiheb' chi ch'iich'. 

41Chirix chik a'an laj Elías kixye re laj Ajab: “Ayu sa' laawochoch, tzekank ut 
uk'an, xb'aan naq yookin rab'inkil xyaab' li hab'”, chan. 

42Laj Ajab koho chi wa'ak chi uk'ak; ut laj Elías koho sa' xb'een li tzuul Karmeel ut 
koxb'uch'ub' rib' aran. 

43Chirix chik a'an kixye re laj k'anjel chiru: “Taqen chaq ut ilon sa' xjayal li 
palaw”. Kitaqe'k, ki'ilok ut kixye: “Maak'a' nawil”. Ab'an laj Elías kixye re: “Sutq'in 
wi' chik”. Ut wuqub' sut kixb'aanu chi jo'kan. 

44Sa' li xwuq sut chi ilok, laj k'anjel chiru kixye: “Yookin chi rilb'al jun ch'ina 
choql, jo' xnimal jun li uq'mej yo chi wakliik sa' li palaw”. Toja' naq laj Elías kixye 
re laj k'anjel chiru: “Ayu ut ye re laj Ajab: «Yiib' laab'eleb'aal ch'iich' ut ayu, re 
naq ink'a' tatxtz'ap li hab'»”. 

45Ut chi junpaat kiq'oqyino'k ru li choxa xb'aan li choql ut li iq', ut kichalk jun 
kawil hab'. Laj Ajab kitaqe'k sa' li xb'eleb'aal ch'iich' ut koho Jisrehel. 

46Li Qaawa' wank rik'in laj Elías: a'in kixb'ak' rib' chiru li xk'aamal xsa' ut koho 
sa' aanil chiru laj Ajab toj reetal kiwulak sa' li tenamit Jisrehel. 

1 R 19 

Laj Elías koho sa' li tzuul Horeb 

1Laj Ajab kixseeraq'i re lix Jesabel chixjunil li kixb'aanu laj Elías ut chanru naq 
kixkamsiheb' chi ch'iich' chixjunileb' li xpropeet laj Bahal. 

2Toja' naq lix Jesabel kixtaqla xyeeb'al re: “Chine'xkamsihaq eb' li yos, wi wulaj 
sa' ajwi' li honal a'in ink'a' tatinkamsi jo' naq xakamsiheb' li xpropeet laj Bahal”. 

3Naq kirab'i a'an, laj Elías kichalk xxiw ut ki'elelik re xkolb'al rib': koho toj 
Berseba li wank sa' xteepal Judá, ut aran kixkanab' laj k'anjel chiru. 

4Chirix chik a'an jun kutan kib'eek xjunes sa' li chaqich'och', toj reetal kiwulak ut 
kihilank rub'el jun toon chi che'. Aran q'axal kixrahi li kamk ut kixye: “Tz'aqalaq li 
rahilal a'in, at Qaawa'! Us raj wi tinaak'e chi kamk xb'aan naq moko jwal 
chaab'ilin ta chiruheb' linxe'toonil yuwa'!”, chan. 

5Kixjilib' rib' chi wark rub'el li xtoon li che', ab'an ki'ajsiik xb'aan jun x'ánjel li 
Qaawa' li kixye re: “Waklin ut wa'in!”. 

6Laj Elías ki'ilok chi xsutam ut kixk'e reetal naq chi xjolom wank jun li wa pomb'il 
sa' xb'een pek ut jun xaar chi ha'. Kiwa'ak ki'uk'ak, ut ki'ok wi' chik chi wark. 

7Ab'anan li x'ánjel li Qaawa' kirajsi wi' chik xka'sutil ut kixye re: “Waklin ut wa'in, 
xb'aan naq jwal najt roq li b'e chawu”. 

8Laj Elías kiwakliik, kiwa'ak ki'uk'ak, ut li tzekemq a'an kixk'e xkawilal chi b'eek 
chiru ka'k'aal kutan ut ka'k'aal q'oqyink toj reetal kiwulak Horeb, sa' li tzuul re li 
Qaawa'. 

9Aran ki'ok sa' jun li ochoch pek b'arwi' kixnumsi li q'oqyink. Ab'anan ki'aatinaak 
xb'aan li Qaawa', li kixye re: “K'aru yookat arin, a Elías?”. 

10“K'ajo' naq naxamnak linch'ool xb'aan aaraab'al, at Qaawa', xb'aan naq eb' laj 
Israel xe'xtz'eqtaana laasumwank, xe'xjuk'i eb' laa'artal ut xe'xkamsiheb' 
laapropeet! Ka'ajin aj chik xinkanaak, ut te'raj ajwi' inkamsinkil”, chan laj Elías. 

11Kichaq'ok li Qaawa' ut kixye: “Elen chaq ut xaqab' aawib' chiru li Qaawa', sa' 
xb'een li tzuul”. Toja' naq li Qaawa' kinume'k ut kiwank jun kawil kaqsut-iq' li 
kixjach li tzuul ut kilajxjor eb' li pek chiru li Qaawa'; ab'an li Qaawa' maa'ani sa' li 
kaqsut-iq'. Chirix li kaqsut-iq' aka' chik li hiik; ab'an li Qaawa' maa'ani sa' li hiik. 

12Chirix li hiik, aka' chik li xam; ab'an li Qaawa' maa'ani sa' li xam. Chirix chik li 
xam aka' chik li mayuus, timil timil ki'eek'ank. 

13Naq kirab'i a'in laj Elías, kixtz'ap li ru rik'in li xb'atb'al, ki'elk sa' li ochoch pek 
ut kikanaak chi xaqxook sa' li okeb'aal. Toja' naq kirab'i jun xyaab' kuxej li kixye 
re: “K'aru yookat arin, a Elías?”. 

14Kichaq'ok ut kixye: “K'ajo' naq naxamnak linch'ool rik'in aaraab'al, at Qaawa', 
xb'aan naq eb' laj Israel xe'xtz'eqtaana laasumwank, xe'xjuk'i eb' laa'artal ut 
xe'xkamsiheb' laapropeet. Ka'ajin aj chik xinkanaak ut te'raj ajwi' inkamsinkil”. 

15Toja' naq li Qaawa' kixye re: “Sutq'in sa' laab'e ut ayu sa' li chaqich'och' re 
Damaask. Naq tatwulaq aran, taayul rik'in aseeyt laj Jasahel cho'q awab'ej re 
Aram.  

16Taayul ajwi' laj Jehú, ralal laj Nimsí, cho'q awab'ej re Israel, ut laj Eliseo, ralal laj 
Safat, Abel-Mejolá xtenamit, taaxaqab' cho'q propeet cho'q aaweeqaj laa'at. 

17Li taakole'q sa' ruq' laj Jasahel, taakamsiiq xb'aan laj Jehú, ut li taakole'q sa' ruq' 
laj Jehú, taakamsiiq xb'aan laj Eliseo. 

18Ab'anan wuqub' mil chi aj Israel tinkanab'eb' chi yo'yo, jo'k'ihaleb' li ink'a' 
xe'wiq'laak chiru laj Bahalchi moko xe'xpatz' xk'ab'a' rik'in rutz'b'al ru”. 

Kib'oqe'k laj Eliseo 

19Ki'elk aran laj Elías ut koxtaw laj Eliseo, li ralaj laj Safat, naq yo chi xpikb'al li 
ch'och' rik'in kab'laju sumal chi b'ooyx, ut laj Eliseo wank sa' li xmaril. Laj Elías 
kinume'k chi xk'atq ut kixkut li xb'atb'al sa' xb'een. 

20Tikto laj Eliseo kixkanab'eb' li xb'ooyx ut kixchap raanil chirix laj Elías, kixye re: 
“Kanab'in wan chi xchaq'rab'inkileb' linna' linyuwa', ut tatintaaqe”. Kichaq'ok laj 
Elías: “Ayu; chirix chik a'an tatsutq'iiq chaq. Ab'anan chiwanq sa' laach'ool li 
xinb'aanu aawe”, chan. 

21Laj Eliseo kixsutq'isi rib', kixchapeb' jun sumal li xb'ooyx ut kixk'e cho'q 
xk'atb'il mayej. Li b'itche' kik'anjelak re xpomb'al li tib' li kixsi reheb' li tenamit 
re te'xtzeka. Chirix chik a'an koho chirix laj Elías ut ki'ok chi k'anjelak chiru. 

1 R 20 

Laj Ajab kiyalok rik'ineb' laj Aram 

1Toja' naq laj Ben-Adad, awab'ej re Aram, kixch'utub'eb' chixjunileb' laj puub'. 
Kab'laju xka'k'aal chi awab'ej ke'ochb'eenink re rik'ineb' xkawaay ut xb'eleb'aal 
ch'iich'. Ke'taqe'k sa' li tenamit Samaria, ke'xsut rix ut ke'xtikib' yalok rik'in. 

2Laj Ben-Adad kixtaqlaheb' ajwi' li xtaql sa' li tenamit chi aatinak rik'in laj Ajab, 
awab'ej re Israel. Ut ke'xye re: 

3“Jo'ka'in xye chaq aawe laj Ben-Adad: «Laaplaat ut laa'oor weheb'. Eb' laawixaqil 
ut eb' laach'ina'usil kok'al weheb' ajwi'»”. 

4Kichaq'ok li awab'ej re Israel: “A' yaal aawe, at awab'ej, at inqaawa'. Wankin sa' 
laawuq' jo' ajwi' chixjunil li k'a'aq ru we”, chan re. 

5Ke'sutq'iik wi' chik eb' li taql rik'in laj Ajab ut ke'xye re: “Jo'ka'in xye chaq laj 
Ben-Adad: «Laa'in xintaqla xyeeb'al aawe naq taaq'axtesiheb' we laaplaat ut 
laa'oor, eb' laawixaqil ut eb' laakok'al. 

6Jo'kan naq wulaj, sa' li honal a'in, te'wulaq laj k'anjel chiwu re te'xpoqle xsa' 
laawochoch ut li rochocheb' laj k'anjel chawu. Te'xxok chixjunil li jwal ch'ina'us 
cho'q aawe ut te'xk'am»”. 

7Toja' naq li awab'ej re Israel kixch'utub' chixjunileb' li xcheekelaleb' li tenamit 
ut kixye reheb': “K'ehomaq reetal ut teenaw naq laj Ben-Adad yo chi xsik'b'al 
rahilal sa' inb'een. Xtaqla chaq xpatz'b'al we eb' li wixaqil, eb' linkok'al, linplaat 
ut lin'oor, ut laa'in ink'a' xinrameb' chiru”. 

8Naq ke'rab'i a'in, chixjunileb' li cheekel winq ut li tenamit ke'xye: “Maapaab' ut 
maak'e li xpatz' aawe”. 

9Toja' naq laj Ajab kixye reheb' li xtaql laj Ben-Adad: “Yehomaq re li awab'ej naq 
tinb'aanu chixjunil li xpatz' we xb'ensut; ab'anan li k'aru xtaqla xpatz'b'al 
anaqwan, ink'a' naru tinb'aanu”. Naq eb' li taql ke'xk'am li aatin a'in rik'in laj 
Ben-Adad, 

10a'in kixtaqla xyeeb'al re laj Ajab: “Chinrahob'tesiiq xb'aaneb' li yos, wi sa' li 
tenamit Samaria wanq naab'al li pojtz' re xk'eeb'al junq mooch'aq reheb' li 
neke'okenk chiwix”. 

11Kichaq'ok li awab'ej re Israel: “Yehomaq re: «Maanimob'resi aawib' naq toj 
maji' natiklaak li yalok»”. 

12Yo chi uk'ak laj Ben-Adad rochb'eeneb' li awab'ej aran Sukot naq kirab'i li aatin 
a'in. Tikto kixye reheb' laj k'anjel chiru: “Tawomaq eena'aj chi yalok”. Ut 
chixjunileb' ke'xtus rib' chire li tenamit. 

13Toja' naq jun li propeet kiwulak rik'in laj Ajab, awab'ej re Israel, ut kixye re: 
“Jo'ka'in xye li Qaawa': «Ma xawil li naab'aleb' tenamit a'in? Us b'i', 
tinq'axtesiheb' sa' aawuq' re taanaw naq laa'in li Qaawa'»”. 

14Laj Ajab kipatz'ok: “Ani taab'aanunq re?”, chan. Kixye li propeet: “Li Qaawa' xye 
naq a'eb' laj k'anjel chiruheb' li xjolomileb' li junjunq chi teep”. Kipatz'ok wi' chik 
laj Ajab: “Ani taatikib'anq li yalok?”. Kixye li propeet: “Laa'at tattikib'anq re!”. 

15Toja' naq laj Ajab kirajlaheb' laj k'anjel chiruheb' li xjolomileb' li junjunq chi 
teep, wankeb' kab'laju xkab'lajuk'aal (232), ut chirix chik a'an kirajlaheb' 
chixjunileb' laj puub' aj Israel, a'an wankeb' wuqub' mil (7,000). 

16Ke'elk chaq tuqtuuk wa'leb', naq laj Ben-Adad yo chi kalaak aran Sukot, 
rochb'eeneb' li kab'laju xka'k'aal chi awab'ej li ke'okenk chirix. 

17Xb'enwa ke'elk chaq eb' laj k'anjel chiruheb' li xjolomileb' li junjunq chi teep. 
Naq eb' laj k'ehol eetal taqlanb'ileb' xb'aan laj Ben-Adad ke'ril naq wankeb' aj 
puub' ke'elk chaq Samaria, ke'xye resil re, 

18ut a'in kixye: “Wi xe'elk chaq re patz'ok tuqtuukilal, chapomaqeb' chi yo'yo; ut 
wi chi yalok xe'chalk, chapomaqeb' ajwi' chi yo'yo”. 

19Ke'elk chaq sa' li tenamit eb' laj k'anjel chiruheb' li xjolomileb' li junjunq chi 
teep. Ut chirixeb' a'an ke'elk chixjunileb' laj puub'. 

20Junjunqeb' chi aj puub' aj Israel kixkamsiheb' li ke'xtaweb' sa' xb'eheb'. Eb' laj 
Aram ke'elelik ut yo raanilasinkileb' xb'aaneb' laj Israel. Ab'an laj Ben-Adad, 
awab'ej re Aram, ki'elelik chirix kawaay rochb'een wiib' oxib'eb' chik. 

21Toja' naq li awab'ej re Israel ki'elk ut koxchapeb' li kawaay ut eb' li b'eleb'aal 
ch'iich', ut k'ajo'eb' laj Aram ke'kamsiik ut ke'sache'k ru. 

22Toja' naq li propeet koho rik'in li awab'ej re Israel ut kixye re: “Ayu, 
kawub'resiheb' xch'ooleb' laj puub' ut k'oxla chi us k'aru taab'aanu, xb'aan naq 
sa' jun chihab' chik li awab'ej re Aram taachalq wi' chik chi yalok aawik'in”. 

23Ab'an eb' li neke'tenq'ank re laj Ben-Adad ke'xye re: “Li xYoseb' laj Israel, a'an 
xYoseb' li k'iche'; jo'kan naq xe'xq'ax qu. Ab'anan wi tooyaloq chiru taq'a, q'axal 
kawaq chik qib' laa'o chiruheb'. 

24B'aanu chi jo'ka'in: isiheb' li awab'ej sa' xna'ajeb' ut k'e li xjolomileb' laj puub' 
sa' xna'ajeb'. 

25Sik' xkomoneb' laj puub' jo' xk'ihaleb' li xe'kamsiik: jo'kanaq ajwi' xk'ihaleb' li 
kawaay ut eb' li b'eleb'aal ch'iich'. Tooyaloq rik'ineb' chiru taq'a ut jwal kawaq 
chik qib' chiruheb'”. Laj Ben-Adad kixk'ul xch'ool li kiyehe'k re ut jo'kan 
kixb'aanu. 

26Jun chihab' chik chirix a'an, laj Ben-Adad kirajlaheb' laj puub' aj Aram ut 
kitaqe'k sa' li na'ajej Afek, re yalok rik'ineb' laj Israel. 

27Ke'ajlamank ajwi' eb' laj Israel ut naq ak ke'jek'iik xtzekemqeb', koheb' chi 
xk'ulb'aleb'. Eb' laj Israel koxe'kanaaq chiruheb' laj Aram: chanchaneb' wi' wiib' 
ch'uut chi chib'aat, a'ut eb' laj Aram yookeb' chi xnujob'resinkil li ruuchich'och'! 

28Toja' naq jun xtaql li Qaawa' kiwulak rik'in li awab'ej re Israel ut kixye re: 
“Jo'ka'in xye li Qaawa': «Xb'aan naq eb' laj Aram xe'xye naq li Qaawa' a'an 
xYoseb' li k'iche', maawa' xYos li taq'a ru, xinq'axtesiheb' sa' laawuq' li tenamit 
a'in q'axal naab'aleb'. Chi jo'kan teenaw laa'ex naq laa'in tz'aqal li Qaawa'»”. 

29Wuqub' kutan ke'wank chi xjayaleb' rib', ut chiru li xwuq li kutan ke'xtikib' 
yalok. Eb' laj Israel ke'xq'ax ruheb' laj Aram: o'k'aal mil (100,000) chi winq 
ke'kamsiik yal chiru jun kutan. 

30Ut eb' li ke'kole'k, ke'elelik sa' li tenamit Afek, ab'anan li xsuttz'akil li tenamit 
kit'ane'k sa' xb'eeneb' li wuqub' xka'k'aal mil (27,000) chi winq li ke'elelik. Laj 
Ben-Adad ajwi' ki'elelik ut koxmuq rib' sa' jun li ochoch, sa' li tenamit. 

31Toja' naq eb' laj k'anjel chiru ke'xye re: “Qab'ihom resil naq eb' li awab'ej re 
Israel neke'uxtaanank u. Jo'kan naq qab'ataq qib' sa' saak, qab'ak'aq chi k'aam li 
qakux ut tooxik rik'in li awab'ej re Israel. Mare anchal tixkuy qamaak ut ink'a' 
tooxkamsi”, chankeb'. 

32Ke'xb'at rib' sa' saak ut ke'xb'ak' k'aam chi xkuxeb', koheb' rik'in li awab'ej re 
Israel ut ke'xye re: “Laj Ben-Adad, laj k'anjel chawu, naxtz'aama naq taakuy 
xmaak ut ink'a' taakamsi”. Ut laj Ajab kixye: “Ma toj yo'yo? A'an chanchan wiitz'in 
naq wank!”, chan. 

33Ke'saho'k sa' xch'ool eb' laj tenq' re laj Ben-Adad naq ke'rab'i a'in, jo'kan naq 
tikto ke'xye: “Laj Ben-Adad a'an aawiitz'in”. “K'amomaq chaq!”, chan laj Ajab. 
Toja' naq laj Ben-Adad koho rik'in laj Ajab li kixtaqsi sa' li xb'eleb'aal ch'iich' 
rochb'een: 

34“Tinq'axtesi wi' chik aawe eb' li tenamit kixmaq' linyuwa' chiru laayuwa'. Chi 
jo'kan tatruuq chi xk'eeb'aleb' aak'ayib'aal aran Damaask, jo' xb'aanu linyuwa' 
sa' li tenamit Samaria”, chan laj Ben-Adad. Kichaq'ok laj Ajab: “Sa' xk'ab'a' li 
sumwank a'in, laa'in tatinkanab' chi xik”, chan. Ut kixk'ojob' li sumwank a'in 
rik'in laj Ben-Adab ut kixkanab' chi xik. 

35Jun li winq, xkomoneb' li propeet, kixye re li rech propeetil, sa' xk'ab'a' li 
Qaawa': “Tiq'in”, chan re. Ab'an li winq a'an ink'a' kiraj xtiq'b'al. 

36Toja' naq li propeet kixye re: “Laa'at xaq'et raatin li Qaawa'. Jo'kan naq, ka'ajwi' 
tat-elq arin, tatxkamsi jun li kaqkoj”, chan. Ki'elk li winq rik'in li propeet, ut 
kixk'ul jun kaqkoj ut kikamsiik xb'aan. 

37Toja' naq li propeet koxtaw jun chik li winq ut kixye re: “Tiq'in”, chan re. Ut li 
winq a'an kixsak' ut kixtiq'. 

38Toja' naq li propeet koho, kixlan li xnaq' ru chi t'ikr ut kixtikib' royb'eninkil li 
awab'ej sa' li b'e. 

39Ut naq yo chi nume'k li awab'ej, kixjap re chi xyeeb'al: “Laj k'anjel a'in chawu 
xkoho chi yalok. Naq xinwulak aran, x'elk chaq jun li winq ut xk'e jun chik winq 
chiwil; xye we: «Il chi us li winq a'in. Wi taa'eleliq chawu, taatoj rik'in laayu'am 
malaj taatoj rik'in tumin plaat». 

40Ab'anan naq laa'in ninchalk ninxik xb'aan xlaatz'al wu, li winq x'elelik”. Jo'kan 
naq li awab'ej re Israel kixye re: “Laa'at ajwi' xateneb' li tojb'amaak sa' aab'een. 
Ut jo'kan ajwi' taak'ul jo' xaye”. 

41Ab'anan li propeet sa' junpaat kirisi li t'ikr chi xnaq' ru, ut li awab'ej re Israel 
kiril naq a'an xkomoneb' li propeet. 

42Toja' naq li propeet kixye re li awab'ej: “Jo'ka'in xye li Qaawa': «Xb'aan naq 
xakanab' chi xik li winq xinteneb' kamk sa' xb'een, laa'at tatkamq cho'q reeqaj 
a'an, ut taasache'q ru laatenamit cho'q reeqaj li xtenamit a'an»”. 

43Toja' naq li awab'ej re Israel koho Samaria, sa' li rochoch, chi ra sa' xch'ool ut 
yo xjosq'il. 

1 R 21 

Li awimq uub' re laj Nabot 

1Jun li winq aj Jisrehel, aj Nabot xk'ab'a', wank jun awimq uub', chi xk'atq 
rochoch laj Ajab, awab'ej re Samaria. 

2Sa' jun kutan laj Ajab kixye re laj Nabot: “K'e we laawawimq uub', xb'aan naq 
wank chi xk'atq li wochoch. Twaj rawb'al li wawimq aran. Cho'q reeqaj tink'e 
aawe junaq chaab'il ch'och'; malaj ut tintoj chawu rik'in tumin”, chan. 

3Ab'an laj Nabot kixye re laj Ajab: “Ramro chiwu xb'aan li Qaawa' xk'ayinkil aawe 
li xweechani rik'in linyuwa'”. 

4K'ajo' xrahil xch'ool laj Ajab naq koho sa' rochoch, yo xjosq'il xb'aan naq laj 
Nabot aj Jisrehel kixye re naq ink'a' tixk'e li na'ajej kireechani rik'in li xyuwa'. 
Kixsotob' rib' sa' li xch'aat, kixb'alq'usi rib' chiru li tz'ak ut maak'a' kiraj 
xtzekankil. 

5Toja' naq lix Jesabel li rixaqil kiwulak rik'in ut kixpatz' re: “K'a'ut naq ra sa' 
aach'ool ut maak'a' nakawaj xtzekankil?”, chan. 

6Kichaq'ok laj Ajab ut kixye: “Xin'aatinak rik'in laj Nabot aj Jisrehel, naq tixk'e raj 
we li rawimq uub', chi loq'b'il malaj tink'e junaq chik chaab'il ch'och' cho'q 
reeqaj, ab'an xye we: «Ink'a' nawaj xk'eeb'al», chan”. 

7Toja' naq li rixaqil kixye re: “Ak xq'ehil xk'utb'al naq laa'at wank aawankil sa' 
xb'een Israel! Waklin, wa'in ut chisaho'q sa' laach'ool! Laa'in tink'ehoq aawe li 
rawimq uub' laj Nabot aj Jisrehel”. 

8Tikto lix Jesabel kitz'iib'ank hu sa' xk'ab'a' laj Ajab, kixkaaxti rik'in li xmatq'ab' 
ut kixtaqla rik'ineb' li cheekal winqeb' ut eb' li wankeb' xwankil, rech tenamitul 
laj Nabot. 

9Sa'eb' li hu kixtz'iib'a a'in: “Yehomaq resil naq taawanq kuyuk sa'. Chirix a'an 
teechunub' laj Nabot chiruheb' li tenamit. 

10Sik'omaq wiib'aqeb' li winq ink'a' useb' xna'leb' li te'jitoq re ut te'xye chi 
jo'ka'in: «Xamajewa li Qaawa' ut li awab'ej». Toja' naq teerisi laj Nabot chirix li 
tenamit ut teeteni chi pek toj reetal taakamq”. 

11Eb' li cheekel winq, eb' laj jolominel jo'wi' li rech tenamitul laj Nabot ke'xb'aanu 
jo' tz'aqal kixye lix Jesabel sa' li hu kixtaqla reheb'. 

12Ke'xye resil li kuyuk sa' ut ke'xchunub' laj Nabot chiruheb' li tenamit. 

13Toja' naq li wiib'eb' li ink'a' useb' xna'leb' ke'xchunub' rib' chiru laj Nabot re 
xjitb'al ut ke'xye chi jo'ka'in: “Laj Nabot xmajewa li Qaawa' ut li awab'ej”, 
chankeb'. Tikto ke'risi laj Nabot chirix li tenamit ut ke'xteni chi pek toj reetal 
kikamk. 

14Chirix chik a'an ke'xtaqla xyeeb'al re lix Jesabel: “Laj Nabot xteniik chi pek ut 
xkamk”. 

15Ka'ajwi' kirab'i naq laj Nabot xteniik chi pek ut xkamk, kixye lix Jesabel re laj 
Ajab: “Xaqlin ut eechani li xch'och' laj Nabot aj Jisrehel, li ink'a' xraj xk'ayinkil 
aawe rik'in plaat. Ak xkamk chikan”. 

16Naq laj Ajab kirab'i naq ak xkamk laj Nabot, kixaqliik ut kikub'eek re 
reechaninkil li xch'och' laj Nabot. 

17Toja' naq li raatin li Qaawa' kichalk rik'in laj Elías aj Tisbé ut kixye re: 

18“Xaqlin ut kub'en chi xk'ulb'al laj Ajab, awab'ej re Israel li wank Samaria. 
Anaqwan wank sa' li xch'och' laj Nabot re reechaninkil. 

19Taawaatina chi kama'an: «Jo'ka'in xye li Qaawa': Laa'at xakamsi laj Nabot ut 
xamaq' li xch'och'. Jo'kan naq sa' li na'ajej xe'xreq' wi' li xkik'el laj Nabot eb' li 
tz'i', aran ajwi' te'xreq' laakik'el laa'at»”. 

20Naq laj Elías kiwulak aran, laj Ajab kixye: “Ma xolinaataw laa'at li xik' nakat-ilok 
we?”, chan. Kixye laj Elías: “Xolatintaw. Laa'at xak'ayi aawib' chi xb'aanunkil li 
ink'a' nawulak chiru li Qaawa'; 

21jo'kan naq laa'in tink'amoq chaq rahilal sa' aab'een. Tinsach ruheb' chi junajwa 
eb' laawalal aak'ajol, ut tinkamsiheb' chixjunileb' li winq li wankeb' sa' 
laawochoch, a' yaal ma muneb' malaj ink'a', jo'k'ihaleb' li wanqeb' sa' xsutam 
Israel. 

22Tinsacheb' ru eb' laawalal aak'ajol jo' naq kinsacheb' ru li ralal xk'ajol laj 
Jerobohán, ralal laj Nebat. Te'xk'ul jo' kixk'ul li xjunkab'al laj Basá, ralal laj Ajías, 
xb'aan naq xachiq' injosq'il ut xak'ameb' xb'e eb' laj Israel chi maakob'k. 

23X'aatinak ajwi' li Qaawa' chirix lix Jesabel ut xye: «Lix Jesabel taatiwe'q 
xb'aaneb' li tz'i' sa' xteepal Jisrehel».  

24Ut eb' li ralal xk'ajol laj Ajab li te'kamq sa' li tenamit, te'tiwe'q xb'aaneb' li tz'i'; 
ut eb' li te'kamq sa' k'aleb'aal, te'k'uxe'q xb'aaneb' li so'sol”. 

25Relik chi yaal naq maajun chik kiwank jo' laj Ajab, li k'ajo' li maa'usilal 
kixb'aanu chiru li Qaawa', takchi'inb'il xb'aan lix Jesabel li rixaqil. 

26Kixb'aanu li tz'i'b'eetalil naq kixloq'oniheb' li yiib'anb'il yos, jo' ke'xb'aanu eb' 
laj Amor li ke'sache'k ruheb' xb'aan li Qaawa' chiruheb' laj Israel. 

27Naq laj Ajab kirab'i a'in, kixq'ich li raq', kixlan rib' sa' saak ut ink'a' chik 
kiwa'ak. Nawark chi wank li saak chirix ut naxulnak aj chik nab'eek. 

28Toja' naq li Qaawa' kiraatina laj Elías aj Tisbé ut kixye re: 

29“Ma xawil naq laj Ajab xkub'si rib' chiwu? Jo'kan naq ink'a' tintaqla li rahilal 
naq toj yo'yooq; toj chiru b'an chik xyu'am li ralal tink'e li rahilal sa' xb'een li 
xjunkab'al”. 

1 R 22 

Laj Mikeas kixye resil chi junxilaj naq laj Ajab taaq'axe'q ru 
(2 Kr 18,1-34) 

1Chiru oxib' chihab' eb' laj Aram ut eb' laj Israel ink'a' ke'yalok chirib'ileb' rib'. 

2Ab'an sa' rox li chihab' laj Josafat, awab'ej re Judá, kikub'eek chi rula'aninkil li 
awab'ej re Israel. 

3Ut li awab'ej re Israel kixye reheb' laj k'anjel chiru: “Laa'ex nekenaw chi us naq li 
tenamit Ramot, li wank sa' xteepal Galahad, a'an qe laa'o. Ab'anan maak'a' yooko 
re risinkil rub'el xwankil li awab'ej re Aram”. 

4Ut kixpatz' re laj Josafat: “Ma tinaatenq'a chi yalok rik'ineb' li wankeb' Ramot sa' 
xteepal Galahad?”. Kichaq'ok laj Josafat: “Laa'in ut laa'at, lintenamit ut laatenamit, 
eb' linkawaay ut eb' laakawaay, junajeb' ajwi' chirib'il. 

5Ab'anan b'aanu usilal, rub'elaj li xik chi yalok patz'on re li Qaawa'”. 

6Toja' naq li awab'ej re Israel kixch'utub'eb' jun o'q'ob'eb' (400) chi propeet ut 
kixye reheb': “Ma naru tinxik chi yalok rik'ineb' laj Ramot, sa' xteepal Galahad, 
malaj ut ink'a'?”. Ke'chaq'ok: “Ayu, xb'aan naq li Qaawa' tixq'axtesi li tenamit 
Ramot sa' laawuq' laa'at”, chankeb'. 

7Ab'anan laj Josafat kixpatz': “Ma maak'a' chik junaq propeet arin re patz'ok 
rik'in li Qaawa'?”. 

8Ut li awab'ej re Israel kixye re laj Josafat: “Toj wank jun chik winq li naru 
nokoopatz'ok wi' k'aru naxye li Qaawa'. Ab'an q'axal xik' nawil, xb'aan naq 
maajun wa naxye li us cho'q we, junes b'an rahilal naxye we. A'an laj Mikeas, ralal 
laj Imlá”, chan. Kichaq'ok laj Josafat ut kixye: “Mat-aatinak chi jo'ka'in, at 
awab'ej”. 

9Tikto li awab'ej re Israel kixb'oq jun aj ilol re li rochoch, ut kixye re: “B'oq chaq 
laj Mikeas, li ralal laj Imlá”. 

10Li awab'ej re Israel ut laj Josafat, awab'ej re Judá, k'ojk'ookeb' sa' 
xk'ojarib'aaleb' chixjunqaleb', sa' rokeb'aal li tenamit Samaria, ut tiqtookeb' chi 

chaab'il; ut chixjunileb' li propeet yookeb' chi aatinak jo' propeet chiruheb' li 
awab'ej. 

11Laj Sedesías, ralal laj Kenahaná, kixyiib' jun sumal xxukub' ch'iich', yo chi 
xyeeb'al: “Jo'ka'in xye li Qaawa': «Rik'ineb' li xukub' a'in taaxeq' eb' laj Aram toj 
reetal taasacheb' ru»”. 

12Jo'kan ajwi' ke'xye chixjunileb' li propeet; ke'xye re li awab'ej: “Ayu chi yalok 
rik'in Ramot sa' xteepal Galahad ut taasach ru, xb'aan naq li Qaawa' tixq'axtesi sa' 
laawuq' li tenamit a'an”. 

13Li winq li kitaqlaak chi xb'oqb'al laj Mikeas, kixye re: “Chixjunileb' li propeet 
yookeb' xyeeb'al naq li awab'ej us taaxik chi yalok. Nintz'aama usilal chawu: 
jo'kanaq ta ajwi' laawaatin. Taaye naq us taa'elq li awab'ej”. 

14Ab'an laj Mikeas kixsume: “Ninye jurament sa' xk'ab'a' li Qaawa' naq ka'ajwi' li 
k'aru tixye we A'an, a'an li tinye!”, chan. 

15Chirix chik a'an kiwulak wan wi' li awab'ej, ut a'in kixpatz' re: “A Mikeas, ma 
naru tooxik chi yalok rik'ineb' laj Ramot sa' xteepal Galahad, malaj ut ink'a' 
tooxik?”. Kichaq'ok laj Mikeas: “Ayu xb'aan naq us tat-elq. Li Qaawa' tixq'axtesi 
sa' laawuq' li tenamit a'an”, chan. 

16Ab'an li awab'ej kixye re: “Jar wa inyehom naq ka'ajwi' li yaal taaye we sa' 
xk'ab'a' li Qaawa'?”. 

17Toja' naq laj Mikeas kixye: “Nake'wil chixjunileb' laj Israel neke'cha'chotk 
chiruheb' li tzuultaq'a, chanchaneb' li ketomq maak'a' aj ilol reheb'. Ut li Qaawa' 
xye: «Maak'a' aj eechaleb' re; li junjunq chisutq'iiq sa' rochoch sa' tuqtuukilal»”. 

18Li awab'ej re Israel kixye re laj Josafat: “Ma ink'a' tab'i' xinye aawe naq li winq 
a'in maajun wa naxye we li us, junes b'an rahilal naxye?”. 

19Toja' naq kixye laj Mikeas: “K'e reetal, ab'i li naxye li Qaawa'. Xwil li Qaawa' 
k'ojk'o sa' li xk'ojarib'aal, rochb'een chixjunileb' laj k'anjel chiru sa' li choxa, 
xaqxookeb' sa' xnim ut sa' xtz'e uq'. 

20Ut li Qaawa' kixpatz': «Ani taab'alaq'inq re laj Ajab re naq taaxik chi yalok aran 
Ramot, sa' xteepal Galahad, ut aran taakamq?», chan. Ut jalan jalanq ke'xye li 
junjunq. 

21Toja' naq jun li musiq'ej kixxaqab' rib' chiru li Qaawa' ut kixye: «Laa'in 
tinb'alaq'inq re», chan. Ut li Qaawa' kixpatz' re: «Chanru taab'aanu?». 

22Kichaq'ok li musiq'ej: «Tinxik ut toxink'e li tik'ti' chi xtz'uumal reheb' 
chixjunileb' li propeet». Toja' naq li Qaawa' kixye re: «Us, ayu ut b'alaq'i laj Ajab. 
Ut taa'uxmanq jo' xaye», chan. 

23Anaqwan ak nakanaw naq li Qaawa' xk'ehok li tik'ti' chi xtz'uumal reheb' 
chixjunileb' laapropeet, xb'aan naq ak k'uub'k'u naq taachalq li rahilal sa' 
aab'een”, chan laj Mikeas. 

24Toja' naq laj Sedesías, ralal laj Kenahaná, kijilok ut kixtz'aj chi ruq' chi xko laj 
Mikeas, ut kixye re: “B'ar x'elk we li xmusiq' li Qaawa', re aawaatinankil laa'at?”. 

25Kichaq'ok laj Mikeas: “Taawil rik'in laawu sa' li kutan naq yooqat chi 
xmuqlenkil aawib' sa'atqeb' li ochoch”, chan. 

26Toja' naq li awab'ej re Israel kixye: “Chapomaq laj Mikeas ut q'axtesihomaq sa' 
ruq' laj Amón, xjolomil li tenamit, ut rik'in laj Johás, ralal li awab'ej. 

27Ut taaye reheb': «Jo'ka'in xye chaq li awab'ej: Tz'apomaq sa' tz'alam li winq a'in 
ut kach'in ajwi' xwa ut xha' teek'e, toj reetal tinsutq'iiq chaq chi sa sa' inch'ool»”. 

28Kichaq'ok laj Mikeas: “Wi tatsutq'iiq chaq chi yo'yo, a'an reetalil naq maawa' li 
Qaawa' x'aatinak chi xtz'uumal we”. 

29Jo'kan naq li awab'ej re Israel ut laj Josafat, awab'ej re Judá, koheb' chi yalok 
rik'ineb' laj Ramot, sa' xteepal Galahad. 

30Ut li awab'ej re Israel kixye re laj Josafat: “Laa'in tinjal li waq' re tinxik chi 
yalok; a'ut laa'at a' ajwi' laawaq' twanq chawix”. Jo'kan naq li awab'ej re Israel 
kixjal li raq' ut koho chi yalok. 

31Ab'an li awab'ej re Aram ak kixchaq'rab'iheb' chi us li xjolomileb' laj b'eresinel 
b'eleb'aal ch'iich' chi jo'ka'in: “Ink'a' texyaloq rik'ineb' li xjolomil chi moko 
rik'ineb' li yal aj puub', ka'aj b'an wi' teesik' li awab'ej re Israel”. 

32Naq eb' li xjolomileb' laj b'eresinel b'eleb'aal ch'iich' ke'ril laj Josafat, ke'xye sa' 
xch'ooleb': “Ch'olch'o naq a'in li awab'ej re Israel”. Ut tikto ke'xsut rix re 
xkamsinkil. Toja' naq laj Josafat kixjap re chi xpatz'b'al xtenq'ankil, 

33ut naq eb' li xjolomileb' laj b'eresinel b'eleb'aal ch'iich' ke'xk'e reetal naq a'an 
maawa' li awab'ej re Israel, ke'xkanab' raanilasinkil. 

34Ab'anan jun li winq kixkut li xsimaj yal chi q'ehinb'il ut koxtiq' li awab'ej re 
Israel: li simaj ki'ok sa' li naxk'ul wi' rib' li xkolb'al rib': “Sutq'isi li b'eleb'aal 
ch'iich' ut isihin sa' li yalok, xb'aan naq kamk we”, chan li awab'ej re laj b'eresinel 
b'eleb'aal ch'iich'. 

35Chiru li kutan a'an q'axal kikawuuk li yalok; chalen toj ewu li awab'ej re Israel 
yal chapcho aj chik sa' li xb'eleb'aal ch'iich' chiruheb' laj Aram, yo chi hoye'k li 
xkik'el sa' li b'eleb'aal ch'iich', toj reetal kikamk. 

36Naq ki'ok li aak'ab', ki'ab'iik xyeeb'al sa' xyanqeb' laj puub': “Li junjunq 
chisutq'iiq sa' li xtenamit ut sa' li rochoch, 

37xb'aan naq xkamk li awab'ej!”. Chirix chik a'an ke'xk'am li awab'ej sa' li tenamit 
Samaria ut aran ke'xmuq. 

38Ke'xch'aj li b'eleb'aal ch'iich' sa' li kumb' re Samaria, b'arwi' neke'atink eb' laj 
yumb'eet. Ut eb' li tz'i' ke'xreq' li xkik'el laj Ajab, jo' tz'aqal yeeb'il xb'aan li 
Qaawa'. 

39Chixjunil li xyehom xb'aanuhom laj Ajab, li ochoch yiib'anb'il rik'in marfil ut 
chixjunileb' li tenamit kixyiib', tz'iib'anb'ileb' sa' xHuhil li xyehom xb'aanuhomeb' 
li awab'ej re Israel. 

40Laj Ajab kiq'ajk kisutq'iik rik'ineb' li xxe'toonil yuwa', ut a' chik laj Okosías li 
ralal ki'ok chi awab'ejink sa' xna'aj. 

Laj Josafat, awab'ej re Judá 
(2 Kr 20,31-37) 

41Ak kaahib' chihab' chik rokik laj Ajab cho'q awab'ej re Israel, naq laj Josafat, 
ralal laj Asá, kixtikib' taqlank sa' xb'een Judá. 

42O'laju xka'k'aal chihab' wank re laj Josafat naq ki'ok cho'q awab'ej, ut oob' 
xka'k'aal chihab' kiwank sa' xwankil aran Jerusalén. X'Asubá xk'ab'a' li xna', 
xrab'in laj Siljí. 

43aLaj Josafat kixb'aanu chixjunil li nawulak chiru li Qaawa', jo' tz'aqal kiwank laj 
Asá li xyuwa'. Maajun sut kixkanab' xb'aanunkil. 

43bAb'anan ink'a' ke'juk'mank eb' li tijob'aal chi xjolomeb' li tzuul, xb'aan naq toj 
ki'uxk li mayejak ut li k'atok pom aran. 

44Laj Josafat ut li awab'ej re Israel ke'wank sa' tuqtuukilal. 

45Li xyehom ut xb'aanuhom laj Josafat ut chixjunil li yalok kixb'aanu, 
tz'iib'anb'ileb' sa' xHuhil li xyehom xb'aanuhomeb' li awab'ej re Judá. 

46A'an ajwi' ki'aanilasink reheb' li ke'oksink li ko'b'eetak ut yumb'eetak chiru li 
artal, a'eb' li toj ke'kanaak sa' li tenamit sa' xyu'amil laj Asá li xyuwa'. 

47Chiruheb' li kutan a'an, eb' laj Edom toj maak'a' junaq awab'ej, yal jun aj 
jolominel tenamit nawank cho'q aj k'amol b'e sa' li na'ajej a'an. 

48Laj Josafat kixyiib' ajwi' xjukub'eb' jo' li ke'wank aran Tarsis, re raj xik sa' li 
na'ajej Ofir chi k'amok oor, ab'an ink'a' kiwulak aran xb'aan naq eb' li xjukub' 
ke'juk'e'k aran Esión-Kéber. 

49Toja' naq laj Okosías, ralal laj Ajab, kixye re laj Josafat: “Xikaqeb' laj k'anjel 
chiwu chirixeb' laj k'anjel chawu sa' xjukub'eb'”, chan re. Ab'an laj Josafat ink'a' 
kiraj. 

50Naq laj Josafat kiq'ajk kisutq'iik rik'ineb' li xxe'toonil yuwa', kimuqe'k sa' 
xtenamit laj David li xyuwa', ut a' chik laj Jorán li ralal kikanaak chi awab'ejink sa' 
xna'aj. 

Laj Okosías, awab'ej re Israel 

51Ak wuqlaju chihab' rokik laj Josafat cho'q awab'ej re Judá, naq laj Okosías, ralal 
laj Ajab, kixtikib' taqlank sa' xb'eeneb' laj Israel, aran Samaria. Wiib' chihab' ajwi' 
kitaqlank sa' xb'eeneb' laj Israel. 

52Ab'an kixb'aanu li ink'a' nawulak chiru li Qaawa' ut kixtaaqe xb'e li xna' li 
xyuwa', jo' kixb'aanu ajwi' laj Jerobohán, ralal laj Nebat, a' li kik'amok xb'eheb' laj 
Israel chi maakob'k. 

53Kixloq'oni ru laj Bahal, kixwiq'ib' rib' chiru ut kixchiq' xjosq'il li Qaawa', xYos 
laj Israel, jo' tz'aqal kixb'aanu li xyuwa'. 

2 R 

2 R 1 

Laj Elías ut laj Okosías 

1Chirix xkamik laj Ajab, eb' laj Mohab ke'q'etq'eto'k chiruheb' laj Israel. 

2Sa' jun kutan laj Okosías kit'ane'k chaq sa' xb'entaanil sa' xkab' k'ojaril li 
rochoch li wank aran Samaria, ut kixtiq' rib'. Toja' naq kixtaqlaheb' xtaql ut kixye 
reheb': “Ayuqex chi patz'ok rik'in laj Bahal-Sebub, xyoseb' laj Ekrón, re xnawb'al 
ma tink'iraaq chiru lintiq'ilal a'in”, chan. 

3Ab'anan li x'ánjel li Qaawa' kixye re laj Elías aj Tisbé: “Xaqlin ut ayu chi 
xk'ulb'aleb' li xtaql li awab'ej re Samaria ut ye reheb': «Ma maak'a' tab'i' li Yos 
arin Israel naq texxik chi patz'ok rik'in laj Bahal-Sebub, xyoseb' laj Ekrón? 

4Jo'kan naq li Qaawa' xye chi jo'ka'in: Chiru li ch'aat sotsookat wi' tatkamq chi 
maak'a' chik xja'lenkil»”. Laj Elías koho ut kixb'aanu chi jo'kan. 

5Ut naq eb' li taql ke'sutq'iik wan wi' laj Okosías, a'in kixpatz' reheb': “K'aru 
xek'ul naq xexsutq'iik chaq chi junpaat?”, chan reheb'. 

6Ke'chaq'ok ut ke'xye: “Xqak'ul jun li winq sa' b'e ut xye qe: «Sutq'inqex rik'in li 
awab'ej li xtaqlank chaq eere ut toxeeye re: Jo'ka'in xye li Qaawa': Ma maak'a' 
tab'i' li Yos arin Israel naq taataqla chi patz'ok rik'in laj Bahal-Sebub, xyoseb' laj 
Ekrón? Jo'kan naq chiru li ch'aat sotsookat wi' tatkamq chi maak'a' xja'lenkil»”. 

7Li awab'ej kixpatz' reheb': “Chanru na'ilok li winq a'an li xek'ul sa' li b'e ut xye 
eere li aatin a'in?”, chan. 

8Ke'xsume: “Jun li winq tiqto rik'in rixixul ut wank xk'aamal xsa', rix ajwi' xul”. 
Kixye li awab'ej: “A'an laj Elías aj Tisbé”, chan. 

9Tikto laj Okosías kixtaqla jun xjolomileb' laj puub' rochb'eeneb' lajeeb' roxk'aal 
chi winq. Koheb' wan wi' laj Elías ut koxe'xtaw chi k'ojk'ook sa' xb'een jun li 
tzuul: “At xtaql li Yos, li awab'ej xye chaq naq tatkub'eeq”, chan li xjolomileb' laj 
puub'. 

10Kichaq'ok laj Elías ut kixye re laj jolominel: “Wi relik chi yaal naq laa'in xtaql li 
Yos, chichalq chaq xam sa' choxa re tatxk'at laa'at ut eb' li lajeeb' roxk'aal chi 
winq”. Tikto kikub'e chaq xam sa' choxa ut kolxkamsiheb' li xjolomileb' laj puub' 
ut chixjunileb' li lajeeb' roxk'aaleb' chi winq. 

11Laj Okosías li awab'ej kixtaqla wi' chik jun xjolomileb' laj puub' rochb'eeneb' 
lajeeb' roxk'aal chi winq, li koheb' chi tzuul ut ke'xye re laj Elías: “At xtaql li Yos, li 
awab'ej xye chaq naq tatkub'eeq chi junpaat”. 

12Ab'an laj Elías kixye: “Wi relik chi yaal naq laa'in xtaql li Yos, chichalq chaq xam 
sa' choxa re tatxk'at laa'at ut eb' li lajeeb' roxk'aal chi winq”. Tikto kikub'e chaq 

xam sa' choxa ut kolxkamsiheb' li xjolomileb' laj puub' ut chixjunileb' li lajeeb' 
roxk'aaleb' chi winq. 

13Li awab'ej kixtaqla wi' chik sa' rox sut jun chik xjolomileb' laj puub', rochb'een 
lajeeb' roxk'aaleb' chi winq. Koho chi tzuul laj jolominel, ab'an naq kiwulak, 
kixwiq'ib' rib' chiru laj Elías ut kixtz'aama chiru: “At xtaql li Yos, chakuy inmaak. 
Nintz'aama chawu naq chakol linyu'am ut li xyu'ameb' li lajeeb' roxk'aaleb' chi 
winq a'in aj k'anjeleb' chawu. 

14K'e reetal naq ak ka' sut xkub'e chaq xam sa' choxa ut xkamsi eb' li wiib' aj 
jolominel rochb'eeneb' li xlajeetq roxk'aaleb' chi aj puub'. Ab'an anaqwan 
nintz'aama chawu naq chakol linyu'am”. 

15Toja' naq li x'ánjel li Qaawa' kixye re laj Elías: “Kub'en aawochb'een a'an. 
Matxiwak chiru”. Kixaqliik laj Elías ut kikub'e chaq rochb'een li xjolomileb' laj 
puub'. Naq kiwulak rik'in li awab'ej, 

16kixye re: “Jo'ka'in xye li Qaawa': «Laa'at xataqlaheb' aataql chi patz'ok rik'in laj 
Bahal-Sebub, xyoseb' laj Ekrón. Jo'kan naq chiru li ch'aat sotsookat wi', tatkamq 
chi maak'a' xja'lenkil»”. 

17Ut relik chi yaal naq kikamk laj Okosías, jo' kixye li Qaawa' chi xtz'uumal re laj 
Elías. Sa' xna'aj a'an ki'ok chi awab'ejink laj Jorán li riitz'in, xb'aan naq maak'a'eb' 
ralal laj Okosías. A'in kik'ulmank naq yo xkab' chihab' rokik laj Jorán cho'q 
awab'ej re Judá. 

18Chixjunil li xyehom xb'aanuhom laj Okosías, tz'iib'anb'il sa' xHuhil xyehom ut 
xb'aanuhomeb' li awab'ej re Israel. 

2 R 2 

Naq laj Elías kik'ame'k sa' choxa 

1Naq kiwulak xq'ehil naq laj Elías taak'ame'q sa' choxa xb'aan li Qaawa' sa' xyi 
jun muqyax, laj Elías ut laj Eliseo ke'elk sa' li tenamit Kilkal. 

2Ut laj Elías kixye re laj Eliseo: “Kanaaqat arin xb'aan naq li Qaawa' xinxtaqla 
aran Betel”. Ab'an laj Eliseo kixsume: “Sa' xk'ab'a' li yo'yookil Yos ut sa' xk'ab'a' 
laayu'am ink'a' tatinkanab' chi xik aajunes”, chan. Ut chi xkab'ichaleb' koheb' 
Betel. 

3Eb' li propeet li wankeb' aran Betel ke'elk chaq chi xk'ulb'al laj Eliseo ut ke'xye 
re: “Ma nakanaw naq hoon li Qaawa' tixmaq' chawu laj tzolol aawe?”. Kichaq'ok 
laj Eliseo: “Hehe', ninnaw. Ab'anan maak'a' teeye!”, chan. 

4Chirix chik a'an laj Elías kixye: “Eliseo, kanaaqat arin, xb'aan naq li Qaawa' 
xinxtaqla Jerikó”. Ab'an laj Eliseo kixsume: “Sa' xk'ab'a' li yo'yookil Yos ut sa' 
xk'ab'a' laayu'am ink'a' tatinkanab' chi xik aajunes”, chan. Ut chi xkab'ichaleb' 
koheb' Jerikó. 

5Ab'anan eb' li propeet li wankeb' aran Jerikó ke'elk chaq chi xk'ulb'al laj Eliseo 
ut ke'xye re: “Ma nakanaw naq hoon li Qaawa' tixmaq' chawu laj tzolol aawe?”. 
Kichaq'ok laj Eliseo: “Hehe', ninnaw. Ab'anan maak'a' teeye!”, chan. 

6Chirix chik a'an laj Elías kixye: “Eliseo, kanaaqat arin, xb'aan naq li Qaawa' 
xinxtaqla sa' li nima' Jordán”. Ab'an laj Eliseo kixsume: “Sa' xk'ab'a' li yo'yookil 
Yos ut sa' xk'ab'a' laayu'am ink'a' tatinkanab' chi xik aajunes!”, chan. Ut koheb' 
chi xkab'ichaleb'. 

7Ab'anan lajeeb' roxk'aal chi propeet koheb' chirixeb' toj chire li nima' Jordán, 
najt b'ayaq rik'in laj Elías ut laj Eliseo, naq koxe'xaqliiq aran. 

8Toja' naq laj Elías kirisi chirix li xb'aatal, kixb'ach'i, ut chiru a'an kixsak' li ha' li 
kixjek' rib' chi xka'pak'alil. Jo'kan naq eb' li wiib' chi winq ke'nume'k chiru 
chaqich'och'. 

9Naq yookeb' chi nume'k junpak'al, laj Elías kixye re laj Eliseo: “Patz' we li k'aru 
taawaj tink'e aawe naq toj maji' ninmaq'e'k chawu”. Kichaq'ok laj Eliseo: “Nawaj 
naq taak'e we wiib'aq re li rox raqalil laawankilal”, chan re. 

10“Ch'a'aj xsumenkil li nakapatz' -chan laj Elías-. Ab'an wi taawil wu naq 
tinmaq'e'q chawu, relik chi yaal naq taak'ehe'q aawe. Wi ut ink'a', maak'a' 
taak'ul”. 

11Ut naq yookeb' chi b'eek ut chi seeraq'ik, kichaalunk jun kaarxam, kelonb'il 
xb'aaneb' xamlil kawaay, ut kixjek'eb' li jun rik'in li jun chik. Tikto laj Elías 
kik'ame'k sa' choxa sa' muqyax. 

12Naq laj Eliseo kiril li kik'ulmank, kixjap re chi xyeeb'al: “At inyuwa', at inyuwa'! 
Laa'at qana' qayuwa' cho'q qe laa'o aj Israel!”. Ut naq ink'a' chik nak'utunk laj 
Elías, laj Eliseo kixq'ich li raq' sa' wiib' jachal, 

13kixxok li xb'aatal laj Elías li kit'ane'k chirix, kisutq'iik chaq chire li nima' Jordán 
ut kixaqliik aran. 

14Chirix chik a'an kixsak' li nima' chiru li xb'aatal laj Elías, ab'an li ha' ink'a' 
kixjek' rib'. Toja' naq kixye: “B'ar wank li Qaawa', li xYos laj Elías?”. Kixsak' wi' 
chik li ha', ut a'in kixjek' rib' chi xka'pak'alil, ut laj Eliseo kinume'k chiru 
chaqich'och'. 

15Naq eb' li propeet ke'ril laj Eliseo chi sutq'iik wankeb' wi' junpak'al, ke'xye: “Li 
xmusiq' laj Elías xkanaak rik'in laj Eliseo”, chankeb'. Ut koheb' chi xk'ulb'al, 
koxe'xwiq'ib' chiru ut ke'xye re: 

16“K'e reetal, sa' qayanq laa'o aj k'anjel chawu wankeb' lajeeb' roxk'aal chi winq. 
Kanab'eb' chi xik chi xsik'b'al laj tzolol aawe. Mare anchal li xmusiq' li Qaawa' 
xolxk'am ut xo'xkut sa' xb'een junaq tzuul malaj sa' junaq na'ajej taq'a ru”. 
Ke'sumeek: “Maajun chetaqla”. 

17Ab'an k'ajo' naq ke'relaji ru; jo'kan naq laj Eliseo elajik kixye reheb': 
“Taqlahomaqeb'”, chan. Ke'xtaqla lajeeb' roxk'aal chi winq li ke'xsik' chaq laj 
Elías chiru oxib' kutan, ab'anan ink'a' ke'xtaw chaq. 

18Toja' naq ke'sutq'iik chaq wan wi' laj Eliseo, li kikanaak Jerikó, ut a'in kixye 
reheb': “Ma ink'a' tab'i' xinye eere naq ink'a' raj xkohex?”, chan. 

Wiib' sachb'ach'oolej kixb'aanu laj Eliseo 

19Toja' naq eb' li winq aj Jerikó ke'xye re laj Eliseo: “Jo' yookat chi xk'eeb'al reetal, 
q'axal chaab'il li na'ajej wan wi' li tenamit a'in; ab'an li ha' ink'a' jwal chaab'il ut 
ink'a' na'elk li awimq sa' li ch'och' a'in”. 

20“K'amomaq chaq we junaq ak' uk'al ut teek'e chaq atz'am chisa'”, chan laj 
Eliseo. Naq ke'xk'am chaq, 

21laj Eliseo koho chire li yu'amha', kixkirkiri chi atz'am ut kixye: “Jo'ka'in xye li 
Qaawa': «Laa'in xinb'an li ha' a'in; ink'a' chik taakamsinq ut chaab'ilaq chik li 
ch'och'»”. 

22Ut li ha' kichaab'ilo'k chalen toj anaqwan, jo' kixye li Qaawa' chi xtz'uumal re li 
propeet Eliseo. 

23Chirix chik a'an laj Eliseo ki'elk Jerikó ut kitaqe'k Betel. Ut naq yo chi xik, ke'elk 
chaq sa' li tenamit saaj aleb', li ke'ok chi xyeeb'al re: “Ayu, at t'uru', saaxik! Ayu, at 
t'uru', saaxik!”, chankeb'. 

24Laj Eliseo kixsutq'isi rib', kikanaak chi xka'yankileb' ut kixmajewaheb' sa' 
xk'ab'a' li Qaawa'. Toja' naq sa' li k'iche' ke'elk chaq wiib'eb' li tz'uqtz'un, ut 
ke'xt'upi wiib' roxk'aaleb' xkomoneb' li saaj aleb'. 

25Chirix chik a'an laj Eliseo koho sa' li tzuul Karmeel ut moqon kisutq'iik sa' li 
tenamit Samaria. 

2 R 3 

Laj Jorán li awab'ej 

1Ak waqxaqlaju chihab' rokik laj Josafat cho'q awab'ej re Judá, naq laj Jorán, ralal 
laj Ajab, kixtikib' awab'ejink sa' xb'een Israel, aran Samaria, ut kab'laju chihab' 
kitaqlank. 

2Laj Jorán kixb'aanu li ink'a' nawulak chiru li Qaawa', us ta ink'a' jo' tz'aqal 
kixb'aanu li xna' xyuwa', xb'aan naq kixjuk' li xjalam u laj Bahal li kixyiib' li 
xyuwa' junxil. 

3Ab'anan kixq'axtesi rib' sa' li maak kixb'aanu laj Jerobohán, ralal laj Nebat, naq 
kixk'am xb'eheb' laj Israel chi maakob'k. 

Eb' laj Israel ut eb' laj Judá ke'yalok rik'ineb' laj Mohab 

4Laj Mesá, awab'ej re Mohab, wank naab'al xkarneer, ut naxtoj re li awab'ej re 
Israel o'k'aal mil chi karneer ut o'k'aal mil rismaleb' li chib'aat. 

5Ab'anan, sa' xkamik laj Ajab, li awab'ej re Mohab ink'a' chik kixpaab' li awab'ej 
re Israel. 

6Toja' naq laj Jorán li awab'ej ki'elk Samaria chi rajlankileb' chixjunileb' laj Israel, 

7ut kixtaqla xyeeb'al re laj Josafat, awab'ej re Judá: “Li awab'ej re Mohab ink'a' 
chik na'ab'ink chiwu. Ma taawaj intenq'ankil chi yalok rik'ineb' laj Mohab?”. 
Kichaq'ok laj Josafat: “Tinxik, xb'aan laa'in ut laa'at, lintenamit ut laatenamit, eb' 
linkawaay ut eb' laakawaay, junajeb' ajwi' chirib'il”, chan. 

8Ut kixpatz' ajwi' re: “B'ar tqak'am naq tooxik?”, chan. Laj Jorán kixsume: 
“Tqak'am sa' li chaqich'och' re Edom”. 

9Jo'kan naq li awab'ej re Israel, li awab'ej re Judá ut re Edom koheb' ut ke'b'eek 
chiru wuqub' kutan. Chirix chik a'an kilajk li ha' cho'q reheb' li poyanam ut cho'q 
reheb' li xul aj iiqanel li ke'k'ame'k chirixeb'. 

10Toja' naq li awab'ej re Israel kixye: “Chanchan naq li Qaawa' xooxch'utub' li 
oxib'o chi awab'ej yal re qaq'axtesinkil sa' ruq' laj Mohab!”. 

11Ab'an laj Josafat kixye: “Ma maak'a' junaq xpropeet li Yos arin, re naq tixpatz' 
chiru li Qaawa' k'aru us tqab'aanu?”. Jun reheb' laj k'anjel chiru li awab'ej re 
Israel kixsume: “Arin wank laj Eliseo, ralal laj Safat, li nak'ehok xch'ajleb' laj Elías 
junxil”, chan. 

12“Rik'in li winq a'an taachalq li raatin li Qaawa'”, chan laj Josafat. Tikto li awab'ej 
re Israel, laj Josafat ut li awab'ej re Edom koheb' rik'in laj Eliseo, 

13ut a'in kixye re li awab'ej re Israel: “K'aru twaj aawe laa'in? Ayu chi patz'ok 
rik'ineb' xpropeet laana' laayuwa'”. Kichaq'ok li awab'ej re Israel: “Mat-aatinak 
chi jo'kan, xb'aan naq li Qaawa' xooxb'oq li oxib'o chi awab'ej a'in yal re 
qaq'axtesinkil sa' ruq' laj Mohab”. 

14Toja' naq laj Eliseo kixye: “Sa' xk'ab'a' li Nimajwal Yos li nink'anjelak chiru 
ninye eere: Wi ta ink'a' wank arin laj Josafat, awab'ej re Judá, ink'a' raj tin'aatinaq 
aawik'in chi moko tatwab'i. 

15K'amomaq chaq junaq aj wajb' anaqwan”. Naq laj wajb' kixtikib' wajb'ak, 
kichalk li xmusiq' li Qaawa' sa' xb'een laj Eliseo 

16li kixye: “Jo'ka'in xye li Qaawa': «B'ekomaq naab'al li roqha' sa' li na'ajej a'in, 

17xb'aan naq jo'ka'in xyehom li Qaawa': Laa'ex ink'a' teeril li iq' chi moko li hab', 
ab'anan li na'ajej a'in taanujaq chi ha' ut tex'uk'aq laa'ex, eb' laj puub' jo' ajwi' 
leeketomq». 

18Ut ink'a' taak'ojlaaq xch'ool li Qaawa' rik'in a'in, xb'aan naq tixq'axtesiheb' ajwi' 
laj Mohab sa' eeruq'. 

19Teereechani chixjunil li xninqaleb' tenamit li suttz'akinb'ileb', teeyok'i eb' li 
chaab'il che', teetz'apiheb' chixjunil li yu'amha' ut teenujob'resi chi pek chixjunil 
li chaab'il ch'och'”. 

20Ut relik chi yaal, chiru li eq'la jun chik, sa' xhonalil li mayejak, ki'ok chi chalk li 
ha' sa' xjayal Edom ut kinujak chi ha' li ch'och' a'an. 

21Naq chixjunileb' laj Mohab ke'rab'i xwulajikeb' li awab'ej chi yalok rik'ineb', 
ke'xch'utub' rib', chalen eb' li ak yo'oon wankeb' chi yalok ut li ak xikenaqeb' 
xchihab'eb', ut koxe'xtzolob' rib' sa' xnub'ajlil li tenamit. 

22Wulajaq chik naq ke'wakliik, ke'ril li saq'e nalemtz'uno'k sa' xb'een li ha'. Ut eb' 
laj Mohab ke'ril li ha' naq kaqkaq ru jo' li kik'. 

23Toja' naq ke'xye: “A'an kik'. Eb' li awab'ej xe'yalok chirib'ileb' rib' ut xe'xkamsi 
rib'eb'. Jo'kan utan, ex aj Mohab, qaxokaq chaq li k'a'aq re ru reheb'!”, chankeb'. 

24Ab'an naq ke'wulak sa' xmuheb'aaleb' laj Israel, eb' a'in ke'wakliik chaq ut 
ke'xtikib' yalok rik'ineb' laj Mohab, li ke'elelik chaq chiruheb'. Toja' naq eb' laj 
Israel ke'raanilasiheb' ut ke'xsach ruheb'. 

25Chirix chik a'an ke'xjuk'iheb' li tenamit, chi xjunjunqaleb' ke'xkutuxi li pek 
chiruheb' li chaab'il ch'och' toj reetal kinujak; ke'xtz'apaxi eb' li yu'amha' ut 
ke'xyok'i eb' li che' neke'uuchink. Ka'aj chik li xsuttz'akil li tenamit Kir-Jaréset 
kikanaak. Ab'an eb' laj rant'in ke'xsut rix toj reetal ke'xjuk'. 

26Naq li awab'ej re Mohab kixk'e reetal naq jwal kaweb' rib' laj Israel ut ink'a' 
neke'ruuk xq'axb'al ruheb', kixsik' ruheb' o'lajuk'aal xkab' o'q'ob' (700) chi winq 
li wankeb' xch'iich' ut kiraj nume'k toj wan wi' li awab'ej re Aram, ab'anan ink'a' 
ke'ruhank. 

27Toja' naq kixchap li xb'een ralal, a' li taa'awab'ejinq raj sa' xna'aj, ut kixk'at 
cho'q xmayej sa' xb'een li suttz'ak. K'ajo' naq ke'ok xxiw eb' laj Israel! Ke'elk aran 
ut ke'sutq'iik sa' li xtenamiteb'. 

2 R 4 

Laj Eliseo kixtenq'a jun xmalka'an 

1Jun li ixq, rixaqil jun li propeet, kixb'oq laj Eliseo ut kixye re: “Wa', laa'at 
nakanaw chi us naq linb'eelom junelik xpaab' li Qaawa'. Ab'anan xkamk chi wank 
xk'as. Ut anaqwan li winq wan wi' qak'as, xk'ulunk ut traj xk'amk'aleb' linwiib' 
chi yum chi munil”. 

2Kichaq'ok laj Eliseo ut kixye re: “K'aru tatintenq'a wi'? Ye we k'aru wank aawe 
sa' laawochoch”. Kisumeek: “Maak'a' wank we sa' li wochoch; ka'ajwi' jun ch'ina 
kuk chi aseeyt”. 

3Kixye laj Eliseo re: “Ayu ut to'oniheb' aakok' kuk rik'in chixjunileb' 
laawechkab'al, chi yamyooqeb' xsa', a' yaal jo'k'ihaleb' taataw. 

4Chirix chik a'an tat-ok sa' laawochoch aawochb'eeneb' laakok'al ut taatz'ap li 
okeb'aal chawix. Nujob'resiheb' chixjunileb' li kok' kuk chi aseeyt, ut taawisi 
xjuneseb' li yooqat xnujob'resinkil”. 

5Koho li ixq ut koxtz'ap rib' sa' li rochoch rochb'eeneb' li xkok'al. Toja' naq 
kixtikib' xnujob'resinkil chi aseeyt eb' li kuk neke'numsiik xb'aaneb' li xkok'al. 

6Ut naq ak xe'nujak chixjunileb' li kuk, kixye re li xyum: “K'am chaq junaq chik 
kuk”. Ab'an a'an kixye: “Maak'a' chik”. Ut sa' ajwi' li honal a'an li aseeyt kixkanab' 
elk sa' li ch'ina kuk. 

7Chirix chik a'an li ixq koho rik'in laj Eliseo li propeet chi xyeeb'al li k'aru 
xk'ulmank, ut a'in kixye re. “Ayu chi xk'ayinkil li aseeyt ut toj laak'as chiru li 
xtz'aq. Ut li k'aru taa'ela'anq, taakanaaq cho'q aawe ut cho'q reheb' laakok'al re 
xq'axb'al li kutan junjunq”, chan. 

Laj Eliseo, li ixq aj Sunam ut li xyum 

8Sa' jun kutan laj Eliseo kinume'k sa' li tenamit Sunén. Aran wank jun li ixq nim 
xwankil, li kirelaji ru chi xik chi wa'ak sa' rochoch. Rajlal naq nanume'k laj Eliseo 
aran, junelik naxik chi wa'ak sa' rochoch li ixq a'an. 

9Toja' naq li ixq kixye re li xb'eelom: “Xink'e reetal naq li winq a'in, li rajlal 
nanume'k chi tzekank qik'in, a'an jun xsantil taql li Yos. 

10Qayiib'aq junaq xch'ina na'aj sa' xb'een li kab'l. Aran tqak'e xch'aat, xmeex, jun 
xk'ojarib'aal ut jun xsaqenk, re naq jo'q'e tol'elq qik'in, taaxik aran chi hilank”. 

11Kiwulak xkutankil naq laj Eliseo kinume'k wi' chik aran; kox'okaq sa' li xch'ina 
na'aj ut aran kihilank. 

12Chirix chik a'an kixye re laj Kejasí, laj tenq' re: “B'oq chaq li ixq aj Sunam”. Laj 
tenq' re kixb'oq chaq li ixq, ut naq a'in kiwulak, 

13laj Eliseo kixye re laj k'anjel chiru: “Ye re li ixq: «Jwal xach'i'ch'i'i aawib' 
qab'aan laa'o. K'aru truuq tatqatenq'a wi'? Ma tqatz'aama aawusilal chiru li 
awab'ej, malaj chiru xjolomileb' laj puub'?», cha'qat”, chan laj Eliseo. Kichaq'ok li 
ixq: “Laa'in sa wankin arin sa' xyanqeb' li wech tenamitul”. 

14Kixye wi' chik laj Eliseo re laj tenq' re: “K'aru tqaq'ajkamu wi' chi jo'kanan?”. 
Kichaq'ok laj Kejasí: “Li xch'a'ajkilal, a'an naq maak'a' xkok'al ut li xb'eelom tiix aj 
chik”, chan. 

15“B'oq chaq li ixq”, chan laj Eliseo. Laj Kejasí koxb'oq chaq li ixq, ab'an a'in 
kikanaak chi xaqxo chire li okeb'aal. 

16Toja' naq laj Eliseo kixye re: “Sa' jun chihab', chiruheb' li kutan a'in, laa'at 
yooqat chi xq'unb'al jun aak'uula'al teelom”. Kichaq'ok li ixq: “Ink'a', wa'chin; 
minaab'alaq'i laa'in aj k'anjel chawu”. 

17Ab'an kik'ulmank tz'aqal jo' kixye laj Eliseo. Sa' li chihab' jun chik li ixq 
kikanaak sa' yu'am ut kiwank jun xteelom k'uula'al. 

18Ut li k'uula'al kik'iik. Sa' jun kutan li ch'ina'al koho wan wi' chaq li xyuwa' chi 
q'olok triiw rochb'eeneb' laj k'anjel. Ab'an sa' junpaat kixjap re chi xyeeb'al: 

19“Jwal ra linjolom, jwal ra linjolom!”, chan li ch'ina'al. Toja' naq li yuwa'b'ej kixye 
re jun laj k'anjel: “K'am rik'in li xna'”. 

20Laj k'anjel kixq'alu li ch'ina'al ut kixk'am rik'in li xna'. Li na'b'ej kixchunub' 
chiru li ra' toj kiwulak wa'leb', ut aran kikamk li ch'ina'al. 

21Toja' naq li ixq kitaqe'k sa' xna'aj li propeet ut kixsotob' li ch'ina'al chiru li 
warib'aal. Chirix chik a'an ki'elk, kixtz'ap li okeb'aal, 

22kixb'oq li xb'eelom ut kixye: “Taqla chaq we jun reheb' laj k'anjel ut junaq 
b'uur. Xik chaq we sa' aanil rik'in li xtaql li Yos, chalk chalk we”. 

23“K'a'ut naq xik aawe rik'in anaqwan, naq maji' nayo'laak li po chi moko sábado 
ta?”, chan li b'eelomej. Ab'an li ixq kixye: “Matk'oxlak”. 

24Ut kixtaqla xk'eeb'al rix li xb'uur ut kixye re laj k'anjel: “K'amon b'e. Yo'o ut 
maab'ar tatxaqliiq toj laa'in tinyehoq aawe”. 

25Koho li ixq ut kiwulak sa' li tzuul Karmeel, wan wi' li propeet. Toj najt ajwi' 
wank li ixq naq ki'ile'k xb'aan li xtaql li Yos, li kixye re laj Kejasí: “Wank le' chaq li 
ixq aj Sunam. 

26Ayu sa' aanil chi xk'ulb'al ut patz' re ma sa sa' xch'ool a'an, ma sa sa' xch'ool li 
xb'eelom ut li ch'ina'al”. 

27Naq li ixq kiwulak wan wi' li xtaql li Yos, sa' xjolom li tzuul, kixwiq'ib' rib' ut 
kixq'alu chi roq laj Eliseo. Laj Kejasí kinach'ok re raj risinkil, ab'an li propeet 
kixye re: “Kanab', xb'aan naq q'axal ra sa' xch'ool, ut li Qaawa' toj maji' xk'ut 
chiwu k'aru yo chi xk'ulb'al”. 

28Toja' naq li ixq kixye: “Wa'chin, ma xintz'aama tab'i' junaq ink'uula'al aawe? Ma 
ink'a' tab'i' xinye aawe naq minaab'alaq'i?”. 

29Tikto laj Eliseo kixye re laj Kejasí: “Kawresi aawib', k'am linxuq' ut ayu. Wi ani 
taak'ul sa' b'e, maak'e xsahil xch'ool, ut wi ani taak'ehoq xsahil aach'ool, 
maachaq'b'e. Ayu ut toxaak'e linxuq' sa' xnaq' ru li ch'ina'al”. 

30Ab'anan li xna' li ch'ina'al kixye re laj Eliseo: “Sa' xk'ab'a' li yo'yookil Yos ut sa' 
xk'ab'a' laayu'am ink'a' tatinkanab'”. Toja' naq laj Eliseo kixaqliik ut koho chirix li 
ixq. 

31Laj Kejasí koho chi uub'ej ut koxk'e li xuq' chi xnaq' ru li ch'ina'al, ab'anan li 
ch'ina'al ink'a' kik'ulunk xch'ool. Jo'kan naq laj Kejasí koho chi xk'ulb'al laj Eliseo 
ut kixye re: “Li ch'ina'al ink'a' nak'ulunk xch'ool”. 

32Naq laj Eliseo ki'ok sa' rochoch li ixq, aran wank li ch'ina'al kamenaq, jiljo chiru 
li xwarib'aal. 

33Toja' naq ki'ok, kixtz'ap rib' aran ut kikanaak xjunes rik'in li kamenaq. Ut 
kitijok chiru li Qaawa'. 

34Koxhupub' rib' sa' xb'een li ch'ina'al chiru li ch'aat, kixk'e li re sa' xb'een li re, li 
ru sa' xb'een li ru ut li ruq'eb' sa' li ruq'eb' li kamenaq. Tikto li xjunxaqalil li 
ch'ina'al ki'ok chi q'ixno'k. 

35Kiwakliik laj Eliseo ut ki'ok chi b'eek sa' li na'ajej chi nachalk naxik. Kitaqe'k wi' 
chik chiru li ch'aat ut kixhupub' wi' chik rib' sa' xb'een li ch'ina'al chiru wuqub' 
sut. Toja' naq li ch'ina'al ki'at'isb'ak ut kixte xsa'eb' li ru. 

36Laj Eliseo kixb'oq laj Kejasí ut kixye re: “B'oq chaq laj Sunam”. Laj Kejasí 
kixb'oq chaq li ixq, ut naq a'in ki'ok, laj Eliseo kixye re: “Chak'ul laach'ina'al”. 

37Li ixq koxwiq'ib' rib' chi roq laj Eliseo. Chirix chik a'an kixk'am li xch'ina'al ut 
ki'elk aran. 

Wiib' chik sachb'ach'oolej li kixb'aanu laj Eliseo 

38Chirix chik a'an laj Eliseo kisutq'iik sa' li tenamit Kilkal, naq yo tz'aqal li we'ej 
aran. Sa' jun kutan k'ojk'ookeb' li propeet chiru laj Eliseo, ut a'in kixye re laj tenq' 
re: “K'e li nimla uk'al sa' xam ut k'uub' xtzekemqeb' li propeet”. 

39Jun reheb' li propeet koho sa' k'aleb'aal chi xsik'b'al richaj, ut kixtaw chaq 
k'umpaap. Rik'in a'an kixnujob'resi chaq li xt'ikr, ut naq kisutq'iik chaq, kixseti 
sa' uk'al, sa' xyanq li tzekemq, chi ink'a' naxnaw k'aru a'an. 

40Chirix chik a'an kik'ehe'k reheb' li winq re te'tzekanq. Ab'an naq yookeb' chi 
tzekank, ke'xjap re chi xyeeb'al: “At xtaql li Yos, li tzekemq a'in nakamsink!”, 
chankeb'. Ut maajun kiruhank chi xtzekankil. 

41“K'amomaq chaq kach'inaq ink'aj”, chan laj Eliseo. Naq ke'xk'e re, kixkut sa' li 
uk'al ut kixye: “K'ehomaq reheb' li poyanam re te'tzekanq”. Ut naq ke'xyal, 
chaab'il chik li tzekemq, maak'a' reek' li wank chisa' li uk'al! 

42Moqon chik kiwulak jun li winq aj Bahal-Salisá rik'in li xtaql li Yos. Kixk'am 
chaq junmay chi ak'waj toja' yiib'anb'il chaq, jo'wi' ak' triiw, sa' li xjelool. 
“K'ehomaq reheb' li poyanam re te'xwa'”, chan laj Eliseo re laj tenq' re. 

43Ab'an a'in kixye: “Chanru naq tink'e a'in reheb' o'k'aal chi winq?”. Kichaq'ok laj 
Eliseo ut kixye: “K'e reheb' li poyanam ut xwa'aqeb', xb'aan naq jo'ka'in xye li 
Qaawa': «Te'wa'aq ut taa'ela'anq»”. 

44Toja' naq laj Kejasí kixk'e li tzekemq reheb' li poyanam: ke'wa'ak ut toj naab'al 
ki'ela'ank, jo' tz'aqal kixye li Qaawa'. 

2 R 5 

Xk'irajik laj Nahamán, li saqlep rix 

1Laj Nahamán, xyuwa'ileb' laj puub' re li awab'ej re Aram, a'an jun li winq nawno 
ru chi us ut jwal raaro xb'aan li awab'ej, xb'aan naq sa' xk'ab'a' a'an li Qaawa' 
kixk'eheb' laj Aram chi numtaak sa' xb'eeneb' li xik' neke'ilok reheb'. Ab'anan li 
xnimal ru winq a'an yaj xb'aan li saqlepil. 

2Sa' jun kutan eb' laj Aram ke'wulak chi yalok rik'ineb' laj Israel, ut ke'xk'am chaq 
chirixeb' jun ch'ina ixq aj Israel, li kox'okaq chi k'anjelak chiru li rixaqil laj 
Nahamán. 

3Li ixqa'al a'an kixye re laj eechal re: “Us raj naq linwa'chin taaxik chi xk'utb'al 
rib' chiru li propeet wank Samaria. Chi jo'kan taak'irtasiiq raj li xsaqlepil”. 

4Laj Nahamán koho rik'in li awab'ej ut kixye re chixjunil li yeeb'il chaq xb'aan li 
ixqa'al chalenaq sa' li tenamit Israel. 

5Ut li awab'ej re Aram kixsume: “Ayu, ut laa'in tintaqla junaq hu rik'in li awab'ej 
re Israel”, chan. Toja' naq koho laj Nahamán ut kixk'am lajeeb' xka'k'aal mil chi 
tumin plaat, waqib' mil chi tumin oor ut lajeeb' ak' aq'ej. 

6Kixk'am ajwi' li hu cho'q re li awab'ej re Israel. Sa' li hu naxye chi jo'ka'in: “Naq 
taak'ul li hu a'in, taanaw naq yookin chi xtaqlankil aawik'in laj Nahamán, laj 
k'anjel chiwu, re naq taak'irtasi chiru li xsaqlepil”. 

7Naq li awab'ej re Israel kiril xsa' li hu, kixq'ich li raq' ut kixye: “Ma laa'in tab'i' 
Yos chi kamsink ut chi k'ehok yu'am? Li awab'ej re Aram xtaqla chaq li winq a'in 
chink'irtasi li xsaqlepil. K'ehomaq reetal naq a'in yal yo xsik'b'al chanru naq 
taayaloq wik'in”. 

8Naq laj Eliseo, li xtaql li Yos, kirab'i naq li awab'ej re Israel kixq'ich li raq', 
kixtaqla xyeeb'al re: “K'a'ut naq xaq'ich laawaq'? Taqla chaq laj Nahamán wik'in 
ut taanaw naq wank jun propeet arin Israel”. 

9Jo'kan naq laj Nahamán kiwulak rochb'eeneb' li xkawaay ut li xb'eleb'aal ch'iich', 
ut koxxaqliiq chiru li rochoch laj Eliseo. 

10Ab'an laj Eliseo kixtaqla xyeeb'al re: “Ayu ut atin wuqub' sut sa' li nima' Jordán. 
Taayo'laaq chaq wi' chik laatib'el, ut ch'ajob'resinb'il tatkanaaq”. 

11K'ajo' naq kijosq'o'k laj Nahamán, ut naq ki'elk aran, kixye: “Laa'in xink'oxla: 
Naq taa'elq chaq chink'ulb'al, taaxaqliiq, tixyaab'a xk'ab'a' li Qaawa' li xYos, 
tixb'iqb'iqi raj li ruq' chiru linrahilal ut xk'iraak raj linsaqlepil! 

12Ma ink'a' tab'i' jwal chaab'ileb' chik li nima' Abaná ut Farfar li wankeb' 
Damaask, chiru chixjunileb' li nima' li wankeb' Israel? Xin'atink raj sa'eb' li nima' 
a'an ut xink'iraak raj”. Ut k'ajo' xjosq'il naq koho. 

13Toja' naq eb' laj k'anjel chiru ke'jilok chi xk'atq ut ke'xye re: “Wa'chin, wi ta li 
propeet xatxtaqla chi xb'aanunkil li q'axal ch'a'aj, ma ink'a' raj xab'aanu? Ma toja' 
ta chik naq yal xye aawe: «Ayu chi ch'ajok ut tatch'ajob'resiiq»”. 

14Jo'kan naq koho laj Nahamán sa' li nima' Jordán ut wuqub' sut ki'atink, jo' 
kiyehe'k re xb'aan li xtaql li Qaawa'. Ut li xtib'el kiq'unaak jo' xtib'el junaq 
ch'ina'al, ut ch'ajob'resinb'il chik kikanaak. 

15Toja' naq laj Nahamán ut chixjunileb' li rochb'een ke'sutq'iik wi' chik rik'in li 
xtaql li Yos. Ut naq kiwulak rik'in, laj Nahamán koxxaqliiq chiru laj Eliseo ut kixye 
re: “Anaqwan xink'e reetal naq maak'a' chik junaq Yos sa' chixjunil li 
ruuchich'och'. Ka'ajwi' arin Israel. K'ul b'i' li simaatan a'in naxk'e aawe laj k'anjel 
chawu”. 

16Ab'an laj Eliseo kixye: “Sa' xk'ab'a' li Qaawa' li nink'anjelak chiru, ninye aawe 
naq maak'a' tink'ul”. Ut us ta laj Nahamán kirelaji ru chi xk'ulb'al li xmaatan, 
ab'an laj Eliseo ink'a' kiraj. 

17Toja' naq laj Nahamán kixye: “Laa'at ink'a' xak'ul laamaatan. B'aanu usilal, si 
kach'inaq inch'och', riiqeb' wiib'aq chi muul sa' lintenamit, xb'aan naq ink'a' chik 
tinmayejaq chi moko tink'at inmayej chiruheb' li jalanil yos. Ka'ajwi' chiru li 
Qaawa' tinloq'oninq. 

18Ab'anan chixkuyaq taxaq inmaak li Qaawa' rik'in li tinb'aanu: naq li awab'ej aj 
eechal we taaxik chi loq'onink sa' rochoch li yos Rimón ut tinxchap re 
xwiq'ib'ankil rib', jo'kan naq tinwiq'laaq ajwi' laa'in. A' taxaq li Yos chikuyuq 
inmaak”. 

19Kichaq'ok laj Eliseo: “Ayu sa' tuqtuukilal”, chan. Laj Nahamán ki'elk aran ut toj 
maji' ajwi' nawulak chi najt, 

20naq laj Kejasí, laj tenq' re li propeet Eliseo, kixye sa' xch'ool: “Laj Eliseo, 
linqaawa', xkanab' chi xik laj Nahamán aj Aram, chi ink'a' xk'ul li xsiik raj re. Sa' 
xk'ab'a' li Qaawa', tinxik chi junpaat ut tinchap waanil chirix: mare tixsi kach'inaq 
we”. 

21Ut laj Kejasí koho sa' aanil chirix laj Nahamán. Naq laj Nahamán kiril chi xik sa' 
aanil chirix, kikub'eek sa' li xb'eleb'aal ch'iich' chi xk'ulb'al ut kixpatz' re: “K'aru 
xk'ulmank?”, chan. 

22Kisumeek: “Maak'a' xk'ulmank, ab'anan laj eechal we xinxtaqla chaq chi 
xyeeb'al aawe naq wiib'eb' xtzolomeb' li propeet xe'chalk chaq sa' k'iche'b'aal 
xteepaleb' laj Efraín. B'aanu usilal, k'e reheb' oxib' mil li tumin plaat ut wiib'aqeb' 
sumal raq'eb'”. 

23Kichaq'ok laj Nahamán: “B'aanu usilal, chak'ul waqib' mil chi tumin plaat”, 
chan. Ut kirelaji ru chi xk'ulb'al a'an, kixk'e sa' wiib' jelool rochb'een li wiib' 
sumal chi aq'ej ut kixq'axtesi reheb' wiib' aj k'anjel chiru re naq te'rochb'eeni laj 
Kejasí sa' xsutq'ijik. 

24Naq laj Kejasí kiwulak Ofel, kixxok chixjunil li kik'ehe'k re ut koxmuq sa' li 
kab'l. Chirix chik a'an kixchaq'rab'iheb' laj k'anjel chiru laj Nahamán 

25ut kox'okaq wan wi' laj eechal re: “B'ar xatchalk chaq, a Kejasí?”, chan laj Eliseo. 
Kichaq'ok laj Kejasí: “Maab'ar xinwulak, at inqaawa'”. 

26Ab'an laj Eliseo kixye wi' chik re: “Ma ink'a' tab'i' aawochb'een linmusiq' naq 
jun li winq xkub'eek sa' li xb'eleb'aal ch'iich' re chalk chak'ulb'al? Ma xq'ehil 
anaqwan re k'uluk tumin ut re loq'ok aq'ej, awimq oliiw ut uub', karneer, b'ooyx 
ut aj k'anjeleb' winq ut ixq? 

27Li xsaqlepil laj Nahamán tixletz rib' chawix ut chirixeb' laawalal aak'ajol chi 
junajwa”. Ut naq laj Kejasí ki'elk chiru laj Eliseo, nujenaq chi saqlep naq koho, jo' 
ratz'amke xsaqsaqil. 

2 R 6 

Li maal li kisachk ut kitawe'k wi' chik 

1Sa' jun kutan eb' li propeet ke'xye re laj Eliseo: “Ili, li na'ajej wanko wi' 
aawochb'een, jwal kach'in cho'q qe. 

2Kanab'o chi xik chire li nima' Jordán: qajunjunqal tqak'am junjunq qoqech ut 
aran tqakab'la junaq qamuheb'aal b'arwi' toowanq”. Kichaq'ok laj Eliseo: 
“Ayuqex”, chan. 

3Toja' naq jun reheb' li propeet kixye re: “B'aanu usilal, tqaj tatxik chiqix”. “Us, 
tinxik”, chan laj Eliseo. 

4Ut koho rochb'eeneb' toj chire li nima' Jordán, ut aran ke'ok chi yok'ok che'. 

5Ab'anan naq jun reheb' yo chi t'anok che', kib'oq'e'k li xmaal ut koxt'ane'q sa' li 
ha'. Toja' naq kixjap re chi xyeeb'al: “Toq'ob' wu, wa'chin. Li maal a'an yal 
xinto'oni!”. 

6“B'ar xnaqk?”, chan li xtaql li Yos. Naq li winq kixk'ut chiru li na'ajej b'arwi' 
xt'ane'k li maal, laj Eliseo kixyok' jun li che', kixkut sa' li ha' ut li maal kitaqe'k 
chaq sa' xb'een li ha'. 

7“Chap chaq li maal”, chan laj Eliseo. Li winq kixye' li ruq' ut kixchap li maal. 

Laj Eliseo ut eb' laj Aram 

8Li awab'ej re Aram yo chi yalok rik'ineb' laj Israel. Sa' jun kutan kixch'utub'eb' 
chixjunil li xjolomileb' laj puub' ut kixye reheb' li na'ajej b'arwi' toxe'okaq. 

9Toja' naq li xtaql li Yos kixtaqla xyeeb'al resil re li awab'ej re Israel: “Matnume'k 
sa' li na'ajej a'an, xb'aan naq eb' laj Aram wankeb' aran”. 

10Jo'kan naq li awab'ej re Israel kixtaqlaheb' laj puub' sa' li na'ajej li kixye laj 
Eliseo, ut kixkol rib' naab'al sut chiruheb' laj Aram. 

11K'ajo' naq ki'ok xk'a'uxl li awab'ej re Aram chirix li yo chi k'ulmank. Jo'kan naq 
kixch'utub' chixjunileb' li xjolomileb' laj puub' ut kixye reheb': “Ma ink'a' teeye 
we chanru naq nanawmank li esil a'in? Ani eere wank sa' aatin rik'in li awab'ej re 
Israel?”. 

12Kichaq'ok jun reheb' li xjolomileb' laj puub': “Maajun, at awab'ej. Li xyaalalil 
a'an naq laj Eliseo, li propeet li wank Israel, naxye re li awab'ej re Israel chixjunil 
li nakaseeraq'i sa' laawochoch”. 

13Toja' naq li awab'ej kixye: “Ayuqex ut patz'omaq b'ar wank, re tqataqla 
xchapb'al”. Naq ke'xye naq laj Eliseo wan chaq Dotán, 

14li awab'ej re Aram kixtaqla aran naab'aleb' laj puub' rochb'eeneb' kawaay ut 
b'eleb'aal ch'iich', li ke'wulak chiru q'oqyink ut ke'xsut li tenamit. 

15Wulajaq chik toj eq'la, laj tenq' re laj Eliseo kiwakliik, ut naq ki'elk chirix kab'l, 
kiril naq sutsuuk li tenamit xb'aaneb' laj puub', eb' li kawaay ut eb' li b'eleb'aal 
ch'iich'. Toja' naq koxye re laj Eliseo: “Wa'chin, k'aru tqab'aanu?”. 

16“Matxiwak -chan laj Eliseo-. Jwal naab'aleb' li wankeb' qik'in laa'o chiruheb' 
a'an”. 

17Ut ki'ok chi tijok chi jo'ka'in: “At Qaawa', chate xsa' li ru re naq taa'iloq”. Li 
Qaawa' kixte xsa' ru laj tenq' re laj Eliseo, ut kiril li tzuul nujenaq chi kawaay re 
xam; wankeb' ajwi' kaarxam chi xsutam laj Eliseo. 

18Naq eb' laj Aram ke'kub'e chaq chi xchapb'al raj laj Eliseo, a'in kitijok chiru li 
Qaawa', ut kixye chi kama'in: “At Qaawa', mutz'o'b'resiheb' li poyanam a'in”. Ut 
relik chi yaal naq li Qaawa' kixmutz'o'b'resiheb' li poyanam, jo' kixpatz' laj Eliseo. 

19Chirix chik a'an laj Eliseo kixye reheb': “Maawa' a'in li b'e, chi moko a'an a'in li 
tenamit nekesik'. Yo'qeb' chiwix ut toxexinkanab' wan wi' li winq nekesik'”. Ut 
kixk'ameb' sa' li tenamit Samaria. 

20Naq koxe'okaq aran Samaria, laj Eliseo kixye: “At Qaawa', chate xsa' ruheb' re 
naq te'iloq”. Ut li Qaawa' kixte xsa' li ruheb': sachsookeb' xch'ool naq ke'ril naq 
wankeb' sa' li tenamit Samaria! 

21Naq li awab'ej re Israel kirileb', kixpatz' re laj Eliseo: “At inyuwa', ma 
tinkamsiheb'?”, chan. 

22Kichaq'ok laj Eliseo: “Maakamsiheb'. Ma nakakamsiheb' tab'i' li nakachapeb' 
chaq sa' li yalok rik'in ch'iich' ut simaj? K'eheb' xwa ut ruk'a'eb', re naq te'wa'aq 
te'uk'aq, ut kanab'eb' chi sutq'iik rik'in li x'awab'ejeb'”, chan. 

23Toja' naq kik'uub'aak xninq'eheb': ke'wa'ak ut ke'uk'ak. Chirix chik a'an li 
awab'ej kixchaq'rab'iheb' ut ke'sutq'iik rik'in laj eechal reheb'. Chalen chaq sa' li 
kutan a'an eb' laj Aram ke'xkanab' xch'i'ch'i'inkileb' laj Israel. 

Laj Eliseo ut li tenamit Samaria 

24Chirix chik a'an, laj Ben-Adad, awab'ej re Aram, kixch'utub' chixjunileb' laj 
puub' ut koxsut li tenamit Samaria. 

25Xb'aan a'an kichalk jun nimla we'ej sa' li tenamit a'an. Ut kib'ayk xsutb'al li 
tenamit toj reetal naq li xjolom jun li b'uur kitojmank chi kaak'aal chi tumin plaat, 
ut kach'in xk'ot li mukuy kitojmank o'otq chi tumin plaat. 

26Sa' jun kutan, naq li awab'ej re Israel yo chi nume'k sa' xb'een li xsuttz'akil li 
tenamit, jun li ixq kixjap re chi xyeeb'al: “Tenq'ahin, at awab'ej!”. 

27Kichaq'ok li awab'ej: “Ink'a', maaye chi jo'kan. Wi li Qaawa' ink'a' nakatxtenq'a, 
b'ar tintaw laa'in li triiw malaj li uub' tatintenq'a wi'? 

28K'aru xak'ul?”, chan li awab'ej. Kichaq'ok li ixq: “Li ixq a'an xye we: «Qatzekaaq 
laak'uula'al anaqwan ut wulaj tqatzeka link'uula'al laa'in», chan we. 

29Jo'kan naq xqatzeka link'uula'al. Sa' li kutan jun chik xinye re: «Qakamsiiq 
laak'uula'al ut tqatzeka», chankin re. Ab'an a'an xmuq chiwu”. 

30Naq li awab'ej kirab'i li kixye li ixq, kixq'ich li raq'. Ut naq yo chi nume'k sa' 
xb'een li suttz'ak, eb' li tenamit ke'ril naq, chisa' li raq', lanlo rik'in q'es ruhil t'ikr. 

31Tikto kixye: “Chinxrahob'tesiiq li Qaawa' chi q'axal ra, wi chiru li kutan a'in toj 
wanq sa' xna'aj li xjolom laj Eliseo, li ralal laj Safat”. 

32Chunchu li propeet sa' li rochoch ut chunchuukeb' ajwi' eb' li cheekel winq chi 
xk'atq. Tikto li awab'ej kixtaqla jun li winq chi xk'amb'al laj Eliseo. Ab'anan toj 
maji' ajwi' nawulak li xtaql li awab'ej, naq laj Eliseo kixye reheb' li cheekel winq: 
“K'ehomaq reetal. Li awab'ej a'an jun aj kamsinel, ut xtaqla chaq jun li winq chi 
xch'otb'al linjolom. Yo'oon wanqex! Naq tol'elq li winq, tz'apomaq li okeb'aal ut 
nat'omaq rix, re naq ink'a' taa'ok chaq, xb'aan naq yo ajwi' chi chalk li awab'ej 
chirix”. 

33Toj yook ajwi' chi aatinak rik'ineb' li cheekel winq naq li xtaql li awab'ej 
kiwulak rik'in laj Eliseo ut kixye: “Li Yos xtaqlank chaq li rahilal a'in. Ink'a' chik 
truuq twoyb'eni naq li Qaawa' tooxtenq'a”. 

2 R 7 

1Laj Eliseo kixye re:  “Ab'i li raatin li Qaawa'.  Jo'ka'in naxye li Qaawa':  «Wulaj sa' 
li honal a'in,  sa' rokeb'aal Samaria teeloq' li chaab'il k'aj chi jun chi tumin plaat li 
jun aroow,  ut li wiib' aroow chi seb'aad teeloq' ajwi' chi jun chi tumin plaat»”.  

2Kichaq'ok laj tenq' re li awab'ej: “Us ta raj li Qaawa' tixte chaq xb'entaanil li 
choxa, maajaruj taak'ulmanq li yookat chi xyeeb'al”, chan re li xtaql li Yos. Ab'an 
laj Eliseo kixye: “Relik chi yaal naq taawil rik'ineb' xsa' laawu, ab'an ink'a' 
taatzeka a'an”. 

3Chire rokeb'aal li tenamit wankeb' kaahib' chi winq saqlep rixeb', ut ke'xye 
chirib'ileb' rib': “K'aru naqab'aanu arin chi chunchu royb'eninkil qakamik? 

4Wi ta too'ok sa' li tenamit, tookamq xb'aan li we'ej yo aran; ut wi tookanaaq 
arin, yal tookamq ajwi'. Xaqliiqo b'i', ut q'axonqo sa' xyanqeb' laj puub' aj Aram. 
Wi aran te'xkuy qamaak, tooyo'yooq; wi ut toohe'xkamsi, tookamq”, chankeb'. 

5Naq ak ok re li q'oqyink, koheb' sa' xyanqeb' laj Aram. Ut naq ke'wulak nach' 
rik'in li xmuheb'aaleb', maa'ani chik wank aran. 

6A'in kik'ulmank xb'aan naq li Qaawa' kixk'e chi ab'iik, sa' li xmuheb'aaleb' laj 
Aram, xyaab'eb' li k'iila b'eleb'aal ch'iich' ut li k'iila kawaay, ut xyaab' xkuxeb' li 
k'iila aj puub'. Jo'kan naq ke'xye chirib'ileb' rib': “Li awab'ej re Israel xtojeb' li 
x'awab'ejeb' laj Hit ut li x'awab'ejeb' laj Ejiipt re chalk chi yalok qik'in”. 

7Ut naq ki'ok li q'oqyink, ke'elelik, ke'xkanab' li xmuheb'aaleb', li xkawaayeb' ut li 
xb'uureb', jo' ajwi' chixjunil li na'ajej chi maak'a' ke'xpoqle re, ut koheb' sa' aanil 
re xkolb'al rib'eb'. 

8Naq eb' li saqlep rixeb' ke'wulak rik'ineb' laj Aram, ke'ok sa' jun muheb'aal, 
ke'wa'ak ut ke'uk'ak. Chirix chik a'an ke'xxok li plaat ut li oor, jo'wi' jo'k'ihaleb' li 
aq'ej ke'xtaw, ut koxe'xmuq chaq. Ke'sutq'iik chaq ut ke'ok sa' jalan chik 
muheb'aal: aran ajwi' ke'xxok li k'a'aq ru ke'xtaw ut koxe'xmuq chaq. 

9Toja' naq ke'xye chirib'ileb' rib': “Moko us ta li yooko chi xb'aanunkil. Anaqwan 
xkutankil li sahil ch'oolej ut laa'o maak'a' naqaye. Wi naqoyb'eni naq toj tsaqewq, 
taateneb'aaq maak sa' qab'een. Yo'qeb' b'i' chi xyeeb'al li esil a'in sa' rochoch li 
awab'ej”. 

10Ke'elk sa' li na'ajej a'an ut naq ke'wulak sa' li rokeb'aal li tenamit, ke'xb'oqeb' 
laj k'aak'alenel ut ke'xye reheb': “Xoowulak sa' xmuheb'aaleb' laj Aram, ut aran 
maa'ani chik wank; chi moko xyaab' xkux junaq poyanam na'ab'imank. Ka'ajwi' 
eb' li kawaay ut eb' li b'uur b'ak'b'ookeb' xqataw aran, ut eb' li muheb'aal toj 
xaqxookeb' sa' li xna'ajeb'”. 

11Eb' laj k'aak'alehom re li okeb'aal ke'xjap re chi xyeeb'al li esil a'in ut 
koxnawmanq toj sa' rochoch li awab'ej. 

12Toja' naq kiwakliik li awab'ej chiru li q'oqyink ut kixye reheb' li xjolomileb' laj 
puub': “Tinch'olob' cheru li k'aru te'raj xb'aanunkil qe eb' laj Aram. Neke'xnaw 
naq kamk qe xb'aan li we'ej. Jo'kan naq xe'elk sa' li xmuheb'aaleb' ut xe'xmuq rib' 
sa' pim, yookeb' chi xk'oxlankil: «Naq too'elq laa'o sa' li tenamit, tqachapeb' chi 
yo'yo ut too'ok sa' li xtenamiteb'»”. 

13Ab'an jun reheb' li xjolomileb' laj puub' kixye: “Qataqlaheb' winq chirix oob' chi 
kawaay xkomoneb' li xe'kanaak, ut qilaq k'aru taak'ulmanq. Wi te'kamq malaj ut 
te'yo'yooq, juntaq'eet tqak'ul ajwi' laa'o aj Israel li xookanaak arin”. 

14Jo'kan naq ke'xchap wiib' li kawaay rochb'eeneb' li xb'eleb'aal ch'iich', ut 
ke'taqlaak xb'aan li awab'ej chirixeb' laj Aram: “Ayuqex ut toxeek'e chaq reetal 
k'aru taak'ulmanq”, chan li awab'ej reheb'. 

15Koheb' ut ke'xtaaqe li xnumseb' laj Aram toj chire li nima' Jordán. Sa' chixjunil li 
b'e nasoq'oxink eb' li aq'ej ut li k'a'aq re ru ke'xtz'eq eb' laj Aram sa' raanileb'. 
Chirix chik a'an eb' li xtaql li awab'ej ke'sutq'iik chaq ut kole'xseeraq'i re 
chixjunil. 

16Tikto eb' li poyanam ke'elk ut koxe'xyamtasi xsa' li xmuheb'aaleb' laj Aram. Li 
jun aroow chi chaab'il k'aj kik'ayimank chi junjunq chi tumin plaat ut li ka'kab' 
aroow chi seb'aad kitawmank ajwi' chi junjunq chi tumin plaat, jo' kixye li 
Qaawa'. 

17Li awab'ej kixxaqab' laj tenq' re chi rilb'al li okeb'aal, ab'anan kipitz'iik 
xb'aaneb' li poyanam ut kikamk, jo' yeeb'il chaq xb'aan li xtaql li Yos naq kiwulak 
li awab'ej rik'in. 

18Chixjunil kik'ulmank jo' kiyehe'k re li awab'ej xb'aan li xtaql li Yos: “Wulaj sa' 
ajwi' li honal a'in, sa' rokeb'aal Samaria, teeloq' li chaab'il k'aj chi jun chi tumin 
plaat li jun aroow, ut li wiib' aroow chi seb'aad teeloq' ajwi' chi jun chi tumin 
plaat”. 

19Xyehom ajwi' laj tenq' re li awab'ej: “Us ta raj li Qaawa' tixte chaq xb'entaanil li 
choxa, maajaruj taak'ulmanq li yookat chi xyeeb'al, at xtaql li Yos”. Ab'an laj 
Eliseo kixye re: “Relik chi yaal naq taawil rik'ineb' xsa' laawu, ab'an ink'a' 
taatzeka a'an”. 

20Ut relik chi yaal naq jo'kan kik'ulmank: kipitz'e'k xb'aaneb' li poyanam sa' 
rokeb'aal li tenamit ut kikamk. 

2 R 8 

Li ixq aj Sunam kireechani wi' chik li k'aru re 

1Kixye laj Eliseo re li ixq li kiwaklesiik chi yo'yo li xyum: “Ayu aawochb'eeneb' 
laakomon. Ayu chi wank sa' jalan chik na'ajej, xb'aan naq li Qaawa' xye resil naq 
taawanq we'ej chiru wuqub' chihab' sa' li tenamit a'in, ut ak xtiklaak chikan”. 

2Kixaqliik li ixq ut kixb'aanu jo' kiyehe'k re xb'aan li xtaql li Yos: koho 
rochb'eeneb' li xkomon chi kanaak wuqub' chihab' sa' xteepal Filistea. 

3Naq kinume'k li wuqub' chihab', kisutq'iik chaq li ixq sa' xteepal Filistea ut koho 
chi xtz'aamankil chiru li awab'ej naq taaq'axtesimanq wi' chik li rochoch ut li 
xch'och'. 

4Sa' li honal a'an li awab'ej yo chi aatinak rik'in laj Kejasí, laj tenq' re li propeet 
Eliseo, yo chi xyeeb'al: “Seeraq'i we chixjunil li sachb'ach'oolej kixb'aanu laj 
Eliseo”. 

5Ut naq laj Kejasí yo chi xseeraq'inkil re li awab'ej chanru naq laj Eliseo 
kixwaklesi wi' chik chi yo'yo jun ch'ina'al kikamk, kiwulak li ixq li xyoob'tesiik wi' 
chik li xyum; kijilok chi xk'atq re xpatz'b'al naq chiq'axtesiiq wi' chik li rochoch ut 
li xch'och'. Toja' naq laj Kejasí kixye: “At awab'ej, a'an a'in li ixq ut a'an a'in li 
xyum li xyoob'tesiik wi' chik xb'aan laj Eliseo”. 

6Li awab'ej kixpatz' re li ixq ma yaal a'an, ut li ixq kixtikib' xseeraq'inkil re 
chixjunil. Toja' naq li awab'ej kixxaqab' jun reheb' laj ilol re li xjunkab'lal chi 
xtenq'ankil li ixq: “Q'ajsi re li ixq chixjunil li kiwank re junxil ut li xtz'aq ru li 
rawimq, chalen sa' li kutan naq ki'elk sa' li tenamit toj anaqwan”, chan li awab'ej. 

Laj Eliseo ut laj Jasahel aj Damaask 

7Chirix chik a'an laj Eliseo koho Damaask, naq yaj laj Ben-Hadad, awab'ej re 
Aram. Tikto ke'xye resil re li awab'ej: “Li xtaql li Yos yo chi chalk arin”, chankeb'. 

8Toja' naq li awab'ej kixye re laj Jasahel: “K'am junaq simaatan ut ayu chi 
xk'ulb'al li xtaql li Yos. Xpatz'aq re li Qaawa' chiwix: «Ma tinkole'q chiru li yajel 
a'in malaj ut ink'a'?»”. 

9Laj Jasahel koho chi xk'ulb'al laj Eliseo ut kixk'am li k'a'aq re ru jwal chaab'il re 
Damaask, iiqanb'il xb'aan ka'k'aal chi kameey. Ut naq kiwulak wan wi' li xtaql li 
Yos, koxxaqab' rib' chiru ut kixye re: “Laj Ben-Adad laawalal, awab'ej re Aram, 
xinxtaqla chaq aawik'in chi xpatz'b'al aawe: «Ma tinkole'q chiru li yajel a'in malaj 
ut ink'a'?»”. 

10Kichaq'ok laj Eliseo: “Ayu ut ye re, naq taak'iraaq. Ab'anan li Qaawa' xk'ut ajwi' 
chiwu naq chi seeb' taakamq chi maak'a' chik xja'lenkil”. 

11Chirix chik a'an laj Eliseo kixka'ya laj Jasahel jun k'amok ut ki'ok chi yaab'ak. 

12“K'a'ut naq nakatyaab'ak, wa'chin?”, chan laj Jasahel. Laj Eliseo kixsume: 
“Xb'aan naq ninnaw li rahilal taab'aanu reheb' laj Israel: taak'ateb' li ochoch 
kawub'resinb'ileb', taakamsiheb' chi ch'iich' eb' li saaj winq, taaputz'iheb' li 
xk'uula'aleb' ut taacho'eb' chi ch'iich' li xsa'eb' li ixq wankeb' sa' yu'am”, chan. 

13Kichaq'ok laj Jasahel: “Chanru naq tinb'aanu chi jo'kan? Laa'in maak'a' nin'ok 
wi'. Chanchanin junaq tz'i'”. Ut laj Eliseo kixye re: “Li Qaawa' xk'utb'esi chiwu naq 
laa'ataq li awab'ej re Aram”, 

14Toja' naq laj Jasahel kixkanab' laj Eliseo ut kisutq'iik rik'in li awab'ej li kixpatz' 
re: “K'aru xye chaq aawe laj Eliseo?”. Kichaq'ok laj Jasahel: “Xye chaq we naq 
tatk'iraaq”. 

15Ab'an sa' li kutan jun chik laj Jasahel kixt'aqasi jun t'ikr sa' ha' ut kixhel chi 
xnaq' ru li awab'ej, toj reetal kixkamsi. Chi jo'kan laj Jasahel ki'ok chi awab'ejink 
sa' xna'aj. 

Laj Jorán, awab'ej re Judá 
(2 Kr 21,1-20) 

16Moqon naq ak wank ro' chihab' rokik chi awab'ejink laj Jorán, ralal laj Ajab, sa' 
xb'eeneb' laj Israel, ki'ok laj Jorán, ralal laj Josafat, cho'q awab'ej re Judá. 

17Kab'laju xka'k'aal chihab' wank re laj Jorán naq kixtikib' awab'ejink, ut 
kitaqlank chiru waqxaqib' chihab' sa' li tenamit Jerusalén. 

18Ab'anan kixb'aanu ajwi' jo' li xna'leb'eb' li awab'ej re Israel, jo' tz'aqal 
kixb'aanu li xjunkab'al laj Ajab, xb'aan naq kixk'am cho'q rixaqil li xrab'in laj 
Ajab. Jo'kan naq kixb'aanu li k'aru ink'a' nawulak chiru li Qaawa'. 

19Ab'an li Qaawa' ink'a' kiraj xsachb'al ruheb' laj Judá, sa' xk'ab'a' laj David laj 
k'anjel chiru, xb'aan naq kixyeechi'i re naq wanq junaq xsaqenk lochlooq chiru 
chi junelik. 

20Chiru li x'awab'ejihom laj Jorán, eb' laj Edom ink'a' chik ke'raj wank rub'el 
xwankileb' laj Judá, ut ke'xxaqab' jun x'awab'ejeb'. 

21Toja' naq laj Jorán koho chi yalok rik'ineb' laj Saír rochb'een chixjunileb' li 
xb'eleb'aal ch'iich' re yalok. Koho chiru q'oqyink rochb'eeneb' laj jolominel, ut 
ke'yalok rik'ineb' laj Edom li yookeb' chi xsutb'aleb' ut ke'raanilasiheb'. 

22Ab'anan eb' laj Edom ke'risi rib' rub'el xwankileb' laj Judá, chalen toj anaqwan. 
Jo'kan ajwi' ke'xb'aanu eb' laj Libná sa'eb' li kutan a'an. 

23Chixjunil li xyehom xb'aanuhom laj Jorán, tz'iib'anb'il sa' xHuhil xyehom ut 
xb'aanuhomeb' li awab'ej re Judá. 

24Laj Jorán kiq'ajk kisutq'iik rik'ineb' li xxe'toonil yuwa' ut kimuqe'k sa' xtenamit 
laj David li xyuwa'. Chirix chik a'an a' chik laj Okosías li ralal ki'ok chi awab'ejink 
sa' xna'aj. 

Laj Okosías, awab'ej re Judá 
(2 Kr 22,1-6) 

25Ak kab'lajuhaq chihab' rokik chi awab'ejink laj Jorán, ralal laj Ajab, awab'ej re 
Israel, naq laj Okosías, ralal laj Jorán, ki'ok chi awab'ejink sa' xb'een Judá. 

26Laj Okosías wank wiib' xka'k'aal chihab' re naq kikanaak cho'q awab'ej, ut jun 
chihab' ajwi' ki'awab'ejink aran Jerusalén. Li xna' a'an x'Atalía xk'ab'a', xrab'in laj 
Omrí, awab'ej re Israel. 

27Kixb'aanu ajwi' li xna'leb'eb' li xkomoneb' laj Ajab, ut kixb'aanu li ink'a' 
nawulak chiru li Qaawa' (jo' ke'xb'aanu eb' laj Ajab), xb'aan naq kixk'am cho'q 
rixaqil xkomoneb' laj Ajab. 

28Laj Okosías rochb'een laj Jorán, ralal laj Ajab, koheb' chi yalok rik'in laj Jesahel, 
awab'ej re Aram, sa' li tenamit Ramot sa' xteepal Galahad. Ab'an eb' laj Aram, 
ke'xtiq' laj Jorán, 

29ut a'in kisutq'iik Jisrehel, re naq taak'iraaq li xtiq'ilal. Toja' naq laj Okosías, ralal 
laj Jorán, awab'ej re Judá, koho Jisrehel chi rula'aninkil laj Jorán, ralal laj Ajab, 
xb'aan naq yaj. 

2 R 9 

Naq laj Jehú kixaqab'aak cho'q awab'ej re Israel 

1Laj Eliseo kixb'oq jun reheb' li propeet ut kixye re: “Kawresi aawib', k'am li jun 
meet chi aseeyt a'in ut ayu Ramot, sa' xteepal Galahad. 

2Naq tatwulaq aran, tatxik rik'in laj Jehú, ralal laj Josafat, ralal laj Nimsí. Toxat-
okaq sa' li na'ajej wan wi', taawisi sa' xyanqeb' li xkomon ut taak'am xjunes sa' 
junaq xtask' li ochoch. 

3Toja' naq taate li jun meet chi aseeyt, taahoy sa' xb'een xjolom ut taaye: «Jo'ka'in 
xye li Qaawa': Xatinxaqab' cho'q awab'ej re Israel». Chirix chik a'an taate li 
okeb'aal ut tat-eleliq chi maab'ar taaxaqab' aawib'”. 

4Koho li saaj propeet sa' li tenamit Ramot, sa' xteepal Galahad, 

5ut naq kiwulak aran, chunchuukeb' li xjolomileb' laj puub'. Kixye reheb': “Twaj 
xyeeb'al jun li esilal re li nataqlank arin”. “Ani qe laa'o?”, chan laj Jehú. Kichaq'ok 
li propeet: “Cho'q aawe laa'at, wa'chin”, chan. 

6Tikto laj Jehú kixaqliik ut ki'ok sa' li kab'l, ut li propeet kixhoy li aseeyt sa' 
xb'een xjolom ut kixye re: “Jo'ka'in xye li Qaawa', xYos laj Israel: «Tatinxaqab' 
cho'q awab'ej reheb' lintenamit Israel.  

7Taasach ruheb' li xjunkab'al laj Ajab li nataqlank sa' aab'een. Chi jo'kan 
tin'eeqajunq sa' xb'een lix Jesabel chirix xkamikeb' linpropeet ut chirix xkamikeb' 
chixjunileb' laj k'anjel chiwu. 

8Taa'oso'q chixjunil li xjunkab'al laj Ajab ut tinkamsiheb' chixjunileb' li xteelomal 
sa' xyanqeb' laj Israel, a' yaal ma aj muneb' malaj ut ink'a'. 

9Tinsach li xjunkab'al laj Ajab jo' kinb'aanu re li xjunkab'al laj Jerobohán, ralal laj 
Nebat, ut jo' li xjunkab'al laj Basá, ralal laj Ajías. 

10Ut lix Jesabel taatiwe'q xb'aaneb' li tz'i' sa' li k'aleb'aal re Jisrehel, chi maajun 
taamuquq re»”. Tikto kixte li okeb'aal ut ki'elelik. 

11Ut naq laj Jehú koho wi' chik wankeb' wi' laj k'anjel chiru li awab'ej, eb' a'in 
ke'xpatz' re: “K'aru xk'ulmank? K'aru xk'ulunk wi' li kaan ru a'an?”, chankeb'. 
Kixye laj Jehú: “Laa'ex ak nekenaw ru li winq a'an ut chanru na'aatinak”. 

12Ke'xsume: “Maak'a' naqanaw! Seeraq'i qe chixjunil li xye aawe!”, chankeb'. 
Toja' naq laj Jehú kixye reheb': “Xulxye a'in chi jo'ka'in: «Jo'ka'in xye li Qaawa': 
Tatinxaqab' cho'q awab'ej re Israel»”. 

13Tikto li junjunq kixseeb'a rib' chi xxokb'al ut xhelb'al li xb'aatal ut ke'xk'e cho'q 
xna'aj li roq sa' li pek ru. Chirix a'an ke'xyaab'asi li xukub' ut ke'xjap re chi 
xyeeb'al: “Laj Jehú a'an li awab'ej”, chankeb'. 

Laj Jehú kixkamsi laj Jorán, awab'ej re Israel 

14-16Laj Jorán ut chixjunileb' laj Israel yookeb' chi xkolb'al rix li tenamit Ramot, 
sa' xteepal Galahad, chiru laj Jasahel, awab'ej re Aram. Ab'an eb' laj Aram ke'xtiq' 
laj Jorán sa' li yalok, ut a'in kisutq'iik Jisrehel re taak'iraaq li xtiq'ilal. Laj Okosías, 
awab'ej re Judá, kirab'i resil li k'aru kik'ulmank ut koho chi rula'aninkil. Laj Jehú, 
ralal laj Josafat, ri laj Nimsí, kixk'uub' xkamsinkil laj Jorán. Jo'kan naq kixye 
reheb' li wankeb' rochb'een: “Wi relik chi yaal nekeraj naq laa'in tinwanq cho'q 
awab'ej, k'ehomaq reetal re naq maajun taa'elq sa' li tenamit Ramot re xyeeb'al 
resil reheb' laj Jisrehel”, chan. Chirix chik a'an kitaqe'k sa' li xb'eleb'aal ch'iich' ut 
koho Jisrehel. 

17Laj k'aak'alehom tenamit xaqxo chaq chi ilok toj sa' najt xteramil ochoch re 
Jisrehel. Ut naq kirileb' laj puub' re laj Jehú yookeb' chi nach'ok, kixye: “Yookin 
chi rilb'al jun teepeb' chi aj puub'”. Kixye laj Jorán: “Taqla junaq winq chirix 
kawaay re taaxik chi xk'ulb'aleb' ut tixpatz' reheb': «Ma xexchalk re 
tuqtuukilal?»”. 

18Koho jun li winq chirix kawaay chi xk'ulb'al laj Jehú ut kixye re: “Jo'ka'in xye 
chaq li awab'ej: «Ma xatchalk re tuqtuukilal?»”. Kichaq'ok laj Jehú: “K'aru taawaj 
wi' laa'at ma wank tuqtuukilal? K'e aawib' chiwix”, chan re. Toja' naq laj 
k'aak'alenel kixye: “Li taql xwulak rik'ineb', ab'an ink'a' xsutq'iik chaq”. 

19Tikto laj Jorán kixtaqla jun chik winq chirix kawaay li kiwulak rik'ineb' ut kixye: 
“Jo'ka'in xye chaq li awab'ej: «Ma xexchalk re tuqtuukilal?»”. Kichaq'ok laj Jehú: 
“K'aru taawaj wi' laa'at ma wank tuqtuukilal? K'e aawib' chiwix”, chan re. 

20Kixye wi' chik laj k'aak'alenel: “Li taql xwulak rik'ineb', ab'an ink'a' xsutq'iik 
chaq. Li yo chaq chi b'eresink ch'iich' anaqwan a'an chanchan laj Jehú, li ralal laj 
Nimsí, xb'aan naq naxb'eresi li xb'eleb'aal ch'iich' sa' junpaat”. 

21Toja' naq laj Jorán kixye: “B'ak'omaq linb'eleb'aal ch'iich' rik'ineb' li kawaay”, 
chan. Ke'xb'ak' li xb'eleb'aal ch'iich'; ut laj Jorán, awab'ej re Israel, jo'wi' laj 

Okosías, awab'ej re Judá, li junjunq ki'ok sa' li xb'eleb'aal ch'iich', ke'elk chi 
xk'ulb'al laj Jehú ut koxe'xtaw sa' li xk'aleb'aal laj Nabot aj Jisrehel. 

22Naq laj Jorán kiril ru laj Jehú, kixpatz' re: “Ma re tuqtuukilal xatchalk, a Jehú?”, 
chan. Kichaq'ok laj Jehú: “K'aru chi tuqtuukilal taawanq naq lix Jesabel laana' toj 
yo chi xb'aanunkil li maa'usilal ink'a' nawulak chiru li Qaawa' ut k'ajo' chi 
tuulak?”, chan. 

23Tikto laj Jorán kixsutq'isi li xb'eleb'aal ch'iich' ut ki'elelik chi japjo re chi 
xyeeb'al re laj Okosías: “Xooxb'alaq'i, a Okosías!”, chan. 

24Ab'an laj Jehú kixyu' rix li xna' xsimaj ut kixkut li ral xsimaj chirix laj Jorán: a'an 
ki'ok ut koxpaynumi xch'ool, ut ak kamenaq chik laj Jorán naq kit'ane'k sa' li 
xb'eleb'aal ch'iich'. 

25Toja' naq laj Jehú kixye re laj Bidkar, laj tenq' re: “Xok ut toxaakut sa' li xch'och' 
laj Nabot, aj Jisrehel. Laa'in jultik we: naq wotz yooko chi xik chirix laj Ajab li 
xyuwa', li Qaawa' kixteneb' li rahilal a'in sa' xb'een naq kixye: 

26«Ewer xwil naq xe'kamsiik laj Nabot ut eb' li ralal xk'ajol. Relik chi yaal naq sa' 
ajwi' li na'ajej a'in tweeqaju li xkamikeb'. Raatin li Qaawa'». Jo'kan naq xok ut kut 
chaq sa' li xch'och' laj Nabot, jo' kixye li Qaawa'”. 

Naq laj Jehú kixkamsi laj Okosías 
(2 Kr 22,7-9) 

27Naq laj Okosías, awab'ej re Judá, kiril li kik'ulmank, ki'elelik sa' xb'ehil Bet-
Hagán. Ab'an laj Jehú kixchap raanil chirix ut kixye: “Kamsihomaq ajwi' a'an! 
Kutomaq chi simaj!”, chan. Ke'xkut ut ke'xtiq' sa' li xb'eleb'aal ch'iich' sa' li 
taqsink re Jur, nach' rik'in Iblehán. Ab'anan laj Okosías ki'elelik toj Mejido ut aran 
kikamk. 

28Chirix chik a'an eb' laj k'anjel chiru ke'xk'am sa' li xb'eleb'aal ch'iich' toj 
Jerusalén ut ke'xmuq sa' xyanqeb' li xxe'toonil yuwa', aran sa' xtenamit laj David. 

29Laj Okosías kixtikib' awab'ejink aran Judá naq ak junlajuhaq chihab' rokik laj 
Jorán, ralal laj Ajab, cho'q awab'ej. 

Xkamik lix Jesabel 

30Toja' naq laj Jehú kox'okaq sa' li tenamit Jisrehel. Ka'ajwi' kirab'i a'in lix Jesabel, 
kixb'aneb' li rix ru, kixt'e' li rismal ut ki'ilok sa' li b'entaan. 

31Ut naq laj Jehú ki'ok sa' li tenamit, kixye re: “Ma sa sa' laach'ool, a Simrí, aj 
kamsinelat re laj eechal aawe?”. 

32Laj Jehú kixtaqsi li rilob'aal sa' li b'entaan ut kixpatz': “Ani taa'okenq chiwix?”, 
chan. Wiib' oxib'eb' laj ilol ochoch ke'ilok wan wi' laj Jehú, 

33ut a'an kixye reheb': “Kutomaq chaq taq'a li ixq a'an”. Ke'xkut chaq li ixq taq'a 
ut kirachok li xkik'el chiru li tz'ak ut chiruheb' li kawaay, ut kiyeq'iik xb'aaneb'. 

34Chirix chik a'an laj Jehú ki'ok sa' li ochoch, kiwa'ak ki'uk'ak ut kixye: “Ilomaq 
chaq li reemaaru aj ixq a'an, ut muqumaq chaq, xb'aan naq a'an xrab'in li 
awab'ej”. 

35Ab'an naq koheb' raj chi xmuqb'al, ka'aj chik ke'xtaw li xjolom, eb' li roq ut eb' 
li ruq'. 

36Tikto ke'sutq'iik chi xyeeb'al resil re laj Jehú, ut a'an kixye: “Xtz'aqlok ru li kixye 
li Qaawa' chi xtz'uumal re laj Elías, aj Tisbé, laj k'anjel chiru: «Sa' xteepal Jisrehel 
taatiwe'q xtib'el lix Jesabel xb'aaneb' li tz'i'.  

37Li xch'och'el xsululel taakanaaq jo' li k'ot cho'q xq'emal li ch'och', re naq 
maajun chiyehoq: A'an lix Jesabel»”. 

2 R 10 

Naq laj Jehú kixkamsi chixjunileb' laj Ajab 

1Lajeeb' xkaak'aaleb' li ralal xk'ajol laj Ajab wankeb' sa' li tenamit Samaria. Jo'kan 
naq laj Jehú kitz'iib'ank hu ut kixtaqla rik'inatqeb' li xjolomileb' li tenamit, 
rik'ineb' li cheekel winq ut rik'ineb' ajwi' li neke'ilok reheb' li ralal xk'ajol laj 
Ajab, aran Samaria; ut kixye reheb': 

2“Laa'ex nekex'ilok reheb' li ralal xk'ajol laj Ajab laj eechal eere, ut eerik'in wank 
li xk'ihaleb' li b'eleb'aal ch'iich', eb' li kawaay, li tenamit suttz'akanb'il ut li k'a'aq 
re ru nak'anjelak sa' li yalok. Jo'kan naq, ka'ajwi' taawulaq li hu a'in sa' leeruq', 

3ilomaq chi us ani jwal chaab'il ut jwal tiik xch'ool sa' xyanqeb' li ralal xk'ajol 
leewa'chin, xaqab'omaq cho'q awab'ej sa' xna'aj li xyuwa' ut kolomaq rix li 
xjunkab'lal leewa'chin”. 

4Ab'anan eb' a'an k'ajo' naq ke'xiwak, ut ke'xye: “Eb' li wiib' chi awab'ej ink'a' 
xe'ruhank chi yalok rik'in: chan put ru naq tooruhanq laa'o?”, chankeb'. 

5Toja' naq laj ilol kab'l, laj jolominel re li tenamit, eb' li cheekel winq ut eb' laj ilol 
reheb' li ralal li awab'ej ke'xtaqla xyeeb'al re laj Jehú: “Laa'o aj k'anjel chawu ut 
tqab'aanu li k'aru taaye qe. Ink'a' tooxaqab'ank awab'ej. B'aanu li k'aru us cho'q 
aawe”. 

6Laj Jehú kixtaqla xkab' xhu re xyeeb'al reheb': “Wi laa'ex nekex'okenk chiwix ut 
teeraj xpaab'ankil li waatin, wulaj, sa' li honal a'in, teek'am chaq we li xjolomeb' li 
ralal xk'ajoleb' li awab'ej, arin Jisrehel, ut too'aatinaq”. Li lajeeb' xkaak'aal chi 
ralal li awab'ej wankeb' rochb'eeneb' li xninqaleb' ru sa' li tenamit, a'eb' li 
ke'k'iiresink reheb'. 

7Naq ke'xk'ul li xhu laj Jehú, eb' laj k'amol b'e aran Samaria ke'xchap li lajeeb' 
xkaak'aal chi alalb'ej ut ke'xch'ot li xjolomeb', ke'xk'e li xjolomeb' sa' jun chakach 
ut ke'xtaqla Jisrehel. 

8Naq kiwulak li taql rik'in laj Jehú, kixye re: “Xe'xk'am chaq li xjolomeb' li ralal 
xk'ajoleb' li awab'ej”. Kichaq'ok laj Jehú: “K'ehomaq sa' wiib' ch'uut sa' rokeb'aal 
li tenamit, ut kanaaq aran toj wulaj”, chan. 

9Wulajaq chik ki'elk chaq laj Jehú, kixxaqab' rib' chiruheb' li tenamit ut kixye 
reheb': “Laa'ex maak'a' eemaak. Relik chi yaal naq laa'in xinq'etq'eti wib' chiru li 
awab'ej ut xinkamsi. Ab'an ani xkamsink reheb' a'in? 

10Chenawaq naq maajun li k'aru kixye li Qaawa' chirix li xjunkab'al laj Ajab ink'a' 
ta taak'ulmanq. Li Qaawa' xb'aanu anaqwan jo' kixye chi xtz'uumal re laj Elías, laj 
k'anjel chiru”. 

11Ut laj Jehú kixkamsi chixjunileb' li xkomoneb' laj Ajab li wankeb' 
Jisrehel, chixjunileb' li xninqaleb' ru winq, eb' li rech'alal ut eb' laj tij: maajun chik 
kixkanab' chi yo'yo. 

12Chirix chik a'an laj Jehú koho Samaria ut naq kiwulak sa' xna'ajeb' laj b'esol 
rixeb' karneer, 

13kixk'uleb' li riitz'in laj Okosías, awab'ej re Judá, ut kixpatz' reheb': “Anihex 
laa'ex?”, chan reheb'. Ke'xsume: “Laa'o li riitz'in laj Okosías, ut xoochalk chi 
xk'eeb'al xsahil xch'ooleb' li ralal xk'ajol li awab'ej jo'wi' eb' li ralal xk'ajol li 
xna'eb' li tenamit”. 

14Toja' naq laj Jehú kixye reheb' li rochb'een: “Chapomaqeb' chi yo'yo”. Eb' li 
rochb'een laj Jehú ke'xchapeb' chi yo'yo, ke'xch'ot li xkuxeb' chi xk'atq xjulel ha' 
re li xNa'ajeb' laj b'esol rixeb' li karneer: wiib' roxk'aaleb' li ke'kamsiik. Maajun 
kikanaak chi yo'yo. 

15Naq laj Jehú ki'elk sa' li na'ajej a'an, kixk'ul sa' b'e laj Jonadab, ralal laj Rekab, li 
yo chi xik chi xk'ulb'al. Laj Jehú kixk'e xsahil xch'ool ut kixye re: “Ma tiik laach'ool 
chiwix jo' naq laa'in tiik linch'ool chawix?”. Kichaq'ok laj Jonadab: “Hehe', tiik 
linch'ool chawix!”, chan re. “Wi jo'kan, k'e laawuq' we”, chan laj Jehú. Laj Jonadab 
kixk'e li ruq' ut kixtaqsi rik'in sa' li xb'eleb'aal ch'iich'. 

16Kixye re: “Yo'o chiwix ut taak'e reetal li xmayik linch'ool chirix li Qaawa'”. Ut 
kixk'am chirix sa' li xb'eleb'aal ch'iich'. 

17Naq kiwulak Samaria, kixkamsiheb' chixjunileb' li ralal xk'ajol laj Ajab, li 
jo'k'ihal chik ink'a' ke'kamsiik sa' li tenamit Samaria, toj reetal ke'oso'k chi 
junajwa, jo' kixye li Qaawa' chi xtz'uumal re laj Elías. 

Naq laj Jehú kixsach ru li xloq'oninkil laj Bahal 

18Moqon laj Jehú kixch'utub'eb' chixjunil li tenamit ut kixye reheb': “Laj Ajab 
kach'in ajwi' kixloq'oni ru laj Bahal, ab'an laa'in q'axal chik tinloq'oni ru. 

19Jo'kan naq b'oqomaqeb' chixjunileb' li xpropeet laj Bahal ut chixjunileb' laj tij. 
Maajun ink'a' ta taachalq, xb'aan naq ok we chi nimla mayejak chiru laj Bahal. Ani 

ink'a' taachalq, taakamsiiq”. Laj Jehú kixb'aanu chi jo'kan yal re xb'alaq'inkileb' li 
neke'loq'onink re laj Bahal ut tixkamsiheb'. 

20Jo'kan naq kixye: “Chiwanq jun xnimal ninq'e sa' xk'ab'a' laj Bahal”. Ut jo'kan 
ki'uxmank. 

21Chirix chik a'an kixtaqla xb'oqb'aleb' li neke'paab'ank re laj Bahal sa' chixjunil 
Israel, ut ke'chalk chixjunileb' chi maajun li ink'a' ta kol'elq. Ke'ok sa' rochoch laj 
Bahal, li q'axal kinujak xb'aan xk'ihaleb'. 

22Toja' naq laj Jehú kixye re laj k'uulahom re li aq'ej: “Isi chaq chixjunileb' li aq'ej 
cho'q reheb' chixjunileb' laj k'anjel chiru laj Bahal”. Ut a'an kirisiheb' chaq. 

23Moqon chik naq laj Jehú ut laj Jonadab, ralal laj Rekab, ke'ok sa' rochoch laj 
Bahal, laj Jehú kixye reheb' li neke'loq'onink re laj Bahal: “K'ehomaq reetal naq 
ink'a' te'ok chaq li neke'loq'onink re li Qaawa'; ka'ajwi'aqeb' b'an li 
neke'loq'onink re laj Bahal”. 

24Naq eb' a'an ke'ok chi mayejak ut chi xyeechi'inkil li k'atb'il mayej, laj Jehú 
kixkanab'eb' chirix li ochoch kaak'aal chi winq li neke'okenk chirix, ut kixye 
reheb': “Wi junaq reheb' li winq li xink'e sa' leeruq' taa'eleliq, taakamsiiq junaq 
eere cho'q reeqaj”. 

25Naq laj Jehú kiraqe'k chi xmayejankil li k'atb'il mayej, kixye reheb' laj 
k'aak'alenel ut li xjolomileb' laj puub': “Okanqex chisa' ut kamsihomaqeb'. 
Maajun chi'eleliq”. Ut ke'xkamsiheb' chi ch'iich', toltookeb' ke'kanaak aran 
chixjunileb'. Chirix chik a'an ke'wulak toj chisa' li rochoch laj Bahal, 

26ke'risi chaq li xjalam u laj Bahal ut ke'xk'at. 

27Ke'xjuk' ajwi' li x'artal laj Bahal, ke'xpuk'i li rochoch ut ke'xkanab' cho'q 
tz'eqleb'aal mul, chalen toj anaqwan. 

28Jo'ka'in naq laj Jehú kixsach ru laj Bahal sa' li tenamit Israel. 

29Ab'anan, us ta kixb'aanu a'an, laj Jehú ink'a' kixkanab' xb'aanunkil li xmaak laj 
Jerobohán, ralal laj Nabat, naq kixk'am xb'eheb' laj Israel chi maakob'k, rik'ineb' 
li saaj wakax yiib'anb'ileb' rik'in oor li wankeb' Betel ut Dan: laj Jehú ink'a' 
kixsacheb'. 

30Kixye li Qaawa' re laj Jehú: “Laa'at chaab'il xab'aanu; xapaab' li nawulak chiwu 
ut xasach ruheb' li ralal xk'ajol laj Ajab jo' xraj linch'ool. Jo'kan naq eb' laawalal 
aak'ajol te'wanq sa' li xk'ojarib'aal Israel, toj rik'ineb' laaxikin i”. 

31Ab'an laj Jehú ink'a' kixpaab' chi anchal xch'ool chixjunil li xchaq'rab' li Qaawa', 
xYos laj Israel. Ink'a' kixkanab' xb'aanunkil li xmaak laj Jerobohán, naq kixk'am 
xb'eheb' laj Israel chi maakob'k. 

32Sa'eb' li kutan a'an li Qaawa' kixtikib' xk'osb'al li xna'ajeb' laj Israel. Laj Jasahel 
yo chi xsachb'al ruheb' sa' chixjunil li xnub'ajlileb' laj Israel, 

33chalen chaq chire li nima' Jordán toj sa' xjayal releb'l saq'e, sa' chixjunil xteepal 
Galahad, Gad, Rubén ut Manasés, ut chalen chaq Aroher, chire li nima' Arnón, toj 
sa' xteepal Galahad ut Basán. 

34Chixjunil li xyehom xb'aanuhom laj Jehú, tz'iib'anb'il sa' xHuhil li xyehom ut 
xb'aanuhomeb' li awab'ej re Israel. 

35Naq laj Jehú kiq'ajk kisutq'iik rik'ineb' li xxe'toonil yuwa', ke'xmuq sa' li 
tenamit Samaria, ut a' chik laj Johakás li ralal ki'ok cho'q awab'ej sa' xna'aj. 

36Waqxaqib' xka'k'aal chihab' kitaqlank laj Jehú sa' xb'eeneb' laj Israel aran 
Samaria. 

2 R 11 

Lix Atalía 
(2 Kr 22,10—23,21) 

1Naq lix Atalía, xna' laj Okosías, kixnaw naq kikamsiik li xyum, koho chi 
xsachb'aleb' ru chixjunileb' li ralal xk'ajol li awab'ej. 

2Ab'an lix Joseba, xrab'in laj Jorán li awab'ej ut ranab' laj Okosías, kirisi laj Johás 
sa' xyanqeb' li ralal xk'ajol li awab'ej, li yookeb' chi kamsiik, kixk'am ut koxmuq 
sa' li xwarib'aal, rochb'een li ixq aj ilol re. Jo'kan naq kimuqmuuk chiru lix Atalía 
ut ink'a' kikamsiik. 

3Waqib' chihab' kiwank chi muqmu laj Johás sa' rochoch li Qaawa' rochb'een lix 
Joseba, naq lix Atalía yo chi awab'ejink sa' li tenamit. 

4Chiru li xwuq chihab', laj Johadá aj tij kixtaqla xb'oqb'aleb' li xjolomileb' li 
o'taqk'aal chi aj puub' jo'wi' eb' laj taqlanel ut eb' laj k'aak'alenel, ut 
kixch'utub'eb' rik'in, sa' rochoch li Qaawa'. Aran kixk'uub' jun sumwank rik'ineb' 
ut kixtz'aama li jurament chiruheb'. Toja' naq kixk'ut chiruheb' laj Johás, li ralal li 
awab'ej. 

5Chirix chik a'an kixchaq'rab'iheb' chi jo'ka'in: “A'an a'in li teeb'aanu laa'ex: 
teek'e eerib' sa' oxib' ch'uut. Li jun ch'uut taa'ok chi k'anjelak sa' li kutan sábado 
ut taakananaaq chi rilb'al li rochoch li awab'ej. 

6Jun ch'uut chik taakanaaq sa' li okeb'aal Sur xk'ab'a', ut li rox ch'uut taakanaaq 
sa' li okeb'aal wank chirix li xna'ajeb' laj k'aak'alenel. Jo'ka'in naq te'xk'aak'ale li 
rochoch li awab'ej. 

7Ab'anan eb' li wiib' ch'uut li neke'k'aak'alenk chiru li kutan sábado, te'kanaaq 
chi rilb'al li rochoch li Qaawa' re te'ril chi chaab'il li awab'ej. 

8Teesut rix li awab'ej b'arwi' wank, chi wanq leech'iich' sa' leeruq'. Ani taaraj 
xminb'al rib' chi nume'k sa' eeyanq, kamsinb'ilaq. Laa'ex tento teerochb'eeni li 
awab'ej b'ar txikje'q”, chan laj Johadá. 

9Eb' li xjolomileb' li o'taqk'aal chi aj puub' ke'xb'aanu chixjunil jo' kixye laj Johadá 
laj tij. Li junjunq kixk'ameb' laj puub', a'eb' li neke'elk ut neke'ok sa' xk'anjeleb' 
chiru li kutan sábado; chirix chik a'an koxe'xk'ut rib' chiru laj Johadá laj tij. 

10Toja' naq laj tij kixq'axtesi reheb' li xjolomileb' laj puub', eb' li jutz' che' ut li 
koleb' ch'iich' k'uulanb'ileb' sa' rochoch li Qaawa', a'eb' li ke'k'anjelak najter re li 
awab'ej David. 

11Eb' laj puub' ke'xtawaxi xna'ajeb', chi wankeb' xch'iich' sa' ruq'eb', chalen sa' li 
okeb'aal wank sa' xjayal rokeb'l iq' toj sa' xjayal li releb'l iq', ut chi xsutam li artal: 
sutsu li awab'ej chi xkaapak'alil. 

12Toja' naq laj Johadá kirisi chaq li ralal li awab'ej, kixxaqab' cho'q awab'ej ut 
kixyul rik'in aseeyt. Ke'xpoq'poq'i li ruq'eb' chixjunileb' ut ke'xye chi kaw xyaab' 
xkuxeb': “Sahaq taxaq xch'ool li awab'ej!”, chankeb'. 

13Naq lix Atalía kirab'i naq japeb' re eb' laj k'aak'alenel jo'wi' eb' li tenamit, koho 
wankeb' wi' li k'iila poyanam sa' rochoch li Yos. 

14Aran kiril li awab'ej xaqxo chi xk'atq roqechal li rochoch li Qaawa', jo' 
k'aynaqeb' chi xb'aanunkil li awab'ej. Wankeb' ajwi' chi xk'atq li awab'ej eb' laj 
jolominel jo'wi' eb' laj yaab'asinel pur, ut chixjunil li tenamit q'axal saheb' sa' 
xch'ool, yookeb' chi xyaab'asinkil eb' li pur. Toja' naq lix Atalía kixq'ich li raq' ut 
kixjap re chi xyeeb'al: “Xinb'alaq'iik, xinb'alaq'iik!”, chan. 

15Ab'an laj Johadá laj tij kixye reheb' li xjolomileb' laj puub': “Isihomaq chaq lix 
Atalía sa' eeyanq ut kamsihomaq ani nataaqenk re”. Kixye chi jo'kan xb'aan naq 
ink'a' kiraj naq taakamsiiq sa' rochoch li Qaawa'. 

16Tikto ke'xte li xb'e ut naq ki'ok sa' rochoch li awab'ej, sa' li okeb'aal neke'wank 
wi' eb' li kawaay, aran ke'xkamsi. 

17Chirix chik a'an laj Johadá kixk'ojob' jun sumwank rik'in li Qaawa' ut li tenamit, 
re naq a'anaqeb' tz'aqal xtenamit li Qaawa'. Jo'kan ajwi' kixb'aanu rik'in li 
awab'ej ut li tenamit. 

18Ut chixjunileb' li poyanam koheb' sa' rochoch laj Bahal: ke'xjuk' ut ke'xputz'i 
eb' li artal ut eb' li jalam u, ut laj Matán, laj tij chiru laj Bahal, ke'xkamsi chiruheb' 
li artal. Chirix a'an laj tij kixxaqab'eb' aj k'aak'alehom re rochoch li Yos 

19ut kixjunajiheb' li xjolomileb' li o'taqk'aal chi aj puub' jo'wi' eb' laj taqlanel, eb' 
laj k'aak'alenel ut chixjunileb' li poyanam. Ke'rochb'eeni li awab'ej chalen sa' 
rochoch li Qaawa' toj sa' rochochil li awab'ej, ke'ok sa' li okeb'aal neke'wank wi' 
eb' laj k'aak'alenel, ut ke'xk'ojob' laj Johás sa' xk'ojarib'aaleb' li awab'ej. 



715 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

20K'ajo' xsahilaleb' sa' xch'ool chixjunileb'! Kamenaq chik lix Atalía sa' rochochil li 
awab'ej. Jo'kan naq li tenamit kikanaak sa' tuqtuukilal. 

21Wuqub' chihab' wank re laj Johás naq ki'ok cho'q awab'ej. 

2 R 12 

Laj Johás, awab'ej re Judá 

1Ak wuqub' chihab' rokik laj Jehú cho'q awab'ej, naq ki'ok laj Johás chi 
awab'ejink, ut kitaqlank sa' li tenamit Jerusalén chiru ka'k'aal chihab'. Li xna', 
a'an lix Sibiá, Berseba xtenamit. 

2Chiru chixjunil li xyu'am laj Johás kixb'aanu li nawulak chiru li Qaawa', jo' 
chanru kitije'k wi' xb'aan laj Johadá laj tij. 

3Ab'anan ink'a' kirisiheb' li na'ajej naloq'onimank wi' eb' jalanil yos, ut eb' li 
tenamit toj neke'mayejak ajwi' ut neke'k'atok pom sa'eb' li tijob'aal sa' xjolomeb' 
li tzuul. 

4Sa' jun kutan laj Johás kixye reheb' laj tij: “Xokomaq chixjunil li tumin li tento 
taamayejaaq sa' rochoch li Qaawa' ut li tumin na'alaak sa' xch'ooleb' li poyanam 
xq'axtesinkil cho'q re rochoch li Yos. 

5Li junjunq chi aj tij naru tixk'ul li tumin a'an sa' ruq'eb' laj k'anjel, re naq 
taak'anjelaq re xyiib'ankil chi us li rochoch li Yos b'ar yiib'aak naraj”. 

6Ab'anan, naq ak oxib' xka'k'aal chihab' rokik laj Johás cho'q awab'ej, eb' laj tij toj 
maji' ajwi' neke'xyiib' chi chaab'il li rochoch li Qaawa'. 

7Toja' naq laj Johás li awab'ej kixb'oq laj Johadá laj tij ut li xkomoneb' laj tij, ut 
kixye reheb': “K'a'ut naq toj maji' nekeyiib' chi us li rochoch li Qaawa'? Chalen 
anaqwan ink'a' chik teek'ul li tumin sa' ruq'eb' laj k'anjel, teeq'axtesi b'an re 
xyiib'ankil chi us li tijob'aal”. 

8Eb' laj tij ke'xk'ul xch'ool naq ink'a' chik te'xk'ul li tumin neke'xmayeja li 
tenamit; ke'xk'ul ajwi' xch'ooleb' naq ink'a' chik te'xjolomi li xyiib'ankil li 
rochoch li Yos. 

9Toja' naq laj Johadá laj tij kixyiib' jun ch'ina xokleb'aal tumin ut kixhop ru li 
xtz'apb'al. Kixk'e chi xk'atq li artal, sa' nim uq' naq na'uxk ok sa' rochoch li 
Qaawa'. Ut eb' laj tij li neke'wank sa' li okeb'aal, neke'xk'e sa' li ch'ina xokleb'aal 
a'in chixjunil li tumin nayeechi'imank sa' rochoch li Yos. 

10Naq neke'ril naq nujenaq chik li ch'ina xokleb'aal tumin, laj tz'iib' xaqab'anb'il 
xb'aan li awab'ej rochb'een li xyuwa'il aj tij neke'xik chi xxokb'al, neke'rajla ut 
neke'xk'uula jo'nimal li namayejaak sa' rochoch li Qaawa'. 

11Naq ak xe'xb'is jo'k'ihal li tumin, neke'xq'axtesi reheb' laj ilol k'anjel 
xaqab'anb'ileb' chi xk'aak'alenkil li rochoch li Yos, ut eb' a'in neke'xjek'i re 
xtojb'aleb' laj peech' ut eb' laj kab'lanel re rochoch li Qaawa'. 

12Chiru a'an neke'xtoj ajwi' eb' laj tz'ak ut eb' laj sik'ol pek, neke'loq'ok 
tz'alamche' ut pek, ut jo'nimal li nak'anjelak re xyiib'ankil chi us li rochoch li 
Qaawa'. 

13Ab'anan, chiru li tumin namayejamank sa' rochoch li Yos, ink'a' nayiib'amank 
uk'leb' sek', ch'iich', xna'aj ru xam, tronpeet, malaj k'a'aq chik ru li naru 
xyiib'ankil rik'in q'an malaj plaat; 

14naq'axtesimank b'an reheb' laj jolominel k'anjel re xyiib'ankil chi us li rochoch 
li Qaawa'. 

15Ink'a' natz'ilmank rix li tumin naq'axtesimank reheb' li neke'k'uluk re chi 
xtojb'aleb' laj k'anjel, xb'aan naq tiikeb' xch'ool. 

16Li tumin namayejamank re xtojb'al rix li maak jo' ajwi' chirix li maak, ink'a' 
nak'eemank sa' rochoch li Qaawa', reheb' b'an laj tij nakanaak. 

17Sa'eb' li kutan a'an laj Jasahel, awab'ej re Aram, koho chi yalok rik'ineb' laj Gat 
ut kireechani li tenamit; moqon koho Jerusalén chi yalok. 

18Toja' naq laj Johás, awab'ej re Judá, kixxok chixjunil li k'a'aq ru q'axal loq' 
mayejanb'il xb'aaneb' li xxe'toonil yuwa': a' laj Josafat, laj Jorán ut laj Okosías, 
awab'ej re Judá. Kixxok ajwi' chixjunil li kixmayeja ajwi' a'an ut chixjunil li oor 
wank sa' rochoch li Qaawa' ut sa' rochoch li awab'ej, ut kixtaqla re laj Jasahel, 
awab'ej re Aram, ut chi jo'kan laj Jasahel ink'a' chik kiyalok rik'in Jerusalén. 

19Chixjunil li xyehom xb'aanuhom laj Johás, tz'iib'anb'il sa' xHuhil xyehom ut 
xb'aanuhomeb' li awab'ej re Judá. 

20Sa' jun kutan eb' li xjolomileb' laj puub' ke'xq'etq'eti rib' chiru laj Johás ut 
ke'xk'uub' xkamsinkil, ut ke'xkamsi aran Bet-Miló, sa' xb'ehil Silá. 

21Li ke'kamsink re laj Johás a'aneb' laj k'anjeleb' chiru, a' laj Yosakar, ralal laj 
Simat, ut laj Josabad, ralal laj Somer. Naq kikamk laj Johás, ke'xmuq rik'ineb' li 
xxe'toonil yuwa' sa' xtenamit laj David, ut a' chik laj Amasías li ralal ki'ok cho'q 
awab'ej sa' xna'aj. 

2 R 13 

Laj Johakás, awab'ej re Israel 

1Ak oxib' xka'k'aal chihab' rokik laj Johás, ralal laj Okosías, cho'q awab'ej re Judá, 
kixtikib' awab'ejink laj Johakás, ralal laj Jehú, sa' xb'eeneb' laj Israel, aran 
Samaria. Wuqlaju chihab' ki'awab'ejink. 

2Ab'anan kixb'aanu li ink'a' nawulak chiru li Qaawa', jo' kixb'aanu laj Jerobohán, 
ralal laj Nebat, li kik'amok xb'eheb' laj Israel chi maakob'k, ut ink'a' kixkanab' 
xb'aanunkil. 

3K'ajo' naq kijosq'o'k li Qaawa' sa' xb'eeneb' laj Israel ut kixq'axtesiheb' rub'el 
xwankil laj Jasahel, awab'ej re Aram, jo'wi' sa' ruq' laj Ben-Adad, li ralal, 
chiruheb' li kutan a'an. 

4Ab'an laj Johakás kitijok chiru li Yos re taatenq'aaq, ut li Qaawa' kirab'i li 
xtz'aamahom xb'aan naq naril li xrahob'tesinkileb' laj Israel xb'aan li awab'ej re 
Aram. 

5Toja' naq li Qaawa' kixxaqab' jun aj kolol reheb' sa' ruq'eb' laj Aram, ut eb' laj 
Israel ke'wank wi' chik sa' rochocheb' jo' chaq junxil. 

6Ab'anan ink'a' ajwi' ke'xkanab' li xmaak laj Jerobohán, naq kixk'eheb' chi 
maakob'k eb' laj Israel; toj ke'xb'aanu li ink'a' us ut ink'a' ke'risi li xjalam u lix 
Aserá sa' li tenamit Samaria. 

7Laj Johakás kikanaak yal rik'in lajeeb' roxk'aal chi aj puub' neke'yalok chirix 
kawaay, jo'wi' rik'in lajeeb' chi b'eleb'aal ch'iich' ut lajeeb' mil laj puub' 
neke'b'eek chi roqeb', xb'aan naq li awab'ej re Aram kixq'ax ruheb' ut kixsacheb' 
chi junajwa li junch'ol chik chi aj puub', jo' na'uxk re li pojtz' naq nayeq'iik. 

8Chixjunil li xyehom xb'aanuhom laj Johakás, tz'iib'anb'il sa' xHuhil li xyehom ut 
xb'aanuhomeb' li awab'ej re Israel. 

9Naq laj Johakás kiq'ajk kisutq'iik rik'ineb' li xxe'toonil yuwa', kimuqe'k sa' li 
tenamit Samaria, ut a' chik laj Johás li ralal kikanaak chi awab'ejink sa' xna'aj. 

Laj Johás, awab'ej re Israel 

10Ak wuqlaju xka'k'aal chihab' rokik laj Johás cho'q awab'ej re Judá, kixtikib' 
awab'ejink laj Johás, ralal laj Johakás, sa' xb'eeneb' laj Israel, aran Samaria. 
Waqlaju chihab' ki'awab'ejink. 

11Laj Johás kixb'aanu li ink'a' nawulak chiru li Qaawa' ut ink'a' kixkanab' 
xb'aanunkil li xmaak laj Jerobohán, ralal laj Nebat, naq kixk'am xb'eheb' laj Israel 
chi maakob'k. 

12Chixjunil li xyehom xb'aanuhom laj Johás, jo'nimal kixb'aanu naq kiyalok rik'in 
laj Amasías, awab'ej re Judá, tz'iib'anb'ileb' sa' xHuhil li xyehom ut 
xb'aanuhomeb' li awab'ej re Israel. 

13Naq laj Johás kiq'ajk kisutq'iik rik'ineb' li xxe'toonil yuwa', a' chik laj Jerobohán 
ki'ok chi taqlank sa' xna'aj. Laj Johás kimuqe'k aran Samaria, sa' xyanqeb' li 
awab'ej re Israel. 

Xkamik laj Eliseo 

14Sa'eb' li kutan a'an laj Eliseo kitawe'k xb'aan jun nimla yajel ut kamk re. Toja' 
naq laj Johás, awab'ej re Israel, koho chi rilb'al, kixq'alu, kiyaab'ak ut kixye re: “At 
inyuwa', at inyuwa'! Laa'at qana' qayuwa' cho'q qe laa'o aj Israel!”, chan. 

15Kichaq'ok laj Eliseo: “Chap jun xna' simaj ut eb' li ral”, chan. Ut laj Johás kixchap 
jun xna' simaj ut eb' li ral. 

16Toja' naq laj Eliseo kixye re li awab'ej re Israel: “K'e laawuq' sa' xb'een li xna' 
simaj”. Naq li awab'ej kixb'aanu chi jo'kan, laj Eliseo kixk'e li ruq' sa' xb'een li 
awab'ej 

17ut kixye re: “Te li b'entaan li wank sa' xjayal releb'l saq'e”. Naq kixte li b'entaan, 
laj Eliseo kixye re: “Kut li ral simaj”, chan re. Ut li awab'ej kixb'aanu chi jo'kan. 
“Simaj re q'axok u sa' xk'ab'a' li Qaawa'! Simaj re xq'axb'al ruheb' laj Aram! Laa'at 
taasach ruheb' laj Aram chi junajwa sa' li na'ajej Afek”, chan laj Eliseo. 

18Ut kixye wi' chik: “Chap eb' li ral simaj”. Li awab'ej re Israel kixchapeb' a'an, ut 
laj Eliseo kixye: “Sak' li ch'och' chiruheb'”. Li awab'ej kixsak' li ch'och' ox sut ut 
kixkanab'. 

19Toja' naq li xtaql li Qaawa' kijosq'o'k chiru li awab'ej ut kixye re: “Wi ta xasak' li 
ch'och' oob' malaj waqib' sut, laa'at taasacheb' raj ru laj Aram chi junwaakaj! 
Ab'an anaqwan ox sut ajwi' taaq'ax ruheb' laj Aram”. 

20Kikamk laj Eliseo ut ke'xmuq. Jun chihab' chik chirix a'an jun teepeb' aj Mohab 
ke'ok chi xch'i'ch'i'inkileb' laj Israel. 

21Sa' jun kutan wankeb' aj Israel yookeb' chi xmuqb'al jun kamenaq ut naq ke'ril 
eb' laj Mohab yookeb' chaq chi chalk, ke'xkut li kamenaq sa' xmuqleb'aal laj 
Eliseo ut ke'elelik. Ab'an li kamenaq naq koxnaqk chiru xb'aqel laj Eliseo, 
kiyo'laak wi' chik ut kixaqliik. 

22Laj Jasahel, awab'ej re Aram, kixrahob'tesiheb' laj Israel chiru chixjunil li 
xyu'am laj Johakás. 

23Ab'an li Qaawa' kixtoq'ob'a ut kiruxtaana ruheb', kisutq'iik wi' chik rik'ineb' sa' 
xk'ab'a' li xsumwank rik'in laj Abrahán, laj Isahak ut laj Jakob, ut ink'a' kiraj 
xsachb'aleb' ru chi junajwa, chi moko kixtz'eqtaanaheb' chalen toj anaqwan. 

24Naq kikamk laj Jasahel, awab'ej re Aram, a' chik laj Ben-Adad, li ralal, ki'ok chi 
awab'ejink sa' xna'aj. 

25Laj Johás, ralal laj Johakás, kireechaniheb' wi' chik li tenamit li wankeb' rub'el 
xwankil laj Ben-Adad, ralal laj Jasahel, a'eb' li ke'maq'e'k chiru laj Johakás li 
xyuwa' sa' li yalok. Ox sut laj Johás kixq'ax ru laj Ben-Adad, ut chi jo'kan 
kireechaniheb' wi' chik li tenamit xteepal Israel. 

2 R 14 

Laj Amasías, awab'ej re Judá 
(2 Kr 25,1-28) 

1Wiib' chihab' rokik laj Johás, ralal laj Johakás, cho'q awab'ej re Israel, kixtikib' 
awab'ejink laj Amasías, ralal laj Johás, sa' xb'eeneb' laj Judá. 

2Oob' xka'k'aal chihab' wank re laj Amasías naq kixtikib' awab'ejink, ut b'eleeb' 
xka'k'aal chihab' ki'awab'ejink aran Jerusalén. xJohadán xk'ab'a' li xna', Jerusalén 
li xtenamit. 

3Laj Amasías kixb'aanu li nawulak chiru li Qaawa', ab'an ink'a' tz'aqal jo' 
kixb'aanu laj David li xyuwa'; kiwank b'an jo' kixb'aanu laj Johás li xyuwa'. 

4Ink'a' kirisi eb' li na'ajej naloq'oniik wi' li jalanil yos, ut eb' li tenamit toj neke'xik 
chi mayejak ut chi k'atok pom sa'eb' li tijob'aal sa' xjolomeb' li tzuul. 

5Naq li x'awab'ejihom kikawuuk chi us, laj Amasías kixkamsi chixjunileb' laj 
jolominel li ke'kamsink re li awab'ej, li xyuwa'. 

6Ab'anan ink'a' kixkamsiheb' li ralal xk'ajoleb' a'an, jo' chanru tz'iib'anb'il sa' 
xHuhil li xChaq'rab' laj Moisés, b'arwi' li Qaawa' naxye chi jo'ka'in: “Eb' li na'b'ej 
yuwa'b'ej ink'a' te'kamsiiq xb'aan li maak ke'xb'aanu li alal k'ajolb'ej; chi moko 
eb' li alal k'ajolb'ej te'kamsiiq xb'aan xmaakeb' li xna' xyuwa'eb'. Li junjunq 
taakamsiiq xb'aan li maak xb'aanu”. 

7Laj Amasías kixkamsi lajeeb' mil chi winq aj Edom, sa' xTaq'ahil li Atz'am, ut 
kireechani li tenamit Selá naq kiyalok: Yoktehel chik kixk'e cho'q xk'ab'a', ut a'an 
naxk'ab'a'in chalen toj anaqwan. 

8Toja' naq laj Amasías kixtaqla xyeeb'al resil re laj Johás, ralal laj Johakás, ri laj 
Jehú ut awab'ej re Israel: “Kim wik'in ut yaloqo, ani tana jwal kaw rib'”. 

9Ab'an laj Johás, awab'ej re Israel, kixtaqla xsumenkil li raatin laj Amasías, 
awab'ej re Judá, chi jo'ka'in: “Li jun toon chi k'ix re Líbano kixtaqla xyeeb'al re li 
jun toon chi yaw re Líbano: «K'e we laarab'in cho'q rixaqil li walal», chan. 
Ab'anan kinume'k jun josq' aj xul re Líbano ut kixyeq'i li k'ix sa' roq. 

10At awab'ej Amasías, laa'at xasach ruheb' laj Edom, jo'kan naq nakak'e aawankil. 
Us b'i', naru taanima aawib', ab'anan kanaaqat sa' laawochoch! K'a' naq taasik' 
aarahilal ut taawaj ajwi' li xsachikeb' laj Judá aawochb'een?”. 

11Ab'an laj Amasías ink'a' kixpaab'. Toja' naq laj Johás, awab'ej re Israel, kixchap 
xb'e ut ki'ok chi yalok rik'in laj Amasías, awab'ej re Judá, sa' li na'ajej Bet-Semes 
xk'ab'a', sa' xteepal Judá. 

12Ut naq ke'q'axe'k ru eb' laj Judá xb'aaneb' laj Israel, ke'elelik chi xjunjunqaleb' 
toj sa' li rochocheb'. 

13Laj Johás, awab'ej re Israel, kixchap laj Amasías, awab'ej re Judá, ralal laj Johás 
ut ri laj Okosías, aran Bet-Semes ut kixk'am Jerusalén. Chirix chik a'an kiruq' 

junlaju xwaqk'aal moqoj (111) li tz'ak sutsu wi' li tenamit, chalen sa' li Okeb'aal re 
Efraín toj sa' li Okeb'aal re li Xuk. 

14Kixxok chixjunil li plaat, li oor ut chixjunil li k'a'aq re ru wank sa' rochoch li 
Qaawa' ut li wankatqeb' sa' rochoch li awab'ej. Kixchap ajwi' naab'aleb' li 
poyanam ut kisutq'iik wi' chik Samaria. 

15Chixjunil li xyehom xb'aanuhom laj Johás ut chixjunil li yalok kixb'aanu rik'in 
laj Amasías, awab'ej re Judá, tz'iib'anb'ileb' sa' xHuhil li xyehom ut 
xb'aanuhomeb' li awab'ej re Israel. 

16Naq laj Johás kiq'ajk kisutq'iik rik'ineb' li xxe'toonil yuwa', kimuqe'k sa' li 
tenamit Samaria sa' xyanqeb' li awab'ej re Israel, ut a' chik laj Jerobohán li ralal 
kixtikib' awab'ejink sa' xna'aj. 

17Laj Amasías, ralal laj Johás, awab'ej re Judá, toj kiyo'yook chik o'laju chihab' 
chirix xkamik laj Johás, ralal laj Johakás, awab'ej re Israel. 

18Chixjunil li xyehom xb'aanuhom laj Amasías, tz'iib'anb'il sa' xHuhil xyehom ut 
xb'aanuhomeb' li awab'ej re Judá. 

19Aran Jerusalén ke'xk'uub' xkamsinkil laj Amasías; jo'kan naq a'in ki'elelik toj 
Lakix. Ab'anan ke'xtaqlaheb' poyanam chi xsik'b'al toj sa' li tenamit Lakix, ut aran 
ke'xkamsi. 

20Chirix chik a'an ke'xk'am chaq chirix kawaay toj Jerusalén ut ke'xmuq sa' 
xtenamit laj David, sa' xyanqeb' li xxe'toonil yuwa'. 

21Toja' naq chixjunileb' laj Judá ke'xb'oq laj Asarías ut ke'xxaqab' cho'q awab'ej, 
sa' xna'aj laj Amasías li xyuwa'. Waqlaju chihab' wank re laj Asarías naq ki'ok chi 
awab'ejink. 

22A' laj Asarías kiwaklesink wi' chik re li tenamit Elat ut kixq'axtesi re Judá, chirix 
xkamik laj Amasías li xyuwa'. 

Laj Jerobohán II, awab'ej re Israel 

23O'laju chihab' rokik laj Amasías, ralal laj Johás, cho'q awab'ej re Judá, kixtikib' 
awab'ejink laj Jerobohán, ralal laj Johás, sa' xb'eeneb' laj Israel, sa' li tenamit 
Samaria. Ut jun roxk'aal chihab' ki'awab'ejink. 

24A'in kixb'aanu li ink'a' nawulak chiru li Qaawa' ut ink'a' kixkanab' xb'aanunkil 
chixjunil li xmaak laj Jerobohán, ralal laj Nebat, naq kixk'eheb' chi maakob'k eb' 
laj Israel. 

25A' laj Jerobohán kik'ojob'ank wi' chik re chixjunileb' li xnub'ajlil li tenamit 
Israel sa' xna'aj, chalen chaq sa' li okeb'aal re Jamat toj chire li palaw re Arabá, jo' 
kixye li Qaawa', xYos laj Israel, chi xtz'uumal re laj Jonás, li xpropeet, ralal laj 
Amitay, Gat-Jéfer xtenamit. 

26Li Qaawa' kiril li xnimla rahilaleb' laj Israel, xb'aan naq maajun chik wank chi 
ach'ab'anb'il chi moko chi munil, chi moko ani ta chik natenq'ank reheb' laj 
Israel. 

27Jo'kan naq li Qaawa' toj maji' kiraj xsachb'al li xk'ab'a' laj Israel sa' xb'een 
xteepal li ruuchich'och', ut kixkoleb' sa' ruq' laj Jerobohán, ralal laj Johás. 

28Chixjunil li xyehom xb'aanuhom laj Jerobohán ut chixjunil li yalok kixb'aanu ut 
chanru naq kixkoleb' wi' chik Damaask ut Jamat cho'q re Israel, tz'iib'anb'ileb' sa' 
xHuhil li xyehom ut xb'aanuhomeb' li awab'ej re Israel. 

29Naq laj Jerobohán kiq'ajk kisutq'iik rik'ineb' li xxe'toonil yuwa', ke'xmuq sa' li 
tenamit Samaria, sa' xyanqeb' li awab'ej re Israel, ut a' chik laj Sakarías li ralal 
kixtikib' awab'ejink sa' xna'aj. 

2 R 15 

Laj Asarías, awab'ej re Judá 

1Ak wuqub' xka'k'aal chihab' rokik laj Jerobohán cho'q awab'ej re Israel, kixtikib' 
awab'ejink laj Asarías, ralal laj Amasías, sa' xb'eeneb' laj Judá. 

2Waqlaju chihab' wank re naq ki'ok chi awab'ejink, ut kab'laju roxk'aal chihab' 
kitaqlank aran Jerusalén. Li xna' a'an xYekolía, Jerusalén li xtenamit. 

3Laj Asarías kixb'aanu li nawulak chiru li Qaawa', jo' tz'aqal kixb'aanu laj Amasías 
li xyuwa'. 

4Ab'an ink'a' kixjuk' eb' li na'ajej naloq'oniik wi' li jalanil yos, ut eb' li tenamit toj 
neke'xik chi mayejak ut chi k'atok pom sa'eb' li tijob'aal sa' xjolomeb' li tzuul. 

5Ut li Qaawa' kixrahob'tesi rik'in li saqlep toj reetal kikamk; jo'kan naq kiwank 
xjunes sa' jun li ochoch, ut laj Jotán, li ralal li awab'ej, kijolomink re li rochoch 
jo'wi' li tenamit. 

6Chixjunil li xyehom xb'aanuhom laj Asarías, tz'iib'anb'il sa' xHuhil xyehom ut 
xb'aanuhomeb' li awab'ej re Judá. 

7Naq laj Asarías kiq'ajk kisutq'iik rik'ineb' li xxe'toonil yuwa', kimuqe'k sa' 
xyanqeb' li xna' xyuwa' sa' xtenamit laj David, ut a' chik laj Jotán li ralal ki'ok chi 
awab'ejink sa' xna'aj. 

Laj Sakarías, awab'ej re Israel 

8Ak waqxaqlaju xka'k'aal chihab' rokik laj Asarías cho'q awab'ej re Judá, kixtikib' 
awab'ejink laj Sakarías, ralal laj Jerobohán, sa' xb'eeneb' laj Israel aran Samaria, 
ut kitaqlank chiru waqib' po. 

9Kixb'aanu li ink'a' nawulak chiru li Qaawa', jo' tz'aqal ke'xb'aanu li xxe'toonil 
yuwa', ut ink'a' kixkanab' xb'aanunkil li xmaak laj Jerobohán, ralal laj Nebat, naq 
kixk'am xb'eheb' laj Israel chi maakob'k. 

10Laj Salún, ralal laj Yabés, kixk'uub' xkamsinkil laj Sakarías, koxtaw sa' li tenamit 
Iblehán, kixkamsi ut ki'ok chi awab'ejink sa' xna'aj. 

11Li xyehom xb'aahuhom laj Sakarías, tz'iib'anb'il sa' xHuhil li xyehom ut 
xb'aanuhomeb' li awab'ej re Israel. 

12Chi jo'kan kitz'aqlok ru li raatin li Qaawa' yeeb'il chaq re laj Jehú: “Eb' laawalal 
aak'ajol te'wanq sa' li xk'ojarib'aal laj Israel toj rik'ineb' laaxikin i”. 

Laj Salún, awab'ej re Israel 

13Ak b'eleelaju xka'k'aal chihab' rokik laj Osías cho'q awab'ej re Judá, kixtikib' 
awab'ejink laj Salún, ralal laj Yabés, ut jun po ajwi' kitaqlank aran Samaria, 

14xb'aan naq laj Menajén, ralal laj Gadí, kichalk chaq sa' li tenamit Tirsá, kol'okaq 
Samaria ut kiyalok rik'in laj Salún, ralal laj Yabés; kixkamsi ut kixtikib' awab'ejink 
sa' xna'aj. 

15Chixjunil li xyehom xb'aanuhom laj Salún ut chanru naq kixk'uub' li kamsink, 
tz'iib'anb'ileb' sa' xHuhil li xyehom ut xb'aanuhomeb' li awab'ej re Israel. 

16Toja' naq laj Menajén ki'elk Tirsá ut koxsach ru chi junajwa Tapúhaj, eb' li 
xpoyanamil jo'wi' jo'ch'inal jo'nimal wank chi xsutam. Kixb'aanu chi jo'kan 
xb'aan naq ink'a' kiteemank rokeb'aal li tenamit chiru: kixkamsiheb' li tenamit ut 
kixpa chi ch'iich' xsa'eb' li ixq wankeb' sa' yu'am. 

Laj Menajén, awab'ej re Israel 

17Ak b'eleelaju xka'k'aal chihab' rokik chi awab'ejink laj Asarías cho'q awab'ej re 
Judá, kixtikib' awab'ejink laj Menajén, ralal laj Gadí, sa' xb'eeneb' laj Israel, ut 
lajeeb' chihab' kitaqlank aran Samaria. 

18Kixb'aanu li ink'a' nawulak chiru li Qaawa', ut ink'a' kixkanab' xb'aanunkil li 
xmaak laj Jerobohán, ralal laj Nebat, naq kixk'am xb'eheb' laj Israel chi maakob'k. 

19Sa'eb' li kutan a'an kiwulak laj Pul, awab'ej re Asiria, ut ki'ok sa' xch'och'eb' laj 
Israel. Ab'an laj Menajén kixk'e waqxaqib' mil rik'in lajeek'aal (8,200) chi tumin 
plaat re naq laj Pul tixtenq'a ut tixxaqab' xwankil chi junajwa sa' li x'awab'ejihom. 

20Laj Menajén kixch'utub' li tumin xb'aan li toj kixtitz'eb' reheb' laj Israel: 
chixjunileb' li b'ihom tento te'xq'axtesi re li awab'ej re Asiria lajeeb' roxk'aal chi 
tumin plaat sa' xk'ab'a' li junjunq chi poyanam. Jo'kan naq li awab'ej re Asiria 
kisutq'iik ut ink'a' kikanaak sa' li tenamit. 

21Chixjunil li xyehom xb'aanuhom laj Menajén, tz'iib'anb'il sa' xHuhil li xyehom 
ut xb'aanuhomeb' li awab'ej re Israel. 

22Naq laj Menajén kiq'ajk kisutq'iik rik'ineb' li xxe'toonil yuwa', a' chik laj 
Pekajías li ralal kixtikib' awab'ejink sa' xna'aj. 

Laj Pekajías, awab'ej re Israel 



723 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

23Ak lajeeb' roxk'aal chihab' rokik laj Asarías cho'q awab'ej re Judá, kixtikib' 
awab'ejink laj Pekajías, ralal laj Menajén, sa' xb'eeneb' laj Israel, aran Samaria. 
Wiib' chihab' ajwi' ki'awab'ejink. 

24Kixb'aanu li ink'a' nawulak chiru li Qaawa' ut ink'a' kixkanab' xb'aanunkil li 
xmaak laj Jerobohán, ralal laj Nebat, naq kixk'am xb'eheb' laj Israel chi maakob'k. 

25Ab'anan jun xjolomileb' laj puub', aj Pékaj xk'ab'a', ralal laj Romelías, kixk'uub' 
xkamsinkil li awab'ej, ut rochb'een lajeeb' roxk'aal chi winq aj Galahad koxtiq' 
aran Samaria, sa' rochoch li awab'ej. Kixkamsi ut ki'ok chi awab'ejink sa' xna'aj. 

26Chixjunil li xyehom xb'aanuhom laj Pekajías, tz'iib'anb'il sa' xHuhil li xyehom ut 
xb'aanuhomeb' li awab'ej re Israel. 

Laj Pékaj, awab'ej re Israel 

27Ak kab'laju roxk'aal chihab' rokik laj Asarías cho'q awab'ej re Judá, kixtikib' 
awab'ejink laj Pékaj, ralal laj Romelías, sa' xb'eeneb' laj Israel aran Samaria, ut 
junmay chihab' ki'awab'ejink. 

28Kixb'aanu li ink'a' nawulak chiru li Qaawa', ut ink'a' kixkanab' xb'aanunkil li 
xmaak laj Jerobohán, ralal laj Nebat, naq kixk'am xb'eheb' laj Israel chi maakob'k. 

29Naq wank laj Pékaj cho'q awab'ej re Israel, laj Tiklat-Piléser, awab'ej re Asiria, 
kiyalok rik'ineb' laj Israel ut kixchapeb' li tenamit Iyón, Abel-Bet-Mahaká, 
Yanóhaj, Kadés, Jasor, Galahad, Galilea ut chixjunil li xteepal Efraín, ut kixk'ameb' 
chixjunil li xpoyanamileb' toj Asiria. 

30Laj Oseas, ralal laj Elá, kixk'uub' xkamsinkil laj Pékaj, ralal laj Romelías, 
kixkamsi ut kikanaak chi awab'ejink sa' xna'aj. 

31Chixjunil li xyehom xb'aanuhom laj Pékaj, tz'iib'anb'il sa' xHuhil li xyehom ut 
xb'aanuhomeb' li awab'ej re Israel. 

Laj Jotán, awab'ej re Judá 
(2 Kr 27,1-9) 

32Ak wiib' chihab' rokik chi awab'ejink laj Pékaj, ralal laj Romelías, awab'ej re 
Israel, kixtikib' awab'ejink laj Jotán, ralal laj Osías, sa' xb'eeneb' laj Judá. 

33Oob' xka'k'aal chihab' wank re laj Jotán naq ki'ok chi awab'ejink, ut chiru 
waqlaju chihab' kitaqlank aran Jerusalén. xJerusá xk'ab'a' li xna', xrab'in laj 
Sadok. 

34Laj Jotán kixb'aanu li nawulak chiru li Qaawa', jo' tz'aqal kixb'aanu laj Osías li 
xyuwa'. 

35Ab'an ink'a' kixjuk'eb' li na'ajej naloq'oniik wi' li jalanil yos, ut eb' li tenamit toj 
neke'xik chi mayejak ut chi k'atok pom sa'eb' li tijob'aal sa' xjolomeb' li tzuul. Laj 
Jotán kixyiib' li Nimla Okeb'aal sa' rochoch li Yos. 

36Chixjunil li xyehom xb'aanuhom laj Jotán, tz'iib'anb'il sa' xHuhil li xyehom ut 
xb'aanuhomeb' li awab'ej re Judá. 

37Sa'eb' li kutan a'an li Qaawa' kixtaqla laj Resón, awab'ej re Aram, ut laj Pékaj, 
ralal laj Romelías, chi yalok rik'ineb' laj Judá. 

38Naq laj Jotán kiq'ajk kisutq'iik rik'ineb' li xxe'toonil yuwa', kimuqe'k sa' 
xyanqeb' li xna' xyuwa', sa' xtenamit laj David, ut a' chik laj Ajás li ralal ki'ok chi 
awab'ejink sa' xna'aj. 

2 R 16 

Laj Ajás, awab'ej re Judá 
(2 Kr 28,1-27) 

1Ak wuqlaju chihab' rokik cho'q awab'ej laj Pékaj, ralal laj Romelías, kixtikib' 
awab'ejink laj Ajás, ralal laj Jotán, sa' xb'eeneb' laj Judá. 

2Junmay chihab' wank re laj Ajás naq ki'ok cho'q awab'ej, ut waqlaju chihab' 
kitaqlank aran Jerusalén. Ab'an ink'a' kixb'aanu li nawulak chiru li Qaawa' li xYos, 
jo' kixb'aanu laj David li xyuwa'; 

3kixb'aanu b'an jo' ke'xb'aanu eb' li awab'ej re Israel, ut kixq'axtesi li ralal chi 
k'ate'k, jo' li tz'i'b'eetalil neke'xb'aanu eb' li tenamit li ke'sache'k ru xb'aan li 
Qaawa' chiruheb' laj Israel.  

4Kimayejak ut kik'atok pom sa'eb' li tijob'aal sa' xjolomeb' li tzuul ut rub'elatq 
chixjunil li xninqal che'. 

5Toja' naq laj Resón, awab'ej re Aram, ut laj Pékaj, ralal laj Romelías, awab'ej re 
Israel, koheb' Jerusalén re yalok ut xsutb'al li tenamit, ab'anan ink'a' keruhank 
chi xq'axb'al ru laj Ajás.  

6Sa'eb' li kutan a'an laj Rasón, awab'ej re Aram, kireechani wi' chik li tenamit Elat 
cho'q re Aram. Kirisiheb' laj Judá li wankeb' aran Elat, ut a'eb' chik laj Edom ke'ok 
Elat chalen toj anaqwan. 

7Toja' naq laj Ajás kixtaqla xyeeb'al resil re laj Tiklat-Piléser, awab'ej re Asiria: 
“Laa'in aj k'anjel chawu ut chanchanin aawalal. Jo'kan naq kim ut cholinaakol 
chiru li awab'ej re Aram ut chiru li awab'ej re Israel, li xe'chalk chi yalok wik'in”. 

8Laj Ajás kixxok li plaat ut li oor wank sa' rochoch li Qaawa' ut li wank sa' 
xk'uuleb'aal li awab'ej, ut kixtaqla jo' maatan cho'q re li awab'ej re Asiria, 

9ut a'in kixb'aanu li kitz'aamaak chiru: koho chi yalok rik'in Damaask, kireechani 
li tenamit, kixk'ameb' li xpoyanamil toj sa' li tenamit Kir ut kixkamsi laj Resón. 

10Chirix chik a'an li awab'ej Ajás koho Damaask chi xtawb'al laj Tiklat-Piléser, 
awab'ej re Asiria, ut naq kiril li artal wank Damaask, kixtaqla reetalil li xyiib'ankil 
rik'in laj Urías laj tij, re naq tixyiib' junaq artal jo' tz'aqal a'an. 

11Laj Urías aj tij kixyiib' li artal jo' tz'aqal li reetalil kitaqlaak re toj Damaask 
xb'aan li awab'ej Ajás. Kama' a'an kixyiib' li artal laj Urías aj tij naq toj maji' 
nasutq'iik chaq li awab'ej Ajás sa' li tenamit Damaask. 

12Naq li awab'ej kisutq'iik chaq Damaask, kiril li artal, kijilok chi xk'atq ut 
kitaqe'k chiru; 

13kixk'at li xmayej ut li xyeechi'om, kixhoyoyi li b'iin sa' xb'een li artal ut 
kixrachrachi rik'in xkik'el li xmayejil li k'amok ib' sa' usilal. 

14Kirisi sa' li xna'aj li artal yiib'anb'il rik'in q'anch'iich' li wank chiru li rochoch li 
Qaawa', sa' xyanq li ak' artal ut li rochoch li Yos, ut koxk'e chi xk'atq li ak' artal, 
sa' xjayal releb'l iq'. 

15Chirix chik a'an laj Ajás li awab'ej kixye re laj Urías laj tij: “Sa' xb'een li nimla 
artal a'in taak'at laamayej eq'la ut ewu, li xk'atb'il mayej li awab'ej ut li 
xyeechi'om, li mayej k'aj, eb' li k'atb'il mayej ut li xmayej b'iineb' li tenamit. 
Taarachrachi li artal rik'in xkik'eleb' chixjunileb' li k'atb'il mayej ut rik'in li 
xkik'eleb' chixjunil li mayej xul. Ut li artal yiib'anb'il rik'in q'anch'iich', laa'in yaal 
we k'aru tinb'aanu re”, chan laj Ajás. 

16Laj Urías laj tij kixb'aanu chixjunil li k'aru kiyehe'k re xb'aan li awab'ej Ajás. 

17Chirix chik a'an li awab'ej Ajás kixtaqla risinkil eb' li perpookil ch'iich' 
chapchookeb' wi' li k'ochleb'aal; kirisi ajwi' li nimla xna'aj ha' li wank sa' 
xb'eeneb' li xjalam u eb' li kaahib' chi b'ooyx yiib'anb'ileb' rik'in q'anch'iich', ut 
koxk'e sa' xb'een li tz'aqal pek. 

18Kirisi ajwi' li xna'aj li xk'ojarib'aal li awab'ej li wank sa' rochoch li Qaawa', ut 
kixtz'ap li okeb'aal li wank chirix li ochoch. Kixb'aanu a'an yal re naq taasaho'q 
sa' xch'ool li awab'ej re Asiria. 

19Chixjunil li xyehom xb'aanuhom laj Ajás, tz'iib'anb'il sa' xHuhil li xyehom ut 
xb'aanuhomeb' li awab'ej re Judá. 

20Naq laj Ajás kiq'ajk kisutq'iik rik'ineb' li xxe'toonil yuwa', kimuqe'k sa' 
xyanqeb' li xna' xyuwa', sa' xtenamit laj David, ut a' chik laj Esekías li ralal 
kikanaak chi awab'ejink sa' xna'aj. 

2 R 17 

Li nimla rahilal kichalk sa' xb'eeneb' laj Samaria ut sa' xb'eeneb' laj Israel 

1Ak kab'laju chihab' rokik laj Ajás cho'q awab'ej re Judá, kixtikib' awab'ejink laj 
Oseas, ralal laj Elá, sa' xb'eeneb' laj Israel, aran Samaria. B'eleeb' chihab' 
ki'awab'ejink, 

2ab'an kixb'aanu li ink'a' nawulak chiru li Qaawa', us ta ink'a' jwal jo' li xmaakeb' 
li awab'ej re Israel ke'wank xb'enwa. 



726 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

3Laj Salmanasar, awab'ej re Asiria, koho chi yalok rik'in laj Oseas, ut a'in 
kikanaak rub'el xwankil laj Salmanasar ut ki'ok chi xk'eeb'al xtoj re. 

4Ab'an li awab'ej re Asiria koxnaw naq laj Oseas yo chi xb'alaq'inkil: naxtaqlaheb' 
li xtaql rik'in laj So, awab'ej re Ejiipt, ut ink'a' chik naxk'e xtoj re kama' chaq 
xb'enwa. Jo'kan naq li awab'ej re Asiria kixtaqla xchapb'al laj Oseas ut kixtz'ap sa' 
tz'alam. 

5Chirix chik a'an li awab'ej re Asiria kixtikib' yalok rik'in chixjunileb' laj Israel, 
koho sa' li tenamit Samaria ut oxib' chihab' kiyalok aran. 

6B'eleeb' chihab' chik rokik chi awab'ejink laj Oseas, naq laj Salmanasar, awab'ej 
re Asiria, kireechani li tenamit Samaria, kixk'ameb' chi preexil laj Israel toj Asiria, 
ut koxkanab'atqeb' sa'eb' li na'ajej Jalaj, Jabor, chire li nima' Kosán, ut sa'atq 
xteepal Media. 

7A'in kik'ulmank xb'aan naq eb' laj Israel ke'maakob'k chiru li Qaawa' li xYoseb', 
li ki'isink chaq reheb' sa' li tenamit Ejiipt ut kixmaq'eb' sa' ruq' laj Parahón, 
awab'ej re Ejiipt. Ke'xloq'oniheb' li jalanil yos, 

8ut ke'xb'aanu li tz'i'b'eetalil neke'xb'aanu eb' li tenamit li kixsacheb' li Qaawa' 
chiruheb' laj Israel. 

9Eb' laj Israel ke'xb'aanu chi muqmu li ink'a' nawulak chiru li Qaawa' li xYoseb': 
ke'xyiib'atq tijob'aal re xloq'oninkileb' li jalanil yos, sa' chixjunil li xtenamiteb', 
chalen sa'atqeb' li kab'l najteb' xteram neke'ilok wi' li tenamit toj sa'atqeb' li 
tenamit suttz'akeb' rix. 

10Ke'xyiib'atq xjalam u pek che' sa' xjolomeb' li tzuul ut rub'elatqeb' li xninqal 
che'.  

11Aran ke'k'atok pom sa' chixjunileb' li tijob'aal, jo' neke'xb'aanu li tenamit li 
ke'isiik sa' xna'ajeb' xb'aan li Qaawa' chiruheb' laj Israel. Ke'xb'aanu li ink'a' us ut 
ke'xchiq' xjosq'il li Qaawa'. 

12Ke'xloq'oni ruheb' li jalanil yos, us ta yeeb'il reheb' xb'aan li Qaawa': 
“Meeb'aanu li yib' aj b'aanuhom a'an”. 

13Li Qaawa' kixq'useb' laj Israel ut eb' laj Judá chi xtz'uumal reheb' li propeet ut 
eb' li xtaql, naq kixye reheb': “Kanab'omaq xb'aanunkil li maa'usilal ut 
b'aanuhomaq li naxye linchaq'rab'. Paab'omaq lintaqlahom ut li waatin li 
kintijeb' wi' leena' leeyuwa' ut kink'ut cheru laa'ex chi xtz'uumal reheb' li 
propeet aj k'anjeleb' chiwu”. 

14Ab'anan ink'a' ke'xpaab' ut ke'xjipi xch'ool, jo' ke'xb'aanu li xna' xyuwa'eb' naq 
ink'a' ke'xk'ojob' xch'ooleb' rik'in li Qaawa' li xYoseb'. 

15Ke'xtz'eqtaana li xchaq'rab' ut li xsumwank li Qaawa' li kixk'ojob' rik'ineb' li 
xxe'toonil yuwa'eb'. Ke'xq'et li teneb'anb'il sa' xb'eeneb' ut koheb' chirixeb' li yos 

li maak'a' neke'ok wi'. Jo'kan naq ke'kanaak chi maak'a' neke'ok wi' ut 
ke'xk'anasi eb' li tenamit wankeb' chi xsutameb', us ta yeeb'il reheb' xb'aan li 
Qaawa' naq ink'a' te'xb'aanu jo' eb' a'an. 

16Ke'xkanab' xpaab'ankil chixjunil li xchaq'rab' li Qaawa' li xYoseb' ut ke'xha'lesi 
li q'anch'iich' re xyiib'ankil li xyoseb', eb' li wiib' xjalam uheb' li wakax jo' ajwi' li 
xjalam u lix Aserá. Ke'xwiq'ib' rib' chi xloq'oninkil ru eb' li chahim chiru choxa ut 
ke'mayejak chiru laj Bahal. 

17Ke'xk'ehatq chi k'ate'k eb' li ralal xk'ajoleb' cho'q mayej, ke'patz'okje'k rik'ineb' 
laj q'e ut ke'xtzolatq li nawalink. Ke'xk'e xch'ooleb' chi xb'aanunkil li maa'usilal 
xb'aan li tumin, toj reetal ke'xchiq' xjosq'il li Qaawa'. 

18K'ajo' naq kijosq'o'k li Qaawa' rik'ineb' laj Israel ut kirisiheb' chi xnaq' ru. Ka'aj 
chik laj Judá kikanaak rik'in. 

19Ab'anan chi moko eb' laj Judá ke'xpaab' xchaq'rab' li Qaawa' li xYoseb', ke'xk'e 
b'an xch'ooleb' chirix li maa'usilal li k'aynaqeb' xb'aanunkil eb' laj Israel. 

20Toja' naq li Qaawa' kixtz'eq chirix xch'ool eb' li ralal xk'ajoleb' laj Israel, kixk'ut 
xxutaaneb' ut kixq'axtesiheb' sa' ruq'eb' laj elq', toj reetal kirisiheb' sa' li 
xna'ajeb'. 

21Naq eb' laj Israel ke'risi rib' sa' xyanqeb' li ralal xk'ajol laj David ut ke'xxaqab' 
laj Jerobohán, ralal laj Nebat, cho'q x'awab'ejeb', laj Jerobohán kixk'eheb' laj 
Israel chi xtz'eqtaanankil li Qaawa' ut xb'aanunkil li maa'usilal. 

22Eb' laj Israel ke'xk'e xch'ool chi xb'aanunkil chixjunil li maak kixb'aanu laj 
Jerobohán ut ink'a' ke'xkanab' xb'aanunkil. 

23Toja' naq li Qaawa' kixtz'eqtaanaheb' laj Israel, jo' yeeb'il chaq chi xtz'uumal 
reheb' li propeet aj k'anjeleb' chiru: eb' laj Israel ke'isiik sa' li xna'ajeb' ut 
ke'k'ame'k sa' li tenamit Asiria chalen toj anaqwan. 

Kitenamito'k wi' chik Samaria 

24Li awab'ej re Asiria kixk'ameb' chaq laj Babilonia, laj Kutá, aj Abá, laj Jamat ut 
eb' aj Separbáhin, ut kixk'eheb' xna'aj sa' li tenamit Samaria, ke'wank wi' eb' laj 
Israel. Jo'kan naq ke'reechani Samaria ut ke'kanaak sa' li xna'ajeb' laj Israel. 

25Ab'an naq eb' li poyanam a'an ke'xtikib' wank Samaria, ink'a' ke'xloq'oni li 
Qaawa'; jo'kan naq li Qaawa' kixtaqlaheb' chaq li kaqkoj sa' xyanqeb' chi 
xkamsinkileb'. 

26Toja' naq kiyehe'k re li awab'ej re Asiria: “Eb' li poyanam xak'ameb' chaq chi 
wank Samaria ink'a' neke'xnaw li xchaq'rab' li xYos li ruuchich'och', ut A'an 
xtaqlaheb' chaq li kaqkoj chi xkamsinkileb', xb'aan naq ink'a' neke'xnaw li 
xchaq'rab' li xYos li ruuchich'och'”. 

27Kichaq'ok li awab'ej re Asiria: “Taqlahomaq junaq aj tij aran Samaria, 
xkomoneb' li xek'am chi preexil Asiria. Xikaq aran chi xk'utb'al chiruheb' chanru 
xpaab'ankil li xchaq'rab' li xYos li ruuchich'och'”, chan. 

28Toja' naq jun reheb' laj tij li ke'isiik Samaria, koho chi wank aran Betel ut 
kixk'ut chiruheb' chanru xloq'oninkil li Qaawa'. 

29Ab'an li junjunq chi tenamit ke'xyiib'atq xyoseb' ut ke'xk'e sa'atqeb' li tijob'aal 
sa' xjolomeb' li tzuul yiib'anb'ileb' xb'aaneb' laj Samaria. Li junjunq chi tenamit 
ke'xk'e li xyoseb' sa' li na'ajej b'arwi' wankatqeb'. 

30Eb' laj Babilonia ke'xyiib' xjalam u laj Sukot-Benot; eb' laj Kutá ke'xyiib' xjalam 
u laj Nerkal; eb' laj Jamat ke'xyiib' laj Asimá; 

31eb' laj Abá ke'xyiib' laj Nibjás ut laj Tartak; ut eb' laj Separbáhin ke'xk'at eb' li 
ralal xk'ajol sa' xk'ab'a'eb' li xyoseb', a'aneb' laj Adremélek ut Anamélek. 

32Neke'xloq'oni ajwi' ru li Qaawa', ab'an ke'xxaqab'eb' ajwi' aj tij sa' xyanqeb', re 
naq te'k'anjelaq sa'eb' li tijob'aal sa' xjolomeb' li tzuul. 

33Us ta neke'xloq'oni ru li Qaawa', neke'k'anjelak ajwi' chiru li xyoseb' jo' 
k'aynaqeb' chi xb'aanunkil sa'atqeb' li na'ajej b'arwi' ke'chalk chaq. 

34Toj anaqwan ajwi' neke'xb'aanu jo' naxye li najter na'leb'. Ink'a' neke'xloq'oni 
chi chaab'il li Qaawa' ut ink'a' neke'xpaab' li raatin ut li xchaq'rab'; ink'a' 
neke'xk'uula sa' xch'ooleb' li xtaqlahom li Qaawa', li kixchaq'rab'iheb' wi' li ralal 
xk'ajol laj Jakob, li kik'ehe'k aj Israel cho'q xk'ab'a'.  

35Naq li Qaawa' kixk'ojob' li sumwank rik'ineb', kixye reheb': “Ink'a' teeloq'oni ru 
eb' li jalanil yos; meewiq'ib' eerib' chiruheb', chi moko texk'anjelaq ut 
texmayejaq chiruheb'.  

36Ka'ajwi' li Qaawa' teeloq'oni ru, li ki'isink chaq eere sa' xteepal Ejiipt rik'in 
xnimal xwankil. Ka'ajwi' chiru A'an teewiq'ib' eerib' ut texmayejaq. 

37Teek'uula sa' eech'ool li raatin, li xchaq'rab', li xtijom ut li xtaqlahom kixk'e 
eere chi tz'iib'anb'il. Teepaab' a'an wulaj wulaj, ut meeloq'oni ru eb' li jalanil yos. 

38Misachk sa' eech'ool li sumwank xink'ojob' eerik'in; meeloq'oni ru eb' li jalanil 
yos. 

39Ka'ajwi' li Qaawa' leeYos teeloq'oni ru ut A'an texxkol chiru chixjunileb' li xik' 
neke'ilok eere”. 

40Ab'anan eb' a'an ink'a' ke'xpaab' raatin li Qaawa', ke'xb'aanu b'an chik li mayer 
loq'onink. 

41Eb' li tenamit a'an neke'xloq'oni ru li Qaawa', ab'an neke'xk'anjela ajwi' ru li 
jalanil yos. Toj anaqwan ajwi' eb' li ri xmameb' li ralal xk'ajol neke'xb'aanu jo' li 
xmama' rixa'aneb'. 

2 R 18 

Laj Esekías, awab'ej re Judá 
(2 Kr 29,1-2) 

1Ak oxib' chihab' rokik laj Oseas, ralal laj Elá, cho'q awab'ej re Israel, kixtikib' 
awab'ejink laj Esekías, ralal laj Ajás, awab'ej re Judá. 

2Oob' xka'k'aal chihab' wank re laj Esekías naq ki'ok chi awab'ejink, ut b'eleeb' 
xka'k'aal chihab' kitaqlank aran Jerusalén. X'Abía xk'ab'a' li xna', xrab'in laj 
Sakarías. 

3Kixb'aanu li nawulak chiru li Qaawa', jo' tz'aqal kixb'aanu laj David li xyuwa'. 

4A'an li kisachok reheb' li tijob'aal sa' xjolomeb' li tzuul, kixjuk'eb' li xjalam u pek 
che' neke'loq'oniik wi' eb' li jalanil yos. Kixputz'i li k'anti' yiib'anb'il rik'in 
q'anch'iich' xb'aan laj Moisés, xb'aan naq toj sa' li kutan a'an eb' laj Israel 
neke'k'atok pom chiru ut Nejustán neke'xk'e cho'q xk'ab'a'. 

5Kixkawu xch'ool rik'in li Qaawa', xYos laj Israel. Maajun junaq awab'ej jo' laj 
Esekías, sa' xyanqeb' chixjunileb' li awab'ej ke'wank xb'enwa aran Judá chi moko 
moqon chik. 

6Kixk'ojob' xch'ool rik'in li Qaawa' ut maajun wa kirisi rib' rik'in. Kixpaab' li 
xchaq'rab' li Qaawa' xk'ehom re laj Moisés. 

7Junelik ki'ochb'eeniik ut kitenq'aak xb'aan li Qaawa'; jo'kan naq jwal us ki'elk sa' 
chixjunil li kixb'aanu. Laj Esekías kiq'etq'eto'k chiru li awab'ej re Asiria ut ink'a' 
kiraj wank rub'el xwankil a'an. 

8Kixq'ax ruheb' laj Filistea toj Gasa ut sa' xnub'ajlil, chalen sa'eb' li rochochil 
k'aak'alenk tenamit toj sa'eb' li suttz'akal tenamit. 

Li tenamit Samaria ki'eechaniik xb'aaneb' laj Asiria 

9Ak kaahib' chikab' rokik chi awab'ejink laj Esekías, ut ak xwuq xchihab' chi 
awab'ejink laj Oseas, ralal laj Elá, awab'ej re Israel, koho laj Salmanasar, awab'ej 
re Asiria, chi yalok rik'ineb' laj Samaria ut kixsut rix li tenamit. 

10Toj chiru oxib' chihab' kireechani. Ak waqib' chihab' chi awab'ejink laj Esekías, 
ut ak xb'ele xchihab' chi awab'ejink laj Oseas, awab'ej re Israel, naq ki'eechaniik 
Samaria xb'aan laj Salmanasar. 

11Li awab'ej re Asiria kixk'ameb' laj Israel aran Asiria, ut kixk'eheb' chi wank 
sa'eb' li na'ajej Jalaj, Jabor, chire li nima' Kosán, ut sa'atq xteepaleb' laj Media. 

12Ke'xk'ul chi jo'kan xb'aan naq ink'a' ke'xpaab' li Qaawa' li xYoseb', ut ke'xq'et li 
xsumwank jo'wi' chixjunil li ke'chaq'rab'iik wi' xb'aan laj Moisés, laj k'anjel chiru 
li Qaawa'. Ink'a' ke'xpaab' chi moko ke'xk'anjela ru. 

Laj Senakerib kiyalok rik'ineb' laj Judá 
(2 Kr 32,1-19; Is 36,1-22) 

13Ak kaalaju chihab' rokik laj Esekías chi awab'ejink, naq laj Senakerib, awab'ej 
re Asiria, koho chi yalok rik'in chixjunileb' li tenamit sutsuukeb' chi tz'ak sa' 
xteepal Judá, ut kilajreechaniheb'. 

14Toja' naq laj Esekías, awab'ej re Judá, kixtaqla xyeeb'al resil re laj Senakerib 
aran Lakix: “Xinmaakob'k chawu. Chakuy inmaak, elen sa' lintenamit ut tinkuy 
xtojb'al li jo'k'ihal taapatz' we”. Li awab'ej re Asiria kixye re laj Esekías, awab'ej 
re Judá, naq tixtoj o'lajuk'aal (300) chi tumin plaat ut lajeeb' xka'k'aal (30) chi 
tumin oor. 

15Jo'kan naq laj Esekías kixq'axtesi chixjunil li tumin li wank sa' rochoch li 
Qaawa' ut sa' xk'uuleb'aal li awab'ej. 

16Chiru li kutan a'an laj Esekías kixweq re li rochoch li Qaawa' rochb'eeneb' li 
roqechal re risinkil li oor chiru li kixletz ajwi' laj Esekías, awab'ej re Judá, ut 
koxk'e re li awab'ej re Asiria. 

17Chirix chik a'an li awab'ej re Asiria kixtaqla jun xnimal ru aj k'anjel chiru, jo'wi' 
jun aj jolominel ut jun aj k'aak'alenel rochb'eeneb' jun teepeb' chi aj puub', re 
te'elq aran Lakix ut te'xik Jerusalén b'arwi' wank laj Esekías. Naq ke'wulak 
Jerusalén, koxe'kanaaq chi xk'atq li ha' wank chi tzuul, sa' li b'e naxik sa' li Xna'aj 
laj Puch'unel. 

18Tikto ke'xb'oq li awab'ej, ab'an laj Esekías ink'a' ki'elk chaq, kixtaqla b'an laj ilol 
re li rochoch li awab'ej, aj Eliakín xk'ab'a', ralal laj Jilkías, jo'wi' laj Sebná aj tz'iib' 
ut laj Johaj, ralal laj Asaf, xjolomileb' laj k'anjel. 

19Toja' naq li xnimal ru aj k'anjel aj Asiria kixye reheb': “Yehomaq li esil a'in re laj 
Esekías: Jo'ka'in xye chaq li xnimal ru awab'ej re Asiria: Ani nakakawu wi' 
laach'ool? 

20Ma nakak'oxla naq li aatinak chi chaab'il a'an jwal us chiru li na'leb'ak ut li 
kawilal sa' xhonalil li yalok? Ani nakak'ojob' wi' laach'ool naq nakaq'etq'eti 
aawib' chiwu? 

21Nink'e reetal naq kaw aach'ool rik'ineb' laj Ejiipt chatenq'ankil. Ab'an eb' a'an 
moko kaweb' ta rib', chanchaneb' b'an jun kaxlan'aj jorol li naxset ut naxpaynumi 
li ruq' li ani naxkuutu rib' chiru. Jo'kan naxb'aanu laj Parahón, awab'ej re Ejiipt, 
reheb' chixjunileb' li neke'xkawu xch'ooleb' rik'in. 

22Ut wi laa'ex nekeye we: «Laa'o kaw qach'ool rik'in li Qaawa' li qaYos», ma ink'a' 
tab'i' a' ajwi' laj Esekías kijuk'uk re chixjunileb' li tijob'aal ut eb' li artal, naq kixye 
reheb' laj Judá ut eb' laj Jerusalén: «Jun ajwi' chi artal teewiq'ib' wi' eerib' chi 
loq'onink»? 

23Anaqwan yalomaq eeru rik'in li awab'ej re Asiria, linwa'chin; tqak'uub' ru 
junaq li na'leb': Laa'in tink'e oob' o'q'ob' (2,000) aakawaay, ma taataweb' tana 
oob' o'q'ob' (2,000) chi winq li te'b'eeq chirixeb'. 

24Ab'anan laa'at moko kaw ta aawib' chi raanilasinkil junaq reheb' laj puub' re 
linwa'chin, us ta a'an q'axal toq'ob'aal ru. K'a'ut naq yookat royb'eninkileb' 
aab'eleb'aal ch'iich' ut aakawaay aran Ejiipt? 

25Ma nakak'oxla naq xinchalk chi xjuk'b'al li na'ajej a'in chi ink'a' ta xinxtaqla 
chaq li Qaawa'? A' li Qaawa' xyehok we: «Ayu chi xsachb'al li tenamit a'an», chan 
we”. 

26Toja' naq laj Eliakín, laj Sebná ut laj Johaj ke'xye re li xnimal ru aj k'anjel aj 
Asiria: “B'aanu usilal, aatinaho sa' arameo, xb'aan naq naqataw ru. 
Moohaawaatina sa' hebreo, xb'aan naq chixjunileb' li wankeb' sa' xb'eeneb' li 
xsuttz'akil li tenamit yookeb' chi ab'ink”. 

27Ab'an li xnimal ru aj k'anjel aj Asiria kixye reheb': “Meek'oxla naq li awab'ej re 
Asiria xinxtaqla chaq chi xyeeb'al a'in aawe chi moko re laj Esekías, laj eechal 
aawe. Xinxtaqla b'an chaq chi xyeeb'al reheb' li winq wankeb' chaq sa' xb'een li 
suttz'ak. Xb'aan naq eb' a'an jo' ajwi' laa'ex tento teelow leek'ot ut teeruk' 
leechu'”. 

28Toja' naq li xnimal ru aj k'anjel aj Asiria kixaqliik ut ki'aatinak chi kaw xyaab' 
xkux sa' raatinob'aaleb' laj Judá: “Ab'ihomaq li naxye chaq li xnimal ru Awab'ej, a' 
li awab'ej re Asiria. 

29Jo'ka'in xye chaq li awab'ej: «Meek'e eerib' chi xb'alaq'i laj Esekías, xb'aan naq 
a'an moko taaruuq ta chekolb'al sa' wuq' laa'in». 

30Chi moko chepaab' wi tixye naq k'ojk'ooq eech'ool rik'in li Qaawa'. Meepaab' wi 
tixye eere: «Li Qaawa' taakoloq qe; li tenamit a'in maajoq'e taat'ane'q sa' ruq' li 
awab'ej re Asiria». 

31Meepaab' raatin laj Esekías, xb'aan naq jo'ka'in xye chaq li awab'ej re Asiria: 
«K'amomaq eerib' sa' usilal wik'in ut q'axtesihomaq eerib' chiwu. Chi jo'kan li 
junjunq eere sa tixtzeka ru li x'uub' ut li x'iig, ut taaruk' li ha' wank sa' li xkumb'. 

32Chirix chik a'an tinwulaq laa'in ut texink'am sa' jun na'ajej jo' leena'aj laa'ex, 
b'arwi' na'elk chi us li triiw, li uub', li aseeyt ut li xya'al kab'. Chi jo'kan taawanq 
leewa leeruk'a' chi yo'oon, yo'yooqex ut ink'a' texkamq. Laj Esekías yo 
cheb'alaq'inkil rik'in xyeeb'al naq li Qaawa' taakoloq eere. 

33Ma wank tab'i' junaq tenamit li xkole'k sa' ruq' li awab'ej re Asiria xb'aaneb' li 
xyos? 

34B'ar wankeb' li xyoseb' laj Jamat ut li xyoseb' laj Arpad? B'ar xkoheb' li yos re 
Separbáhin, re Hená ut Abá? Ma xe'ruuk tab'i' xkolb'al Samaria sa' wuq'? 

35K'a' chi yosil, sa' xyanq chixjunileb' li xyoseb' li tenamit, xkol ta li xtenamit sa' 
wuq' laa'in? Chan put ru naq li Qaawa' tixkol li tenamit Jerusalén sa' wuq'?»”. 

36Mem ke'kanaak eb' li poyanam ut maajun chik aatin ke'xye, xb'aan naq xyehom 
li awab'ej: “Maajun aatin te'xsume”. 

37Toja' naq laj Eliakín, laj ilol re li rochoch li awab'ej, ralal laj Jilkías, jo'wi' laj 
Sebná laj tz'iib' ut laj Johaj, ralal laj Asaf, xjolomileb' laj k'anjel, ke'wulak rik'in laj 
Esekías, chi q'ichilk chik li raq'eb', ut ke'xseeraq'i re li k'aru yeeb'il chaq xb'aan li 
xnimal ru aj k'anjel aj Asiria. 

2 R 19 

Eb' laj Judá ke'kole'k sa' ruq' laj Senakerib 
(2 Kr 32,20-23; Is 37,1-38) 

1Naq laj Esekías li awab'ej kirab'i li kiyehe'k re, kixq'ich li raq', kixtiqib' rib' rik'in 
q'es ruhil t'ikr ut koho sa' rochoch li Qaawa'. 

2Tikto kixtaqla laj Eliakín, laj ilol re li rochoch, jo'wi' laj Sebná laj tz'iib' ut eb' li 
xtiixilaleb' laj tij, chixjunileb' b'atb'ookeb' sa' q'es ruhil t'ikr, 

3re xyeeb'al re li propeet Isaías, ralal laj Amós: “Jo'ka'in xye chaq laj Esekías: «Li 
kutan a'in, a'an xkutankil li rahil ch'oolej, li rahob'tesiik ut li xutaanal! Chanchano 
li ixq wank sa' yu'am, ab'anan maak'a' xmetz'ew chi alank. 

4Mare li Qaawa' laaYos xrab'i li raatin li xnimal ru aj k'anjel li xtaqlaak chaq 
xb'aan laj Senakerib, li awab'ej re Asiria, re xhob'b'al li yo'yookil Yos. Jwal us raj 
naq li Qaawa' laaYos tixk'e taxaq chi xtojb'al xmaak li ani xhob'ok re. Laa'at tijon 
chiru li Qaawa' chirixeb' laj Israel li toj yo'yookeb'!»”. 

5Naq eb' li xtaql laj Esekías li awab'ej ke'wulak rik'in laj Isaías, 

6kiyehe'k reheb': “Yehomaq re laj eechal eere chi jo'ka'in: «Jo'ka'in xye li Qaawa': 
Matxiwak xb'aaneb' li aatin xawab'i, a' linhob'b'al xe'xb'aanu laj k'anjel chiru li 
awab'ej re Asiria. 

7Ok we chi roksinkil rik'in jun musiq'ej re xpo'b'al li xch'ool: taarab'i jun esil ut 
taasutq'iiq wi' chik sa' li xtenamit chi junpaat, ut aran toxkamsiiq chi ch'iich'»”. 

8Naq li xnimal ru aj k'anjel aj Asiria kirab'i resil naq li awab'ej re Asiria maa'ani 
chik sa' li tenamit Lakix, koho ut kixtaw li awab'ej yo chi yalok rik'ineb' laj Libná. 

9Aran laj Senakerib kirab'i resil naq laj Tirhaká, awab'ej re Etiopía, yo chi xik chi 
yalok rik'ineb' laj Asiria. Toja' naq kixtaqlaheb' wi' chik li xtaql rik'in laj Esekías 
ut kixye reheb': 

10“Jo'ka'in teeye re laj Esekías, awab'ej re Judá: «Matxb'alaq'i laaYos li k'ojk'o wi' 
laach'ool, rik'in xyeeb'al naq li tenamit Jerusalén ink'a' taat'ane'q sa' ruq' li 
awab'ej re Asiria. 

11Laa'at nakanaw chi us chanru naq eb' li awab'ej re Asiria ke'xsach ruheb' chi 
junajwa chixjunileb' li tenamit. Ma tatkole'q laa'at naq nakak'oxla? 

12Ma ke'kole'k tab'i' xb'aaneb' li xyos eb' li tenamit li ke'sache'k ru xb'aaneb' 
linxe'toonil yuwa': a' li tenamit Gosán, Harán, Résef ut eb' laj Eden li wankeb' sa' 
xteepal Telasar? 

13B'ar chik wankeb' li awab'ej re Jamat, li awab'ej re Arpad, li awab'ej re Lahir, jo' 
ajwi' li awab'ej re Separbáhin, li awab'ej re Hená ut li awab'ej re Abá?»”. 

14Laj Esekías kixk'ul li hu chi ruq'eb' li xtaql li awab'ej ut kiril xsa'. Chirix chik 
a'an koho sa' rochoch li Yos, kixte li hu chiru li Qaawa' 

15ut kitijok chi jo'ka'in: “At Qaawa', xYosat laj Israel, li wank laak'ojarib'aal sa' 
xb'eeneb' li kerubín, ka'ajwi' laa'at li xYos chixjunileb' li awab'ejihom sa' 
ruuchich'och'! Laa'at katk'uub'ank re li choxach'och'! 

16Ab'i, at Qaawa', ut k'e reetal; chate xsa' laawu ut chawil li neke'xb'aanu. Ab'i li 
aatin li xtaqla chaq xyeeb'al laj Senakerib, re aamajewankil laa'at li yo'yookil Yos. 

17Relik chi yaal, at Qaawa', naq eb' li awab'ej re Asiria ke'xsach ruheb' li tenamit, 

18ke'xk'ati li xyoseb' ut ke'xjuk'i, xb'aan naq moko yoseb' ta ajwi', yal 
yiib'anb'ileb' b'an rik'in ruq'eb' li winq, a'aneb' che' ut pek. 

19A'ut anaqwan, at Qaawa', at qaYos, choohaakol chiruheb', xnawaqeb' 
chixjunileb' li x'awab'ejihom li ruuchich'och' naq ka'ajwi' laa'at li Qaawa', li 
tz'aqal Yos”. 

20Toja' naq laj Isaías, ralal laj Amós, kixtaqla xyeeb'al re laj Esekías li aatin a'in: 
“Jo'ka'in xye li Qaawa', xYos laj Israel: «Ak xwab'i laatij chirix laj Senakerib, 
awab'ej re Asiria»”. 

21A'an a'in li aatin kixye li Qaawa' chirix li awab'ej re Asiria: “Nakate'xtz'eqtaana, 
nakate'xse'e eb' laj Sión jo' naxb'aanu junaq tuq'ixq; neke'xb'anb'ani li xjolomeb' 
li rixqilal aj Jerusalén. 

22Ani xahob' ut xak'e sa' xutaan? Ani li xataqsi laawaatin sa' xb'een ut xakub'si 
xwankil? A' li xSantil Yos laj Israel! 

23Chi xtz'uumal reheb' laataql xahob' li Qaawa' ut xaye sa' laach'ool: «Rik'ineb' 
link'iila b'eleb'aal ch'iich' xintaqe'k sa' xb'eeneb' li tzuul, toj sa' xb'een Líbano li 
ink'a' naru wi' wulak. Xint'aneb' li yaw ninqeb' xteram ut eb' li xchaq'alil ru 
saqichaj, xinwulak toj sa' xjolom tzuul, sa' li raxraxil ru k'iche'. 

24Laa'in xinb'ekok ha' ut xin'uk'ak ha' sa' jalanil tenamit; rub'el woq xe'chaqik 
chixjunileb' li nima' re Ejiipt». 

25Ma maji' nakanaw a'an? Ak ink'uub'ahom chaq chalen junxil; chalen chaq q'e 
kutan inkawresihom chaq, ut anaqwan yookin chi xb'aanunkil. Xatinxaqab' chi 
xsachb'al ruheb' li tenamit ut po'lem xkanab'ankileb' li kaw sutinb'ileb' chi 
suttz'ak. 

26Eb' li xpoyanamil, maak'a'eb' xmetz'ew, neke'siksotk ut k'ajo'eb' xxiw, 
chanchaneb' li ichaj, li rax pim, malaj li pim nayo'laak sa' xb'een li ochoch ut 
nachaqik chi junpaat xb'aan xtiqwal li saq'e. 

27Ninnaw chixjunil li nakab'aanu, naq nakat-elk ut nakat-ok sa' laawochoch, ut 
k'ajo' laajosq'il wik'in. 

28Laa'at xatjosq'o'k wik'in ut xwab'i naq xatq'etq'eto'k chiwu; jo'kan naq tinram 
laab'e, tintz'ap laawe ut tatinsutq'isi sa' laab'e b'arwi' xatchalk chaq”. Chirix chik 
a'an laj Isaías kixye re laj Esekías: 

29“A'an a'in li eetalil cho'q aawe, reetalil li k'aru taak'ulmanq. Chiru li chihab' a'in 
teetzeka ru li awimq teetaw chi ink'a' awb'il. Chiru li jun chik teetzeka li namoqk 
xjunes; ut sa' rox li chihab' tex'awq ut texq'oloq, tex'awoq uub' ut teek'ux li ru. 

30Eb' li te'kole'q sa' xyanqeb' li ralal xk'ajol laj Judá ut ink'a' te'kamq, jo'kaqeb' li 
che': cham te'xe'enq ut toj taqe'q te'uuchinq. 

31Xb'aan naq sa' li tenamit Jerusalén wanqeb' te'kole'q; toj wanqeb' li te'kanaaq 
sa' li tzuul Sión. Li xnimal xrahom li Qaawa' taab'aanunq re a'an. 

32Xyehom li Qaawa' chirix li awab'ej re Asiria: «Ink'a' taa'ok sa' li tenamit a'in, 
ink'a' tixkut junaq ral simaj, ink'a' taaxik sa' li tenamit chi wanq xkolb'al rib', 
ink'a' tixyiib' xtaqleb'aal re taa'ok sa' li tenamit. 

33Taasutq'iiq b'an sa' li b'e xchalk wi', ink'a' taa'ok sa' li tenamit a'in, chan li 
Qaawa'. 

34Laa'in tinkoloq re li tenamit a'in, re naq ink'a' taasache'q, sa' xk'ab'a' linloq'al ut 
xb'aan xraab'al laj David laj k'anjel chiwu»”. 

35Ut chiru ajwi' li q'oqyink a'an li x'ánjel li Qaawa' kiwulak sa' xmuheb'aaleb' laj 
Asiria ut kixkamsi oob' xlajeek'aal mil chi winq (185,000) ut naq kisaqewk, ak 
kamenaqeb' chik chixjunileb'.  

36Toja' naq laj Senakerib, li awab'ej re Asiria, kixmoch eb' li xmuheb'aal ut 
kisutq'iik sa' li tenamit Nínive, ut aran kikanaak. 

37Ut naq wiq'wo chi loq'onink sa' rochoch li yos Nisrok, ke'wulak laj Adramélek 
ut laj Saréser, li ralaleb', ut ke'xkamsi chi ch'iich'. Tikto ke'elelik ut koheb' sa' li 
tenamit Ararat chi xkolb'al rib'eb'; ut a' chik laj Asaradón, li ralal, kikanaak chi 
awab'ejink sa' xna'aj. 

2 R 20 

Xyajel ut xk'irajik laj Esekías 
(2 Kr 32,24-26; Is 38,1-8) 

1Sa'eb' li kutan a'an kiyajerk laj Esekías. Naq kamk re, kiwulak laj Isaías, ralal laj 
Amós, chi xyeeb'al re: “Jo'ka'in xye li Qaawa': «Tusub' ru chixjunil xsa' 
laawochoch, xb'aan naq kamk aawe ut ink'a' chik tatk'iraaq»”. 

2Toja' naq laj Esekías kixb'alq'usi rib' chi ilok chiru li tz'ak ut kitijok chi jo'ka'in: 

3“At Qaawa', jultikaq taxaq aawe naq xinwank chawu sa' chaab'ilal ut chi tiik ru 
linyu'am, ut xinb'aanu li nawulak chawu”. K'ajo' naq kiyot'e'k xch'ool laj Esekías 
chi yaab'ak. 

4Toj maji' ajwi' na'elk chiru neb'aal, naq ki'aatinaak laj Isaías xb'aan li Qaawa' chi 
jo'ka'in: 

5“Sutq'in ut ye re laj Esekías, li xjolomil lintenamit: «Jo'ka'in xye li Qaawa', xYos 
laj David laayuwa': Xwab'i laatij ut xwil li xya'al laawu. Tatink'irtasi, ut sa' rox li 
kutan tatxik sa' rochoch li Qaawa'. 

6O'laju chihab' chik tatyo'yooq sa' ruuchich'och'. Tatinkol laa'at jo'wi' Jerusalén 
sa' ruq' li awab'ej re Asiria ut sa' xk'ab'a' linloq'al ut xb'aan xraab'al laj David, laj 
k'anjel chiwu, tinmuheela li tenamit a'in»”. 

7Toja' naq laj Isaías kixye: “K'amomaq chaq junaq k'uluj yiib'anb'il rik'in iig”. 
Ke'xk'am chaq li k'uluj, ke'xk'e chiru li xsankil xox li awab'ej ut a'an kik'iraak. 

8Ut laj Esekías kixpatz' re laj Isaías: “K'aru tinnaw wi' naq xink'iraak ut sa' rox li 
kutan tinxik sa' rochoch li Qaawa'?”, chan. 

9Kichaq'ok laj Isaías ut kixye: “A'an a'in li reetalil tixk'e aawe li Qaawa' re naq 
taanaw naq tixb'aanu li kixye: Ma taawaj naq li xmu li saq'e taajiloq lajeeb'aq 
yokb' chi uub'ej malaj naq taasutq'iiq chirix lajeeb'aq yokb'?”. 

10Kixye laj Esekías: “Moko ch'a'aj naq taajiloq lajeeb'aq yokb' chi uub'ej, chiru 
naq taasutq'iiq lajeeb'aq yokb'”. 

11Toja' naq li propeet Isaías kitijok chiru li Qaawa', ut A'an kixsutq'isi lajeeb' 
yokb' chi ixb'ej li xmu li saq'e, sa' li xb'isob'aal honal laj Ajás. 

Laj Esekías kixk'uleb' li xtaql li awab'ej re Babilonia 
(2 Kr 32,27-31; Is 39,1-8) 

12Sa'eb' li kutan a'an laj Merodak-Baladán, ralal laj Baladán, awab'ej re Babilonia, 
kirab'i resil naq kiyajerk laj Esekías; jo'kan naq kixtaqla jun xhu jo'wi' jun 
xmaatan. 

13K'ajo' naq kisaho'k xch'ool laj Esekías naq kixk'ul a'an, ut kixk'ut chiruheb' li 
xtaql laj Merodak chixjunil li xb'ihomal, li plaat ut li oor, li sununkil b'an ut 
chaab'il aseeyt, jo' ajwi' li k'a'aq re ru nak'anjelak re yalok, li jo'ch'inal jo'nimal 
wank sa'eb' li xk'uuleb'aal. 

14Toja' naq li propeet Isaías kiwulak rik'in laj Esekías, li awab'ej, ut kixpatz' re: 
“K'aru xe'xye aawe eb' li winq a'an ut b'ar xe'chalk chaq?”, chan. Kichaq'ok laj 
Esekías: “Xe'chalk chaq sa' jun najtil tenamit; toj Babilonia xe'chalk chaq”, chan 
re. 

15Laj Isaías kipatz'ok wi' chik re: “K'aruhatq xe'ril sa' laawochoch?”, chan. Kixye 
laj Esekías: “Xe'ril chixjunil li k'a'aq re ru wank sa' li wochoch; maak'a' chik k'aru 
ink'a' ta xink'ut chiruheb'”. 

16Ut laj Isaías kixye re laj Esekías: “Ab'i li aatin xye li Qaawa': 

17«Taawulaq xkutankil naq te'xk'am Babilonia chixjunil li k'a'aq re ru wank sa' 
laawochoch, li jo'ch'inal jo'nimal ke'xk'uula laamama' aawixa'an chalen toj 
anaqwan. Maak'a' chik taakanaaq arin, chan li Qaawa'. 

18Wankeb' aawalal, siyanb'ileb' aab'aan, te'k'ame'q ut te'k'ehe'q chi ilok re li 
rochoch li awab'ej re Babilonia»”. 

19Toja' naq laj Esekías kixye re laj Isaías: “Q'axal chaab'il li raatin li Qaawa' xaye 
we”. Kixye chi jo'kan xb'aan naq kixk'oxla sa' xch'ool: “A' yaal naq taawanq li 
tuqtuukilal ut li sahilal chiru linyu'am”, chan sa' xch'ool. 

Xkamik laj Esekías 
(2 Kr 32,32-33) 

20Chixjunil li xyehom xb'aanuhom laj Esekías, chixjunil li yalok, li tamb'aha' 
kixyiib' ut li roqha' kiroksi wi' ha' li tenamit, tz'iib'anb'ileb' sa' xHuhil li xyehom 
ut xb'aanuhomeb' li awab'ej re Judá.  

21Naq laj Esekías kiq'ajk kisutq'iik rik'ineb' li xxe'toonil yuwa', a' chik laj 
Manasés, li ralal, kikanaak chi awab'ejink sa' xna'aj. 

2 R 21 

Laj Manasés, awab'ej re Judá 
(2 Kr 33,1-20) 

1Kab'laju chihab' wank re laj Manasés naq ki'ok chi awab'ejink, ut o'laju roxk'aal 
chihab' kitaqlank aran Jerusalén. xJefsí-Baj xk'ab'a' li xna'. 

2Ab'an laj Manasés ink'a' kixb'aanu li us chiru li Qaawa', kixb'aanu b'an chik li 
tz'i'b'eetalil, jo' neke'xb'aanu eb' li tenamit li ke'aanilasiik xb'aan li Qaawa' 
chiruheb' laj Israel. 

3Kixyiib' wi' chik eb' li tijob'aal sa' xjolomeb' li tzuul, li kixjuk'eb' laj Esekías li 
xyuwa'. Kixxaqab'eb' li x'artal laj Bahal ut kixyiib' ajwi' jun xjalam u lix Aserá, jo' 
li kixyiib' laj Ajab, awab'ej re Israel. Kixwiq'ib' rib' chiruheb' li xsaqenkil ru li 
choxa ut kixloq'oniheb', 

4ut kixyiib'atq artal sa' rochoch li Yos, sa' li na'ajej kixye wi' li Qaawa': “Jerusalén 
tink'ojob' link'ab'a'”.  

5Kixyiib'atq x'artaleb' li xsaqenkil li choxa chiru xkab'ichal xneb'aalil li rochoch li 
Qaawa'. 

6Kixk'at li ralal cho'q xmayej; kixtzol li q'ehink ut li nawalink, kipatz'okatq 
rik'ineb' laj q'e ut rik'ineb' li musiq'ej. Xikenaq wi' chik xb'een li maa'usilal 
kixb'aanu toj reetal kixpoq' xjosq'il li Qaawa'. 

7Kixyiib' ajwi' li xjalam u li yiib'anb'il yos x'Aserá xk'ab'a' ut kixk'e sa' li loq'laj 
ochoch, li kixye wi' li Qaawa' re laj David ut laj Salomón li ralal: “Sa' li wochoch 
a'in ut arin Jerusalén, li insik'om ru sa' xyanqeb' chixjunil li xteepal laj Israel, 
tink'ojob' link'ab'a' chi junajwa. 

8Ut ink'a' chik tink'eheb' laj Israel chi xb'eeninkileb' rib' chi najt rik'in li na'ajej 
kink'e reheb' li xna' xyuwa'eb', wi te'xk'e xch'ool chi xk'anjelankil ru chixjunil li 
xinchaq'rab'iheb' wi' ut te'xpaab' chixjunil li Chaq'rab' k'eeb'il reheb' xb'aan laj 
Moisés”. 

9A'ut eb' a'an ink'a' ke'xpaab', ut laj Manasés kixk'am xb'eheb' chi xb'aanunkil li 
maa'usilal, ut q'axal yib' wi' chik ru ke'xb'aanu chiru li ke'xb'aanu eb' li tenamit 
ke'sache'k ru xb'aan li Qaawa' chiruheb' laj Israel. 

10Toja' naq li Qaawa' ki'aatinak chi xtz'uumal reheb' li propeet, laj k'anjeleb' 
chiru, re xyeeb'al: 

11“Jwal nim li xmaak laj Manasés, awab'ej re Judá. Q'axal numtajenaq wi' chik li 
maa'usilal xb'aanu chiru li ke'xb'aanu eb' laj Amor junxil chaq, ut kixk'am 
xb'eheb' laj Judá re xloq'oninkileb' ru eb' li jalanil yos. 

12Jo'kan naq li Qaawa', xYos laj Israel, naxye chi jo'ka'in: «Nimla rahilal li tintaqla 
sa' xb'eeneb' laj Israel ut eb' laj Judá, toj reetal taaraho'q sa' xxikeb' li te'ab'inq re. 

13Juntaq'eet tink'e chi xtojb'al xmaakeb' laj Jerusalén, laj Samaria ut eb' li ralal 
xk'ajol laj Ajab. Tinch'ajob'resi Jerusalén jo' naq naji'e'k ru jun li sek' ut 
nahupub'aak. 

14Tintz'eqtaana xkomoneb' lintenamit ut tinq'axtesiheb' sa' ruq'eb' li xik' 
neke'ilok reheb'. Te'chape'q ut te'eechaniiq xb'aaneb' chixjunil li xik' neke'ilok 
reheb', 

15xb'aan naq ke'xb'aanu li ink'a' nawulak chiwu ut ke'xchiq' injosq'il chalen naq 
ke'elk chaq Ejiipt eb' li xxe'toonil yuwa'eb' toj anaqwan»”. 

16Naab'aleb' li maak'a'eb' xmaak kixkamsi laj Manasés, toj reetal kixnujob'resi chi 
kik' chixjunil li tenamit Jerusalén, a' jalan wi' naq kixk'eheb' chi maakob'k eb' laj 
Judá ut kixb'aanu li ink'a' nawulak chiru li Qaawa'. 

17Chixjunil li xyehom xb'aanuhom laj Manasés ut li k'iila maa'usilal kixb'aanu, 
tz'iib'anb'ileb' sa' xHuhil li xyehom ut xb'aanuhomeb' li awab'ej re Judá. 

18Naq laj Manasés kiq'ajk kisutq'iik rik'ineb' li xxe'toonil yuwa', kimuqe'k sa' 
xyanq li ruutz'u'ujil li rochoch, sa' rawimq laj Usá, ut a' chik laj Amón li ralal 
kikanaak chi awab'ejink sa' xna'aj. 

Laj Amón, awab'ej re Judá 
(2 Kr 33,21-25) 

19Wiib' xka'k'aal chihab' wank re laj Amón naq kixtikib' awab'ejink, ut wiib' 
chihab' ki'awab'ejink aran Jerusalén. xMesulémet xk'ab'a' li xna', xrab'in laj Jarús, 
aj Yotbá. 

20Ab'an laj Amón kixb'aanu li ink'a' nawulak chiru li Qaawa', jo' tz'aqal kixb'aanu 
laj Manasés li xyuwa'. 

21Kimaakob'k sa' chixjunil jo' li xyuwa': kixloq'oni ruheb' li jalanil yos, li 
ke'loq'oniik xb'aan li xyuwa', ut kik'anjelak chiruheb'. 

22Kixtz'eq chirix xch'ool li Qaawa', xYos eb' li xna' xyuwa', ut ink'a' kixb'aanu li 
rajom li Qaawa'. 

23Sa' jun kutan eb' laj k'anjel chiru laj Amón ke'xk'uub' xkamsinkil, ut ke'xkamsi li 
awab'ej sa' li rochoch. 

24Ab'anan eb' laj Judá ke'xkamsi chixjunileb' li ke'k'uub'ank re xkamsinkil laj 
Amón li awab'ej, ut a' chik laj Josías li ralal ke'xxaqab' cho'q awab'ej sa' xna'aj. 

25Chixjunil li xyehom xb'aanuhom laj Amón, tz'iib'anb'il sa' xHuhil li xyehom ut 
xb'aanuhomeb' li awab'ej re Judá. 

26Naq laj Amón kikamk, kimuqe'k sa' jun muqleb'aal, sa' li rawimq laj Usá, ut a' 
chik laj Josías li ralal kikanaak chi awab'ejink sa' xna'aj. 

2 R 22 

Laj Josías, awab'ej re Judá 
(2 Kr 34,1-2) 

1Waqxaqib' chihab' wank re laj Josías naq kixtikib' awab'ejink, ut junlaju 
xka'k'aal chihab' kitaqlank aran Jerusalén. xYedidá xk'ab'a' li xna', xrab'in laj 
Adaías, Boskat xtenamit. 

2Laj Josías kixb'aanu li nawulak chiru li Qaawa', ut tz'aqal kixtaaqe li xb'e laj 
David li xyuwa': kixpaab' li Yos chi tz'aqal re ru. 

Kitawe'k li xhuhil li Chaq'rab' 
(2 Kr 34,8-33) 

3Ak waqxaqlaju chihab' rokik chi awab'ejink laj Josías, naq li awab'ej kixtaqla laj 
Safán, aj tz'iib' chiru, ralal laj Asalías ut ri laj Mesulán, sa' rochoch li Qaawa'. Laj 
Josías kixye re laj Safán chi jo'ka'in: 



739 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

4“Ayu rik'in laj Jilkías, xb'eenil aj tij, ut ye re naq xb'isaq li tumin k'eeb'il 
xb'aaneb' li tenamit reheb' li neke'k'aak'alenk re li rokeb'aal li rochoch li Qaawa'. 

5Chiq'axtesimanq reheb' laj jolominel k'anjel, a'eb' laj ilol re li rochoch li Yos, ut 
rik'in a'an chitojmanq li yookeb' chi k'anjelak aran, 

6a'eb' laj peech', eb' laj kab'lanel ut eb' laj tz'ak, ut chik'anjelaq ajwi' re xloq'b'al li 
tz'alamche' ut eb' li pek aajel ru re xyiib'ankil li rochoch li Yos. 

7Ab'anan ink'a' chitz'ilmanq rix li tumin q'axtesinb'il reheb', xb'aan naq jwal 
tiikeb' xch'ool eb' laj k'anjel a'an”. 

8Naq kirab'i a'in, laj Jilkías, xb'eenil aj tij, kixye re laj Safán laj tz'iib': “Xintaw sa' 
rochoch li Qaawa' li xhuhil li Chaq'rab'”. Ut kixq'axtesi li hu re laj Safán, ut a'in 
kiril xsa'. 

9Chirix chik a'an laj Safán laj tz'iib' koho rik'in li awab'ej ut kixye re li k'aru 
kik'ulmank: “Eb' laj k'anjel chawu ak ke'xxok li tumin wank sa' rochoch li Qaawa' 
ut ke'xq'axtesi reheb' li neke'jolomink re li xyiib'ankil li loq'laj ochoch”, chan. 

10Kixye ajwi' re li awab'ej: “Laj Jilkías, li xb'eenil aj tij, xtaw li hu a'in”. Ut laj Safán 
kixyaab'asi xsa' li hu chiru li awab'ej. 

11Naq li awab'ej kirab'i li tz'iib'anb'il sa' li hu, kixq'ich li raq' 

12ut tikto kixye re laj Jilkías, xb'eenil aj tij, jo'wi' re laj Ajikán, ralal laj Safán, re laj 
Akbor, ralal laj Mikeas, re laj Safán aj tz'iib' ut re laj Asaías, laj k'anjel chiru li 
awab'ej: 

13“Ayuqex chi patz'ok rik'in li Qaawa' chiwix laa'in, chirix li tenamit ut sa' xk'ab'a' 
chixjunileb' laj Judá. Patz'omaq k'aru naraj xyeeb'al eb' li aatin tz'iib'anb'ileb' sa' 
li hu xtawmank. Nim li xjosq'il li Qaawa' sa' qab'een, xb'aan naq eb' li qaxe' 
qatoon ink'a' ke'xpaab' li aatin wank sa' li hu a'in chi moko ke'xb'aanu jo' 
tz'iib'anb'il arin”. 

14Toja' naq laj Jilkías, xb'eenil aj tij, laj Ajikán, laj Akbor, laj Safán ut laj Asaías 
koheb' rik'in lix Juldá, ixqipropeet, rixaqil laj Salún, ralal laj Tikbá ut ri laj Jarkás, 
aj k'uulahom re li raq'eb' laj tij. Lix Juldá wank rochoch Jerusalén, sa' li Ak' 
Na'ajej, ut naq eb' li xtaql li awab'ej ke'aatinak rik'in, 

15kixye reheb': “Jo'ka'in xye li Qaawa', xYos laj Israel: «Yehomaq re li winq li 
xtaqlank chaq eere 

16naq li Qaawa' xye chi jo'ka'in: Tintaqla chaq nimla rahilal sa' xb'een li na'ajej 
a'in ut sa' xb'eeneb' li wankeb' arin, jo' tz'iib'anb'il sa' li hu xyaab'asimank xsa' 
xb'aan li awab'ej re Judá, 

17xb'aan naq kine'xtz'eqtaana ut ke'ok chi k'atok pom chiruheb' jalan chik yos. 
Ke'xchiq' injosq'il rik'in chixjunil li k'aru ke'xyiib'. Jo'kan naq k'ajo' linjosq'il sa' 
xb'een li na'ajej a'in ut maajoq'e taach'anaaq. 

18Yehomaq re li awab'ej re Judá li xtaqlank chaq eere chi patz'ok rik'in li Qaawa': 
Jo'ka'in xye li Qaawa', xYos laj Israel: Laa'at xapaab' li waatin xawab'i 

19chirix li na'ajej a'in ut eb' li xpoyanamil li te'sache'q ru ut te'majewaaq. Xyot'e'k 
laach'ool, xakub'si laawankil chiru li Qaawa', xaq'ich laawaq' ut xatyaab'ak chiwu. 
Jo'kan naq laa'in xwab'i li k'aru xaye, chan li Qaawa'. 

20Tatq'ajq tatsutq'iiq rik'ineb' laaxe'toonil yuwa' ut tatmuqe'q sa' tuqtuukilal sa' 
laamuqleb'aal. Ink'a' taawil chixjunil li nimla rahilal tintaqla chaq sa' xb'een li 
na'ajej a'in»”. Eb' li xtaql li awab'ej ke'xk'am li aatin a'in ut ke'xnumsi re. 

2 R 23 

1Toja' naq li awab'ej Josías kixtaqla xb'oqb'al chixjunileb' li xcheekelaleb' laj Judá 
ut laj Jerusalén, re naq te'xch'utub' rib' rik'in. 

2Ut rochb'een chixjunileb' laj Judá ut eb' laj Jerusalén, eb' laj tij, eb' li propeet ut 
chixjunileb' li poyanam jo' saajeb' ut cheekeb', kitaqe'k sa' rochoch li Yos. 
Chiruheb' li tenamit li awab'ej kixte li hu li kitawmank sa' li loq'laj ochoch ut 
kixyaab'asi xsa' chixjunil li xhuhil li Sumwank.  

3Chirix chik a'an kixxaqab' rib' chi xk'atq roqechal li loq'laj ochoch ut kixk'ojob' li 
sumwank a'in rik'in li Qaawa': kixye li raatin naq eb' laj Judá te'xpaab' li Qaawa' 
ut te'xyu'ami li xchaq'rab', li raatin ut chixjunil li xtaqlahom chi anchaleb' xch'ool 
chi anchaleb' raanm, ut te'xk'anjela ru li Sumwank jo' tz'iib'anb'il sa' li Hu. Ut 
chixjunileb' li tenamit ke'xsume xb'aanunkil li naxye li sumwank. 

Kixaqab'aak xwankil li tz'aqal paab'aal xb'aan laj Josías 
(2 Kr 34,3-7) 

4Toja' naq li awab'ej kixtaqla laj Jilkías, li xb'eenil aj tij, jo'wi' li xkab'il ut eb' laj 
k'aak'alehom re rokeb'aal li rochoch li Qaawa' re naq te'risi aran chixjunil li 
k'a'aq re ru yiib'anb'il sa' xk'ab'a' laj Bahal, lix Aserá ut chixjunileb' li xsaqenkil li 
choxa. Ut laj Josías kixk'at chixjunil chirix li tenamit Jerusalén, sa' li k'aleb'aal 
Sedrón, ut li xchahileb' koxpaji aran Betel. 

5Chirix chik a'an kirisiheb' sa' xk'anjel eb' li ke'xaqab'aak xb'aaneb' li awab'ej re 
Judá chi k'atok pom sa'eb' li tijob'aal sa' xjolomeb' li tzuul, sa'eb' li tenamit sa' 
xteepal Judá, chi xsutam Jerusalén, jo' ajwi' eb' li ke'mayejak pom chiru laj Bahal, 
chiru li saq'e, li po ut chixjunileb' xsaqenkil li choxa. 

6Kirisi ajwi' li xjalam u lix Aserá sa' rochoch li Qaawa', kixk'am chirix li tenamit 
Jerusalén toj chire li nima' Sedrón, ut aran kixk'at, ut li xchahil koxpaji sa' xb'een 
li xmuqleb'aaleb' li poyanam. 

7Kixjuk'eb' li na'ajej re ko'b'eetak yumb'eetak li wankeb' sa' rochoch li Qaawa', 
b'arwi' eb' li ixq neke'xkem raq' lix Aserá. 

8Moqon chik kixch'utub'eb' chixjunileb' laj tij sa' xteepal Judá ut kixmux ru eb' li 
tijob'aal kik'atmank wi' pom xb'aaneb' laj tij, chalen chaq Geba toj Berseba. 
Kixjuk'eb' li artal wankeb' sa' Rokeb'aal laj Josué, laj jolominel re li tenamit, li 
nakanaak sa' tz'e uq' naq na'uxk ok sa' li tenamit. 

9Ab'anan eb' laj tij li wankeb' chaq sa'eb' li tijob'aal chi tzuul ink'a' neke'ruhank 
chi mayejak sa' x'artal li Qaawa' aran Jerusalén, neke'xwa' b'an li wa ink'a' yuub'il 
rochb'eeneb' li rech aj tijul. 

10Kixmux ru li na'ajej na'uxk wi' mayejak sa' xtaq'ahil Ben-Hinón, re naq maajun 
chik tixq'axtesi chi k'ate'k li ralal xk'ajol sa' xk'ab'a' laj Molok.  

11Kixjuk'i li xjalam uheb' li kawaay ke'xyiib' li awab'ej re Judá sa' xk'ab'a' li Saq'e, 
li ke'wank sa' rokeb'aal li rochoch li Qaawa', nach' rik'in rochoch laj ilol re, aj 
Natán-Mélek xk'ab'a', sa' li Parbarim. Kixk'at li xb'eleb'aal ch'iich' li Saq'e 

12ut kixjuk'eb' li artal xyiib'ahomeb' li awab'ej re Judá, a'eb' li wankeb' sa' xb'een 
li rochoch laj Ajás, ut eb' li artal li ke'yiib'aak xb'aan laj Manasés sa' li wiib' 
xneb'aalil li rochoch li Yos.Kirisiheb', kixputz'iheb' aran ut koxpaji li xpojtz'ileb' 
sa' li nima' Sedrón. 

13Li awab'ej kixmux ajwi' eb' li tijob'aal li wankeb' chi tzuul chiru Jerusalén, sa' 
xjayal rokeb'l iq' re li tzuul Oliiw, li ke'yiib'aak xb'aan laj Salomón, awab'ej re 
Israel, sa' xk'ab'a' lix Astarté, xyoseb' laj Sidón, sa' xk'ab'a' laj Kemós, xyoseb' laj 
Mohab, ut sa' xk'ab'a' laj Milkón, xyoseb' laj Amón.  

14Kixpuk'iheb' li pek ut kixputz'iheb' li che' loq' chiruheb', ut kixnujob'resiheb' li 
na'ajej rik'in xb'aqeleb' li kamenaq. 

15Kixjuk' ajwi' li artal wank Betel ut li tijob'aal li wank chi tzuul, xyiib'ahom laj 
Jerobohán, ralal laj Nebat, naq kixk'ameb' xb'eheb' laj Israel chi maakob'k. Kixk'at 
li tijob'aal, kixpuk'iheb' li pek toj reetal kixkanab' jo' pojtz', ut kixk'at li xjalam u 
lix Aserá. 

16Naq laj Josías ki'ilok chi xsutam ut kirileb' li xmuqleb'aaleb' li kamenaq 
wankeb' sa' li tzuul, kixye naq che'isiiq li xb'aqel eb' li kamenaq ut che'k'ate'q sa' 
xb'een li artal. Chi jo'kan kixsach xwankil li na'ajej, jo' kixye li Qaawa' chi 
xtz'uumal re li xtaql li Yos naq kiyehok resil li k'aru taak'ulmanq. 

17Chirix chik a'an kixpatz': “Ani aj muqleb'aal li yookin chi rilb'al?”, chan. “A'an 
xmuqleb'aal li xtaql li Yos, li kichalk chaq Judá ut kixye resil li xab'aanu laa'at re li 
artal re Betel”, chankeb' li wankeb' sa' li tenamit. 

18Toja' naq kixye li awab'ej: “Kanab'omaq aran. Maajun chi'eek'asinq re sa' 
xna'aj”. Chi jo'kan ke'roxloq'i li xmuqleb'aal li xtaql li Yos rochb'een li xb'aqel li 
propeet chalenaq chaq Samaria. 

19Laj Josías kixjuk'eb' ajwi' eb' li tijob'aal li wankatqeb' chi tzuul sa' xteepal 
Samaria, xyiib'ahomeb' li awab'ej re Israel, naq ke'xyoob' xjosq'il li Qaawa'. 
Kixjuk'eb' jo' tz'aqal kixb'aanu reheb' li wankeb' Betel. 

20Moqon chik kixkamsiheb' chixjunileb' laj tij li ke'k'anjelak sa'eb' li tijob'aal chi 
tzuul, a'eb' li wankeb' aran, kixmayejaheb' sa' xb'eeneb' li artal ut kixk'at 
xb'aqeleb' kamenaq sa' xb'eeneb'. Chirix chik a'an kisutq'iik wi' chik Jerusalén. 

Naq laj Josías kixninq'ehi li Paswa 
(2 Kr 35,1-19) 

21Toja' naq li awab'ej kixye reheb' chixjunil li tenamit: “Ninq'ehimaq li Paswa sa' 
xk'ab'a' li Qaawa' leeYos, jo' tz'iib'anb'il sa' xhuhil li Sumwank”. 

22Maajun wa ke'xninq'ehi li Paswa chi jo'kan, chalen naq ke'wank chaq laj 
raqoleb' aatin cho'q xjolomileb' laj Israel, chi moko naq ke'wank eb' li awab'ej 
aran Israel ut Judá. 

23Ak yo chik xwaqxaqlaju chihab' rokik laj Josías chi awab'ejink, naq 
kininq'ehimank li Paswa a'an, sa' xk'ab'a' li Qaawa', aran Jerusalén. 

24Laj Josías kirisiheb' ajwi' eb' laj q'e, eb' laj tuul, eb' li xjalam u li yoseb' wankeb' 
sa' li junqkab'al ut chixjunileb' li jalanil yos, jo'wi' chixjunil li tz'i'b'eetalil 
na'ilmank sa' xteepal Judá ut Jerusalén. Chi jo'kan kib'aanumank jo' tz'aqal naxye 
li Chaq'rab' tz'iib'anb'il sa' li hu kitawmank sa' rochoch li Qaawa' xb'aan laj Jilkías 
laj tij. 

25Maajun awab'ej kiwank junxil jo' laj Josías, ut maa'ani chik kixq'axtesi rib' 
moqon chiru li Qaawa' chi anchal xch'ool, chi anchal li raanm ut chi anchal 
xmetz'ew chi xpaab'ankil li xChaq'rab' laj Moisés, jo' li awab'ej a'an. 

26Ab'anan li Qaawa' ink'a' kikotzk li xnimal xjosq'il sa' xb'een li tenamit Judá 
xmaak chixjunil li kilajxb'aanu laj Manasés re xchiq'b'al xjosq'il li Yos. 

27Xyehom ajwi' li Qaawa': “Twisi eb' laj Judá sa' xnaq' wu, jo' naq kiwisi chiwu eb' 
laj Israel, ut tintz'eqtaana ajwi' Jerusalén, li tenamit insik'om ru, jo'wi' li loq'laj 
ochoch kinye wi' naq aran taahilanq link'ab'a'”. 

Xkamik laj Josías 
(2 Kr 35,20-27) 

28Chixjunil li xyehom xb'aanuhom laj Josías, tz'iib'anb'il sa' xHuhil xyehom ut 
xb'aanuhomeb' li awab'ej re Judá. 

29Sa'eb' li kutan a'an laj Parahón Nekó, awab'ej re Ejiipt, koho sa' xjayal li nima' 
Éwfrates re xtenq'ankil li awab'ej re Asiria. Toja' naq li awab'ej Josías koho chi 
yalok rik'in, ab'anan naq laj Nekó kiril a'an, tikto kixkamsi sa' li na'ajej Mejido. 

30Eb' li xjolomileb' laj puub' ke'xk'am li kamenaq sa' b'eleb'aal ch'iich' chalen 
Mejido toj Jerusalén ut ke'xmuq sa' li xmuqleb'aal. Toja' naq eb' li tenamit 
ke'xk'am laj Johakás, ralal laj Josías, ke'xxaqab' ut ke'xyul cho'q awab'ej, sa' xna'aj 
li xyuwa'. 

Laj Johakás, awab'ej re Judá 
(2 Kr 36,1-4) 

31Oxib' xka'k'aal chihab' wank re laj Johakás naq ki'ok cho'q awab'ej, ut oxib' po 
ajwi' ki'awab'ejink aran Jerusalén. xJamital xk'ab'a' li xna', xrab'in laj Jeremías, 
Libná xtenamit. 

32Ab'an laj Johakás kixb'aanu li ink'a' nawulak chiru li Qaawa', jo' tz'aqal 
ke'xb'aanu eb' li xxe'toonil yuwa'. 

33Laj Johakás kichape'k xb'aan laj Nekó, awab'ej re Ejiipt, sa' li na'ajej Riblá, sa' 
xteepal Jamat, yal re naq ink'a' taa'awab'ejinq aran Jerusalén. Li Parahón 
kixteneb' sa' xb'een li tenamit xtojb'al oxlaju xka'k'aal kintal li plaat ut oxib' 
aroow li oor. 

34Toja' naq laj Parahón Nekó kixxaqab' cho'q awab'ej laj Eliakín, ralal laj Josías, 
cho'q reeqaj li xyuwa', ut aj Johakín chik kixk'e cho'q xk'ab'a'. Ut laj Johakás 
kik'ame'k toj Ejiipt, b'arwi' kikamk. 

35Laj Johakín kixq'axtesi re laj Parahón chixjunil li plaat ut li oor kixpatz'. Jo'kan 
naq kixteneb' xtojb'al a'in sa' xb'eeneb' li tenamit re xq'axtesinkil li tumin naxtitz' 
laj Parahón Nekó. Kixpatz' reheb' li poyanam jo'ch'inal jo'nimal wank chiru li 
junjunq, re xq'axtesinkil li plaat ut li oor re laj Nekó. 

Laj Johakín, awab'ej re Judá 
(2 Kr 36,5-8) 

36Oob' xka'k'aal chihab' wank re laj Johakín naq ki'ok cho'q awab'ej, ut junlaju 
chihab' ki'awab'ejink aran Jerusalén. xSebidá xk'ab'a' li xna', xrab'in laj Pedaías, 
Rumá xtenamit. 

37Ab'anan kixb'aanu li ink'a' nawulak chiru li Qaawa', jo' tz'aqal ke'xb'aanu eb' li 
xxe'toonil yuwa'. 

2 R 24 

1Sa'eb' li kutan naq laj Johakín wank chi awab'ejil, laj Nabukodonosor, awab'ej re 
Babilonia, koho chi yalok rik'in, ut laj Johakín kiwank oxib' chihab' rub'el xwankil 
laj Nabukodonosor. Chirix chik a'an kixq'etq'eti rib' chiru. 

2Ab'anan li Qaawa' kixtaqlaheb' aj Kaldeha, aj Aram, aj Mohab ut aj Amón; 
kixtaqlaheb' chi yalok rik'in laj Johakín, rik'ineb' laj Judá re xsachb'al ruheb', jo' 
yeeb'il xb'aan li Qaawa' chi xtz'uumal reheb' li xpropeet. 

3Jo'ka'in kixk'ul laj Judá sa' ruq' li Qaawa', xb'aan li maa'usilal kixb'aanu laj 
Manasés 

4ut xb'aan ajwi' naq kixkamsi naab'aleb' li maak'a'eb' xmaak, toj reetal 
kixnujob'resi Jerusalén chi kamenaq. Ut li Qaawa' ink'a' chik kixkuy a'an. 

5Chixjunil li xyehom xb'aanuhom laj Johakín, tz'iib'anb'il sa' xHuhil xyehom ut 
xb'aanuhomeb' li awab'ej re Judá. 

6Naq laj Johakín kiq'ajk kisutq'iik rik'ineb' li xxe'toonil yuwa', a' chik laj Johakín li 
ralal ki'ok chi awab'ejink sa' xna'aj. 

7Chalen sa' li kutan a'an li awab'ej re Ejiipt ink'a' chik ki'elk chi yalok, xb'aan naq 
li awab'ej re Babilonia ak reechanihom chixjunil li na'ajej chalen wan wi' li nima' 
re Ejiipt toj chire li nima' Éwfrates. 

Laj Johakín ut li xjunkab'al ke'k'ame'k toj Babilonia 
(2 Kr 36,9-10) 

8Waqxaqlaju chihab' wank re laj Johakín naq ki'ok cho'q awab'ej, ut oxib' po ajwi' 
ki'awab'ejink aran Jerusalén. xNejustá xk'ab'a' li xna', xrab'in laj Elnatán, 
Jerusalén xtenamit. 

9Ab'an laj Johakín kixb'aanu li ink'a' nawulak chiru li Qaawa', jo' tz'aqal kixb'aanu 
li xyuwa'. 

10Sa'eb' li kutan a'an eb' laj puub' re laj Nabukodonosor, awab'ej re Babilonia, 
koheb' chi yalok rik'ineb' laj Jerusalén ut ke'xsut li tenamit. 

11Kiwulak ajwi' laj Nabukodonosor sa' li tenamit naq eb' laj puub' yookeb' chi 
xsutb'al Jerusalén. 

12Toja' naq laj Jekonías, awab'ej re Judá, rochb'een li xna', eb' laj k'anjel chiru, eb' 
laj jolominel k'anjel ut eb' ilol ochoch, ke'xk'e rib' rub'el xwankil li awab'ej re 
Babilonia; ut a'in kixk'am laj Johakín sa' tz'alam naq ak waqxaqib' chihab' chik 
rokik chi awab'ejink. 

13Chirix chik a'an laj Nabukodonosor kixxok chixjunil li k'a'aq re ru q'axal terto 
xtz'aq sa' rochoch li Qaawa'; kixk'am ajwi' li terto xtz'aq li wank sa' rochoch li 
awab'ej ut kixjuk' chixjunil li oor xyiib'ahom laj Salomón, awab'ej re Israel, re 
xsahob'resinkil ru li rochoch li Qaawa', jo' kiyehe'k chi junxilaj xb'aan li Yos. 

14Kixk'ameb' chixjunileb' laj Jerusalén, chixjunileb' laj jolominel ut eb' laj puub', 
lajeeb' mileb' li ke'k'ame'k; kixk'am ajwi' chixjunileb' laj tenol ch'iich'. Ka'aj chik 
eb' li q'axal neb'a' ke'kanaak sa' li tenamit. 

15Kixk'am laj Johakín toj Babilonia; kirisiheb' ajwi' aran Jerusalén li xna' li 
awab'ej ut eb' li rixaqil, eb' laj ilol re li rochoch ut eb' li ninqeb' xwankil sa' li 
tenamit, ut kixk'ameb' Babilonia.  

16Li awab'ej re Babilonia kixk'ameb' chixjunileb' li b'ihom, wankeb' wuqub' mil 
chixjunil, rochb'eeneb' jun mil xkomoneb' laj tenol ch'iich'; kixk'ameb' ajwi' 
chixjunileb' li winq yo'oon wankeb' chi yalok. 

17Chirix chik a'an li awab'ej re Babilonia kixxaqab' cho'q awab'ej laj Matanías, 
rikan laj Johakín, ut kixjal li xk'ab'a': aj Sedesías chik kixk'e cho'q xk'ab'a'. 

Laj Sedesías, awab'ej re Judá 
(2 Kr 36,11-16; Jr 52,1-3) 

18Jun xka'k'aal chihab' wank re laj Sedesías naq kixaqab'aak cho'q awab'ej, ut 
junlaju chihab' ki'awab'ejink Jerusalén. xJamital xk'ab'a' li xna', xrab'in laj 
Jeremías, Libná xtenamit. 

19Ab'an laj Sedesías kixb'aanu li ink'a' nawulak chiru li Qaawa', jo' tz'aqal 
kixb'aanu laj Johakín. 

20A'in kik'ulmank xb'aan naq li Qaawa' kijosq'o'k rik'ineb' laj Jerusalén ut eb' laj 
Judá, toj reetal kirisiheb' sa' xnaq' ru chi junajwa. Chirix chik a'an laj Sedesías 
kixq'etq'eti rib' chiru li awab'ej re Babilonia. 

2 R 25 

Li nimla rahilal li kichalk sa' xb'een Jerusalén ut sa' xb'eeneb' laj Judá 
(Jr 39,1-7; 52,3-11) 

1Lajeeb' kutan xtiklajik li xlaje po re li xb'ele chihab' rokik chi awab'ejink laj 
Sedesías, kichalk laj Nabukodonosor, awab'ej re Babilonia, rochb'een chixjunileb' 
laj puub' re yalok rik'ineb' laj Jerusalén. Ke'xyiib' li xmuheb'aaleb' sa' xka'yab'aal 
li tenamit ut ke'xsut rix rik'in k'iila t'anleb'aal. 

2Sutsu li tenamit xb'aaneb' toj sa' li junlaju chihab' rokik cho'q awab'ej laj 
Sedesías. 

3Sa' xb'ele li kutan re li xka po re li chihab' a'an kinumtaak li we'ej sa' li tenamit 
ut tik maak'a' chik wa cho'q reheb' li poyanam. 

4Toja' naq eb' laj Jerusalén ke'xhop li xsuttz'akul li tenamit ut, us ta sutsu chi us 
Jerusalén xb'aaneb' laj Kaldeha, ki'elelik li awab'ej chiru li q'oqyink, rochb'een 
chixjunileb' laj puub'. Ke'elk sa' li okeb'aal wank sa' xyanqeb' li tz'ak, koheb' sa' li 
xna'aj rawimq li awab'ej ut ke'xchap xb'e re xik Arabá. 

5Ab'anan eb' laj puub' aj Kaldeha ke'xchap raanil chirix laj Sedesías, li awab'ej, ut 
koxe'xtaw sa' xtaq'ahil Jerikó. Toja' naq chixjunileb' laj puub' ke'elelik ut 
ke'xkanab' xjunes. 

6Eb' laj Kaldeha ke'xchap li awab'ej ut ke'xk'am sa' li tenamit Riblá rik'in li 
awab'ej re Babilonia ut aran ke'raqok aatin sa' xb'een. 

7Chiru ajwi' laj Sedesías ke'kamsiik chi ch'iich' chixjunileb' li ralal, ut a'an ki'isiik 
xsa'eb' li ru, ke'xb'ak' rik'in wiib' kareen q'anch'iich' ut ke'xk'am toj Babilonia. 

Laj Nebusardán kixsach li rochoch li Yos 
(2 Kr 36,17-21; Jr 39,8-10; 52,12-30) 

8Wuqub' kutan xtiklajik li ro' po re li b'eleelaju chihab' rokik chi awab'ejink laj 
Nabukodonosor sa' xb'eeneb' laj Babilonia, laj Nebusardán, xjolomileb' laj puub', 
aj k'anjel chiru li awab'ej, kik'ulunk Jerusalén. 

9Kixk'at li rochoch li Yos, li rochoch li awab'ej ut chixjunileb' li ochoch wankeb' 
Jerusalén; kixk'ateb' ajwi' li rochocheb' li xninqaleb' ru winq. 

10Chixjunileb' laj puub' aj Kaldeha li ke'ochb'eenink re li xjolomileb', ke'xjuk'i li 
xsuttz'akil li tenamit Jerusalén. 

11Chirix chik a'an laj Nebusardán, xjolomileb' laj puub', kirisi jo'k'ihaleb' chik 
ke'kanaak sa' li tenamit, eb' li ke'okenk chirix li awab'ej re Babilonia, jo' ajwi' eb' 
li xkomoneb' li tenamit. 

12Ka'ajwi' kixkanab'eb' sa' li tenamit li q'axal neb'a'eb', re te'awoq uub' ut 
te'k'ale'q sa'eb' li k'aleb'aal. 

13Eb' laj Kaldeha ke'xjuk'eb' li roqechal li rochoch li Qaawa' yiib'anb'ileb' rik'in 
q'anch'iich', eb' li k'ochleb'aal ut li nimla xna'aj ha' li wank sa' rochoch li Yos, ut 
ke'xk'am chixjunil li q'anch'iich' toj Babilonia. 

14Ke'xxok ajwi' eb' li xna'aj li cha, li lekleb', li ch'iich', li xokleb' ut chixjunil li 
k'a'aq re ru yiib'anb'il rik'in q'anch'iich' li nak'anjelak sa' li loq'onink.  

15Li xjolomileb' laj puub' kixxok ajwi' eb' li xanxaar ut eb' li sek' yiib'anb'ileb' 
rik'in plaat ut oor. 

16Ink'a' kiruuk xb'isb'al li raalal li wiib' chi oqech, li nimla xna'aj ha' ut eb' li 
k'ochleb'aal li kixk'e chi yib'aak laj Salomón cho'q re li rochoch li Yos. 

17Oob' moqoj xteram li xb'een oqech; kixkuy raalal jun xsahob' ru yiib'anb'il 
rik'in q'anch'iich', aj numenaq jun moqoj xteram, wank xkareen ut naab'al chi 
granaad chi xsutam: yiib'anb'il chixjunil rik'in q'anch'iich'. Jo'kan ajwi' li jun chik 
oqech. 

18Li xjolomileb' laj puub' kixchap ajwi' laj Seraías, xyuwa'il aj tij, ut laj Sofonías, li 
xkab'il, jo'wi' li oxib' chi aj ilol re rokeb'aal li rochoch li Qaawa'. 

19Sa' li tenamit kixchap jun xjolomileb' laj puub' ut oob'eb' aj k'anjel chiru li 
awab'ej li wankeb' sa' li tenamit; kixchap ajwi' laj tz'iib' li nak'anjelak chiru li 

xjolomileb' laj puub', a' li natz'iib'ank re li xk'ab'a'eb' li tenamit, ut oxk'aaleb' chik 
chi winq li ke'tawe'k sa' li tenamit. 

20Laj Nebusardán, xjolomileb' laj puub', kixchap chixjunileb' ut kixk'ameb' toj 
Riblá, rik'in li awab'ej re Babilonia. 

21Ut a'in kixtaqla xkamsinkileb' aran Riblá, sa' xteepal Jamat. Jo'ka'in naq eb' laj 
Judá ke'k'ame'k sa' jalanil tenamit, najt rik'in li xtenamiteb'. 

Wan chik koheb' Ejiipt 
(Jr 40,7-10; 41,1-3, 16-18) 

22Laj Nabukodonosor, awab'ej re Babilonia, kixxaqab' laj Kedalías, ralal laj Ajikán, 
ri laj Safán, chi xjolominkileb' li poyanam ke'kanaak Judá. 

23Naq eb' li xjolomileb' laj puub' ut eb' laj puub' aj Judá ke'rab'i a'in, ke'wulak toj 
Mispá rik'in laj Kedalías. A'aneb' laj Ismael, ralal laj Netanías, laj Jwan, ralal laj 
Karéhaj, laj Seraías, ralal laj Tanjumet, Netofá xtenamit, laj Jasanías, ralal jun li 
winq aj Mahaká, ut chixjunileb' li wankeb' rochb'een. 

24Laj Goldolías kixye reheb' sa' jurament: “Meexiwa ruheb' laj Kaldeha. Kanaaqex 
sa' li tenamit, k'anjelanqex chiru li awab'ej re Babilonia ut us wanqex”, chan. 

25Ab'anan sa' xwuq li po laj Ismael, ralal laj Netanías, ri laj Elisamá, xkomon li 
awab'ej, kichalk rochb'een lajeeb' chi winq ut kixkamsi laj Kedalías; kixkamsiheb' 
ajwi' eb' laj Judá ut eb' laj Kaldeha li wankeb' rochb'een aran Mispá. 

26Toja' naq chixjunileb' li poyanam, jo' saajeb' ut cheekeb', jo' ajwi' eb' li 
xjolomileb' laj puub' ke'elk ut koheb' Ejiipt,xb'aan xxiweb' chiruheb' laj Kaldeha. 

Li awab'ej Johakín kikuye'k li xmaak 
(Jr 52,31-34) 

27Waqlaju xka'k'aal chihab' xxikik chi preexil laj Johakín, awab'ej re Judá, sa' li 
wuqub' xka'k'aal xb'e li kab'laju po, laj Ebil-Merodak, awab'ej re Babilonia, 
kixtikib' awab'ejink ut kirusila ru Johakín, awab'ej re Judá, ut kirisi sa' tz'alam. 

28Q'axal kixb'aanu usilal re ut kixk'e xwankil jwal nim wi' chik chiruheb' chixjunil 
li awab'ej wankeb' rochb'een aran Babilonia. 

29Kixk'e chi jale'k li raq' ut junelik kiwa'ak laj Johakín rochb'een li awab'ej chiru 
chixjunil li xyu'am. 

30Jo'kan ajwi' kich'oolaniik xb'aan li awab'ej rajlal kutan chiru chixjunil li xyu'am. 

1 Kr 

1 Kr 1 

Eb' li ralal xk'ajol laj Adán 

1Laj Adán, laj Set, laj Enós, 

2laj Kenán, laj Mahalalel, laj Yéred, 

3laj Enok, laj Matusalén, laj Lámek, 

4laj Noé. 

Eb' li ralal xk'ajol laj Noé 

A'aneb' a'in li ralal xk'ajol laj Noé: laj Sem, laj Kam ut laj Jafet. 

5Eb' li ralal xk'ajol laj Jafet a'aneb': laj Gómer, laj Magog, laj Maday, laj Jabán, laj 
Tubal, laj Mesek ut laj Tirás. 

6Eb' li ralal xk'ajol laj Gómer a'aneb': laj Askenas, laj Rifat ut laj Togarmá. 

7Eb' li ralal xk'ajol laj Jabán a'aneb': laj Elisá, laj Tarsis, laj Kitim ut laj Rodanim. 

8Eb' li ralal xk'ajol laj Kam a'aneb': laj Kus, laj Misrahim, laj Put ut laj Kanahán. 

9Eb' li ralal xk'ajol laj Kus a'aneb': laj Sebá, laj Abilá, laj Sabtá, laj Rahamá ut laj 
Sabteká. Eb' li ralal xk'ajol laj Ramá a'aneb': laj Sebá ut laj Dedán. 

10Laj Kus a'an xyuwa' chaq laj Nimrod, a'an li xb'een winq q'axal nim xwankil sa' 
ruuchich'och'. 

11Laj Misrahim a'an xyuwa'eb' chaq laj Lud, eb' laj Anam, eb' laj Leab, eb' laj 
Naftuj, 

12eb' laj Patrús, eb' laj Kasluj ut eb' laj Kaftor, b'arwi' ke'elk chaq eb' laj Filistea. 

13Laj Kanahán a'an chaq xyuwa' laj Sidón, li xb'een ralal, ut xyuwa' ajwi' laj Het. 

14Laj Kanahán a'an li xxe'toonil yuwa'eb' laj Jebús, eb' laj Amor, eb' laj Kirkás, 

15eb' laj Jib, eb' laj Arak, eb' laj Sin, 

16eb' laj Arbad, eb' laj Semar ut eb' laj Jamat. 

17Eb' li ralal xk'ajol laj Sem a'aneb' a'in: laj Elam, laj Asur, laj Arpaxad, laj Lud ut 
laj Aram. Eb' li ralal xk'ajol laj Aram a'aneb' a'in: laj Us, laj Hul, laj Kéter ut laj 
Mesek. 

18Laj Arpaxad a'an chaq xyuwa' laj Sélaj, ut laj Sélaj a'an chaq xyuwa' laj Eber. 

19Laj Eber kiwank wiib' li ralal: li xk'ab'a' li xb'een a'an laj Pélej, xb'aan naq sa'eb' 
li kutan a'an eb' li poyanam ke'xjach rib'eb' sa' ruuchich'och'; ut li xk'ab'a' li 
riitz'in, a'an laj Joktán. 

20Laj Joktán a'an chaq xyuwa' laj Almodad, laj Sélef, laj Jasar-Mábet, laj Jéraj, 

21laj Hadorán, laj Usal, laj Diklá, 

22laj Obal, laj Abimael, laj Sebá, 

23laj Ofir, laj Abilá ut laj Jobab. Chixjunileb' a'in a'aneb' chaq ralal xk'ajol laj 
Joktán. 

Eb' li ralal xk'ajol laj Sem 

24Eb' li ralal xk'ajol laj Sem a'aneb': laj Arfaksad, laj Sélaj, 

25laj Eber, laj Pélej, laj Rew, 

26laj Seruj, laj Najor, laj Téraj 

27ut laj Abrán, a'an laj Abrahán. 

Eb' li ralal xk'ajol laj Ismael ut lix Keturá 

28Eb' li ralal xk'ajol laj Abrahán a'aneb' a'in: laj Isahak ut laj Ismael. 

29Eb' li ralal xk'ajol laj Ismael a'aneb' a'in: laj Nebayot, a'an li xb'een ralal laj 
Ismael; chirix chik a'an: laj Kedar, laj Adbehel, laj Mibsán, 

30laj Mismá, laj Dumá, laj Masá, laj Hadad, laj Temá, 

31laj Jetur, laj Nafís ut laj Kedmá. A'aneb' a'in li ralal xk'ajol laj Ismael. 

32Eb' li ralal xk'ajol lix Keturá, li kiwank rik'in laj Abrahán, a'aneb' a'in: laj 
Simrán, laj Joksán, laj Medán, laj Madián, laj Isbak ut laj Súaj. Eb' li ralal xk'ajol laj 
Joksán a'aneb': laj Sebá ut laj Dedán. 

33Eb' li ralal xk'ajol laj Madián a'aneb' a'in: laj Efá, laj Efer, laj Enok, laj Abidá ut 
laj Eldahá. Chixjunileb' a'in a'aneb' chaq ralal xk'ajol lix Keturá. 

Eb' li ralal xk'ajol laj Esaú 

34Laj Abrahán a'an chaq xyuwa' laj Isahak. A'aneb' a'in li ralal xk'ajol laj Isahak: 
laj Esaú ut laj Israel. 

35Eb' li ralal xk'ajol laj Esaú a'aneb' a'in: laj Elifás, laj Rewel, laj Yehús, laj Yalán ut 
laj Koré. 

36Eb' li ralal xk'ajol laj Elifás a'aneb' a'in: laj Temán, laj Omar, laj Sefó, laj Katán, 
laj Kenás ut laj Amalek, li kiwank rik'in lix Timná. 

37Eb' li ralal xk'ajol laj Rewel a'aneb' a'in: laj Nájat, laj Séraj, laj Samá ut laj Misá. 

38Eb' li ralal xk'ajol laj Seír a'aneb' a'in: laj Lotán, laj Sobal, laj Sibón, laj Aná, laj 
Disón, laj Eser ut laj Disán. 

39Eb' li ralal xk'ajol laj Lotán a'aneb' a'in: laj Horí ut laj Hemam. Lix Timná a'an 
chaq ranab' laj Lotán. 

40Eb' li ralal xk'ajol laj Sobal a'aneb' a'in: laj Albán, laj Manáhat, laj Ebal, laj Sefó 
ut laj Onam. Eb' li ralal xk'ajol laj Sibón a'aneb' a'in: laj Ayá ut laj Aná. 

41Laj Aná a'an chaq xyuwa' laj Disón. Eb' li ralal xk'ajol laj Disón a'aneb' a'in: laj 
Hemdán, laj Esbán, laj Itrán ut laj Kerán. 

42Eb' li ralal xk'ajol laj Eser a'aneb' a'in: laj Bilán, laj Sahabán ut laj Akán. Eb' li 
ralal xk'ajol laj Disán a'aneb' a'in: laj Us ut laj Arán. 

43A'aneb' a'in li awab'ej ke'taqlank aran Edom naq toj maji' ke'wank awab'ej 
rik'ineb' laj Israel: laj Belá, ralal laj Pehor, Dinhabá li xtenamit. 

44Naq kikamk laj Belá, a' chik laj Jobab, ralal laj Séraj, ki'awab'ejink sa' xna'aj, 
Bosrá li xtenamit. 

45Naq kikamk laj Jobab, a' chik laj Jusán ki'awab'ejink sa' xna'aj, xkomoneb' laj 
Temán. 

46Naq kikamk laj Jusán, a' chik laj Hadad, ralal laj Bedad, ki'awab'ejink sa' xna'aj, 
a' li ralal laj Bedad li kixq'ax ruheb' laj Madián sa' xtaq'ahil Mohab; Abit xk'ab'a' li 
xtenamit. 

47Naq kikamk laj Hadad, a' chik laj Samlá aj Masreká ki'awab'ejink sa' xna'aj. 

48Naq kikamk laj Samlá, a' chik laj Saúl ki'awab'ejink sa' xna'aj, Rehobot 
xtenamit, li wank chire li Nima'. 

49Naq kikamk laj Saúl, a' chik laj Bahal-Janán, ralal laj Akbor, ki'awab'ejink sa' 
xna'aj. 

50Ut naq kikamk laj Bahal-Janán, a' chik laj Hadad ki'awab'ejink sa' xna'aj. Li 
xtenamit a'an Paw, ut li rixaqil a'an xMehetabel, a' li xko' lix Matred, xrab'in laj 
Mesahab. 

51Chirix xkamik laj Hadad, eb' li ke'jolomink re Edom a'aneb' a'in: laj Timná, laj 
Albá, laj Jetet, 

52laj Oholibamá, laj Elá, laj Pinón, 

53laj Kenás, laj Temán, laj Mibsar, 

54laj Makdiel ut laj Irán. A'aneb' a'in ke'jolomink re Edom. 

1 Kr 2 

Eb' li ralal xk'ajol laj Israel 

1Eb' li ralal xk'ajol laj Israel a'aneb' a'in: laj Rubén, laj Simehón, laj Leví, laj Judá, 
laj Isakar, laj Sabulón, 

2laj Dan, laj José, laj Benjamín, laj Neftalí, laj Gad ut laj Aser. 

Eb' li ralal xk'ajol laj Judá 

3A'aneb' a'in li ralal xk'ajol laj Judá: laj Er, laj Onán ut laj Selá. Ut li xna'eb' li oxib' 
a'in, a'an li xrab'in laj Súa, Kanahán xtenamit. Ab'an laj Er, li xb'een ralal laj Judá, 
jwal yib' chaq ru xna'leb', ut li Qaawa' kirisi li xyu'am. 

4Lix Tamar, li ralib' laj Judá, kiwank wiib' li xyum rik'in laj Judá, a' laj Fares ut laj 
Séraj. Oob'eb' chixjunileb' li ralal laj Judá. 

5Eb' li ralal xk'ajol laj Fares a'aneb' a'in: laj Jesrón ut laj Jamul. 

6Eb' li ralal xk'ajol laj Séraj a'aneb' a'in: laj Simrí, laj Etán, laj Hemán, laj Kalkol ut 
laj Dardá, oob'eb' chixjunileb'. 

7Li ralal laj Karmí a'an laj Akar, a' li kik'amok chaq rahilal sa' xb'eeneb' laj Israel 
naq kixxok li k'a'aq re ru li taasachmanq raj chi junajwa li kixye li Yos.  

8Li ralal laj Etán a'an laj Asarías. 

9Eb' li ralal xk'ajol laj Jesrón a'aneb' a'in: laj Jerajmehel, laj Ram ut laj Kelubay. 

10Laj Ram a'an chaq xyuwa' laj Aminadab, ut laj Aminadab a'an chaq xyuwa' laj 
Najsón, aj jolominel reheb' li ralal xk'ajol laj Judá. 

11Laj Najsón a'an chaq xyuwa' laj Salmá, ut laj Salmá a'an chaq xyuwa' laj Bohos. 

12Laj Bohos a'an chaq xyuwa' laj Obed, ut laj Obeb a'an chaq xyuwa' laj Jesé. 

13Laj Eliab a'an chaq xb'een ralal laj Jesé; laj Abinadab a'an xkab', laj Simá a'an 
chaq li rox, 

14laj Natanael a'an chaq li xka, laj Raday a'an chaq li ro', 

15laj Osem a'an chaq li xwaq ut laj David a'an chaq li xwuq alalb'ej. 

16Eb' li ranab'eb', a'aneb' a'in: lix Sarbia ut lix Abigahil. Oxib'eb' li xyum lix Sarbia, 
a' laj Abisay, laj Johab ut laj Asahel. 

17Lix Abigahil kiwank jun xyum, a'an laj Amasá, ut li xyuwa' a'an laj Jéter, aj 
Ismael. 

18Laj Kaleb, ralal laj Jesrón, kiwank jun ralal rik'in lix Asubá li rixaqil, ut aj Jeriot 
xk'ab'a' kixk'e. Ut laj Jéser, laj Sobab ut laj Ardón, a'aneb' ajwi' li ralal. 

19Naq kikamk lix Asubá, laj Kaleb kisumlaak rik'in lix Efratá, ut kiwank jun ralal 
rik'in: a'an laj Jur. 

20Laj Jur a'an chaq xyuwa' laj Urí, ut laj Urí a'an chaq xyuwa' laj Besalel. 

21Oxk'aal chihab' wank re laj Jesrón naq kisumlaak rik'in xrab'in laj Ma, a' li 
xyuwa' laj Galahad, ut kiwank jun ralal rik'in a'an, a' laj Sejub. 

22Laj Sejub a'an chaq xyuwa' laj Yaír, li kiwank oxib' xka'k'aal xtenamit sa' 
xteepal Galahad. 

23Ab'anan eb' laj Jesur ut eb' laj Aram ke'reechaniheb' li tenamit Yaír, jo'wi' Kenat 
rochb'eeneb' li xk'aleb'aaleb', oxk'aal chi tenamit chixjunil. Chixjunileb' a'in, 
a'aneb' chaq li ralal xk'ajol laj Makir, xyuwa' laj Galahad. 

24Chirix li xkamik laj Jesrón, laj Kaleb kisumlaak rik'in lix Efratá, rixaqil laj Jesrón 
li xyuwa', ut kiwank jun ralal, a'an laj Axur, a'an chaq xyuwa' laj Tékoha. 

25Eb' li ralal xk'ajol laj Jerajmehel, xb'een ralal laj Jesrón, a'aneb' a'in: laj Ram, li 
asb'ej, laj Buná, laj Oren, laj Osem ut laj Ajías. 

26Laj Jerajmehel kiwank jun chik rixaqil, x'Atará xk'ab'a', a'an chaq xna' laj Onam. 

27Eb' li ralal xk'ajol laj Ram, li xb'een ralal laj Jerajmehel, a'aneb' a'in: laj Mahás, 
laj Yamín ut laj Eker. 

28Eb' li ralal xk'ajol laj Onam a'aneb' a'in: laj Samay ut laj Jadá. Eb' li ralal xk'ajol 
laj Samay a'aneb' a'in: laj Nadab ut laj Abisur. 

29X'Abihahil xk'ab'a' li rixaqil laj Abisur, ut a'an chaq xna'eb' laj Ajbán ut laj 
Molid. 

30Eb' li ralal xk'ajol laj Nadab a'aneb' laj Séled ut laj Apahim. Laj Séled kikamk chi 
maajun ralal xk'ajol. 

31Laj Apahim a'an chaq xyuwa' laj Isí. Laj Isí a'an chaq xyuwa' laj Sesán. Laj Sesán 
a'an chaq xyuwa' laj Ajlay. 

32Eb' li ralal xk'ajol laj Jadá, riitz'in laj Samay, a'aneb' a'in: laj Jéter ut laj Jonatán. 
Laj Jéter kikamk chi maajun ralal xk'ajol. 

33Eb' li ralal xk'ajol laj Jonatán a'aneb' a'in: laj Pélet ut laj Sasá. A'aneb' chaq a'in li 
ralal xk'ajol laj Jerajmehel. 

34Laj Sesán ink'a' kiwank ralal; junes xrab'in kiwank. Ab'anan kiwank jun xmun 
aj Ejiipt, aj Yarjá xk'ab'a', 

35ut laj Sesán kixk'e jun xrab'in cho'q rixaqil laj Yarjá, ut ke'wank jun ralal, aj Atay 
xk'ab'a'. 

36Laj Atay a'an chaq xyuwa' laj Natán, laj Natán a'an chaq xyuwa' laj Sabad, 

37laj Sabad a'an chaq xyuwa' laj Eflal, laj Eflal a'an chaq xyuwa' laj Obed, 

38laj Obed a'an chaq xyuwa' laj Jehú, laj Jehú a'an chaq xyuwa' laj Asarías, 

39laj Asarías a'an chaq xyuwa' laj Jeles, laj Jeles a'an chaq xyuwa' laj Elasá, 

40laj Elasá a'an chaq xyuwa' laj Sismay, laj Sismay a'an chaq xyuwa' laj Salún, 

41laj Salún a'an chaq xyuwa' laj Jekamías ut laj Jekamías a'an chaq xyuwa' laj 
Elisamá. 

42Eb' li ralal xk'ajol laj Kaleb, riitz'in laj Jerajmehel, a'aneb' a'in: laj Mesá, a' li 
xb'een alalb'ej, xyuwa' laj Sif, ut laj Maresá li xkab' ralal, xyuwa' laj Hebrón. 

43A'aneb' a'in li ralal xk'ajol laj Hebrón: laj Koré, laj Tapúhaj, laj Rekem ut laj 
Sema. 

44Laj Sema a'an chaq xyuwa' laj Ráhan, a' li xyuwa' laj Jorkoham; ut laj Rekem 
a'an chaq xyuwa' laj Samay. 

45Laj Mahón a'an chaq ralal laj Samay ut xyuwa' laj Bet-Sur. 

46Laj Kaleb kiwank wiib' li rixaqil: lix Efá ut li Mahaká. Lix Efá a'an chaq xna' laj 
Harán, laj Mosá ut laj Gases. Laj Harán a'an kixyuwa'ini laj Gases. 

47A'aneb' a'in li ralal xk'ajol laj Jaday: laj Rekem, laj Jotán, laj Kesán, laj Pélet, laj 
Efá ut laj Sáhaf. 

48Lix Mahaká a'an chaq xna' laj Séber ut laj Tirjaná. 

49A'an ajwi' chaq xna' laj Sáhaf, a' li xyuwa' laj Madmaná, ut xna' laj Sebá, xyuwa' 
laj Makbená ut laj Kibehá. Laj Kaleb kiwank ajwi' jun xrab'in, x'Aksá xk'ab'a'. 

50A'aneb' chaq a'in li ralal xk'ajol laj Kaleb. Eb' li ralal xk'ajol laj Jur, xb'een xyum 
lix Efratá, a'aneb' a'in: laj Sobal, xyuwa' laj Kiryat-Yeharín; 

51laj Salmá, xyuwa' laj Belén ut laj Járef, xyuwa' laj Bet-Gader. 

52A'aneb' a'in li ralal xk'ajol laj Sobal, xyuwa' laj Kiryat-Yeharín: laj Harohé, li 
xyiijacheb' laj Manahet, 

53ut li xch'uutaleb' laj Kiryat-Yeharín: eb' laj Yatir, eb' laj Put, eb' laj Sumat, ut eb' 
laj Misray, b'arwi' neke'chalk eb' laj Sorat ut eb' laj Estahol. 

54Eb' li ralal xk'ajol laj Salmá a'aneb' a'in: laj Belén, eb' laj Netofá, eb' laj Atrot-
Bet-Johab, a' li jun yiijacheb' chik laj Manáhat, eb' laj Sorá 

55ut eb' li xch'uutaleb' laj Sofer li ke'wank chaq Yabés, naraj naxye, a'eb' laj Tirat, 
eb' laj Simat ut eb' laj Sukat. A'aneb' a'in laj Ken, ralal xk'ajoleb' laj Jamat, xyuwa' 
laj Bet-Rekab. 

1 Kr 3 

Eb' li ralal xk'ajol laj David 

1A'aneb' a'in li ralal xk'ajol laj David yo'lajenaqeb' chaq aran Hebrón: li xb'een 
ralal a'an laj Amnón, xyum lix Ajinohán aj Jisrehel; li xkab', a'an laj Daniel, xyum 
lix Abigahil, Karmeel xtenamit; 

2li rox, a'an laj Absalón, xyum lix Mahaká, xrab'in laj Talmay, awab'ej re Jesur; li 
xka, a'an laj Adonías, xyum lix Jakit; 

3li ro', a'an laj Sefatías, xyum lix Abital; ut li xwaq a'an laj Itrehán, xyum lix Eklá, 
jun chik rixaqil laj David. 

4Eb' li waqib' a'in ke'yo'laak aran Hebrón, b'arwi' laj David ki'awab'ejink chiru 
wuqub' chihab' rik'in waqib' po. Chirix chik a'an ki'awab'ejink Jerusalén chiru 
oxlaju xka'k'aal chihab',  

5ut aran ke'yo'laak kaahib' chik li ralal: laj Simá, laj Sobab, laj Natán ut laj 
Salomón, chixjunileb' a'an xyumeb' lix Betsabé, xrab'in laj Amiel. 

6Kiwank b'eleeb' chik li ralal: laj Ibjar, laj Elisamá, laj Elifélet, 

7laj Nogaj, laj Néfej, laj Jafía, 

8laj Elisamá, laj Eliadá ut laj Elifélet. 

9Chixjunileb' a'in ralaleb' laj David, ink'a' k'eeb'ileb' sa' ajl li ralal kiwank rik'ineb' 
jalan chik li ixq. Lix Tamar a'an ranab' chixjunileb' a'an. 

Eb' li ralal xk'ajol laj Salomón 

10Eb' li ralal xk'ajol laj Salomón a'aneb' a'in: laj Robohán, laj Abías, laj Asá, laj 
Josafat, 

11laj Jorán, laj Okosías, laj Johás, 

12laj Amasías, laj Asarías, laj Jotán, 

13laj Ajás, laj Esekías, laj Manasés, 

14laj Amón ut laj Josías. 

15Eb' li ralal xk'ajol laj Josías a'aneb' a'in: laj Johanán, a' li asb'ej; li xkab', a' laj 
Johakín; li rox, a' laj Sedesías, ut li xka, a' laj Salún. 

16Eb' li ralal laj Johakín a'aneb' a'in: laj Jekonías ut laj Sedesías. 

17Eb' li ralal xk'ajol laj Jekonías, a' li isinb'il sa' li xch'och', a'aneb' a'in: laj Salatiel 
li asb'ej, 

18laj Malkirán, laj Pedaías, laj Senasar, laj Jekamías, laj Hosamá ut laj Nedabías. 

19Eb' li ralal xk'ajol laj Pedaías a'aneb' a'in: laj Sorobabel ut laj Simí. Eb' li ralal 
xk'ajol laj Sorobabel a'aneb' a'in: laj Mesulán, laj Jananías ut lix Selomit, ranab' 
eb' li wiib' a'in. 

20Laj Sorobabel kiwank oob' chik li ralal: laj Jasubá, laj Ohel, laj Berekías, laj 
Jasadías ut laj Yusab-Hésed. 

21Eb' li ralal xk'ajol laj Jananías a'aneb' a'in: laj Pelatías ut laj Isaías. Laj Isaías a'an 
chaq xyuwa' laj Refaías. Laj Refaías a'an chaq xyuwa' laj Arnán. Laj Arnán a'an 
chaq xyuwa' laj Abdías. Ut laj Abdías a'an chaq xyuwa' laj Sekanías. 

22Eb' li ralal xk'ajol laj Sekanías a'aneb' a'in: laj Semaías, laj Jatús, laj Ikal, laj 
Baríaj, laj Neharías ut laj Safat. Waqib'eb' chixjunileb'. 

23Oxib'eb' li ralal laj Neharías: laj Eljohenay, laj Esekías ut laj Asrikán. 

24Wuqub'eb' li ralal laj Eljohenay: laj Hodabías, laj Eliasib, laj Pelaías, laj Akub, laj 
Johanán, laj Delaías ut laj Ananí. 

1 Kr 4 

Eb' li ralal xk'ajol laj Judá 

1Eb' li ralal xk'ajol laj Judá a'aneb' a'in: laj Fares, laj Jesrón, laj Karmí, laj Jur ut laj 
Sobal. 

2Laj Rehaías, ralal laj Sobal, a'an chaq xyuwa' laj Yájat, ut laj Yájat a'an chaq 
xyuwa' laj Ahumay ut laj Lájad. A'aneb' a'in li xch'uutaleb' laj Sorat. 

3Eb' li ralal xk'ajol laj Jur a'aneb' a'in: laj Etam, laj Jisrehel, laj Ismá, laj Idbás, laj 
Penuel, xyuwa' laj Kedor, ut laj Eser, xyuwa' laj Jusá. Eb' a'an ke'wank jun 
ranab'eb', xJaslelponi xk'ab'a'. 

4A'aneb' a'in li ralal xk'ajol laj Jur, xb'een xyum laj Efratá, xxe'toonil yuwa' laj 
Belén. 

5Laj Asur, xyuwa' laj Tékoha, kiwank wiib' li rixaqil: lix Jelá ut lix Nahará. 

6Lix Nahará a'an chaq xna'eb' laj Ajusam, laj Jéfer, laj Temení ut laj Ajastarí. 
A'aneb' a'in li xyum lix Nahará. 

7Eb' li ralal xk'ajol lix Jelá a'aneb' a'in: laj Séret, laj Jesohar ut laj Etnán. 

8Laj Kos a'an chaq xyuwa' laj Anub ut laj Sobebá, ut xxe'toonil yuwa' eb' laj 
Ajarjel, ralal laj Jarún. 

9Laj Yabés q'axal wi' chik nawno ru chiruheb' chixjunil li riitz'in, ut li xna' kixk'e 
aj Yabés cho'q xk'ab'a', xb'aan naq kixye: “Relik chi yaal naq rik'in rahilal 
xinyoob'tesi”. 

10Laj Yabés kitijok chiru li xYos laj Israel ut kixye: “At Qaawa', nintz'aama chawu 
naq chinaawosob'tesi ut taak'e junaq inch'och' numtajenaq nim. Chinaatenq'a 
taxaq ut chinaakol chiru li maa'usilal, re naq ink'a' tin'iloq rahilal”, chan. Ut li Yos 
kixk'e re li k'aru kixpatz'. 

11Laj Kelub, riitz'in laj Sujá, a'an chaq xyuwa' laj Mejir, ut laj Mejir a'an chaq 
xyuwa' laj Estón. 

12Laj Estón a'an chaq xyuwa' laj Bet-Rafá, laj Paséhaj ut laj Tejiná, aj k'ojob'anel 
re li tenamit Najás. A'aneb' a'in li ke'wank aran Reká. 

13Eb' li ralal xk'ajol laj Kenás a'aneb' a'in: laj Otoniel ut laj Seraías. Eb' li ralal 
xk'ajol laj Otoniel a'aneb' a'in: laj Jatat 

14ut laj Mehonotay, xyuwa' laj Ofrá. Laj Seraías a'an chaq xyuwa' laj Johab, 
xxe'toonil yuwa'eb' li wankeb' sa' xtaq'ahil Jarasín, a'eb' li neke'nawok k'iila paay 
chi k'anjel. 

15Eb' li ralal xk'ajol laj Kaleb, ralal laj Jefuné, a'aneb' a'in: laj Ir, laj Elá ut laj 
Naham. Laj Elá a'an chaq xyuwa' laj Kenás. 

16Eb' li ralal xk'ajol laj Jalelel a'aneb' a'in: laj Sif, laj Sifá, laj Tirías ut laj Asarel. 

17Eb' li ralal xk'ajol laj Esdras a'aneb' a'in: laj Jéter, laj Méred, laj Efer ut laj Jalón. 
Laj Méred kisumlaak rik'in lix Bitiá, xrab'in laj Parahón, ut eb' li ralal xk'ajol 
a'aneb' a'in: laj Miriam, laj Samay ut laj Isbaj, xyuwa' laj Estemoha. 

18Kiwank jun chik rixaqil laj Méred, xkomoneb' laj Judá, a'an li xna' laj Jéred, 
xyuwa' laj Kedor, laj Jéber, xyuwa' laj Sokó, ut xyuwa' ajwi' laj Jekutiel, xyuwa' laj 
Sanóhaj. 

19Eb' li ralal xk'ajol li rixaqil laj Hodías, ranab' laj Nájam, a' li xyuwa' laj Kehilá, 
a'aneb' laj Daliá, Karmit xtenamit, ut laj Estemoha, Mahaká xtenamit. 

20Eb' li ralal xk'ajol laj Simón a'aneb' a'in: laj Amnón, laj Riná, laj Ben-Janán ut laj 
Tilón. Eb' li ralal xk'ajol laj Isí a'aneb' a'in: laj Sójet ut laj Ben-Sójet. 

21Eb' li ralal xk'ajol laj Selá, ralal laj Judá a'aneb' a'in: laj Er, xyuwa' laj Leká, laj 
Ladá, xyuwa' laj Maresá, ut li xch'uutaleb' li neke'k'anjelank re li liin aran Bet-
Asbeha, 

22laj Johakín, eb' laj Kosebá, laj Johás ut laj Saraf, li ke'sumlaak rik'ineb' li ixq aj 
Mohab ut ke'sutq'iik wi' chik aran Belén (a'in kik'ulmank chaq najter). 

23Eb' a'an pak'ok ch'och' neke'xb'aanu chaq ut wankeb' aran Netahín ut Kederá, 
cho'q aj k'anjel chiru li awab'ej. 

Eb' li ralal xk'ajol laj Simehón 

24Eb' li ralal laj Simehón a'aneb' a'in: laj Nemuel, laj Yamín, laj Jarib, laj Séraj ut laj 
Saúl. 

25Laj Saúl a'an chaq xyuwa' laj Salún; laj Salún a'an chaq xyuwa' laj Mibsán, ut laj 
Mibsán a'an chaq xyuwa' laj Mismá. 

26Laj Mismá a'an chaq xyuwa' laj Jamuel; laj Jamuel a'an chaq xyuwa' laj Sakur, ut 
laj Sakur a'an chaq xyuwa' laj Simí. 

27Laj Simí kiwank waqlaju ralal ut waqib' xrab'in; ab'anan moko k'iheb' ta li ralal 
xk'ajol li ras ut li riitz'in. Jo'kan naq ink'a' kinimank li xteepaleb' kama' li 
xteepaleb' laj Judá. 

28Ke'wank aran Berseba, Moladá, Jasar-Suhal, 

29Bilhá, Esen, Tolad, 

30Betuel, Jormá, Siklak, 

31Bet-Markabot, Jasar-Susim, Bet-Biray ut aran Saharáhin. A'aneb' a'in li 
xtenamiteb' toj reetal ki'ok chi awab'ejink laj David. 

32Ke'wank ajwi' sa' oob' chik k'aleb'aal: Etam, Ahin, Rimón, Token ut Asán, 

33ut chixjunileb' li kok' k'aleb'aal wankeb' sa' xsutam eb' li tenamit a'in, toj sa' li 
na'ajej Bahalat. A'aneb' a'in li na'ajej ke'wank wi' jo'wi' li xk'ab'a'eb' li ralal 
xk'ajol. 

34Laj Mesobab, laj Jamlek, laj Josías, ralal laj Amasías, 

35laj Joel, laj Jehú, ralal laj Josipías, ralal laj Seraías, ralal laj Asiel; 

36laj Eljohenay, laj Jakobá, laj Yesohaías, laj Asaías, laj Adiel, laj Jesimiel, laj 
Benaías, 

37laj Sisá, ralal laj Sifí, ralal laj Alón, ralal laj Jedaías, ralal laj Simrí ralal laj 
Semaías. 

38A'aneb' a'in li xk'ab'a'eb' li ke'jolomink re li junjunq chi teep. Q'axal ke'k'ihank 
li xjunkab'aleb', 

39jo'kan naq ke'wulak toj sa' li okeb'aal re Kerar, sa' xjayal releb'l saq'e re li ru 
taq'a, chi xsik'b'al xwaheb' li xketomq. 

40Ut aran ke'xtaw chi yo'oon chaab'il pim, jo' ajwi' jun li na'ajej jwal nim ut 
chaab'il; aran maajun nach'e'ok reheb' (aran ke'wank junxil eb' li ralal xk'ajol laj 
Kam). 

41Ab'anan naq wan chaq cho'q awab'ej laj Esekías aran Judá, ke'k'ulunk chaq eb' 
a'in li ak xqaye, ut ke'xjuk'eb' chi junajwa li xmuheb'aaleb' ut li rochocheb' li 
wankeb' aran ut ke'kanaak chi wank sa' li xna'ajeb' a'an, xb'aan naq naab'al li pim 
wan chaq aran cho'q reheb' li xketomq. 

42Jo'kan ajwi' o'k'aal xkab' o'q'ob' (500) chi winq sa' xyanqeb' a'an, xkomoneb' laj 
Simehón, koheb' sa' li k'iche' re Seír, jolominb'ileb' xb'aan laj Pelatías, laj 
Neharías, laj Refaías ut laj Usiel, ralaleb' laj Isí, 

43ke'xsach ruheb' laj Amalek li toj yo'yookeb', ut ke'ok chi wank sa' li na'ajej a'an 
chalen toj anaqwan. 

1 Kr 5 

Eb' li ralal xk'ajol laj Rubén 

1Eb' li ralal xk'ajol laj Rubén, a' li xb'een ralal laj Israel, a'aneb' a'in: laj Janok, laj 
Palú, laj Jesrón ut laj Karmí. Laj Rubén a'an tz'aqal li xb'een alalb'ej, ab'anan 
kixtz'eq chaq li xk'ulub' raj xk'ulb'al jo' xb'een alalb'ej, xb'aan naq kixmux li 
rixaqil li xyuwa', ut a'eb' chik li ralal xk'ajol laj José, ralal ajwi' laj Israel, ke'k'uluk 
re li k'ulub'ej a'an. 

2Chirix chik a'an laj Judá kinimank xwankil chiruheb' li riitz'in ut sa' xyanqeb' 
a'an ki'elk jun aj jolominel;  

3ab'an li k'ulub'ej re wank cho'q xb'een alalb'ej, kiq'axonk rik'in laj José. 

4Eb' li ralal xk'ajol laj Joel a'aneb' a'in: laj Semaías, laj Gog, laj Simí, 

5laj Miká, laj Rehaías, laj Bahal 

6ut laj Beherá, aj jolominel reheb' laj Rubén, a' li kik'ame'k chi preexil xb'aan laj 
Tiklat-Piléser, awab'ej re Asiria. 

7Eb' li riitz'in laj Beherá, tusb'ileb' ru a' yaal chanru li xch'uutaleb', a'aneb' a'in: 
laj Jehiel, a' li xb'een iitz'inb'ej; laj Sakarías 

8ut laj Belá, ralal laj Asás, ri xmam laj Sema, a' li ralal laj Joel. Laj Belá kiwank aran 
Aroher ut li xch'och' a'an nawulak toj Nebo ut Bahal-Mehón. 

9Ke'wank ajwi' sa' xjayal releb'l saq'e toj sa' xmaril li chaqich'och' li natiklaak 
wan wi' li nima' Éwfrates, xb'aan naq k'ajo' ke'k'ihank li xketomq sa' li na'ajej 
Galahad. 

10Naq laj Saúl kiwank cho'q awab'ej, eb' laj Rubén ke'yalok rik'ineb' laj Agarén ut 
ke'xq'ax ruheb'. Toja' naq ke'na'ajunk sa' xjayal releb'l saq'e re li na'ajej Galahad. 

Eb' li ralal xk'ajol laj Gad 

11Eb' li ralal xk'ajol laj Gad li ke'wank sa' xjayal eb' laj Rubén, sa' li na'ajej Basán, 
toj sa' li tenamit Salká, a'aneb' a'in li xk'ab'a'eb': 

12xb'een laj Joel; li xkab' a'an laj Safán; chirix a'an laj Janay ut laj Safat. 

13Eb' li rech'alal, chi tustu ru ut chi junqkab'al, a'aneb' a'in: laj Mikael, laj 
Mesulán, laj Sebá, laj Joray, laj Jakán, laj Zía ut laj Eber. Wuqub'eb' chixjunileb'. 

14A'aneb' a'in li ralal xk'ajol laj Abijahil, ralal laj Jurí; laj Jurí a'an ralal laj Jaróhaj; 
laj Jaróhaj a'an ralal laj Galahad; laj Galahad a'an ralal laj Mikael; laj Mikael a'an 
ralal laj Yesisay; laj Yesisay a'an ralal laj Yajdó ut laj Yajdó a'an ralal laj Bus. 

15Laj Ají, ralal laj Abdiel ut ri xmam laj Guní, a'an kijolomink re li xjunkab'aleb'. 

16Chixjunileb' a'an ke'wank aran Galahad, Basán ut sa'eb' li xk'aleb'aalil, jo' ajwi' 
sa'atqeb' chixjunileb' li na'ajej re Sarón b'arwi' wank li chaab'il pach'aya', toj wan 
chaq chi xnub'ajlil. 

17Chixjunileb' a'an tz'iib'anb'ileb' xk'ab'a' naq laj Jotán kiwank cho'q awab'ej re 
Judá ut laj Jerobohán cho'q awab'ej re Israel. 

18Eb' li ralal xk'ajol laj Rubén, laj Gad ut li xyiijachil xteepaleb' laj Manasés 
yo'ooneb' chi yalok; wankeb' xkolb'aleb' rib', xjutz' che', xch'iich', xna' simaj ut 
tzolb'ileb' chi us re yalok. Wankeb' kaahib' roxk'aal mil rik'in waqxaqlajuk'aal 
xkab' o'q'ob' (44,760) chi winq li yo'ooneb' chi yalok. 

19Ut ke'yalok rik'ineb' laj Agarén ut rik'ineb' laj Jetur, laj Nafís ut laj Nodab; 

20ab'an ke'xyaab'a xk'ab'a' li Yos sa' li yalok, k'ojk'o xch'ooleb' rik'in li Qaawa', ut 
A'in kitenq'ank reheb'. Jo'kan naq eb' laj Agarén rochb'eeneb' li neke'okenk 
chirixeb' ke't'ane'k sa' ruq'eb'. 

21Chirix chik a'an ke'xk'am li xketomq eb' li xik' neke'ilok reheb', wankeb' lajeeb' 
roxk'aal mil (50,000) chi kameey, lajeeb' roxlajuk'aal mil (250,000) chi karneer ut 
oob' o'q'ob' (2,000) chi b'uur. Ke'xk'e ajwi' sa' tz'alam o'k'aal mil (100,000) chi 
poyanam. 

22Naab'aleb' li xik' neke'ilok reheb' ke'kamk xb'aan naq eb' laj Rubén, eb' laj Gad 
ut li xyiijachil xteepaleb' laj Manasés ke'yalok sa' xk'ab'a' li Yos. Ut ke'kanaak chi 
wank sa'eb' li na'ajej a'an toj ke'k'ame'k chi preexil. 

Li xyiijachil xteepaleb' laj Manasés 

23Eb' li ralal xk'ajol li xyiijachil xteepaleb' laj Manasés ke'wank sa' li na'ajej, 
chalen Basán toj Bahal-Hermón, Senir ut li tzuul Hermón, xb'aan naq jwal 
naab'aleb'. 

24Eb' li ke'jolomink re junqkab'al a'aneb' a'in: laj Efer, laj Isí, laj Eliel, laj Asriel, laj 
Jeremías, laj Hodabías ut laj Yajdiel. Chixjunileb' a'an yo'ooneb' chi yalok ut 
nawnookeb' ru ut aj jolomineleb'. 

25Ab'anan ke'xq'etq'eti rib' chiru li xYos li xxe'toonil yuwa'eb' ut ke'xloq'oni li 
xyoseb' li poyanam, li kixsacheb' ru li Qaawa' chiruheb' a'an. 

26Jo'kan naq li xYos laj Israel kixtoch' xch'ool laj Pul, awab'ej re Asiria, naraj 
naxye naq laj Tiklat-Piléser, a' li kirisi sa' xna'ajeb' eb' laj Rubén ut aj Gad jo'wi' li 
xyiijachil xteepaleb' laj Manasés; ut kixk'ameb' aran Jalaj, Jabor, Jará, jo'wi' chire 
li nima' Gosán, b'arwi' wankeb' toj anaqwan. 

1 Kr 5 

Eb' li ralal xk'ajol laj Rubén 

1Eb' li ralal xk'ajol laj Rubén, a' li xb'een ralal laj Israel, a'aneb' a'in: laj Janok, laj 
Palú, laj Jesrón ut laj Karmí. Laj Rubén a'an tz'aqal li xb'een alalb'ej, ab'anan 
kixtz'eq chaq li xk'ulub' raj xk'ulb'al jo' xb'een alalb'ej, xb'aan naq kixmux li 
rixaqil li xyuwa', ut a'eb' chik li ralal xk'ajol laj José, ralal ajwi' laj Israel, ke'k'uluk 
re li k'ulub'ej a'an. 

2Chirix chik a'an laj Judá kinimank xwankil chiruheb' li riitz'in ut sa' xyanqeb' 
a'an ki'elk jun aj jolominel;  

3ab'an li k'ulub'ej re wank cho'q xb'een alalb'ej, kiq'axonk rik'in laj José. 

4Eb' li ralal xk'ajol laj Joel a'aneb' a'in: laj Semaías, laj Gog, laj Simí, 

5laj Miká, laj Rehaías, laj Bahal 

6ut laj Beherá, aj jolominel reheb' laj Rubén, a' li kik'ame'k chi preexil xb'aan laj 
Tiklat-Piléser, awab'ej re Asiria. 

7Eb' li riitz'in laj Beherá, tusb'ileb' ru a' yaal chanru li xch'uutaleb', a'aneb' a'in: 
laj Jehiel, a' li xb'een iitz'inb'ej; laj Sakarías 

8ut laj Belá, ralal laj Asás, ri xmam laj Sema, a' li ralal laj Joel. Laj Belá kiwank aran 
Aroher ut li xch'och' a'an nawulak toj Nebo ut Bahal-Mehón. 

9Ke'wank ajwi' sa' xjayal releb'l saq'e toj sa' xmaril li chaqich'och' li natiklaak 
wan wi' li nima' Éwfrates, xb'aan naq k'ajo' ke'k'ihank li xketomq sa' li na'ajej 
Galahad. 

10Naq laj Saúl kiwank cho'q awab'ej, eb' laj Rubén ke'yalok rik'ineb' laj Agarén ut 
ke'xq'ax ruheb'. Toja' naq ke'na'ajunk sa' xjayal releb'l saq'e re li na'ajej Galahad. 

Eb' li ralal xk'ajol laj Gad 

11Eb' li ralal xk'ajol laj Gad li ke'wank sa' xjayal eb' laj Rubén, sa' li na'ajej Basán, 
toj sa' li tenamit Salká, a'aneb' a'in li xk'ab'a'eb': 

12xb'een laj Joel; li xkab' a'an laj Safán; chirix a'an laj Janay ut laj Safat. 

13Eb' li rech'alal, chi tustu ru ut chi junqkab'al, a'aneb' a'in: laj Mikael, laj 
Mesulán, laj Sebá, laj Joray, laj Jakán, laj Zía ut laj Eber. Wuqub'eb' chixjunileb'. 

14A'aneb' a'in li ralal xk'ajol laj Abijahil, ralal laj Jurí; laj Jurí a'an ralal laj Jaróhaj; 
laj Jaróhaj a'an ralal laj Galahad; laj Galahad a'an ralal laj Mikael; laj Mikael a'an 
ralal laj Yesisay; laj Yesisay a'an ralal laj Yajdó ut laj Yajdó a'an ralal laj Bus. 

15Laj Ají, ralal laj Abdiel ut ri xmam laj Guní, a'an kijolomink re li xjunkab'aleb'. 

16Chixjunileb' a'an ke'wank aran Galahad, Basán ut sa'eb' li xk'aleb'aalil, jo' ajwi' 
sa'atqeb' chixjunileb' li na'ajej re Sarón b'arwi' wank li chaab'il pach'aya', toj wan 
chaq chi xnub'ajlil. 

17Chixjunileb' a'an tz'iib'anb'ileb' xk'ab'a' naq laj Jotán kiwank cho'q awab'ej re 
Judá ut laj Jerobohán cho'q awab'ej re Israel. 

18Eb' li ralal xk'ajol laj Rubén, laj Gad ut li xyiijachil xteepaleb' laj Manasés 
yo'ooneb' chi yalok; wankeb' xkolb'aleb' rib', xjutz' che', xch'iich', xna' simaj ut 
tzolb'ileb' chi us re yalok. Wankeb' kaahib' roxk'aal mil rik'in waqxaqlajuk'aal 
xkab' o'q'ob' (44,760) chi winq li yo'ooneb' chi yalok. 

19Ut ke'yalok rik'ineb' laj Agarén ut rik'ineb' laj Jetur, laj Nafís ut laj Nodab; 

20ab'an ke'xyaab'a xk'ab'a' li Yos sa' li yalok, k'ojk'o xch'ooleb' rik'in li Qaawa', ut 
A'in kitenq'ank reheb'. Jo'kan naq eb' laj Agarén rochb'eeneb' li neke'okenk 
chirixeb' ke't'ane'k sa' ruq'eb'. 

21Chirix chik a'an ke'xk'am li xketomq eb' li xik' neke'ilok reheb', wankeb' lajeeb' 
roxk'aal mil (50,000) chi kameey, lajeeb' roxlajuk'aal mil (250,000) chi karneer ut 
oob' o'q'ob' (2,000) chi b'uur. Ke'xk'e ajwi' sa' tz'alam o'k'aal mil (100,000) chi 
poyanam. 

22Naab'aleb' li xik' neke'ilok reheb' ke'kamk xb'aan naq eb' laj Rubén, eb' laj Gad 
ut li xyiijachil xteepaleb' laj Manasés ke'yalok sa' xk'ab'a' li Yos. Ut ke'kanaak chi 
wank sa'eb' li na'ajej a'an toj ke'k'ame'k chi preexil. 

Li xyiijachil xteepaleb' laj Manasés 

23Eb' li ralal xk'ajol li xyiijachil xteepaleb' laj Manasés ke'wank sa' li na'ajej, 
chalen Basán toj Bahal-Hermón, Senir ut li tzuul Hermón, xb'aan naq jwal 
naab'aleb'. 

24Eb' li ke'jolomink re junqkab'al a'aneb' a'in: laj Efer, laj Isí, laj Eliel, laj Asriel, laj 
Jeremías, laj Hodabías ut laj Yajdiel. Chixjunileb' a'an yo'ooneb' chi yalok ut 
nawnookeb' ru ut aj jolomineleb'. 

25Ab'anan ke'xq'etq'eti rib' chiru li xYos li xxe'toonil yuwa'eb' ut ke'xloq'oni li 
xyoseb' li poyanam, li kixsacheb' ru li Qaawa' chiruheb' a'an. 

26Jo'kan naq li xYos laj Israel kixtoch' xch'ool laj Pul, awab'ej re Asiria, naraj 
naxye naq laj Tiklat-Piléser, a' li kirisi sa' xna'ajeb' eb' laj Rubén ut aj Gad jo'wi' li 
xyiijachil xteepaleb' laj Manasés; ut kixk'ameb' aran Jalaj, Jabor, Jará, jo'wi' chire 
li nima' Gosán, b'arwi' wankeb' toj anaqwan. 

1 Kr 6 

Eb' laj tij ralal xk'ajoleb' laj Leví 

1Eb' li ralal xk'ajol laj Leví a'aneb' a'in: laj Kersón, laj Kehat ut laj Merarí. 

2Eb' li ralal xk'ajol laj Kehat a'aneb' a'in: laj Amrán, laj Isar, laj Hebrón ut laj Usiel. 

3Eb' li ralal xk'ajol laj Amrán a'aneb' a'in: laj Aharón, laj Moisés ut lix María. Eb' li 
ralal xk'ajol laj Aharón a'aneb' a'in: laj Nadab, laj Abihú, laj Elehasar ut laj Itamar. 

4Laj Elehasar a'an chaq xyuwa' laj Pinjás, laj Pinjás a'an chaq xyuwa' laj Abisúa, 

5laj Abisúa a'an chaq xyuwa' laj Bukí, ut laj Bukí a'an chaq xyuwa' laj Usí; 

6laj Usí a'an chaq xyuwa' laj Serajías, laj Serajías a'an chaq xyuwa' laj Merayot, 

7laj Merayot a'an chaq xyuwa' laj Amarías, laj Amarías a'an chaq xyuwa' laj 
Ajitub, 

8laj Ajitub a'an chaq xyuwa' laj Sadok, laj Sadok a'an chaq xyuwa' laj Ajimás, 

9laj Ajimás a'an chaq xyuwa' laj Asarías, laj Asarías a'an chaq xyuwa' laj Yohanán, 

10laj Yohanán a'an chaq xyuwa' laj Asarías, li kiwank cho'q aj tij sa' rochochil li 
tijok li kixyiib' laj Salomón aran Jerusalén. 

11Laj Asarías a'an chaq xyuwa' laj Amarías, laj Amarías a'an chaq xyuwa' laj 
Ajitub, 

12laj Ajitub a'an chaq xyuwa' laj Sadok, laj Sadok a'an chaq xyuwa' laj Salún, 

13laj Salún a'an chaq xyuwa' laj Jilkías, laj Jilkías a'an chaq xyuwa' laj Asarías, 

14laj Asarías a'an chaq xyuwa' laj Seraías ut laj Seraías a'an chaq xyuwa' laj 
Josadak. 

15Laj Josadak ki'elk sa' li xtenamit naq li Qaawa' kixk'ameb' chi preexil eb' laj 
Judá ut eb' laj Jerusalén sa' ruq' laj Nabukodonosor. 

Eb' li ralal xk'ajol laj Leví 

16Eb' li ralal xk'ajol laj Leví a'aneb' a'in: laj Kersón, laj Kehat ut laj Merarí. 

17Eb' li ralal xk'ajol laj Kersón a'aneb' a'in: laj Libní ut laj Simí. 

18Eb' li ralal xk'ajol laj Kehat a'aneb' a'in: laj Amrán, laj Isar, laj Hebrón ut laj 
Usiel. 

19Eb' li ralal xk'ajol laj Merarí a'aneb' a'in: laj Majlí ut laj Musí. A'aneb' chaq a'in li 
ralal xk'ajol laj Leví, a' yaal chanru li xjunkab'aleb'. 

20Eb' li ralal xk'ajol laj Kersón a'aneb' a'in: laj Libní, laj Yájat, laj Simá, 

21laj Yohaj, laj Idó, laj Séraj ut laj Yehatray. 

22Eb' li ralal xk'ajol laj Kehat a'aneb' a'in: laj Aminadab, laj Koré, laj Asir, 

23laj Elkaná, laj Abiasaf, laj Asir, 

24laj Tájat, laj Uriel, laj Usías ut laj Saúl. 

25Eb' li ralal xk'ajol laj Elkaná a'aneb' a'in: laj Amasay ut laj Ajimot; 

26ut eb' li ralal xk'ajol laj Ajimot a'aneb' a'in: laj Elkaná, laj Sofay, laj Nájat, 

27laj Eliab, laj Yeroján ut laj Elkaná. 

28Eb' li ralal xk'ajol laj Samuel a'aneb' a'in: laj Basní, li asb'ej, ut laj Abías. 

29Eb' li ralal xk'ajol laj Merarí a'aneb' a'in: laj Majlí, laj Libní, laj Simí, laj Usá, 

30laj Simá, laj Jakías ut laj Asaías. 

Eb' laj b'ichanel xaqab'anb'ileb' xb'aan laj David 

31A'aneb' a'in li ke'xaqab'aak xb'aan laj David chi b'ichank sa' rochoch li Qaawa' 
chalen naq kik'ojob'amank aran li Loq'laj Kaax. 

32Eb' a'an neke'b'ichank wan wi' li Loq'laj Muheb'aal, toj reetal laj Salomón 
kixyiib' li rochoch li Qaawa' aran Jerusalén. Chirix chik a'an junelik ke'xb'aanu li 
xk'anjeleb' jo' k'aynaqeb' xb'aanunkil. 

33Eb' li wankeb' aran rochb'eeneb' li ralal xk'ajol a'aneb' a'in. Sa' xyanqeb' li ralal 
xk'ajol laj Kehat: laj Hemán laj b'ichanel, a' li ralal laj Joel, ralal laj Samuel, 

34ralal laj Elkaná, ralal laj Yeroján, ralal laj Eliel, ralal laj Toju, 

35ralal laj Suf, ralal laj Elkaná, ralal laj Májat, ralal laj Amasay, 

36ralal laj Elkaná, ralal laj Joel, ralal laj Asarías, ralal laj Sofonías, 

37ralal laj Tájat, ralal laj Asir, ralal laj Abiasaf, ralal laj Koré, 

38ralal laj Isar, ralal laj Kehat, ralal laj Leví, ralal laj Israel. 

39Sa' xnim uq' laj Hemán nawank laj Asaf li rech'alal, a' li ralal laj Berekías, ralal 
laj Simá, 

40ralal laj Mikael, ralal laj Basías, ralal laj Malkías, 

41ralal laj Etní, ralal laj Séraj, ralal laj Adaías, 

42ralal laj Etán, ralal laj Simá, ralal laj Simí, 

43ralal laj Yájat, ralal laj Kersón, ralal laj Leví. 

44Sa' xtz'e uq' laj Hemán ke'wank li ralal xk'ajol laj Merarí: laj Etán, ralal laj Kisí, 
ralal laj Abdí, ralal laj Maluk, 

45ralal laj Jasabías, ralal laj Amasías, ralal laj Jilkías, 

46ralal laj Amsí, ralal laj Baní, ralal laj Sémer, 

47ralal laj Majlí, ralal laj Musí, ralal laj Merarí, ralal laj Leví. 

48Ut eb' li rech aj Leví ke'xaqab'aak chi k'anjelak sa' li Loq'laj Na'ajej, sa' rochoch 
li Yos. 

49Laj Aharón ut eb' li ralal xk'ajol a'aneb' li neke'k'atok mayej sa' xb'een li artal 
reheb' li k'atb'il xul ut sa' xb'een li artal re li k'ajpom. Neke'xb'aanu chixjunil li 
k'anjel aajel ru re li Loq'laj Na'ajej ut neke'mayejak re xtojb'al rix li xmaakeb' laj 
Israel, jo' chanru kixye laj Moisés laj k'anjel chiru li Yos. 

Eb' li ralal xk'ajol laj Aharón 

50Eb' li ralal xk'ajol laj Aharón a'aneb' a'in: laj Elehasar, laj Pinjás, laj Abisúa, 

51laj Bukí, aj Usí, laj Serajías, 

52laj Merayot, laj Amarías, laj Ajitub, 

53laj Sadok ut laj Ajimás. 

Eb' li tenamit q'axtesinb'ileb' reheb' laj Leví 
(Jos 21,1-42) 

54A'aneb' a'in li na'ajej ke'wank wi' ut li xnub'ajleb' li xch'och'eb' li ralal xk'ajol laj 
Aharón. Eb' laj Aharón xkomoneb' laj Kehat 

55kik'ehe'k reheb' Hebrón sa' xteepal Judá, rochb'een xk'aleb'aaleb'. 

56Ab'an li ch'och' li wank chi xjunsutam li tenamit rochb'eeneb' li xk'aleb'aalil 
kik'eemank re laj Kaleb, ralal laj Yefuné. 

57Eb' li ralal xk'ajol laj Aharón ke'xk'ul cho'q na'ajej te'xkol wi' rib' laj kamsinel 
ras riitz'in, li tenamit Hebrón jo'wi' Libná ut eb' li xk'aleb'aal, Yatir ut Estemoha 
rochb'een li xk'aleb'aaleb', 

58Jilás rochb'een li xk'aleb'aaleb', Debir rochb'een li xk'aleb'aaleb', 

59Asán rochb'een li xk'aleb'aaleb', ut Bet-Semes rochb'een li xk'aleb'aaleb'. 

60Kik'eemank ajwi' reheb' li xtenamiteb' li xteepal laj Benjamín. A'aneb' a'in: 
Keba rochb'een li xk'aleb'aaleb', Alémet rochb'een li xk'aleb'aaleb' ut Anatot 
rochb'een li xk'aleb'aaleb'. Jo'kan naq oxlajuheb' li tenamit ke'tz'aqk eb' li ralal 
xk'ajol laj Aharón, a' yaal chanru li xjunkab'aleb'. 

61Eb' li junch'ol chik li ralal xk'ajol laj Kehat (a' yaal chanru li xjunkab'aleb') 
ke'tz'aqk lajeeb' chi tenamit sa' xteepal Efraín, sa' xteepal Dan ut sa' xteepal li 
xyiijachil xteepaleb' laj Manasés. 

62Eb' li ralal xk'ajol laj Kersón (a' yaal chanru li xjunkab'aleb') ke'tz'aqk oxlaju chi 
tenamit sa' xteepal Isakar, Aser, Neftalí ut sa' xteepal Manasés aran Basán. 

63Eb' li ralal xk'ajol laj Merarí (a' yaal chanru li xjunkab'aleb') ke'tz'aqk kab'laju 
chi tenamit sa' xteepal Rubén, Gad ut Sabulón. 

64Eb' laj Israel ke'xk'e eb' li tenamit a'in, rochb'een xk'aleb'aaleb', cho'q reheb' li 
ralal xk'ajol laj Leví. 

65Sa' xteepal Judá, Simehón ut Benjamín kik'eemank reheb' laj Leví eb' li tenamit 
a'in ak yeeb'ileb' xk'ab'a'. 

66Wankeb' junqaq li junqkab'al xkomoneb' laj Kehat ke'tz'aqk tenamit sa' xteepal 
Efraín. 

67Kik'ehe'k ajwi' reheb' li tenamit Sikem cho'q na'ajej te'xkol wi' rib' eb' laj 
kamsinel ras riitz'in, sa' xtzuulul Efraín, rochb'een xk'aleb'aaleb', ut jo'kan ajwi' 
aran Késer, 

68Yoknehán, Bet-Jorón, 

69Ayalón, Gat-Rimón. Chixjunileb' a'in wankeb' xk'aleb'aaleb'. 

70Cho'q reheb' li rela' li xkomonileb' laj Kehat kik'eemank li tenamit Aner ut 
Bileham, sa' xsutam li xyiijachil xteepaleb' laj Manasés, rochb'eeneb' 
xk'aleb'aaleb'. 

71Cho'q reheb' li ralal xk'ajol laj Kersón kik'eemank li tenamit Golán re Basán ut li 
tenamit Astarot, rochb'eeneb' xk'aleb'aaleb', sa' xsutam xyiijachil xteepal laj 
Manasés. 

72Kik'eemank ajwi' xna'ajeb' sa' xteepal Isakar: a' li tenamit Kadés, Dobrat, 

73Ramot ut Ahin-Kanín, rochb'eeneb' xk'aleb'aaleb'. 

74Sa' xteepal Aser kik'eemank reheb' li tenamit Masal, Abdón, 

75Jukok ut Rejob, li junjunq chi na'ajej wankeb' xk'aleb'aal. 

76Sa' xteepal Neftalí kik'eemank reheb' li tenamit Kadés re Galilea, Amón ut 
Kiriatáhin, li junjunq chi na'ajej wankeb' xk'aleb'aal. 

77Cho'q reheb' li rela' xkomonileb' laj Merarí kik'eemank sa' xteepal Sabulón: li 
tenamit Rimón ut Tabor, li junjunq chi na'ajej wankeb' xk'aleb'aal. 

78Sa' xteepal Rubén, sa' xjayal releb'l saq'e re li nima' Jordán, sa' xka'yab'aal 
Jerikó, junpak'al li nima', kik'ehe'k li tenamit Béser sa' li chaqich'och', jo'wi' li 
tenamit Yahás, 

79Kedemot ut Mepahat, li junjunq chi na'ajej wankeb' xk'aleb'aal. 

80Sa' xteepal Gad kik'ehe'k li tenamit Ramot re Galahad, Majanáhin, 

81Jesbón ut Jaser, li junjunq chi na'ajej wankeb' xk'aleb'aal. 

1 Kr 7 

Eb' li ralal xk'ajol laj Isakar 

1Kaahib'eb' li ralal laj Isakar. A'aneb' a'in: laj Tolá, laj Puhá, laj Yasub ut laj 
Simrón. 

2Eb' li ralal xk'ajol laj Tolá a'aneb' a'in: laj Usí, laj Refaías, laj Yeriel, laj Yajmay, laj 
Ibsán ut laj Samuel, aj kawil yaloneleb' ut aj jolomineleb' re li junjunq chi 
junkab'al reheb' laj Tolá. Naq kiwank chaq laj David cho'q awab'ej, ajlanb'ileb' 
wiib' xka'k'aal mil rik'in lajeek'aal xkab' o'q'ob' (22,600) chi winq. 

3Li ralal laj Usí, a'an laj Israías. Eb' li ralal xk'ajol laj Israías, a'aneb' laj Mikael, laj 
Abdías, laj Joel ut laj Isías. Oob'eb' chi aj jolominel chixjunileb'. 

4Eb' a'an wankeb' naab'aleb' rixaqil ut naab'aleb' ajwi' li ralal xk'ajoleb'. Jo'kan 
naq waqlaju xka'k'aal mil (36,000) aj puub' li wankeb' sa' xyanqeb' li xk'iila 
teepal riyajil li xkomoneb'. 

5Sa xyanqeb' chixjunil li xch'uutaleb' laj Isakar ajlanb'ileb' wuqub' ro'k'aal mil 
(87,000) chi winq, chixjunileb' a'an yo'ooneb' chi yalok. 

Eb' li ralal xk'ajol laj Benjamín 

6Oxib'eb' li ralal xk'ajol laj Benjamín. A'aneb' a'in: laj Belá, laj Béker ut laj 
Yediahel. 

7Oob'eb' li ralal xk'ajol laj Belá: laj Esbón, laj Usí, laj Usiel, laj Yerimot ut laj Irí. 
Chixjunileb' a'an aj jolomineleb' junkab'al ut yo'ooneb' chi yalok. Wiib' xka'k'aal 
mil rik'in kaalaju xka'k'aal (22,034) ajlanb'ileb' sa' xyanqeb' li ralal xk'ajol. 

8Eb' li ralal xk'ajol laj Béker a'aneb' a'in: laj Semirá, laj Johás, laj Elieser, laj 
Eljohenay, laj Omrí, laj Yeremot, laj Abías, laj Anatot ut laj Alémet. Chixjunileb' 
a'in ralal xk'ajoleb' laj Béker. 

9Junmay mil rik'in lajeek'aal (20,200) chi winq yo'ooneb' chi yalok ajlanb'ileb' sa' 
xyanqeb' li ralal xk'ajol. 

10Li ralal laj Yediahel, a'an laj Bilán. Eb' li ralal xk'ajol laj Bilán a'aneb' a'in: laj 
Yehús, laj Benjamín, laj Ehud, laj Kenahaná, laj Setán, laj Tarsis ut laj Ajisajar. 

11Chixjunileb' a'in a'aneb' chaq ralal xk'ajol laj Yediahel, aj jolomineleb' junkab'al 
ut aj puub' yo'ooneb' chi yalok. Wuqlaju mil rik'in lajeek'aal (17,200) chi winq 
ajlanb'ileb' sa' xyanqeb' chixjunileb' li ralal xk'ajol. 

12Eb' li ralal xk'ajol laj Ir, a'aneb' laj Supín ut laj Jupín. Li ralal laj Ajer, a'an laj 
Jusín. 

Eb' li ralal xk'ajol laj Neftalí 

13Eb' li ralal xk'ajol laj Neftalí a'aneb' a'in: laj Yajsel, laj Kuní, laj Yéser ut laj Salún. 
A'aneb' a'in li ralal xk'ajol laj Bilhá. 

Eb' li ralal xk'ajol laj Manasés 

14Laj Manasés kiwank wiib' li ralal rik'in li ixq aj Aram li kilaqlo' wi'. A'aneb' a'in: 
laj Asriel ut laj Makir, xyuwa' laj Galahad. 

15Laj Makir kisumlaak rik'in jun li ixq rech'alal laj Supín ut laj Jupín. Li ranab' laj 
Makir, a'an xMahaká xk'ab'a'. Li xkab' ralal laj Makir, a'an aj Selofjad xk'ab'a', ut 
junes xrab'in kiwank. 

16Lix Mahaká, rixaqil laj Makir, kiwank jun xyum, ut aj Perés kixk'e cho'q xk'ab'a'. 
Li riitz'in laj Perés aj Seres kixk'ab'a'in, ut eb' li ralal a'aneb' laj Ulán ut laj Rekem. 

17Li ralal laj Ulán, a'an laj Bedán. A'aneb' a'in li ralal xk'ajol laj Galahad, ralal laj 
Makir, ralal laj Manasés. 

18Li ranab' laj Makir, a' lix Jamoléket, a'an chaq xna' laj Ixod, laj Abiéser ut laj 
Majlá. 

19Eb' li ralal xk'ajol laj Semidá a'aneb' a'in: laj Ajián, laj Sikem, laj Likhí ut laj 
Anián. 

Eb' li ralal xk'ajol laj Efraín 

20Eb' li ralal xk'ajol laj Efraín a'aneb' a'in: laj Sutélaj, laj Béred, laj Tájat, laj Eladá, 
laj Tájat, 

21laj Sabad, laj Sutélaj, laj Eser ut laj Elad. Ab'anan ke'kamsiik xb'aaneb' laj Gat li 
wankeb' chaq sa' li na'ajej a'an, xb'aan naq ke'kub'eek chi xmaq'b'aleb' li 
xketomqeb'. 

22Chiru naab'al kutan kiraho'k xch'ool ut kiyaab'ak laj Efraín li xyuwa'eb', ut 
ke'k'ulunk chaq li rech'alal chi xk'ojob'ankil xch'ool. 

23Chirix chik a'an kiwank rik'in li rixaqil, ut a'in kikanaak sa' yu'am ut kiwank jun 
xyum, aj Beriá kixk'e cho'q xk'ab'a', xb'aan naq li rahilal wank sa' li rochoch. 

24Lix Seherá, xrab'in laj Beriá, kixk'ojob' li tenamit Bet-Jorón li wank chi tzuul ut 
li wank taq'a, ut kixk'ojob' ajwi' Usén-Seherá. 

25Eb' li ralal xk'ajol laj Beriá a'aneb' a'in: laj Réfaj, laj Sutélaj, laj Taján, 

26laj Ladán, laj Amiud, laj Elisamá, 

27laj Nun ut laj Josué. 

28Li xch'och'eb' ut li na'ajej ke'wank wi' a'aneb' Betel rochb'een xk'aleb'aalil; 
Naharán li wank sa' releb'l saq'e; Késer li wank sa' xjayal rokeb'l saq'e rochb'een 
xk'aleb'aalil, ut Sikem toj nawulak Ayá, rochb'een xk'aleb'aalil. 

29Eb' li ralal xk'ajol laj Manasés ke'taqlank sa' xb'eeneb' li tenamit Betsán, Tanak, 
Mejido ut Dor, rochb'eeneb' li xk'aleb'aalil. Sa'eb' li na'ajej a'in ke'wank li ralal 
xk'ajol laj José, ralal laj Israel. 

Eb' li ralal xk'ajol laj Aser 

30Eb' li ralal xk'ajol laj Aser a'aneb' a'in: laj Imná, laj Isbá, laj Isbí, laj Beriá ut lix 
Séraj, ranab' eb' li winq a'an. 

31Eb' li ralal xk'ajol laj Beriá a'aneb' a'in: laj Jéber ut laj Malkiel, xyuwa' laj 
Birsáhit. 

32Laj Jéber a'an chaq xyuwa' laj Jaflet, laj Sémer, laj Jotán ut lix Suá, ranab'eb' li 
winq a'an. 

33Eb' li ralal xk'ajol laj Jaflet a'aneb' a'in: laj Pasak, laj Bimhal ut laj Asbat. 

34Eb' li ralal xk'ajol laj Sémer li iitz'inb'ej a'aneb' a'in: laj Rohká, laj Jehubá ut laj 
Aram. 

35Eb' li ralal xk'ajol laj Jotán li iitz'inb'ej a'aneb': laj Sofaj, laj Imná, laj Seles ut laj 
Amal. 

36Eb' li ralal xk'ajol laj Sofaj a'aneb' a'in: laj Súaj, laj Jarnéfer, laj Súal, laj Berí, laj 
Imrá, 

37laj Béser, laj Hod, laj Samá, laj Silsá, laj Itrán ut laj Beherá. 

38Eb' li ralal xk'ajol laj Jéter a'aneb' a'in: laj Jefuné, laj Pispá ut laj Ará. 

39Eb' li ralal xk'ajol laj Ulá a'aneb' a'in: laj Araj, laj Janiel ut laj Risiá. 

40Chixjunileb' a'in, a'aneb' chaq ralal xk'ajol laj Aser. A'aneb' chaq aj jolominel 
junkab'al, kaweb' rib', yo'ooneb' chi yalok ut aj k'amol b'eheb'. Waqib' xka'k'aal 
mil (26,000) chi winq ajlanb'ileb' re li yalok. 

1 Kr 8 

Eb' li ralal xk'ajol laj Benjamín 

1Laj Benjamín a'an chaq xyuwa' laj Belá, li xb'een alalb'ej; laj Asbel a'an li xkab', 
laj Araj a'an li rox, 

2laj Nojá a'an li xka ut laj Rafá a'an li ro'. 

3Eb' li ralal xk'ajol laj Belá a'aneb' a'in: laj Adar, laj Kerá, laj Abiud, 

4laj Abisúa, laj Nahamán, laj Ajohaj, 

5laj Kerá, laj Sefufán ut laj Hiram. 

6Eb' li ralal xk'ajol laj Ehud, xjolomileb' junkab'al li ke'wank aran Keba ut 
ke'k'ame'k chi preexil sa' li na'ajej Manáhat, a'aneb' a'in: 

7laj Nahamán, laj Ajías ut laj Kerá, xyuwa' laj Usá ut laj Ajijud, a' li kik'amok 
reheb' sa' jalan chik na'ajej. 

8Laj Saharáhin kiwank jalaneb' chik li ralal sa' xtaq'ahil Mohab chirix naq ak 
kixjach rib' rik'in li wiib' rixaqil, lix Jusín ut lix Bahará. 

9Eb' li ralal kiwank rik'in li rixaqil, xHodes xk'ab'a', a'aneb' a'in: laj Jobab, laj 
Sibiá, laj Mesá, laj Malkán, 

10laj Yehús, laj Sakías ut laj Mirmá. A'aneb' a'in li ralal, aj jolominel junkab'aleb'. 

11Rik'in lix Jusín ke'yo'laak laj Abitub ut laj Elpahal. 

12Eb' li ralal xk'ajol laj Elpahal a'aneb' a'in: laj Eber, laj Misán ut laj Sémed, li 
kik'ojob'ank reheb' li tenamit Onó ut Lod rochb'een xk'aleb'aalil; 

13laj Beriá ut laj Sema, xjolomileb' junkab'al, li ke'wank chaq aran Ayalón ut 
ke'raanilasiheb' laj Gat; 

14laj Sasak ut laj Jerohán li riitz'ineb'. 

15Laj Sebadías, laj Arad, laj Ader, 

16laj Mikael, laj Ispá ut laj Yojá, a'aneb' chaq ralal xk'ajol laj Beriá. 

17Laj Sebadías, laj Mesulán, laj Jiskí, laj Jéber, 

18laj Ismeray, laj Islías ut laj Jobab, a'aneb' chaq ralal laj Elpahal. 

19Laj Jakín, laj Sikrí, laj Sabdí, 

20laj Elienay, laj Siletay, laj Eliel, 

21laj Adaías, laj Beraías ut laj Simrat, a'aneb' chaq ralal xk'ajol laj Simí. 

22Laj Ispán, laj Eber, laj Eliel, 

23laj Abdón, laj Sikrí, laj Janán, 

24laj Jananías, laj Elam, laj Anatotías, 

25laj Ifdaías ut laj Penuel, a'aneb' chaq ralal xk'ajol laj Sesak. 

26Laj Samseray, laj Serajías, laj Atalías, 

27laj Yaresías, laj Elías ut laj Sikrí, a'aneb' chaq ralal xk'ajol laj Jerohán. 

28A'aneb' a'in laj jolominel reheb' li xch'uutaleb' laj Benjamín, li ke'wank aran 
Jerusalén. 

Li xjunkab'al laj Saúl 

29Sa' li tenamit Gabahón kiwank laj Jehiel, xyuwa' laj Gabahón; xMahaká xk'ab'a' 
li rixaqil. 

30Eb' li ralal xk'ajol a'aneb' a'in: laj Abdón, li asb'ej, laj Sur, laj Kis, laj Bahal, laj 
Ner, laj Nadab, 

31laj Kedor, laj Ajihó, laj Séker 

32ut laj Miklot, a'an xyuwa' laj Simá. Eb' a'in ajwi', jo' ke'xb'aanu eb' li ras ut li 
riitz'in, ke'wank aran Jerusalén rochb'eeneb' a'an. 

33Laj Ner a'an chaq xyuwa' laj Kis, laj Kis a'an chaq xyuwa' laj Saúl, ut laj Saúl a'an 
chaq xyuwa' laj Jonatán, laj Malkisúa, laj Abinadab ut laj Esbahal. 

34Laj Jonatán a'an chaq xyuwa' laj Merib-Bahal, xyuwa' chaq laj Mikaías. 

35Eb' li ralal xk'ajol laj Mikaías a'aneb' a'in: laj Pitón, laj Mélek, laj Tareha ut laj 
Ajás. 

36Laj Ajás a'an chaq xyuwa' laj Johadá, ut laj Johadá a'an chaq xyuwa' laj Alémet, 
laj Asmábet ut laj Simrí; laj Simrí a'an chaq xyuwa' laj Mosá, 

37ut laj Mosá a'an chaq xyuwa' laj Biná, a'an xyuwa' laj Rafá; laj Rafá a'an chaq 
xyuwa' laj Elasá, laj Elasá a'an chaq xyuwa' laj Asel. 

38Waqib'eb' li ralal xk'ajol laj Asel. A'aneb' a'in: laj Asrikán, laj Bokrú, laj Ismael, 
laj Seharías, laj Abdías ut laj Janán. A'aneb' chaq a'in li ralal xk'ajol laj Asel. 

39Eb' li ralal xk'ajol laj Ések li riitz'in, a'aneb' a'in: laj Ulán li asb'ej; laj Yehús, li 
xkab', ut laj Elifélet li rox. 

40Eb' li ralal xk'ajol laj Ulán kaweb' rib' ut yo'ooneb' chi yalok; neke'xnaw chi us 
kutuk simaj. Ke'wank naab'aleb' li ralal ut ri xmam: lajeeb' xwaqxaqk'aal (150) 
chixjunileb'. Chixjunileb' a'in, ralal xk'ajoleb' laj Benjamín. 

1 Kr 9 

1Chixjunileb' laj Israel tz'iib'anb'il xk'ab'a'eb' sa' xHuheb' li awab'ej re Israel.  

Eb' li ke'elk chaq Babilonia ut ke'sutq'iik wi' chik 
(Neh 11,1-24) 

Ab'an eb' laj Judá ke'k'ame'k aran Babilonia xb'aan li xmaa'usilaleb'. 

2Eb' li ke'sutq'iik chaq xb'enwa re xtawb'al wi' chik li xtenamiteb' ut li xna'ajeb', 
a'aneb' laj Israel, eb' laj tij, eb' laj Leví ut eb' li neke'k'anjelak sa' rochoch li Yos. 

3Aran Jerusalén ke'na'ajunk li ralal xk'ajol laj Judá, laj Benjamín, laj Efraín ut laj 
Manasés. 

4Sa' xyanqeb' li ralal xk'ajol laj Judá: laj Utay, ralal laj Amiud, ralal laj Omrí, ralal 
laj Imrí, ralal laj Baní, xkomoneb' li ralal xk'ajol laj Fares, ralal laj Judá. 

5Sa' xyanqeb' li ralal xk'ajol laj Siló: laj Asaías, li asb'ej. 

6Sa' xyanqeb' li ralal xk'ajol laj Séraj: laj Jehiel ut eb' li rech'alal, lajeeb' 
ro'lajuk'aal xkab' o'q'ob' (690) chi poyanam chixjunileb'. 

7Sa' xyanqeb' li ralal xk'ajol laj Benjamín: laj Salú, ralal laj Mesulán, ralal chaq laj 
Hodabías, ralal chaq laj Senúa; 

8laj Ibneías, ralal laj Yeroján; laj Elá, ralal laj Usí, ralal laj Mikrí; laj Mesulán, ralal 
laj Sefatías, ralal laj Rewel, ralal laj Ibnías. 

9A'aneb' waqlaju xwaqxaqk'aal rox o'q'ob' (956) chi winq, junes aj jolominel 
junkab'al chixjunileb'. 

10Sa' xyanqeb' laj tij: laj Jedaías, laj Joyarib, laj Yakín, 

11laj Asarías, ralal laj Jilkías, ralal laj Mesulán, ralal laj Sadok, ralal laj Merayot, 
ralal laj Ajitub, a'an chaq xnimal aj jolominel re li rochoch li Yos; 

12laj Adaías, ralal laj Jerohán, ralal laj Pasjur, ralal laj Malkías; laj Masay, ralal laj 
Adiel, ralal laj Yajserá, ralal laj Mesulán, ralal laj Mesilemit, ralal laj Imer; 

13ut eb' li rech'alaleb', aj jolominel junkab'aleb'. Wankeb' tana waqxaqk'aal ro' 
o'q'ob' (1,760) chi winq, chixjunileb' neke'xnaw k'anjelak sa' rochoch li Yos. 

14Sa' xyanqeb' laj Leví: laj Semaías, ralal laj Jasub, ralal laj Asrikán, ralal laj 
Jasabías, xkomoneb' laj Merarí; 

15laj Bakbakar, laj Jeres, laj Kalal ut laj Matanías, ralal laj Mikaías, ralal laj Sikrí, 
ralal laj Asaf; 

16laj Abdías, ralal laj Semaías, ralal laj Kalal, ralal laj Jedutún; laj Berekías, ralal laj 
Asá, ralal laj Elkaná li kiwank chaq sa'eb' li xk'aleb'aaleb' laj Netofat. 

17Eb' laj k'aak'alenel okeb'aal: aj Salún, laj Akub, laj Talmón, laj Ajimán. Laj Salún, 
asb'ej chiruheb' a'an, a'an li kijolomink chaq reheb' 

18ut chalen toj anaqwan aj k'aak'alenel rokeb'aal li awab'ej, a' li wank sa' xjayal 
releb'l saq'e. A'aneb' a'in li ke'k'aak'alenk okeb'aal sa'eb' li xmuheb'aaleb' laj 
Leví. 

19Laj Salún, ralal laj Koré, ralal laj Ebiasaf, ralal ajwi' laj Koré, jo'wi' eb' li 
rech'alal, a'aneb' chaq laj k'aak'alenel sa' li okeb'aal re li Loq'laj Na'ajej, jo' 
ke'xb'aanu chaq junxil eb' li xxe'toonil yuwa'eb' naq ke'xk'aak'ale rokeb'aal li 
xmuheb'aal li Qaawa'. 

20Chi rub'eetal chaq a'an, laj Pinjás, ralal laj Elehasar, a'an kijolomink reheb', ut li 
Qaawa' kiwank rik'in. 

21Laj Sakarías, ralal laj Meselemías, a'an chaq aj k'aak'alenel okeb'aal sa' li Loq'laj 
Muheb'aal. 

22Kab'laju xjunlajuk'aal (212) chixjunileb' laj k'aak'alenel okeb'aal li sik'b'ileb' ru, 
jo' chanru tz'iib'anb'il xk'ab'a'eb' naq ke'ajlaak sa'eb' li tenamit ke'wank wi'. Laj 
David ut laj Samuel, laj ilol moy u, a'aneb' li ke'xaqab'ank reheb' chi xb'aanunkil li 
k'anjel a'in chi junelik. 

23Eb' a'an ut eb' li ralal xk'ajol neke'xjal rib' chi xk'aak'alenkil rokeb'aal li rochoch 
li Qaawa', naraj naxye li Loq'laj Na'ajej. 

24Ke'wank aj k'aak'alenel okeb'aal sa' xkaaxukuutil li na'ajej: sa' releb'l saq'e ut 
sa' rokeb'l saq'e; ke'wank ajwi' sa' releb'l iq' ut sa' rokeb'l iq'. 

25Eb' li rech'alal li wankatqeb' chaq sa' k'aleb'aal, neke'k'ulunk chi xtenq'ankileb' 
ut wuqub' kutan neke'xb'aanu chi xjunjunqaleb'. 

26Ab'anan li kaahib' chi aj k'aak'alenel li jwal aajeleb' ru aran, a'aneb' aj Leví ut 
junelik wankeb' aran chi k'aak'alenk, re rilb'al li na'ajej ut li k'aru wank chisa' li 
rochoch li Yos. 

27Neke'xnumsi li q'oqyink chire li rochoch li Yos, xb'aan naq xaqab'anb'ileb' chi 
rilb'al ut chi xteeb'al eq'la wulaj wulaj. 

28Wankeb' ajwi' aj ilol re li k'a'aq re ru nak'anjelak aran. A'aneb' li neke'risi chaq 
ut neke'xk'uula wi' chik chixjunileb' li k'anjelob'aal, ab'an tento naq te'rajla. 

29Wankeb' chik xaqab'anb'ileb' chi rilb'aleb' li loq'laj sek' jo'wi' li k'a'aq re ru jwal 
loq', li k'aj triiw, li b'iin, li aseeyt, li k'ajpom ut li sununkil b'an. 

30Wankeb' junjunq aj tij li neke'xkawresi li sununkil b'an; 

31ut jun aj Leví, aj Matatías xk'ab'a', xb'een ralal laj Salún, aj Koré, xaqab'anb'il chi 
xk'uub'ankileb' li k'uluj re li mayejak chi junelik. 

32Wankeb' sa' xyanqeb' li rech'alal aj Kehat li xaqab'anb'ileb' chi xk'uub'ankil li 
loq'laj wa re xk'eeb'al chi tustu sa' xb'een li meex rajlal sábado. 

33Wankeb' ajwi' aj b'ichanel, aj jolominel junkab'aleb' aj Leví li ke'wank sa' li 
xkok' muheb'aal li rochoch li Yos, maak'a'eb' chik junaq xk'anjeleb', xb'aan naq 
chi q'eq ut chi kutan neke'xb'aanu li xk'anjeleb'. 

34A'aneb' a'in laj jolominel junkab'al sa' xyanqeb' laj Leví, a' yaal chanru li ralal 
xk'ajoleb'. A'aneb' laj k'amol b'e li ke'wank chaq Jerusalén. 

Li xjunkab'al laj Saúl 
(1 Kr 8,29-40) 

35Sa' li tenamit Gabahón kiwank laj Jehiel, xyuwa' laj Gabahón; xMahaká xk'ab'a' 
li rixaqil. 

36Eb' li ralal xk'ajol a'aneb' a'in: laj Abdón, li asb'ej; laj Sur, laj Kis, laj Bahal, laj 
Ner, laj Nadab, 

37laj Kedor, laj Ajihó, laj Sakarías ut laj Miklot, 

38a'an xyuwa' laj Simá. Eb' a'in ajwi', jo' ke'xb'aanu eb' li ras ut li riitz'in, ke'wank 
aran Jerusalén rochb'eeneb' a'an. 

39Laj Ner a'an chaq xyuwa' laj Kis, laj Kis a'an chaq xyuwa' laj Saúl, ut laj Saúl a'an 
chaq xyuwa' laj Jonatán, laj Malkisúa, laj Abinadab ut laj Esbahal. 

40Laj Jonatán a'an chaq xyuwa' laj Merib-Bahal, xyuwa' chaq laj Mikaías. 

41Eb' li ralal xk'ajol laj Mikaías a'aneb' a'in: laj Pitón, laj Mélek, laj Tareha ut laj 
Ajás. 

42Laj Ajás a'an chaq xyuwa' laj Jará, ut laj Jará a'an chaq xyuwa' laj Alémet, laj 
Asmábet ut laj Simrí; laj Simrí a'an chaq xyuwa' laj Mosá, 

43ut laj Mosá a'an chaq xyuwa' laj Biná, a'an xyuwa' laj Refaías; laj Refaías a'an 
chaq xyuwa' laj Elasá, laj Elasá a'an chaq xyuwa' laj Asel. 

44Waqib'eb' li ralal xk'ajol laj Asel. A'aneb' a'in: laj Asrikán, laj Bokrú, laj Ismael, 
laj Seharías, laj Abdías ut laj Janán. A'aneb' chaq a'in li ralal xk'ajol laj Asel. 

1 Kr 10 

Laj Saúl ut eb' li ralal ke'kamsiik aran Jelbohé 
(1 S 31,1-13) 

1Sa' li tzuul Jelbohé eb' laj Filistea ke'ok chi yalok rik'ineb' laj Israel, ut eb' a'in 
ke'elelik chiruheb' ut naab'aleb' ke'kamsiik. 

2Eb' laj Filistea kaw ke'xsik' laj Saúl ut eb' li ralal, ut ke'xkamsi laj Jonatán, laj 
Abinadab ut laj Malkisúa, ralaleb' laj Saúl. 

3Chirix chik a'an ke'xkut rib' sa' xb'een laj Saúl. Eb' laj ch'e'ol simaj ke'xtaw laj 
Saúl ut ke'xkut chi simaj. 

4Toja' naq a'in kixye re laj tenq' re: “Isi laach'iich' ut kamsin. Mare anchal 
te'k'ulunq li ink'a' xk'ulumeb' sirkunsisyon ut te'ok chinse'enkil”, chan. Ab'an laj 
tenq' re ink'a' kiraj xb'aan naq k'ajo' xxiw. Tikto laj Saúl kixchap li xch'iich' ut 
kixkut rib' sa' xb'een. 

5Naq li winq kiril naq kamenaq chik laj Saúl, a'an kixkut ajwi' rib' sa' xb'een li 
ch'iich' ut kikamk. 

6Jo'ka'in naq sa' li kutan a'an ke'kamk laj Saúl, roxichaleb' li ralal ut chixjunil li 
xjunkab'al. 

7Naq eb' laj Israel li wankeb' sa' li taq'a ke'ril naq eb' laj puub' aj Israel yookeb' 
chi elelik ut kamenaq chik laj Saúl rochb'eeneb' li ralal, ke'xkanab' li xtenamiteb' 
ut ke'elelik. Toja' naq ke'chalk eb' laj Filistea ut ke'na'ajunk aran. 

8Sa' li kutan jun chik ke'chalk eb' laj Filistea chi xxokb'al li k'aru reheb' li 
kamenaq, ut ke'xtaw laj Saúl ut roxichaleb' li ralal jiljookeb' sa' li tzuul Jelbohé. 

9Ke'risi li raq', ke'xk'am li xjolom jo'wi' eb' li xk'anjelob'aal re yalok, ut sut 
ke'xtaqlaheb' aj esil sa' xteepal chixjunil Filistea re xpuktesinkil li esil a'in reheb' 
li tenamit ut reheb' li xyoseb'. 

10Ke'xk'e eb' li xk'anjelob'aal laj Saúl sa' rochoch li xyoseb' ut ke'xt'uyub' li 
xjolom sa' li rochoch laj Dagón li xyoseb'. 

11Naq chixjunileb' laj Yabés re Galahad ke'rab'i resil li k'aru ke'xb'aanu eb' laj 
Filistea re laj Saúl, 

12ke'xaqliik chixjunileb' li yo'ooneb' chi yalok, ke'xxok li xch'och'el xsululel laj 
Saúl ut li xtz'ejwaleb' li ralal ut ke'xk'ameb' toj Yabés. Aran ke'xmuqeb' rub'el jun 
toon li ji' nawno chi us, ut chiru wuqub' kutan ke'xkuy xsa'eb'. 

13Jo'ka'in naq kikamk laj Saúl, xb'aan naq kimaakob'k naq kixq'etq'eti rib' chiru li 
Qaawa': ink'a' kixpaab' li raatin li Qaawa' ut kipatz'ok rik'in jun li ixq aj q'e.  

14Ink'a' kixpatz' xna'leb' rik'in li Yos. Jo'kan naq li Qaawa' kirisi li xyu'am ut a' 
chik laj David, ralal laj Jesé, ki'ok chi awab'ejink sa' xna'aj. 

1 Kr 11 

Laj David kixaqab'aak cho'q awab'ej re Israel ut re Judá 
(2 S 5,1-5) 

1Ke'xch'utub' rib' chixjunileb' laj Israel, ke'wulak rik'in laj David aran Hebrón ut 
ke'xye re: “K'e reetal, laa'o qacha'al qib', qakik'el qib'. 

2Chalen chaq junxil naq laj Saúl a'an chaq li na'awab'ejink qe, laa'at tz'aqal 
xjolomil Israel sa' li yalok. Ut xyehom li Qaawa' naq laa'at tatb'eresinq re li 
xtenamit ut laa'ataq aj k'amol xb'eheb' laj Israel”. 

3Jo'kan naq chixjunileb' li xcheekal winqul laj Israel ke'wulak Hebrón rik'in li 
awab'ej, ut laj David kixk'uub' jun sumwank rik'ineb' aran Hebrón, chiru li 
Qaawa', ut kiyule'k cho'q awab'ej re Israel, jo' chanru kixye li Qaawa' chi 
xtz'uumal re laj Samuel. 

Laj David kixchap li kawub'resinb'il ochoch re Sión 
(2 S 5,6-10) 

4Chirix chik a'an chixjunileb' laj Israel rochb'eeneb' laj David koheb' aran 
Jerusalén, Jebús ajwi' nayeemank re. Eb' laj Jebús wankeb' chaq sa' li na'ajej a'an, 

5ut ke'xye re laj David: “Laa'at ink'a' truuq tat-ok arin”. Ab'anan laj David ki'ok sa' 
li kawub'resinb'il ochoch re Sión, li xTenamit laj David chik naxk'ab'a'in. 

6Ak xyehom laj David: “Li ani xb'enwa taayaloq rik'ineb' laj Jebús, a'an li 
taaxaqab'aaq cho'q aj jolominel ut aj k'amol b'e”. Ut li kiyalok xb'enwa, a'an laj 
Johab, xyum lix Sarbia; jo'kan naq kixaqab'aak cho'q aj jolominel. 

7Moqon laj David kixk'ojob' xna'aj sa' li kawub'resinb'il kab'l, ut xTenamit laj 
David kixk'e cho'q xk'ab'a'. 

8Ut kitz'akab'k chi xsutam a'an, chalen chaq Miló toj chirix li tenamit. Laj Johab 
chik kichoyok xyiib'ankil li tenamit. 

9Chi jo'kan li xwankil laj David yo chi nimank, xb'aan naq li Nimajwal Yos, wank 
rik'in. 

Xk'ab'a'eb' laj puub' jwal kaweb' rib' 
(2 S 23,8-39) 

10A'aneb' a'in laj jolominel reheb' li kaweb' rib' sa' xyanqeb' laj puub' re laj David, 
a'eb' li ke'tenq'ank re naq wank cho'q awab'ej, ut sa' komonil rochb'eeneb' 
chixjunileb' laj Israel ke'xxaqab' cho'q awab'ej, jo' kixye li Qaawa' reheb' laj 
Israel. 

11A'aneb' a'in xk'ab'a'eb' li kaweb' rib' sa' xyanqeb' laj puub' re laj David: laj 
Yasobán, ralal laj Jakmoní, xyuwa'il li lajeeb' xka'k'aal, li kixkut rib' sa' xb'eeneb' 
o'lajuk'aal (300) chi winq rik'in li xjutz' ch'iich' ut kixkamsiheb' sa' jun kutan. 

12Li xkab', a'an laj Elehasar, ralal laj Dodó, aj Ajot. A'an jun reheb' li oxib'eb' jwal 
kaweb' rib' chi yalok. 

13Kiwank rochb'een laj David aran Pas-Damín b'arwi' ke'xch'utub' rib' laj Filistea 
re yalok. Kiwank aran jun li na'ajej b'arwi' awb'il li seb'aad, ut naq eb' laj Israel 
ke'elelik chiruheb' laj Filistea, 

14a'an kixxaqab' rib' sa' xyi li na'ajej, kiyalok chi kaw re xkolb'al rix li awimq ut 
kixq'ax ruheb' laj Filistea. Jo'kan naq aran li Qaawa' kixk'e reheb' jun nimla 
q'axok u. 

15Sa' jun kutan oxib' reheb' li lajeeb' xka'k'aal chi kaweb' rib' koxe'ril laj David sa' 
li ochoch pek re Adulán, naq jun ch'uuteb' aj Filistea wankeb' sa' li xTaq'ahil 
Refaín. 

16Laj David wank aran sa' li kawub'resinb'il na'ajej, ut jun ch'uuteb' aj Filistea 
wankeb' chaq Belén. 

17Ut sa' junpaat laj David kixtz'aama a'in: “Ani taxaq xk'ehok chiwuk' b'ayaq li ha' 
re li kumb' wank chi xk'atq li okeb'aal re Belén!”, chan. 

18Toja' naq li oxib'eb' li kaweb' rib' ke'ok sa' xmuheb'aaleb' laj Filistea ut ke'risi 
chaq ha' sa' li kumb' wank chi xk'atq li okeb'aal re Belén; ke'xk'am ut 
koxe'xyeechi'i re laj David, ab'an a'an ink'a' kiruk', kixhoy b'an jo' mayej chiru li 
Qaawa': 

19“Ink'a' taxaq tixk'e we li Qaawa' ruk'b'al li ha' a'in! Ma twuk' tab'i' xkik'eleb' li 
winq li xe'k'amok chaq li ha' a'in ut kach'in chik maa xe'kamk?”, chan. Ut ink'a' 
kiraj ruk'b'al. A'an a'in li ke'xb'aanu li oxib' chi winq yo'ooneb' chi yalok. 

20Laj Abisay, riitz'in laj Johab ut xyum lix Sarbia, a'an xjolomil eb' li kaweb' rib'. 
Sa' jun kutan kixkut rib' sa' xb'eeneb' o'lajuk'aal (300) chi winq rik'in li xjutz' 
ch'iich' ut kixkamsiheb'. Jo'kan naq kinimank xwankil sa' xyanqeb' li lajeeb' 
xka'k'aal 

21ut q'axal chik kik'ehe'k xloq'al chiruheb' chixjunil a'an, xb'aan naq ki'ok chi 
taqlank sa' xb'eeneb'. Ab'anan ink'a' koxtaw xloq'al jo'eb' li oxib'. 

22Laj Benaías, ralal laj Johadá, aj Kabsehel, a'an jun li winq kaw xch'ool li 
kixb'aanu xninqal ru b'aanuhom. A'an kikamsink re li wiib' xninqaleb' ru winq aj 
Mohab. Sa' jun kutan naq yo chaq chi kub'eek sa' choxa li ratz'amke, ki'ok sa' jun 
b'ekb'il ha' ut kixkamsi jun kaqkoj. 

23Kixkamsi ajwi' jun aj Ejiipt jwal nim xteram, wan xkab' moqoj xteram, li wank 
xjutz' che' sa' ruq', chanchan xche'el li kemleb'. Ab'an laj Benaías koho chi 
xk'ulb'al yal rik'in jun ch'ina xuq', kixmaq' li jutz' che' sa' ruq' laj Ejiipt ut rik'in 
ajwi' a'an kixkamsi. 

24A'an a'in kixb'aanu laj Benaías, ralal laj Johadá; ut rik'in a'an kinimank xwankil 
sa' xyanqeb' li lajeeb' xka'k'aal li kaweb' rib'. 

25Q'axal chik kik'ehe'k xwankil chiruheb' chixjunil a'an, ab'anan ink'a' koxtaw 
xloq'al jo'eb' li oxib'. Ut laj David kixk'e laj Benaías chi taqlank sa' xb'eeneb' laj 
k'aak'alehom re. 

26Eb' li jwal kaweb' rib' a'aneb' chaq a'in: laj Asahel, riitz'in laj Johab, jo' ajwi' laj 
Eljanán, ralal laj Dodó, Belén xtenamit; 

27laj Samá aj Jarod; laj Jeles aj Palt; 

28laj Irá, ralal laj Ikés, Tékoha xtenamit; laj Abiéser aj Anatot; 

29laj Sibekay aj Jusá; laj Ilay aj Ajoj; 

30laj Majray aj Netofá; laj Jeled, ralal laj Bahaná, Netofá xtenamit; 

31laj Itay, ralal laj Ribay, aj Kibehá sa' xteepal Benjamín; laj Benaías aj Piratón; 

32laj Hiday, chalenaq chaq chire li nima' re Kahás; laj Abiel aj Arabá; 

33laj Asmábet aj Bajurín; laj Eliajbá, aj Sahalbín; 

34eb' laj Bené-Hasén aj Kisón; laj Jonatán, ralal laj Saké, Arar xtenamit; 

35laj Ajián, ralal laj Sakar, aj Arar; laj Elifélet, ralal laj Ur; 

36laj Jéfer aj Mekerá; laj Ajías aj Pelón; 

37laj Jesró aj Karmeel; laj Naharay, ralal laj Esbay; 

38laj Joel, riitz'in laj Natán; laj Mibjar, ralal laj Akrí; 

39laj Sélek aj Amón; laj Najray aj Beherot, aj tenq' re laj Johab, a' li xyum lix 
Sarbia; 

40laj Irá aj Yatir; laj Kareb aj Yatir ajwi'; 

41laj Urías aj Hit; laj Sabad, ralal laj Ajlay; 

42laj Adiná, ralal laj Sisá, aj Rubén, xyuwa'ileb' laj Rubén ut lajeeb' xka'k'aal chi 
winq narochb'eeniheb'; 

43laj Janán, ralal laj Mahaká; laj Josafat aj Mitnit; 

44laj Usías aj Astarot; laj Samá ut laj Jehiel, ralaleb' laj Jotán, Aroher xtenamiteb'; 

45laj Yediahel, ralal laj Simrí, ut li riitz'in, a' laj Yojá aj Tis; 

46laj Eliel aj Majanáhin; laj Jerebay ut laj Josabías, ralaleb' laj Elnahán; laj Itmá aj 
Mohab; 

47laj Eliel, laj Obed ut laj Jahasiel, Sobá xtenamiteb'. 

1 Kr 12 

Eb' li xb'een ke'okenk chirix laj David 

1Naq laj David toj yo chi xmuqb'al rib' chiru laj Saúl, ralal laj Kis, jun ch'uuteb' aj 
puub' koxe'xjunaji rib'eb' rik'in, aran Siklak, re xtenq'ankil chi yalok. 

2Eb' laj puub' a'an q'axal kaweb' rib', wankeb' xsimaj rik'ineb', ut naru 
neke'kutuk rik'in li xnim uq' jo'wi' rik'in li xtz'e uq'. Neke'kutuk ajwi' pek rik'in 
jok'. A'aneb' a'in xk'ab'a' li rech'alaleb' laj Saúl, sa' xteepal Benjamín: 

3laj Ahiéserlaj, aj jolominel, ut laj Johás, ralaleb' laj Semahá, Kibehá xtenamiteb'; 
laj Jesiel ut laj Pélet, ralaleb' laj Asmábet; laj Beraká ut laj Jehú, Anatot 
xtenamiteb'; 

4alaj Ismaías aj Gabahón, jun reheb' li lajeeb' xka'k'aal chi kawil winq ut aj 
jolominel reheb' a'an; 

4blaj Jeremías, laj Jahasiel, laj Johanán, laj Josabad, Kederá xtenamit; 

5laj Elusay, laj Jerimot, laj Behalías, laj Semarías ut laj Sefatías, Jaruf xtenamit; 

6laj Elkaná, laj Isaías, laj Asarel, laj Johéser ut laj Jasobán, xkomoneb' li ralal 
xk'ajol laj Koré; 

7laj Joelá ut laj Sebadías, ralaleb' laj Yeroján, Kedor xtenamiteb'. 

8Wankeb' ajwi' aj Gad ke'q'axonk rik'in laj David naq wan chaq sa' li chaqich'och', 
sa' li kawub'resinb'il ochoch. A'aneb' chaq kaweb' rib', tzolb'ileb' chi us chi yalok 
ut wankeb' xkoleb' ch'iich' ut xjutz' che'eb'. Josq' neke'ilok kama'eb' li kaqkoj, ut 
kaw ajwi' neke'aanilak chanchaneb' li kej sa'eb' li tzuultaq'a. 

9A'aneb' a'in li xk'ab'a'eb': laj Eser, li xb'een; laj Abdías li xkab'; laj Eliab, li rox; 

10laj Mismaná, li xka; laj Jeremías, li ro'; 

11laj Atay, li xwaq; laj Eliel, li xwuq; 

12laj Johanán, li xwaqxaq; laj Elsabad, li xb'ele; 

13laj Jeremías, li xlaje, ut laj Makbanay, li xjunlaju. 

14A'aneb' a'in xkomoneb' laj Gad, xjolomileb' laj puub'. Li ink'a' jwal kaw rib' chi 
yalok sa' xyanqeb', nataqlank sa' xb'een o'k'aal (100) chi winq; ut li yo'oon chi 
yalok, nataqlank sa' xb'een lajeek'aal rox o'q'ob' (1,000) chi winq. 

15A'aneb' a'in li ke'nume'k junpak'al li nima' Jordán sa' li xb'een po, naq yo chaq 
chi b'ut'irk li nima' toj chire li pim, ut ke'raanilasi chixjunileb' li wankeb' chiru 
taq'a, sa' releb'l ut sa' rokeb'l saq'e. 

16Wankeb' ajwi' aj Benjamín ut aj Judá koheb' rik'in laj David sa' li 
kawub'resinb'il ochoch. 

17Toja' naq a'in ki'elk chaq chi xk'ulb'aleb' ut kixye reheb': “Wi xexchalk sa' 
tuqtuukilal re intenq'ankil, tink'ulub'a chi anchal linch'ool naq teejunaji eerib' 
wik'in. Ab'an wi xexchalk re inb'alaq'inkil ut re inq'axtesinkil sa' ruq'eb' li xik' 
neke'ilok we chi maak'a' inmaak, a' taxaq li xYoseb' li qaxe' qatoon chi'iloq re ut 
chirahob'resinq eere!”, chan. 

18Toja' naq laj Amasay, xjolomil li lajeeb' xka'k'aal, eek'asinb'il xb'aan li musiq'ej, 
kixye: “Tuqtuukilal cho'q aawe, at David, ralalat laj Jesé! Sahaq taxaq aach'ool! 
Chiwanq taxaq tuqtuukilal rik'ineb' li te'tenq'anq aawe, xb'aan naq laaYos 
nakatxtenq'a!”, chan. Laj David kixk'uleb' ut kixk'e xk'anjeleb' sa' xyanqeb' laj 
jolominel aj puub'. 

19Wankeb' ajwi' aj Manasés ke'okenk chirix laj David, naq a'in koho chi yalok 
rik'in laj Saúl rochb'eeneb' laj Filistea. Ab'anan laj David ink'a' kiruuk 
xtenq'ankileb' laj Filistea, xb'aan naq eb' li neke'jolomink reheb' ke'xch'utub' rib' 
ut ke'xchaq'rab'i laj David; ke'xye: “Laj David tooxkamsi ut chi jo'kan taa'okenq 
chirix laj Saúl li xqaawa'”. 

20Naq laj David koho Siklak, wankeb' aj Manasés ke'okenk chirix laj David. 
A'aneb' a'in: laj Adná, laj Josabad, laj Yediahel, laj Mikael, laj Josabad, laj Elihú ut 
laj Siletay, xjolomileb' laj puub' re Manasés. 

21A'aneb' a'in li ke'tenq'ank re laj David chiruheb' laj elq', xb'aan naq kaweb' rib' 
chixjunileb' ut xjolomileb' laj puub'. 

22Rajlal kutan yookeb' chi chalk li te'raj xtenq'ankil laj David, toj reetal ke'tamk 
chi us eb' laj puub' li q'axal kaweb' rib'. 

Eb' laj puub' re laj David 

23A'an a'in li xk'ihaleb' laj puub' li yo'ooneb' chi yalok, li ke'xjunaji rib' rik'in laj 
David aran Hebrón, re xxaqab'ankil cho'q awab'ej, cho'q reeqaj laj Saúl, jo' yeeb'il 
xb'aan li Qaawa'. 

24Sa' xyanqeb' laj Judá li xk'ihaleb', a'an wuqlaju o'q'ob' (6,800) chi winq; 
wankeb' xkoleb' ch'iich' ut xjutz' che'eb' ut kawresinb'ileb' chi yalok. 

25Sa' xyanqeb' laj Simehón li xk'ihaleb', a'an wuqub' mil rik'in o'k'aal (7,100) chi 
winq, yo'ooneb' chi yalok. 

26Sa' xyanqeb' laj Leví li xk'ihaleb', a'an kaahib' mil rik'in lajeek'aal xkab' o'q'ob' 
(4,600) chi winq; 

27ut oxib' mil rik'in o'lajuk'aal xkab' o'q'ob' (3,700) chi winq ke'elk sa' xyanqeb' 
laj Aharón, rub'el xwankil laj Johadá, 

28rochb'eeneb' wiib' xka'k'aal chi aj jolominel junkab'al ut rochb'een laj Sadok, li 
toj saaj ut kaw xch'ool chi yalok. 

29Sa' xyanqeb' laj Benjamín li rech'alal laj Saúl, li xk'ihaleb', a'an lajeek'aal 
xwaqxaq o'q'ob' (3,000) chi winq (chalen toj anaqwan naab'aleb' sa' xyanqeb' 
a'an tiikeb' xch'ool rik'in laj Saúl). 

30Sa' xyanqeb' laj Efraín li xk'ihaleb', a'an junmay mil rik'in wiib' o'q'ob' (20,800) 
chi winq kaweb' xch'ool chi yalok, nawb'ileb' ru chi us sa' li xch'uuteb'. 

31Sa' xyanqeb' li xyiijachil xteepaleb' laj Manasés, li xk'ihaleb', a'an waqxaqlaju 
mil (18,000) chi winq sik'b'ileb' ru chi xxaqab'ankil laj David cho'q awab'ej. 

32Sa' xyanqeb' laj Isakar li xk'ihaleb', a'an lajeek'aal (200) chi aj jolominel, 
rochb'eeneb' chixjunileb' li wankeb' rub'el xwankileb'. Eb' laj Isakar wankeb' 
xna'leb' re xnawb'al k'aru us te'xb'aanu eb' laj Israel. 

33Sa' xyanqeb' laj Sabulón li xk'ihaleb', a'an lajeeb' roxk'aal mil (50,000) chi winq 
yo'oon wankeb' chi yalok, wankeb' chixjunil li k'iila paay ru chi k'anjelob'aal re 
yalok, kaweb' xch'ool chi xtenq'ankil laj David. 

34Sa' xyanqeb' laj Neftalí li xk'ihaleb', a'an lajeek'aal rox o'q'ob' (1,000) chi aj 
jolominel, rochb'eeneb' wuqlaju xka'k'aal mil (37,000) chi winq, wankeb' xkoleb' 
ch'iich' ut xjutz' che'eb'. 

35Sa' xyanqeb' laj Dan li xk'ihaleb', a'an waqxaqib' xka'k'aal mil rik'in lajeek'aal 
xkab' o'q'ob' (28,600) chi winq li yo'oon wankeb' chi yalok. 

36Sa' xyanqeb' laj Aser li xk'ihaleb', a'an ka'k'aal mil (40,000) chi winq yo'oon 
wankeb' chi yalok. 

37Ut junpak'al li nima' Jordán, wankeb' chaq waqk'aal mil (120,000) chi winq, 
xkomoneb' laj Rubén, laj Gad ut xyiijachil xteepaleb' laj Manasés, wankeb' 
chixjunil li k'iila paay ru chi k'anjelob'aal re yalok. 

38Chixjunileb' laj puub' a'in ak kawresinb'ileb' chi yalok koheb' aran Hebrón chi 
k'ojk'ookeb' xch'ool rik'in xxaqab'ankil laj David cho'q awab'ej re chixjunil Israel. 
Junaj xch'ooleb' chixjunileb' laj Israel naq te'xxaqab' laj David cho'q awab'ej. 

39Ke'wank chaq aran rik'in laj David chiru oxib' kutan; ke'wa'ak, ke'uk'ak xb'aan 
naq eb' li rech tenamitul ak xk'uub'ahomeb' li xtzekemq. 

40Jun chik anchal, eb' li nach' wankeb' ut a'eb' ajwi' laj Isakar, laj Sabulón ut laj 
Neftalí ke'xk'am xtzekemqeb' chirixeb' li b'uur, chirixeb' li kameey, li muul ut li 
b'ooyx. Naab'al li k'a'aq re ru ke'xk'am: k'aj triiw, k'uluj yiib'anb'il rik'in iig ut 
uub', b'iin, aseeyt, naab'aleb' li wakax ut karneer, xb'aan naq numtajenaq li sahil 
ch'oolejil aran Israel. 

1 Kr 13 

Laj David kixk'uub' xk'amb'al li Loq'laj Kaax aran Jerusalén 

1Laj David ki'ok chi k'uub'ank rik'ineb' li xjolomileb' laj lajeetqk'aal rox o'q'ob' 
(1,000) ut eb' laj o'taqk'aal (100) aj puub', ut rik'ineb' ajwi' chixjunileb' laj k'amol 
b'e, 

2ut kixye re chixjunil li xkomonileb' laj Israel: “Wi tixk'ul eech'ool ut jo'kan naraj 
li Qaawa' li qaYos, qataqlaaq esilal rik'ineb' li qech tenamitul li toj wankeb' chaq 
yalaq b'ar sa' xsutam Israel. Tqataqla ajwi' esilal rik'ineb' chixjunileb' laj tij ut eb' 
laj Leví li wankeb' chaq sa' li xtenamiteb' ut kok' k'aleb'aal. Te'qab'oq re naq 
te'xjunaji rib' qik'in 

3ut tqak'am chaq li xLoq'laj Kaax li qaYos, xb'aan naq chalen naq xwank laj Saúl 
cho'q awab'ej, xsachk chaq sa' qach'ool”. 

4Chixjunileb' li tenamit ke'xk'ulub'an ru naq chi'uxmanq chi jo'kan. “Chaab'il li 
na'leb' a'an”, chankeb' chixjunileb'. 

Kikamk laj Usá 
(2 S 6,1-11) 

5Toja' naq laj David kixch'utub' chixjunileb' laj Israel, chalen chaq Sijor sa' 
xnub'ajlil Ejiipt toj wan wi' li okeb'aal re Jamat, re xk'amb'al chaq li xLoq'laj Kaax 
li Yos li wan chaq aran Kiryat-Yeharín.  

6Chirix chik a'an koho Kiryat-Yeharín, aran Bahalá, sa' xteepal Judá, rochb'een 
chixjunileb' laj Israel, re xxokb'al aran li xLoq'laj Kaax li Yos. Chiru a'an 
nayaab'amank xk'ab'a' li Nimajwal Yos li nahilank sa' xb'eeneb' li kerubín.  

7Ke'xxok li Loq'laj Kaax sa' rochoch laj Abinadab ut ke'xk'e sa' xb'een jun li kareet 
toj ak'. Laj Usá ut laj Ajihó, a'aneb' ke'b'eresink re li kareet. 

8Laj David ut chixjunileb' laj Israel yookeb' chi xajok chiru li Qaawa' chi anchaleb' 
xch'ool. Yookeb' ajwi' chi b'ichank rik'in aarp, tzojtzoj, xolb', sursuukil ch'iich' ut 
tronpeet. 

9Naq ke'wulak sa' li na'ajej xCh'oxleb'aal laj Kidón xk'ab'a', laj Usá kixye' li ruq' 
sa' xb'een li xLoq'laj Kaax li Yos ut kixchap, xb'aan naq ka'aj chik maa nat'ane'k 
xb'aaneb' li b'ooyx. 

10Ab'an kichalk xjosq'il li Qaawa' sa' xb'een laj Usá, ut aran ajwi' kitiq'e'k xb'aan li 
Yos xb'aan naq kixye' li ruq' re xchapb'al li Loq'laj Kaax: kikamk aran chiru li 
Qaawa'. 

11K'ajo' naq kiraho'k xch'ool laj David xb'aan naq li Qaawa' kixk'e chi kamk laj 
Usá, ut Perés-Usá ke'xk'e cho'q xk'ab'a' li na'ajej a'an chalen toj anaqwan. 

12Sa' li kutan a'an ki'ok xxiw laj David chiru li Qaawa' ut kixye: “Maamin truuq 
tink'am sa' wochoch li xLoq'laj Kaax li Qaawa'”, chan. 

13Ut ink'a' kiraj xk'amb'al li Loq'laj Kaax sa' rochoch, sa' xTenamit laj David, 
kixtaqla b'an xk'amb'al sa' rochoch laj Obededón aj Gat. 

14Oxib' po kiwank li xLoq'laj Kaax li Qaawa' sa' rochoch laj Obededón, ut li 
Qaawa' kirosob'tesi li xjunkab'al laj Obededón jo'wi' chixjunil li k'aru re. 

1 Kr 14 

Laj Jirán kixtaqlaheb' aj esil rik'in laj David 
(2 S 5,11-12) 

1Laj Jirán, awab'ej re Tiro, kixtaqlaheb' aj esil rik'in laj David; kixtaqlaheb' ajwi' aj 
peech' ut aj tz'ak, li ke'xk'am chaab'il che', yaw xk'ab'a', re xyiib'ankil li rochoch 
laj David. 

2Toja' naq laj David kixtaw ru naq li Qaawa', a'an li kik'ojob'ank re cho'q awab'ej 
re Israel ut kixnimob'resi xwankil li x'awab'ejihom sa' xk'ab'a' Israel li xtenamit. 

Ke'yo'laak ralal laj David aran Jerusalén 
(2 S 5,11-12) 

3Laj David kixsik' naab'aleb' rixaqil aran Jerusalén; kiwank ralal ut xrab'in. 

4Eb' li ralal xk'ajol li ke'yo'laak aran Jerusalén a'aneb' a'in: laj Samúa, laj Sobab, 
laj Natán, laj Salomón, 

5laj Ibjar, laj Elisúa, laj Elpélet, 

6laj Nogaj, laj Néfej, laj Jafía, 

7laj Elisamá, laj Bahalyadá ut laj Elifélet. 

Laj David kixq'ax ru eb' laj Filistea 
(2 S 5,17-25) 

8Naq eb' laj Filistea ke'rab'i resil naq laj David kiyule'k cho'q awab'ej re Israel, 
koheb' chixjunileb' chi xsik'b'al. Ab'an laj David kixnaw a'an ut ki'elk chaq chi 
xk'ulb'aleb'. 

9Toja' naq ke'wulak eb' laj Filistea ut ke'xtzolob' rib' sa' xTaq'ahil Refaín. 

10Jo'kan naq laj David kipatz'ok re li Qaawa', kixye: “Ma tinxik chi yalok rik'ineb' 
laj Filistea? Ma taaq'axtesiheb' sa' wuq'?”, chan. Ut li Qaawa' kixye re: “Ayu xb'aan 
naq relik chi yaal naq tinq'axtesiheb' sa' laawuq'”, chan. 

11Laj David kiwulak Bahal-Perasín ut aran kixq'ax ruheb': “Li Yos xte inb'e, jo' 
xb'e ha', sa' xyanqeb' li xik' neke'ilok we”, chan. Jo'kan naq Bahal-Perasín 
kixk'ab'a'in li na'ajej a'an. 

12Aran eb' laj Filistea ke'xkanab'eb' li xyoseb', ut laj David kixye naq che'k'ate'q. 

13Ab'anan jun sut chik eb' laj Filistea koheb' chi yalok ut ke'xtzolob' rib' sa' 
xTaq'ahil Refaín. 

14Laj David kipatz'ok wi' chik re li Qaawa' ut a'in kixye re: “Matxik chi yalok 
chiruheb', k'e b'an q'oot chirixeb' ut jilon chi xk'atqeb' wankeb' wi' li che' 
bálsamo xk'ab'a'eb'. 

15Ut naq taawab'i chanchan xyaab' yokb' sa' ru'uj li bálsamo, kut aawib' sa' 
xb'eeneb' laj Filistea xb'aan naq a'an reetalil naq laa'in aj k'amol b'e chawu re 
xsachb'al ruheb' laj puub' aj Filistea”. 

16Laj David kixb'aanu li chaq'rab'inb'il wi' xb'aan li Qaawa', ut ke'xq'ax ruheb' laj 
Filistea chalen chaq Gabahón toj Késer. 

17Jo'kan naq laj David kinawe'k ru sa' chixjunil li na'ajej, ut li Qaawa' kixk'eheb' 
xxiw chixjunileb' li tenamit. 

1 Kr 15 

Laj David kixk'am li Loq'laj Kaax aran Jerusalén 
(2 S 6,12-23) 

1Laj David kixtaqla xyiib'ankileb' li rochoch aran Jerusalén ut kixkawresi ajwi' 
jun xna'aj li xLoq'laj Kaax li Yos sa' jun Muheb'aal. 

2Toja' naq kixye: “Maajun naru naxokok re li xLoq'laj Kaax li Yos, ka'ajeb' wi' laj 
Leví, xb'aan naq sik'b'ileb' ru xb'aan li Qaawa' re xk'amb'al li xLoq'laj Kaax ut re 
k'anjelak chiru chi junelik”. 

3Chirix chik a'an laj David kixch'utub' chixjunileb' laj Israel aran Jerusalén re 
xk'amb'al li xLoq'laj Kaax li Yos sa' li na'ajej ak kawresinb'il xb'aan. 

4Kixch'utub'eb' ajwi' li ralal xk'ajol laj Aharón ut eb' laj Leví. 

5Sa' xyanqeb' li ralal xk'ajol laj Kehat ke'ch'utlaak waqk'aal (120): laj Uriel (a'an li 
xjolomil) ut eb' li rech'alal. 

6Sa' xyanqeb' li ralal xk'ajol laj Merarí junlajuk'aal (220) ke'ch'utlaak: laj Asaías 
(a'an li xjolomil) ut eb' li rech'alal. 

7Sa' xyanqeb' li ralal xk'ajol laj Kersón, lajeeb' xwuqk'aal (130): laj Joel (a'an li 
xjolomil) ut eb' li rech'alal. 

8Sa' xyanqeb' li ralal xk'ajol laj Elisafán, lajeek'aal (200): laj Semaías (a'an li 
xjolomil) ut eb' li rech'alal. 

9Sa' xyanqeb' li ralal xk'ajol laj Hebrón, kaak'aal (80): laj Eliel (a'an li xjolomil) ut 
eb' li rech'alal. 

10Sa' xyanqeb' li ralal xk'ajol laj Usiel, kab'laju xwaqk'aal (112): laj Aminadab (a'an 
li xjolomil) ut eb' li rech'alal. 

11Chirix chik a'an laj David kixb'oq laj Sadok ut laj Abiatar, aj tijeb', jo' ajwi' laj 
Uriel, laj Asaías, laj Joel, laj Semaías, laj Eliel ut laj Aminadab, xkomoneb' laj Leví. 

12Ut kixye reheb': “Laa'ex li nekexjolomink reheb' li xjunkab'aleb' laj Leví. 
Ch'ajob'resihomaq eerib' eerochb'eeneb' leerech'alal re xk'amb'al li xLoq'laj Kaax 
li Qaawa', xYos laj Israel, sa' li na'ajej ak kawresinb'il inb'aan. 

13Sa' li xb'een sut moko xeb'aanu ta chi kama'an; jo'kan naq li Qaawa' li qaYos 
kirisi xyu'ameb' li junjunq sa' qayanq, xb'aan naq ink'a' xoopatz'ok chan raj ru 
naraj”. 

14Toja' naq eb' laj tij ut eb' aj Leví ke'xch'ajob'resi rib' re xk'amb'al li xLoq'laj 
Kaax li Qaawa', xYos laj Israel. 

15Ke'xk'am li xLoq'laj Kaax li Yos chi paqonb'il sa' xb'een xteleb', jo' chanru kixye 
laj Moisés sa' xk'ab'a' xtaqlahom li Qaawa'. 

16Kixye ajwi' laj David reheb' li xjolomileb' laj Leví naq sa' xyanqeb' li xkomoneb' 
te'xsik' ruheb' laj b'ichanel chi wanqeb' xwajb', aarp, tzojtzoj re naq te'xtoch' chi 
saheb' sa' xch'ool. 

17Toja' naq eb' laj Leví ke'xxaqab' laj Hemán, ralal laj Joel; jo'kan ajwi' laj Asaf 
ralal laj Berekías, rech'alal laj Hemán; ut sa' xyanqeb' li ralal xk'ajol laj Merarí ut 
rech'alaleb' ajwi' eb' a'an, ke'xxaqab' laj Etán, ralal laj Kusaías. 

18Chirix chik a'an ke'xaqab'aak jalan chik rech'alaleb', a' li wankeb' sa' jalan chik 
ch'uut re k'anjelak: laj Sakarías, ralal laj Jahasiel, laj Semiramot, laj Jehiel, laj Uní, 
laj Eliab, laj Benaías, laj Mahasías, laj Matatías, laj Elifelehu, laj Miknías ut eb' laj 
k'aak'alenel okeb'aal, a' laj Obededón ut laj Jehiel. 

19Eb' laj b'ichanel laj Hemán, laj Asaf ut laj Etán a'aneb' chaq laj toch'ol re li 
tzojtzoj yiib'anb'il rik'in q'anch'iich'. 

20Laj Sakarías, laj Jahasiel, laj Semiramot, laj Jehiel, laj Uní, laj Eliab, laj Mahasías 
ut laj Benaías wankeb' x'aarpeb' xkomon li neke'xtoch' eb' laj Elam. 

21Laj Matatías, laj Elifelehu, laj Miknías, laj Obededón, laj Jehiel ut laj Asasías 
wankeb' x'aarpeb' xkomon reheb' laj Simín, re xtikib'ankil li b'ich. 

22Laj Kenanías, xjolomileb' laj Leví sa' li wajb'ak, kixaqab'aak chi xk'amb'al 
xb'eheb' sa' li b'ichank, xb'aan naq naxnaw chi us chixjunil a'an. 

23Eb' laj k'aak'alenel re li Loq'laj Kaax a'aneb' chaq laj Berekías ut laj Elkaná. 

24Ut eb' laj tij Sebanías, laj Josafat, laj Natanael, laj Amasay, laj Sakarías, laj 
Benaías ut laj Elieser a'aneb' li neke'toch'ok tronpeet chiru li xLoq'laj Kaax li Yos. 
Laj Obededón ut laj Yejías a'aneb' ajwi' aj k'aak'alenel re li Loq'laj Kaax. 

25Jo'kan naq laj David, eb' li xcheekal winqul laj Israel ut eb' li xjolomileb' laj 
puub' koheb' chi saheb' sa' xch'ool chi xxokb'al li xLoq'laj Kaaxil li xSumwank li 
Qaawa' sa' rochoch laj Obededón. 

26Li Yos kixtenq'aheb' laj Leví li ke'iiqank re li xLoq'laj Kaaxil li xSumwank li 
Qaawa'; jo'kan naq kimayejamank wuqub' li saaj wakax ut wuqub' li karneer. 

27Laj David kixtiqib' rib' rik'in xchaq'alil jut-aq' yiib'anb'il rik'in chaab'il liin; 
jo'kaneb' ajwi' chixjunileb' laj Leví li yookeb' chi paqonk re li Loq'laj Kaax, eb' laj 
b'ichanel ut laj Kenanías, a' laj k'amol b'e sa' li b'ichank. Laj David kiroksi ajwi' 
jun li efod yiib'anb'il rik'in liin. 

28Chixjunileb' laj Israel ke'xk'am li xLoq'laj Kaaxil li xSumwank li Qaawa', 
japjookeb' re xb'aan xsahilaleb' xch'ool, yookeb' ajwi' chi xyaab'asinkil li xukub', 
li tronpeet ut li sursuukil q'anch'iich'; yo ajwi' chi eek'ank li aarp li nim ut li 
kach'in xyaab'. 

29Naq kiwulak li xLoq'laj Kaaxil li xSumwank li Qaawa' sa' xTenamit laj David, lix 
Mikal, xrab'in laj Saúl, yo chi ilok sa' b'entaan ut naq kiril li awab'ej yo chi pisk'ok 
ut xajok, kixtz'eqtaana sa' li xch'ool. 

1 Kr 16 

1Li xLoq'laj Kaax li Yos kik'ame'k ut ki'oksiik sa' jun li muheb'aal kixyiib' laj David 
cho'q re a'an. Tikto kiyeechi'imank k'atb'il xul ut mayej re li k'amok ib' sa' usilal 
rik'in li Yos, 

2ut naq kiraqe'k laj David chi mayejak, kirosob'tesiheb' li tenamit sa' xk'ab'a' li 
Qaawa', 

3ut chixjunileb' laj Israel, jo' winq ut ixq, ke'xk'ul chixjunqaleb' xkaxlan waheb' 
jo'wi' jun k'uluj yiib'anb'il rik'in ru che' ut jun chik yiib'anb'il rik'in chaqi uub'. 

4Laj David kixxaqab'eb' sa' xyanqeb' laj Leví li te'k'anjelaq chiru li xLoq'laj Kaax li 
Qaawa', re naq eb' a'an te'tz'aamanq, te'b'anyoxinq ut te'xloq'oni ru li Qaawa', 
xYos laj Israel. 

5A' laj Asaf li xjolomil; li xkab'il a'an laj Sakarías. Chirix a'an wankeb' chaq laj 
Usiel, laj Semiramot, laj Jehiel, laj Matatías, laj Eliab, laj Benaías, laj Obededón ut 
laj Jehiel, a'aneb' li wankeb' chaq x'aarp nim xyaab' ut li kach'in ajwi' xyaab'. Laj 
Asaf a'an natoch'ok re li tzojtzoj, 

6ut eb' laj tij Benaías ut laj Jahasiel junelik neke'xyaab'asi li tronpeet chiru li 
xLoq'laj Kaaxil li xSumwank li Yos. 

Li xloq'laj b'ich laj David 
(Sal 105,1-15; 96,1-13; 106,47-48) 

7Sa' ajwi' li kutan a'an laj David kixxaqab' laj Asaf rochb'eeneb' li rech aj k'anjelil 
naq te'xnima ru li Qaawa' rik'in li loq'laj b'ich a'in: 

8“Chexyoxinq chiru li Qaawa', cheyaab'a li xk'ab'a', chepuktesi resil li xninqal ru 
xb'aanuhom reheb' li tenamit. 

9Chexb'ichanq, chexwajb'aq cho'q re a'an, cheye resil chixjunileb' li 
sachb'ach'oolej kilajxb'aanu. 

10Chenimaaq eeru rik'in li xk'ab'a', che'saho'q sa' xch'ool jo'k'ihaleb' neke'sik'ok 
re li Qaawa'. 

11Sik'omaq li Qaawa' ut li xwankilal, sik'omaq li xnaq' ru chi junelik. 

12Jultikaq eere li sachb'ach'oolej kilajxb'aanu, li xninqal ru eetalil ut li xloq'laj 
aatin, 

13ex riyajil laj Israel aj k'anjel chiru, ex ralal xk'ajol laj Jakob li sik'b'il ru xb'aan. 

14Li Qaawa' a'an li qaYos ut na'awab'ejink sa' xb'een chixjunil li ruuchich'och'. 

15Junelik wank sa' xch'ool li xloq'laj Sumwank ut li xyeechi'om kixb'aanu reheb' li 
k'iila teep chi riyajil li tenamit, 

16naq kixk'e rib' sa' aatin rik'in laj Abrahán ut ki'aatinak sa' jurament rik'in laj 
Isahak. 

17A'an ajwi' kik'ehe'k jo' chaq'rab' re laj Jakob, kixaqab'aak jo' junelik Sumwank 
cho'q re laj Israel, 

18naq kixye: «Tink'e aawe li tenamit Kanahán, ut tinsi aawe cho'q 
aaweechanihom», chan. 

19Us ta ink'a' k'iheb' chaq, us ta ab'l aj tenamiteb' ut yal aj numeleb' sa' li na'ajej 
a'an, 

20us ta yookeb' chi xb'eeninkil rib' yalaq b'ar ut jalan jalanq li na'ajej 
kilaje'nume'k wi', 

21ab'anan li Yos maa'ani kixkanab' chi rahob'tesink reheb', ut kixjultika reheb' li 
awab'ej: 

22«Meech'e' li sik'b'ileb' ru inb'aan, mik'a' eeb'aanu reheb' linpropeet», chan. 

23“B'ichanqex chiru li Qaawa' chejunilex li wankatqex sa' ruuchich'och', 
chepuktesi resil li xkolom rajlal kutan. 

24Jultikahomaq li xloq'al reheb' li poyanam, yehomaq li xninqal ru xb'aanuhom 
reheb' chixjunil li tenamit. 

25Jwal nim xwankil li Qaawa' ut xk'ulub' loq'oniik, q'axal xiwajel ru chiru 
chixjunileb' li yos. 

26Maak'a' neke'ok wi' li xyoseb' li jalanil tenamit, ab'an li Qaawa' kixyiib' li 
choxach'och'. 

27Loq'al ut wankilal wankeb' chi xsutam, kawilal ut sahil ch'oolej neke'hilank sa' 
li xloq'laj muheb'aal. 

28K'ehomaq xloq'al li Qaawa', ex k'iila tenamit; k'ehomaq xloq'al ut xwankil li 
qaYos. 

29Chenimaaq li xk'ab'a' li Qaawa'; k'amomaq chaq leemayej ut okanqex sa'eb' li 
xmuheb'aal. Wiq'lanqex chiru li Qaawa' sa' li xloq'laj na'aj, 

30chexiwa ru chejunilex li wankatqex sa' ruuchich'och'! Kixk'ojob' sa' xna'aj li 
ruuchich'och', ut maajaruj taa'eek'anq. 

31Chisaho'q taxaq sa' xch'ool li choxa, chiwanq nimla sahilal sa' ruuchich'och'. 
Yehomaq reheb' li poyanam: «Li Qaawa' na'awab'ejink!». 

32Chipumb'aq xyaab' li palaw ut chixjunil li wank chisa'. Che'ninq'ehiq 
chixjunileb' li tzuultaq'a, jo'wi' jo'ch'inal jo'nimal neke'xk'uula. 

33Che'xajoq xb'aan xsahilaleb' xch'ool chixjunileb' li che' sa' k'iche'b'aal, chiru li 
Qaawa' xb'aan naq chalk re: chalk re chi raqok aatin sa' xb'een li ruuchich'och'! 

34“Chexyoxinq chiru li Qaawa' xb'aan naq chaab'il, li xrahom wank chi junelik! 

35Yehomaq re: «At Qaawa', at qaNimajwal Yos, choohaakol taxaq! Choohaawisi 
sa' xyanqeb' chixjunil li poyanam ut choohaach'utub', re naq tooyoxinq chawu ut 
tqanima laaloq'al! 

36Usilaatinanb'il taxaq li Qaawa', xYos laj Israel, chi junelik q'e kutan!»”. Ut 
chixjunil li tenamit ke'xye: “Jo'kan taxaq!”. Ut ke'xloq'oni ru li Qaawa'. 

37Ut laj David kixkanab' laj Asaf rochb'eeneb' li rech aj k'anjelil, chiru li xLoq'laj 
Kaaxil li xSumwank li Qaawa', re naq te'k'anjelaq chiru rajlal kutan jo' tento 
xb'aanunkil. 

38Kixkanab' ajwi' laj Obededón rochb'eeneb' waqxaqib' xkaak'aal chi winq, jo'wi' 
laj Obededón, ralal laj Jedutún, ut laj Josá cho'q aj k'aak'alenel okeb'aal. 

39Kixkanab' ajwi' laj Sadok rochb'eeneb' li xkomon aj tij, chiru li xMuheb'aal li 
Qaawa', sa' jun li na'ajej najt xteram aran Gabahón, 

40re naq te'yeechi'inq k'atb'il mayej chi junelik chiru li Qaawa', sa' xb'een li artal 
reheb' li k'atb'il mayej, eq'la ut ewu, tz'aqal jo' chanru wank reetalil sa' li 
Chaq'rab' kixk'e li Qaawa' reheb' laj Israel. 

41Rochb'eeneb' a'an wankeb' laj Hemán, laj Jedutún ut li sik'b'ileb' ru, tz'aqal 
xaqab'anb'ileb' re xnimankil xloq'al li Qaawa', xb'aan naq li xrahom wank chi 
junelik. 

42Eb' a'in neke'xyaab'asi li tronpeet, neke'toch'ok li tzojtzoj ut wank chik xkomon 
re xb'ichankil ru li Yos. Eb' li ralal laj Jedutún a'aneb' aj ilol re li okeb'aal. 

43Chirix chik a'in chixjunileb' li tenamit koheb' sa' li rochocheb'. Jo'kan ajwi' 
kixb'aanu laj David: kisutq'iik wi' chik sa' li rochoch re rosob'tesinkil li 
xjunkab'al. 

1 Kr 17 

Li raatin propeet kixye laj Natán 
(2 S 7,1-29) 

1Naq ak wank chik laj David sa' rochoch, kixye re li propeet Natán: “K'e reetal, 
laa'in wankin sa' jun li ochoch yiib'anb'il rik'in yaw, ab'an li xLoq'laj Kaaxil li 
xSumwank li Qaawa' wank sa' tz'uumil muheb'aal”, chan. 

2Kichaq'ok laj Natán ut kixye re: “B'aanu chixjunil li naxye laach'ool, xb'aan naq li 
Yos wank aawik'in”. 

3Ab'anan sa' ajwi' li q'oqyink a'an li raatin li Yos kik'ulunk rik'in laj Natán ut 
kixye re: 

4“Ayu ut ye re laj David aj k'anjel chiwu: «A'in naxye li Qaawa': Maawa' laa'at li 
tatyiib'anq re junaq wochoch b'arwi' tinwanq. 

5Chalen sa' li kutan naq xe'wisi chaq eb' laj Israel toj anaqwan ink'a' xinwank sa' 
junaq kab'l, ninwank b'an jo' aj numel sa' jalan jalanq chi muheb'aal. 

6Chiru chixjunileb' li kutan xe'wochb'eeni wi' chaq eb' laj Israel yalaq b'ar, 
maajun sut xinye reheb' laj k'amol b'e li xeb'inxaqab' chi xb'eresinkil lintenamit, 
naq te'xyiib' junaq ochoch rik'in yaw». 

7“Jo'kan utan, taaye re laj David laj k'anjel chiwu: «Jo'ka'in xye li Nimajwal Yos: 
Laa'in xin'isink chaq aawe sa' li xna'ajeb' laakarneer re naq laa'ataq xjolomil 
lintenamit Israel. 

8Xinwank aawik'in yalaq b'ar xkohat, ut xinsacheb' ru chixjunileb' li xik' xe'ilok 
aawe. Ut laa'in tink'e chi nimaak laak'ab'a' jo'eb' li ninqeb' xwankil sa' 
ruuchich'och'. 

9Tink'e xch'och'eb' laj Israel lintenamit ut tink'eheb' chi hilank aran, re naq sa 
te'wanq chi maak'a'aqeb' xxiw ut ink'a' chik te'rahob'tesiiq xb'aaneb' li ink'a' 
useb' xna'leb' kama' junxil 

10naq xinxaqab'eb' aj k'amol b'e sa' xb'een lintenamit Israel. Laa'in tink'eheb' 
rub'el laawoq chixjunileb' li xik' neke'ilok aawe. Ut ninye resil aawe naq laa'in, li 
Qaawa', tink'eheb' aawalal aak'ajol. 

11Jo'kan ajwi' naq taawulaq xq'ehil laakamik ut tatq'ajq tatsutq'iiq rik'ineb' 
laaxe'toonil yuwa', tinxaqab' chi awab'ej jun reheb' laawalal aak'ajol li taa'elq 
chaq aawik'in, ut tink'e xkawilal li x'awab'ejihom chi junelik. 

12A'an li taayiib'anq re jun li ochoch sa' ink'ab'a' ut laa'in tink'ojob' li 
x'awab'ejihom chi junajwa. 

13Laa'inaq xyuwa' ut a'anaq walal. Ink'a' tinkanab' xraab'al ut ruxtaanankil ru jo' 
kinb'aanu re laj Saúl, 

14tink'ojob' b'an sa' li wochoch ut sa' lin'awab'ejihom, ut li xk'ojarib'aal k'ojk'ooq 
sa' xna'aj chi junelik»”. 

15Laj Natán kixye chixjunil a'in re laj David kama' kiyehe'k re xb'aan li Yos sa' li 
moy u a'in. 

16Toja' naq li awab'ej David ki'ok sa' xMuheb'aal li Qaawa', koxk'ojlaaq aran ut 
kixye: “At Qaawa', at inYos, anihin laa'in ut k'aru linjunkab'al naq xasi we 
chixjunil a'in? 

17Ut moko tz'aqal ta a'in cho'q aawe, at Qaawa', xb'aan naq xat-aatinak ajwi' 
chirix li k'aru toj chaalel sa' xb'eeneb' li walal ink'ajol li te'wanq moqon ut 
xinaawil jo' jun li winq nim xwankil, at inYos! 

18K'a' chik ru truuq tinye aawe chirix li loq'al ak aak'ehom re laj k'anjel chawu? 
Laa'at nakanaw wu laa'in aj k'anjel chawu. 

19“At Qaawa', xab'aanu chixjunileb' li sachb'ach'oolej a'in re inraab'al ut rajom 
laach'ool, re naq taanawe'q laanimal laawankilal. 

20At Qaawa', maajun junaq jo' laa'at, maak'a' chik junaq yos chawu; ka'ajwi' 
laa'at, jo' ak qab'ihom resil. 

21Maajun chik tenamit wank sa' ruuchich'och' jo' laatenamit. “Laa'at, at Qaawa', 
xatkolok reheb' laj Israel, re naq a'anaqeb' laatenamit; xanima li xk'ab'a'eb' ut 
xab'aanu sachb'ach'oolej q'axal ninqeb' ut xiwajeleb' xb'aan xnimal laarahom. 
Xawisiheb' sa' ruq'eb' laj Ejiipt ut xawaanilasiheb' li poyanam ut eb' li jalanil yos 
chiru laatenamit. 

22Laa'at xatxaqab'ank re laatenamit Israel re naq a'anaq laatenamit chi junelik ut 
laa'ataq li xYos. 

23“Ut anaqwan, at Qaawa', kaw chapchooq aab'aan chi junajwa li k'aru xayeechi'i 
we jo'wi' re linjunkab'al. B'aanu jo' chanru laawaatin. 

24Chitz'aqloq ru li k'aru xayeechi'i, chinimaaq taxaq xloq'al laak'ab'a' chi junelik 
ut chiyeemanq naq li Qaawa', li Nimajwal Yos, xYos laj Israel, a'an tz'aqal li Yos 
cho'q reheb' laj Israel! Xaqxooq taxaq sa' xna'aj li xjunkab'al laj David laj k'anjel 
chawu xb'aan xnimal aarahom. 

25“Laa'at, at Qaawa', at inYos, xak'ut chiwu naq taak'ojob' linjunkab'al. Jo'kan naq 
laa'in aj k'anjel chawu ink'a' ninxiwak chi tz'aamank ut elajink chawu. 

26At Qaawa', laa'at Yos ut xayeechi'i li usilal a'in re laj k'anjel chawu. 

27Ut anaqwan xawaj rosob'tesinkil linjunkab'al re naq wanq chawu chi junelik. 
Xb'aan naq li k'aru nakawosob'tesi laa'at, at Qaawa', osob'tesinb'ilaq chi junelik”. 

1 Kr 18 

Naq kiyalok laj David 
(2 S 8,1-4) 

1Chirix chik a'an laj David kixq'ax ruheb' laj Filistea, kinumtaak sa' xb'eeneb' ut 
kixmaq' chiruheb' li tenamit Gat jo'wi' eb' li na'ajej li wankeb' chi xsutam. 

2Kixq'ax ajwi' ruheb' laj Mohab li ke'kanaak rub'el xwankil laj David ut ke'taqlaak 
chi k'ehok toj. 

3Laj David kixq'ax ajwi' ru laj Hadadéser, awab'ej re Sobá li wank sa' xjayal Jamat, 
naq a'in ok raj re chi xxaqab'ankil xwankil sa' xb'een li na'ajej wank junqre li 
nima' Éwfrates. 

4Laj David kixchapeb' lajeek'aal rox o'q'ob' (1,000) chi b'eleb'aal ch'iich', wuqub' 
mil (7,000) chi winq li wankeb' sa' xb'een b'eleb'aal ch'iich' ut junmay mileb' 
(20,000) li yal chi roqeb' neke'xik. Kixtoq roqeb' chixjunileb' li kawaay li 
neke'kelonk re li b'eleb'aal ch'iich'. Ka'ajwi' li jo'k'ihal te'k'anjelaq re xkelonkil 
o'k'aal (100) chi b'eleb'aal ch'iich' ink'a' kixtoq roqeb'. 

5Eb' laj Aram aj Damaask ke'chalk chi xtenq'ankil laj Hadadéser, awab'ej re Sobá, 
ab'an laj David kixsacheb' ut kixkamsi wiib' xka'k'aal mil (22,000) reheb' laj 
Aram. 

6Moqon chik laj David kixxaqab'eb' aj k'aak'alenel aran Aram xteepal Damaask, 
ut eb' laj Aram ke'kanaak rub'el xwankil laj David ut ke'taqlaak chi k'ehok toj. 
Yalaq b'ar naxik laj David, li Qaawa' natenq'ank re chi q'axok u. 

7Chirix chik a'an kixxok eb' li koleb' ch'iich' yiib'anb'ileb' rik'in oor li wankeb' 
rik'ineb' laj tenq' re Hadadéser, ut kixk'ameb' Jerusalén. 

8Kireechani ajwi' naab'al li q'anch'iich' li wan chaq aran Tibjat ut Kun, 
xtenamiteb' laj Hadadéser, ut rik'in a'an laj Salomón kixyiib' li nimla xna'aj ha', 
eb' li oqech ut eb' li k'anjelob'aal yiib'anb'ileb' rik'in q'anch'iich' li wankeb' sa' 
rochoch li Qaawa'. 

9Naq laj Tow, awab'ej re Jamat, kirab'i resil naq laj David kixq'axeb' ru 
chixjunileb' laj puub' re laj Hadadéser, awab'ej re Sobá, 

10kixtaqla laj Hadorán li ralal rik'in li awab'ej David re xk'eeb'al xsahil xch'ool 
rik'in naq xq'ax ru laj Hadadéser sa' li yalok, xb'aan naq a'in xik' naril laj Tow. Laj 
Hadorán kixsi re laj David naab'aleb' li sek' yiib'anb'ileb' rik'in plaat ut oor, jo'wi' 
rik'in q'anch'iich'. 

11Li awab'ej David kixq'axtesiheb' chiru li Qaawa', rochb'een li plaat ut li oor li 
kichalk rik'in chixjunileb' li tenamit kixq'axeb' ru: rik'ineb' laj Edom, eb' laj 
Mohab, eb' laj Amón, rik'ineb' laj Filistea ut eb' laj Amalek. 

12Laj Abisay, xyum lix Sarbia, kixq'ax ruheb' waqxaqlaju mil (18,000) aj Edom sa' 
xTaq'ahil li Atz'am. 

13Kixxaqab'eb' aj k'aak'alenel sa' xsutam Edom, ut chixjunileb' laj Edom 
ke'kanaak rub'el xwankil laj David. Yalaq b'ar naxik laj David, li Qaawa' 
natenq'ank re chi q'axok u. 

Eb' laj tenq' re laj David 
(2 S 8,15-18; 20,23-26) 

14Laj David ki'awab'ejink sa' xb'een chixjunileb' laj Israel ut junelik kitaqlank sa' 
xyaalal ut tiikilal sa' xb'een li xtenamit. 

15Laj Johab, xyum lix Sarbia, a'an li najolomink reheb' laj puub'; ut laj Josafat, 
ralal laj Ajilud, a'an laj puktesinel esil. 

16Laj Sadok, ralal laj Ajitub, ut laj Ajimélek, ralal laj Abiatar, a'aneb' laj tij; ut laj 
Seraías a'an laj tz'iib'. 

17Laj Benaías, ralal laj Johadá, nataqlank sa' xb'eeneb' laj Keret ut eb' laj Pélet. Eb' 
li ralal laj David a'aneb' tz'aqal li xb'een aj tenq' re li awab'ej. 

1 Kr 19 

Laj David kixq'ax ruheb' laj Amón ut eb' laj Aram 
(2 S 10,1-19) 

1Moqon chik kikamk laj Najás, li awab'ej re Amón, ut a' chik li ralal ki'ok chi 
awab'ejink. 

2Toja' naq kixye laj David: “Twusila laj Janún, ralal laj Najás, jo' naq li xyuwa' 
kirusila wu laa'in”. Ut kixtaqlaheb' aj esil rik'in laj Janún re xk'ojob'ankil xch'ool 
chirix xkamik li xyuwa'. Ab'anan naq eb' laj k'anjel chiru laj David ke'wulak sa' 
xch'och'eb' laj Amón, rik'in laj Janún re xk'ojob'ankil xch'ool, 

3eb' li xjolomileb' laj Amón ke'xye re laj Janún: “Ma xk'ojob'ankil tab'i' aach'ool 
chirix xkamik laayuwa' naq laj David xtaqlaheb' chaq li winq a'in? Re b'an 
xk'eeb'al reetal li qatenamit ut xsachb'al moqon naq xe'chalk arin”. 

4Jo'kan naq laj Janún kixchapeb' laj k'anjel chiru laj David, kixjo li xmacheb', 
kixq'ich li raq'eb' toj chi xko riteb' ut kixchaq'rab'iheb' chaq. 

5Naq laj David kixnaw li k'aru ke'xk'ul, kixtaqlaheb' poyanam chi xk'ulb'aleb' 
xb'aan naq k'ajo' xxutaaneb'. Kixtaqla ajwi' xyeeb'al reheb' naq te'kanaaq Jerikó 
toj taachamo'q wi' chik li xmacheb'; toj aran te'sutq'iiq chaq. 

6Naq eb' laj Amón ke'xk'e reetal naq xik' chik te'ile'q xb'aan laj David ut laj Janún, 
ke'xtaqla oxlajuk'aal xkab' o'q'ob' (660) kintal plaat re xtojb'aleb' b'eleb'aal 
ch'iich' ut li te'ch'e'oq reheb'; ke'xtaqla aran Aram-Naharáhin, Aram re Mahaká 
ut Sobá. 

7Ke'xtoj kab'laju xka'k'aal mil (32,000) b'eleb'aal ch'iich' jo'wi' li awab'ej re 
Mahaká rochb'eeneb' laj puub', ut eb' a'in ke'chalk ut ke'xyiib' li xmuheb'aaleb' 
sa' xka'yab'aal Mádaba. Ke'xch'utub' ajwi' rib'eb' laj Amón, ke'chalk sa' li 
xtenamiteb' re yalok. 

8Ab'an laj David kirab'i resil a'in ut kixtaqla laj Johab rochb'eeneb' chixjunileb' laj 
puub' li yo'ooneb' chi yalok. 

9Eb' laj Amón koheb' chi yalok ut ke'xtzolob' rib' chire rokeb'aal li tenamit. Ut eb' 
li awab'ej li wankeb' rochb'een ke'xk'e rib' sa' k'al. 

10Naq laj Johab kiril naq taawanq yalok chiru ut chirix, kixsik' ruheb' li q'axal 
kaweb' rib' sa' xyanqeb' laj Israel ut kixk'eheb' chi tzol chiruheb' laj Aram. 

11Chirix chik a'an kixk'e li xkomoneb' laj puub' chi jolomiik xb'aan laj Abisay li 
riitz'in ut kixtzolob'eb' chi yalok rik'ineb' laj Amón. 

12Ut kixye re li riitz'in: “Wi taawil naq ink'a' tinkuy xsumenkileb' laj Aram, 
tulinaatenq'a; ut wi laa'at ink'a' taakuy xsumenkileb' laj Amón, laa'in tinxik 
chatenq'ankil. 

13Kawaq aach'ool ut qayalaq qaq'e sa' xk'ab'a' li qatenamit ut sa' xk'ab'a'eb' li 
xtenamit li qaYos. Ut li Qaawa' taxaq tixb'aanu li k'aru us chiru”. 

14Koho laj Johab rochb'eeneb' laj puub' chi yalok rik'ineb' laj Aram ut eb' a'in 
ke'elelik chiru. 

15Naq eb' laj Amón ke'ril eb' laj Aram chi elelik, ke'elelik ajwi' eb' a'an chiru laj 
Abisay, riitz'in laj Johab, ut ke'ok sa' li xtenamiteb'. Toja' naq laj Johab kisutq'iik 
wi' chik Jerusalén. 

16Naq eb' laj Aram ke'ril naq ke'q'axe'k ru xb'aaneb' laj Israel, ke'xtaqlaheb' aj 
esil chi xb'oqb'aleb' laj Aram li wankeb' junpak'al li nima' Éwfrates. Ut eb' a'in 
ke'chalk, a' laj Sofak, li xjolomil eb' laj puub' re laj Hadadéser, yo chi k'amok chaq 
xb'eheb'. 

17Kiyehe'k resil re laj David, li kixch'utub' chixjunileb' laj Israel, kinume'k 
junpak'al li nima' Jordán ut kiwulak wankeb' wi' eb' a'an. Aran eb' laj Aram 
ke'xxaqab' rib' chiru laj David ut ke'ok chi yalok. 

18Ab'an eb' laj Aram ke'elelik chiruheb' laj Israel, ut laj David kixsacheb' wuqub' 
mil (7,000) chi winq xkomoneb' li neke'b'eek chirix kawaay, jo'wi' ka'k'aal mil 
(40,000) li yal chi roqeb' neke'xik. Kixkamsi ajwi' laj Sofak, xjolomileb' laj puub'. 



792 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

19Naq eb' li neke'okenk chirix laj Hadadéser ke'ril naq ke'q'axe'k ru xb'aaneb' laj 
Israel, ke'xk'e rib' sa' tuqtuukil usilal rik'in laj David ut ke'kanaak rub'el xwankil. 
Ut eb' laj Aram ink'a' chik kichalk xch'ooleb' chi xtenq'ankileb' laj Amón. 

1 Kr 20 

Laj David kixchap li tenamit Rabá 
(2 S 12,26-31) 

1Sa' li chihab' jun chik, naq eb' li awab'ej neke'xik chi yalok, laj Johab kixk'ameb' 
laj puub' chirix ut kixsach ru li xna'ajeb' laj Amón. Chirix chik a'an koxsut li 
tenamit Rabá, kixq'ax ru ut kixsach chi junajwa. Ab'an laj David kikanaak 
Jerusalén.  

2Moqon chik kirisi li koroon sa' xjolom laj Milkón. Li koroon a'an wank tana oxib' 
aroow li raalal, yiib'anb'il rik'in oor, ut wank jun xch'ina'usil pek chiru. Laj David 
kirisi li tertookil pek ut kixk'e sa' li xkoroon. Naab'al chik li k'a'aq re ru 
kireechani laj David sa' li tenamit a'an; 

3ut eb' li poyanam li toj wankeb' aran, kirisiheb' ut kixk'eheb' chi jachok che', chi 
isink pek ut chi yok'ok che'. Jo'kan ajwi' kixb'aanu rik'in chixjunileb' li 
xtenamiteb' laj Amón. Chirix chik a'an kisutq'iik Jerusalén rochb'een chixjunileb' 
laj puub'. 

Naq ke'yalok wi' chik rik'ineb' laj Filistea 
(2 S 21,18-20) 

4Moqon chik kiwank jun nimla yalok aran Késer rik'ineb' laj Filistea. Toja' naq laj 
Sibekay aj Jusá kixkamsi laj Saf, jun reheb' laj Rafá. Jo'kan naq eb' laj Filistea 
ke'sache'k xwankil. 

5Chirix chik a'an kiwank jun chik yalok rik'ineb' laj Filistea, ut laj Eljanán, ralal laj 
Yaír, kixkamsi laj Lajmí, riitz'in laj Goliat aj Gat. Li xche'el li xjutz' che' laj Goliat 
q'axal pim, kama' wi' x'aamayil li kemleb'. 

6Kiwank wi' chik yalok aran Gat, ut aran kiwank jun li winq k'ajo' xnimal roq, 
wank waqitq ru'uj ruq' re li junjunq chi uq'mej ut waqitq ru'uj roq re li junjunq 
chi oqej, kaahib' xka'k'aal chixjunil. A'an ajwi' xkomoneb' laj Rafá. 

7Kixhob'eb' laj Israel, ut kikamsiik xb'aan laj Jonatán, ralal laj Simá, ras laj David. 

8Eb' li winq a'in xkomoneb' laj Rafá aj Gat ut ke'kamsiik xb'aan laj David ut 
xb'aaneb' laj k'anjel chiru. 

1 Kr 21 

Laj David kirajla xk'ihaleb' li tenamit 
(2 S 24,1-17) 

1Laj tza kixxaqab' rib' chiruheb' laj Israel ut kixmin ru laj David chi rajlankileb' li 
tenamit. 

2Toja' naq laj David kixye re laj Johab ut reheb' li neke'taqlank sa' xb'eeneb' laj 
puub': “Ayuqex ut ajlahomaqeb' laj Israel chalen Berseba toj Dan, ut tuleeye we 
jo'k'ihaleb' re naq tinnaw jarub'eb'”. 

3Ab'anan laj Johab kixye: “At awab'ej, aj eechal we, a' taxaq li Qaawa' 
chinaab'alob'resinq re li xtenamit o'k'aalaq sut chik chiru li ak wankeb'. Ab'an ma 
ink'a' tab'i' chixjunileb' wankeb' rub'el aawankil? K'a'ut naq taawaj xb'aanunkil 
a'an? K'a'ut naq taak'eheb' chi maakob'k eb' laj Israel?”. 

4Ab'an laj David ink'a' kixjal li raatin ut kixtaqla laj Johab chi xb'eeninkil chixjunil 
Israel. A'in kixpaab' li xtaqlankil; chirix chik a'an kisutq'iik wi' chik Jerusalén. 

5Laj Johab kixq'axtesi re laj David li reetalil jo'k'ihaleb' li tenamit, ut kik'utunk 
naq wankeb' jun miiyon rik'in o'k'aal mil (1,100,000) chi winq yo'ooneb' chi yalok 
sa' xyanqeb' chixjunileb' laj Israel ut lajeeb' xkaak'aal xkab' o'q'ob' mil (470,000) 
sa' xyanqeb' laj Judá. 

6Ab'anan laj Johab ink'a' kirajlaheb' laj Leví chi moko eb' laj Benjamín, xb'aan naq 
ink'a' xwulak chiru li xtaqlahom li awab'ej. 

7Li Yos ink'a' ajwi' kiwulak chiru naq laj David kixtaqla rajlankileb' laj Israel. 
Jo'kan naq kixtaqla rahilal sa' xb'eeneb'. 

8Toja' naq laj David kixye re li Yos: “Nimla maak li xinb'aanu laa'in aj k'anjel 
chawu naq xwajlaheb' li tenamit. Ab'an anaqwan nintz'aama chawu, at Qaawa', 
chakuy inmaak xb'aan naq xmaak'a'il inna'leb' xinb'aanu wi'”. 

9Ut li Qaawa' kixye re laj Gad, laj ilol moy u li wank sa' xk'anjel laj David: 

10“Ayu chi xyeeb'al re laj David: «Jo'ka'in xye li Qaawa': Oxib' chi rahilal nink'e 
chawu; sik' ru junaq sa' xyanqeb' ut laa'in tinb'aanu», chan li Yos”. 

11Koho laj Gad rik'in laj David ut kixye re: “Jo'ka'in xye li Qaawa': «K'aru taawaj 
taachalq sa' aab'een: 

12oxib' chihab' chi nimla we'ej, malaj ut taawaj naq chiru oxib' po tat-eleliq 
chiruheb' li xik' neke'ilok aawe li te'chalq sa' aab'een rik'in li xch'iich'eb', malaj ut 
oxib' kutan chi raxkamk sa' laatenamit rub'el xwankil li Qaawa' naq li x'ánjel li 
Qaawa' tolxkamsiheb' chixjunil li tenamit Israel». K'oxla chi us anaqwan ut ye we 
k'aru tinsume wi' li xtaqlank chaq we”. 

13Kichaq'ok laj David ut kixye re laj Gad: “Q'axal ch'a'aj wankin. Ab'anan jwal us 
raj naq tinq'axtesi wib' sa' ruq' li Qaawa' li q'axal nim ruxtaan, chiru li t'ane'k sa' 
ruq'eb' li winq”, chan. 

14Jo'kan naq li Qaawa' kixtaqla chaq li raxkamk sa' xb'een chixjunil Israel, ut 
lajeeb' xkaak'aal mil (70,000) chi winq ke'kamk sa' li tenamit. 

15Ut li Yos kixtaqla jun li x'ánjel re xsachb'al Jerusalén. Ab'an naq yo chi xsachb'al 
li tenamit, li Qaawa' kiril a'an, kiyot'e'k xch'ool chi xtaqlankil li rahilal a'an, ut 
kixye re li ánjel li yo chi sachok: “Tz'aqal li xab'aanu. Maarahob'tesiheb' chik”, 
chan. Sa' li honal a'an li x'ánjel li Qaawa' wank chi xk'atq xch'oxleb'aal laj Ornán 
aj Jebús. 

16Naq laj David ki'ilok taqe'q, kiril li x'ánjel li Qaawa' wank sa' xyanq li choxa 
rik'in li ruuchich'och', chi wank xjutz' ch'iich' sa' ruq', yo chi xjayalinkil Jerusalén. 
Toja' naq laj David ut eb' li cheekel winq ke'xhupub' rib' chiru ch'och', chi wank 
q'es ruhil t'ikr chirixeb'. 

17Ut laj David kixye re li Yos: “Laa'in li xintaqlank rajlankileb' li tenamit. Laa'in li 
xinmaakob'k, laa'in xinb'aanu li ink'a' us! A'ut li tenamit a'in, eb' li karneer a'in, 
maak'a'eb' xmaak. Nintz'aama chawu, at Qaawa', at inYos, naq taataqla chaq li 
rahilal sa' inb'een ut sa' xb'een linjunkab'al re naq maak'a'aq tojb'amaak sa' 
xb'een laatenamit”. 

Laj David kixyiib' jun li artal 
(2 S 24,18-25) 

18Toja' naq li x'ánjel li Qaawa' kixye re laj Gad naq tixtaqla laj David chi 
xyiib'ankil jun x'artal li Qaawa' sa' li xch'oxleb'aal laj Ornán aj Jebús. 

19Jo'kan naq laj David koho chi xb'aanunkil li kichaq'rab'iik wi' xb'aan li Qaawa' 
chi xtz'uumal re laj Gad. 

20Laj Ornán yo risinkil rix li triiw, ut naq kiril li ánjel, koxmuq rib' rochb'eeneb' li 
kaahib' chi ralal. 

21Naq laj David kinach'ok b'arwi' wank laj Ornán, a'in kiril laj David; jo'kan naq 
ki'elk sa' li ch'oxleb'aal, koxwiq'laaq chiru ut kixhupub' rib' chiru ch'och'. 

22Kixye laj David re laj Ornán: “K'e we laach'oxleb'aal re xxaqab'ankil aran jun 
x'artal li Qaawa'. K'ayi cho'q we chi tz'aqalaq xtz'aq, re naq taa'elq li rahilal sa' li 
tenamit”. 

23Kichaq'ok laj Ornán ut kixye: “At awab'ej, aj eechal we, chap ut yeechi'i li k'aru 
taawaj. Tink'e aawe eb' li b'ooyx re li mayejak, li che' taak'anjelaq cho'q aasi' ut li 
triiw re laayeechi'om. Chixjunil a'in tink'e cho'q aawe”. 

24Ab'an li awab'ej David kixsume: “Ninb'anyoxi aawe, ab'an twaj tinloq' chixjunil 
chi tz'aqal xtz'aq. Ink'a' nawaj xyeechi'inkil re li Qaawa' li k'aru aawe, chi moko 
tinmayeja li ink'a' ta tintoj”. 

25Jo'kan naq laj David kixtoj li na'ajej re laj Ornán chiru lajeek'aal xkab' o'q'ob' 
(600) chi tumin plaat, 

26ut aran kixxaqab' jun x'artal li Qaawa' ut kixk'e li xk'atb'il mayej jo'wi' li 
xyeechi'om re li k'amok ib' sa' usilal rik'in li Yos. Chirix chik a'an kixyaab'a 

xk'ab'a' li Qaawa', ut a'an kixsume rik'in naq kixtaqla chaq xam sa' choxa sa' 
xb'een li artal re li k'atb'il mayej. 

27Toja' naq li Qaawa' kixye re li ánjel naq tixk'uula wi' chik sa' xna'aj li xjutz' 
ch'iich'. 

Li na'ajej sik'b'il ru cho'q re li rochoch li Yos 

28Sa' li honal a'an, laj David kiril naq li Qaawa' kixsume li xtij sa' li xch'oxleb'aal 
laj Ornán aj Jebús; jo'kan naq aran kimayejak. 

29Li xMuheb'aal li Qaawa' li kixyiib' laj Moisés sa' li chaqich'och' jo'wi' li artal re li 
k'atb'il mayej toj wankeb' chaq sa' li tzuul re Gabahón. 

30Ab'anan laj David ink'a' koho aran chi patz'ok rik'in li Yos, xb'aan naq kixiwak 
rilb'al li xjutz' ch'iich' li x'ánjel li Qaawa'. 

1 Kr 22 

1Jo'kan naq kixye laj David: “Arin taawanq li rochoch li Qaawa' Yos, ut li artal re li 
k'atb'il mayej cho'q reheb' laj Israel”, chan. 

Laj David kixk'uub' xkab'lankil li rochoch li Yos 

2Toja' naq laj David kixtaqla xch'utub'ankileb' laj ab'l tenamit li wankeb' aran 
Israel, ut kixxaqab'eb' li te'tiikob'resinq ru li pek li taayiib'aaq wi' rochoch li Yos. 

3Kixkawresi ajwi' naab'al li ch'iich' re li klawx re li okeb'aal ut cho'q reheb' li 
chapleb'; kixk'e ajwi' naab'al li q'anch'iich' 

4ut xiikil li yaw, xb'aan naq eb' laj Sidón ut eb' laj Tiro ke'xk'am chaq naab'al li 
chaab'il che' yaw. 

5Xb'aan naq laj David kixk'oxla: “Laj Salomón li walal a'an toj saaj ut kach'in ajwi' 
li xna'leb', ut li ochoch li taayiib'amanq cho'q re li Qaawa' tento naq jwal nimaq ut 
chaq'alaq ru, re naq chiwanq xloq'al sa' chixjunil li ruuchich'och'. Jo'kan naq twaj 
tinkanab' chixjunil chi ak yiib'anb'il chi us”, chan sa' xch'ool. Ut relik chi yaal naq 
laj David kixb'aanu xninqal k'anjel naq toj yo'yo. 

6Chirix chik a'an kixb'oq laj Salomón li ralal ut kixtaqla xkab'lankil li rochoch li 
Qaawa', xYos laj Israel, 

7naq kixye re chi jo'ka'in: “At walal, laa'in xwaj raj xyiib'ankil rochoch li Qaawa' 
linYos. 

8Ab'an li Qaawa' xye we: «Xwil naq laa'at xahoy naab'al li kik'el ut naab'al li yalok 
xab'aanu. Jo'kan naq moko laa'at ta tatyiib'anq re li wochoch, xb'aan naq xwil naq 
xahoy naab'al li kik'el sa' ruuchich'och'. 

9Ab'anan k'e reetal, taayo'laaq jun laawalal ut a'anaq jun li winq re tuqtuukil 
usilal. Laa'in tink'e tuqtuukilal rik'in chixjunileb' li xik' neke'ilok re sa' chixjunil li 

na'ajej. Jo'kan naq aj Salomón tixk'ab'a'in. Sa'eb' li kutan a'an laa'in tink'e 
tuqtuukilal ut usilal reheb' laj Israel. 

10A'an taayiib'anq re li wochoch. A'anaq walal ut laa'inaq xyuwa', ut tink'ojob' 
xwankil sa' xb'eeneb' laj Israel chi junelik».  

11At walal, chiwanq taxaq aawik'in li Qaawa' re tatruhanq xyiib'ankil rochoch li 
Qaawa' laaYos, jo' kixye chaq chawix. 

12A' taxaq li Qaawa' chik'ehoq laana'leb' ut laak'a'uxl, re naq jo'q'e tatxxaqab' chi 
awab'ejink sa' xb'een Israel, taak'anjela ru li xchaq'rab' li Qaawa' laaYos. 

13Chixjunil taa'elq chi us, wi taapaab' li xchaq'rab' ut li xtaqlahom li Qaawa' 
yeeb'il re laj Moisés cho'q reheb' laj Israel. Kawaq aach'ool ut xaqxooqat chi kaw. 
Mich'inank aach'ool chi moko tatxiwaq!  

14K'e reetal, rik'in chixjunil linmetz'ew laa'in xinruhank chi xkawresinkil cho'q re 
li rochoch li Qaawa' o'k'aal mil kintal chi oor, oxlajuk'aal xkab' o'q'ob' mil kintal 
chi plaat ut xikenaq xk'ihal chi q'unch'iich' ut kawil ch'iich', ink'a' naru xb'isb'al 
a'an. Wank ajwi' che' ut pek li xinkanab' laa'in, ut laa'at tatruhanq 
xtz'aqob'resinkil a'an. 

15Jo'kan ajwi' wankeb' naab'al laj k'anjel, jo'eb' aj sik'ol pek, aj tz'ak ut aj peech', 
ut naab'aleb' aj k'anjel re jalan jalanq chi k'anjel chirix li oor, plaat, q'anch'iich' ut 
kawil ch'iich', li ink'a' naru rajlankileb'. 

16Jo'kan utan, tikib' k'anjelak. A' taxaq li Qaawa' chiwanq aawik'in!”, chan laj 
David. 

17Moqon chik laj David kixtaqla chixjunileb' li xjolomileb' laj Israel chi xtenq'ankil 
laj Salomón li ralal; kixye reheb': 

18“Ma ink'a' tab'i' wank eerik'in li Qaawa' leeYos li xk'ehok eere chi wank sa' 
tuqtuukil usilal yalaq b'ar? A'an xk'ehom rub'el inwankil chixjunileb' li wankeb' 
sa' li qana'aj, ut li na'ajej a'in xkanaak rub'el xwankil li Qaawa' ut rub'el xwankil li 
xtenamit. 

19Anaqwan b'i' k'ehomaq eech'ool, k'ehomaq eeraanm chi xsik'b'al li Qaawa' 
leeYos. Xaqlinqex ut yiib'omaq li xloq'laj na'aj li Qaawa' Yos, re naq taaqak'am 
chaq li xLoq'laj Kaax li Qaawa' ut li k'a'aq re ru nak'anjelak re li Yos sa' li ochoch 
li taayiib'amanq cho'q re li Qaawa'”. 

1 Kr 23 

Eb' laj Leví ut li teneb'anb'il sa' xb'eeneb' 

1Ak xtixk chik laj David ut ak xikenaq xchihab' chi us, kixxaqab' laj Salomón li 
ralal cho'q awab'ej re Israel.  

2Kixch'utub' chixjunileb' li neke'k'amok xb'e Israel, eb' laj tij ut laj Leví, 

3ut kixtaqla rajlankil eb' laj Leví li wankeb' lajeeb' xka'k'aal chihab' reheb' toj 
taqe'q. Ut naq ke'ajlaak, kik'utunk naq wankeb' waqxaqlaju xka'k'aal mil (38,000) 
chi winq. 

4Sa' xyanqeb' a'an kaahib' xka'k'aal mil (24,000) ke'xaqab'aak re xyiib'ankil li 
rochoch li Qaawa'; o'laju o'q'ob' (6,000) te'taqlanq ut te'raqoq aatin; 

5lajeeb' o'q'ob' (4,000) te'k'aak'alenq re li okeb'aal ut eb' li lajeeb' o'q'ob' chik 
te'xloq'oni ru li Qaawa' rik'in li wajb' li kixtaqla xyiib'ankil laj David. 

6Laj David kixjek'iheb' chi ch'uut, a' yaal naxye eb' li ralal xk'ajol laj Leví: laj 
Kersón, laj Kehat ut laj Merarí. 

7Eb' li ralal xk'ajol laj Kersón a'aneb' laj Ladán ut laj Simí. 

8Eb' li ralal xk'ajol laj Ladán oxib'eb': laj Jehiel li asb'ej, laj Setán ut laj Joel. 

9Eb' li ralal xk'ajol laj Simí oxib'eb' ajwi': laj Selomit, laj Jasiel ut laj Harán. A'aneb' 
li ke'taqlank sa' xb'eeneb' li xjunkab'aleb' laj Ladán. 

10Kaahib'eb' li ralal xk'ajol laj Simí: laj Yájat, laj Sisá, laj Yehús ut laj Beriá. 

11Li asb'ej a'an laj Yájat, ut li xkab' a'an laj Sisá, ab'an laj Yehús ut laj Beriá ink'a' 
ke'wank naab'al ralal xk'ajol; jo'kan naq ke'ajlaak chi jun kab'al ajwi'. 

12Eb' li ralal xk'ajol laj Kehat kaahib'eb': laj Amrán, laj Isar, laj Hebrón ut laj Usiel. 

13Eb' li ralal xk'ajol laj Amrán a'aneb' laj Aharón ut laj Moisés. Laj Aharón, jo'wi' 
eb' li ralal xk'ajol, ke'sik'e'k ru xb'aan li Yos re xk'eeb'al li loq'laj mayej chi 
junelik, re k'atok pom chiru li Qaawa', re k'anjelak ut osob'tesink chi junelik sa' 
xk'ab'a' li Yos.  

14Laj Moisés, laj k'anjel chiru li Yos, ut eb' li ralal xk'ajol ajlanb'ileb' sa' xteepal laj 
Leví. 

15Eb' li ralal xk'ajol laj Moisés a'aneb' laj Kersón ut laj Elieser. 

16Sa' xyanqeb' li ralal xk'ajol laj Kersón, xb'een laj Sebuel. 

17Li xb'een ralal laj Elieser, a'an laj Rejabías, ut ink'a' chik kiwank xkomon ralal; 
ab'an laj Rejabías, a'an naab'al li ralal xk'ajol ke'wank. 

18Li xb'een ralal laj Isar, a'an laj Selomit. 

19Eb' li ralal xk'ajol laj Hebrón a'aneb': laj Jerías, li xb'een; laj Amarías, li xkab'; laj 
Jahasiel, li rox; ut laj Jekamán li xka. 

20Eb' li ralal xk'ajol laj Usiel a'aneb': laj Mikaías, li xb'een, ut laj Isías li xkab'. 

21Eb' li ralal xk'ajol laj Merarí a'aneb' laj Majlí ut laj Musí. Eb' li ralal xk'ajol laj 
Majlí a'aneb' laj Elehasar ut laj Kis. 

22Laj Elehasar kikamk chi ink'a' kiwank ralal xk'ajol winq; ka'ajwi' ixq kiwank, li 
ke'sumlaak rik'ineb' riitz'in re, a'eb' li ralal xk'ajol laj Kis. 

23Eb' li ralal xk'ajol laj Musí oxib'eb' ajwi': laj Majlí, laj Éder ut laj Jeremot. 

24A'aneb' a'in li ralal xk'ajol laj Leví, jo' chanru li xjunkab'aleb', naq ke'tz'iib'aak li 
xk'ab'a'eb' chixjunqaleb' jo' xyuwa'ileb' junkab'al. Chixjunileb' laj junmay chihab' 
toj taqe'q ke'k'anjelak sa' rochoch li Qaawa'. 

25Xyehom laj David: “Li Qaawa', xYos laj Israel, kixk'e li xtenamit chi wank sa' 
tuqtuukil usilal ut kixk'ojob' li xmuheb'aal arin Jerusalén chi junajwa. 

26Jo'kan naq eb' laj Leví ink'a' chik te'xk'am li xLoq'laj Muheb'aal li Qaawa' chi 
moko eb' li loq'laj k'anjelob'aal”, chan. 

27Chi jo'kan, jo' chanru kixye laj David, ke'ajlaak chixjunileb' li ralal xk'ajol laj 
Leví li wankeb' junmay chihab' reheb' toj taqe'q, 

28ut ke'kanaak cho'q aj tenq' reheb' laj tij, a'eb' li ralal xk'ajol laj Aharón, 
ke'k'anjelak sa' rochoch li Qaawa', re rilb'al li neb'aal ut eb' li kok' ochoch ut re 
xch'ajob'resinkil eb' li loq'laj k'anjelob'aal; te'xb'aanu ajwi' xkomon li k'anjel sa' li 
rochoch li Yos. 

29A'aneb' li te'iloq re li loq'laj kaxlan wa li natusmank sa' meex, li xk'aj triiw re li 
mayej, li wa ink'a' yuub'il, li mayej k'ilinb'il sa' k'il, li q'em ut chixjunileb' li 
k'anjelob'aal li taab'ismanq wi'. 

30Jo'kan ajwi' tento naq te'wanq sa' li Loq'laj Ochoch rajlal kutan eq'la ut ewu, re 
b'anyoxink ut xloq'oninkil li Qaawa', 

31jo' ajwi' re xyeechi'inkil chixjunileb' li k'atb'il mayej chiru li Qaawa' sa' li 
sábado, sa' xyo'lajik li po ut sa'eb' li ninq'e, jo'k'ihaleb' li tz'iib'anb'il chaq 
xk'ab'a'eb' chi junajwa re k'anjelak chiru li Yos. 

32Rilomaqeb' ajwi' li xMuheb'aal li Yos ut li Loq'laj Ochoch, sa' xk'anjel li Qaawa', 
rochb'eenaqeb' li ralal xk'ajol laj Aharón, li rech'alaleb'. 

1 Kr 24 

Eb' laj tij 

1A'aneb' a'in li xch'uutaleb' li ralal xk'ajol laj Aharón. Kaahib'eb' li ralal laj 
Aharón: laj Nadab, laj Abihú, laj Elehasar ut laj Itamar. 

2Laj Nadab ut laj Abihú ke'kamk xb'enwa chiru li xyuwa'eb', chi ink'a' ke'wank 
ralal xk'ajoleb'. Jo'kan naq laj Elehasar ut laj Itamar, a'aneb' chik li ke'ok chi 
k'anjelak cho'q aj tij. 

3Laj David rochb'een laj Sadok, ralal laj Elehasar, ut laj Ajimélek, ralal laj Itamar, 
a'aneb' li ke'jek'ink reheb' chi ch'uutal, a' yaal chanru li xk'anjeleb'. 

4Kik'utunk naq eb' li ralal xk'ajol laj Elehasar naab'aleb' chik chiruheb' li ralal 
xk'ajol laj Itamar. Jo'kan naq eb' li ralal xk'ajol laj Elehasar ke'jek'iik chi waqlaju 
xjolomileb' junkab'al ut eb' li ralal xk'ajol laj Itamar ke'jek'iik chi waqxaqib'. 

5Li xtz'aqonikeb' yal ke'xb'uuli rix chirixeb' chixjunil, xb'aan naq sa' xyanqeb' li 
ralal xk'ajol laj Elehasar jo' ajwi' sa' xyanqeb' li ralal xk'ajol laj Itamar wankeb' aj 
k'anjel sa' li Loq'laj Ochoch ut aj k'anjeleb' chiru li Yos. 

6Laj Semaías aj tz'iib', ralal laj Natanael, aj Leví, a'an li kitz'iib'ank re li xk'ab'a'eb' 
chiru li awab'ej ut chiruheb' laj taqlanel, chiru laj Sadok aj tij, chiru laj Ajimélek, 
ralal laj Abiatar, ut chiruheb' li xjolomileb' junkab'al reheb' laj tij ut eb' laj Leví. 
Ka' sut ke'b'uuliik rixeb' li ralal xk'ajol laj Elehasar ut jun sut ajwi' ke'b'uuliik 
rixeb' li ralal xk'ajol laj Itamar. 

7Naq ke'b'uulik, li xb'een li kitz'aqk k'anjelak a'an laj Joyarib; li xkab', a'an laj 
Jedaías, 

8li rox, a'an laj Jarín; li xka, a'an laj Sehorín; 

9li ro', a'an laj Malkías; li xwaq, a'an laj Miyamín; 

10li xwuq, a'an laj Kos; li xwaqxaq, a'an laj Abías; 

11li xb'ele, a'an laj Jesúa; li xlaje, a'an laj Sekanías; 

12li xjunlaju, a'an laj Eliasib; li xkab'laju, a'an laj Jakín; 

13li roxlaju, a'an laj Jupá; li xkaalaju, a'an laj Isbahal; 

14li ro'laju, a'an laj Bilká; li xwaqlaju, a'an laj Imer; 

15li xwuqlaju, a'an laj Jesir; li xwaqxaqlaju, a'an laj Pisés; 

16li xb'eleelaju, a'an laj Petajías; li xjunmay, a'an laj Esekiel; 

17li xjun xka'k'aal, a'an laj Yakín; li xwiib' xka'k'aal, a'an laj Kamul; 

18li rox xka'k'aal, a'an laj Delaías, ut li xkaahib' xka'k'aal, a'an laj Mahasías. 

19Jo'ka'in naq ke'jek'iik chi k'anjelak sa' li Loq'laj Ochoch, jo' chanru xtaqlahom li 
Qaawa', xYos laj Israel, rik'in raatin laj Aharón, li xxe'toonil yuwa'eb' laj Israel. 

20A'aneb' a'in li junch'ol chik ralal xk'ajol laj Leví: laj Subahel, a'an ralal eb' laj 
Amrán; laj Yejdías, a'an ralal eb' laj Subahel; 

21laj Isías, li asb'ej, a'an ralal eb' laj Rejabías; 

22laj Selomot, a'an ralal eb' laj Isar; laj Yájat, a'an ralal eb' laj Selomot. 

23Sa' xyanqeb' li ralal xk'ajol laj Hebrón: laj Jerías, li xb'een; laj Amarías, li xkab'; 
laj Jahasiel, li rox, ut laj Jekamán, li xka. 

24Wankeb' ajwi': laj Mikaías, ralal laj Usiel; laj Samir, ralal laj Mikaías; 

25laj Isías, riitz'in laj Mikaías; laj Sakarías, ralal laj Isías; 

26laj Majlí ut laj Musí, ralaleb' laj Merarí; ut eb' li ralal laj Jahasías, ralal ajwi' laj 
Merarí. 

27Eb' li ralal xk'ajol laj Merarí, sa' xk'ab'a' laj Jahasías, li ralal, a'aneb' laj Sohán, laj 
Sakur ut laj Ibrí; 

28ut sa' xk'ab'a' laj Majlí, a'an laj Elehasar, li ink'a' kiwank ralal; 

29ut sa' xk'ab'a' laj Kis ut eb' li ralal xk'ajol laj Kis, a'an laj Jerajmehel. 

30Eb' li ralal xk'ajol laj Musí, a'aneb' laj Majlí, laj Éder ut laj Yerimot. A'aneb' a'in li 
ralal xk'ajoleb' laj Leví, jo' chanru li xjunkab'aleb'. 

31Eb' a'in ajwi' ke'jek'iik li xk'anjeleb' chi b'uulinb'il, jo'eb' li rech'alal, a'eb' li ralal 
xk'ajol laj Aharón. Juntaq'eet ke'xk'ul li xjunkab'al eb' li asb'ej rik'in li ke'xk'ul li 
xjunkab'al eb' li iitz'inb'ej. Ke'b'uuliik rixeb' chiru laj David li awab'ej, chiru laj 
Sadok, laj Ajimélek ut li xjolomileb' junkab'al reheb' laj tij ut eb' laj Leví. 

1 Kr 25 

Eb' laj b'ichanel ut eb' laj wajb' 

1Moqon laj David ut eb' li xjolomileb' laj puub' ke'xsik' ruheb' li ralal xk'ajol laj 
Asaf, laj Hemán ut laj Jedutún. Eb' a'in neke'xseeraq'i li k'aru nak'utb'esiik 
chiruheb' xb'aan li Yos, naq yookeb' chi xch'e'b'al li aarp, li b'iolín ut li tzojtzoj. 
A'aneb' a'in ke'sik'e'k ru chi k'anjelak chiru li Qaawa'. 

2Sa' xyanqeb' li ralal xk'ajol laj Asaf: laj Sakur, laj José, laj Netanías ut laj Asarelá. 
Li nataqlank reheb', a'an laj Asaf, li xyuwa'eb', li naxye reheb' li k'aru 
nak'utb'esiik chiru xb'aan li Yos rub'el xyehom li awab'ej. 

3Waqib'eb' sa' xyanqeb' li ralal xk'ajol laj Jedutún: laj Kedalías, laj Serí, laj Isaías, 
laj Simí, laj Jasabías ut laj Matatías. Li nataqlank reheb', a'an laj Jedutún, li 
xyuwa'eb', li naxye reheb' li k'aru nak'utb'esiik chiru xb'aan li Yos naq yo chi 
xch'e'b'al li aarp re b'anyoxink ut xloq'oninkil ru li Qaawa'. 

4Sa' xyanqeb' li ralal xk'ajol laj Hemán: laj Bukías, laj Matanías, laj Usiel, laj 
Sebuel, laj Jerimot, laj Ananías, laj Jananí, laj Eliatá, laj Kidaltí, laj Romamtí-Eser, 
laj Josbekasa, laj Malotí, laj Hotir ut laj Majasyot. 

5Chixjunileb' a'in, a'aneb' ralal xk'ajol laj Hemán, aj ilol moy u li nak'anjelak chiru 
li awab'ej, jo' chanru kiyehe'k re xb'aan li Yos naq taaterq'usiiq xwankil. Ut relik 
chi yaal naq li Yos kixk'e kaalaju ralal laj Hemán ut oxib' xrab'in. 

6A'an li yuwa'b'ej nak'amok chaq b'e chiru chixjunileb' li neke'b'ichank sa' 
xk'anjel li Qaawa', rik'in tzojtzoj, aarp kach'in xyaab' ut li nim xyaab'. Laj Asaf, laj 
Jedutún ut laj Hemán neke'k'anjelak jo' ke'taqlaak wi' xb'aan li awab'ej. 

7Waqxaqib' ro'lajuk'aal (288) li xk'ihaleb' laj b'ichanel tzolb'ileb' chi us re 
b'ichank chiru li Qaawa'. K'eeb'ileb' ajwi' sa' ajl eb' li rech'alal. 

8Toja' naq ke'xb'uuli rix li k'anjel li te'tz'aq li junjunq, jo'eb' li tiix jo'eb' li toj saaj, 
jo'eb' laj tzolonel jo'eb' ajwi' li tzolom. 

9Naq ak ke'b'uulik chirix li k'anjel, li xb'een li kitz'aqk, a'an laj José aj Asaf; li 
xkab', a'an laj Kedalías rochb'eeneb' li ralal xk'ajol ut li rech'alal (kab'lajuheb'); 

10li rox, a'an laj Sakur rochb'eeneb' li ralal xk'ajol ut li rech'alal (kab'lajuheb'); 

11li xka, a'an laj Isrí rochb'eeneb' li ralal xk'ajol ut li rech'alal (kab'lajuheb'); 

12li ro', a'an laj Natanías rochb'eeneb' li ralal xk'ajol ut li rech'alal (kab'lajuheb'); 

13li xwaq, a'an laj Bukías rochb'eeneb' li ralal xk'ajol ut li rech'alal (kab'lajuheb'); 

14li xwuq, a'an laj Jesarela rochb'eeneb' li ralal xk'ajol ut li rech'alal 
(kab'lajuheb'); 

15li xwaqxaq, a'an laj Isaías rochb'eeneb' li ralal xk'ajol ut li rech'alal 
(kab'lajuheb'); 

16li xb'ele, a'an laj Matanías rochb'eeneb' li ralal xk'ajol ut li rech'alal 
(kab'lajuheb'); 

17li xlaje, a'an laj Simí rochb'eeneb' li ralal xk'ajol ut li rech'alal (kab'lajuheb'); 

18li xjunlaju, a'an laj Asarel rochb'eeneb' li ralal xk'ajol ut li rech'alal 
(kab'lajuheb'); 

19li xkab'laju, a'an laj Jasabías rochb'eeneb' li ralal xk'ajol ut li rech'alal 
(kab'lajuheb'); 

20li roxlaju, a'an laj Subahel rochb'eeneb' li ralal xk'ajol ut li rech'alal 
(kab'lajuheb'); 

21li xkaalaju, a'an laj Matatías rochb'eeneb' li ralal xk'ajol ut li rech'alal 
(kab'lajuheb'); 

22li ro'laju, a'an laj Jeremot rochb'eeneb' li ralal xk'ajol ut li rech'alal 
(kab'lajuheb'); 

23li xwaqlaju, a'an laj Ananías rochb'eeneb' li ralal xk'ajol ut li rech'alal 
(kab'lajuheb'); 

24li xwuqlaju, a'an laj Josbekasa rochb'eeneb' li ralal xk'ajol ut li rech'alal 
(kab'lajuheb'); 

25li xwaqxaqlaju, a'an laj Jananí rochb'eeneb' li ralal xk'ajol ut li rech'alal 
(kab'lajuheb'); 

26li xb'eleelaju, a'an laj Malotí rochb'eeneb' li ralal xk'ajol ut li rech'alal 
(kab'lajuheb'); 

27li xjunmay, a'an laj Eliatá rochb'eeneb' li ralal xk'ajol ut li rech'alal 
(kab'lajuheb'); 

28li xjun xka'k'aal, a'an laj Hotir rochb'eeneb' li ralal xk'ajol ut li rech'alal 
(kab'lajuheb'); 

29li xwiib' xka'k'aal, a'an laj Kidaltí rochb'eeneb' li ralal xk'ajol ut li rech'alal 
(kab'lajuheb'); 

30li rox xka'k'aal, a'an laj Majasyot rochb'eeneb' li ralal xk'ajol ut li rech'alal 
(kab'lajuheb'); 

31li xkaahib' xka'k'aal, a'an laj Romamtí-Eser rochb'eeneb' li ralal xk'ajol ut li 
rech'alal (kab'lajuheb'). 

1 Kr 26 

Eb' laj k'aak'alenel okeb'aal. Jalaneb' chik aj k'anjel sa' rochoch li Yos 

1A'aneb' a'in laj k'aak'alenel okeb'aal. Sa' xyanqeb' laj Koré: laj Meselemías, ralal 
laj Koré, aj Asaf. 

2Eb' li ralal xk'ajol laj Meselemías a'aneb' a'in: laj Sakarías, li asb'ej; laj Yediahel, li 
xkab'; laj Sebadías, li rox; laj Jatniel, li xka; 

3laj Elam, li ro'; laj Johanán, li xwaq; laj Eliehohenay, li xwuq. 

4Eb' li ralal xk'ajol laj Obededón a'aneb' a'in: laj Semaías, li asb'ej; laj Josabad, li 
xkab'; laj Johaj, li rox; laj Sakar, li xka; laj Natanael, li ro'; 

5laj Amiel, li xwaq; laj Isakar, li xwuq; ut laj Pehultay, li xwaqxaq. Li Yos 
kirosob'tesi laj Obededón rik'in naab'aleb' li ralal xk'ajol. 

6Laj Semaías, ralal laj Obededón, kiwank ralal xk'ajol li ke'jolomink sa' li 
xjunkab'aleb', xb'aan naq jwal kaweb' xch'ool. 

7A'aneb' a'in li ralal xk'ajol laj Semaías: laj Otní, laj Rafael, laj Obed, laj Elsabad, 
jo'wi' laj Elihú ut laj Samakías, winqeb' kaw xch'ooleb'. 

8Chixjunileb' a'in ralal xk'ajoleb' laj Obededón. Eb' a'in rochb'eeneb' li ralal ut eb' 
li rech'alal, winqeb' kaw xch'ooleb' chi xb'aanunkil li xk'anjeleb'. Wiib' xkaak'aal 
(62) chixjunileb' li ralal xk'ajol laj Obededón. 

9Eb' li ralal xk'ajol ut eb' li riitz'in laj Meselemías, a'aneb' waqxaqlaju chi winq 
jwal kaweb' xch'ool. 

10Eb' li ralal xk'ajol laj Josá, aj Merarí, a'aneb' a'in: laj Simrí, a' laj jolominel, (us ta 
maawa' a'an li asb'ej, ab'anan kixaqab'aak cho'q aj jolominel xb'aan li xyuwa'); 

11li xkab' a'an laj Jilkías, li rox a'an laj Tebalías, ut li xka a'an laj Sakarías. Eb' li 
ralal xk'ajol ut eb' li riitz'in laj Josá, oxlajuheb' chixjunileb'. 

12A'aneb' a'in li ke'tz'aqk k'aak'alenk sa'eb' li rokeb'aal li rochoch li Yos. Eb' laj 
jolominel jo'eb' ajwi' li rech'alal ke'xk'ul xk'anjeleb'. 

13Ke'xb'uuli rix li k'anjel re rilb'al ani sa' li junjunq chi kab'al taatz'aq k'aak'alenk 
sa'eb' li okeb'aal. Eb' li cheekeb' tento te'k'anjelaq juntaq'eet rik'ineb' li toj 
saajeb'. 

14A' li okeb'aal li nawank sa' releb'l saq'e kitz'aqk laj Selemías. Ut laj Sakarías li 
ralal, aj k'ehol na'leb', kitz'aqk k'aak'alenk sa' li okeb'aal wank sa' releb'l iq'. 

15Laj Obededón kitz'aqk k'aak'alenk sa' li okeb'aal wank sa' rokeb'l iq' ut eb' li 
ralal xk'ajol ke'tz'aqk rilb'al ut xk'aak'alenkil li na'ajej naxokmank wi' li tzekemq 
nak'anjelak sa' rochoch li Yos. 

16Laj Supín ut laj Josá ke'tz'aqk k'aak'alenk sa' li okeb'aal wank sa' rokeb'l saq'e 
wan wi' li Rokeb'aal laj Saléket, sa' li ch'ina tzuulilb'e. Li k'anjelak na'uxmank 
aran, ke'xjek'i chirixeb' chi kama'in: 

17rajlal kutan waqib' aj Leví neke'k'aak'alenk sa' releb'l saq'e, kaahib' sa' releb'l 
iq', kaahib' sa' rokeb'l iq' ut ka'kab' neke'k'aak'alenk re li junjunq chi na'ajej 
naxokmank wi' li tzekemq nak'anjelak sa' rochoch li Yos. 

18Chiru li neb'aal sa' rokeb'l saq'e, ke'wank kaahib' re xk'aak'alenkil li b'e ut wiib' 
re xk'aak'alenkil li neb'aal. 

19A'aneb' a'in laj k'aak'alenel okeb'aal, ralaleb' laj Koré ut laj Merarí. 

20Wankeb' chik aj Leví xaqab'anb'ileb' re xk'aak'alenkil li k'a'aq re ru terto xtz'aq 
li wank sa' rochoch li Yos jo'wi' eb' li loq'laj k'anjelob'aal. 

21Sa' xyanqeb' li ralal xk'ajol laj Ladán (xkomoneb' laj Kersón ut laj Jehiel) 

22eb' li ralal laj Jehiel, a' laj Setán ut laj Joel li riitz'in, a'aneb' chaq laj ilol re li 
k'a'aq re ru terto xtz'aq li wank sa' rochoch li Yos. 

23Sa' xyanqeb' laj Amrán, laj Isar, laj Hebrón ut laj Usiel: 

24li xb'een aj jolominel reheb' aj ilol re li k'a'aq re ru terto xtz'aq, a'an laj Sebuel, 
ralal laj Kersón, ralal laj Moisés. 

25Eb' li rech'alal a'an, ralaleb' laj Elieser, a'aneb' a'in: laj Rejabías, ralal laj Elieser; 
laj Isaías, ralal laj Rejabías; laj Jorán, ralal laj Isaías; laj Sikrí, ralal laj Jorán, ut laj 
Selomit, ralal laj Sikrí. 

26Laj Selomit, rochb'eeneb' li riitz'in, a'aneb' laj ilol re li k'a'aq re ru terto xtz'aq 
xq'axtesihom laj David re li Qaawa' rochb'eeneb' li xjolomileb' junkab'al, laj 
jolominel yalonel ut eb' li xjolomileb' laj puub'. 

27Chixjunil li k'a'aq re ru a'an, kixokmank sa' li yalok ut kiq'axtesiik re xyiib'ankil 
li rochoch li Yos. 

28Wank ajwi' aran li k'a'aq re ru kixmayeja laj Samuel, laj ilol moy u, laj Saúl, ralal 
laj Kis, laj Abner, ralal laj Ner, ut laj Johab, xyum lix Sarbia. K'aak'alenb'il xb'aan 
laj Selomit ut xb'aaneb' li riitz'in chixjunil li k'a'aq re ru q'axtesinb'il re li Qaawa'. 

29Sa' xyanqeb' li ralal xk'ajol laj Isar: laj Kenanías ut eb' li ralal xk'ajol a'aneb' laj 
tz'iib' ut eb' laj raqol aatin sa' chixjunil li na'ajmank ru rik'ineb' li jalan tenamit. 

30Sa' xyanqeb' li ralal xk'ajol laj Hebrón: laj Jasabías ut eb' li rech'alal (wankeb' 
o'k'aal ro' o'q'ob' chi winq jwal kaweb' xch'ool) ke'taqlank sa' xb'eeneb' laj Israel 
junpak'al li nima' Jordán, sa' xjayal li rokeb'l saq'e, chirix chixjunil li k'a'aq re ru 
na'ajmank ru rik'in li Qaawa' jo'wi' cho'q re li awab'ej. 

31Laj jolominel reheb' laj Hebrón a'an laj Jerías. Ak ka'k'aal chihab' chik rokik laj 
David cho'q awab'ej naq kiwank jun xtz'ilb'al rix xk'ab'a'eb' li junjunq chi ralal 
xk'ajol laj Hebrón ut kitawmank naq sa' xyanqeb' a'an wankeb' winq jwal kaweb' 
xch'ool aran Jaser re Galahad. 

32Eb' li rech'alal laj Jerías junes winqeb' kaw xch'ooleb'. Li xk'ihaleb', a'an 
o'lajuk'aal xwuq o'q'ob' (2,700) chi aj jolominel junkab'al. Li awab'ej David 
kixxaqab'eb' a'an re naq te'ril eb' laj Rubén, eb' laj Gad jo'wi' li xyiijachil xteepal 
laj Manasés, sa' chixjunil li k'a'aq re ru na'ajmank ru rik'in li Yos ut cho'q re li 
awab'ej. 

1 Kr 27 

Xk'ab'a'eb' laj k'anjel chiru laj David 

1A'aneb' a'in xk'ab'a'eb' laj Israel, a' yaal naxye li junjunq chi aj jolominel 
junkab'al, xjolomileb' laj lajeetqk'aal rox o'q'ob' (1,000) ut eb' laj o'taqk'aal (100) 
aj puub' jo'wi' eb' laj tz'iib' li neke'k'anjelak chiru li awab'ej, chirixeb' chixjunil li 
xch'uutaleb' laj puub', li neke'k'aak'alenk tenamit chi po chiru chixjunil li chihab'. 
Wankeb' kaahib' xka'k'aal mil (24,000) chi winq sa' li junjunq chi ch'uut. 

2Li nataqlank sa' li xb'een ch'uut, chiru li xb'een po, a'an laj Jasobán, ralal laj 
Sabdiel. Kaahib' xka'k'aal mil (24,000) chi winq wankeb' chisa'. 

3A'an aj Fares ut aj taqlanel sa' xb'een chixjunileb' li xjolomileb' laj puub' li 
ke'k'anjelak chiru li xb'een li po. 

4Li nataqlank sa' li xkab' ch'uut chiru li xkab' po, a'an laj Doday, aj Ajojí. Kaahib' 
xka'k'aal mil (24,000) chi winq wankeb' chisa'. 

5Li nataqlank sa' li rox ch'uut chiru li rox po, a'an laj Benaías, ralal laj Joyadá, 
xyuwa'il aj tij. Kaahib' xka'k'aal mil (24,000) chi winq wankeb' chisa'. 

6Laj Benaías a'an jun reheb' li lajeeb' xka'k'aal chi kaweb' rib' ut nataqlank sa' 
xb'eeneb'. 

7Li nataqlank sa' li xka ch'uut chiru li xka po, a'an laj Asahel, riitz'in laj Johab. 
Chirix a'an laj Sebadías, li ralal, ki'ok chi taqlank. Kaahib' xka'k'aal mil (24,000) 
chi winq wankeb' chisa'. 

8Li nataqlank sa' li ro' ch'uut chiru li ro' po, a'an laj Samut, aj Isray. Kaahib' 
xka'k'aal mil (24,000) chi winq wankeb' chisa'. 

9Li nataqlank sa' li xwaq ch'uut chiru li xwaq po, a'an laj Irá, ralal laj Ikés, Tékoha 
xtenamit. Kaahib' xka'k'aal mil (24,000) chi winq wankeb' chisa'. 

10Li nataqlank sa' li xwuq ch'uut chiru li xwuq po, a'an laj Jeles, aj Pelón, 
xkomoneb' li ralal xk'ajol laj Efraín. Kaahib' xka'k'aal mil (24,000) chi winq 
wankeb' chisa'. 

11Li nataqlank sa' li xwaqxaq ch'uut chiru li xwaqxaq po, a'an laj Sibekay, aj Jusá, 
xkomoneb' li ralal xk'ajol laj Séraj. Kaahib' xka'k'aal mil (24,000) chi winq 
wankeb' chisa'. 

12Li nataqlank sa' li xb'ele ch'uut chiru li xb'ele po, a'an laj Abiéser, Anatot 
xtenamit, aj Benjamín. Kaahib' xka'k'aal mil (24,000) chi winq wankeb' chisa'. 

13Li nataqlank sa' li xlaje ch'uut chiru li xlaje po, a'an laj Majray, Netofá xtenamit, 
xkomoneb' li ralal xk'ajol laj Séraj. Kaahib' xka'k'aal mil (24,000) chi winq 
wankeb' chisa'. 

14Li nataqlank sa' li xjunlaju ch'uut chiru li xjunlaju po, a'an laj Benaías, Piratón 
xtenamit, xkomoneb' li ralal xk'ajol laj Efraín. Kaahib' xka'k'aal mil (24,000) chi 
winq wankeb' chisa'. 

15Li nataqlank sa' li xkab'laju ch'uut chiru li xkab'laju po, a'an laj Jelday, Netofá 
xtenamit, xkomoneb' li ralal xk'ajol laj Otoniel. Kaahib' xka'k'aal mil (24,000) chi 
winq wankeb' chisa'. 

16Eb' li ke'taqlank sa' xb'eeneb' li xteepal laj Israel a'aneb' a'in: Sa' xteepal laj 
Rubén, a'an laj Elieser, ralal laj Sikrí. Sa' xteepal a'an laj Simehón, laj Sefatías, 
ralal laj Mahaká. 

17Sa' xteepal laj Leví, a'an laj Jasabías, ralal laj Kemuel. Sa' xteepal laj Aharón, a'an 
laj Sadok. 

18Sa' xteepal laj Judá, a'an laj Elihú, a'an jun riitz'in laj David. Sa' xteepal laj 
Isakar, a'an laj Omrí, ralal laj Mikael. 

19Sa' xteepal laj Sabulón, a'an laj Ismaías, ralal laj Abdías. Sa' xteepal laj Neftalí, 
a'an laj Jeremot, ralal laj Asriel. 

20Sa' xteepal laj Efraín, a'an laj Oseas, ralal laj Asasías. Sa' li xyiijachil xteepal laj 
Manasés, a'an laj Joel, ralal laj Pedaías. 

21Sa' li xyiijachil xteepal laj Manasés li wank aran Galahad, a'an laj Idó, ralal laj 
Sakarías. Sa' xteepal laj Benjamín, a'an laj Jahasiel, ralal laj Abner. 

22Sa' xteepal laj Dan, a'an laj Asarel, ralal laj Jerohán. A'aneb' a'in li ke'taqlank sa' 
xb'eeneb' li xteepal laj Israel. 

23Laj David ink'a' kirajlaheb' li toj maji' neke'tz'aqlok junmay chihab', xb'aan naq 
li Qaawa' ak xyehom naq tixnaab'alob'resiheb' laj Israel jo'eb' li chahim chiru 
choxa.  

24Laj Johab, xyum lix Sarbia, kixtikib' rajlankileb' li tenamit, ab'anan ink'a' 
kixchoy, xb'aan naq a'an kixk'am chaq li tojb'amaak sa' xb'eeneb' laj Israel. Jo'kan 
naq ink'a' kitz'iib'aak li xk'ihaleb' sa' xhuhil li xyehom xb'aanuhom li awab'ej 
David. 

25Laj Asmábet, ralal laj Adiel, a'an laj k'aak'alenel re li k'a'aq re ru re li awab'ej 
terto xtz'aq. Ut laj Jonatán, ralal laj Osías, a'an laj ilol re li k'a'aq re ru terto xtz'aq 
wan chaq sa'eb' li k'aleb'aal, sa'eb' li tenamit, sa'eb' li kok' na'ajej ut sa'eb' li 
ochoch najt xteram. 

26Laj Esrí, ralal laj Kelub, a'an laj ilol reheb' laj k'alom. 

27Laj Simí, Ramat xtenamit, a'an laj ilol reheb' li awimq uub', ut laj Sabdí, Sefán 
xtenamit, a'an li kixaqab'aak chi xokok b'iin cho'q reheb' li k'uuleb'aal. 

28Laj Bahal-Janán, Kéder xtenamit, a'an laj ilol reheb' li oliiw ut li iig li wank aran 
Sefelá, ut laj Johás a'an laj k'aak'alenel reheb' li xna'aj aseeyt. 

29Laj Sitray, Sarón xtenamit, a'an laj k'aak'alenel wakax aran Sarón; ut laj Safat, 
ralal laj Adlay, a'an laj k'aak'alenel wakax chiru taq'a. 

30Laj Obil, aj Ismael, a'an laj k'aak'alenel reheb' li kameey; laj Yejdías, Meronot 
xtenamit, a'an laj k'aak'alenel reheb' li b'uur. 

31Laj Jasis, Hagar xtenamit, a'an laj k'aak'alenel reheb' li karneer. Chixjunileb' 
a'in, a'aneb' laj ilol re chixjunil li k'aru re li awab'ej David. 

32Laj Jonatán, rikan laj David, wank xk'a'uxl ut tzolb'il chi us, ut a'an li nak'ehok 
xna'leb'. Laj Jehiel, ralal laj Jakmoní, a'an li na'ochb'eenink reheb' li ralal li 
awab'ej. 

33Jo'kan ajwi' laj Ajitófel, a'an aj k'ehol na'leb' re li awab'ej; ut laj Jusay, Arkí 
xtenamit, a'an ramiiw li awab'ej. 

34Eb' li ke'ok cho'q reeqaj laj Ajitófel, a'aneb' laj Johadá, ralal laj Benaías, ut laj 
Abiatar. Li tz'aqal kijolomink reheb' chixjunil laj puub' re li awab'ej, a'an laj 
Johab. 

1 Kr 28 

Laj David kixchaq'rab'i xkab'lankil li rochoch li Qaawa' 

1Laj David kixch'utub'eb' aran Jerusalén chixjunileb' li wankeb' xwankil Israel: 
eb' li neke'taqlank re li junjunq chi teep, li xjolomileb' laj puub' re li awab'ej, li 
xjolomileb' laj lajeetqk'aal rox o'q'ob' (1,000) ut eb' laj o'taqk'aal (100) aj puub', 
eb' li neke'ilok re li xch'och' ut eb' li xketomq li awab'ej jo'wi' reheb' li ralal 
xk'ajol, eb' laj k'anjel ninqeb' xwankil ut eb' li kaweb' rib' rochb'eeneb' li 
yo'ooneb' chi yalok. 

2Toja' naq laj David kixaqliik ut kixye: “Ab'ihomaq li tinye eere, ex was wiitz'in ut 
intenamit: Laa'in wank sa' inch'ool xkab'lankil jun li ochoch b'arwi' taak'eemanq 
li xLoq'laj Kaaxil li xSumwank li Qaawa' ut a'anaq li na'ajej b'arwi' li qaYos 
taahilanq. Ak kawresinb'il chik chixjunil li taak'anjelaq cho'q re a'an, 

3ab'anan li Yos xye we: «Moko laa'at ta tatyiib'anq re jun li ochoch sa' ink'ab'a', 
xb'aan naq laa'at jun aj yalonel ut naab'al li kamsink xab'aanu». 

4Li Qaawa', xYos laj Israel, a'an li kisik'ok wu sa' xyanqeb' chixjunil li junkab'al 
cho'q awab'ej re Israel chi junelik. Xb'aan naq a'an kixsik' ru laj Judá cho'q aj 
k'amol b'e, ut sa' xteepal Judá kixsik' ru linjunkab'al; ut sa' xyanqeb' li was kixsik' 
wu laa'in cho'q awab'ej sa' xb'een chixjunil Israel. 

5Sa' xyanqeb' chixjunil li walal (xb'aan naq naab'aleb' li walal xk'ehom li Qaawa') 
xsik' ru li walal laj Salomón re naq taak'ojlaaq sa' xk'ojarib'aal li Qaawa' re 
rawab'ejinkil Israel. 

6Jo'kan ajwi' li Yos xye we: «Laj Salomón laawalal, a'an li taayiib'anq re li 
wochoch ut li neb'aal, xb'aan naq insik'om ru cho'q walal, ut laa'inaq xyuwa'. 

7Tinxaqab' xwankil li x'awab'ejihom chi junelik, wi a'an tixk'e xch'ool chi 
xpaab'ankil linchaq'rab' ut lintaqlahom kama' toj anaqwan». 

8“Jo'kan b'i' anaqwan, chiru li qaYos ut chiru chixjunileb' laj Israel, xkomonil li 
Qaawa', k'uulahomaq sa' leech'ool ut paab'omaq chixjunil li xchaq'rab' li Qaawa' 
leeYos, re naq li xchaq'alil ru na'ajej a'in toj wanq cho'q eere jo'wi' cho'q 
reechanihomeb' leeralal eek'ajol chi junelik. 

9Ut laa'at Salomón, at walal, chanaw ru li xYos laayuwa' ut tatk'anjelaq chiru chi 
chaab'il ut chi anchal aach'ool, xb'aan naq li Qaawa' nalajxtz'ili li xch'ool 
chixjunileb' ut ch'olch'o chiru li xk'a'uxl ut xna'leb' li junjunq. Wi laa'at taasik' li 
Yos, a'an tixk'ut rib' chawu; ab'an wi taatz'eqtaana, a'an tatxtz'eqtaana ajwi' 
laa'at chi junajwa. 

10Chak'e reetal naq li Qaawa' xsik'om aawu re naq taayiib' jun li ochoch li 
taawanq cho'q xloq'laj na'aj. Kawaq aach'ool ut chayal aaq'e chi k'anjelak!”, chan 
laj David. 

11Toja' naq laj David kixq'axtesi re laj Salomón li ralal, reetalil chankaq ru li xmu 
li Loq'laj Muheb'aal, reetalil eb' li kok' ochoch ut eb' li xk'uuleb'aal li k'a'aq re ru, 
reetalil ajwi' li na'ajej li wank taqe'q ut li wank chisa', ut reetalil li na'ajej re li 
kuyuk maak. 

12Jo'kan ajwi' kixq'axtesi reetalil chixjunil li wank sa' xch'ool xyiib'ankil re li 
neb'aal ut reheb' li na'ajej li twanq chi xsutam; li reetalil eb' li na'ajej li xokxooq 
wi' li loq'laj mayej ut li k'a'aq re ru tertookeb' xtz'aq. 

13Kixk'e ajwi' reetalil chanru te'k'anjelaq eb' laj tij ut eb' laj Leví. Kixye re chanru 
taa'uxmanq li k'anjelak sa' rochoch li Qaawa' ut chanru te'oksiiq li k'anjelob'aal 
sa' rochoch li Qaawa'. 

14Jo'kan ajwi' kixk'e plaat ut oor chi yo'oon, re xyiib'ankil chixjunil li k'a'aq re ru 
taak'anjelaq sa' rochoch li Yos. 

15Kixk'e ajwi' chi yo'oon plaat ut oor cho'q reheb' li xna'aj kanteel ut eb' li saqenk, 
jo'k'ihal li taa'ok re li junjunqeb' a'an. 

16Jo'kan ajwi' kixb'aanu re li junjunq chi meex, jo'eb' li yiib'anb'ileb' rik'in oor ut 
eb' li yiib'anb'ileb' rik'in plaat, b'arwi' taatusmanq li loq'laj wa. 

17Kixk'e ajwi' oor cho'q re li lekleb', eb' li uk'leb' ut eb' li xaar, jo' ajwi' plaat ut 
oor cho'q reheb' li sek', a' yaal chanru li raalal li junjunq. 

18Jo'kan ajwi' kixq'axtesi chaab'il oor li taak'anjelaq cho'q re li artal b'arwi' 
taak'atmanq li pom, a' yaal chanru li raalal; ut cho'q re li b'eleb'aal ch'iich' ut eb' 
li kerubín li te'xmuheela li xLoq'laj Kaaxil li xSumwank li Qaawa' rik'ineb' li xxik'. 

19Chixjunil a'in tz'iib'anb'il reetalil xb'aan li Qaawa' re naq laj David tixnaw 
chixjunil li k'anjel li tento xb'aanunkil. 

20Toja' naq laj David kixye re laj Salomón li ralal: “Kawaq aach'ool ut chayal aaq'e 
chi k'anjelak! Matxiwak ut mich'inank aach'ool, xb'aan naq li Qaawa' linYos wanq 
aawik'in. A'an ink'a' tatxkanab' chi moko tatxtz'eqtaana toj taaraqe'q chixjunil li 
k'anjel re xyiib'ankil li rochoch li Yos. 

21Arin wankeb' li xch'uutaleb' laj tij ut eb' laj Leví li te'k'anjelaq sa' rochoch li 
Qaawa'. Aawochb'eenaqeb' ajwi' sa' chixjunil a'in jo'k'ihaleb' li na'alaak sa' 
xch'ooleb' k'anjelak ut neke'xnaw k'iila paay li k'anjel. Eb' laj jolominel ut 
chixjunileb' li tenamit wanqeb' rub'el aataqlahom”. 

1 Kr 29 

Li k'aru ke'xsi eb' laj Israel cho'q re li rochoch li Yos 

1Moqon chik li awab'ej David kixye reheb' chixjunil li wankeb' sa' li nimla 
ch'utam: “Laj Salomón li walal, ka'ajwi' a'an sik'b'il ru xb'aan li Yos sa' xyanqeb' 
chixjunileb'. A'an toj saaj ut kach'in ajwi' li xna'leb', ut li ochoch li taayiib'amanq, 

a'an jwal nim, xb'aan naq maawa' na'ajej cho'q re junaq winq, rehaq b'an li 
Qaawa' Yos. 

2Laa'in xinyal inq'e chi xch'utub'ankil chixjunil li taak'anjelaq cho'q re li rochoch 
linYos: li plaat ut li oor, li q'anch'iich', li kawil ch'iich' ut li che', cho'q re li junjunq 
chi k'a'aq re ru. Xinch'utub' ajwi' chi yo'oon chixjunileb' li chaab'il pek ut lemtz'il 
q'ol, jalan jalanq xb'onol ut xchaq'alil ru, chixjunileb' li pek terto xtz'aq.  

3Ak xch'utlaak chixjunil a'in. Ab'an anaqwan tink'e ajwi' cho'q re li rochoch 
linYos li plaat ut li oor eechaninb'il inb'aan: 

4lajeek'aal xwaq o'q'ob' (2,200) kintal chi tz'aqal oor, oxlajuk'aal roxlaju o'q'ob' 
(5,060) kintal chi tz'aqal plaat, li taaletzmanq chiru li tz'ak sa' li kab'l. 

5Tinq'axtesi chixjunil li plaat ut li oor re xyiib'ankil li jalan jalanq k'a'aq re ru: 
tink'e li plaat re xyiib'ankil li k'aru tento xyiib'ankil rik'in plaat, ut tink'e li oor re 
xyiib'ankil li k'aru tento xyiib'ankil rik'in oor. Ut anaqwan ani eere laa'ex x'alaak 
sa' xch'ool xk'eeb'al xmayej cho'q re li Qaawa'?”, chan laj David. 

6Toja' naq eb' li neke'taqlank sa' li junkab'al, li neke'taqlank sa'eb' li xteepal laj 
Israel, li xjolomileb' laj lajeetqk'aal rox o'q'ob' (1,000) ut eb' laj o'taqk'aal (100) aj 
puub', ut eb' li neke'taqlank sa' xb'een li k'a'aq re ru re li awab'ej ke'kub'sink chi 
yal ki'alaak sa' xch'ooleb': 

7ke'xk'e cho'q re xyiib'ankil li rochoch li Qaawa' junmay xlaje o'q'ob' (3,620) 
kintal chi oor ut lajeeb' mil chi tumin oor, oxk'aal xb'eleelaju o'q'ob' (7,260) kintal 
chi plaat, oxlaju mil rik'in lajeek'aal (13,200) kintal chi q'anch'iich' ut waqib' 
xwuqlajuk'aal xkab' o'q'ob' mil (726,000) kintal chi kawil ch'iich'. 

8Jo'kan ajwi' li wankeb' xpek chaq'al ru ke'xk'e sa' ruq' laj Jehiel, aj Kersón, re naq 
taak'ehe'q sa' li na'ajej nak'uulamank wi' li k'aru terto xtz'aq re li loq'laj ochoch. 

9K'ajo' naq ke'saho'k eb' li tenamit rik'in a'in, xb'aan naq chi anchaleb' xch'ool 
ke'xk'e re li Qaawa' jo'ch'inal jo'nimal x'alaak sa' xch'ooleb'. Jo'kan ajwi' li 
awab'ej David kisaho'k xch'ool. 

Li xtij laj David 

10Chirix chik a'an laj David kixloq'oni li Qaawa' chiruheb' chixjunil li wankeb' sa' 
li nimla ch'utam ut kixye: “Osob'tesinb'ilat taxaq chi junelik, at Qaawa', xYos li 
qayuwa' Israel! 

11Aawe, at Qaawa', li wankilal, li q'axok u, li loq'oniik, li loq'al ut li nimaak u, 
xb'aan naq aawe jo'nimal wank sa' choxach'och'. Aawe ajwi' li awab'ejink, xb'aan 
naq laa'at li jwal nim laawankil sa' xb'een chixjunil, at Qaawa'. 

12Aawik'in nachalk li b'ihomal ut li loq'al. Laa'at nakatjolomink re chixjunil. Sa' 
laawuq' wank li wankilal ut li kawilal, laa'at nakak'e chi nimank ut chi kawuuk 
chixjunil. Laa'at li xtoonal chixjunil! 

13Jo'kan naq, at qaYos, anaqwan nokooyoxink chawu ut naqaterq'usi laaloq'laj 
k'ab'a'. 

14Anihin laa'in ut k'aru lintenamit re naq tqaq'axtesi aawe li yeechi'om a'in? Li 
xyaalalil, naq chixjunil nachalk aawik'in: chixjunil li naqak'e aawe, laa'at ajwi' 
xatk'ehok qe. 

15Xb'aan naq chawu laa'at chanchano li jalaneb' xtenamit ut yal aj numelo, 
kama'eb' chixjunil li qaxe'toon. Li qayu'am arin sa' ruuchich'och' chanchan jun li 
mu, li maak'a' royb'enihom. 

16“At Qaawa', at qaYos, chixjunil li xqach'utub' re xyiib'ankil laawochoch ut re 
xnimankil laak'ab'a', laa'at ajwi' xatk'ehok qe, ut aawe chixjunil. 

17Laa'in ninnaw, at inYos, naq laa'at nakatz'ili xch'ool chixjunileb' ut nawulak 
chawu li tiikilal. Jo'kan naq rik'in xtiikilal inna'leb' x'alaak sa' inch'ool 
xyeechi'inkil aawe chixjunil a'in. Ut anaqwan xink'e reetal rik'in xsahil inch'ool 
naq laatenamit, li ch'utch'uukeb' arin, xe'xk'e aawe li xmayejeb'. 

18At Qaawa', xYos laj Abrahán, laj Isahak ut laj Israel, laa'at li xyos eb' li 
qaxe'toonil yuwa', chawil laatenamit re naq junelik wanq sa' xch'ooleb' li na'leb' 
a'in ut xaqxooqeb' taxaq li xk'a'uxeb' aawik'in. 

19Chak'e ajwi' re laj Salomón li walal naq tiikaq li xch'ool, re naq tixpaab' 
laataqlahom, laachaq'rab' ut laawaatin, ut tixnaw taxaq xk'anjelankil ru chixjunil. 
Chak'e taxaq naq tixchoy xyiib'ankil laaloq'laj ochoch li ak xinkawresi laa'in”, 
chan laj David. 

20Chirix chik a'an kixye laj David reheb' chixjunil li wankeb' sa' li nimla ch'utam: 
“Anaqwan chenima xloq'al li Qaawa' leeYos”, chan. Ut chixjunileb' ke'ok chi 
xloq'oninkil li Qaawa', xYos li xxe'toonil yuwa'eb', ke'wiq'laak ut ke'xhupub' rib' 
chiru li Qaawa' ut chiru li awab'ej. 

Ke'xxaqab' xka'sutil laj Salomón cho'q awab'ej 

21Wulajaq chik ke'mayejak chiru li Qaawa' ut ke'yeechi'ink k'atb'il xul: lajeek'aal 
rox o'q'ob' (1,000) chi saaj wakax, lajeek'aal rox o'q'ob' chi karneer ut lajeek'aal 
rox o'q'ob' chi saaj karneer, rochb'een xb'iinul ut naab'al li mayej sa' xk'ab'a' 
chixjunileb' laj Israel. 

22Sa' li kutan a'an ke'wa'ak ut ke'uk'ak chi sa sa' xch'ooleb' chiru li Qaawa', ut 
ke'xxaqab' xka'sutil laj Salomón, ralal laj David, cho'q awab'ej. Ut chiru li Qaawa' 
ke'xyul chi aj k'amol b'e, ut ke'xxaqab' laj Sadok cho'q aj tij. 

23Laj Salomón kik'ojlaak cho'q awab'ej sa' xk'ojarib'aal li Qaawa', sa' xna'aj laj 
David li xyuwa'. Us ki'elk chiru chixjunil li naxb'aanu, ut chixjunileb' laj Israel 
ke'ab'ink chiru. 

24Chixjunileb' laj jolominel ut li kaweb' xch'ool chi yalok, rochb'eeneb' 
chixjunileb' li ralal xk'ajol laj David li awab'ej, ke'xk'e xloq'al laj Salomón li 
awab'ej. 

25Ut li Qaawa' k'ajo' naq kixnimob'resi xwankil laj Salomón chiru chixjunileb' laj 
Israel ut kixk'e xnimal xloq'al li x'awab'ejihom: maajun awab'ej kik'ehe'k xloq'al 
jo' laj Salomón aran Israel. 

Xkamik laj David 
(1 R 2,10-12) 

26Laj David, ralal laj Jesé, kiwank cho'q awab'ej sa' xb'een chixjunil Israel. 

27Ka'k'aal chihab' kitaqlank sa' xb'een Israel: wuqub' chihab' ki'awab'ejink aran 
Hebrón ut oxlaju xka'k'aal chihab' sa' li tenamit Jerusalén.  

28Kikamk chi ak tiix chi us ut ak xikenaq xhab', wank xb'ihomal ut xwankilal chi 
yo'oon. Ut a' chik laj Salomón li ralal ki'ok cho'q awab'ej. 

29Chixjunil li kilajxb'aanu laj David, chalen sa' xtiklajik ut toj sa' xraqik, 
tz'iib'anb'il reetalil sa' xhu li propeet Samuel, sa' xhu li propeet Natán ut sa' xhu li 
propeet Gad. 

30Tz'iib'anb'il ajwi' reetalil chanru ki'awab'ejink ut kitaqlank, k'aru kixk'ul a'an 
jo'eb' ajwi' laj Israel ut eb' li jalan tenamit. 

2 Kr 

2 Kr 1 

Laj Salomón kixtz'aama xchoxahil na'leb' 
(1 R 3,3-15) 

1Laj Salomón, ralal laj David, kixaqab'aak xwankil cho'q awab'ej ut q'axal chik 
kinimank xloq'al, xb'aan naq li Qaawa' li xYos wank rik'in. 

2Toja' naq kixb'oq chixjunileb' laj Israel: li xjolomileb' laj lajeetqk'aal rox o'q'ob' 
(1,000) ut eb' laj o'taqk'aal (100) aj puub', eb' laj raqol aatin, eb' li neke'taqlank 
sa' xb'een chixjunileb' laj Israel ut chixjunileb' li xjolomileb' li junqkab'al. 

3Ut rochb'een chixjunileb' li tenamit li ke'ch'utlaak, koho sa' li loq'laj na'ajej wank 
aran Gabahón, xb'aan naq aran taqe'q wank li xMuheb'aal li Yos, a' li kixxaqab' laj 
Moisés, laj k'anjel chiru li Qaawa', sa' li chaqich'och'. 

4Ab'an li xLoq'laj Kaax li Yos wan chaq Jerusalén sa' jun li muheb'aal, sa' li na'ajej 
kixyiib' laj David, naq kixk'am chaq li Loq'laj Kaax toj Kiryat-Yeharín.  

5Li artal yiib'anb'il rik'in q'anch'iich' xb'aan laj Besalel, ralal laj Urí ut ri laj Jur, 
wank ajwi' aran Gabahón chiru li xLoq'laj Muheb'aal li Qaawa'. Aran koho laj 
Salomón rochb'een chixjunileb' li tenamit chi patz'ok rik'in li Yos. 

6Laj Salomón kitaqe'k aran, wan wi' li artal yiib'anb'il rik'in q'anch'iich' li wank 
chiru li Qaawa', chi xk'atq li Loq'laj Muheb'aal, ut sa' xb'een a'an kixmayeja 
lajeek'aal rox o'q'ob' (1,000) chi k'atb'il xul. 

7Sa' ajwi' li q'oqyink a'an li Yos kixk'ut rib' chiru laj Salomón ut kixye re: 
“Tz'aama chiwu li k'aru taawaj ut laa'in tink'e aawe”. 

8Kichaq'ok laj Salomón ut kixye: “Laa'at q'axal xara laj David linyuwa', ut laa'in 
xinaaxaqab' cho'q awab'ej sa' xna'aj. 

9At Qaawa' Yos, anaqwan b'aanu li k'aru xayeechi'i re laj David linyuwa', xb'aan 
naq xinaaxaqab' cho'q awab'ej sa' xb'een jun li tenamit q'axal nim: naab'aleb' jo' 
li xpojtz'il li ruuchich'och'.  

10Jo'kan utan, chak'e taxaq innawom ut inchoxahil na'leb' re xb'eresinkil li 
tenamit a'in. Xb'aan naq ani taaruhanq chi xk'amb'al xb'e li tenamit a'in li k'ajo' 
xk'ihaleb'?”. 

11Li Yos kixsume laj Salomón: “Us li xatz'aama chiwu. Laa'at ink'a' xatz'aama 
aab'ihomal chi moko aasahilal, chi moko aaloq'al, chi moko xkamikeb' li xik' 
neke'ilok aawe, chi moko xnajtil roq laayu'am, xatz'aama b'an aanawom ut 
aachoxahil na'leb' re naq tatruhanq x'awab'ejinkil lintenamit, b'arwi' xatinxaqab' 
cho'q awab'ej. 

12Jo'kan naq tink'e aawe aanawom ut aachoxahil na'leb', jo'wi' aab'ihomal, 
aasahilal ut aaloq'al, jo' maajun wanjenaq chawu chi moko toxwanq chik moqon 
jo' laa'at”. 

13Chirix chik a'an laj Salomón kisutq'iik Jerusalén toj sa' li na'ajej najt xteram li 
wank Gabahón, chi xk'atq li Loq'laj Muheb'aal, ut ki'awab'ejink sa' xb'een Israel. 

Laj Salomón kiyakok rik'ineb' li b'eleb'aal ch'iich' ut eb' li kawaay 
(1 R 10,26-29; 2 Kr 9,25-28) 

14Laj Salomón kixch'utub'eb' li b'eleb'aal ch'iich' ut eb' li neke'b'eek chirix 
kawaay: wank lajeek'aal xka o'q'ob' (1,400) chi b'eleb'aal ch'iich' ut kab'laju mil 
(12,000) chi winq li neke'b'eek chirix kawaay. Wan ke'kanaak sa'eb' li tenamit 
xna'ajeb' li b'eleb'aal ch'iich' ut Jerusalén, re te'wanq wan wi' li awab'ej. 

15Li awab'ej kixch'utub' naab'al li plaat ut oor aran Jerusalén jo' xk'ihaleb' li 
pek. Jo'kan ajwi' li chaab'il che' yaw: k'ajo' xk'ihaleb', chanchan xk'ihal li xche'el li 
sikomoor li neke'wank chiru taq'a. 

16Eb' li xkawaay laj Salomón neke'chalk chaq sa' li na'ajej Musrí ut Silisia, xb'aan 
naq eb' laj yakonel neke'loq'ok aran cho'q re li awab'ej. 

17Neke'xloq' jun b'eleb'aal ch'iich' Ejiipt chi lajeek'aal xkab' o'q'ob' (600) chi 
tumin plaat, ut jun kawaay naloq'mank chi lajeeb' xwaqxaqk'aal (150) xtz'aq. Ut 
chixjunileb' li awab'ej reheb' laj Hit ut reheb' laj Aram neke'xloq' eb' li kawaay ut 
eb' li b'eleb'aal ch'iich' rik'ineb' li xtaql laj Salomón. 

2 Kr 2 

Li xsumwank laj Salomón rik'in laj Jirán 
(1 R 5,1-18; 7,13-14) 

1Laj Salomón kixtaqla xyiib'ankil li rochoch li Qaawa' jo' ajwi' jun li ochoch cho'q 
re a'an. 

2Jo'kan naq kixsik'eb' ru lajeeb' xkaak'aal mil (70,000) chi aj paqonel ut kaak'aal 
mil (80,000) chi aj sik'ol pek sa'eb' li tzuul, ut kixxaqab' b'eleeb' o'q'ob' (3,600) 
chi winq li te'iloq re li k'anjel. 

3Chirix chik a'an laj Salomón kixtaqla xyeeb'al re laj Jirán, awab'ej re Tiro: 
“B'aanu wik'in li xab'aanu rik'in laj David linyuwa', naq xataqlaheb' chaq naab'al 
li che' yaw, re kixyiib' jun rochoch b'arwi' kiwank. 

4K'e reetal, twaj xkab'lankil jun rochoch li Qaawa' linYos re naq q'axtesinb'ilaq 
cho'q re A'an, jo' ajwi' re xk'atb'al sununkil ensens chiru, re xmayejankil rajlal li 
loq'laj wa ut xyeechi'inkil k'atb'il xul eq'la ut ewu, sa' li kutan sábado, sa' xyo'lajik 
li po ut sa'atqeb' chik jalan ninq'e sa' xk'ab'a' li Qaawa' li qaYos, jo' junelik 
na'uxmank Israel. 

5Ut li ochoch ok we xkab'lankil nimaq chi us, xb'aan naq li qaYos jwal nim chiru 
chixjunileb' li jalanil yos. 

6Ab'an ani taaruhanq chi xkab'lankil jun rochoch li Qaawa' wi li xnimal li choxa 
ink'a' tz'aqal cho'q xna'aj? Ut anihin laa'in chi xkab'lankil jun rochoch li Yos, us ta 
yal re xk'atb'al li pom sa' xk'ab'a'? 

7Nintz'aama usilal chawu, taqla chaq junaq aj k'anjel tzolb'il chi us chi 
xk'anjelankil li plaat ut li oor, q'anch'iich' ut kawil ch'iich', li naxnaw k'anjelak 
rik'in li chaab'il t'ikr, kaq, q'an ut moraad xb'onol. Ut tixnaw ajwi' let'exink che', 
rochb'eeneb' laj k'utunel li wankeb' chi k'anjelak chiwu Judá ut Jerusalén, a'eb' li 
sik'b'ileb' ru xb'aan laj David linyuwa'. 

8Taqla ajwi' chaq we li che' yaw, saqichaj ut chakalte'. Ninnaw naq eb' laj k'anjel 
chawu neke'xnaw setok che' aran Líbano. Ut laa'in tintaqlaheb' li neke'k'anjelak 
chiwu re te'xtenq'aheb' 

9chi xsetb'al ut xch'utub'ankil naab'al li che', xb'aan naq q'axal nimaq ut chaq'alaq 
ru li ochoch tinyiib'. 

10Tink'e reheb' laj k'anjel chawu, li te'setoq che', naab'al li triiw, li seb'aad, li b'iin 
ut li aseeyt”, chan laj Salomón. 

11Toja' naq laj Jirán, awab'ej re Tiro, kixtaqla jun li hu re laj Salomón li awab'ej, 
b'arwi' kixye re: “Li Qaawa' xatxxaqab' cho'q awab'ej re Israel, xb'aan naq naxra 
li xtenamit”. 

12Ut kixye ajwi' sa' li hu: “Usilaatinanb'il taxaq li Qaawa', xYos laj Israel, aj 
Winqob'resihom re li choxach'och', xb'aan naq kixk'e re li awab'ej David jun ralal 
tiik xch'ool, wank xna'leb' ut seeb' xk'a'uxl, li tixyiib' rochoch li Qaawa' ut jun 
xna'aj li awab'ej! 

13Jo'kan utan tintaqla aawik'in jun li winq wank xnawom ut xna'leb', a' laj Jirán-
Abí, 

14xyum jun li ixq aj Dan ut li xyuwa' a'an xkomoneb' laj Tiro. Naxnaw chi us 
xk'anjelankil li plaat ut li oor, li q'anch'iich' ut li kawil ch'iich', li pek ut li che'; 
naxnaw ajwi' xk'anjelankil li chaab'il t'ikr, kaq, q'an ut moraad xb'onol, li liin ut li 
chaab'il noq'. A'an naxnaw ajwi' let'exink a' yaal chanru taawaj, ut tixb'aanu jalan 
jalanq chi k'anjel na'ajmank ru, rochb'eenaqeb' laj k'anjel chawu ut eb' li ke'wank 
chaq rik'in li awab'ej David laayuwa'. 

15Jo'kan naq chataqla chaq rik'ineb' laamoos li triiw, li seb'aad, li aseeyt ut li b'iin 
li xayeechi'i laa'at, at awab'ej. 

16Ut laa'o taaqaset chixjunileb' li che', jo'ch'inal jo'nimal taak'anjelaq chawu, ut 
sa' xb'een poyte' taaqataqla chiru palaw toj Jope. Chirix chik a'an laa'at tatk'amoq 
re chixjunil aran Jerusalén”, chan laj Jirán. 

17Moqon chik laj Salomón kirajlaheb' laj ab'l tenamit li wankeb' Israel, jo' 
kixb'aanu laj David li xyuwa', ut kik'utunk naq wankeb' oxlaju xwaqxaqk'aal mil 
rik'in lajeek'aal xkab' o'q'ob' (153,600) chi winq. 

18Sa' xyanqeb' a'an kixxaqab' lajeeb' xkaak'aal mil (70,000) aj paqonel, kaak'aal 
mil (80,000) aj sik'ol pek sa'eb' li tzuul ut b'eleeb' o'q'ob' (3,600) li te'iloq re li 
k'anjel te'xb'aanu li tenamit. 

2 Kr 3 

Laj Salomón kixyiib' li rochoch li Qaawa' 
(1 R 6,1-38) 

1Laj Salomón kixtikib' xkab'lankil li rochoch li Qaawa' aran Jerusalén, sa' li tzuul 
Moria xk'ab'a', b'arwi' kixk'ut rib' li Qaawa' chiru laj David li xyuwa', sa' li na'ajej 
kixk'uub' laj David, sa' xch'oxleb'aal laj Ornán, Jebús xtenamit. 

2Kixtikib' k'anjelak sa' li xkab' po, ak kaahib' chihab' chik rokik chi awab'ejil. 

3A'an a'in li rub'elankil kixk'e laj Salomón cho'q re li rochoch li Qaawa': wan 
wuqlaju moqoj li roq ut numenaq oob' moqoj li ru. 

4Oob' moqoj xnimal ru li xneb'aalil, jo' li xnimal xsa' li rochoch li Yos, ut li xteram 
a'an oob' moqoj ajwi'. Laj Salomón kixletzi xsa' rik'in oor; 

5kixtz'ap li xsa' li loq'laj na'ajej rik'in saqichaj ut kiruutz'u'uji ru rik'in chaab'il 
oor. Toja' naq kiruutz'u'uji ru rik'ineb' let'exinb'il kala' ut kok' kareen, 

6jo' ajwi' rik'in jalan jalanq chi pek chaq'al ru. Li oor ke'roksi, a'an li jwal terto 
xtz'aq. 

7Kixletzi oor chisa' chixjunil li loq'laj ochoch: eb' li tz'amb'a, li tz'ak, eb' li okeb'aal 
ut chirixeb' li okeb'aal, ut kixlet'exiheb' xjalam uheb' li kerubín chiru li tz'ak. 

8Kixyiib' ajwi' li na'ajej q'axal Sant, oob' moqoj li roq, juntaq'eet rik'in li xnimal ru 
li rochoch li Yos, ut oob' moqoj ajwi' li ru. Toja' naq kixletzi rik'in chaab'il oor, 
ka'k'aal xkab' o'q'ob' (440) kintal kiroksi aran. 

9Numenaq junq liib'r li junjunq chi klawx. Kixletzi ajwi' rik'in oor xsa' li na'ajej 
wank taqe'q. 

10Sa' li na'ajej q'axal Sant kixlet'exi wiib' kerubín ut kixletzi oor chiruheb'. 

11Oob' moqoj li roq li xxik'eb'; ut jun reheb' a'an, numenaq jun moqoj li xnimal, 
nokoxtaw li tz'ak re li nimla na'ajej, juntaq'eet rik'in li xik' jun chik: nokoxk'ul rib' 
rik'in li xxik' li xb'een kerubín. 

12Jo'kan ajwi' li kerubín jun chik: numenaq jun moqoj xnimal, nokoxtaw li tz'ak re 
li nimla na'ajej, juntaq'eet rik'in li xik' jun chik; nokoxk'ul rib' rik'in li xxik' li 
kerubín jun chik. 

13Eb' li kerubín a'in, helho li xxik'eb' ut oob' moqoj xnimal li roq. Xaqxookeb' li 
kerubín ut neke'ilok sa' xjayal li nimla na'ajej wan chisa'.  

14Kixyiib' ajwi' li chaab'il t'ikr moraad, q'an ut kaq xb'onol, rik'in liin, ut cho'q 
xsahob' ru kixk'e reetalileb' li kerubín chiru. 

Li wiib' chi oqech 
(1 R 7,15-22) 

15Chiru li Ochoch kixyiib' wiib' ninqi oqech, kach'in chik maa lajeeb' moqoj li roq 
li junjunq; ut eb' li xsahob' ru kixk'e sa' ru'ujeb' li oqech, aj numenaq jun moqoj 
xteram li junjunq. 

16Kixyiib' ajwi' kok' kareen, ut kixk'eheb' sa' xb'een li wiib' chi oqech. Chirix chik 
a'an kixyiib' o'k'aal chi granaad ut kixletz chiruheb' li kok' kareen. 

17Toja' naq kixxaqab' li wiib' chi oqech chiru li rochoch li Qaawa', jun sa' xnim ut 
li jun chik sa' xtz'e: Yakín kixk'e cho'q xk'ab'a' li oqech wank sa' xseeb'al, ut 
Bohás kixk'e cho'q xk'ab'a' li wank sa' xtz'e. 

2 Kr 4 

Eb' li loq'laj k'anjelob'aal 
(1 R 7,23-51) 

1Laj Salomón kixyiib' ajwi' jun li artal rik'in q'anch'iich', oob' moqoj li roq, oob' 
moqoj li ru ut kach'in chik maa oxib' moqoj xteram. 

2Chirix chik a'an kixyiib' jun nimla xna'aj ha' rik'in q'anch'iich', li nab'isok kach'in 
chik maa oxib' moqoj li re junpak'al rik'in li jun chik, wan xkab' moqoj li xteram 
ut numenaq waqxaqib' moqoj li xsuram. 

3Chi rub'el ut sa' xsutam li xna'aj ha', wank wiib' tzol reetalil li teelom wakax, 
lajeetq sa' li junjunq chi xyanq ut latzlo chi junwaakaj rik'in li xna'aj ha'. 

4A'an ke'xk'ojob' sa' xb'een kab'laju chi b'ooyx yiib'anb'ileb' rik'in q'anch'iich': 
oxib' neke'ilok sa' xjayal releb'l iq', oxib' neke'ilok sa' rokeb'l saq'e, oxib' sa' 
xsak'leb' iq' ut li oxib' chik neke'ilok sa' releb'l saq'e. Chirix chik a'an ke'xchunub' 
li nimla xna'aj ha' sa' xb'eeneb' li b'ooyx, ut li roqeb' li wankeb' chirix ke'kanaak 
rub'el li xna'aj ha'. 

5Li xpimal ru li xna'aj ha', a'an junq ch'ol k'utub', ut li re chanchan ru li asuseen. 
Ut naxkuy oxib' mil kuk chi ha'. 

6Kixyiib' lajeeb' chik chi xna'aj ha', oob' sa' xnim ut oob' sa' xtz'e. Chisa' 
neke'xch'aj li k'aru neke'xk'at cho'q xmayejeb'; ab'an li nimla xna'aj ha' 
nak'anjelak reheb' laj tij re te'ch'ajoq. 

7Kixyiib' lajeeb' chi xna'aj kanteel rik'in oor, jo' naxye li chaq'rab', ut kixk'eheb' 
sa' rochoch li Qaawa', oob' sa' xnim ut oob' sa' xtz'e. 

8Kixyiib' ajwi' lajeeb' chi meex, ut kixk'eheb' sa' rochoch li Qaawa': oob' sa' xnim 
ut oob' sa' xtz'e. Kixyiib' ajwi' o'k'aal chi uk'leb' sek' rik'in oor. 

9Kixyiib' ajwi' li neb'aal reheb' laj tij ut li nimla neb'aal, jo' ajwi' eb' li rokeb'aal, ut 
kixletzi li q'anch'iich' chiruheb'. 

10Ut kixk'e li nimla xna'aj ha' sa' xseeb'al li rochoch li Yos, sa' xjayal rokeb'l iq' ut 
releb'l saq'e. 

11Laj Jirán kixyiib' ajwi' li xna'aj li cha, li xokleb' ru xam ut eb' uk'leb' sek'. Jo'ka'in 
naq laj Jirán kixchoy xyiib'ankil chixjunil li kiyehe'k re xb'aan laj Salomón li 
awab'ej, cho'q re li rochoch li Qaawa': 

12eb' li wiib' chi oqech, eb' li xsahob' ru li kik'eemank sa' ru'ujeb' li oqech, eb' li 
wiib' chi tz'ulb'il ch'iich' re ruutz'u'ujinkil ru eb' li oqech; 

13eb' li jun o'q'ob' (400) chi granaad reheb' li b'entaan, ka'kab' tzol chi granaad 
cho'q re li junjunq chi tz'ulb'il ch'iich'; 

14eb' li lajeeb' chi k'ochleb'aal ut li lajeeb' chi xna'aj ha' sa' xb'eeneb' li 
k'ochleb'aal; 

15li nimla xna'aj ha' ut eb' li kab'laju chi b'ooyx chi rub'el xna'aj li ha'; 

16eb' li xna'aj cha, eb' li xokleb' ru xam ut eb' li uk'leb' sek'. Chixjunil li k'a'aq re ru 
a'in kixyiib' laj Jirán cho'q re laj Salomón re te'k'anjelaq sa' rochoch li Qaawa', 
chixjunil yiib'anb'il rik'in tz'aqal q'anch'iich'. 

17Li awab'ej kixk'eheb' chi yiib'aak rik'in seb', sa' xtaq'ahil li nima' Jordán, sa' 
xyanq Sukot ut Sartán. 

18K'ajo' xk'ihaleb' li k'anjelob'aal a'in kixk'e chi yiib'aak laj Salomón, ink'a' naru 
xb'irb'al rix chixjunil li q'anch'iich' li ki'oksimank. 

19Laj Salomón kixk'e ajwi' chi yiib'aak chixjunil li k'a'aq re ru wank sa' rochoch li 
Qaawa': li artal yiib'anb'il rik'in oor, li meex li nak'eemank wi' li mayejanb'il wa, 

20eb' li xna'aj kanteel, yiib'anb'ileb' rik'in oor, li wankeb' chiru li Santil Na'ajej 
rochb'eeneb' li xsaqenk, re naq lochlooqeb' jo' naxye xchaq'rab'il li mayejak; 

21eb' li uutz'u'uj, eb' li xna'aj xam ut eb' li waal (chixjunileb' a'in yiib'anb'ileb' 
rik'in oor); 

22eb' li ch'iich', eb' li uk'leb' sek', li xna'aj li b'iin, li xna'aj ru xam junes tz'aqal oor. 
Yiib'anb'ileb' ajwi' rik'in oor eb' li rokeb'aal li Santil Na'ajej, a' li q'axal Sant 
xk'ab'a', ut eb' li rokeb'aal li rochoch li Qaawa'. 

2 Kr 5 

1Naq kiraqe'k chixjunil li k'anjel kixb'aanu laj Salomón sa' rochoch li Qaawa',  li 
awab'ej kixye naq chik'ame'q chaq jo'k'ihal q'axtesinb'il re li Qaawa' xb'aan laj 

David li xyuwa',  li plaat ut li oor ut wank chik xkomon,  ut kixk'e sa' xyanq li 
xsahil eechej li rochoch li Yos.  

Li xKaaxil li Sumwank kik'ame'k sa' rochoch li Yos 
(1 R 8,1-11) 

2Toja' naq laj Salomón kixch'utub' aran Jerusalén chixjunileb' li xcheekelaleb' laj 
Israel, chixjunileb' li xjolomileb' li junq teep ut eb' li xjolomileb' li xjunqkab'aleb' 
aj Israel, re xk'amb'al chaq li xLoq'laj Kaaxil li xSumwank li Qaawa' chalen chaq 
Sión, li xTenamit laj David.  

3Ut chixjunileb' li xwinqilaleb' laj Israel ke'xch'utub' rib' rik'in li awab'ej sa' li 
xwuq po re li chihab', sa' xnimal li ninq'e. 

4Naq ke'k'ulunk chixjunileb' li xcheekal winqilaleb' laj Israel, eb' laj tij ke'xchap li 
Loq'laj Kaax 

5jo'wi' li Loq'laj Muheb'aal ut chixjunil li k'a'aq re ru wank chisa', ut ke'xk'am 
rochb'eeneb' laj Leví. 

6Laj Salomón li awab'ej ut chixjunileb' li xkomonileb' laj Israel ke'xch'utub' rib' ut 
ke'xmayeja chiru li Loq'laj Kaax naab'aleb' karneer ut teelom wakax, ink'a' kiru 
rajlankileb'. 

7Chirix chik a'an eb' laj tij ke'xk'am li xLoq'laj Kaaxil li xSumwank li Qaawa' sa' li 
Santil Na'ajej, sa' li q'axal Sant, rub'el xxik'eb' li kerubín. 

8Eb' li kerubín helho li xxik'eb' sa' xb'een li xna'aj li Loq'laj Kaax jo' ajwi' sa' 
xb'eeneb' li che' napaqomank wi'. 

9Eb' li che' re xpaqonkil li Loq'laj Kaax neke'k'utunk chirix li Santil Na'ajej li wank 
chiru li q'axal Sant, ab'an ink'a' na'ilmank toj chirix kab'l. Ut jo'ka'in ke'kanaak 
chalen toj anaqwan. 

10Sa' li Loq'laj Kaax maak'a' chik k'a'aq re ru wank, ka'ajwi' eb' li wiib' perel chi 
pek li kixk'e aran laj Moisés, sa' li tzuul Horeb, a'eb' li xperpookil pek li Sumwank 
li kixk'ojob' li Qaawa' rik'ineb' laj Israel naq ke'elk chaq sa' li tenamit Ejiipt. 

Li xloq'al li Qaawa' kixnujob'resi li Loq'laj Na'ajej 

11Toja' naq eb' laj tij ke'elk sa' li Loq'laj Na'ajej. Ak santob'resinb'ileb' chixjunileb' 
laj tij li wankeb' aran, us ta toj maji' nawulak xq'ehil naq te'k'anjelaq. 

12Chixjunileb' laj Leví aj b'ichanel, a' laj Asaf, laj Hemán ut laj Jedutún, 
rochb'eeneb' li ralal ut li xkomoneb', ke'xaqliik sa' xjayal releb'l saq'e wan wi' li 
artal, tiqtookeb' rik'in chaab'il liin, wankeb' xtzojtzoj, li jichjich ut li aarp. 
Wankeb' ajwi' waqk'aaleb' (120) aj tij li yookeb' chi xyaab'asinkil li tronpeet. 

13Toja' naq sa' komonil ke'ok chi xyaab'asinkileb' li tronpeet ut chi b'ichank chi 
junaj xyaab' xkuxeb', re yoxink ut xnimankil xk'ab'a' li Qaawa', rik'in 
xyaab'asinkileb' li xtronpeet, eb' li xtzojtzoj ut li xkomon xwajb'eb'; yookeb' ajwi' 

chi xb'ichankil: “Chenima ru li Qaawa', xb'aan naq a'an q'axal chaab'il ut li 
xrahom wank chi junelik”. Sa' ajwi' li honal a'an li rochoch li Yos kinujak rik'in 
jun li choql. 

14Naq eb' laj tij ke'elk chaq sa' li Santil Na'ajej, li choql kixnujob'resi li rochoch li 
Qaawa'; jo'kan naq eb' laj tij ink'a' ke'ruhank xb'aanuukil li xk'anjeleb', xb'aan 
naq li xloq'al li Qaawa' kixnujob'resi li loq'laj ochoch. 

2 Kr 6 

Li xtij laj Salomón 
(1 R 8,12-66) 

1Toja' naq laj Salomón kixye: “At Qaawa', laa'at xaye naq sa' aak'ab' nakatwank. 

2Ab'an laa'in xinyiib' jun li ochoch cho'q aamuheb'aal, jun li na'ajej wanqat wi' chi 
junajwa”. 

3Chirix chik a'an li awab'ej kixsutq'isi rib' chi rosob'tesinkil chixjunil li 
xkomonileb' laj Israel li xaqxookeb' aran, 

4ut kixye: “Loq'oninb'ilaq taxaq li Qaawa', xYos laj Israel, li xb'aanu li kixyeechi'i 
re laj David linyuwa' naq kixye: 

5«Chalen naq ke'wisiheb' chaq Ejiipt lintenamit Israel, ink'a' insik'om ru junaq 
na'ajej sa' xyanq chixjunileb' li xteepaleb' aj Israel, re xyiib'ankil junaq ochoch 
b'arwi' taawanq link'ab'a'; chi moko insik'om ru junaq winq taak'amoq xb'e 
lintenamit Israel. 

6Ab'an xinsik' ru Jerusalén re naq aran taawanq link'ab'a' ut xinxaqab' laj David 
chi xjolominkil lintenamit Israel». 

7Laj David linyuwa' ki'alaak sa' xch'ool xyiib'ankil jun li ochoch q'axtesinb'ilaq re 
li Qaawa', xYos laj Israel. 

8Ab'an li Qaawa' kixye re: «X'alaak sa' laach'ool xyiib'ankil jun li ochoch sa' 
ink'ab'a'. Jwal us laak'a'uxl. 

9Ab'anan maawa' laa'at tatkab'lanq re li ochoch a'an, jun b'an aawalal li siyanb'il 
aab'aan: a'an taayiib'anq re li ochoch sa' ink'ab'a'», chan. 

10“Ut li Qaawa' xtz'aqob'resi ru li kixyeechi'i. Jo' yeeb'il chaq xb'aan, xinxxaqab' 
sa' xna'aj laj David linyuwa' ut xinxk'ojob' sa' xk'ojarib'aal laj Israel, ut laa'in 
xinyiib' li rochoch li Qaawa', xYos laj Israel. 

11Aran xink'e jun xna'aj li Loq'laj Kaax, b'arwi' k'uulanb'il li xSumwank li Qaawa' 
li kixb'aanu rik'ineb' laj Israel”. 

12Moqon chik laj Salomón kixxaqab' rib' chiru li x'artal li Qaawa', chiruheb' 
chixjunil li xkomonileb' laj Israel ut kixtaqsiheb' li ruq'. 

13Laj Salomón kixyiib' rik'in q'anch'iich' jun li na'ajej najt xteram, wank xkab' 
moqoj xnimal roq, juntaq'eet li xnimal ru ut waqib' k'utub' xteram; kixk'e sa' xyi 
li neb'aal, kixwiq'ib' rib' sa' xb'een, chiruheb' chixjunil laj Israel, ut kixtaqsiheb' li 
ruq' sa' choxa. Kitijok chi jo'ka'in: 

14“At Qaawa', xYos laj Israel, maak'a' chik junaq Yos jo' laa'at sa' choxa, chi moko 
sa' ruuchich'och'. Laa'at tiik aach'ool chirix laaSumwank ut chaab'ilat rik'ineb' laj 
k'anjel chawu li nakate'xpaab' chi anchaleb' xch'ool. 

15Xab'aanu li kayeechi'i re laj David linyuwa': kaye chi aatin, ut anaqwan 
xab'aanu rik'in laawuq'. 

16Jo'kan utan, at Qaawa', xYos laj Israel, chab'aanu ajwi' li kayeechi'i re laj David 
linyuwa', laj k'anjel chawu, naq kaye re: «Junelik wanq junaq aawalal aak'ajol 
taak'anjelaq chiwu ut taa'awab'ejinq sa' xb'eeneb' laj Israel, wi eb' laawalal 
te'b'eeq sa' tiikilal ut te'wanq chiwu jo' xatwank laa'at».  

17Ut anaqwan, at xYos laj Israel, chab'aanu li kayeechi'i re laj David linyuwa'. 

18“Ab'anan ma naru tab'i' nawank li Qaawa' sa' ruuchich'och'? Wi li choxa a'an 
q'axal nim ut ink'a' tz'aqal cho'q aana'aj, ma toja' ta chik li ochoch a'in li xinyiib' 
cho'q aawe!  

19At Qaawa', at inYos, chawab'i li xtij ut li xtz'aamahom laj k'anjel chawu. 
Chawab'i taxaq li nawelaji chawu. 

20Chawil taxaq li ochoch a'in chi q'eq ut chi kutan, sa' li na'ajej a'in li kaye naq 
arin wanqat chi junelik. Chawab'i li naxtz'aama laj k'anjel chawu sa' li na'ajej a'in. 

21Chawab'i li xtij laj k'anjel chawu ut li xtz'aamahomeb' laatenamit Israel naq 
te'tijoq arin. Choohaawab'i sa' laana'aj, toj sa' li choxa; choohaawab'i ut chakuy 
qamaak. 

22“Wi junaq winq taamaakob'q chiru li ras riitz'in ut te'xmin ru chi xyeeb'al 
jurament chiru laa'artal sa' li loq'laj na'ajej a'in, 

23chawab'i laa'at toj sa' choxa. Oken ut raqon aatin sa' xb'eeneb' laj k'anjel chawu. 
Chach'olob' xmaak li ink'a' us xna'leb', re naq tixtoj rix li xmaakob'k wi', ut 
taakoleb' rix li tiikeb' xch'ool. 

24“Naq eb' laj Israel te'q'axe'q ru xb'aaneb' li xik' neke'ilok reheb', xb'aan naq 
xe'maakob'k chawu, wi tikto te'sutq'iiq chaq, te'xloq'on wi' chik aawu, te'tijoq ut 
te'elajinq chawu sa' li ochoch a'in, 

25chawab'iheb' toj sa' choxa ut chakuy xmaakeb' laatenamit, ut chasutq'isiheb' 
chaq laj Israel sa' li xch'och'eb' aak'ehom reheb' jo'wi' reheb' li xna' xyuwa'eb'. 

26“Naq taatz'aponq li choxa ut ink'a' chik tixk'e li hab' xb'aan naq laatenamit 
xe'maakob'k chawu, wi te'chalq chi tijok sa' li na'ajej a'in ut te'xloq'oni aawu, wi 
te'yot'e'q xch'ool chirix li maak xe'xb'aanu xb'aan li rahilal xak'e sa' xb'eeneb', 

27chawab'iheb' chaq toj sa' choxa ut chakuy xmaakeb' laj k'anjel chawu ut eb' 
laatenamit Israel. Chak'ut chiruheb' li chaab'il b'e tento te'xk'am ut chataqla chaq 
li hab' sa' xb'een li ch'och' kak'e chireechaniheb' laatenamit. 

28“Naq taawanq we'ej sa' li tenamit malaj raxkamk, naq te'chalq eb' laj saak', 
malaj naq eb' li awimq te'chaqiq xb'aan li saq'ehil, xsujewink malaj xmotzo'ink, 
naq te'chalq eb' li xik' neke'ilok qe chi xsutb'al li qatenamit, malaj twanq junaq 
chik rahilal ut yajel, 

29chawab'iiq chaq toj sa' laak'ojarib'aal yalaq ani chi poyanamil malaj chixjunil li 
tenamit Israel, li taareek'a xrahilal sa' xch'ool, taatijoq ut tolxtaqsiheb' li ruq' chi 
elajink chawu sa' li ochoch a'in. 

30Chakuy xmaak toj sa' laaloq'laj muheb'aal ut chatenq'a rik'in raqok aatin sa' 
xb'eeneb', jo' chanru xk'ulub' li junjunq. Laa'at nakanaw li xk'a'uxl li junjunq, 
ka'ajwi' laa'at nakanaw k'aru wank sa' xch'ool li winq ut li ixq. 

31Jo'kan naq tate'roxloq'i ut tate'xpaab' chiru chixjunil li xyu'ameb' naq wanqeb' 
sa' li ch'och' kak'e reheb' li qana' qayuwa'. 

32“Jo'kan ajwi' laj ab'l tenamit, li maawa' aj Israel ut xchalk chaq sa' najtil tenamit 
chi tijok sa' li ochoch a'in sa' laak'ab'a' laa'at (xb'aan naq xe'rab'i resil li xnimal 
laak'ab'a' ut laawankil), 

33chawab'iiq li xtij toj sa' li choxa, sa' laamuheb'aal. Chak'e re laj ab'l tenamit li 
k'aru tixpatz' aawe, re naq chixjunileb' li tenamit sa' ruuchich'och' te'xnaw aawu 
ut te'xk'e aaloq'al, jo' neke'xb'aanu eb' laj Israel laatenamit, ut te'xk'e reetal naq 
napatz'mank laak'ab'a' sa' li loq'laj ochoch a'in li xinyiib' cho'q aawe. 

34“Naq laatenamit te'xik chi yalok rik'ineb' li xik' neke'ilok reheb', yalaq b'ar 
taataqlaheb', wi te'tijoq chawu, sa' xjayal li tenamit sik'b'il ru aab'aan ut sa' 
xka'yab'aal li ochoch xinyiib' cho'q aawe, 

35chawab'iiq li xtijeb' toj sa' choxa: chawab'i li neke'xtz'aama chawu ut 
chatenq'aheb'. 

36“Ut naq te'maakob'q chawu (xb'aan naq maajun ink'a' ta namaakob'k) ut laa'at 
tatjosq'o'q rik'ineb' ut taaq'axtesiheb' sa' ruq'eb' li xik' neke'ilok reheb', re naq 
te'k'ame'q sa' li jalan chik tenamit, a' yaal ma najt malaj nach' wanqeb', 

37wi sa' li tenamit a'an te'xyot' xch'ool te'xjal xk'a'uxl, wi te'tz'aamanq te'elajinq 
chawu ut te'xk'e reetal naq xe'maakob'k ut ink'a' us xe'xb'aanu, 

38wi te'sutq'iiq chaq aawik'in chi anchaleb' xch'ool chi anchaleb' li raanm ut 
te'tijoq chawu chi yooqeb' chaq chi ilok sa' xjayal li ch'och' aak'ehom reheb' li 
xna' xyuwa'eb', a' li tenamit aasik'om ru, ut sa' xjayal li kab'l xinyiib' sa' aak'ab'a', 

39ab'i laa'at li xtijeb' toj sa' choxa; chak'e reetal li neke'xtz'aama toj sa' 
laamuheb'aal. Raqon aatin sa' xb'eeneb' ut chakuy xmaakeb' laatenamit li 
xe'maakob'k chawu. 

40“Chak'e taxaq reetal, at inYos, ut chawab'i li taapatz'manq sa' li loq'laj na'ajej 
a'in. 

41“Waklin, at Qaawa' Yos, kim sa' laasantil hilob'aal, laa'at ut li Loq'laj Kaax, 
reetalil laawankilal! Eb' laj tij li neke'k'anjelak chawu, at Qaawa' Yos, che'xtiqib' 
rib' rik'in kolb'a ib', ut eb' li neke'paab'ank chawu che'reek'a xsahilaleb' xch'ool. 

42At Qaawa', at inYos, maatz'eqtaana li sik'b'il ru aab'aan. Chijultiko'q aawe 
laarahom, chanru naq xara laj David aj k'anjel chawu”. 

2 Kr 7 

Xninq'ehinkil li rochoch li Qaawa' aran Jerusalén 

1Naq laj Salomón kiraqe'k chi tijok, kikub'e chaq xam sa' choxa ut kixk'at li mayej 
xul ut chixjunil li ke'xyeechi'i, ut li xloq'al li Qaawa' kixnujob'resi li ochoch; 

2jo'kan naq eb' laj tij ink'a' ke'ruhank chi ok chisa'. 

3Naq chixjunileb' laj Israel ke'ril li xam ut li xloq'al li Qaawa' yo chi kub'eek sa' 
xb'een li loq'laj ochoch, ke'wiq'laak ut ke'xhupub' rib' chiru ch'och', ke'yoxink ut 
ke'xloq'oni ru li Qaawa', yookeb' chi xyeeb'al: “Xb'aan naq a'an jwal chaab'il, li 
xrahom wank chi junelik”, chankeb'. 

4Chirix chik a'an li awab'ej ut chixjunil li tenamit ke'mayejak chiru li Qaawa'. 

5Li awab'ej Salomón kixyeechi'i wiib' xka'k'aal mil (22,000) chi b'ooyx ut 
waqk'aal mil (120,000) chi karneer. Jo'ka'in naq li awab'ej ut chixjunileb' li ralal 
xk'ajol laj Israel ke'xsul li rochoch li Qaawa'. 

6Eb' laj tij wankeb' sa' li xna'ajeb', ut eb' laj Leví yookeb' chi xnimankil ru li 
Qaawa' rik'ineb' li wajb' xyiib'ahom laj David li awab'ej re rochb'eeninkil li 
b'ichank chiru li Yos: “Xb'aan naq li xrahom wank chi junelik”, chankeb'. 
Ke'xb'aanu jo' kik'ute'k chiruheb' xb'aan laj David. Ut eb' laj tij yookeb' chi 
xyaab'asinkil li tronpeet chi uub'ej, ut chixjunileb' laj Israel wankeb' chi xaqxo. 

7Laj Salomón kixq'axtesi ajwi' re li Qaawa' li xneb'aalil li rochoch li Yos (a' li wank 
chiru). Aran kixyeechi'i li xk'atb'il mayej ut li xxeeb'ul li mayej re li k'amok ib' sa' 
usilal rik'in li Yos, xb'aan naq jwal kach'in li artal yiib'anb'il rik'in q'anch'iich', li 
wank chiru li Qaawa'; jo'kan naq ink'a' ki'ok aran jo'nimal kiyeechi'imank. 

8Chiru wuqub' kutan laj Salomón kixninq'ehi ajwi' li xNinq'eheb' li Muheb'aal, 
rochb'een chixjunileb' laj Israel, k'ajo' xk'ihaleb' li poyanam ke'ch'utlaak chalen 
chaq sa' li tenamit Jamat toj chire li ch'ina ha' re Ejiipt. 

9Sa' xwaqxaq li kutan kiwank jun nimla ch'utam. Jo'kan naq chiru wuqub' kutan 
ke'xninq'ehi li rosob'tesinkil li artal, ut chiru wuqub' kutan chik ke'xb'aanu li 
nimla ninq'e. 

10Chirix chik a'an, sa' li oxib' xka'k'aal xb'e li xwuq po, laj Salomón 
kixchaq'rab'iheb' li tenamit naq che'sutq'iiq sa' li xmuheb'aaleb' chi sahaq sa' 
xch'ooleb' xb'aan chixjunil li usilal kixb'aanu li Qaawa' re laj David, re laj Salomón 
ut cho'q re laj Israel li xtenamit. 

Li Qaawa' kixk'ojob' jun sumwank rik'in laj Salomón 
(1 R 9,1-9) 

11Naq laj Salomón kixchoy xyiib'ankil li rochoch li Qaawa', li rochoch li awab'ej ut 
chixjunil li kiraj xyiib'ankil aran, 

12li Qaawa' kixk'ut rib' chiru sa' q'oqyink ut kixye re: “Xwab'i laatij ut xinsik' ru li 
na'ajej a'in cho'q loq'laj ochoch re mayejak. 

13Jo'kan utan, wi tintz'ap li choxa re naq ink'a' chik tixk'e li hab', malaj ut 
tintaqlaheb' laj saak' re naq te'xchoy li wank chiru ch'och', malaj tintaqla chaq 
kaqi yajel sa' xb'een lintenamit, 

14ut wi lintenamit, li naxk'am link'ab'a', te'xkub'si rib', te'tijoq, tine'xsik' ut 
te'xkanab' li xyib'al ru xna'leb'eb', laa'in te'wab'i toj sa' choxa, tinkuy li xmaakeb' 
ut tink'ojob' wi' chik xch'ooleb'. 

15Chalen anaqwan twab'i ut tink'e reetal li taapatz'manq sa' li na'ajej a'in, 

16xb'aan naq anaqwan xinsik' ru ut xwosob'tesi li ochoch a'in cho'q xna'aj 
link'ab'a' chi junajwa. Laa'in tinra ut tin'iloq re chi junelik. 

17Wi laa'at tatk'anjelaq chiwu jo' kixb'aanu laj David laayuwa', wi taab'aanu 
chixjunil li tinye aawe ut taapaab' linchaq'rab' ut li waatin, 

18laa'in tink'ojob' chi junajwa laawankilal, jo' kinyeechi'i re laj David laayuwa' 
naq kinye: «Junelik taawanq junaq aawalal li taa'awab'ejinq sa' xb'eeneb' laj 
Israel».  

19Ab'anan wi' laa'ex tineetz'eqtaana ut ink'a' chik teepaab' li waatin ut 
linchaq'rab' ink'ehom chepaab', wi texxik chi xloq'oninkil ru jalan chik yos ut 
teewiq'ib' eerib' chiruheb', 

20relik chi yaal naq texwisi sa' li ch'och' xink'e eere, twisi sa' xnaq' wu li ochoch 
a'in li xinsantob'resi sa' ink'ab'a', ut taakanaaq cho'q se'leb'aal sa' xyanqeb' 
chixjunileb' li tenamit. 

21Chixjunileb' li te'nume'q chiru li xchaq'alil ru ochoch a'in, naq po'lemaq aj chik, 
te'sachq xch'ool, te'se'eq ut te'xpatz'i rib' chirib'ileb' rib': «K'a'ut anchal naq li 
Qaawa' xb'aanu chi jo'ka'in re li tenamit ut li ochoch a'in?», cha'qeb'. 

22Ut te'chaq'b'eeq: «Xb'aan naq xe'xtz'eqtaana li Qaawa', li xYos eb' li xxe'toonil 
yuwa'eb', li ki'isink chaq reheb' sa' li tenamit Ejiipt. Ke'xloq'oni chik ru jalanil 
yos, ke'xwiq'ib' rib' ut ke'k'anjelak chiruheb'. Jo'kan naq li Qaawa' xk'e chaq 
chixjunil li rahilal a'in sa' xb'eeneb'»”. 

2 Kr 8 

Wank chik xkomon li xb'aanuhom laj Salomón 
(1 R 9,10-28) 

1Kinume'k junmay chihab' xkab'lankil li rochoch li Qaawa' ut li rochoch li 
awab'ej, 

2ut laj Salomón kixyiib'eb' wi' chik li tenamit k'eeb'il re xb'aan laj Jirán ut 
kixk'eheb' laj Israel chi wank aran. 

3Chirix chik a'an koho chi yalok rik'in li tenamit Jamat-Sobá ut kixchap cho'q re. 

4Kixyiib' ajwi' Tadmor sa' li chaqich'och' ut chixjunileb' li tenamit k'uulanb'il wi' 
chixjunil li tzekemq, a'eb' li ke'kab'laak xb'aan aran Jamat. 

5Ut kixwaklesi wi' chik Bet-Jorón li wank chi tzuul ut Bet-Jorón li wank sa' taq'a, 
tenamiteb' suttz'akeb' rix, wankeb' okeb'aal nat'b'ileb' chi us. 

6Kixyiib' Bahalat ut chixjunileb' li tenamit k'uulanb'il wi' chixjunil li tzekemq; 
jo'kan ajwi' eb' li tenamit li wankeb' wi' li xb'eleb'aal ch'iich', eb' li xkawaay ut 
chixjunil li jo'k'ihal kiraj xkab'lankil laj Salomón aran Jerusalén, Líbano ut sa'eb' 
chixjunil li na'ajej wankeb' rub'el li x'awab'ejihom. 

7Chixjunileb' laj Hit, laj Amor, laj Perés, laj Jib ut laj Jebús, li maawa'eb' aj Israel li 
ke'kanaak, 

8naraj naxye, eb' li ralal xk'ajoleb' li ink'a' ke'choye'k xkamsinkil xb'aaneb' laj 
Israel, laj Salomón kixmineb' ru chi kawil k'anjelak, jo' yookeb' chi xk'ulb'al 
chalen toj anaqwan. 

9A'ut eb' laj Israel ink'a' kixmineb' ru chi kawil k'anjelak, xb'aan naq a'aneb' aj 
puub', aj jolomineleb', aj taqlaneleb', xjolomileb' li xb'eleb'aal ch'iich' ut aj ilol 
reheb' li xkawaay. 

10Eb' laj ilol re li k'anjel yo xb'aanunkil laj Salomón, wankeb' lajeeb' roxlajuk'aal 
(250); a'aneb' li neke'taqlank reheb' li poyanam a'an. 

11Laj Salomón kirisi li xrab'in laj Parahón sa' xtenamit laj David ut kixtaqla sa' li 
ochoch li kixyiib' cho'q re a'an, xb'aan naq kixk'oxla naq li rixaqil ink'a' naru 

wank sa' rochoch laj David, awab'ej re Israel, xb'aan naq jwal loq' li na'ajej 
wanjenaq wi' li xLoq'laj Kaax li Qaawa'. 

12Toja' naq laj Salomón kixtikib' xyeechi'inkil k'atb'il mayej chiru li Qaawa' sa' 
xb'een li artal kixyiib' chiru xneb'aalil li rochoch li Yos; 

13kimayejak sa'eb' li kutan naq tento xb'aanunkil, jo' chanru naxye li xchaq'rab' 
laj Moisés, naraj naxye, sa'eb' li kutan sábado, sa' xyo'lajik li po ut sa' li oxib' chi 
ninq'e nawank chiru li junq chihab': sa' li xNinq'e li wa ink'a' yuub'il, sa' 
xNinq'eheb' li Xamaan ut sa' xNinq'eheb' li Muheb'aal. 

14Jo'kan ajwi' kixxaqab' xkutankil li xk'anjel li junjunq, jo' chanru yeeb'il xb'aan 
laj David li xyuwa', re naq eb' laj tij te'k'anjelaq ut eb' laj Leví te'xloq'oni ru li Yos 
ut te'xtenq'aheb' laj tij sa' li k'aru te'raj rajlal kutan. Jo'kan ajwi' kixxaqab' 
xkutankil li xk'anjeleb' laj ilol okeb'aal sa' li junjunq chi okeb'aal, xb'aan naq 
jo'ka'in xyehom chaq laj David, aj k'anjel chiru li Qaawa'. 

15Eb' laj tij ut eb' laj Leví ke'xb'aanu chi tz'aqal re ru li xk'anjeleb', jo' chanru 
yeeb'il chaq reheb' xb'aan li awab'ej; ke'xpaab' ajwi' li xchaq'rab' laj David chirix 
li xk'uulankil li tumin. 

16Chixjunil li teneb'anb'il sa' xb'een laj Salomón, kib'aanumank, chalen sa' li 
kutan naq ke'xtikib' chaq li rub'elankil li rochoch li Yos toj sa' xraqik. Li rochoch li 
Qaawa' kiyiib'aak chi tz'aqal re ru. 

17Toja' naq laj Salomón koho sa'eb' li tenamit Esión-Kéber ut Elat, chire li palaw, 
sa' xteepal Edom, 

18ut laj Jirán, chirixeb' li xtaql, kixtaqlaheb' jukub' ut winq li neke'xnaw chi us 
xb'eresinkileb' li jukub', re naq te'xik Ofir rochb'eeneb' laj k'anjel chiru laj 
Salomón. Eb' a'an koheb' ut ke'wulak Ofir, b'arwi' ke'xk'am chaq waqlajuk'aal 
(320) kintal chi oor ut ke'xq'axtesi re li awab'ej Salomón. 

2 Kr 9 

Li xna'eb' li tenamit Sabá kirula'ani laj Salomón 
(1 R 10,1-13) 

1Li xna'eb' li tenamit Sabá kirab'i resil li xchoxahil na'leb' laj Salomón ut koho 
Jerusalén chi xyalb'al rix rik'in patz'om jwal ch'a'aj xsumenkil. Kiwulak Jerusalén 
rik'in k'iila kameey li ke'k'amok chaq sununkil b'an, oor chi yo'oon ut xchaq'alil 
ru pek. Naq kiwulak rik'in laj Salomón, kixye re chixjunil li patz'om kixk'oxla. 

2Ut laj Salomón kixsume chixjunil li xpatz'om: maak'a' junaq patz'om ink'a' ta 
kixsume. 

3Naq li xna'eb' li tenamit Sabá kixk'e reetal chixjunil li xchoxahil na'leb' laj 
Salomón, ut kiril li rochoch, 

4li xq'emal tzekemq naxtzeka, li rochocheb' laj k'anjel chiru, li xtiqib'ankileb' laj 
jolominel ut chanru neke'k'anjelak, li raq'eb' li neke'k'ehok ruk'a' ut eb' li k'atb'il 
mayej nayeechi'imank sa' rochoch li Qaawa', q'axal kisachk xch'ool chi rilb'aleb' 

5ut kixye re li awab'ej: “Q'axal yaal li xwab'i chaq chawix sa' lintenamit, chirix 
laachoxahil na'leb' ut laab'aanuhom! 

6Ink'a' xinpaab' li nayeemank aran; ab'an anaqwan xinchalk ut xwil rik'in wu. 
Xink'e reetal naq chi moko xyiijachil li xwil xe'xseeraq'i we! Laachoxahil na'leb' 
ut laab'ihomal naxq'ax ru chixjunil li xwab'i. 

7Us xaq reheb' li wankeb' aawik'in, us xaq reheb' laj k'anjel li wankeb' chawu 
junelik ut neke'rab'i laachaab'il k'a'uxl! 

8Loq'oninb'il taxaq li Qaawa' laaYos, li k'ojk'o xch'ool chawix: xatxxaqab' cho'q 
x'awab'ej ut xatxk'ojob' sa' xk'ojarib'aal laj Israel! Sa' xk'ab'a' xraab'aleb' laj 
Israel chi junelik, li Qaawa' xatxxaqab' cho'q awab'ej re naq tattaqlanq sa' 
xb'eeneb' sa' xyaalal ut sa' tiikilal”. 

9Chirix chik a'an li xna'eb' li tenamit Sabá kixsi waqk'aal (120) chi tumin junes 
oor; kixsi ajwi' xk'iila sununkil b'an ut chaq'alil ru pek. Maajun sut kisiimank 
naab'al xsununkil b'an laj Salomón jo' xk'ihal kixsi li xna'eb' li tenamit Sabá! 

10Eb' laj k'anjel chiru laj Jirán jo'wi' chiru laj Salomón, li ke'k'amok chaq re li oor 
aran Ofir, ke'xk'am ajwi' chaq naab'al li che' sándalo xk'ab'a' ut naab'al li 
xchaq'alil ru pek. 

11Rik'in li che' a'in, laj Salomón kixyiib' xramb'al ru li rochoch li Qaawa' ut 
xramb'al ru li rochoch li awab'ej; kixyiib' ajwi' eb' li wajb' cho'q reheb' laj 
b'ichanel. Chalen toj anaqwan maajun sut chik ilb'il ru li che' sándalo aran Judá. 

12Li awab'ej Salomón kixsi re li xna'eb' li tenamit Sabá li jo'k'ihal kiraj a'in ut 
kixpatz' q'axal wi' chik naab'al chiru li kik'ame'k chaq xb'aan a'an. Chirix chik 
a'an li xna'eb' li tenamit Sabá kisutq'iik sa' li xtenamit, rochb'eeneb' laj k'anjel 
chiru. 

Li xnimal xloq'al ut xb'ihomal laj Salomón 
(1 R 10,14-29; 2 Kr 1,14-17) 

13Rajlal chihab' laj Salomón naxk'ul waqib' xkaalajuk'aal xkab' o'q'ob' (666) chi 
tumin oor, 

14chi ink'a' k'eeb'ileb' sa' ajl li toj neke'xk'e laj k'ay ut eb' laj yakonel. Chixjunileb' 
li awab'ej re Arabia ut eb' li neke'jolomink li junjunq chi tenamit neke'xk'am chaq 
plaat ut oor rik'in laj Salomón. 

15Laj Salomón kixtaqla xyiib'ankil lajeek'aal (200) chi koleb' ch'iich' jwal ninq, 
yiib'anb'ilaqeb' rik'in tz'aqal oor: kixha'lesi lajeek'aal xkab' o'q'ob' (600) chi 
tumin oor re xyiib'ankil a'an. 

16Ut kixk'e ajwi' chi yiib'aak o'lajuk'aal (300) chi kok' koleb' ch'iich': numenaq 
waqib' liib'r li chaab'il oor li ke'xyiib' wi' li junjunq. Chirix chik a'an li awab'ej 
kixk'uula chixjunil a'in sa' li ochoch “K'iche' re Líbano” xk'ab'a'. 

17Kixtaqla ajwi' xyiib'ankil jun li nimla k'ojarib'aal yiib'anb'il rik'in marfil, li 
kixletzexi ru rik'in tz'aqal oor. 

18Li k'ojarib'aal a'in, wank waqib' xtaqarib'aal ut sursu li anleb'aal ib'; wank jun 
xna'aj uq'mej chi junqpak'alil ut xaqxookeb' wiib' xjalam u li kaqkoj chi xk'atqeb' 
li xna'aj uq'mej, 

19ut kab'lajuheb' chi jalam u kaqkoj wankeb' chi xaqxook sa' xb'eeneb' li 
taqarib'aal, junjunq chi xjunqpak'alil. Maajun chik junaq awab'ejihom kixyiib' jun 
k'ojarib'aal jo' a'an! 

20Chixjunileb' li x'uk'leb' sek' laj Salomón li awab'ej junes oor yiib'anb'ileb' wi'; 
jo'kan ajwi' chixjunileb' li sek' li wank sa' li kab'l “K'iche' re Líbano” xk'ab'a' 
tz'aqal chaab'il oor yiib'anb'ileb' wi'. Sa'eb' li kutan a'an, naq laj Salomón wan 
chaq chi awab'ejil, ink'a' jwal kik'eemank xtz'aq li plaat, 

21xb'aan naq li awab'ej wank xjukub'eb' re Tarsis rochb'eeneb' laj k'anjel chiru laj 
Jirán, ut rajlal ox ox chihab' neke'k'ulunk eb' li jukub' aran Tarsis ut neke'xk'am 
chaq oor, plaat, marfil, eb' li b'atz' ut eb' li chakak. 

22Jo'kan naq laj Salomón li awab'ej kixq'ax ruheb' chixjunileb' li awab'ej sa' 
ruuchich'och', rik'in b'ihomal ut choxahil na'leb'. 

23Chixjunileb' li awab'ej sa' ruuchich'och' neke'raj rilb'al ru laj Salomón, re 
seeraq'ik rik'in ut xnawb'al li xchoxahil na'leb' k'eeb'il re xb'aan li Yos. 

24Ut li junjunq, rajlal chihab', naxk'e xsimaatan: a' li k'a'aq re ru yiib'anb'il rik'in 
plaat ut oor, jo'wi' aq'ej, ch'iich', sununkil b'an, kawaay ut muul. 

Laj Salomón kiyakok rik'ineb' li b'eleb'aal ch'iich' ut eb' li kawaay 
(1 R 10,26-29; 2 Kr 1,14-17) 

25Laj Salomón wank lajeeb' o'q'ob' (4,000) chi xna'ajeb' li xkawaay ut xna'ajeb' li 
xb'eleb'aal ch'iich'; wank ajwi' kab'laju mil (12,000) chi kawaay, li kixk'uulaheb' 
sa'eb' li tenamit neke'k'uulaak wi' eb' li b'eleb'aal ch'iich' ut Jerusalén, re te'wanq 
wan wi' li awab'ej. 

26Kitaqlank sa' xb'een chixjunileb' li awab'ej, chalen chaq li nima' Éwfrates toj sa' 
li xna'ajeb' laj Filistea ut li xnub'ajlil Ejiipt.  

27Li awab'ej kixk'e chi tamk li plaat aran Jerusalén jo'eb' li pek; ut li che' yaw 
k'ajo' xk'ihaleb' naq kiwank: chanchan xk'ihal li xche'el li sikomoor li neke'wank 
chiru taq'a. 

28Li xkawaayeb' laj Salomón neke'chalk chaq sa' li na'ajej Musur jo' ajwi' sa' 
chixjunileb' li jalan chik tenamit. 

Xkamik laj Salomón 
(1 R 11,41-43) 

29Chixjunil li xyehom xb'aanuhom laj Salomón, chalen sa' xtiklajik toj sa' xraqik, 
tz'iib'anb'il sa' xhu li propeet Natán, sa' xhu laj Ajías aj Siló ut sa' li hu tz'iib'anb'il 
wi' li kiril sa' moy u laj Yedó chirix laj Jerobohán, ralal laj Nebat. 

30Ka'k'aal chihab' kiwank laj Salomón chi awab'ejink sa' li tenamit Jerusalén ut 
sa' xb'een chixjunil Israel. 

31Ut naq kiq'ajk kisutq'iik rik'ineb' li xna' xyuwa', kimuqe'k sa' xtenamit laj David 
li xyuwa'. Toja' naq laj Robohán li ralal kikanaak chi awab'ejink sa' xna'aj. 

2 Kr 10 

Li jachok ib' sa' li x'awab'ejihom laj Salomón 
(1 R 12,1-24) 

1Laj Robohán koho Sikem, xb'aan naq aran koheb' chixjunileb' laj Israel re 
xxaqab'ankil cho'q awab'ej. 

2Ab'an laj Jerobohán, ralal laj Nebat, kirab'i a'in naq toj wan chaq Ejiipt, b'arwi' 
ki'elelik chiru laj Salomón li awab'ej, ut kisutq'iik wi' chik Jerusalén. 

3Naq ke'xtaqla xb'oqb'al, laj Jerobohán kiwulak rochb'een chixjunileb' laj Israel, 
ut ke'raatina laj Robohán chi jo'ka'in: 

4“Laayuwa' kaw kooxtaqla chi k'anjelak: kotz b'ayaq li kawil k'anjel sa' qab'een 
anaqwan ut li iiq kixteneb' laayuwa' sa' qab'een, ut laa'o took'anjelaq chawu”. 

5Laj Robohán kixye reheb': “Ayuqex wan anaqwan, ut sa' oxib' kutan chik 
texsutq'iiq wi' chik wik'in”. Ut eb' li tenamit koheb'. 

6Toja' naq laj Robohán li awab'ej kixpatz' xna'leb' reheb' li cheekel winq li 
ke'k'anjelak chiru laj Salomón naq toj yo'yo: “Chanru tinsumeheb' li tenamit 
a'in?”, chan. 

7Ke'chaq'ok eb' a'an ut ke'xye: “Wi chaab'ilaqat anaqwan ut tatk'anjelaq sa' 
xyaalal chiruheb' li tenamit a'in ut taawaatinaheb' rik'in chaab'il aatin, a'anaqeb' 
aj k'anjel chawu chi junelik”. 

8Ab'an laj Robohán ink'a' kixpaab' li raatineb' li cheekel winq, koho b'an chik chi 
patz'ok rik'ineb' li saaj al, rech ch'ajomaleb' ut aj k'anjeleb' chiru, 

9ut kixpatz' reheb': “K'aru nekeye laa'ex? K'aru tinsume wi' li tenamit li yookeb' 
chi xtz'aamankil naq tinkotz b'ayaq li k'anjel kixteneb' linyuwa' sa' xb'eeneb'?”, 
chan. 

10Eb' li rech ch'ajomal ke'xye re: “Jo'ka'in taasumeheb' wi' li poyanam li xe'yehok 
aawe naq taakotz b'ayaq li kawil k'anjel kixteneb' laayuwa' sa' xb'eeneb': Wi kaw 
xextaqla linyuwa', q'axal kaw wi' chik laa'in. 

11Wi linyuwa' kaw xmin eeru chi k'anjelak, laa'in jwal kaw wi' chik texink'e chi 
k'anjelak, ut wi a'an xexsak' chi yal tz'uum, laa'in texinsak' rik'in tz'uum wank 
ch'iich' chi ru'uj”. 

12Sa' rox li kutan laj Jerobohán rochb'een chixjunileb' li tenamit ke'wulak wi' chik 
rik'in laj Robohán, jo' yeeb'il xb'aan li awab'ej. 

13Ab'an li awab'ej kaw kiraatinaheb' li tenamit, chi ink'a' kixk'e sa' xch'ool li 
raatineb' li cheekel winq. 

14Kiraatinaheb' jo' kiyehe'k re xb'aaneb' li saaj al ut kixye reheb': “Wi linyuwa' 
kaw xexk'e chi k'anjelak, laa'in q'axal wi' chik kaw tintaqlanq sa' eeb'een; ut wi 
linyuwa' chi tz'uum xe'xsak', laa'in texinsak' rik'in tz'uum wank ch'iich' chi ru'uj”, 
chan reheb'. 

15Li awab'ej ink'a' kiraj rab'inkil li xe'xtz'aama li tenamit, xb'aan naq ak k'uub'k'u 
chi jo'kan xb'aan li Qaawa' re naq taatz'aqloq ru li xyehom re laj Jerobohán, ralal 
laj Nebat, chi xtz'uumal re li propeet Ajías aj Siló. 

16Naq chixjunileb' laj Israel ke'xk'e reetal naq li awab'ej ink'a' kiraj rab'inkileb', 
ke'xye a'in: “Maak'a' wank qe rik'in laj David! Maak'a' qeechanihom rik'in li ralal 
laj Jesé! Ex Israel, ayuqex sa' leerochoch chejunjunqal! Ut laa'at, a David, chawil 
laajunkab'al!”. Toja' naq eb' laj Israel koheb' sa' li xna'ajeb'. 

17Laj Robohán ki'awab'ejink sa' xb'eeneb' laj Israel li wankeb' sa' xteepal Judá. 

18Ut naq laj Robohán li awab'ej kixtaqla laj Adonirán, aj jolominel reheb' li 
minb'ileb' ru chi k'anjelak, eb' laj Israel ke'xteni chi pek toj reetal ke'xkamsi. Toja' 
naq laj Robohán li awab'ej kixseeb'a rib' chi xsik'b'al li xb'eleb'aal ch'iich' re 
elelik toj Jerusalén. 

19Jo'ka'in naq eb' laj Israel ke'xtz'eqtaanaheb' li ralal xk'ajol laj David chalen toj 
anaqwan. 

2 Kr 11 

1Naq laj Robohán kiwulak Jerusalén, kixch'utub'eb' b'eleek'aal mil (180,000) chi 
winq, sik'b'ileb' ru sa' xyanqeb' chixjunileb' laj Judá ut eb' laj Benjamín, re 
te'yaloq rik'ineb' laj Israel ut xq'axtesinkil wi' chik li awab'ejilal sa' ruq' laj 
Robohán. 

2Ab'anan li Qaawa' kiraatina laj Semaías, xtaql li Yos, ut kixye re: 

3“Aatinan rik'in laj Robohán, ralal laj Salomón, awab'ej re Judá, jo'wi' rik'in 
chixjunileb' laj Israel li wankeb' sa' xteepal Judá ut Benjamín, ut ye reheb': 

4«Jo'ka'in xye li Qaawa': Mexxik chi yalok rik'ineb' laj Israel leerech tenamitul. 
Sutq'inqex b'an chejunjunqal sa' leerochoch, xb'aan naq li k'aru xk'ulmank, laa'in 

xink'uub'ank re»”. Naq ke'rab'i a'an, ke'xpaab' li raatin li Qaawa' ut ink'a' koheb' 
chi yalok rik'in laj Jerobohán. 

Li x'awab'ejihom laj Robohán 

5Laj Robohán kikanaak chi wank Jerusalén ut kixkawub'resiheb' xninqal tenamit 
re Judá. 

6Kixkawub'resiheb' li tenamit Belén, Etán, Tékoha, 

7Bet-Sur, Sokó, Adulán, 

8Gat, Maresá, Sif, 

9Adoráhin, Lakix, Aseká, 

10Sorá, Ayalón ut Hebrón, a'aneb' li tenamit suttz'akeb' rix sa' xteepal Judá ut 
Benjamín. 

11Kixkawub'resiheb' li rochocheb' laj puub', kixxaqab'eb' xjolomileb' laj puub' ut 
kixkanab'eb' xtzekemq, aseeyt ut b'iin. 

12Sa' chixjunileb' li tenamit a'in kixk'eheb' ajwi' koleb' ch'iich' ut jutz' ch'iich' 
reheb' laj puub', ut kixkawresiheb' chi us. Chi jo'kan eb' laj Judá ut eb' laj 
Benjamín ke'kanaak rub'el x'awab'ejihom laj Robohán. 

13Eb' laj tij ut eb' laj Leví, li wankatqeb' sa' chixjunil xteepal Israel, ke'xk'e rib' 
rub'el xwankil laj Robohán: 

14eb' laj Leví ke'xkanab' li xch'och'eb' ut li k'a' re ru reheb' ut koheb' Jerusalén ut 
Judá, xb'aan naq laj Jerobohán ut eb' li ralal ke'xram chiruheb' li k'anjelak chiru li 
Qaawa'. 

15Jalaneb' chik winq ke'xaqab'aak xb'aan laj Jerobohán cho'q aj tij re te'mayejaq 
sa'eb' li tijob'aal sa' xjolomeb' li tzuul, chiruheb' li maa'us ut eb' li wakax li kixk'e 
chi yiib'aak.  

16Chirixeb' laj tij ut eb' laj Leví ke'chalk li k'ojk'ookeb' xch'ool rik'in li Qaawa', 
xYos laj Israel: ke'chalk sa' chixjunil xteepal Israel ut koheb' Jerusalén chi 
mayejak chiru li Qaawa', xYos li xxe'toonil yuwa'eb'. 

17Chi jo'kan ke'xkawub'resi li x'awab'ejihom laj Judá ut chiru oxib' chihab' 
ke'okenk chirix laj Robohán, ralal laj Salomón. Xb'aan naq oxib' chihab' ajwi' 
kixb'aanu li us jo' ke'xb'aanu laj David ut laj Salomón. 

18Laj Robohán kixk'am cho'q rixaqil lix Majalat, xrab'in laj Yerimot, ralal laj David 
rik'in lix Abijahil, xrab'in laj Eliab, ralal laj Jesé. 

19Li ralaleb' laj Robohán rik'in lix Majalat a'aneb' a'in: laj Yehús, laj Semarías ut 
laj Sahán. 

20Chirix chik a'an kixk'am lix Mahaká, xrab'in laj Absalón; ut rik'in lix Mahaká 
ke'yo'laak laj Abías, laj Atay, laj Sisá ut laj Selomit. 

21Laj Robohán q'axal kixra lix Mahaká, xrab'in laj Absalón, chiru chixjunileb' li 
rixaqil. A'an kiwank waqxaqlaju tz'aqal rixaqil ut oxk'aaleb' li ixq li maawa'eb' 
tz'aqal rixaqil; kiwank waqxaqib' xka'k'aaleb' li ralal ut oxk'aaleb' xrab'in. 

22Laj Robohán kixxaqab' laj Abías, xyum lix Mahaká, cho'q xjolomil chixjunileb' li 
riitz'in, xb'aan naq kiraj naq a'an taa'ok cho'q awab'ej. 

23Kiwank xk'a'uxl xb'aan naq kixjek'i chixjunileb' li ralal sa' chixjunil xteepal Judá 
ut Benjamín, sa'atqeb' li xninqal tenamit ak kawub'resinb'ileb' chi us; kixk'e ajwi' 
naab'al xtzekemqeb' ut naab'aleb' li rixaqileb'. 

2 Kr 12 

Laj Sosak kiyalok rik'ineb' laj Judá ut ki'ok Jerusalén 
(1 R 14,21-31) 

1Naq laj Robohán xk'ojlaak chik xwankil ut kireek'a naq jwal kaw rib', kixkanab' 
xpaab'ankil li xchaq'rab' li Qaawa'. Jo'kan ajwi' ke'xb'aanu chixjunileb' laj Israel. 

2Ut naq ak yo chik ro' chihab' chi awab'ejink laj Robohán, kichalk laj Sosak, 
awab'ej re Ejiipt, chi yalok rik'ineb' laj Jerusalén, xb'aan naq moko tiikeb' ta 
xch'ool rik'in li Qaawa'. 

3Laj Sosak kichalk rochb'een chaq oxib' o'q'ob' (1,200) chi b'eleb'aal ch'iich' ut 
oxk'aal mil (60,000) chi kawaay; ut wankeb' ajwi' k'iila o'q'ob' li poyanam 
chalenaqeb' Ejiipt, ink'a' naru rajlankileb': wankeb' aj Libia, aj Sukí ut aj Etiopía. 

4Kireechaniheb' li tenamit re Judá li kawub'resinb'ileb', ut kiwulak toj Jerusalén. 

5Toja' naq laj Semaías, li propeet, kik'ulunk rik'in laj Robohán ut rik'ineb' li 
xjolomileb' laj Judá, li ch'utch'uukeb' Jerusalén re yalok rik'in laj Sosak, ut kixye 
reheb': “Jo'ka'in xye li Qaawa': «Laa'ex xineetz'eqtaana, jo'kan naq laa'in 
texinkanab' sa' ruq' laj Sosak»”. 

6Li awab'ej rochb'eeneb' li xjolomileb' laj Israel ke'xkub'si xwankileb' ut ke'xye: 
“Tiik xch'ool li Qaawa'”, chankeb'. 

7Naq li Qaawa' kiril naq ke'xkub'si xwankileb', kixye re laj Semaías: “Ke'xkub'si 
rib', jo'kan naq ink'a' chik teb'insach ru. Chi seeb' teb'inkol ut ink'a' chik 
tinjosq'o'q sa' xb'eeneb'; ink'a' tinq'axtesi li tenamit Jerusalén sa' ruq' laj Sosak. 

8Ab'anan te'k'anjelaq chiru laj Sosak, re naq te'xk'e reetal chanru li wank rub'el 
inwankil ut chanru wank rub'el xwankileb' li neke'taqlank sa' ruuchich'och'”. 

9Koho ut laj Sosak, awab'ej re Ejiipt, re yalok rik'ineb' laj Jerusalén ut kirelq'a 
chixjunil li wank sa' rochoch li Yos ut sa' rochoch li awab'ej. Kirelq'a chixjunil: a' 
ajwi' chixjunileb' li xkolb'aleb' rib' laj puub' li kixyiib' laj Salomón rik'in oor.  

10Jo'kan naq laj Robohán li awab'ej kixtaqla xyiib'ankil li reeqajeb' li ke'elq'aak, 
junes rik'in chik q'anch'iich', ut kixq'axtesiheb' reheb' li neke'taqlank sa' 
xb'eeneb' laj ilol re li rochoch li awab'ej. 

11Rajlal naq li awab'ej na'ok sa' rochoch li Qaawa', eb' laj k'aak'alenel neke'risi 
chaq li xkolb'aleb' rib', ut moqon neke'xkanab' wi' chik sa' li xna'ajeb'. 

12Jo'kan naq, sa' xk'ab'a' naq ke'xkub'si xwankileb', kich'anaak xjosq'il li Qaawa' 
ut ink'a' kixsach ru chixjunil, xb'aan naq toj wank ajwi' li k'aru us sa' xyanqeb' laj 
Judá. 

13Kinimank xwankil laj Robohán, li awab'ej, aran Jerusalén, ut toj ki'awab'ejink. 
Jun roxk'aal chihab' wank re laj Robohán naq ki'ok cho'q awab'ej, ut chiru 
wuqlaju chihab' ki'awab'ejink aran Jerusalén, sa' li tenamit sik'b'il ru xb'aan li 
Qaawa' sa' xyanq chixjunileb' li xteepal laj Israel, re naq aran taaloq'oniiq. 
xNahamá xk'ab'a' li xna', Amón xtenamit. 

14Ab'an kixb'aanu li ink'a' nawulak chiru li Qaawa', xb'aan naq moko yo'oon ta 
wank li xch'ool re xsik'b'al li Yos. 

15Chixjunil li xyehom ut xb'aanuhom laj Robohán, chalen sa' xtiklajik toj sa' 
xraqik, tz'iib'anb'il sa' xHu li propeet Semaías ut sa' xHu laj Idó aj ilol moy u. 

16K'ajo' li yalok ke'xb'aanu chirib'ileb' rib' laj Robohán ut laj Jerobohán. 

17Naq laj Robohán kiq'ajk kisutq'iik rik'ineb' li xxe'toonil yuwa', kimuqe'k sa' 
xtenamit laj David, ut a' chik laj Abías li ralal kikanaak sa' xna'aj. 

2 Kr 13 

Li x'awab'ejihom laj Abías 
(1 R 15,1-7) 

1Ak waqxaqlaju chihab' rokik chi awab'ejink laj Jerobohán, naq laj Abías ki'ok 
cho'q awab'ej re Judá. 

2Oxib' chihab' ki'awab'ejink aran Jerusalén. xMikaías xk'ab'a' li xna', xrab'in laj 
Uriel, Kibehá xtenamit. Sa'eb' li kutan a'an ke'wank sa' raaxiik' laj Abías ut laj 
Jerobohán. 

3Laj Abías koho chi yalok rik'in laj Jerobohán, rochb'een jun o'q'ob' mil (400,000) 
chi winq sik'b'ileb' ru ut q'axal kaweb' rib' chi yalok. Ut laj Jerobohán, rochb'een 
wiib' o'q'ob' mil (800,000) chi winq sik'b'ileb' ru ut jwal kaweb' rib', ke'xtzolob' 
rib' re yalok rik'in laj Abías. 

4Toja' naq laj Abías kixxaqab' rib' sa' xb'een li tzuul Semaráhin, li wank sa' 
xteepal Efraín, ut kixye: “Ab'ihin, a Jerobohán ut chejunilex aj Israel! 

5Ma ink'a' nekenaw naq li Qaawa', xYos laj Israel, kixk'e xwankil laj David sa' 
xb'een Israel chi junelik? Kixb'aanu jun sumwank rik'in a'an ut rik'ineb' li ralal 
xk'ajol, ut kixxaqab' xwankil li sumwank rik'in atz'am. 

6Ab'anan laj Jerobohán, ralal laj Nabat, aj k'anjel chiru laj Salomón, li ralal laj 
David, kixq'etq'eti rib' chiru li awab'ej laj eechal re. 

7Ut rik'in laj Jerobohán ke'xch'utub' rib' naab'aleb' li ink'a' useb' xna'leb' ut aj 
q'emeb', li ke'numtaak sa' xb'een laj Robohán, ralal laj Salomón, xb'aan naq toj 
saaj ut q'un xch'ool chi taqlank; jo'kan naq ink'a' kiruuk chi xkolb'al rib' 
chiruheb'. 

8Ut anaqwan laa'ex teeraj xq'etq'etinkil eerib' chiru li x'awab'ejihom li Qaawa' li 
wank sa' ruq'eb' li ralal xk'ajol laj David, yal xb'aan naq jwal naab'alex ut wank 
eerik'in eb' li wakax yiib'anb'ileb' rik'in oor, li xk'ehom eere laj Jerobohán cho'q 
eeyos. 

9Ma ink'a' tab'i' xerisi ajwi' eb' laj tij ralal xk'ajoleb' laj Aharón, jo'wi' eb' laj Leví li 
neke'k'anjelak chiru li Qaawa', ut jalaneb' aj tij xexaqab', jo' neke'xb'aanu li 
poyanam sa'eb' li tenamit junch'ol? Yalaq ani nak'amok chaq junaq saaj wakax ut 
wuqub' li chib'aat ut naraj ok cho'q aj tij, naxaqab'aak cho'q aj tij chiruheb' li 
maawa'eb' yos. 

10A'ut cho'q qe laa'o, a' li Qaawa' a'an li qaYos, ut ink'a' xqatz'eqtaana. Eb' laj tij li 
neke'k'anjelak chiru li Qaawa', a'aneb' li ralal laj Aharón; ut eb' li neke'tenq'ank 
reheb', a'aneb' laj Leví. 

11Rajlal eq'la ut rajlal ewu eb' a'an neke'xyeechi'i k'atb'il mayej chiru li Qaawa', 
jo'wi' sununkil ensens; neke'xk'e li loq'laj wa sa' xb'een li meex q'axtesinb'il re li 
Yos, ut rajlal ewu neke'xloch eb' li saqenk sa' xna'ajeb' li saqenk yiib'anb'il rik'in 
oor, xb'aan naq laa'o naqapaab' xchaq'rab' li Qaawa' li qaYos, a'ut laa'ex 
xetz'eqtaana. 

12Chek'e reetal naq li Qaawa' a'an laj k'amol b'e chiqu; ut eb' laj tij okeb' re chi 
xyaab'asinkil li pur re taaqatikib' yalok eerik'in. Ex aj Israel, mexyalok rik'in li 
Qaawa', li xYos eb' leexe'toonil yuwa', xb'aan naq maak'a' aj e”, chan laj Abías. 

13Ab'anan laj Jerobohán kixtaqlaheb' aj puub' re xsutb'al rixeb' laj Judá, re naq 
ramrooqeb' chaq chi ixb'ej ut laj Jerobohán wanq chiruheb'. 

14Naq eb' laj Judá ke'ilok chirixeb', ke'xk'e reetal naq sutsuukeb'. Jo'kan naq 
ke'xyaab'a xk'ab'a' li Qaawa' ut eb' laj tij ke'xyaab'asiheb' li pur. 

15Toja' naq eb' laj Judá ke'xjap reheb', re xik chi yalok, ut naq ke'xjap reheb', li 
Yos kixsach ru laj Jerobohán ut chixjunileb' laj Israel chi ruq' laj Abías ut chi 
ruq'eb' laj Judá. 

16Eb' laj Israel ke'ok chi elelik, ab'anan li Yos kixq'axtesiheb' sa' ruq'eb' laj Judá. 

17Laj Abías rochb'eeneb' laj puub' ke'xq'ax ruheb' laj Israel. Ke'xkamsi o'k'aal 
xkab' o'q'ob' mil (500,000) chi winq li sik'b'ileb' ru. 

18Jo'ka'in naq eb' laj Israel ke'kub'siik xwankil sa'eb' li kutan a'an ut eb' laj Judá 
ke'numtaak sa' xb'eeneb', xb'aan naq k'ojk'o xch'ooleb' rik'in li Qaawa', xYos eb' 
li xxe'toonil yuwa'eb'. 

19Laj Abías kixsik'i laj Jerobohán re xkamsinkil, ut kireechani eb' li tenamit Betel, 
Yesaná ut Efrón rochb'eeneb' li xk'aleb'aaleb'. 

20Laj Jerobohán ink'a' chik kiwank xwankil naq kiyo'yook laj Abías, xb'aan naq li 
Qaawa' kixrahob'tesi ut kikamk. 

21Ab'an laj Abías q'axal kikawuuk sa' xwankilal. Kiwank kaalaju rixaqil ut 
ke'yo'laak wiib' xka'k'aal li ralal ut waqlaju li xrab'in. 

22Chixjunil li xyehom ut xb'aanuhom laj Abías, tz'iib'anb'il sa' xHu li propeet Idó. 

2 Kr 14 

Li x'awab'ejihom laj Asá 
(1 R 15,8-12) 

1Naq laj Abías kiq'ajk kisutq'iik rik'ineb' li xxe'toonil yuwa', ke'xmuq sa' xtenamit 
laj David. Ut li kikanaak sa' xna'aj, a'an laj Asá li ralal. Chiru li xyu'am laj Asá, eb' li 
tenamit ke'wank sa' tuqtuukilal chiru lajeeb' chihab'. 

2Laj Asá kixb'aanu li nawulak chiru li Qaawa' li xYos. 

3Kixjuk'iheb' li artal neke'loq'oniik wi' eb' li jalanil yos ut eb' li tijob'aal sa' 
xjolomeb' li tzuul; kixpuk'iheb' li xaqab'anb'il pek ut eb' li loq'laj che', 

4ut kixye reheb' laj Judá naq xsik'aqeb' li Qaawa', li xYos li xna' xyuwa'eb', ut 
xpaab'aqeb' li xchaq'rab' ut li raatin. 

5Kirisi sa' chixjunileb' li tenamit re Judá eb' li tijob'aal wankatqeb' chi tzuul ut eb' 
li artal nak'atmank wi' pom, ut li x'awab'ejihom laj Asá kiwank sa' tuqtuukilal 
chiru chixjunil li xyu'am. 

6Kixkawub'resiheb' li tenamit sa' xteepal Judá, xb'aan naq sa' tuqtuukilal 
wankeb' sa'eb' li chihab' a'an ut maajun kiyalok rik'in. Li Qaawa' kik'ehok reheb' 
chi wank sa' tuqtuukilal. 

7Kixye laj Asá reheb' laj Judá: “Qakawub'resiiqeb' li tenamit a'in ut qasutaqeb' rix 
chi tz'ak; qayiib'aqeb' li ochoch jwal najteb' xteram, qak'eeq eb' li okeb'aal ut li 
xnat'b'aleb', naq li tenamit toj wank sa' quq', xb'aan naq xqasik' ru li Qaawa' li 
qaYos, ut sa' xk'ab'a' naq xqasik' A'an, xooxk'e chi wank sa' tuqtuukilal yalaq 
b'ar”. Jo'kan naq ke'xwaklesi chi us eb' li tenamit ut us ke'elk rik'in a'an. 

8Laj Asá kiwank o'lajuk'aal mil (300,000) aj puub', juneseb' aj Judá, wankeb' 
xkolb'aleb' rib' ut xjutz' ch'iich'eb', ut kaalajuk'aal mil (280,000) aj puub' re 

Benjamín, wankeb' xkolb'aleb' rib' ut neke'xnaw simajib'k. Chixjunileb' a'an 
yo'ooneb' chi yalok. 

9Laj Séraj aj Etiopía koho chi yalok rik'in laj Asá rochb'een jun miiyon chi aj puub' 
ut o'lajuk'aal (300) chi b'eleb'aal ch'iich', ut kiwulalak toj Maresá. 

10Toja' naq laj Asá ki'elk chi xk'ulb'aleb' ut ke'xtzoloxi rib' re yalok sa' xTaq'ahil 
Sefatá, nach' rik'in Maresá, 

11ut jo'ka'in kixye naq kitijok chiru li Qaawa' li xYos: “At Qaawa', ka'ajwi' laa'at 
nakatenq'aheb' li kaweb' rib' ut li maak'a'eb' xmetz'ew! Tenq'aho, at Qaawa', at 
qaYos, xb'aan naq aawik'in kaw qach'ool ut sa' aak'ab'a' xook'ulunk chi yalok 
rik'ineb' li poyanam a'in li k'ajo' xk'ihaleb'! At Qaawa', laa'at li qaYos! Maajun 
taxaq winq chinumtaaq chawu laa'at!”. 

12Toja' naq li Qaawa' kixtenq'a laj Asá ut eb' laj Judá chi xq'axb'al ruheb' laj 
Etiopía; ut eb' a'in ke'elelik. 

13Laj Asá ut eb' li wankeb' rochb'een ke'xsik'iheb' re xkamsinkileb' toj ke'wulak 
Kerar, ut chixjunileb' laj Etiopía ke'kamsiik: maajun chik kikanaak chi yo'yo, 
xb'aan naq ke'sache'k ru xb'aan li Qaawa' ut xb'aaneb' li xtenamit. K'ajo' li k'a'aq 
re ru kixokmank sa' li kutan a'an! 

14Moqon ke'reechani ajwi' chixjunileb' li tenamit wankeb' chi xsutam Kerar, 
xb'aan naq li Qaawa' kiroksi xxiweb'. Eb' laj Judá ke'xxok xsa' chixjunileb' li 
tenamit, xb'aan naq k'ajo' li k'a'aq re ru wank chisa'eb'. 

15Jo'kan ajwi' ke'xkut rib' sa' xb'eeneb' li wankeb' xketomq, ut naab'al li karneer 
ut kameey ke'xchap chaq. Chirix chik a'an ke'sutq'iik wi' chik Jerusalén. 

2 Kr 15 

Laj Asá kixk'e xch'ool chi xxaqab'ankil wi' chik li tz'aqal paab'aal 
(1 R 15,13-15) 

1Toja' naq li xmusiq' li Qaawa' kikub'eek sa' xb'een laj Asarías, ralal laj Obed, 

2li ki'elk chi xk'ulb'al laj Asá ut kixye re: “Ab'ihomaqin, a Asá ut chejunilex laa'ex 
aj Judá ut aj Benjamín! Li Qaawa' taawanq eerik'in wi laa'ex wanqex rik'in. Wi 
nekesik' li Yos, A'an tixk'e rib' chi tawe'k; ab'anan wi' neketz'eqtaana, 
texxtz'eqtaana ajwi' A'an. 

3Chiru k'iila chihab' eb' laj Israel ke'wank chi maak'a' tz'aqal xYoseb', maak'a' 
junaq aj tij natzolok reheb' ut maak'a' li chaq'rab'. 

4Ab'anan naq sa' li xnimal xrahilaleb' ke'sutq'iik rik'in li Qaawa', xYos laj Israel, ut 
ke'xsik', A'an kixk'e rib' chi tawe'k. 

5Chiruheb' li kutan a'an, maak'a' chaq tuqtuukilal cho'q reheb' li tenamit, junes 
b'an xninqal rahilal kixib'esink reheb' chixjunileb' li poyanam wankatqeb' sa'eb' 
li tenamit. 

6Ke'yalok kok' tenamit chirib'ileb' rib' jo' eb' ajwi' li xninqaleb' tenamit, xb'aan 
naq li Qaawa' kixxib'esiheb' rik'in k'iila paay ru chi ch'a'ajkilal. 

7A'ut laa'ex mich'inank eech'ool ut kaw xaqxooqex, xb'aan naq wank 
xq'ajkamunkil leek'anjel”. 

8Naq laj Asá kirab'i li aatin a'in yeeb'il xb'aan li propeet, q'axak kikawuuk xch'ool 
ut kixtaqla xjuk'inkil chixjunileb' li tz'i'b'eetalil jalam u wankatqeb' sa' xteepal 
Judá ut Benjamín, jo' ajwi' sa' chixjunileb' li tenamit kireechani sa' xtzuulul 
Efraín, ut kixk'ojob' wi' chik li x'artal li Qaawa' li wank chi xneb'aalil li rochoch li 
Yos. 

9Kich'utub'eb' chixjunileb' laj Judá, eb' laj Benjamín, laj Efraín, laj Manasés ut eb' 
laj Simehón li wankeb' sa' xyanqeb' (xb'aan naq naab'aleb' aj Israel ke'q'axonk 
rik'in laj Asá, naq ke'xk'e reetal naq li Qaawa' li xYos yo chi xtenq'ankil laj Asá). 

10Ke'ch'utlaak Jerusalén sa' li rox po re li ro'laju chihab' rokik laj Asá cho'q 
awab'ej. 

11Chiru li kutan a'an ke'xmayeja re li Qaawa' li k'aru ke'xchap chaq sa' li yalok: 
o'lajuk'aal xkab' o'q'ob' (700) chi b'ooyx ut wuqub' mil (7,000) chi karneer. 

12Ut ke'xk'e rib' sa' aatin naq te'xpaab' li Qaawa', xYos li xxe'toonil yuwa'eb', chi 
anchaleb' xch'ool ut anchaleb' li raanm. 

13Ke'xye ajwi' naq chixjunileb' li ink'a' te'xpaab' li Qaawa', xYos laj Israel, 
te'kamsiiq, jo' kok' ut ninq, jo' winq ut ixq. 

14Ke'xye xjurament chiru li Qaawa' chi kaw xyaab' xkuxeb' ut chi q'axal saheb' sa' 
xch'ool rik'in xyaab'eb' li pur ut xukub'. 

15Ut chixjunileb' laj Judá ke'saho'k xch'ool chirix li jurament ke'xb'aanu, xb'aan 
naq ke'xye chi anchaleb' xch'ool ut ke'xsik' li Qaawa' chi anchaleb' li raanm. 
Jo'kan naq li Yos kixk'e rib' chi tawe'k xb'aaneb', ut kixk'eheb' chi wank sa' 
tuqtuukilal rik'ineb' li tenamit wankeb' chi xsutameb'. 

16Laj Asá, li awab'ej, kirisi cho'q xna'eb' li tenamit lix Mahaká, li xna'chin, xb'aan 
naq kixyiib' jun xjalam u lix Aserá. Laj Asá kixputz'i li tz'i'b'eetalil a'an ut kixk'at 
chire li nima' Sedrón. 

17Ab'anan ink'a' ke'juk'mank eb' li tijob'aal chi xjolomeb' li tzuul, us ta laj Asá 
q'axal tiik xch'ool chirix li Qaawa', chiru chixjunil li xyu'am. 

18Kixk'am sa' rochoch li Yos chixjunil li k'a'aq re ru kixmayeja laj David li xyuwa', 
jo' ajwi' li ki'alaak sa' xch'ool xyeechi'inkil: plaat ut oor ut eb' li k'anjelob'aal. 

19Ut chiru o'laju xka'k'aal chihab', naq yo chi awab'ejink laj Asá, ink'a' kiwank 
yalok. 

2 Kr 16 

Laj Asá kiyalok rik'in laj Basá 
(1 R 15,16-22) 

1Naq yo xwaqlaju xka'k'aal chihab' chi awab'ejink laj Asá, kichalk laj Basá, 
awab'ej re Israel, kixtikib' chi yalok rik'ineb' laj Judá ut kixkawub'resi li tenamit 
Ramá, re xtz'apb'al xb'e laj Asá, awab'ej re Judá. 

2Toja' naq laj Asá kixxok li plaat ut li oor wank sa' rochoch li Yos ut li wank sa' 
rochoch li awab'ej, ut kixtaqlaheb' laj k'anjel chiru, rik'in laj Ben-Adad, awab'ej re 
Aram, li wank aran Damaask, chi xyeeb'al re: 

3“Qak'eeq qib' sa' sum'aatin laa'in ut laa'at, jo' naq ke'wank laayuwa' rik'in 
linyuwa' laa'in. Xintaqla li maatan a'in cho'q aawe, plaat ut oor. B'aanu usilal, 
maatenq'a chik laj Basá, awab'ej re Israel, re naq ink'a' chik tinxch'i'ch'i'i”. 

4Laj Ben-Adad kixpaab' li kixye laj Asá li awab'ej, ut kixtaqlaheb' li xjolomileb' laj 
puub' chi yalok rik'ineb' li tenamit xteepal Israel. Chi jo'kan kireechaniheb' li 
tenamit Iyón, Dan, Abel-Mayin, ut chixjunileb' li tenamit wankeb' sa' xteepal 
Neftalí, li neke'xk'uula wi' li tzekemq. 

5Naq kirab'i resil a'in, laj Basá kixkanab' xkawub'resinkil Ramá, ut maak'a' chik 
kixb'aanu. 

6Toja' naq laj Asá, li awab'ej, kixb'oqeb' chixjunileb' laj Judá ut ke'xxok aran 
chixjunileb' li pek ut eb' li che', li yookeb' wi' chi xkawub'resinkil li tenamit Ramá, 
ut rik'in a'an ke'xyiib' eb' li tenamit Jeba jo'wi' Mispá. 

7Sa'eb' li kutan a'an laj Jananí, li propeet, koho rik'in laj Asá, awab'ej re Judá, ut 
kixye re: “Laa'at xakawu aach'ool rik'in li awab'ej re Aram, ut ink'a' rik'in li 
Qaawa' laaYos; jo'kan naq eb' laj puub' aj Aram xe'xkol rib' chawu. 

8Ma ink'a' tab'i' q'axal wi' chik naab'aleb' laj puub' aj Etiopía ut aj Libia, ut 
xiikileb' li xb'eleb'aal ch'iich' ut eb' li xkawaay ke'yalok wi' aawik'in junxil? 
Ab'anan rik'in naq xakawu aach'ool rik'in li Qaawa', A'an kixq'axtesiheb' sa' 
laawuq'. 

9Xb'aan naq li Qaawa' naxb'eeni chixjunil li ruuchich'och' re xkawub'resinkil 
xch'ooleb' li yo'ooneb' rik'in. Aamemil xab'aanu wi' a'in. Jo'kan naq chalen 
anaqwan junelik wanqat sa' raaxiik'”. 

10K'ajo' naq kijosq'o'k laj Asá rik'in li propeet, ut kixk'e sa' tz'alam, xb'aan naq yo 
xjosq'il rik'in. Ut chiruheb' li kutan a'an laj Asá kixrahob'tesi ajwi' jalaneb' chik 
poyanam sa' xyanqeb' li tenamit. 

Xkamik laj Asá 

(1 R 15,23-24) 

11Chixjunil li xyehom ut xb'aanuhom laj Asá, chalen chaq sa' xtiklajik toj sa' 
xraqik, tz'iib'anb'il sa' xHuheb' li awab'ej re Judá ut Israel. 

12Naq ak b'eleelaju xka'k'aal chihab' rokik chi awab'ejink laj Asá, kixtaw xyajel li 
roq. Ab'an chi moko aran, sa' li xyajel, kixsik' li Qaawa', koho b'an chik rik'ineb' 
laj b'anonel 

13ut kiq'ajk kisutq'iik rik'ineb' li xxe'toonil yuwa'. Kikamk naq wank jun roxk'aal 
chihab' rokik chi awab'ejink, 

14ut kimuqe'k sa' li xmuqleb'aal kixk'e chi yiib'aak sa' xtenamit laj David. Ke'xk'e 
sa' xb'een jun li ch'aat nujenaq chi k'iila paay chi sununkil b'an, k'uub'anb'ileb' 
chi chaab'il, ut ke'xloch jun nimla xam sa' xk'ab'a' li kamenaq. 

2 Kr 17 

Li x'awab'ejihom laj Josafat 

1Li kikanaak chi awab'ejink sa' xna'aj laj Asá, a'an laj Josafat, li ralal. A'an 
kinimank xwankil sa' xb'eeneb' laj Israel. 

2Kixk'eheb' aj puub' sa' chixjunileb' li tenamit kawub'resinb'ileb' sa' xteepal Judá 
ut kixxaqab'eb' aj taqlanel sa' xteepal Judá ut sa'atqeb' li tenamit re Efraín, li 
kireechani laj Asá li xyuwa'. 

3Li Qaawa' kiwank rik'in laj Josafat, xb'aan naq kixb'aanu li us jo' kixb'aanu laj 
David, li xxe'toonil yuwa', ut ink'a' kik'anjelak chiruheb' laj Bahal, 

4kik'anjelak b'an chiru li Qaawa', xYos eb' li xxe'toonil yuwa', rik'in xpaab'ankil li 
xchaq'rab', chi ink'a' kixk'anasi reheb' laj Israel. 

5Li Qaawa' kixk'ojob' chi us li xwankilal laj Josafat. Chixjunileb' laj Judá ke'xk'e 
xmaatan ut k'ajo' naq kib'ihomo'k ut kinimank xloq'al. 

6Q'axal wi' chik kixk'e xch'ool chi xtaaqenkil xb'e li Qaawa', toj reetal kixsacheb' 
chixjunileb' li tijob'aal wankatqeb' chi tzuul jo' ajwi' eb' li xjalam u lix Aserá 
wankatqeb' sa' xteepal Judá. 

7Naq yo rox chihab' chi awab'ejink, kixtaqla laj Ben-Jáyil, laj Abdías, laj Sakarías, 
laj Natanael ut laj Mikeas, aj k'anjeleb' chiru, re naq te'xch'olob' xyaalal sa'atqeb' 
li tenamit re Judá; 

8ut kixtaqlaheb' ajwi' laj Leví a'in: laj Semaías, laj Natanías, laj Sebadías, laj 
Asahel, laj Semiramot, laj Jonatán, laj Adonías ut laj Tobías, rochb'eeneb' laj 
Elisamá ut laj Jorán, aj tijeb'. 

9Eb' a'in ke'xtzoleb' laj Judá, rik'in xyaalalil li xChaq'rab' li Qaawa'. Ke'xb'eeni 
chixjunileb' li tenamit re Judá ut ke'xtzoleb' li tenamit. 

10Li Qaawa' kiroksi xxiweb' chixjunileb' li tenamit wankeb' chi xsutam Judá; 
jo'kan naq ink'a' ke'yalok rik'in laj Josafat. 

11Eb' laj Filistea ke'xk'e plaat ut oor cho'q xmaatan laj Josafat. Jo'kaneb' ajwi' laj 
Arabia ke'xsi xkok' ketomq: wuqub' mil rik'in o'lajuk'aal xkab' o'q'ob' (7,700) chi 
karneer ut wuqub' mil rik'in o'lajuk'aal xkab' o'q'ob' (7,700) chi chib'aat. 

12Chi jo'kan laj Josafat k'ajo' naq kinimank xwankil, ut aran Judá kixyiib'eb' najt 
xteramil ochoch jo'wi' tenamit re xk'uulankil li k'a'aq re ru reheb'. 

13Kiwank naab'al li k'aru re sa'atqeb' li tenamit sa' xteepal Judá, ut kiwank ajwi' 
xk'iila soldaad jwal kaweb' rib' aran Jerusalén. 

14A'an a'in li xk'ab'a'eb', jo' chanru li xjunkab'aleb': Sa' xyanqeb' laj Judá: laj Adná, 
li nataqlank sa' xb'eeneb' o'lajuk'aal mil (300,000) chi winq jwal kaweb' rib'; 

15chirix a'an, laj Jwan li nataqlank sa' xb'eeneb' kaalajuk'aal mil (280,000) chi 
winq; 

16chirix a'an, laj Amasías, ralal laj Sikrí, li kixq'axtesi rib' chi k'anjelak chiru li 
Qaawa', ut nataqlank sa' xb'eeneb' lajeek'aal mil (200,000) chi winq jwal kaweb' 
rib'. 

17Sa' xyanqeb' laj Benjamín: laj Eliadá, jun li winq kaw rib' chi yalok, li nataqlank 
sa' xb'eeneb' lajeek'aal mil (200,000) chi winq neke'yalok rik'in simaj ut koleb' 
ch'iich'; 

18chirix a'an, laj Josabad, li nataqlank sa' xb'eeneb' b'eleek'aal mil (180,000) chi 
winq ak yo'ooneb' chi yalok. 

19A'aneb' a'in li neke'k'anjelak chiru li awab'ej, ink'a' k'eeb'ileb' sa' ajl li 
kixkanab'eb' sa'eb' li tenamit kawub'resinb'ileb' sa' xsutam Judá. 

2 Kr 18 

Laj Mikeas kixye resil chi junxilaj naq laj Ajab taaq'axe'q ru 
(1 R 22,1-40) 

1Laj Josafat naab'al xb'ihomal kiwank ut jwal k'eeb'il xloq'al. Ki'ok cho'q rech'alal 
li awab'ej Ajab sa' xk'ab'a' xsumlajik li ralal. 

2Naq ak xnume'k wiib' oxib' chihab' chik, laj Josafat koho Samaria chi rula'aninkil 
laj Ajab, li kixkamsi naab'aleb' li karneer ut b'ooyx re xninq'ehinkil li xk'ulunik laj 
Josafat jo'wi' li xk'ulunik li wankeb' rochb'een; ut kixq'unb'esi li awab'ej re Judá 
re naq taaxik rochb'een chi yalok rik'in Ramot sa' xteepal Galahad. 

3Laj Ajab, awab'ej re Israel, kixpatz' re laj Josafat, awab'ej re Judá: “Ma taawaj xik 
chiwix chi yalok rik'in Ramot sa' xteepal Galahad?”, chan. Ut laj Josafat kixye re: 
“Laa'in ut lintenamit wanqo aawochb'een ut rik'in laatenamit sa' li yalok. 

4Ab'an b'aanu usilal, xb'enwa patz'on rik'in li Qaawa'”. 

5Toja' naq li awab'ej re Israel kixch'utub'eb' jun o'q'ob' (400) chi propeet ut 
kixpatz' reheb': “Ma naru tinxik chi yalok rik'ineb' laj Ramot, sa' xteepal Galahad, 
malaj ut ink'a'?”, chan. Ke'chaq'ok eb' a'an: “Ayu, xb'aan naq li Qaawa' 
tixq'axtesiheb' sa' ruq' li awab'ej”, chankeb'. 

6Ab'anan laj Josafat kixpatz': “Ma maak'a' chik junaq propeet arin re patz'ok 
rik'in li Qaawa'?”. 

7Ut li awab'ej re Israel kixye re laj Josafat: “Toj wank jun chik winq li naru 
nakoopatz'ok wi' k'aru naxye li Qaawa'. Ab'an q'axal xik' nawil, xb'aan naq 
maajun wa naxye li us cho'q we, junes b'an rahilal naxye. A'an laj Mikeas, ralal laj 
Imlá”, chan. Kichaq'ok laj Josafat ut kixye: “Mat-aatinak chi jo'kan, at awab'ej”. 

8Tikto li awab'ej re Israel kixb'oq jun aj ilol re li rochoch ut kixye re: “K'am chaq 
chi junpaat laj Mikeas, ralal laj Imlá”. 

9Li awab'ej re Israel ut laj Josafat, awab'ej re Judá, k'ojk'ookeb' sa' li 
xk'ojarib'aaleb', sa' rokeb'aal li tenamit Samaria, ut tiqtookeb' chi chaab'il; ut 
chixjunileb' li propeet yookeb' chi aatinak sa' moy u, chiruheb' li awab'ej. 

10Laj Sedesías, ralal laj Kenahaná, kixyiib' jun sumal xxukub' ch'iich', yo chi 
xyeeb'al: “Jo'ka'in xye li Qaawa': «Rik'ineb' li xukub' a'in taaxeq' eb' laj Aram toj 
reetal taasacheb' ru»”. 

11Jo'kan ajwi' ke'xye chixjunileb' li propeet; ke'xye re li awab'ej: “Ayu chi yalok 
rik'ineb' laj Ramot, sa' xteepal Galahad. Us tat-elq sa' li yalok xb'aan naq li Qaawa' 
tixq'axtesiheb' sa' laawuq'”. 

12Li winq li kitaqlaak chi xb'oqb'al laj Mikeas, kixye re: “Chixjunileb' li propeet 
yookeb' xyeeb'al naq li awab'ej us taaxik chi yalok. Nintz'aama usilal chawu: 
jo'kanaq ta ajwi' laawaatin. Taaye naq us taa'elq li awab'ej”. 

13Ab'an laj Mikeas kixsume: “Ninye jurament sa' xk'ab'a' li Qaawa' naq ka'ajwi' li 
k'aru tixye we A'an, a'an li tinye!”, chan. 

14Chirix chik a'an laj Mikeas kiwulak wan wi' li awab'ej, ut a'in kixpatz' re: “A 
Mikeas, ma naru tooxik chi yalok rik'ineb' laj Ramot sa' xteepal Galahad, malaj ut 
ink'a' tooxik?”. Kichaq'ok laj Mikeas: “Ayu xb'aan naq us tat-elq. Li Qaawa' 
tixq'axtesi sa' laawuq' li tenamit a'an”, chan. 

15Ab'an li awab'ej kixye re: “Jar wa inyehom naq sa' xk'ab'a' li Qaawa' ka'ajwi' li 
yaal taaye we?”. 

16Toja' naq laj Mikeas kixye: “Nake'wil chixjunileb' laj Israel neke'cha'chotk 
chiruheb' li tzuultaq'a, chanchaneb' li ketomq maak'a' aj ilol reheb'. Ut li Qaawa' 
xye: «Maak'a' aj eechaleb' re; chisutq'iiq li junjunq sa' li rochoch sa' tuqtuukilal»”. 

17Li awab'ej re Israel kixye re laj Josafat: “Ma ink'a' tab'i' xinye aawe naq li winq 
a'in maajun wa naxye we li us, junes b'an rahilal naxye?”. 

18Toja' naq laj Mikeas kixye: “K'ehomaq reetal, ab'ihomaq li naxye li Qaawa'. Xwil 
li Qaawa' k'ojk'o sa' li xk'ojarib'aal, rochb'een chixjunileb' laj k'anjel chiru sa' li 
choxa, xaqxookeb' sa' xnim ut sa' xtz'e uq'. 

19Ut li Qaawa' kixpatz': «Ani taab'alaq'inq re laj Ajab re naq taaxik chi yalok 
rik'ineb' laj Ramot, sa' xteepal Galahad, ut aran taakamq?», chan. Ut jalan jalanq 
ke'xye li junjunq. 

20Toja' naq jun li musiq'ej kixxaqab' rib' chiru li Qaawa' ut kixye: «Laa'in 
tinb'alaq'inq re», chan. Ut li Qaawa' kixpatz' re: «Chanru taab'aanu?». 

21Kikchaq'ok li musiq'ej: «Tinxik ut toxink'e li tik'ti' chi xtz'uumal reheb' 
chixjunileb' li propeet». Toja' naq li Qaawa' kixye re: «Us, ayu ut b'alaq'i laj Ajab. 
Ut taa'uxmanq jo' xaye». 

22Anaqwan ak nakanaw naq li Qaawa' xk'ehok li tik'ti' chi xtz'uumal reheb' 
chixjunileb' laapropeet, xb'aan naq ak k'uub'k'u naq taachalq li rahilal sa' 
aab'een”, chan laj Mikeas. 

23Toja' naq laj Sedesías, ralal laj Kenahaná, kijilok chi xk'atq, kixtz'aj chi ruq' chi 
xko laj Mikeas ut kixye re: “B'ar x'elk we li xmusiq' li Qaawa', re aawaatinankil 
laa'at?”. 

24Kichaq'ok laj Mikeas: “Taawil rik'in aawu sa' li kutan naq yooqat chi xmuqlenkil 
aawib' sa'atqeb' li ochoch”, chan. 

25Toja' naq li awab'ej re Israel kixye: “Chapomaq laj Mikeas ut q'axtesihomaq sa' 
ruq' laj Amón, xjolomil li tenamit, ut rik'in laj Johás, ralal li awab'ej. 

26Ut yehomaq reheb': «Jo'ka'in xye chaq li awab'ej: Tz'apomaq sa' tz'alam li winq 
a'in ut kach'in ajwi' xwa ut xha' teek'e, toj reetal tinsutq'iiq chaq chi sa sa' 
inch'ool»”. 

27Kichaq'ok laj Mikeas: “Wi tatsutq'iiq chaq chi yo'yo, a'an reetalil naq maawa' li 
Qaawa' x'aatinak chi xtz'uumal we”. 

28Jo'kan naq li awab'ej re Israel ut laj Josafat, awab'ej re Judá, koheb' chi yalok 
rik'ineb' laj Ramot, sa' xteepal Galahad. 

29Ut li awab'ej re Israel kixye re laj Josafat: “Laa'in tinjal li waq' re tinxik chi 
yalok, a'ut laa'at a' ajwi' laawaq' twanq chawix”. Jo'kan naq li awab'ej re Israel 
kixjal li raq' ut xkab'ichaleb' koheb' chi yalok. 

30Ab'an li awab'ej re Aram ak kixchaq'rab'iheb' chi us li xjolomileb' laj b'eresinel 
b'eleb'aal ch'iich' chi jo'ka'in: “Ink'a' texyaloq rik'ineb' li xjolomil chi moko 
rik'ineb' li yal aj puub', ka'aj b'an wi' teesik' li awab'ej re Israel”. 

31Jo'kan naq eb' li xjolomileb' laj b'eresinel b'eleb'aal ch'iich' naq ke'ril laj Josafat, 
ke'xye sa' xch'ooleb': “Ch'olch'o naq a'in li awab'ej re Israel”. Ut tikto ke'xsut rix 

re xkamsinkil. Toja' naq laj Josafat kixjap re chi xpatz'b'al xtenq'ankil, ut li 
Qaawa' kixtenq'a rik'in risinkil chiruheb': 

32naq eb' li xjolomileb' laj b'eresinel b'eleb'aal ch'iich' ke'xk'e reetal naq a'an 
maawa' li awab'ej re Israel, ke'xkanab' raanilasinkil. 

33Ab'anan jun li winq kixkut li xsimaj yal chi q'ehinb'il ut koxtiq' li awab'ej re 
Israel: li simaj ki'ok sa' li naxk'ul wi' rib' li xkolb'al rib': “Sutq'isi li b'eleb'aal 
ch'iich' ut isihin sa' li yalok, xb'aan naq kamk we”, chan li awab'ej re laj b'eresinel 
b'eleb'aal ch'iich'. 

34Chiru li kutan a'an q'axal kikawuuk li yalok, ut chalen toj ewu li awab'ej re 
Israel yal chapcho aj chik sa' li xb'eleb'aal ch'iich' chiruheb' laj Aram. Ut naq ki'ok 
li q'oqyink, kikamk. 

2 Kr 19 

Laj Jehú kixq'us laj Josafat 

1Naq laj Josafat, awab'ej re Judá, kisutq'iik sa' rochoch aran Jerusalén chi maak'a' 
kixk'ul sa' li yalok, 

2kolk'ule'q xb'aan laj Jehú, ralal laj Jananí, laj ilol moy u: “K'a'ut naq 
nakatenq'aheb' li ink'a' useb' xna'leb' ut nakaraheb' li neke'tz'eqtaanank re li 
Qaawa'? -chan laj Jehú re laj Josafat-. Xb'aan a'an li Qaawa' xchalk xjosq'il sa' 
aab'een. 

3Ab'anan wank li k'aru us xab'aanu, naq xajuk'iheb' li xjalam u lix Aserá sa' li 
qatenamit, ut xak'e aach'ool chi xsik'b'al li Qaawa' Yos”. 

Laj Josafat kixxaqab'eb' laj raqol aatin 

4Laj Josafat kiwank aran Jerusalén, ab'an naab'al sut kixb'eeni chixjunileb' li 
na'ajej chalen Berseba toj sa' xtzuulul Efraín, ut kixk'e xna'leb'eb' li tenamit re 
xsutq'isinkileb' chaq rik'in li Qaawa', xYos eb' li xxe'toonil yuwa'eb'. 

5Kixxaqab'eb' aj raqol aatin yalaq b'ar, sa'atqeb' li tenamit kawub'resinb'ileb' sa' 
xteepal Judá; 

6ut kixye reheb' laj raqol aatin: “K'ehomaq reetal li teeb'aanu, xb'aan naq ink'a' 
texraqoq aatin sa' xk'ab'a'eb' li winq, sa' xk'ab'a' b'an li Qaawa' li wank eerik'in 
chi raqok aatin. 

7Jo'kan utan, chexiwaaq ru li Qaawa' ut chek'ehaq reetal li k'aru teeb'aanu, 
xb'aan naq li Qaawa' li qaYos a'an tiik xch'ool, ink'a' naxti ruheb' li poyanam, chi 
moko naraj naq taatuminaaq eeru”. 

8Laj Josafat kixxaqab'eb' ajwi' aj Leví aran Jerusalén, jo' ajwi' aj tijeb' ut 
xjolomileb' li junkab'al aj Israel, re raqok aatin chirixeb' li neke'q'etok raatin li 
Yos ut li wankeb' xch'a'ajkilaleb'. Eb' aj k'anjel a'in wankeb' aran Jerusalén. 

9Ut kixchaq'rab'iheb' chi jo'ka'in: “Chiwanq eexiw chiru li Qaawa' ut teeb'aanu 
leek'anjel sa' tiikilal ut chi anchal eech'ool. 

10Eb' laj Judá eerech tenamitul te'jitoq cheru chirix k'iila paay chi ch'a'ajkilal, a' 
yaal ma chirix kamsij ib' malaj chirix li q'etok Chaq'rab' malaj q'etb'a aatin. Laa'ex 
xb'enwa tento teech'olob' xna'leb'eb' chi chaab'il re naq ink'a' te'maakob'q chiru 
li Qaawa'. Chi jo'kan A'an ink'a' taajosq'o'q sa' eeb'een ut rik'ineb' leeras 
eeriitz'in. Wi teeb'aanu chi jo'kan, maak'a'aq eemaak laa'ex. 

11Laj Amarías, li xb'eenil aj tij, a'an taajolominq eere sa' chixjunil li xk'anjel li 
Qaawa'; ut laj Sebadías, ralal laj Ismael, xjolomil li xteepal aj Judá, taajolominq re 
li k'aru naraj li awab'ej. Ut eb' laj Leví te'tenq'anq eere. Kawaq b'i' eech'ool ut 
yalomaq eeq'e chi k'anjelak! Li Qaawa' chiwanq taxaq rik'in li chaab'ilaq xch'ool”. 

2 Kr 20 

Eb' laj Mohab ut eb' laj Amón ke'q'axe'k ru 

1Moqon chik eb' laj Mohab, eb' laj Amón, rochb'eeneb' laj Mahón, koheb' chi 
yalok rik'in laj Josafat. 

2Toja' naq ke'k'ulunk aj yehol esil chi xyeeb'al re laj Josafat: “Naab'aleb' li yookeb' 
chi chalk re yalok aawik'in. Xe'chalk chaq junpak'al li Atz'aminb'il Palaw, a'aneb' 
aj Edom, ut ak wankeb' chaq sa' li na'ajej Jasasón-Tamar, En-gadi ajwi' xk'ab'a'”. 

3K'ajo' naq kichalk xxiw laj Josafat: kiraj xik chi patz'ok rik'in li Qaawa' ut 
kixtaqla resil li ayuunik sa' xsutam Judá. 

4Ut chixjunileb' laj Judá ke'xch'utub' rib' chi tz'aamank chi elajink chiru li Qaawa'. 

5Toja' naq laj Josafat kixxaqab' rib' sa' xyanqeb' laj Judá ut laj Jerusalén li 
ch'utch'uukeb' chiru li x'ak' neb'aalil li rochoch li Yos, 

6ut kixye: “At Qaawa', xYosat eb' li qana' qayuwa', ma ink'a' tab'i' laa'at xYosat li 
choxa ut wank aawankil sa' xb'eeneb' chixjunil li x'awab'ejihom li ruuchich'och'? 
Sa' laawuq' laa'at wank li kawilal ut li wankilal, ut maajun nakuyuk aasumenkil. 

7At qaYos, laa'at kat-isink reheb' li wankeb' sa' li na'ajej a'in naq ke'ok arin eb' laj 
Israel laatenamit, ut kak'e chireechani chi junajwa re laj Abrahán laawamiiw.  

8Ut anaqwan sa' li na'ajej a'in wankeb' laj Israel. Ke'xkab'la jun loq'laj Ochoch sa' 
aak'ab'a' ut ke'xye: 

9«Wi taachalq junaq rahilal sa' qab'een, malaj xtojb'al rix qamaak, malaj yalok, 
kaqiyajel, malaj ut we'ej, tolqach'utub' qib' arin chiru laawochoch ut chawu 
laa'at, xb'aan naq arin wank laak'ab'a' sa' li muheb'aal a'in. Tootz'aamanq chawu 
sa' qarahilal, ut laa'at toohaawab'i ut toohaakol». 

10Ab'an anaqwan wankeb' arin eb' laj Amón, eb' laj Mohab ut eb' li chalenaqeb' 
sa' li tzuul Seír, b'arwi' ink'a' kawaj roksinkileb' li qaxe' qatoon naq ke'elk chaq 



844 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

Ejiipt; jo'kan naq eb' li qana' qayuwa' yal ke'nume'k chirix li na'ajej a'an ut ink'a' 
ke'xsach ruheb' li tenamit a'an. 

11K'e reetal chanru nokoohe'xq'ajkamu: xe'chalk chi qisinkil sa' li qana'aj 
aak'ehom qe! 

12At Qaawa', ma ink'a' tatraqoq aatin sa' xb'eeneb'? Xb'aan naq laa'o maak'a' 
qametz'ew chiruheb' li k'iila poyanam a'in li xe'chalk chi yalok qik'in. Ink'a' 
naqanaw k'aru tqab'aanu; jo'kan naq q'es qu chi oyb'enink aawik'in”. 

13Chixjunileb' laj Judá xaqxookeb' chiru li Qaawa', rochb'eeneb' li xkok'al, eb' li 
rixaqil ut eb' li ralal xk'ajol. 

14Ut naq ch'utch'uukeb' chixjunil li tenamit, kikub'e chaq li xmusiq' li Qaawa' ut 
kihilank sa' xb'een laj Jahasiel, ralal laj Sakarías, ralal laj Benaías, ralal laj Jehiel, 
ralal laj Matanías aj Leví ut xkomoneb' li ralal xk'ajol laj Asaf, 

15ut kixye: “Ab'ihomaq chi us, chejunilex aj Judá ut aj Jerusalén, jo'wi' laa'at, a 
Josafat, at awab'ej. Li Qaawa' yo chi xyeeb'al eere: «Mexxiwak chi moko chi'ok 
leek'a'uxl chi rilb'aleb' li k'iila aj puub' a'an, xb'aan naq li yalok a'in, maawa' eere 
laa'ex, re b'an li Qaawa'. 

16Wulaj eq'la texkub'eeq chi yalok rik'ineb'. K'ehomaq reetal, eb' a'an te'chalq 
chaq sa' li taqsink re Sis ut toxeetaweb' chire li roqha' li wank sa' xjayal li 
chaqich'och' re Jeruel. 

17Moko laa'ex ta texyaloq wulaj. Sik'omaq eena'aj, mex'eek'ank ut teeril naq li 
Qaawa' taakoloq eere. Ex aj Judá ut aj Jerusalén, mexxiwak ut mich'inank 
leech'ool. Elqex wulaj chi xk'ulb'aleb', xb'aan naq li Qaawa' 
eerochb'eenaq»”, chan laj Yajasiel. 

18Toja' naq laj Josafat kiwiq'laak ut kixhupub' rib' chiru ch'och', ut chixjunileb' laj 
Judá ut eb' laj Jerusalén ke'xwiq'ib' rib' re xloq'oninkil ru li Qaawa'. 

19Ut eb' laj Leví, a'eb' li ralal laj Kehat ut li ralaleb' laj Koré, ke'xaqliik re 
xterq'usinkil xk'ab'a' li Qaawa', xYos laj Israel, chi kaw xyaab' xkuxeb'. 

20Wulajaq chik ke'wakliik eq'la ut ke'xk'am xb'eheb' re xik sa' li chaqich'och' re 
Tékoha. Ut naq ak elkeb' re aran Jerusalén, laj Josafat kixaqliik ut kixye reheb': 
“Ab'ihomaqin, ex aj Judá ut aj Jerusalén! K'ojk'ooq eech'ool rik'in li Qaawa' 
leeYos, ut maak'a' teek'ul. Paab'omaqeb' li xpropeet, ut us tex'elq”, chan. 

21Ut naq ak xraqe'k chi k'uub'ank rik'ineb' li tenamit, kixxaqab'eb' aj b'ichanel re 
naq te'xb'icha ru li Qaawa' ut ke'xye: “Chexyoxinq chiru li Qaawa', xb'aan naq li 
xrahom wank chi junelik!”. Tiqtookeb' laj b'ichanel rik'in loq'laj aq'ej ut aj k'amol 
b'eheb' chiruheb' laj puub'. 

22Sa' li honal naq ke'xtikib' b'ichank chi saheb' sa' xch'ool, li Qaawa' kixk'e 
xra'lenkileb' laj Amón, eb' laj Mohab ut eb' li xe'chalk sa' li tzuul Seír re yalok 
rik'ineb' laj Judá, ut ke'q'axe'k ruheb'. 

23Eb' laj Amón ut eb' laj Mohab ke'ok chi yalok rik'ineb' li ke'chalk sa' li tzuul Seír, 
ut ke'xsach ruheb'. Ut naq ke'xchoy xkamsinkileb', ke'ok ajwi' chi xkamsinkileb' 
rib' chirib'ileb' rib'. 

24Naq eb' laj Judá ke'wulak sa' xb'een li b'ool nak'utunk wi' li chaqich'och' ut 
ke'ilok sa' xjayal eb' li xik' neke'ilok reheb', junes kamenaq chik ke'ril, jiljookeb' 
chiru ch'och', xb'aan naq maajun kiruhank chi elelik. 

25Toja' naq laj Josafat ut li xtenamiteb' ke'xxok li k'a'aq re ru reheb' li kamenaq ut 
ke'reechani chixjunil li xb'ihomaleb', jo' ketomq, chaab'il aq'ej ut k'a'aq chik re ru 
jwal chaab'il. K'ajo' xk'ihal li reechanihomeb' ut ink'a' ke'ruhank chi xk'amb'al 
chixjunil. Oxib' kutan ke'b'ayk chi xxokb'al chixjunil. 

26Sa' xka li kutan ke'xch'utub' rib' sa' xTaq'ahil Beraká, ut aran ke'yoxink chiru li 
Qaawa'. Jo'kan naq chalen toj anaqwan “xTaq'ahil Beraká” nayeemank re li 
na'ajej a'an. 

27Chirix chik a'an chixjunileb' laj Judá ut eb' laj Jerusalén, k'amol b'e laj Josafat 
chiruheb', ke'sutq'iik wi' chik Jerusalén chi q'axal sa sa' xch'ooleb', xb'aan naq li 
Qaawa' kixk'e nimla xsahil xch'ooleb' ut kixkoleb' sa' ruq'eb' li xik' neke'ilok 
reheb'. 

28Ut naq ke'wulak Jerusalén, koheb' sa' rochoch li Yos, yookeb' chi xch'e'b'aleb' li 
aarp, tzojtzoj ut li pur. 

29Naq ke'rab'i resil naq li Qaawa' kiyalok rik'ineb' li xik' neke'ilok reheb' laj 
Israel, k'ajo' naq ke'ok xxiw chixjunileb' li tenamit sa' ruuchich'och'. 

30Chalen sa' li kutan a'an li x'awab'ejom laj Josafat kiwank sa' tuqtuukilal, xb'aan 
naq li Qaawa' li xYos kixk'eheb' chi wank sa' xyaalal chixjunileb' li wankeb' chi 
xsutam. 

Xraqik li x'awab'ejom laj Josafat 
(1 R 22,41-50) 

31Laj Josafat ki'awab'ejink sa' xb'een Judá. O'laju xka'k'aal chihab' wank re naq 
ki'ok cho'q awab'ej, ut oob' xka'k'aal chihab' kiwank sa' xwankil aran Jerusalén. 
X'Asubá xk'ab'a' li xna', xrab'in laj Siljí. 

32Laj Josafat kixb'aanu chixjunil li nawulak chiru li Qaawa', jo' tz'aqal kiwank laj 
Asá li xyuwa'. Maajun sut kixkanab' xb'aanunkil. 

33Ab'anan ink'a' ke'juk'mank li tijob'aal chi xjolomeb' li tzuul, xb'aan naq li 
tenamit toj maji' ajwi' neke'xq'axtesi li xch'ooleb' re li xYos li xxe'toonil yuwa'eb'. 

34Li xyehom ut xb'aanuhom laj Josafat, chalen sa' xtiklajik toj sa' xraqik, 
tz'iib'anb'il sa' xHu laj Jehú, ralal laj Jananí, li wank sa' xHuhil li xyehom ut 
xb'aanuhomeb' li awab'ej re Israel. 

35Moqon chik laj Josafat, awab'ej re Judá, kixk'am rib' sa' aatin rik'in laj Okosías, 
awab'ej re Israel, li kixmin ru chi xb'aanunkil li yib' aj na'leb'. 

36Kixk'am rib' sa' aatin re xyiib'ankileb' xjukub' re xik aran Tarsis, ut ke'xyiib'eb' 
li jukub' sa' li tenamit Esión-Kéber. 

37Toja' naq laj Elieser aj Maresá, ralal laj Dodaías, kixye raatin propeet re laj 
Josafat: “Laa'at xak'e aawib' sa' aatin rik'in laj Okosías; jo'kan naq li Qaawa' 
tixjuk'i chixjunil li xab'aanu”. Ut relik chi yaal kik'ulmank chi jo'kan, xb'aan naq 
ke'juk'e'k eb' li jukub' ut ink'a' ke'ruuk chi xik Tarsis. 

2 Kr 21 

Li x'awab'ejihom laj Jorán 
(2 R 8,16-24) 

1Naq laj Josafat kiq'ajk kisutq'iik rik'ineb' li xxe'toonil yuwa', kimuqe'k sa' 
xTenamit laj David li xyuwa', ut a' chik laj Jorán li ralal kikanaak chi awab'ejink 
sa' xna'aj. 

2Laj Jorán kiwank waqib'eb' riitz'in, ralaleb' laj Josafat. A'aneb' a'in: laj Asarías, 
laj Jehiel, laj Sakarías, laj Asaryaw, laj Mek ut laj Sefatías. Chixjunileb' a'in tz'aqal 
ralaleb' laj Josafat, awab'ej re Judá. 

3Li xyuwa'eb' kixsi reheb' naab'al plaat ut oor ut k'a'aq chik re ru q'axal terto 
xtz'aq. Kixk'e ajwi' xtenamiteb' xkomon li kawub'resinb'ileb' sa' xteepal Judá, 
ab'an a' laj Jorán kixaqab'aak cho'q awab'ej, xb'aan naq a'an li xb'een alalb'ej. 

4Naq laj Jorán kik'ojlaak sa' li xk'ojarib'aal li xyuwa' ut kireek'a naq kaw rib', 
kixkamsiheb' chixjunileb' li riitz'in ut wankeb' ajwi' xjolomileb' aj Israel 
ke'kamsiik xb'aan. 

5Kab'laju xka'k'aal chihab' wank re laj Jorán naq kixtikib' awab'ejink, ut kitaqlank 
chiru waqxaqib' chihab' sa' li tenamit Jerusalén. 

6Ab'an kixb'aanu ajwi' jo' li xna'leb'eb' li awab'ej re Israel, jo' tz'aqal kixb'aanu li 
xjunkab'al laj Ajab, xb'aan naq kixk'am cho'q rixaqil li xrab'in laj Ajab. Jo'kan naq 
kixb'aanu li ink'a' nawulak chiru li Qaawa'. 

7Ab'an li Qaawa' ink'a' kiraj xsachb'al ru li xjunkab'al laj David sa' xk'ab'a' li 
sumwank kixk'ojob' rik'in laj David, xb'aan naq kixyeechi'i re jo'wi' reheb' li ralal 
xk'ajol naq wanqeb' junaq xsaqenk lochlooq chi junelik. 

8Chiru li x'awab'ejihom laj Jorán, eb' laj Edom ink'a' chik ke'raj wank rub'el 
xwankileb' laj Judá, ut ke'xxaqab' jun x'awab'ejeb'. 

9Toja' naq laj Jorán koho rochb'eeneb' laj jolominel ut chixjunileb' li xb'eleb'aal 
ch'iich' re yalok. Ke'wakliik chiru q'oqyink ut ke'yalok rik'ineb' laj Edom li 
yookeb' chi xsutb'aleb'. 

10Ab'anan eb' laj Edom ke'risi rib' rub'el xwankileb' laj Judá, chalen toj anaqwan. 
Jo'kan ajwi' ke'xb'aanu eb' laj Libná sa'eb' li kutan a'an, xb'aan naq laj Jorán 
kixkanab' xloq'oninkil ru li Qaawa', xYos eb' li xxe'toonil yuwa'. 

11Kixyiib'atq ajwi' li tijob'aal chi tzuul sa' xteepal Judá. Kixk'am xb'eheb' laj 
Jerusalén chi xtz'eqtaanankil li Qaawa', ut jo'kan ajwi' kixb'aanu rik'ineb' laj Judá. 

12Ab'an li propeet Elías kixtaqla jun xhu re xyeeb'al re: “Jo'ka'in xye li Qaawa', 
xYos laj David laayuwa': «Laa'at ink'a' xab'aanu li us, jo' xb'aanu laj Josafat 
laayuwa' jo'wi' laj Asá, awab'ej re Judá, 

13xataaqe b'an li xb'eheb' li awab'ej re Israel ut xak'eheb' laj Judá ut eb' laj 
Jerusalén chi xtz'eqtaanankil li Qaawa' jo' ke'xb'aanu eb' laj Ajab. Xakamsiheb' 
ajwi' laawiitz'in, tz'aqal ralaleb' laayuwa', li jwal chaab'ileb' xch'ool chawu laa'at. 

14Jo'kan naq li Qaawa' tixtaqla chaq jun nimla rahilal sa' xb'een laatenamit, sa' 
xb'eeneb' laawalal aak'ajol, sa' xb'eeneb' laawixaqil ut sa' xb'een chixjunil 
laajunkab'lal. 

15Naab'aleb' ajwi' li yajel te'chalq sa' aab'een ut jwal rahaq laasa', toj reetal 
taa'elq chi kutankil laak'amk'ot xb'aan li yajel»”. 

16Toja' naq li Qaawa' kixchiq' xjosq'ileb' laj Filistea ut eb' laj Arabia li wankeb' chi 
rechkab'aleb' laj Etiopía, re xik' te'ril laj Jorán: 

17koheb' chi yalok rik'ineb' laj Judá, ke'ok sa' li xtenamiteb' ut ke'relq'a chixjunil 
li b'ihomal ke'xtaw sa' rochoch li awab'ej; ke'xk'am ajwi' eb' li ralal ut eb' li 
rixaqil, ka'aj chik laj Okosías, li iitz'inb'ej, kikanaak rik'in laj Josías. 

18Chirix chik a'an li Qaawa' kixk'e jun yajel sa' xsa' li ink'a' kiruhank xb'anb'al. 

19Kinimank li xyajel ut, ak wank chik xkab' chihab', naq ki'elk li xk'amk'ot chi 
kutankil ut kikamk laj Jorán sa' k'iila rahilal. Eb' li tenamit ink'a' ke'lochok xam 
sa' xk'ab'a', jo' ke'xb'aanu naq kikamk li yuwa'b'ej. 

20Kab'laju xka'k'aal chihab' wank re laj Jorán naq ki'ok cho'q awab'ej, ut 
waqxaqib' chihab' ki'awab'ejink sa' li tenamit Jerusalén. Kiq'ajk kisutq'iik chi 
maajun kiyaab'ak chirix; ut kimuqe'k sa' xtenamit laj David, ab'an maawa' sa' 
xmuqleb'aaleb' li awab'ej. 

2 Kr 22 

Li x'awab'ejihom laj Okosías 
(2 R 8,25-29) 

1Eb' laj Jerusalén ke'xxaqab' laj Okosías, li iitz'inb'ej, cho'q awab'ej sa' xna'aj laj 
Jorán, xb'aan naq jun ch'uuteb' aj Arabia ke'wulak sa' xmuheb'aaleb' laj Judá ut 
ke'xkamsi chixjunileb' li asb'ej; jo'kan naq laj Okosías, li iitz'inb'ej sa' xyanqeb' li 
ralal laj Jorán, ki'ok cho'q awab'ej re Judá. 

2Wiib' roxk'aal chihab' wank re laj Okosías naq kixtikib' awab'ejink, ut jun 
chihab' ajwi' ki'awab'ejink aran Jerusalén. X'Atalía xk'ab'a' li xna', xrab'in laj 
Omrí. 

3Ab'anan a'an ajwi' kixb'aanu li ink'a' us jo' kixb'aanu li xjunkab'al laj Ajab, 
xb'aan naq li xna' kiminok ru chi xb'aanunkil li maa'usilal. 

4Kixb'aanu li ink'a' nawulak chiru li Qaawa', jo' ke'xb'aanu eb' li ralal xk'ajol laj 
Ajab, xb'aan naq, chirix xkamik li xyuwa', a'aneb' chik ke'takchi'ink re, yal re 
xsachb'al. 

5A'eb' ajwi' a'an li ke'takchi'ink re chi xik chirix laj Jorán, ralal laj Ajab, awab'ej re 
Israel, re yalok rik'in laj Jasahel, awab'ej re Aram, sa' li na'ajej Ramot re Galahad. 
Ab'an eb' laj Aram ke'xtiq' laj Jorán, 

6ut a'in kisutq'iik Jisrehel, re xb'anb'al li xtiq'ilal ki'uxk re aran Ramá, sa' li yalok 
rik'in laj Jasahel, awab'ej re Aram. Toja' naq laj Okosías, ralal laj Jorán, awab'ej re 
Judá, koho Jisrehel chi rula'aninkil laj Jorán, ralal laj Ajab, xb'aan naq yaj. 

Laj Jehú kixkamsi laj Okosías 
(2 R 9,27-29) 

7Ak k'uub'k'u chaq xb'aan li Yos li xkamik laj Okosías sa' li ula'anink kixb'aanu re 
laj Jorán. Toje' ajwi' taawulaq aran naq koho rochb'een laj Jorán chi yalok rik'in 
laj Jehú, ralal laj Nimsí, li ak sik'b'il ru xb'aan li Yos chi xsachb'al ru li xjunkab'al 
laj Ajab. 

8Naq laj Jehú yo chi xkamsinkileb' li ralal xk'ajol laj Ajab, kixtaweb' li xjolomileb' 
laj Judá ut eb' li rech'alal laj Okosías, li yookeb' chi k'anjelak chiru laj Okosías, ut 
kixkamsiheb' aran. 

9Chirix chik a'an kixtaqla xsik'b'al laj Okosías li muqmu chaq Samaria. Ke'xchap, 
ke'xk'am rik'in laj Jehú ut ke'xkamsi; ab'anan ke'xmuq xb'aan naq ke'xye: “A'an 
ralal laj Josafat, li kixsik' li Qaawa' chi anchal xch'ool”. Jo'kan naq maajun chik sa' 
xjunkab'al laj Okosías kikanaak re taaruuq taa'ok cho'q awab'ej. 

Lix Atalía 
(2 R 11,1-21) 

10Naq lix Atalía, xna' laj Okosías, kixnaw naq kikamsiik li xyum, koho chi 
xsachb'aleb' ru chixjunileb' li ralal xk'ajol li awab'ej re Judá. 

11Ab'an lix Joseba, xrab'in laj Jorán li awab'ej, kirisi laj Johás sa' xyanqeb' li ralal 
xk'ajol li awab'ej, li yookeb' chi kamsiik, kixk'am ut koxmuq sa' li xwarib'aal, 
rochb'een li ixq aj ilol re. Jo'kan naq kimuqmuuk chiru lix Atalía ut ink'a' 

kikamsiik. A'an ki'uxmank xb'aan lix Joseba, xrab'in laj Jorán li awab'ej, ranab' laj 
Okosías ut rixaqil laj Johadá laj tij. 

12Waqib' chihab' kiwank chi muqmu laj Johás rochb'eeneb' a'an, sa' rochoch li 
Qaawa', naq lix Atalía yo chi awab'ejink sa' li tenamit. 

2 Kr 23 

Laj Johás kixaqab'aak cho'q awab'ej 

1Sa' li xwuq chihab' laj Johadá kikawuuk xch'ool ut kixtaqla xb'oqb'aleb' li 
xjolomileb' li o'taqk'aal chi aj puub', jo' ajwi' laj Asarías, ralal laj Yeroján; laj 
Ismael, ralal laj Jwan; laj Asarías, ralal laj Obed; laj Mahasías, ralal laj Adaías, ut 
laj Elisafat, ralal laj Sikrí; ut kixk'uub' jun sumwank rik'ineb'. 

2Eb' a'an ke'xb'eeni li xteepal Judá ut ke'xch'utub'eb' laj Leví li wankatqeb' sa' 
chixjunileb' li tenamit re Judá, jo' ajwi' li xjolomileb' li xjunqkab'al aj Israel, ut 
chixjunileb' ke'k'ulunk Jerusalén. 

3Jo'k'ihaleb' li ch'utch'uukeb' aran ke'xk'ojob' jun li sumwank rik'in li awab'ej sa' 
rochoch li Yos. Ut laj Johadá kixye: “Waye' li ralal li awab'ej! A'an li 
taa'awab'ejinq, jo' kixye li Qaawa' chirixeb' li ralal xk'ajol laj David.  

4A'an a'in li teeb'aanu: teek'e eerib' sa' oxib' ch'uut. Jun ch'uut eere, a'eb' laj tij ut 
eb' laj Leví li neke'k'anjelak sa' sábado, te'kanaaq chi rilb'aleb' li okeb'aal; 

5jun ch'uut chik te'xk'aak'ale li rochoch li awab'ej ut li jun ch'uut chik te'kanaaq 
sa' li okeb'aal Xur xk'ab'a'. Ut chixjunileb' li tenamit wanqeb' chiru xneb'aalil li 
rochoch li Yos. 

6Ka'ajeb' wi' laj tij ut eb' laj Leví li yookeb' chi k'anjelak te'ruuq chi ok sa' rochoch 
li Yos, xb'aan naq q'axtesinb'ileb' chiru li Qaawa'. Ab'an chixjunil li tenamit tento 
te'k'aak'alenq sa' xk'ab'a' li Qaawa'. 

7Eb' laj Leví te'xsut rix li awab'ej, chi wanq xch'iich'eb' sa' ruq'eb'. Ka'ajeb' wi' 
a'an te'rochb'eeni li awab'ej li b'ar taaxikje'q. Ut yalaq ani taaraj xminb'al rib' chi 
ok sa' rochoch li Yos, taakamsiiq”, chan laj Johadá. 

8Eb' laj Leví ut chixjunileb' laj Judá ke'xb'aanu chixjunil li kixye laj Johadá laj tij. Li 
junjunq kixk'ameb' laj puub', a'eb' li neke'elk ut neke'ok sa' xk'anjeleb' chiru li 
kutan sábado, xb'aan naq laj Johadá maajun ch'uut kixk'e chi hilank. 

9Toja' naq laj Johadá laj tij kixq'axtesi reheb' li xjolomileb' li o'taqk'aal chi aj 
puub' eb' li jutz' che' ut li koleb' ch'iich', jo' kok' jo' ninq, k'uulanb'ileb' sa' 
rochoch li Yos, a'eb' li ke'k'anjelak najter re li awab'ej David. 

10Ut chixjunileb' li tenamit ke'xtawaxi xna'ajeb', chi wankeb' xch'iich' sa' ruq'eb', 
chalen sa' li okeb'aal wank sa' xjayal releb'l saq'e toj sa' li rokeb'l, ut chi xsutam li 
artal: sutsu li awab'ej chi xkaapak'alil. 

11Toja' naq laj Johadá ut eb' li ralal ke'risi chaq li ralal li awab'ej, ke'xk'e li 
xkoroon ut eb' li reetalil jo' awab'ej, ut ke'xxaqab' cho'q awab'ej. Ke'xyul rik'in 
aseeyt ut ke'xjap re chi xyeeb'al: “Sahaq taxaq xch'ool li awab'ej!”, chankeb'. 

12Naq lix Atalía kirab'i naq japeb' re li poyanam, yookeb' chi aanilak ut yookeb' 
chi xk'eeb'al xsahil xch'ool li awab'ej, koho wankeb' wi' li k'iila poyanam sa' 
rochoch li Yos. 

13Ut aran kiril li awab'ej xaqxo chi xk'atq roqechal li rochoch li Yos, sa' li okeb'aal. 
Wankeb' ajwi' chi xk'atq li awab'ej eb' laj jolominel jo'wi' eb' laj yaab'asinel pur, 
ut chixjunileb' li tenamit q'axal saheb' sa' xch'ool, yookeb' chi xyaab'asinkil eb' li 
pur. Eb' laj b'ichanel yookeb' chi xch'e'b'al li xwajb'eb' rik'in b'ichank re 
xloq'oninkil li Qaawa'. Toja' naq lix Atalía kixq'ich li raq' ut kixjap re chi xyeeb'al: 
“Xinb'alaq'iik, xinb'alaq'iik!”, chan. 

14Ab'an laj Johadá laj tij kixye reheb' li xjolomileb' laj puub': “Isihomaq chaq sa' 
eeyanq ut kamsihomaq ani nataaqenk re”. Kixye chi jo'kan xb'aan naq ink'a' kiraj 
naq taakamsiiq sa' rochoch li Qaawa'. 

15Tikto ke'xte li xb'e ut naq ki'ok sa' rochoch li awab'ej, sa' li okeb'aal neke'wank 
wi' eb' li kawaay, aran ke'xkamsi. 

16Chirix chik a'an laj Johadá kixk'ojob' jun li sumwank rik'in chixjunil li tenamit 
ut li awab'ej, re naq li tenamit a'anaq tz'aqal xtenamit li Qaawa'. 

17Ut chixjunil li tenamit koheb' sa' rochoch laj Bahal: ke'xjuk' ut ke'xputz'i eb' li 
artal ut eb' li jalam u, ut laj Matán, laj tij chiru laj Bahal, ke'xkamsi chiruheb' li 
artal. 

18Laj Johadá kixxaqab'eb' aj k'aak'alehom re li rochoch li Yos, rub'el xwankileb' 
laj Leví ut eb' laj tij, jo' chanru xjek'ihom laj David junxil sa' rochoch li Qaawa' ut 
jo' tz'iib'anb'il sa' li xChaq'rab' laj Moisés, re xyeechi'inkil k'atb'il mayej rik'in 
sahil ch'oolej ut b'ichank, jo' xchaq'rab'ihom laj David. 

19Kixxaqab'eb' aj ilol re li rochoch li Yos re naq maajun chimuxuq re li loq'laj 
ochoch. 

20Moqon chik kixch'utub'eb' li xjolomileb' li o'taqk'aal chi aj puub', eb' li 
xninqaleb' ru winq, eb' li neke'jolomink re li tenamit ut chixjunileb' li poyanam, 
ut ke'rochb'eeni li awab'ej chalen sa' rochoch li Yos toj sa' rochochil li awab'ej, 
ke'ok sa' li okeb'aal wank taqe'q; ut aran ke'xk'ojob' sa' xk'ojarib'aal li awab'ej. 

21K'ajo' xsahilaleb' xch'ool chixjunileb'! Kamenaq chik lix Atalía, jo'kan naq li 
tenamit kikanaak sa' tuqtuukilal. 

2 Kr 24 

Li x'awab'ejihom laj Johás 
(2 R 12,1-21) 

1Wuqub' chihab' wank re laj Johás naq ki'ok cho'q awab'ej, ut ka'k'aal chihab' 
ki'awab'ejink aran Jerusalén. Li xna', a'an xSibía, Berseba xtenamit. 

2Laj Johás kixb'aanu li nawulak chiru li Qaawa', naq toj yo'yo laj Johadá laj tij. 

3A'in kixsumub' laj Johás rik'ineb' wiib' chi ixq ut ke'wank ralaleb' ut xrab'ineb'. 

4Chirix chik a'in laj Johás kixk'uub' xchaab'ilob'resinkil li rochoch li Qaawa'; 

5jo'kan naq kixch'utub'eb' laj tij jo'wi' eb' laj Leví, ut kixye reheb': “Cheb'eniiq 
chixjunileb' li tenamit sa' xteepal Judá ut rajlal chihab' texch'utub'anq plaat sa' 
chixjunil Israel, re xchaab'ilob'resinkil rochoch li Qaawa' leeYos; ut seeb'aaq 
eerib' chi xb'aanunkil”. Ab'an eb' laj Leví ink'a' ke'xseeb'a rib'eb'. 

6Toja' naq li awab'ej kixb'oq laj Johadá, li xb'eenil aj tij, ut kixye re: “K'a'ut naq 
ink'a' xak'e aach'ool chi xtaqlankileb' laj Leví re xxokb'al chaq li tumin rik'ineb' 
laj Judá ut eb' laj Israel, jo' kixchaq'rab'i laj Moisés, laj k'anjel chiru li Qaawa', 
jo'wi' li xkomonileb' laj Israel, cho'q re li xMuheb'aal li Sumwank?”, chan. 

7Xb'aan naq lix Atalía, li reemaaru aj ixq, ut eb' li ralal xk'ajol ke'xpo' li rochoch li 
Yos; ut ke'xxok ajwi' li k'a'aq re ru mayejanb'il sa' rochoch li Qaawa' ut ke'roksi 
cho'q reheb' laj Bahal. 

8Jo'kan naq li awab'ej kixtaqla xyiib'ankil jun xokleb'aal tumin li kik'eemank 
chire li okeb'aal chirix li rochoch li Yos, 

9ut ke'xpuka resilal sa' xteepal Judá ut Jerusalén re te'xk'am chaq li xmayejeb' ut 
te'xk'e re li Qaawa', jo' kixye laj Moisés, laj k'anjel chiru li Yos, reheb' laj Israel 
aran sa' li chaqich'och'. 

10K'ajo' naq ke'saho'k xch'ool chixjunileb' laj jolominel ut chixjunileb' li tenamit: 
ke'xk'amatq chaq li xmayejeb' ut ke'xk'e sa' li xokleb'aal tumin toj reetal kijujak. 

11Naq eb' laj Leví neke'xk'am li xokleb'aal tumin rik'ineb' laj tz'iib' li 
neke'k'anjelak chiru li awab'ej, wi neke'ril naq jwal naab'al li tumin, nachalk laj 
tz'iib' aj k'anjel chiru li awab'ej ut laj ilol k'anjel xaqab'anb'il xb'aan li xb'eenil aj 
tij, neke'xyamtesi xsa' li kaax ut neke'xk'e wi' chik sa' xna'aj. Jo'kan neke'xb'aanu 
rajlal naq nanujak li xokleb'aal tumin, ut naab'al li tumin naxokmank. 

12Li awab'ej ut laj Johadá neke'xk'e li tumin reheb' laj jolominel k'anjel re 
xyiib'ankil chi us li rochoch li Qaawa', ut eb' a'an neke'xtoj eb' laj sik'ol pek, eb' laj 
peech', eb' laj tenol ch'iich' ut eb' li neke'k'anjelank re li q'anch'iich', re 
xchaab'ilob'resinkil li rochoch li Yos. 

13Eb' laj jolominel k'anjel ke'ok chi xyiib'ankil chi us li rochoch li Yos, ut rik'in li 
xk'anjeleb' sa' junpaat kiyaalo'k li ochoch; ke'xyiib' chi us ut ke'xchaab'ilob'resi, 
jo' naq kiwank junxil. 

14Naq kiraqe'k li k'anjel, ke'xq'axtesi rela' li tumin sa' ruq' li awab'ej ut laj Johadá, 
ut chiru li tumin a'an ke'xyiib' li k'a'aq re ru taak'anjelaq sa' rochoch li Yos ut eb' 
li k'anjelob'aal re loq'onink ut cho'q reheb' li k'atb'il mayej; ke'xyiib'eb' ajwi' 
naab'al li sek' rik'in plaat ut oor. Naq toj yo'yo laj Johadá, junelik ki'uxk mayejak 
sa' rochoch li Qaawa'. 

15Ab'anan kitixk laj Johadá, ut naq ak xikenaq xhab', kiq'ajk kisutq'iik. Lajeeb' 
xwuqk'aal (130) chihab' wank re, naq kikamk. 

16Kimuqe'k sa' xtenamit laj David, sa' xyanqeb' li awab'ej, xb'aan naq kixb'aanu li 
us cho'q re li tenamit Israel, cho'q re li Qaawa' ut cho'q re li rochoch li Yos. 

17Chirix xkamik laj Johadá ke'k'ulunk li xjolomileb' laj Judá rik'in li awab'ej, 
kole'xwiq'ib' rib' chiru re xk'eeb'al xloq'al, ut li awab'ej kixk'ulub'an li k'aru 
ke'xye re. 

18Ke'xtz'eqtaana li rochoch li Qaawa', xYos eb' li xxe'toonil yuwa'eb', ut a'eb' chik 
li loq'laj che' ut li jalaneb' yos ke'xloq'oni ru. Jo'kan naq kichalk xjosq'il li Qaawa' 
sa' xb'een Judá ut Jerusalén, xb'aan li maak ke'xb'aanu. 

19Li Qaawa' kixtaqlaheb' propeet rik'ineb', re naq te'xyot' xch'ool te'xjal xk'a'uxl 
ut te'sutq'iiq wi' chik rik'in li Yos; ab'anan ink'a' ke'raj xpaab'ankil. 

20Toja' naq li xmusiq' li Yos ki'ok rik'in laj Sakarías, ralal laj Johadá laj tij, ut a'an 
kixxaqab' rib' chiruheb' li tenamit ut kixye: “Jo'ka'in xye li Qaawa': «K'a'ut naq 
nekeq'et xchaq'rab' li Qaawa'? Moko us ta tex'elq. Laa'ex xetz'eqtaana li Qaawa'; 
jo'kan naq A'an texxtz'eqtaana laa'ex»”. 

21Ab'an eb' a'an ke'xk'uub' xkamsinkil, ut li awab'ej kixtaqlaheb' chi xteninkil chi 
pek toj reetal ke'xkamsi chiru xneb'aalil li rochoch li Qaawa'. 

22Laj Johás li awab'ej kisachk sa' xch'ool li usilal ki'uxk re xb'aan laj Johadá, 
xyuwa' laj Sakarías, kixkamsi b'an laj Sakarías li ralal li kixye sa' xkamik: “Li 
Qaawa' xril taxaq li k'aru xab'aanu ut a'an taxaq chik'ehoq reeqaj aawe!”, chan. 

23Jun chihab' chik chirix a'an, eb' laj puub' re Aram koheb' chi yalok rik'in laj 
Johás: koxe'okaq Judá ut Jerusalén, ke'xkamsi chixjunileb' li xjolomileb' li tenamit 
ut jo'ch'inal jo'nimal ke'xxok sa' li yalok ke'xtaqla aran Damaask. 

24Us ta ink'a' k'iheb' laj puub' li ke'chalk chaq Aram, ab'an q'axal naab'aleb' laj 
puub' aj Judá li ke'q'axtesiik sa' ruq'eb' xb'aan li Qaawa', xb'aan naq 
ke'xtz'eqtaana li Qaawa', xYos eb' li xxe'toonil yuwa'eb'. Jo'ka'in naq eb' laj Aram 
ke'xk'e laj Johás chi xtojb'al rix li xmaak. 

25Ut naq eb' laj Aram ke'sutq'iik sa' xtenamiteb', ke'xkanab' laj Johás chi jwal ra 
wank. Toja' naq eb' laj k'anjel chiru ke'xk'uub' xkamsinkil, xb'aan xkamik li ralal 
laj Johadá laj tij, ut ke'xkamsi naq wank sa' li xwarib'aal. Chirix li xkamik ke'xmuq 
sa' xtenamit laj David, ab'anan ink'a' ke'xmuq sa' xmuqleb'aaleb' li awab'ej. 

26Eb' li ke'k'uub'ank xkamik laj Johás, a'aneb' laj Sabad, xyum lix Simat aj Amón, 
ut laj Josabad, xyum lix Simrit aj Mohab. 

27Eb' li ralal xk'ajol laj Johás, li k'iila mayej kixk'ul ut li xyiib'ankil chi us li 
rochoch li Yos, tz'iib'anb'ileb' sa' xHuhil li xyehom ut xb'aanuhomeb' li awab'ej. 
Ut a' chik laj Amasías li ralal ki'ok chi awab'ejink sa' xna'aj. 

2 Kr 25 

Li x'awab'ejihom laj Amasías 
(2 R 14,1-22) 

1Oob' xka'k'aal chihab' wank re laj Amasías naq ki'ok cho'q awab'ej, ut b'eleeb' 
xka'k'aal chihab' ki'awab'ejink aran Jerusalén. xJohadán xk'ab'a' li xna', Jerusalén 
li xtenamit. 

2Kixb'aanu li nawulak chiru li Qaawa', ab'an ink'a' kixb'aanu chi anchal xch'ool. 

3Naq li x'awab'ejihom kikawuuk chi us, kixkamsi chixjunileb' laj jolominel li 
ke'kamsink re li awab'ej, li xyuwa'. 

4Ab'anan ink'a' kixkamsiheb' li ralal xk'ajoleb' a'an, jo' chanru tz'iib'anb'il sa' 
xHuhil xChaq'rab' laj Moisés, b'arwi' li Qaawa' naxye chi jo'ka'in: “Eb' li na'b'ej 
yuwa'b'ej ink'a' te'kamsiiq xb'aan li maak ke'xb'aanu li alal k'ajolb'ej; chi moko 
eb' li alal k'ajolb'ej ink'a' te'kamsiiq xb'aan xmaakeb' li xna' xyuwa'eb'. Li junjunq 
taakamsiiq xb'aan li maak xb'aanu”. 

5Laj Amasías kixch'utub'eb' chixjunileb' laj Judá, ut kixk'ojob'eb' chi junqkab'alil 
sa' xteepal Judá ut Benjamín xjolomileb' laj lajeetqk'aal rox o'q'ob' (1,000) ut aj 
o'taqk'aal (100) aj puub'. Kirajlaheb' chalen aj junqmay chihab', ut ke'tawmank 
o'lajuk'aal mil (300,000) chi winq yo'ooneb' chi yalok, wankeb' xjutz' ch'iich' ut li 
xkolb'aleb' rib'. 

6Kixb'oqeb' ajwi' o'k'aal mil (100,000) aj puub' aj Israel li jwal kaweb' rib' ut 
kixtojeb' chi o'taqk'aal chi tumin plaat li junjunq. 

7Ab'anan jun xtaql li Yos kiwulak rik'in ut kixye re: “At awab'ej, maak'ameb' 
chawix eb' laj puub' aj Israel xb'aan naq li Qaawa' moko wank ta rik'ineb', chi 
moko rik'ineb' laj Efraín. 

8Wi te'xik chawix, us ta kawaq aach'ool chi yalok, ab'anan li Qaawa' tatxq'axtesi 
sa' ruq'eb' li xik' neke'ilok aawe, xb'aan naq li Yos wank xwankil chi kolok ut chi 
sachok”. 

9Kichaq'ok laj Amasías ut kixye re li xtaql li Yos: “K'aru taakanaaq wi' li o'taqk'aal 
chi tumin xink'e reheb' laj puub' aj Israel?”. Kichaq'ok li xtaql li Yos: “Q'axal 
naab'al chik chiru a'an tixk'e aawe li Qaawa'”, chan. 

10Toja' naq laj Amasías kirisiheb' xjunes eb' laj puub' chalenaqeb' sa' xteepal 
Efraín, re te'sutq'iiq sa' li xtenamiteb'. Ut k'ajo' naq ke'josq'o'k eb' a'an sa' 
xb'eeneb' laj Judá naq ke'q'ajk sa' rochocheb'. 

11Laj Amasías kixkawu xch'ool ut k'amol b'e chiruheb' laj puub' koho sa' 
xTaq'ahil li Atz'am, ut kixkamsiheb' lajeeb' mil chi winq aj Seír. 

12Eb' laj Judá ke'xchap ajwi' lajeeb' mil chi winq li yo'yookeb', ke'xk'ameb' sa' 
xb'een saqoonak ut toj aran ke'xkuteb' taq'a, ut kok'putz' ke'kanaak. 

13Ut eb' laj puub' li ke'sutq'isiik sa' rochocheb' xb'aan laj Amasías li ink'a' kiraj 
koheb' chirix chi yalok, ke'xcha'cha'i rib' sa' chixjunileb' li tenamit re Judá, chalen 
Samaria toj Bet-Jorón, ab'anan ke'kamsiik oxib' mil reheb', ut naab'al li k'a'aq re 
ru reheb' kixokmank. 

14Naq laj Amasías kisutq'iik chaq chi xq'axb'aleb' ru laj Edom, kixk'am chaq li 
xyoseb' laj Seír; kixxaqab'eb' cho'q yos sa' rochoch, kixwiq'ib' rib' re 
xloq'oninkileb' ru ut kixk'at ensens chiruheb'. 

15K'ajo' naq kijosq'o'k li Qaawa' rik'in laj Amasías, ut kixtaqla chaq jun li propeet 
re xyeeb'al re: “K'a'ut naq xak'e cho'q aaYos li xyoseb' li tenamit a'an li ink'a' 
xe'ruhank chi xkolb'aleb' sa' laawuq' li xpoyanameb'?”. 

16Toj yo ajwi' chi aatinak li propeet naq laj Amasías kixye re: “Ma xate'xxaqab' 
tab'i' cho'q aj k'ehol xna'leb' li awab'ej? Kanab' aatinak. Malaj taawaj naq 
tate'xkamsi?”. Ut li propeet kixye: “Laa'in ninnaw naq li Qaawa' xk'uub' xsachb'al 
aawu, xb'aan naq xab'aanu li ink'a' us ut ink'a' nakawaj rab'inkil li xinye aawe”. 
Ut kixkanab' aatinak. 

17Toja' naq laj Amasías, awab'ej re Judá, kixpatz' xna'leb' rik'ineb' li jalaneb' chik 
ut kixtaqla xyeeb'al re laj Johás, ralal laj Johakás ut ri laj Jehú, awab'ej re Israel, 
chi jo'ka'in: “Kim wik'in ut yaloqo, ani tana jwal kaw rib'”. 

18Ab'an laj Johás, awab'ej re Israel, kixtaqla xsumenkil li raatin laj Amasías, 
awab'ej re Judá, chi jo'ka'in: “Li jun toon chi k'ix re Líbano kixtaqla xyeeb'al re li 
jun toon chi yaw re Líbano: «K'e we laarab'in cho'q rixaqil li walal», chan. 
Ab'anan kinume'k jun josq' aj xul re Líbano ut kixyeq'i li k'ix sa' roq. 

19At awab'ej Amasías, laa'at xaye sa' laach'ool: «Xinsach ruheb' laj Edom», 
chankat sa' laach'ool. Jo'kan naq nakak'e aawankil. Us b'i', naru taanima aawib', 
ab'anan kanaaqat sa' laawochoch! K'a' naq taasik' aarahilal ut li xsachikeb' laj 
Judá aawochb'een?”. 

20Ab'an laj Amasías ink'a' kixpaab', xb'aan naq ak k'uub'k'u xb'aan li Yos 
xq'axtesinkileb' sa' ruq'eb' li xik' neke'ilok re, xmaak xloq'oninkil ru li xyoseb' laj 
Edom. 

21Jo'kan naq laj Johás, awab'ej re Israel, koho chi yalok rik'in laj Amasías, awab'ej 
re Judá, sa' li na'ajej Bet-Semes xk'ab'a', sa' xteepal Judá. 

22Ut eb' laj Judá ke'q'axe'k ru xb'aaneb' laj Israel, ut ke'elelik chixjunqaleb' toj sa' 
li rochocheb'. 

23Laj Johás, awab'ej re Israel, kixchap laj Amasías, awab'ej re Judá, ralal laj Johás 
ut ri laj Okosías, aran Bet-Semes, ut kixk'am Jerusalén. Chirix chik a'an kiruq' 
junlaju xwaqk'aal moqoj (111) chi tz'ak re te'nume'q, chalen sa' li Okeb'aal re 
Efraín toj sa' li Okeb'aal re li Xuk. 

24Kixxok chixjunil li plaat ut li oor jo' ajwi' li k'a'aq re ru li wank sa' rochoch li 
Yos, rik'in laj Obededón, ut li wankatqeb' sa' rochoch li awab'ej; kixchapeb' ajwi' 
naab'al li poyanam ut kisutq'iik Samaria. 

25Laj Amasías, ralal laj Johás, awab'ej re Judá, toj kiyo'yook chik o'laju chihab' 
chirix xkamik laj Johás, ralal laj Johakás, awab'ej re Israel. 

26Chixjunil li xyehom xb'aanuhom laj Amasías, li kixb'aanu xb'enwa ut li moqon 
chik, tz'iib'anb'ileb' sa' xHuhil li xyehom xb'aanuhomeb' li awab'ej re Judá ut 
Israel. 

27Chirix chik naq laj Amasías kixkanab' xloq'oninkil ru li Qaawa', ke'xk'uub' 
xkamsinkil aran Jerusalén, jo'kan naq ki'elelik toj sa' li tenamit Lakix. Ab'anan 
ke'xtaqlaheb' poyanam chi xsik'b'al toj Lakix, ut aran ke'xkamsi. 

28Chirix chik a'an ke'xk'am chaq chirix kawaay toj Jerusalén, ut ke'xmuq sa' 
xTenamit laj David, sa' xyanqeb' li xxe'toonil yuwa'. 

2 Kr 26 

Li x'awab'ejihom laj Osías 
(2 R 14,21-22; 15,1-7) 

1Toja' naq chixjunileb' laj Judá ke'xb'oq laj Osías ut ke'xxaqab' cho'q awab'ej, sa' 
xna'aj laj Amasías li xyuwa'. Waqlaju chihab' wank re naq kixtikib' awab'ejink. 

2Laj Osías, a'an li kiwaklesink wi' chik re li tenamit Elat ut kixq'axtesi re Judá, naq 
ak xkamk laj Amasías li xyuwa'. 

3Waqlaju chihab' wank re naq ki'ok cho'q awab'ej, ut kab'laju roxk'aal chihab' 
ki'awab'ejink aran Jerusalén. Li xna' a'an lix Yekolía, Jerusalén li xtenamit. 

4Laj Osías kixb'aanu li nawulak chiru li Qaawa', jo' tz'aqal kixb'aanu laj Amasías li 
xyuwa'. 

5Li propeet Sakarías kixk'ut chiru laj Osías roxloq'inkil li Qaawa'. Ut naq 
kiyo'yook li propeet, laj Osías kixk'e xch'ool chi xsik'b'al li Qaawa'; jo'kan naq 
ki'osob'tesiik xb'aan li Yos ut jwal us ki'elk rik'in chixjunil li kixb'aanu. 



856 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

6Koho chi yalok rik'ineb' laj Filistea ut kixjuk'atq li xsuttz'akeb' li tenamit Gat, 
Jamnia ut Asdod. Kixyiib' wi' chik eb' li tenamit wankeb' sa' xteepal Asdod jo'wi' 
sa' xteepal Filistea. 

7Li Qaawa' kitenq'ank re naq kiyalok rik'ineb' laj Filistea, rik'ineb' laj Arabia li 
wankeb' Gur-Bahal ut rik'ineb' laj Mehún. 

8Eb' laj Mohab ke'xk'e li tojleb' re laj Osías, li kinimank xwankil ut koxnawje'q toj 
sa' xnub'ajlil Ejiipt. 

9Kixyiib'eb' ajwi' ochoch jwal najt xterameb' aran Jerusalén, sa' li Okeb'aal re li 
Xuk, sa' li Okeb'aal naxik Taq'a ut jun chik sa' li xuk, ut kixkawub'resiheb'. 

10Kixyiib'atq ajwi' ochoch jwal najt xterameb' sa' li chaqich'och', ut kixb'ek 
naab'al li kumb', xb'aan naq naab'al li xketomq aran Sefelá ut chiru taq'a. 
Wankeb' ajwi' naab'aleb' laj k'alom ut aj xokoleb' ru uub' sa'eb' li k'iche'b'aal ut 
sa' li chaab'il ch'och', xb'aan naq nawulak chiru li awk. 

11Naab'aleb' laj puub' re laj Osías, li neke'elk chi yalok chi ch'uut, jo' chanru 
rajlankileb' xb'aan laj Jehiel laj tz'iib' ut laj Mahasías laj jolominel, rub'el xwankil 
laj Jananías, jun reheb' laj jolominel li neke'k'anjelak chiru li awab'ej. 

12Lajeek'aal xwuq o'q'ob' (2,600) li xk'ihaleb' li xjolomileb' li junqkab'al, li jwal 
kaweb' rib' chi yalok. 

13Eb' a'in neke'jolomink reheb' wuqub' xwaqlajuk'aal mil rik'in o'k'aal xkab' 
o'q'ob' (307,500) aj puub' li yo'ooneb' chi yalok, re xtenq'ankil li awab'ej 
chiruheb' li xik' neke'ilok re. 

14Laj Osías kixyiib' xkolb'aleb' rib' li junjunq chi aj puub', xjutz' ch'iich'eb', li 
xkolb'aleb' li xjolom, li xkolb'aleb' re xch'ool, eb' li simaj ut li jok' re kutuk pek. 

15Aran Jerusalén kixyiib'eb' ajwi' k'anjelob'aal re yalok, k'uub'anb'ileb' xb'aaneb' 
winq seeb'eb' xch'ool, re naq te'k'ehe'q sa'eb' li najt xteramil ochoch ut sa'atqeb' 
xxuk eb' li tenamit, re kutuk simaj ut xninqal pek. Toj najt kisutunk resil laj Osías, 
xb'aan naq k'ajo' naq kitenq'aak xb'aan li Yos, toj reetal kinimank chi us li 
xwankil. 

16Ab'anan naq kinimank li xwankil, kiq'etq'eto'k toj reetal kixsik' xrahilal: 
kixq'etq'eti rib' chiru li Qaawa' li xYos, xb'aan naq ki'ok sa' rochoch li Qaawa' chi 
k'atok k'ajpom sa' xb'een li artal. 

17Laj Asarías laj tij koho chirix laj Osías, rochb'eeneb' kaak'aal chi aj tij, aj 
k'anjeleb' chiru li Qaawa' ut q'axal kaweb' rib'. 

18Eb' a'in ink'a' kiwulak chiruheb' li kixb'aanu li awab'ej ut ke'xye re: “At Osías, 
moko xaqab'anb'ilat ta laa'at chi k'atok k'ajpom chiru li Qaawa'; a'eb' b'an laj tij, 
li ralal xk'ajoleb' laj Aharón, a'aneb' li xaqab'anb'ileb' chi xk'atb'al li 

k'ajpom. Jo'kan b'i', elen sa' li Loq'laj Na'ajej xb'aan naq xatmaakob'k ut moko 
aak'ulub' ta xk'ulb'al xloq'al li Qaawa' Yos!”. 

19Toja' naq laj Osías, li wank jun sansaar sa' ruq' re xk'atb'al li k'ajpom, k'ajo' naq 
kichalk xjosq'il rik'ineb' laj tij, ut sa' ajwi' li honal a'an ki'elk li saqlep chi 
xpeekem, chiruheb' laj tij, sa' rochoch li Qaawa', chi xk'atq li x'artalil li k'ajpom. 

20Naq laj Asarías, li xb'eenil aj tij, jo'wi' chixjunileb' laj tij ke'ilok sa' xjayal a'an ut 
ke'xk'e reetal naq wank saqlep chi xpeekem, sa' junpaat ke'risi sa' rochoch li Yos, 
ut a'an ajwi' kixseeb'a rib' chi elk xb'aan naq li Qaawa' ajwi' kitiq'ok re. 

21Laj Osías li awab'ej saqlep kikanaak toj sa' xkamik, ut kiwank xjunes sa' jun li 
ochoch, xb'aan naq ramro chiru li ok sa' rochoch li Qaawa'. Laj Jotán li ralal ki'ok 
sa' xna'aj ut kitaqlank sa' xb'een li tenamit. 

22Chixjunil li xyehom ut xb'aanuhom laj Osías, chalen sa' xtiklajik toj sa' xraqik, 
tz'iib'anb'il xb'aan li propeet Isaías, ralal laj Amós. 

23Naq laj Osías kiq'ajk kisutq'iik rik'ineb' li xxe'toonil yuwa', kimuqe'k sa' 
xyanqeb' li xna' xyuwa', sa' xmuqleb'aaleb' li awab'ej, xb'aan naq ke'xye: “A'an 
jun saqlep rix”. Ut a' chik laj Jotán ki'ok chi awab'ejink sa' xna'aj. 

2 Kr 27 

Li x'awab'ejihom laj Jotán 
(2 R 15,32-38) 

1Oob' xka'k'aal chihab' wank re laj Jotán naq ki'ok cho'q awab'ej, ut waqlaju 
chihab' ki'awab'ejink aran Jerusalén. xJerusá xk'ab'a' li xna', xrab'in laj Sadok. 

2Laj Jotán kixb'aanu li nawulak chiru li Qaawa', jo' tz'aqal kixb'aanu laj Osías li 
xyuwa', ab'an ink'a' ki'ok sa' rochoch li Qaawa'. Ut eb' li tenamit ink'a' ke'xkanab' 
xb'aanunkil li ink'a' us. 

3A'an kiyiib'ank re li Nimla Okeb'aal sa' rochoch li Yos, ut naab'al chik li k'anjel 
sa' xb'een li suttz'ak Ofel xk'ab'a'. 

4Kixk'ojob'atq tenamit chi tzuul sa' xteepal Judá, ut sa' li k'iche'b'aal kixyiib' 
naab'aleb' li ochoch najt xterameb' ut kawub'resinb'ileb' chi us. 

5Kiyalok rik'in li awab'ej reheb' laj Amón, ut kixq'ax ruheb'. Chiru li chihab' a'an 
eb' laj Amón ke'xk'e o'k'aal chi tumin plaat, lajeeb' mil iiq li triiw ut lajeeb' mil iiq 
li seb'aad. Ut jo'kan ajwi' ke'xb'aanu chiru li xkab' ut rox chihab'. 

6Q'axal kinimank xwankil laj Jotán, xb'aan naq kixb'aanu li nawulak chiru li 
Qaawa' li xYos. 

7Chixjunil li xyehom ut xb'aanuhom laj Jotán, jo' ajwi' li yalok kixb'aanu, 
tz'iib'anb'ileb' sa' xHuhil li xyehom ut xb'aanuhomeb' li awab'ej re Israel ut Judá. 

8Laj Jotán oob' xka'k'aal chihab' wank re naq ki'ok cho'q awab'ej, ut waqlaju 
chihab' ki'awab'ejink aran Jerusalén. 

9Naq kiq'ajk kisutq'iik rik'ineb' li xxe'toonil yuwa', kimuqe'k sa' xyanqeb' li xna' 
xyuwa', sa' xtenamit laj David li xyuwa', ut a' chik laj Ajás li ralal ki'ok chi 
awab'ejink sa' xna'aj. 

2 Kr 28 

Li x'awab'ejihom laj Ajás 
(2 R 16,1-20) 

1Junmay chihab' wank re laj Ajás naq ki'ok cho'q awab'ej, ut waqlaju chihab' 
ki'awab'ejink aran Jerusalén. Ab'an ink'a' kixb'aanu li nawulak chiru li Qaawa', jo' 
kixb'aanu laj David li xyuwa'; 

2kixb'aanu b'an jo' ke'xb'aanu eb' li awab'ej re Israel, toj reetal kixyiib' xjalam 
uheb' laj Bahal. 

3Kik'atok pom sa' xtaq'ahil Ben-Hinón, ut kixq'axtesi li ralal chi k'ate'k, jo' li 
tz'i'b'eetalil neke'xb'aanu eb' li tenamit li ke'sache'k ruheb' xb'aan li Qaawa' 
chiruheb' laj Israel. 

4Kimayejak ut kik'atok pom sa'eb' li tijob'aal chi tzuul, sa' xb'eeneb' li b'ool ut 
rub'elatq chixjunil li xninqal che'. 

5Li Qaawa' li xYos kixq'axtesi laj Ajás sa' ruq' li awab'ej re Aram, ut kik'ame'k sa' 
li tenamit Damaask. Kiq'axtesiik ajwi' sa' ruq' li awab'ej re Israel, ut q'axal ra 
kixk'ul. 

6Laj Pékaj, ralal laj Romelías, yal chiru jun kutan kixkamsi waqk'aal mil (120,000) 
chi winq aran Judá, chixjunileb' a'an jwal kaweb' rib'. Kik'ulmank chi jo'kan 
xb'aan naq ke'xtz'eqtaana li Qaawa', li xYos eb' li xxe'toonil yuwa'eb'.  

7Laj Sikrí, jwal kaw rib' sa' xyanqeb' laj Efraín, kixkamsi laj Mahasías, ralal li 
awab'ej; kixkamsi ajwi' laj Asrikán, laj ilol re li rochoch li awab'ej, ut laj Elkaná, a' 
li xkab'il chi taqlank. 

8Eb' laj Israel ke'xk'am chi preexil lajeek'aal mil (200,000) aj Judá: ixqeb' 
rochb'eeneb' li ralal xk'ajoleb'. Naab'al ajwi' li k'a'aq re ru ke'xxok ut ke'xk'am 
Samaria. 

9Aran Samaria kiwank jun xpropeet li Qaawa', aj Obed xk'ab'a', li ki'elk chi 
xk'ulb'aleb' laj puub' naq yookeb' chi ok sa' li tenamit, ut kixye reheb': “Li Qaawa', 
xYos eb' leena' leeyuwa', kichalk xjosq'il rik'ineb' laj Judá ut kixq'axtesiheb' sa' 
leeruq'. Ab'an laa'ex xekamsiheb' chi k'ajo' eejosq'il: toj sa' choxa kiwulak 
leejosq'il! 

10Ut anaqwan teeraj ajwi' xrahob'tesinkileb' laj Judá ut eb' laj Jerusalén jo' aj 
k'anjelaqeb' cheru. Ma ink'a' tab'i' tz'aqal ak xexmaakob'k chiru li Qaawa' leeYos? 

11Paab'omaq li yookin chi xyeeb'al eere ut ach'ab'ahomaqeb' leeras eeriitz'in 
xechapeb' chaq, xb'aan naq k'ajo' xjosq'il li Qaawa' eerik'in”, chan li propeet. 

12Toja' naq wankeb' xjolomileb' laj Efraín, jo' laj Asarías, ralal laj Jwan; laj 
Berekías, ralal laj Mesilemot; laj Esekías, ralal laj Salún, ut laj Amasá, ralal laj 
Jadlay, ke'xxaqab' rib' chiruheb' li yookeb' chi sutq'iik sa' li yalok 

13ut ke'xye reheb': “Meeroksiheb' chaq arin laj preex a'in, xb'aan naq a'an 
tixteneb' jun chik li maak sa' qab'een chiru li Qaawa'. Li k'aru yookex laa'ex, a'an 
xk'eeb'al xkomon qamaak ut qaraaxiik'. Ak jwal nim li qamaak, ut li Qaawa' yo 
xjosq'il sa' xb'eeneb' laj Israel”. 

14Toja' naq eb' laj puub' ke'rach'ab'eb' li poyanam ut ke'xq'axtesi li k'a'aq re ru 
ke'xxoki chaq sa' li yalok, ut ke'xkanab' chiruheb' laj jolominel ut chiru 
chixjunileb' li komonil. 

15Chirix chik a'an eb' li kaahib' xjolomileb' laj Efraín ke'xk'ojob' xch'ooleb' li 
ke'chape'k chaq, ut rik'in li k'a'aq re ru kixokmank chaq ke'xk'e raq'eb' 
chixjunileb' li t'ust'uukeb' ut ke'xk'e ajwi' xxaab'eb'. Ke'xk'eheb' chi wa'ak, chi 
uk'ak; ke'xyuleb' rik'in aseeyt li ra wankeb', ke'xk'eheb' chirix b'uur li 
tawajenaqeb' ut ke'xk'ameb' Jerikó, sa' xtenamitul li kala', ut ke'xkanab'eb' sa' 
xyanq li xkomoneb'. Chirix chik a'an ke'sutq'iik Samaria. 

16Sa'eb' li kutan a'an li awab'ej Ajás kixtaqlaheb' aj yehol esil rik'ineb' li awab'ej 
re Asiria, re taatenq'aaq xb'aaneb': 

17xb'aan naq chalenaqeb' wi' chik laj Edom, ke'yalok wi' chik rik'ineb' laj Judá ut 
naab'aleb' li poyanam ke'chape'k. 

18Jo'kaneb' ajwi' laj Filistea: ke'elq'ak sa'eb' li tenamit wankeb' chiru taq'a ut 
aran Nejeb, sa' xteepal Judá, ut ke'reechani eb' li tenamit Bet-Semes, Ayalón, 
Kederot, jo'wi' Sokó, Timná ut Kinsó rochb'eeneb' chixjunil li xk'aleb'aalileb', ut 
ke'kanaak aran. 

19Chi jo'kan li Qaawa' kixk'ut xxutaaneb' laj Judá xmaak laj Ajás, awab'ej re Israel, 
li kixtz'eqtaana li Qaawa' ut kik'amok xb'eheb' laj Judá chi xb'aanunkil li 
maa'usilal. 

20Laj Tiklat-Piléser, awab'ej re Asiria, kichalk rik'in laj Ajás, ab'anan maawa' re 
xtenq'ankil, re b'an xrahob'tesinkil. 

21Laj Ajás kirisi chixjunil li k'a'aq re ru wank sa' rochoch li Qaawa', li wank sa' 
xk'uuleb'aal li awab'ej ut sa'atqeb' li rochocheb' laj jolominel, ut kixk'e re li 
awab'ej re Asiria; ab'anan maak'a' ki'ok wi'. 

22Ut us ta sutsu li xtenamit xb'aaneb' laj Asiria, laj Ajás ink'a' kixkanab' 
xq'etq'etinkil rib' chiru li Qaawa'. 

23Kimayejak chiruheb' li xyoseb' laj Damaask, xb'aan kixye sa' xch'ool: “Li xyoseb' 
li awab'ej re Aram neke'xtenq'aheb'. Jo'kan naq tinmayejaq chiruheb' re naq 
tine'xtenq'a ajwi' laa'in”, chan sa' xch'ool. A'aneb' li ke'sachok xwankil laj Ajás jo' 
ajwi' xwankil chixjunileb' laj Israel. 

24Laj Ajás kixch'utub' li k'a'aq re ru re li rochoch li Yos ut kixputz'i chixjunil; 
kixtz'apeb' rokeb'aal li rochoch li Qaawa' ut kixxaqab'eb' artal sa'atqeb' li xaalib'e 
re Jerusalén. 

25Kixyiib'atq ajwi' tijob'aal sa'eb' li b'ool sa' chixjunil xteepal Judá, re mayejak 
k'ajpom chiruheb' li jalanil yos, ut chi jo'kan kixchiq' xjosq'il li Qaawa', xYos eb' li 
xxe'toonil yuwa'. 

26Chixjunil li xyehom ut xb'aanuhom laj Ajás, chalen sa' xtiklajik toj sa' xraqik, 
tz'iib'anb'il sa' xHuhil li xyehom ut xb'aanuhomeb' li awab'ej re Judá ut Israel. 

27Naq laj Ajás kiq'ajk kisutq'iik rik'ineb' li xxe'toonil yuwa', kimuqe'k sa' li 
tenamit Jerusalén, ab'an ink'a' kimuqe'k sa' xmuqleb'aaleb' li awab'ej re Israel. Ut 
a' chik laj Esekías li ralal kikanaak chi awab'ejink sa' xna'aj. 

2 Kr 28 

Li x'awab'ejihom laj Ajás 
(2 R 16,1-20) 

1Junmay chihab' wank re laj Ajás naq ki'ok cho'q awab'ej, ut waqlaju chihab' 
ki'awab'ejink aran Jerusalén. Ab'an ink'a' kixb'aanu li nawulak chiru li Qaawa', jo' 
kixb'aanu laj David li xyuwa'; 

2kixb'aanu b'an jo' ke'xb'aanu eb' li awab'ej re Israel, toj reetal kixyiib' xjalam 
uheb' laj Bahal. 

3Kik'atok pom sa' xtaq'ahil Ben-Hinón, ut kixq'axtesi li ralal chi k'ate'k, jo' li 
tz'i'b'eetalil neke'xb'aanu eb' li tenamit li ke'sache'k ruheb' xb'aan li Qaawa' 
chiruheb' laj Israel. 

4Kimayejak ut kik'atok pom sa'eb' li tijob'aal chi tzuul, sa' xb'eeneb' li b'ool ut 
rub'elatq chixjunil li xninqal che'. 

5Li Qaawa' li xYos kixq'axtesi laj Ajás sa' ruq' li awab'ej re Aram, ut kik'ame'k sa' 
li tenamit Damaask. Kiq'axtesiik ajwi' sa' ruq' li awab'ej re Israel, ut q'axal ra 
kixk'ul. 

6Laj Pékaj, ralal laj Romelías, yal chiru jun kutan kixkamsi waqk'aal mil (120,000) 
chi winq aran Judá, chixjunileb' a'an jwal kaweb' rib'. Kik'ulmank chi jo'kan 
xb'aan naq ke'xtz'eqtaana li Qaawa', li xYos eb' li xxe'toonil yuwa'eb'.  

7Laj Sikrí, jwal kaw rib' sa' xyanqeb' laj Efraín, kixkamsi laj Mahasías, ralal li 
awab'ej; kixkamsi ajwi' laj Asrikán, laj ilol re li rochoch li awab'ej, ut laj Elkaná, a' 
li xkab'il chi taqlank. 

8Eb' laj Israel ke'xk'am chi preexil lajeek'aal mil (200,000) aj Judá: ixqeb' 
rochb'eeneb' li ralal xk'ajoleb'. Naab'al ajwi' li k'a'aq re ru ke'xxok ut ke'xk'am 
Samaria. 

9Aran Samaria kiwank jun xpropeet li Qaawa', aj Obed xk'ab'a', li ki'elk chi 
xk'ulb'aleb' laj puub' naq yookeb' chi ok sa' li tenamit, ut kixye reheb': “Li Qaawa', 
xYos eb' leena' leeyuwa', kichalk xjosq'il rik'ineb' laj Judá ut kixq'axtesiheb' sa' 
leeruq'. Ab'an laa'ex xekamsiheb' chi k'ajo' eejosq'il: toj sa' choxa kiwulak 
leejosq'il! 

10Ut anaqwan teeraj ajwi' xrahob'tesinkileb' laj Judá ut eb' laj Jerusalén jo' aj 
k'anjelaqeb' cheru. Ma ink'a' tab'i' tz'aqal ak xexmaakob'k chiru li Qaawa' leeYos? 

11Paab'omaq li yookin chi xyeeb'al eere ut ach'ab'ahomaqeb' leeras eeriitz'in 
xechapeb' chaq, xb'aan naq k'ajo' xjosq'il li Qaawa' eerik'in”, chan li propeet. 

12Toja' naq wankeb' xjolomileb' laj Efraín, jo' laj Asarías, ralal laj Jwan; laj 
Berekías, ralal laj Mesilemot; laj Esekías, ralal laj Salún, ut laj Amasá, ralal laj 
Jadlay, ke'xxaqab' rib' chiruheb' li yookeb' chi sutq'iik sa' li yalok 

13ut ke'xye reheb': “Meeroksiheb' chaq arin laj preex a'in, xb'aan naq a'an 
tixteneb' jun chik li maak sa' qab'een chiru li Qaawa'. Li k'aru yookex laa'ex, a'an 
xk'eeb'al xkomon qamaak ut qaraaxiik'. Ak jwal nim li qamaak, ut li Qaawa' yo 
xjosq'il sa' xb'eeneb' laj Israel”. 

14Toja' naq eb' laj puub' ke'rach'ab'eb' li poyanam ut ke'xq'axtesi li k'a'aq re ru 
ke'xxoki chaq sa' li yalok, ut ke'xkanab' chiruheb' laj jolominel ut chiru 
chixjunileb' li komonil. 

15Chirix chik a'an eb' li kaahib' xjolomileb' laj Efraín ke'xk'ojob' xch'ooleb' li 
ke'chape'k chaq, ut rik'in li k'a'aq re ru kixokmank chaq ke'xk'e raq'eb' 
chixjunileb' li t'ust'uukeb' ut ke'xk'e ajwi' xxaab'eb'. Ke'xk'eheb' chi wa'ak, chi 
uk'ak; ke'xyuleb' rik'in aseeyt li ra wankeb', ke'xk'eheb' chirix b'uur li 
tawajenaqeb' ut ke'xk'ameb' Jerikó, sa' xtenamitul li kala', ut ke'xkanab'eb' sa' 
xyanq li xkomoneb'. Chirix chik a'an ke'sutq'iik Samaria. 

16Sa'eb' li kutan a'an li awab'ej Ajás kixtaqlaheb' aj yehol esil rik'ineb' li awab'ej 
re Asiria, re taatenq'aaq xb'aaneb': 

17xb'aan naq chalenaqeb' wi' chik laj Edom, ke'yalok wi' chik rik'ineb' laj Judá ut 
naab'aleb' li poyanam ke'chape'k. 

18Jo'kaneb' ajwi' laj Filistea: ke'elq'ak sa'eb' li tenamit wankeb' chiru taq'a ut 
aran Nejeb, sa' xteepal Judá, ut ke'reechani eb' li tenamit Bet-Semes, Ayalón, 
Kederot, jo'wi' Sokó, Timná ut Kinsó rochb'eeneb' chixjunil li xk'aleb'aalileb', ut 
ke'kanaak aran. 

19Chi jo'kan li Qaawa' kixk'ut xxutaaneb' laj Judá xmaak laj Ajás, awab'ej re Israel, 
li kixtz'eqtaana li Qaawa' ut kik'amok xb'eheb' laj Judá chi xb'aanunkil li 
maa'usilal. 

20Laj Tiklat-Piléser, awab'ej re Asiria, kichalk rik'in laj Ajás, ab'anan maawa' re 
xtenq'ankil, re b'an xrahob'tesinkil. 

21Laj Ajás kirisi chixjunil li k'a'aq re ru wank sa' rochoch li Qaawa', li wank sa' 
xk'uuleb'aal li awab'ej ut sa'atqeb' li rochocheb' laj jolominel, ut kixk'e re li 
awab'ej re Asiria; ab'anan maak'a' ki'ok wi'. 

22Ut us ta sutsu li xtenamit xb'aaneb' laj Asiria, laj Ajás ink'a' kixkanab' 
xq'etq'etinkil rib' chiru li Qaawa'. 

23Kimayejak chiruheb' li xyoseb' laj Damaask, xb'aan kixye sa' xch'ool: “Li xyoseb' 
li awab'ej re Aram neke'xtenq'aheb'. Jo'kan naq tinmayejaq chiruheb' re naq 
tine'xtenq'a ajwi' laa'in”, chan sa' xch'ool. A'aneb' li ke'sachok xwankil laj Ajás jo' 
ajwi' xwankil chixjunileb' laj Israel. 

24Laj Ajás kixch'utub' li k'a'aq re ru re li rochoch li Yos ut kixputz'i chixjunil; 
kixtz'apeb' rokeb'aal li rochoch li Qaawa' ut kixxaqab'eb' artal sa'atqeb' li xaalib'e 
re Jerusalén. 

25Kixyiib'atq ajwi' tijob'aal sa'eb' li b'ool sa' chixjunil xteepal Judá, re mayejak 
k'ajpom chiruheb' li jalanil yos, ut chi jo'kan kixchiq' xjosq'il li Qaawa', xYos eb' li 
xxe'toonil yuwa'. 

26Chixjunil li xyehom ut xb'aanuhom laj Ajás, chalen sa' xtiklajik toj sa' xraqik, 
tz'iib'anb'il sa' xHuhil li xyehom ut xb'aanuhomeb' li awab'ej re Judá ut Israel. 

27Naq laj Ajás kiq'ajk kisutq'iik rik'ineb' li xxe'toonil yuwa', kimuqe'k sa' li 
tenamit Jerusalén, ab'an ink'a' kimuqe'k sa' xmuqleb'aaleb' li awab'ej re Israel. Ut 
a' chik laj Esekías li ralal kikanaak chi awab'ejink sa' xna'aj. 

2 Kr 29 

Li x'awab'ejihom laj Esekías 
(2 R 18,1-3) 

1Oob' xka'k'aal chihab' wank re laj Esekías naq ki'ok cho'q awab'ej, ut b'eleeb' 
xka'k'aal chihab' ki'awab'ejink aran Jerusalén. X'Abía xk'ab'a' li xna', xrab'in laj 
Sakarías. 

2Laj Esekías kixb'aanu li nawulak chiru li Qaawa', jo' tz'aqal kixb'aanu laj David li 
xyuwa'. 

3Sa' xtiklajik li chihab' ki'ok wi' chi awab'ejink, kixte li rokeb'aaleb' li rochoch li 
Qaawa' ut kixyiib'eb' chi chaab'il. 

4Kixb'oqeb' ut kixch'utub'eb' laj tij jo'wi' eb' laj Leví sa' li neb'aal li wank sa' 
xjayal releb'l saq'e, 

5ut kixye reheb': “Ab'ihomaqin, ex aj Leví! Ch'ajob'resihomaq eerib' anaqwan ut 
santob'resihomaq li rochoch li Qaawa', xYos eb' leena' leeyuwa'; isihomaq chirix 
kab'l chixjunil li reemaaru. 

6Xb'aan naq eb' li qana' qayuwa' ke'xq'etq'eti rib' ut ke'xb'aanu li ink'a' nawulak 
chiru li Qaawa' li qaYos; ke'xtz'eqtaana ut ke'xtz'eq chirix xch'ooleb' li rochoch li 
Yos. 

7Ke'xtz'apatq li okeb'aal re li neb'aal, ke'xchupatq eb' li saqenk ut ink'a' chik 
ke'mayejak k'ajpom chi moko ke'k'atok chik mayej sa' li xLoq'laj Muheb'aal li 
xYos laj Israel. 

8Jo'kan naq kichalk xjosq'il li Qaawa' sa' xb'een Judá ut Jerusalén: se'leb'aal, 
eetz'ub'aal ut xiwajel na'ajej kikanaak wi' jo' yookex rilb'al anaqwan. 

9Xb'aan a'an ke'kamsije'k li qana' qayuwa', ut eb' li qalal qak'ajol wankeb' chaq 
chi preexil anaqwan. 

10Ab'an anaqwan x'alaak sa' inch'ool xk'ojob'ankil jun sumwank rik'in li Qaawa', 
xYos laj Israel, re naq tixnajtob'resi qik'in li xnimal xjosq'il. 

11Ex walal, k'ehomaq eech'ool chi k'anjelak, xb'aan naq li Qaawa' kisik'ok eeru re 
naq wanqex rik'in, texk'anjelaq chiru ut texmayejaq k'ajpom”, chan laj Esekías. 

12Tikto ke'xaqliik eb' laj Leví: laj Májat, ralal laj Amasay, ut laj Joel, ralal laj 
Asarías, xkomoneb' laj Kehat; laj Kis, ralal laj Abdí, ut laj Asarías, ralal laj Jalelel, 
xkomoneb' laj Merarí; laj Johaj, ralal laj Simá, ut laj Edén, ralal laj Johaj, 
xkomoneb' laj Kersón; 

13laj Simrí ut laj Jehiel, xkomoneb' laj Elisafán; laj Sakarías ut laj Matanías, 
xkomoneb' laj Asaf; 

14laj Jehiel ut laj Semehí, xkomoneb' laj Hemán; laj Semaías ut laj Usiel, 
xkomoneb' laj Jedutún. 

15Xb'enwa ke'xch'utub'eb' chixjunileb' li rech'alal, ke'xch'ajob'resi rib' ut 
kole'xsantob'resi li rochoch li Yos, jo' yeeb'il reheb' xb'aan li awab'ej ut li Qaawa'. 

16Chirix chik a'an eb' laj tij ke'ok sa' rochoch li Yos re xch'ajob'resinkil li xsa' ut 
risinkil chirix kab'l chixjunil li moko xk'ulub' ta wank aran. Ut eb' laj Leví 
ke'xtuub' a'an ut ke'xk'am chire li nima' Sedrón. 

17Ke'xtikib' xch'ajob'resinkil li Loq'laj Ochoch sa' li xb'een kutan re li xb'een 
chihab', ut sa' li xwaqxaq li kutan ke'wulak toj sa' li xMuheb'aal li Qaawa'. Chiru 
waqxaqib' kutan ke'xsantob'resi li Loq'laj Na'ajej, ut sa' li waqlaju xb'e li xb'een 
po ke'xchoy li k'anjel. 

18Toja' naq koheb' rik'in laj Esekías li awab'ej ut ke'xye re: “Ak xqasaab'esi 
chixjunil xsa' rochoch li Yos, li x'artalil li k'atok mayej rochb'een chixjunileb' li 
k'anjelob'aal ut li xmeexul li loq'laj wa jo'wi' chixjunil li k'a'aq re ru nak'anjelak. 

19Xqak'e wi' chik sa' xna'aj ut xqach'ajob'resi li k'a'aq re ru li xtz'eqtaana laj Ajás, 
naq xwank cho'q awab'ej, ut anaqwan wankeb' chiru x'artal li Qaawa'”, chankeb'. 

20Toja' naq laj Esekías li awab'ej kiwakliik toj hik'ho, kixch'utub'eb' li xjolomileb' 
li tenamit ut kitaqe'k sa' rochoch li Yos. 

21Ke'xk'am wuqub' chi saaj wakax, wuqub' ninqi karneer, wuqub' kok' karneer ut 
wuqub' teelom chib'aat, re xtz'aamankil li kuyuk maak chirix li x'awab'ejihom, 
chirix li xloq' laj muheb'aal li Yos ut chirixeb' laj Judá. Ut li awab'ej kixye reheb' 
laj tij, a'eb' li ralal xk'ajol laj Aharón, naq te'xmayeja sa' xb'een x'artal li Qaawa'. 

22Toja' naq ke'xkamsi eb' li saaj wakax, ut eb' laj tij ke'xxok li xkik'eleb' ut 
ke'xkirkiri chiru li artal; chirix chik a'an ke'xkamsi eb' li ninqi karneer ut chiru li 
xkik'eleb' kikirkiriik li artal; ke'xkamsi ajwi' eb' li kok' karneer ut ke'xkirkiri ajwi' 
li artal chiru li xkik'eleb'. 

23Moqon chik ke'xjilosi eb' li teelom chib'aat re xmayejankileb' chirix li maak; 
ke'xk'am wan wi' li awab'ej ut eb' li ch'utch'uukeb' aran, ut eb' a'an ke'xk'e li 
ruq'eb' sa' xb'eeneb'. 

24Eb' laj tij ke'xkamsiheb' li xul ut ke'xmayeja li kik' sa' xb'een li artal re 
xtz'aamankil xkuyb'al xmaakeb' chixjunileb' laj Israel, xb'aan naq li awab'ej 
kiyehok naq li k'atok xul ut li mayejak chirix li maak wanq sa' xk'ab'a'eb' 
chixjunileb' laj Israel. 

25Laj Esekías kiroksiheb' laj Leví sa' rochoch li Yos re te'wajb'aq rik'in tun, 
tzojtzoj ut aarp, jo' chanru xchaq'rab' li Qaawa' yeeb'il re laj David, jo'wi' reheb' li 
propeet laj Gad (a'an jun aj ilol moy u li nak'anjelak chiru li awab'ej) ut laj Natán. 

26Naq eb' laj Leví ke'xtaw xna'ajeb' chi wankeb' li wajb' yiib'anb'ileb' xb'aan laj 
David rik'ineb', ut eb' laj tij xaqxookeb' sa' xna'ajeb' rik'ineb' li xpur, 

27laj Esekías kixye naq chi'uxq mayejak sa' xb'een li artal. Ut naq kitiklaak li 
k'atok mayej, kitiklaak ajwi' li b'ichank sa' xk'ab'a' li Qaawa', rochb'een xyaab' li 
pur jo'wi' xyaab' li xwajb'eb' laj David, awab'ej re Israel. 

28Wiq'wookeb' chixjunil li komonil, yookeb' chi b'ichank ut xyaab'asinkileb' li 
pur. Chixjunil a'in ki'uxmank toj ki'oso'k xk'atik li mayej. 

29Ut naq kiraqe'k a'an, li awab'ej ut chixjunileb' li wankeb' aran ke'wiq'laak ut 
ke'xhupub' rib'. 

30Moqon chik laj Esekías li awab'ej ut chixjunileb' laj jolominel ke'xtaqlaheb' laj 
Leví chi xnimankil ru li Qaawa' rik'ineb' li xb'ich laj David ut laj Asaf laj ilol moy 

u. Ut eb' a'an ke'b'ichank re xterq'usinkil xk'ab'a' li Qaawa' chi saheb' sa' xch'ool, 
ke'wiq'laak ut ke'xhupub' rib'. 

31Chirix chik a'an laj Esekías kixye reheb': “Anaqwan laa'ex q'axtesinb'ilex 
chejunqxaqalil chiru li Qaawa'. Jilonqex chaq, k'amomaq chaq leeyeechi'om ut 
mayejanqex re xnimankil xloq'al li Qaawa' sa' li rochoch”, chan. Ut eb' li 
ch'utch'uukeb' aran ke'mayejak re b'anyoxink, ut eb' li chaab'ileb' xch'ool 
ke'xk'at ajwi' li xmayejeb'. 

32Li mayej ke'xyeechi'i eb' li ch'utch'uukeb' aran, a'an lajeeb' xkaak'aal chi 
b'ooyx, o'k'aal chi chib'aat ut lajeek'aal chi karneer: chixjunileb' a'in ke'k'atmank 
chiru li Qaawa'. 

33Ke'mayejaak ajwi' lajeek'aal xkab' o'q'ob' (600) chi b'ooyx ut oxib' mil chi 
karneer. 

34Ab'anan moko k'iheb' ta laj tij ut ink'a' ke'tz'aqlok chi xkamsinkil chixjunileb' li 
xul; jo'kan naq ke'tenq'aak xb'aaneb' li xkomoneb', a'eb' laj Leví, toj reetal 
kiraqe'k li mayejak ut ke'xch'ajob'resi rib' chixjunileb' laj tij. Xb'aan naq eb' laj 
Leví, a'aneb' li q'axal ke'xk'e xch'ool chi xch'ajob'resinkil rib'eb' chiruheb' laj tij. 

35Jwal naab'aleb' li k'atb'il mayej ut li xeeb' cho'q re li k'amok ib' sa' usilal rik'in li 
Yos, jo'wi' li mayej b'iin re rochb'eeninkil li k'atb'il mayej. Jo'ka'in naq ke'xtikib' 
wi' chik xloq'oninkil ru li Yos sa' rochoch li Qaawa'. 

36K'ajo' naq laj Esekías ut chixjunileb' li tenamit ke'saho'k xch'ool xb'aan naq li 
Qaawa' kixtenq'a li xtenamit chi xb'aanunkil chixjunil a'in sa' junpaat. 

2 Kr 30 

Laj Esekías kixninq'ehi li Paswa 

1-5Laj Esekías li awab'ej rochb'een chixjunileb' li xjolomileb' li tenamit jo'wi' li 
ch'utch'uukeb' Jerusalén ke'xk'uub' xninq'ehinkil li Paswa sa' xkab' li po, xb'aan 
naq ink'a' ke'ruhank xninq'ehinkil tz'aqal sa' xkutankil, xb'aan naq moko 
naab'aleb' ta laj tij li ke'xch'ajob'resi rib' ut eb' li tenamit ink'a' ke'ch'utlaak 
Jerusalén sa' xq'ehil. Chixjunileb' ke'xk'ul xch'ooleb' li kik'uub'amank. Jo'kan naq 
ke'xtaqla resil sa' chixjunil xteepal Israel ut Judá, chalen chaq Berseba toj Dan, re 
naq te'chalq Jerusalén chi xninq'ehinkil li xPaswa li Qaawa', xYos laj Israel, xb'aan 
naq jwal naab'aleb' li ink'a' chik neke'xninq'ehi li Paswa jo' tz'iib'anb'il sa' li 
Chaq'rab'. Laj Esekías kixtaqla ajwi' xhuheb' laj Efraín ut eb' laj Manasés re 
xb'oqb'aleb'. 

6Jo'kan naq eb' li xtaql li awab'ej ke'xb'eeni chixjunil xteepal Israel ut Judá chi 
wank rik'ineb' li hu tz'iib'anb'il xb'aan li awab'ej ut eb' li xjolomileb' li tenamit, ut 
ke'xpuktesi resil a'in: “Ex ralal xk'ajolex laj Israel, sutq'inqex wi' chik rik'in li 
Qaawa', xYos laj Abrahán, laj Isahak ut laj Israel, ut A'an taasutq'iiq eerik'in, 
jarub'ex xexkole'k sa' ruq'eb' li awab'ej re Asiria. 

7Ink'a' jo'qex leena' leeyuwa' ut leeras eeriitz'in li ke'xq'etq'eti rib' chiru li 
Qaawa', xYos eb' li xxe'toonil yuwa'eb'. Jo'kan naq A'an kixq'axtesiheb' chi 
sache'k, jo' yookex chi rilb'al anaqwan. 

8Anaqwan meejipi eerib' jo' ke'xb'aanu leena' leeyuwa'; q'axtesihomaq b'an 
eerib' chiru li Qaawa' ut kimqex sa' li xLoq'laj Muheb'aal li santob'resinb'il xb'aan 
chi junajwa. K'anjelanqex chiru li Qaawa' leeYos, ut taanajto'q eerik'in li xnimal 
xjosq'il. 

9Wi laa'ex texsutq'iiq wi' chik rik'in li Qaawa', te'uxtaanaaq ruheb' leeras 
eeriitz'in ut leeralal eek'ajol xb'aaneb' li ke'k'amok reheb' chi preexil, ut 
te'sutq'iiq chaq sa' li na'ajej a'in, xb'aan naq li Qaawa' leeYos a'an chaab'il xch'ool 
ut aj uxtaan: ink'a' chik texxtz'eq chirix xch'ool wi texsutq'iiq rik'in”. 

10Eb' li taql ke'numje'k sa'eb' li tenamit sa' xteepal Efraín ut Manasés, ut ke'wulak 
toj Sabulón; ab'anan eb' li tenamit neke'xse'e ut neke'reetz'uheb'. 

11Wankeb' ajwi' winq aj Aser, aj Manasés ut aj Sabulón li ke'xkub'si xwankileb' 
chiru li Qaawa' ut ke'chalk Jerusalén. 

12Jo'kan ajwi' sa' xteepal Judá li Yos kixtoch' xch'ooleb' li tenamit re naq chi junaj 
ru xch'ooleb' te'xb'aanu li k'aru ke'xye li awab'ej ut li xjolomileb' li tenamit, jo' 
chanru xchaq'rab' li Qaawa'. 

13K'ajo'eb' li poyanam ke'xch'utub' rib' Jerusalén re xninq'ehinkil xkutankil li wa 
ink'a' yuub'il, chiru li xkab' po: nimla komonil li kiwank sa'eb' li kutan a'an. 

14Ke'xaqliik ut ke'ok chi risinkil eb' li artal wankatqeb' Jerusalén; ke'risi ajwi' 
chixjunileb' li x'artalil li k'atok k'ajpom, ut koxe'xkut sa' li nima' Sedrón. 

15Ke'xkamsi li mayej re xninq'ehinkil li Paswa, sa' li kaalaju kutan xb'e li xkab' po. 
Eb' laj tij ut eb' laj Leví chi k'ajo' xxutaaneb' ke'xch'ajob'resi rib' ut ke'xk'am chaq 
xmayejeb' re xk'atb'al sa' rochoch li Yos. 

16Chirix chik a'an ke'xtaw xna'ajeb' chi k'anjelak, jo' tz'iib'anb'il sa' xChaq'rab' laj 
Moisés, aj k'anjel chiru li Yos; ut eb' laj tij ke'xkirkiri li artal rik'in li kik' 
nak'eemank reheb' xb'aaneb' laj Leví. 

17Naab'aleb' li wankeb' sa' li loq'laj ch'utam toj maji' neke'xch'ajob'resi rib'; 
jo'kan naq eb' laj Leví ke'kamsink li mayej xul sa' xk'ab'a'eb' li toj maji' 
ch'ajob'resinb'ileb', re naq te'santob'resiiq cho'q re li Qaawa'. 

18Relik chi yaal naq naab'aleb' li tenamit aj Efraín, aj Manasés, aj Isakar ut aj 
Sabulón ink'a' ch'ajob'resinb'ileb' re te'xwa' li Paswa, jo' tz'iib'anb'il sa' li 
chaq'rab'. Ab'anan ke'wa'ak, ut laj Esekías kitijok chirixeb' ut kixye: “At Qaawa', 
q'axal nim laarahom, chakuy taxaq xmaakeb' jo'k'ihaleb' neke'sik'ok aawe chi 
anchaleb' xch'ool, 

19at xYos eb' li xxe'toonil yuwa'eb', us ta ink'a' xe'xch'ajob'resi rib' jo' xk'ulub' raj 
xsantilal li Loq'laj Na'ajej”, chan. 

20Ut li Qaawa' kirab'i li xtij laj Esekías ut kixkuy xmaakeb' li tenamit. 

21Eb' laj Israel li ch'utch'uukeb' Jerusalén ke'xninq'ehi xkutankil li wa ink'a' 
yuub'il, chi jwal saheb' sa' xch'ool chiru wuqub' kutan, ut eb' laj Leví jo'wi' eb' laj 
tij ke'xnima xloq'al li Qaawa' rajlal kutan, naq yookeb' chi wajb'ak. 

22Naq kiril a'an, laj Esekías kixb'anyoxi reheb' chixjunileb' laj Leví naq ke'xb'aanu 
chi us li xk'anjel li Qaawa'. Chiru wuqub' kutan ke'xtzeka xmayejil li ninq'e, 
ke'mayejak re li k'amok ib' sa' usilal rik'in li Yos ut ke'xloq'oni ru li Qaawa', xYos 
eb' li xxe'toonil yuwa'eb'. 

23Chirix chik a'an chixjunileb' li ch'utch'uukeb' sa' li ninq'e ke'xk'uub' naq 
taawanq chik wuqub'aq kutan li ninq'e, ut ke'ninq'ehik chi q'axal sa sa' xch'ooleb' 
chiru wuqub' kutan chik. 

24Xb'aan naq laj Esekías, awab'ej re Judá, kixsi lajeek'aal rox o'q'ob' (1,000) chi 
saaj wakax ut wuqub' mil chi karneer, cho'q reheb' chixjunil li ch'utch'uukeb' sa' 
li ninq'e. Eb' li xjolomileb' li tenamit ke'xk'e ajwi' lajeek'aal rox o'q'ob' (1,000) chi 
saaj wakax ut lajeeb' mil chi karneer. Ut naab'aleb' laj tij ke'xch'ajob'resi rib'eb'. 

25Chixjunil li xkomonileb' laj Judá, eb' laj tij ut eb' laj Leví, jo' ajwi' chixjunileb' li 
chalenaqeb' chaq sa' xteepal Israel, eb' laj ab'l tenamit li wankeb' chaq Israel ut 
jo'k'ihaleb' wankeb' Judá k'ajo' naq ke'saho'k sa' xch'ool. 

26Nimla sahil ch'oolej kiwank Jerusalén, xb'aan naq chalen chaq naq laj Salomón, 
ralal laj David, awab'ej re Israel, kiwank chi awab'ejink, maajun wa ki'uxmank 
junaq ninq'e jo' a'an, aran Jerusalén. 

27Chirix chik a'an ke'xaqliik eb' laj tij ut eb' laj Leví, ut ke'rosob'tesi li tenamit. Ut 
li Qaawa' kirab'i xyaab' xkuxeb', ut li xtijeb' kiwulak toj sa' choxa, sa' li xloq'laj 
muheb'aal. 

2 Kr 31 

1Naq kiraqe'k chixjunil a'an, chixjunileb' laj Israel li wankeb' aran, koheb' sa'eb' li 
tenamit sa' xteepal Judá; ke'xjori eb' li pek neke'xloq'oni jo' Yos, ke'xputz'i eb' li 
xjalam u lix Aserá ut ke'xjuk'i eb' li tijob'aal wankatqeb' chi tzuul jo' ajwi' eb' li 
artal sa' xteepal Judá, Benjamín, Efraín ut Manasés, toj reetal ke'xsacheb' chi 
junajwa. Chirix chik a'an, ke'sutq'iik chixjunileb', chi xjunqal sa' li xna'ajeb' ut sa' 
li xtenamiteb'. 

2Moqon laj Esekías kixk'eheb' chi ch'uut eb' laj tij ut eb' laj Leví, a' yaal chanru 
xk'anjel li junjunq, ma chirix k'atok mayej malaj mayejak re li k'amok ib' sa' usilal 
rik'in li Yos, ma re loq'onink malaj b'anyoxink, malaj ut re b'ichank sa'eb' 
rokeb'aal li xloq'laj muheb'aal li Qaawa'. 

3Li awab'ej kixk'e kach'in xketomq cho'q re li k'atb'il mayej na'uxmank eq'la ut 
ewu, jo' ajwi' cho'q re li na'uxmank sa'eb' li sábado, sa' xyo'lajik li po ut sa'eb' li 
ninq'e, jo' chanru tz'iib'anb'il sa' xchaq'rab' li Qaawa'.  

4Kixye ajwi' reheb' laj Jerusalén naq te'xk'e li mayej li tento te'xk'ul eb' laj tij ut 
eb' laj Leví re naq eb' a'in te'xk'e xch'ool chi xpaab'ankil xChaq'rab' li Qaawa'. 

5Ut naq eb' laj Israel ke'rab'i resil a'in, ke'xk'am chaq chi yo'oon li xb'een ru li 
triiw, li b'iin, li aseeyt, li xya'al kab' ut chixjunil li ru li awimq, rochb'eenatq li 
xlajeetqil li k'aru wank reheb'. 

6Eb' laj Israel ut eb' laj Judá li wankeb' sa'eb' li tenamit re Judá, ke'xk'am ajwi' 
chaq li xlajeetqil eb' li xninq ut xkok' ketomq ut li xlajeetqil li k'a'aq re ru 
mayejanb'il chiru li Qaawa' li xYoseb', ut ke'xjek'i chi tuub'. 

7Sa' li rox po ke'xtikib' xch'utub'ankil li mayej a'in ut ke'raqe'k sa' li xwuq po. 

8Ut naq ke'k'ulunk laj Esekías ut eb' li xjolomileb' li tenamit re rilb'al jo'k'ihal li 
mayej kitub'laak, ke'xloq'oni ru li Qaawa' ut ke'xyoxi chiruheb' laj Israel li 
xtenamit. 

9Toja' naq laj Esekías kixpatz' reheb' laj tij ut eb' laj Leví chirix li mayej 
kich'utlaak, 

10ut kichaq'ok laj Asarías, li xb'eenil aj tij, xkomoneb' laj Sadok, ut kixye: “Chalen 
naq ke'xtikib' xk'amb'al chaq li mayej cho'q re li rochoch li Qaawa', nokootzekank 
ut nokoonujak, ut toj wank naab'al li tzekemq na'ela'ank. Chixjunil a'in x'ela'ank, 
xb'aan naq li Qaawa' xrosob'tesi li xtenamit”, chan. 

11Toja' naq laj Esekías kixtaqla xyiib'ankil li na'ajej sa' rochoch li Yos b'arwi' 
taak'uulamanq li mayej. Kiyiib'aak 

12ut aran ke'xk'uula chi chaab'il li mayej, li xlajeetqil ru chixjunil ut li k'a'aq re ru 
mayejanb'il re li Qaawa'. Laj Kenanías aj Leví, rochb'een laj Semehí li riitz'in, 
ke'xaqab'aak chi rilb'aleb' li mayej. 

13Laj Jehiel, laj Asarías, laj Nájat, laj Asahel, laj Yerimot, laj Josabad, laj Eliel, laj 
Ismakías, laj Májat ut laj Benaías ke'xaqab'aak xb'aan laj Esekías li awab'ej ut 
xb'aan laj Asasías, laj jolominel sa' rochoch li Yos, re xtenq'ankil laj Kenanías ut 
laj Semehí li riitz'in. 

14Laj Koré, ralal laj Imná, xkomoneb' laj Leví, li na'ilok re li okeb'aal li wank sa' 
xjayal releb'l saq'e, kikanaak chi xk'ulb'al, rilb'al ut xk'uulankil li mayej na'alaak 
sa' xch'ooleb' li poyanam xk'eeb'al re li Yos; ut a'an ajwi' li najek'ink re li mayej 
q'axtesinb'il re li Qaawa' ut li k'a'aq re ru jwal loq'. 

15Li neke'tenq'ank re laj Koré chi junelik sa' xtenamiteb' laj tij, a'aneb' laj Eden, 
laj Minjamín, laj Jesus, laj Semaías, laj Amarías ut laj Sekanías, re xjek'inkil li 

tzekemq cho'q reheb' li ras riitz'ineb', jo' saajeb' ut cheekeb', a' yaal k'aru li 
xmolamileb': 

16neke'xk'e reheb' li winq li ak xe'xkooloni oxib' chihab' ut tz'iib'anb'il xk'ab'a'eb' 
sa' li hu, a'eb' li neke'ok sa' rochoch li Yos chi k'anjelak rajlal kutan, a' yaal k'aru li 
xkomonil ut xk'anjel li junjunq. 

17Ke'xjek'i ajwi' reheb' laj tij tz'iib'anb'il xk'ab'a'eb' sa' li hu, a' yaal chanru li 
xjunqkab'lal li junjunq; ut reheb' ajwi' laj Leví, tz'iib'anb'il xk'ab'a'eb' chalen laj 
junqmay chihab', jo' chanru xk'anjeleb' ut li xmolamileb'. 

18Tz'iib'anb'ileb' ajwi' xk'ab'a' chixjunileb' li kok'al, eb' li ixaqilb'ej, eb' li ralal ut 
eb' li xrab'ineb' laj tij ut eb' laj Leví, naraj naxye chixjunil li komonil, xb'aan naq 
q'axtesinb'ileb' re li Yos rik'in li loq'laj k'anjel neke'xb'aanu. 

19Cho'q reheb' laj tij, ralal xk'ajoleb' laj Aharón, li wankatqeb' chaq sa' li xna'ajeb', 
sa'eb' li xk'aleb'aaleb' li xtenamiteb' laj tij, wankeb' winq xaqab'anb'ileb' sa' li 
junjunq chi tenamit re xjek'inkil xtzekemqeb' chixjunileb' li winq aj tij, 
xkomoneb' laj Aharón, jo' ajwi' chixjunileb' laj Leví li tz'iib'anb'il xk'ab'a'eb'. 

20A'an a'in kixb'aanu laj Esekías sa' chixjunil xteepal Judá. Kixb'aanu li us, li 
tiikilal ut li yaal li nawulak chiru li Qaawa' li xYos. 

21Chixjunil li kixb'aanu cho'q re li rochoch li Yos, cho'q re li xChaq'rab' ut li 
Raatin, kixb'aanu chi anchal xch'ool rik'in xsik'b'al li Qaawa' li xYos, ut jwal us 
ki'elk rik'in a'an. 

2 Kr 32 

Laj Senakerib ki'ok sa' xteepal Judá 
(2 R 18,13—19,37; Is 36—37) 

1Chirix chik naq ak xk'ulmank chixjunil a'in ut xk'utunk naq laj Esekías tiik 
xch'ool chiru li Yos, kichalk laj Senakerib, awab'ej re Asiria, koxmin rib' sa' 
xteepal Judá ut kixsut rixeb' li tenamit wankeb' xsuttz'ak re raj reechaninkileb'. 

2Naq laj Esekías kixk'e reetal naq kichalk laj Senakerib ut taaraj yalok rik'ineb' laj 
Jerusalén, 

3kixk'uub', rochb'eeneb' li xjolomileb' laj puub' ut li xjolomileb' li tenamit, 
xtz'apb'aleb' li yu'amha' li wankeb' chirix li tenamit; ut eb' a'an ke'xk'ul xch'ool. 

4Toja' naq naab'aleb' li poyanam ke'xch'utub' rib' ut ke'xtz'ap chixjunileb' li 
yu'amha' ut li nima' nanume'k sa' li xch'och'eb'. Ke'xye: “Naq te'k'ulunq eb' laj 
Asiria, k'a' aj e naq tole'xtaw k'iila ha'?”. 

5Chi q'axal kaw xch'ool, laj Esekías kixtaqla xwaklesinkil chixjunileb' li suttz'ak 
t'anjenaqeb', kixyiib'atq najt xteramil ochoch sa' xb'eeneb', kixk'e chi yiib'aak jun 
chik suttz'ak chirixeb' li ak wankeb', kixkawub'resi chi us li na'ajej Miló xk'ab'a' 

sa' xtenamit laj David, ut q'axal naab'aleb' li jutz' ch'iich' ut xkolb'aleb' rib' laj 
puub' kixyiib'. 

6Chirix chik a'an kixxaqab'eb' xjolomileb' laj puub' li te'k'amoq xb'eheb' li 
tenamit, kixch'utub'eb' chi xk'atq sa' li na'ajej wank sa' rokeb'aal li tenamit, 
kixkawila xch'ooleb' ut kixye reheb': 

7“Kawaq eerib' ut chiwanq xkawub' eech'ool! Mexxiwak ut meexib'e eerib' chiru 
li awab'ej re Asiria, chi moko chiruheb' li k'iila o'q'ob' chi aj puub' rochb'een 
chaq, xb'aan naq li ani qochb'een laa'o, q'axal kaw rib' chiru li wan chaq 
rochb'een laj Senakerib. 

8Yal winqeb' li rochb'een chaq, a'ut li qochb'een laa'o a'an li Qaawa' li qaYos, re 
qatenq'ankil chi yalok”, chan laj Esekías. Q'axal ke'ajk xch'ooleb' li tenamit naq 
ke'rab'i li aatin kixye laj Esekías, awab'ej re Judá. 

9Moqon chik laj Senakerib, awab'ej re Asiria, li yo chi yalok rik'ineb' laj Lakix, 
rochb'een chixjunileb' laj puub', kixtaqlaheb' li xtaql aran Jerusalén rik'in laj 
Esekías, awab'ej re Judá, ut rik'in chixjunileb' laj Judá li wankeb' Jerusalén, re 
xyeeb'al reheb': 

10“Jo'ka'in xye chaq eere laj Senakerib, awab'ej re Asiria: «Ani nekekawu wi' 
leech'ool naq tz'aptz'ookex xaq Jerusalén? 

11Laj Esekías yo cheb'alaq'inkil rik'in xyeeb'al naq li Qaawa' leeYos taakoloq eere 
sa' ruq' li awab'ej re Asiria. Naxye chi jo'kan yal re naq texkamq xb'aan tz'okaak 
ut chaqi'eel. 

12Ma ink'a' a' ajwi' laj Esekías kijuk'uk re chixjunileb' li tijob'aal ut eb' li artal, naq 
kixye reheb' laj Judá ut eb' laj Jerusalén: Jun ajwi' chi artal teewiq'ib' wi' eerib' chi 
loq'onink ut sa' xb'een a'an texk'atoq pom, chan? 

13Ma ink'a' nekenaw li xinb'aanu laa'in ut eb' linxe'toonil yuwa' rik'in chixjunileb' 
li tenamit li wankeb' sa' ruuchich'och'? Ma ke'kole'k tab'i' li tenamit a'an xb'aan li 
xyoseb' naq ke't'ane'k sa' wuq' laa'in? 

14Sa' xyanqeb' chixjunil li xyoseb' li tenamit a'an li ke'sache'k chi junajwa 
xb'aaneb' linxe'toonil yuwa', ma kiwank tab'i' junaq yos li kikolok re li xtenamit 
sa' wuq'? Chanru naq nekek'oxka naq texkole'q sa' wuq' xb'aan leeyos laa'ex? 

15Jo'kan utan, meek'e eerib' chi b'alaq'iik ut chi q'unb'esiik xb'aan laj Esekías. 
Meepaab' li k'aru tixye, xb'aan naq maajun xyos junaq tenamit kiruuk xkolb'al li 
xtenamit sa' wuq', chi moko sa' ruq'eb' linxe'toonil yuwa'. Ma toja' ta chik texxkol 
leeyos laa'ex sa' wuq'?»”. 

16A'an a'in li ke'xye eb' laj k'anjel chiru laj Senakerib, ut toj wank chik k'a'aq re ru 
ke'xhob' wi' li Qaawa' Yos jo'wi' laj Esekías, aj k'anjel chiru. 

17Kixtaqlaheb' ajwi' hu b'arwi' kixmajewa li Qaawa', xYos laj Israel, ut kixye chi 
jo'ka'in: “Jo' naq li xyoseb' li tenamit junch'ol ink'a' ke'ruuk xkolb'aleb' sa' wuq', 
jo'kan ajwi' li xYos laj Esekías ink'a' tixkol li xtenamit sa' wuq'”. 

18Eb' li xtaql laj Senakerib ke'xjap reheb' chi aatinak chi kaw, sa' hebreo, rik'ineb' 
laj Jerusalén, re xxib'enkileb' ut roksinkileb' xxiw li wankatqeb' sa' xb'een li 
suttz'ak, ut reechaninkil li tenamit. 

19Ke'aatinak chirix li xYos eb' laj Jerusalén, jo' xjuntaq'eetankil rik'in li xyoseb' li 
xtenamitul li ruuchich'och', li yal yiib'anb'ileb' xb'aaneb' winq. 

20Jo'kan naq laj Esekías li awab'ej jo'wi' li propeet Isaías, ralal laj Amós, 
ke'tz'aamank ut ke'elajink chiru li Qaawa' li wank sa' choxa. 

21Ut li Qaawa' kixtaqla chaq jun x'ánjel li kixsach ruheb' chixjunileb' laj puub' 
jwal kaweb' rib' chi yalok, eb' li xninqaleb' ru winq ut eb' li xjolomileb' laj puub' 
re li awab'ej re Asiria, ut a'in kisutq'iik sa' xtenamit chi k'ajo' xxutaan ut naq 
kox'okaq sa' rochoch li xyos, aran ajwi' kikamsiik chi ch'iich' xb'aaneb' li ralal. 

22Jo'ka'in li Qaawa' kixkol laj Esekías ut eb' laj Jerusalén chiru laj Senakerib, 
awab'ej re Asiria, ut chiru chixjunileb' li xik' neke'ilok re, ut kixk'eheb' chi wank 
sa' tuqtuukilal rik'ineb' li wankeb' chi xsutam. 

23Toja' naq naab'aleb' ke'xk'am chaq xmayej chiru li Qaawa', aran Jerusalén, ut 
ke'xk'e xsimaatan laj Esekías, awab'ej re Judá. Naq ak xk'ulmank chixjunil a'an, 
q'axal kinimank xwankil laj Esekías chiru chixjunileb' li tenamit. 

Laj Esekías kiyajerk ut kik'iraak wi' chik 
(2 R 20,1-11; Is 38,1-22) 

24Sa'eb' li kutan a'an kiyajerk laj Esekías. Naq ak kamk re, kitijok chiru li Qaawa', 
ut A'an kirab'i li xtij ut kixk'utb'esi chiru jun nimla sachb'ach'oolej. 

25Ab'an laj Esekías ink'a' kixyoxi li usilal ki'uxk re, kiq'etq'eto'k b'an li xch'ool. 
Jo'kan naq li xjosq'il li Qaawa' kichalk rik'in a'an ut rik'ineb' laj Judá ut eb' laj 
Jerusalén. 

26Ab'anan chirix naq xq'etq'eti rib', laj Esekías kiyot'e'k xch'ool, ut a'an ajwi' 
ke'xb'aanu eb' laj Jerusalén. Jo'kan naq li Qaawa' ink'a' kixrahob'tesiheb' naq toj 
yo'yo li awab'ej. 

27K'ajo' xb'ihomal ut xloq'al laj Esekías. Naab'al li plaat ut li oor kixch'utub'; 
ke'tamk li xchaq'alil ru pek, li sununkil b'an, li koleb' ch'iich' ut chixjunil li k'a'aq 
re ru jwal chaab'il. 

28Kixyiib'atq ajwi' li ochoch re xk'uulankil li triiw, li b'iin ut li aseeyt; kiwank 
xna'ajeb' xketomq ut xkarneer chi yo'oon. 

29Naab'aleb' li tenamit kixyiib', ut naab'al li ketomq ut li karneer kiwank re laj 
Esekías, xb'aan naq li Qaawa' k'ajo' li b'ihomal kixk'e re. 

30A' ajwi' laj Esekías kixtz'ap li yu'amha' na'elk chaq sa' li na'ajej Kijón ut kixk'am 
rub'el ch'och' toj sa' xtenamit laj David, sa' xjayal rokeb'l saq'e. Laj Esekías q'axal 
us ki'elk sa' chixjunil li k'anjel kilajxb'aanu. 

Laj Esekías kixk'uleb' li taql ke'chalk Babilonia 
(2 R 20,12-19; Is 39,1-8) 

31Naq li xninqaleb' ru winq aj Babilonia ke'xtaqlaheb' li xtaql chi xpatz'b'al chirix 
li sachb'ach'oolej kik'ulmank sa' li tenamit, li Qaawa' kixkanab' xjunes laj Esekías 
yal re xyalb'al rix ut xnawb'al chixjunil li k'aru wank sa' xch'ool. 

Xkamik laj Esekías 
(2 R 20,20-21) 

32Chixjunil li xyehom ut xb'aanuhom laj Esekías ut chixjunil li chaab'ilal 
kixb'aanu, tz'iib'anb'ileb' sa' xHu li propeet Isaías, ralal laj Amós, jo'wi' sa' 
xHuheb' li awab'ej re Judá ut Israel. 

33Naq laj Esekías kiq'ajk kisutq'iik rik'ineb' li xxe'toonil yuwa', kimuqe'k chi tzuul 
sa' li xmuqleb'aaleb' li ralal xk'ajol laj David; ut chixjunileb' laj Judá ut eb' laj 
Jerusalén ke'xnima xloq'al sa' xhonalil li xkamik. Ut a' chik laj Manasés li ralal 
ki'awab'ejink sa' xna'aj. 

2 Kr 33 

Laj Manasés, awab'ej re Judá 
(2 R 21,1-18) 

1Kab'laju chihab' wank re laj Manasés naq ki'ok chi awab'ejink, ut o'laju roxk'aal 
chihab' kitaqlank aran Jerusalén. 

2Ab'anan ink'a' kixb'aanu li us chiru li Qaawa', kixb'aanu b'an chik li tz'i'b'eetalil, 
jo' neke'xb'aanu eb' li tenamit li ke'aanilasiik xb'aan li Qaawa' chiruheb' laj Israel. 

3Kixyiib' wi' chik eb' li tijob'aal sa' xjolomeb' li tzuul, li kixjuk'eb' laj Esekías li 
xyuwa'. Kixxaqab'eb' li x'artal laj Bahal ut kixyiib'atq ajwi' xjalam u lix Aserá. 
Kixwiq'ib' rib' chiruheb' li xsaqenkil ru li choxa ut kixloq'oniheb', 

4ut kixyiib'atq artal sa' rochoch li Yos, sa' li na'ajej kixye wi' li Qaawa': “Jerusalén 
tink'ojob' link'ab'a' chi junelik”.  

5Kixyiib'atq x'artaleb' li xsaqenkil li choxa chiru xkab'ichal xneb'aalil li rochoch li 
Qaawa'. 

6Kixk'ateb' li ralal cho'q xmayej sa' xtaq'ahil Ben-Hinón ut kixtzol li q'ehink, li 
nawalink ut li tuulak. Kipatz'okatq rik'ineb' laj q'e ut rik'ineb' li musiq'ej; xikenaq 
wi' chik xb'een li maa'usilal kixb'aanu toj reetal kixpoq' xjosq'il li Qaawa'. 

7Kixk'e ajwi' li xjalam u li yiib'anb'il yos sa' li loq'laj ochoch, li kixye wi' li Yos re 
laj David ut laj Salomón li ralal: “Sa' li wochoch a'in ut arin Jerusalén, li insik'om 
ru sa' xyanqeb' chixjunil li xteepal laj Israel, tink'ojob' link'ab'a' chi junajwa. 

8Ut ink'a' chik tink'eheb' laj Israel chi xb'eeninkileb' rib' chi najt rik'in li na'ajej 
kink'e reheb' li xna' xyuwa'eb', wi te'xk'e xch'ool chi xk'anjelankil ru chixjunil li 
xinchaq'rab'iheb' wi', jo' naxye li Chaq'rab', li waatin ut li xtaqlankileb' xb'aan laj 
Moisés, aj k'anjel chiwu”. 

9Laj Manasés kixk'am xb'eheb' laj Judá ut eb' laj Jerusalén chi xb'aanunkil li 
maa'usilal, ut q'axal yib' wi' chik ru ke'xb'aanu chiru li ke'xb'aanu eb' li tenamit 
ke'sache'k ru xb'aan li Qaawa' chiruheb' laj Israel. 

10Li Qaawa' kixq'us laj Manasés ut li xtenamit, ab'anan ink'a' ke'xpaab'. 

11Toja' naq li Qaawa' kixtaqlaheb' chaq li xjolomileb' laj puub' aj Asiria, 
kole'xchap laj Manasés, ke'xnat' chi ch'iich', ke'xb'ak' rik'in kareen q'anch'iich' ut 
ke'xk'am Babilonia. 

12Naq ak wank chik sa' xnimal rahil ch'oolej, laj Manasés kitijok chiru li Qaawa' li 
xYos ut kixkub'si chi us xwankil chiru li xYos eb' li xxe'toonil yuwa'. 

13Kitz'aamank ut ki'elajink chiru li Qaawa', ut A'an kirab'i li xtij, kixk'am chaq wi' 
chik laj Manasés Jerusalén ut kixk'e wi' chik sa' xwankil. Toj aran kixnaw laj 
Manasés naq li Qaawa', a'an li tz'aqal Yos. 

14Moqon chik kixyiib' li xsuttz'akil li xtenamit laj David, sa' xjayal rokeb'l saq'e re 
Kijón, wan wi' li yu'amha', toj sa' Rokeb'aaleb' li kar; kixsut rix Ofel chi jwal najt 
xteram. Kixxaqab'eb' ajwi' xjolomileb' laj puub' sa' chixjunil li tenamit 
kawub'resinb'ileb' sa' xteepal Judá. 

15Kirisiheb' sa' rochoch li Qaawa' eb' li jalanil yos, li jalam u ut chixjunileb' li artal 
kixyiib'eb' junxil sa' li tzuul wan wi' li rochoch li Yos ut sa' li tenamit Jerusalén, ut 
koxkuteb' toj chirix li tenamit. 

16Kixyiib' wi' chik li x'artal li Qaawa' ut aran kixyeechi'i xmayej re loq'onink ut 
k'amok ib' sa' usilal rik'in li Yos, ut kixye reheb' laj Judá naq te'xloq'oni ru li 
Qaawa', xYos laj Israel. 

17Ab'anan eb' li poyanam toj neke'mayejak sa'eb' li na'ajej chi tzuul, us ta junes 
chiru li Qaawa' li xYoseb'. 

18Chixjunil li xyehom ut xb'aanuhom laj Manasés, li xtij chiru li Qaawa' ut li k'aru 
kiyehe'k re xb'aaneb' laj ilol moy u sa' xk'ab'a' li Qaawa', xYos laj Israel, 
tz'iib'anb'ileb' sa' xHuhil li xyehom ut xb'aanuhomeb' li awab'ej re Israel. 

19Li xtij ut li xsumenkil xb'aan li Qaawa', chixjunil li xmaak ut li b'alaq'ik 
kixb'aanu, eb' li na'ajej kixyiib'atq wi' eb' li tijob'aal ut b'arwi' kixk'ehatq eb' li 
xjalam u lix Aserá ut eb' li jalanil yos, naq toj maji' nayot'e'k xch'ool ut naxkub'si 
li xwankil, chixjunil a'an tz'iib'anb'il sa' xHuhil li xyehom ut xb'aanuhom laj Josay. 

20Naq kiq'ajk kisutq'iik laj Manasés rik'ineb' li xxe'toonil yuwa', kimuqe'k sa' li 
rochoch. Ut a' chik laj Amón li ralal ki'awab'ejink sa' xna'aj. 

Laj Amón, awab'ej re Judá 
(2 R 21,19-26) 

21Wiib' xka'k'aal chihab' wank re laj Amón naq ki'ok cho'q awab'ej, ut wiib' 
chihab' kitaqlank aran Jerusalén. 

22Ab'an laj Amón kixb'aanu li ink'a' nawulak chiru li Qaawa', jo' tz'aqal kixb'aanu 
laj Manasés li xyuwa'. Laj Amón kimayejak ut kixloq'oni ru eb' li jalanil yos li 
kixyiib' laj Manasés li xyuwa'. 

23Ab'an ink'a' kiyot'e'k xch'ool ut kixkub'si li xwankil chiru li Qaawa', jo' 
kixb'aanu laj Manasés li xyuwa', q'axal wi' chik b'an kixb'aanu li maa'usilal. 

24Sa' jun kutan eb' laj k'anjel chiru laj Amón ke'xk'uub' xkamsinkil, ut ke'xkamsi li 
awab'ej sa' li rochoch. 

25Ab'anan eb' laj Judá ke'xkamsi chixjunileb' li ke'k'uub'ank re xkamsinkil laj 
Amón li awab'ej, ut a' chik laj Josías li ralal ke'xxaqab' cho'q awab'ej sa' xna'aj. 

2 Kr 34 

Laj Josías, awab'ej re Judá 
(2 R 22,1-2) 

1Waqxaqib' chihab' wank re laj Josías naq ki'ok cho'q awab'ej ut junlaju xka'k'aal 
chihab' kitaqlank aran Jerusalén. 

2Kixb'aanu li nawulak chiru li Qaawa', ut tz'aqal kixtaaqe li xb'e laj David li 
xyuwa': kixpaab' li Yos chi tz'aqal re ru. 

Laj Josías kixxaqab' wi' chik xwankil li tz'aqal paab'aal 

3Ak waqxaqib' chihab' rokik cho'q awab'ej chi toj saaj ajwi', laj Josías kixtikib' 
xsik'b'al li xYos laj David li xyuwa'; ut naq yo chik xkab'laju chihab', kixtikib' 
risinkileb' li tijob'aal wankatqeb' chi tzuul sa' xteepal Judá ut Jerusalén, jo' ajwi' 
eb' li xjalam u lix Aserá ut eb' li jalanil yos yiib'anb'ileb' rik'in ha'lesinb'il ch'iich' 
ut pek. 

4Chiru ajwi' laj Josías ke'juk'mank li x'artal laj Bahal; ke'xputz'i eb' li artal 
namayejamank wi' li sununkil b'an, ut ke'xtoqi eb' li xjalam u lix Aserá ut eb' li 
jalanil yos yiib'anb'ileb' rik'in ha'lesinb'il ch'iich' ut pek, toj reetal ke'kok'puk'iik, 
ut li pojtz' kipajimank sa' xb'een xmuqleb'aaleb' li poyanam li ke'mayejak 
chiruheb'. 

5Laj Osías kixk'at ajwi' li xb'aqeleb' laj tij sa' xb'eeneb' li artal, ut chi jo'kan 
kixch'ajob'resi Judá ut Jerusalén. 

6Sa'eb' li tenamit xteepalil Manasés, Efraín ut Simehón, toj Neftalí ut sa'atqeb' li 
na'ajej wankeb' chi xsutam, 

7kixjuk'iheb' ajwi' li artal, kixputz'iheb' li xjalam u lix Aserá ut eb' li jalanil yos, ut 
pojtz' kixkanab'eb'. Kixjuk'i eb' li artal neke'mayejak wi' li sununkil b'an sa' 
chixjunil xteepal Israel. Chirix chik a'an kisutq'iik Jerusalén. 

Kitawmank wi' chik li xhuhil li Chaq'rab' 
(2 R 22,3—23,3) 

8Ak waqxaqlaju chihab' rokik chi awab'ejink laj Josías, naq kixtaqla laj Safán, ralal 
laj Asalías, laj Mahasías, xjolomil li tenamit, ut laj Johaj, ralal laj Johakás laj tz'iib', 
re te'xyiib' li rochoch li Qaawa' li xYos, ut te'xch'ajob'resi li tenamit jo'wi' li loq'laj 
ochoch. 

9Eb' a'in koheb' rik'in laj Jilkías, xb'eenil aj tij, ut ke'xk'e re li tumin li 
kiq'axtesimank sa' rochoch li Yos, a' li ke'xxok eb' laj Leví aj ilol okeb'aal rik'ineb' 
laj Manasés, eb' laj Efraín ut rik'in chixjunileb' laj Israel, jo' ajwi' rik'ineb' laj Judá, 
eb' laj Benjamín ut rik'ineb' laj Jerusalén. 

10Chirix chik a'an ke'xq'axtesi li tumin reheb' laj jolominel k'anjel, a'eb' laj ilol re 
li rochoch li Yos, re xtojb'aleb' li yookeb' chi xyiib'ankil ut xchaab'ilob'resinkil li 
loq'laj ochoch. 

11Ut kik'eemank reheb' laj peech', reheb' laj kab'lanel ut reheb' laj tz'ak, re 
xloq'b'aleb' li pek, li che', li tz'amb'a, jo'wi' re xyiib'ankil li xb'een li kab'l 
ke'xkanab' chi juk'e'k eb' li awab'ej re Judá. 

12Eb' laj k'anjel a'in jwal tiikeb' xch'ool chi k'anjelak. Jolominb'ileb' xb'aan laj 
Yájat ut laj Abdías, xkomoneb' laj Leví aj Merarí, jo' ajwi' xb'aan laj Sakarías ut laj 
Mesulán, xkomoneb' laj Kehat, ut xb'aaneb' chixjunileb' laj Leví li q'axal 
neke'xnaw wajb'ak. 

13A'aneb' ajwi' ke'jolomink reheb' laj iiqanel ut chixjunileb' laj k'anjel, a' yaal 
chanru xk'anjel li junjunq. Sa' xyanqeb' laj Leví wankeb' ajwi' aj tz'iib', aj 
nawoleb' chaq'rab' ut wankeb' ajwi' li neke'k'aak'alenk re li okeb'aal. 

14Naq yookeb' chi risinkil li tumin kiq'axtesimank sa' rochoch li Yos, laj Jilkías, 
xb'eenil aj tij, kixtaw xHuhil li xChaq'rab' li Qaawa', xk'ehom re laj Moisés. 

15Tikto laj Jilkías kixye re laj Safán laj tz'iib': “Xintaw xHuhil li Chaq'rab' sa' 
rochoch li Qaawa'”, chan. Ut kixq'axtesi li hu re laj Safán. 

16Toja' naq laj Safán kixk'am li hu rik'in li awab'ej, ut kixye re li k'aru kik'ulmank: 
“Eb' laj k'anjel chawu yookeb' xb'aanunkil chixjunil li xe'chaq'rab'iik wi'. 

17Xe'xch'utub' li tumin li xk'amamank chaq sa' rochoch li Yos, ut xe'xq'axtesi 
reheb' laj jolominel jo'wi' reheb' chixjunileb' li yookeb' chi k'anjelak aran”, chan. 

18Laj Safán laj tz'iib' kixye ajwi' re li awab'ej: “Laj Jilkías, xb'eenil aj tij, xk'e we li 
hu a'in”, chan. Ut laj Safán kixyaab'asi xsa' li hu chiru li awab'ej. 

19Naq li awab'ej kirab'i li naxye sa' li hu, kixq'ich li raq' 

20ut kixye re laj Jilkías, jo'wi' re laj Ajikán, ralal laj Safán, re laj Abdón, ralal laj 
Mikeas, re laj Safán aj tz'iib' ut re laj Asaías, aj k'anjel chiru li awab'ej: 

21“Ayuqex chi patz'ok rik'in li Qaawa' chiwix laa'in, chirixeb' laj Israel ut eb' laj 
Judá, k'aru naraj xyeeb'al eb' li aatin tz'iib'anb'ileb' sa' li hu xtawmank. Nim li 
xjosq'il li Qaawa' sa' qab'een, xb'aan naq eb' li qaxe' qatoon ink'a' ke'xpaab' li 
raatin li Qaawa' chi moko ke'xk'anjela ru li tz'iib'anb'il sa' li hu a'in”. 

22Laj Jilkías ut eb' li xtaql li awab'ej koheb' rik'in lix Juldá, ixqipropeet, rixaqil laj 
Salún, ralal laj Tokat ut ri laj Jasrá, aj k'uulahom re li raq'eb' laj tij. Lix Juldá wank 
rochoch Jerusalén sa' li Ak' Na'ajej. Ut eb' a'an ke'xseeraq'i re jo' chanru 
kik'uub'amank. 

23Kichaq'ok li ixq ut kixye: “Jo'ka'in xye li Qaawa', xYos laj Israel: «Yehomaq re li 
winq li xtaqlank chaq eere 

24naq li Qaawa' xye chi jo'ka'in: Tintaqla chaq nimla rahilal sa' xb'een li na'ajej 
a'in ut sa' xb'eeneb' li wankeb' arin. Tintaqla chaq chixjunileb' li majewal 
tz'iib'anb'ileb' sa' li hu xyaab'asimank xsa' chiru li awab'ej re Judá, 

25xb'aan naq kine'xtz'eqtaana ut ke'ok chi k'atok pom chiruheb' jalan chik yos. 
Ke'xchiq' injosq'il rik'in chixjunil li k'aru ke'xyiib'. Jo'kan naq k'ajo' linjosq'il sa' 
xb'een li na'ajej a'in ut maajoq'e taach'anaaq. 

26Yehomaq re li awab'ej re Judá, li xtaqlank chaq eere chi patz'ok rik'in li Qaawa': 
Jo'ka'in xye li Qaawa', xYos laj Israel: Laa'at xapaab' li waatin xawab'i. 

27Xyot'e'k laach'ool ut xakub'si laawankil chiru li Qaawa' naq xawab'i li waatin 
chirix li na'ajej a'in ut eb' li xpoyanamil. Xaq'ich laawaq' ut xatyaab'ak chiwu. 
Jo'kan naq laa'in xwab'i li k'aru xaye, chan li Qaawa'. 

28Tatq'ajq tatsutq'iiq rik'ineb' laaxe'toonil yuwa' ut tatmuqe'q sa' tuqtuukilal sa' 
laamuqleb'aal. Ink'a' taawil chixjunil li nimla rahilal tintaqla chaq sa' xb'een li 
na'ajej a'in ut sa' xb'eeneb' li xpoyanamil»”. Eb' li xtaql li awab'ej ke'xk'am li aatin 
a'in ut ke'xnumsi re. 

29Toja' naq li awab'ej kixtaqla xb'oqb'al chixjunileb' li xcheekelaleb' laj Judá ut laj 
Jerusalén, ut ke'xch'utub' rib' chi k'uub'ank. 

30Rochb'een chixjunileb' laj Judá ut eb' laj Jerusalén, eb' laj tij, eb' laj Leví ut 
chixjunileb' li poyanam, jo' saajeb' ut cheekeb', kitaqe'k li awab'ej sa' rochoch li 
Yos, ut chiruheb' li tenamit kixte li hu kitawmank sa' li loq'laj ochoch ut 
kixyaab'asi xsa' chixjunil li xHuhil li Sumwank. 

31Chirix chik a'an li awab'ej kixxaqab' rib' chi xk'atq roqechal li loq'laj ochoch ut 
kixk'ojob' li sumwank rik'in li Qaawa': kixye li raatin naq eb' laj Judá te'xpaab' li 
Qaawa' ut te'xyu'ami li xchaq'rab', li raatin ut chixjunil li xtaqlahom chi anchaleb' 

xch'ool chi anchaleb' raanm, ut te'xk'anjela ru li Sumwank jo' tz'iib'anb'il sa' li 
Hu. 

32Chirix chik a'an kixye reheb' laj Jerusalén ut reheb' laj Benjamín naq 
chixjunileb' te'xk'ulub'an xpaab'ankil li sumwank. Ut eb' li wankeb' Jerusalén 
ke'xb'aanu jo' chanru naxye li sumwank rik'in li Qaawa', xYos eb' li xxe'toonil 
yuwa'eb'. 

33Laj Josías kirisi chixjunil li tz'i'b'eetalil b'aanuhom wankatqeb' sa' xteepal 
Israel; ut kixmin ruheb' chixjunileb' li wankeb' aran naq te'xloq'oni ru li Qaawa' li 
xYoseb'. Jo' najtil kiyo'yook laj Josías, maajun kixkanab' xloq'oninkil li Qaawa', 
xYos eb' li xxe'toonil yuwa'eb'. 

2 Kr 35 

Laj Josías kixninq'ehi li Paswa 
(2 R 23,21-33) 

1Laj Josías kixninq'ehi li Paswa sa' xk'ab'a' li Qaawa' aran Jerusalén: sa' li kaalaju 
xb'e li xb'een po ke'xmayeja li karneer re ninq'ehik. 

2Kixk'eheb' wi' chik laj tij chi xb'aanunkil li xk'anjeleb' ut kixkawila xch'ooleb' chi 
k'anjelak sa' rochoch li Yos. 

3Ut kixye reheb' laj Leví li neke'xtzol chixjunileb' laj Israel ut xq'axtesihomeb' rib' 
chi k'anjelak chiru li Qaawa': “K'ehomaq li Loq'laj Kaax sa' rochoch li Yos li 
kixyiib' laj Salomón, ralal laj David, awab'ej re Israel, xb'aan naq ink'a' chik 
teepaqo. Anaqwan k'anjelanqex chiru li Qaawa' leeYos ut chiruheb' laj Israel, li 
xtenamit. 

4K'uub'omaq eerib' chejunqkab'alil chi k'anjelak jo' chanru leech'uutal ut jo' 
chanru tz'iib'anb'il xb'aan laj David, awab'ej re Israel, jo'wi' xb'aan laj Salomón, li 
ralal.  

5Chiwanq eena'aj sa' li loq'laj na'ajej, jo' chanru xmolamil li xjunqkab'aleb' leeras 
eeriitz'in, leerech tenamitul, ut jo' chanru xmolamileb' laj Leví. 

6Chemayeja li karneer re xninq'ehinkil li Paswa, ch'ajob'resiiq eerib' ut 
k'uub'omaq li aajel ru cho'q reheb' leeras eeriitz'in, re naq te'xpaab' li 
chaq'rab'anb'ileb' wi' xb'aan li Qaawa' chi xtz'uumal re laj Moisés”. 

7Chirix chik a'an laj Josías kixk'e xkok' ketomq cho'q reheb' li tenamit: kixsi 
lajeeb' xka'k'aal mil (30,000), jo' karneer ut chib'aat, re xninq'ehinkil li Paswa, ut 
lajeek'aal xwaqxaq o'q'ob' (3,000) li b'ooyx cho'q reheb' li wanqeb' aran. 
Chixjunil li kixsi reheb', a'an xketomq li awab'ej. 

8Jo'kaneb' ajwi' li xjolomileb' li tenamit ki'alaak ajwi' sa' xch'ooleb' xk'eeb'al 
xmayejeb' reheb' li tenamit, reheb' laj tij ut eb' laj Leví. Laj Jilkías, laj Sakarías ut 

laj Jehiel, li neke'ilok re li rochoch li Yos, ke'xq'axtesi reheb' laj tij lajeek'aal xwuq 
o'q'ob' (2,600) li karneer ut o'lajuk'aal (300) li b'ooyx cho'q re li Paswa. 

9Laj Kenanías jo' ajwi' laj Semaías ut laj Natanael li riitz'ineb', ut laj Jasabías, laj 
Jehiel ut laj Josabad, xjolomileb' laj Leví, ke'xsi ajwi' oob' mil li karneer ut o'k'aal 
xkab' o'q'ob' (500) li b'ooyx cho'q reheb' laj Leví re xninq'ehinkil li Paswa. 

10Naq ak k'uub'k'u li ninq'e chi jo'ka'in, eb' laj tij jo'wi' eb' laj Leví ke'xtawaxi 
xna'ajeb', jo' chanru li xch'uutaleb', jo' kixye li awab'ej. 

11Toja' naq ke'kamsiik li mayej re li Paswa ut, naq eb' laj tij yookeb' chi 
xkirkirinkil li kik' li nak'eemank reheb' xb'aaneb' laj Leví, eb' laj Leví li junch'ol 
chik yookeb' chi risinkil li rixeb' li xul li ke'kamsiik. 

12Yookeb' ajwi' chi xjek'b'al li k'aru taak'atmanq cho'q mayej xb'aan li 
xjunqkab'aleb' li tenamit, re naq taamayejamanq chiru li Qaawa', jo' chanru 
tz'iib'anb'il sa' xhu laj Moisés. Jo'kan ajwi' ke'xb'aanu rik'ineb' li b'ooyx. 

13Ke'xpom sa' ru xam li mayej re li Paswa, jo' chanru li mayejak; ut li k'a' chik ru 
jwal loq' ke'xchiq sa'eb' li uk'al ut chi junpaat ke'xjek'i reheb' li tenamit. 

14Moqon eb' laj Leví ke'xkawresi li Paswa cho'q reheb' ut reheb' ajwi' laj tij, 
xb'aan naq jwal laatz'eb' ru laj tij xkomoneb' laj Aharón chi mayejak ut chi 
xyeechi'inkil li xxeeb'ul li xul toj ki'ok q'oqyink. Jo'kan naq eb' laj Leví ke'xk'uub' 
li mayej cho'q reheb' ut cho'q reheb' laj tij xkomoneb' laj Aharón. 

15Jo'kaneb' ajwi' laj b'ichanel, li ralaleb' laj Asaf, wankatqeb' sa' li xna'ajeb', jo' 
kixye laj David, laj Asaf, laj Hemán ut laj Jedutún, laj ilol moy u li kik'anjelak chiru 
li awab'ej. Jo'kaneb' ajwi' laj ilol re kab'l, wankatqeb' sa' li xna'ajeb'; ink'a' 
ke'xkanab' li xk'anjeleb', xb'aan naq eb' laj Leví, li ras riitz'ineb', ke'xk'uub' li 
xtzekemqeb'. 

16Chi kama'in kikawresiik chixjunil li xk'anjel li Qaawa' sa' li kutan a'an, re 
xninq'ehinkil li Paswa ut xyeechi'inkil eb' li k'atb'il mayej sa' xb'een li x'artal li 
Qaawa', jo' chanru kixye laj Josías li awab'ej. 

17Eb' laj Israel li wankeb' aran sa' li kutan a'an, ke'xninq'ehi li Paswa ut chiru 
wuqub' kutan ke'xninq'ehi li xkutankil li wa ink'a' yuub'il.  

18Maajun wa ke'xninq'ehi li Paswa chi jo'kan eb' laj Israel, chalen naq kiwank laj 
Samuel li propeet; maajun junaq awab'ej kixninq'ehi li Paswa jo' kixninq'ehi laj 
Josías, rochb'eeneb' laj tij, eb' laj Leví ut chixjunileb' laj Judá ut eb' laj Israel li 
wankeb' aran, jo' ajwi' chixjunileb' laj Jerusalén. 

19Ke'xninq'ehi li Paswa a'in naq ak waqxaqlaju chihab' rokik chi awab'ejink laj 
Josías. 

Xkamik laj Josías 
(2 R 23,28-30) 

20Moqon chik, naq laj Josías ak kixyiib' chi us li rochoch li Yos, laj Nekó, awab'ej 
re Ejiipt, koho sa' xjayal li nima' Éwfrates re yalok sa' li na'ajej Karkemis; ut laj 
Josías ki'elk chi xk'ulb'al. 

21Ab'anan laj Nekó kixtaqla xyeeb'al re: “K'aru wank we aawik'in, at awab'ej re 
Judá? Ink'a' xinchalk chi yalok aawik'in anaqwan, xinchalk b'an chi yalok rik'in 
jalan chik tenamit li xik' neke'ilok we. Ut li Qaawa' yo chinseeb'ankil. Jo'kan utan, 
maaram li b'e chiru li Qaawa' li wank wik'in; mare anchal tixsach aawu laa'at”. 

22Ab'an laj Josías ink'a' kixjal xk'a'uxl, xb'aan naq kaw xch'ool chi yalok rik'in laj 
Nekó, ut ink'a' kirab'i li raatin laj Nekó, li kichalk rik'in li Yos. Jo'kan naq ke'ok chi 
yalok sa' xtaq'ahil Mejido. 

23Eb' laj puub' re laj Nekó ke'xkuti chi simaj laj Josías li awab'ej. Toja' naq li 
awab'ej kixye reheb' laj k'anjel chiru. “Isihomaqin arin, xb'aan naq kamk we”. 

24Tikto eb' laj k'anjel chiru ke'risi laj Josías sa' li b'eleb'aal ch'iich' wan wi' ut 
ke'xq'axtesi sa' li b'eleb'aal ch'iich' jun chik; ke'xk'am Jerusalén ut aran kikamk. 
Ke'xmuq sa' li xmuqleb'aaleb' li xna' xyuwa' ut chixjunileb' laj Judá ut eb' laj 
Jerusalén ke'yaab'ak chirix laj Josías. 

25Laj Jeremías kixk'uub' jun li b'ich re rahil ch'oolej sa' xk'ab'a' laj Josías. Chalen 
toj anaqwan chixjunileb' laj b'ichanel winq ut ixq neke'aatinak chirix laj Josías sa' 
li xb'icheb', ut k'aynaqeb' laj Israel chi xb'aanunkil a'an. Natawmank li b'ich a'in 
sa' xHuhil li rahil ch'oolej. 

26Li xyehom ut xb'aanuhom laj Josías, chixjunil li us kixb'aanu jo' naxye li 
xChaq'rab' li Qaawa', 

27chalen sa' xtiklajik toj sa' xraqik, tz'iib'anb'il sa' xHuhil li xyehom ut 
xb'aanuhomeb' li awab'ej re Israel ut Judá. 

2 Kr 36 

Laj Johakás, awab'ej re Judá 
(2 R 23,31-35) 

1Eb' li tenamit ke'xsik' ru laj Johakás, ralal laj Josías, ut ke'xxaqab' cho'q awab'ej 
aran Jerusalén, sa' xna'aj li xyuwa'. 

2Oxib' xka'k'aal chihab' wank re laj Johakás naq ki'ok cho'q awab'ej, ut oxib' po 
ajwi' kitaqlank sa' xb'een Jerusalén. 

3Li awab'ej re Ejiipt ki'isink re sa' xwankil aran Jerusalén ut kixteneb' tojok sa' 
xb'eeneb' li tenamit chi oxlaju xka'k'aal kintal li plaat ut oxib' aroow li oor. 

4Li awab'ej re Ejiipt kixxaqab' laj Eliakín, riitz'in laj Johakás, cho'q awab'ej re Judá 
ut Jerusalén, ut aj Johakín chik kixk'e cho'q xk'ab'a'. Ut laj Johakás li asb'ej 
kik'ame'k xb'aan laj Nekó aran Ejiipt. 

Laj Johakín, awab'ej re Judá 
(2 R 23,36—24,7) 

5Oob' xka'k'aal chihab' wank re laj Johakín naq ki'ok cho'q awab'ej, ut junlaju 
chihab' ki'awab'ejink aran Jerusalén. Ab'an kixb'aanu li ink'a' nawulak chiru li 
Qaawa' li xYos. 

6Laj Nabukodonosor, li awab'ej re Babilonia, koho chi yalok rik'in, kixb'ak' chi 
kareen q'anch'iich' ut kixk'am Babilonia. 

7Laj Nabukodonosor kixxok ajwi' li k'aru re li rochoch li Qaawa', kixk'am sa' li 
tenamit Babilonia ut koxk'e sa' rochoch li xyos. 

8Chixjunil li xyehom ut xb'aanuhom laj Johakín, li maa'usilal kixb'aanu ut 
chixjunil li kik'ulmank, tz'iib'anb'ileb' sa' xHuhil li xyehom ut xb'aanuhomeb' li 
awab'ej re Israel ut Judá. Ut a' chik laj Johakín li ralal ki'ok chi awab'ejink sa' 
xna'aj. 

Laj Johakín, awab'ej re Judá 
(2 R 24,8-17) 

9Waqxaqlaju chihab' wank re laj Johakín naq ki'ok cho'q awab'ej, ut oxib' po 
rik'in lajeeb' kutan ki'awab'ejink aran Jerusalén. Ab'an kixb'aanu li ink'a' 
nawulak chiru li Qaawa'. 

10Sa' li saq'ehil re li chihab' a'an, laj Nabukodonosor kixtaqla chaq xchapb'al laj 
Johakín re xk'amb'al Babilonia, rochb'een li k'a'aq re ru q'axal loq' re li rochoch li 
Qaawa', ut kixxaqab' laj Sedesías, rech'alal laj Johakín, cho'q awab'ej re Judá ut 
Jerusalén. 

Laj Sedesías, awab'ej re Judá 

11Jun xka'k'aal chihab' wank re laj Sedesías naq ki'ok cho'q awab'ej, ut junlaju 
chihab' kitaqlank sa' xb'een Jerusalén. 

12Ab'an kixb'aanu li ink'a' nawulak chiru li Qaawa' ut ink'a' kixkub'si xwankil naq 
kiq'use'k xb'aan li Qaawa' chi xtz'uumal re laj Jeremías li propeet.  

13Laj Sedesías ajwi' kixq'etq'eti rib' chiru laj Nabukodonosor, awab'ej re 
Babilonia, ut ink'a' chik ki'okenk chirix, us ta ak xyehom li raatin sa' jurament; 
kixkawub'resi b'an li xch'ool, kixjipu rib' ut ink'a' kisutq'iik rik'in li Qaawa', xYos 
laj Israel. 

14Jo'kaneb' ajwi' chixjunileb' li xyuwa'ileb' laj tij ut eb' li poyanam: numtajenaq li 
maa'usilal ke'xb'aanu, jo' chanru k'aynaqeb' xb'aanunkil eb' li jalanil tenamit, ut 
ke'xmux li rochoch li Yos, li ak q'axtesinb'il chi xloq'oninkil ru li Qaawa' aran 
Jerusalén. 

15Ab'an li Qaawa', xYos li xxe'toonil yuwa'eb', jwal nim li xraab'al li xtenamit ut li 
xloq'laj muheb'aal: kiril xtoq'ob'aal ru li xtenamit ut chalen chaq sa' xtiklajik 
kixtaqla naab'aleb' li xtaql chi xk'eeb'al xna'leb'eb'. 

16Ab'anan eb' a'an ke'xse'e eb' li xtaql li Yos, ke'xtz'eqtaana li raatineb', 
ke'reetz'uhatq li xpropeet, toj reetal kichalk xjosq'il li Qaawa' rik'in li xtenamit ut 
maak'a' chik kikolok reheb'. 

Li rochoch li Yos kisache'k ut eb' laj Judá ke'k'ame'k chi preexil 
(2 R 25,8-21; Jr 39,8-10; 52,12-30) 

17Toja' naq li Qaawa' kixtaqla chaq li awab'ej re Kaldeha chi yalok rik'ineb' laj 
Judá. Ut a'an kixkamsiheb' chi ch'iich' eb' li kaweb' rib', sa' rochoch li Yos, ut 
ink'a' kiril xtoq'ob'aal ruheb' li saaj winq, eb' li tuq'ixq, eb' li cheekel winq chi 
moko eb' li saq aj chik rismal xjolomeb': chixjunileb' ke'q'axtesiik xb'aan li 
Qaawa' sa' ruq'eb' laj Kaldeha. 

18Chixjunil li k'a'aq re ru li nak'anjelak sa' rochoch li Yos, jo' kok' jo' ninq, 
chixjunil li xsahil eechej li Qaawa' ut li k'aru nak'anjelak re li awab'ej ut reheb' laj 
k'anjel chiru, kik'ame'k Babilonia. 

19Ke'xk'at ajwi' li rochoch li Qaawa', ke'xjuk' li xsuttz'akil Jerusalén, ke'xk'e 
xxamlel li xninqaleb' ru ochoch ut ke'xputz'i chixjunil li k'a'aq re ru jwal loq'. 

20Chirix chik a'an eb' li ink'a' ke'kamsiik, ke'k'ame'k chi preexil Babilonia, ut aran 
ke'k'anjelak chiru li awab'ej ut chiruheb' li ralal, toj reetal eb' laj Persia 
ke'numtaak sa' xb'eeneb' laj Kaldeha. 

21Chi jo'kan kitz'aqlok ru li xyehom li Qaawa' chi xtz'uumal re laj Jeremías li 
propeet: “Li na'ajej taakanaaq chi po'lemil ut taahilanq chiru lajeeb' xkaak'aal 
chihab', re xtojb'al rix chixjunileb' li hilob'aal kutan ink'a' ke'roxloq'i xb'enwa”. 

Li xtaqlahom laj Siro 
(Esd 1,1-4) 

22Sa' li xb'een chihab' rokik laj Siro cho'q awab'ej re Persia, re naq taatz'aqloq ru 
li raatin li Yos kixye chi xtz'uumal re laj Jeremías, li Qaawa' kixtoch' xch'ool laj 
Siro, awab'ej re Persia, re naq tixtaqla xpuktesinkil li chaq'rab' a'in chi yeeb'il ut 
chi tz'iib'anb'il, sa' chixjunileb' li na'ajej wankatqeb' rub'el li xwankil: 

23“Jo'ka'in xye laj Siro, awab'ej re Persia: Li Qaawa', xYos li choxa, xk'e rub'el 
linwankil chixjunileb' li tenamit sa' ruuchich'och'. Ut a'an xchaq'rab'ink we naq 
tinkab'la jun rochoch aran Jerusalén, sa' xteepal Judá. Jo'kan utan, chejunilex li 
xkomonex li xtenamit li Yos naru texxik aran. Ut li Qaawa' leeYos chiwanq taxaq 
eerik'in!”. 

Esd 

Esd 1 

I. XSUTQ'IJIKEB' CHAQ LAJ ISRAEL UT XWAKLESINKIL LI 
ROCHOCH LI YOS (1-6) 

Li xtaqlahom laj Siro 
(2 Kr 36,22-23) 

1Sa' li xb'een chihab' rokik laj Siro cho'q awab'ej re Persia, re naq taatz'aqloq ru li 
raatin li Qaawa' kixye chi xtz'uumal re laj Jeremías, li Qaawa' kixtoch' xch'ool laj 
Siro, awab'ej re Persia, re naq tixtaqla xpuktesinkil li chaq'rab' a'in chi yeeb'il ut 
chi tz'iib'anb'il, sa' chixjunileb' li na'ajej wankeb' rub'el li xwankil: 

2“Jo'ka'in xye laj Siro, awab'ej re Persia: Li Qaawa', li xYos li choxa, xk'e rub'el 
linwankil chixjunileb' li tenamit sa' ruuchich'och'. Ut a'an xchaq'rab'ink we naq 
tinkab'la jun rochoch aran Jerusalén, sa' xteepal Judá. 

3Jo'kan utan, chejunilex li xkomonex li xtenamit li Yos naru texxik Jerusalén, sa' 
xteepal Judá, re xkab'lankil li rochoch li Qaawa', xYos laj Israel, a' li Yos li wank 
Jerusalén. A' taxaq li Qaawa' leeYos chitenq'anq eere. 

4Ut yalaq b'ar wanqeb' aj Israel, eb' li rechkab'al che'tenq'anq taxaq reheb' rik'in 
plaat ut oor, sahil eechej ut ketomq, jo' ajwi' rik'in chixjunil li taa'alaaq sa' 
xch'ooleb' xk'eeb'al re li rochoch li Yos li wank Jerusalén”. 

Li xsutq'ijikeb' chaq eb' laj Israel 

5Toja' naq li xjolomileb' li junqkab'al aj Judá ut aj Benjamín, eb' laj tij, eb' laj Leví 
ut jo'k'ihaleb' ke'toch'e'k xch'ool xb'aan li Yos, ke'xchap xb'eheb' re xik Jerusalén 
chi xkab'lankil li rochoch li Qaawa'. 

6Ut chixjunileb' li rechkab'al ke'okenk chi xtenq'ankileb' rik'in plaat ut oor, sahil 
eechej ut ketomq, jo' ajwi' rik'in naab'al li k'a'aq re ru jwal terto xtz'aq ut 
chixjunil li ki'alaak sa' xch'ooleb' xk'eeb'al reheb'. 

7Laj Siro li awab'ej kixq'axtesi chixjunileb' li k'anjelob'aal re li rochoch li Yos, li 
ke'elq'aak ut ke'k'ehe'k sa' rochocheb' li jalanil yos xb'aan laj Nabukodonosor.  

8Laj Siro, awab'ej re Persia, kixq'axtesiheb' sa' ruq' laj Mitrídates, laj k'uulanel 
tumin, ut a'in kirajlaheb' ut koxk'e re laj Sesbasar, aj jolominel re Judá. 

9A'an a'in li ajlanb'il: lajeeb' xka'k'aal li ninqi sek' yiib'anb'ileb' rik'in oor; 
lajeek'aal rox o'q'ob' (1,000) li ninqi sek' yiib'anb'ileb' rik'in plaat; b'eleeb' 
xka'k'aal li ch'iich'; 

10lajeeb' xka'k'aal li sek' yiib'anb'ileb' rik'in oor; lajeek'aal rox o'q'ob' (1,000) li 
sek' yiib'anb'ileb' rik'in plaat; lajeeb' xkab' o'q'ob' (410) li sek' yiib'anb'ileb' rik'in 
plaat ink'a' jwal terto tz'aq; ut lajeek'aal rox o'q'ob' chik (1,000) li k'anjelob'aal. 

11Chixjunil li k'a' re ru yiib'anb'il rik'in plaat ut oor, a'an a'in: oob' mil rik'in jun 
o'q'ob' (5,400). Chixjunil a'in kik'ame'k Jerusalén xb'aan laj Sesbasar naq ki'elk 
Babilonia rochb'eeneb' li wanjenaqeb' aran chi preexil. 

Esd 2 

Li xk'ab'a'eb' li ke'sutq'iik wi' chik Jerusalén 
(Neh 7,5-73) 

1A'an a'in xk'ab'a'eb' laj Israel li ke'k'ame'k chi preexil xb'aan laj Nabukodonosor, 
li awab'ej re Babilonia, ut ke'sutq'iik wi' chik Jerusalén ut Judá, ak sa' xna'aj 
xna'aj li junjunq. 

2Ke'sutq'iik chaq rochb'een laj Sorobabel, laj Josué, laj Nehemías, laj Seraías, laj 
Rehelaías, laj Najamaní, laj Mardokeo, laj Bilsán, laj Mispar, laj Bikbay, laj Rejún 
ut laj Bahaná. 

3Li xk'ihaleb' laj Parós, a'an kab'laju xb'eleek'aal xwaq o'q'ob' (2,172) chi winq; 

4li xk'ihaleb' laj Sefatías, a'an kab'laju xb'eleelajuk'aal (372) chi winq; 

5li xk'ihaleb' laj Araj, a'an o'laju xb'eleelajuk'aal xkab' o'q'ob' (775) chi winq; 

6li xk'ihaleb' laj Pajat-Mohab, xkomoneb' laj Josué ut laj Johab, a'an kab'laju 
xwaqxaq o'q'ob' (2,812) chi winq; 

7li xk'ihaleb' laj Elam, a'an kaalaju roxk'aal xka o'q'ob' (1,254) chi winq; 

8li xk'ihaleb' laj Satú, a'an oob' xwaqxaqk'aal rox o'q'ob' (945) chi winq; 

9li xk'ihaleb' laj Sakay, a'an waqxaqlajuk'aal xkab' o'q'ob' (760) chi winq; 

10li xk'ihaleb' laj Baní, a'an wiib' roxlajuk'aal xkab' o'q'ob' (642) chi winq; 

11li xk'ihaleb' laj Bebay, a'an oxib' xkab'lajuk'aal xkab' o'q'ob' (623) chi winq; 

12li xk'ihaleb' laj Askad, a'an wiib' xka'k'aal xka o'q'ob' (1,222) chi winq; 

13li xk'ihaleb' laj Adonikán, a'an waqib' xkaalajuk'aal xkab' o'q'ob' (666) chi winq; 

14li xk'ihaleb' laj Bikbay, a'an waqlaju roxk'aal xwaq o'q'ob' (2,056) chi winq; 

15li xk'ihaleb' laj Adín, a'an kaalaju roxk'aal xkab' o'q'ob' (454) chi winq; 

16li xk'ihaleb' laj Ater, xkomoneb' laj Esekías, a'an waqxaqlaju ro'k'aal (98) chi 
winq; 

17li xk'ihaleb' laj Besay, a'an oxib' xwuqlajuk'aal (323) chi winq; 

18li xk'ihaleb' laj Jorá, a'an kab'laju xwaqk'aal (112) chi winq; 

19li xk'ihaleb' laj Asún, a'an oxib' xkab'lajuk'aal (223) chi winq; 

20li xk'ihaleb' laj Kibar, a'an o'laju ro'k'aal (95) chi winq; 



884 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

21li xk'ihaleb' laj Belén, a'an oxib' xwuqk'aal (123) chi winq; 

22li xk'ihaleb' laj Netofá, a'an waqlaju roxk'aal (56) chi winq; 

23li xk'ihaleb' laj Anatot, a'an waqxaqib' xwuqk'aal (128) chi winq; 

24li xk'ihaleb' laj Bet-Asmábet, a'an wiib' roxk'aal (42) chi winq; 

25li xk'ihaleb' laj Kiryat-Yeharín, eb' laj Kefirá ut laj Beherot, a'an oxib' 
xwaqxaqlajuk'aal xkab' o'q'ob' (743) chi winq; 

26li xk'ihaleb' laj Ramá ut laj Keba, a'an jun xkab'lajuk'aal xkab' o'q'ob' (621) chi 
winq; 

27li xk'ihaleb' laj Mikmás, a'an wiib' xwuqk'aal (122) chi winq; 

28li xk'ihaleb' laj Betel ut eb' laj Ay, a'an oxib' xkab'lajuk'aal (223) chi winq; 

29li xk'ihaleb' laj Nebo, a'an kab'laju roxk'aal (52) chi winq; 

30li xk'ihaleb' laj Makbís, a'an waqlaju xwaqxaqk'aal (156) chi winq; 

31li xk'ihaleb' laj Elam jun chik, a'an kaalaju roxk'aal xka o'q'ob' (1,254) chi winq; 

32li xk'ihaleb' laj Jarín, a'an waqlajuk'aal (320) chi winq; 

33li xk'ihaleb' laj Lod, eb' laj Jadid ut laj Onó, a'an oob' xwuqlajuk'aal xkab' o'q'ob' 
(725) chi winq; 

34li xk'ihaleb' laj Jerikó, a'an oob' xwaqxaqlajuk'aal (345) chi winq; 

35li xk'ihaleb' laj Senahá, a'an oxib' mil rik'in lajeeb' xkab'lajuk'aal xkab' o'q'ob' 
(3,630) chi winq. 

36Eb' laj tij, xkomoneb' laj Jedaías, sa' li xjunkab'al laj Josué, a'aneb' oxlaju 
xb'eleek'aal rox o'q'ob' (973) chi winq; 

37xkomoneb' laj Imer, a'aneb' kab'laju roxlajuk'aal rox o'q'ob' (1,052) chi winq; 

38xkomoneb' laj Pasjur, a'aneb' wuqub' roxk'aal xka o'q'ob' (1,247) chi winq; 

39xkomoneb' laj Jarín, a'aneb' wuqlaju xjunlajuk'aal rox o'q'ob' (1,017) chi winq. 

40Eb' laj Leví, ralal xk'ajoleb' laj Josué ut laj Kadmiel, xkomoneb' laj Hodabías, 
a'aneb' kaalaju xkaak'aal (74) chi winq. 

41Eb' laj b'ichanel, ralal xk'ajoleb' laj Asaf, a'aneb' waqxaqib' xwuqk'aal (128) chi 
winq. 

42Eb' laj k'aak'alenel okeb'aal, xkomoneb' laj Salún, eb' laj Ater, eb' laj Talmón, eb' 
laj Akub, eb' laj Atitá, eb' laj Sobay, a'aneb' b'eleelaju xwuqk'aal (139) chi winq. 

43Eb' laj k'anjel sa' rochoch li Yos, a'aneb' laj Sijá, eb' laj Jasufá, eb' laj Tabahot, 

44eb' laj Kerós, eb' laj Siahá, eb' laj Padón, 

45eb' laj Lebaná, eb' laj Jakabá, eb' laj Akub, 

46eb' laj Jakab, eb' laj Salmay, eb' laj Janán, 

47eb' laj Kidel, eb' laj Kajar, eb' laj Rehaías, 

48eb' laj Resín, eb' laj Nekodá, eb' laj Kasán, 

49eb' laj Usá, eb' laj Paséhaj, eb' laj Besay, 

50eb' laj Asná, eb' laj Mehunim, eb' laj Nefusim, 

51eb' laj Bakbuk, eb' laj Jakufá, eb' laj Jarjur, 

52eb' laj Baslit, eb' laj Mejidá, eb' laj Jarsá, 

53eb' laj Barkós, eb' laj Sisrá, eb' laj Témaj, 

54eb' laj Nesíaj, eb' laj Jatifá. 

55Eb' li ralal xk'ajoleb' laj k'anjel chiru laj Salomón, a'aneb' laj Sotay, eb' laj 
Soféret, eb' laj Perudá, 

56eb' laj Yahalá, eb' laj Darkón, eb' laj Kidel, 

57eb' laj Sefatías, eb' laj Jatil, eb' laj Pokéret-Hasebáhin, eb' laj Amón. 

58Chixjunileb' laj k'anjel sa' rochoch li Yos ut eb' li ralal xk'ajoleb' laj k'anjel chiru 
laj Salomón, a'aneb' kab'laju ro'q'ob' (392) chi winq. 

59Ut a'aneb' a'in li ke'chalk Tel-Mélaj, Tel-Jarsá, Kerub, Adón ut Imer, ab'anan 
ink'a' ke'ruhank chi xk'utb'al ma a'aneb' tz'aqal aj Israel: 

60eb' laj Delaías, eb' laj Tobías, eb' laj Nekodá. A'aneb' kab'laju roxlajuk'aal xkab' 
o'q'ob' (652) chi winq. 

61Eb' laj tij: a'aneb' laj Jobaías, eb' laj Hakós, eb' laj Barsilay (li kisumlaak rik'in 
jun reheb' li xrab'in laj Barsilay aj Galahad ut kixto'oni li xk'ab'a'). 

62Eb' a'in ke'xtz'ili rix sa' xhuhil li xyo'lajikeb', ab'an ink'a' ke'tawe'k xk'ab'a'. 
Jo'kan naq ink'a' ke'ruuk ok cho'q aj tij. 

63Ut laj taqlanel sa' xb'een li tenamit kixram chiruheb' xtzekankil li k'aru jwal loq' 
toj reetal junaq aj tij taapatz'oq chirixeb' rik'in li Urim ut li Tumim. 

64Li xk'ihaleb' chixjunil li komonil, a'an wiib' roxk'aal mil rik'in waqxaqlajuk'aal 
(42,360) chi poyanam, 

65chi ink'a' k'eeb'ileb' sa' ajl eb' li winq ut ixq li wankeb' chi moosil (a'aneb' 
wuqub' mil rik'in wuqlaju xwuqlajuk'aal: 7,337) ut eb' li lajeek'aal (200) chi aj 
b'ichanel winq ut ixq. 

66Wankeb' waqlaju xwuqlajuk'aal xkab' o'q'ob' (736) chi kawaay, oob' 
roxlajuk'aal (245) chi muul, 

67o'laju xka'k'aal xkab' o'q'ob' (435) chi kameey ut waqib' mil rik'in waqlajuk'aal 
xkab' o'q'ob' (6,720) chi b'uur. 

68Sa' xyanqeb' li xjolomileb' junkab'al, wankeb' li ke'wulak sa' rochoch li Qaawa' 
aran Jerusalén ut ke'xyeechi'i xmayejeb' re li rochoch li Yos, re naq 
taakab'lamanq wi' chik tz'aqal sa' li xna'aj. 

69A' yaal naxk'e rib' chiruheb', ke'xq'axtesi cho'q re li k'anjel a'an lajeeb' 
xkab'lajuk'aal rox o'q'ob' (1,030) liib'r chi oor, oob' mil liib'r chi plaat ut o'k'aal 
chi raq' aj tij. 

70Wankeb' sa' xyanqeb' li tenamit ke'na'ajunk Jerusalén. Jo'kan ajwi' ke'xb'aanu 
eb' laj tij ut eb' laj Leví. Ab'an eb' laj b'ichanel, eb' laj k'aak'alenel okeb'aal ut eb' 
laj k'anjel sa' rochoch li Yos ke'na'ajunk sa' li xtenamiteb'. Chixjunileb' laj Israel 
wankatqeb' sa' xtenamiteb' li junjunq. 

Esd 3 

Ke'xyoob' wi' chik li loq'onink 

1Sa' xwuq li po, naq eb' laj Israel wankeb' chik sa' li xtenamiteb', ke'xch'utub' rib' 
aran Jerusalén chi junajeb' xch'ool junajeb' xk'a'uxl. 

2Toja' naq laj Josué, ralal laj Josadak, rochb'eeneb' laj tij jo'wi' laj Sorobabel, ralal 
laj Sehaltiel, ut eb' li rech'alal, ke'ok chi xyiib'ankil li x'artal li xYos laj Israel, re 
te'xmayeja li k'atb'il yeechi'om, jo' tz'iib'anb'il sa' li xChaq'rab' laj Moisés, li xtaql 
li Yos.  

3Ke'xk'ojob' li artal chi chaab'il, us ta yookeb' xxiw xb'aaneb' laj ab'l tenamit 
wankatqeb' aran, ut ke'mayejak sa' xk'ab'a' li Qaawa' eq'la ut ewu sa' xb'een li 
artal. 

4Ke'xninq'ehi ajwi' li xNinq'eheb' li Muheb'aal jo' tz'iib'anb'il sa' li Chaq'rab', ut 
rajlal kutan ke'yeechi'ink k'atb'il mayej jo' k'aynaqeb' xb'aanunkil, a' yaal chanru 
xk'ihaleb' re li junjunq chi kutan. 

5Chirix chik a'an ke'xyeechi'i li mayej na'uxmank wulaj wulaj jo'wi' sa' xyo'lajik li 
po, sa'eb' li loq'laj ninq'e ut chirixeb' jo'k'ihaleb' li ki'alaak sa' xch'ooleb' xk'eeb'al 
xmayej re li Qaawa'.  

6Chalen sa' li xb'een kutan re li xwuq li po ke'xtikib' xyeechi'inkil li k'atb'il mayej 
re li Qaawa', us ta toj maji' na'ub'elamank li rochoch li Yos. 

7Ke'xk'e xtumineb' laj sik'ol pek ut eb' laj peech'. Ke'k'ehe'k ajwi' xwa ruk'a' ut 
x'aseeyt eb' laj Sidón ut eb' laj Tiro, re naq chiru palaw te'xtaqla chaq Jope li 
chaab'il yaw re Líbano, jo' kiyehe'k reheb' xb'aan laj Siro, awab'ej re Persia. 

Ke'xtikib' xkab'lankil li x'ak' ochoch li Yos 

8Naq ak wiib' chihab' chik xwulajikeb' sa' rochoch li Yos aran Jerusalén, sa' xkab' 
li po, ke'xtikib' k'anjelak laj Sorobabel, ralal laj Sehaltiel, ut laj Josué, ralal laj 
Josadak, rochb'eeneb' li ras riitz'ineb', eb' laj tij, eb' laj Leví ut jo'k'ihaleb' li 
ke'sutq'iik Jerusalén. Wankeb' aj Leví aj junmay chihab' ut li ak numenaq 
ke'xaqab'aak chi xjolominkil li xk'anjelankil li rochoch li Qaawa'. 

9Laj Josué, eb' li ralal ut eb' li rech'alal ke'xjunaji rib' rik'in laj Kadmiel, eb' li ralal 
ut eb' li ralal xk'ajol laj Hodabías, re xjolominkileb' laj k'anjel sa' rochoch li Yos. 

10Naq eb' laj tz'ak ke'xk'e li rub'elankil li rochoch li Qaawa', kule'elq eb' laj tij chi 
tiqtookeb' chaq rik'in chaab'il liin, wankeb' chaq xtronpeet; xaqxookeb' ajwi' 
aran eb' laj Leví, ralaleb' laj Asaf, wankeb' chaq xtzojtzoj, re xnimankil ru li 
Qaawa' jo' kixtz'iib'a laj David, awab'ej re Israel. 

11Ke'xterq'usi xk'ab'a' li Qaawa' ut ke'yoxink chiru; wankeb' ke'b'ichank ut 
wankeb' ke'xsume chi kama'in: “Xb'aan naq A'an jwal chaab'il, li xrahom wank 
chi junelik rik'ineb' laj Israel”. Ut chixjunil li tenamit chajchookeb' re chi 
xnimankil ru li Qaawa', xb'aan naq li Loq'laj Ochoch ak wank chik li rub'elankil. 

12Naab'aleb' laj tij, laj Leví ut xjolomileb' junkab'al li ak tiixeb' xb'aan naq ak 
rilomeb' chaq li xb'een rochoch li Yos junxil, anaqwan japjookeb' re chi yaab'ak 
naq yookeb' chi rilb'al chanru yo chi ok li rub'elankil li x'ak' ochoch li Qaawa'. 
Ab'anan wankeb' ajwi' li japjookeb' re xb'aan xsahil xch'ooleb'. 

13Ink'a' nak'utunk aniheb' li neke'b'ichank xb'aan xsahil xch'ooleb' ut aniheb' 
neke'yaab'ak, xb'aan naq chajchookeb' re chixjunileb' ut li xyaab' xkuxeb' 
na'ab'imank toj chi nait. 

Esd 4 

Eb' laj Samaria ke'raj naq taakanab'aaq xkab'lankil li rochoch li Yos 

1Naq eb' li xik' neke'ilok reheb' laj Judá ut eb' laj Benjamín ke'xnaw naq eb' li 
ke'sutq'iik wi' chik Jerusalén yookeb' xkab'lankil jun rochoch li Qaawa', xYos laj 
Israel, 

2ke'wulak rik'in laj Sorobabel, laj Josué ut rik'ineb' li xjolomileb' junkab'al, ut 
ke'xye reheb': “Texqatenq'a chi kab'lak, xb'aan naq laa'o ajwi' naqasik' leeYos ut 
nokoomayejak chiru, jo' nekeb'aanu laa'ex, chalen sa'eb' li kutan naq kiwank 
cho'q awab'ej re Asiria laj Asaradón, li kik'amok chaq qe arin”. 

3Ab'an laj Sorobabel, laj Josué ut li xjolomileb' junkab'al re Israel ke'xsumeheb': 
“Ink'a' tooruuq chi kab'lak sa' junajil laa'o ut laa'ex re xyiib'ankil jun rochoch li 
qaYos. Laa'o qajunes tqayiib' rochoch li Qaawa', xYos laj Israel, jo' kixye qe laj 
Siro, awab'ej re Persia”. 

4Toja' naq li tenamit li wankeb' sa' li na'ajej a'an ke'xyoob' xch'inankil xch'ooleb' 
laj Judá ut ke'roksi xxiweb' re naq te'xkanab' kab'lak. 

5Ke'xtumina ruheb' laj taqlanel re naq taapo'q ru li xk'anjeleb' laj Judá, ut relik 
chi yaal ke'xrameb' chalen sa'eb' li kutan naq kiwank laj Siro cho'q awab'ej re 
Persia toj sa' li x'awab'ejihom laj Darío, awab'ej re Persia. 

6Sa' xtiklajik li x'awab'ejihom laj Jerjes ke'xtz'iib'a jun li hu re xjitb'aleb' laj Judá 
ut eb' laj Jerusalén. 

7Chiru xyu'amil laj Artajerjes, awab'ej re Persia, laj Bislam, laj Mitrídates, laj 
Tabel ut eb' li rochb'een ke'xtz'iib'a xhu laj Artajerjes. Ke'xtz'iib'a li hu sa' 
aatinob'aal arameo, jo' neke'aatinak eb' a'an. 

8Laj Rejún aj jolominel ut laj Sinsay aj tz'iib' ke'xtz'iib'a xhu li awab'ej Artajerjes 
re xjitb'aleb' laj Jerusalén. 

9A'an a'in li hu kixtaqla laj Rejún aj jolominel, jo'wi' laj Sinsay aj tz'iib' ut eb' li 
rochb'een, a'eb' laj raqol aatin, eb' laj jolominel ut eb' li ninqeb' xwankil sa' 
xteepal Persia, Erek, Babilonia ut Susa, aj Elameb', 

10ut a'atqeb' chik li tenamit li ke'k'ame'k chi preexil xb'aan laj Asurbanipal li nim 
xwankil ut ke'na'ajunk sa'eb' li tenamit re Samaria jo' ajwi' junpak'al li nima' 
Éwfrates. Naxye chi jo'ka'in: 

11“At awab'ej Artajerjes, laa'o aj k'anjel chawu li wanko arin junpak'al li nima' 
Éwfrates naqataqla xsahil aach'ool. 

12“Naqak'e chanaw naq eb' laj Judiiy taqlanb'ileb' chaq aab'aan sa' li na'ajej 
wanko wi' ke'wulak Jerusalén ut yookeb' chi xwaklesinkil wi' chik li tenamit 
a'an yib'ru xna'leb' ut aj q'etol aatin. Ak xe'xk'e li rub'elankil ut yookeb' chi 
xwaklesinkil li xsuttz'akil. 

13At awab'ej, chanawaq a'in: wi te'xyiib' wi' chik li tenamit a'an ut te'xwaklesi 
li xsuttz'akil, ink'a' chik te'xk'e li toj, li kub'siil chi moko li xtoj li b'e, ut chi 
jo'kan naab'al li tumin taasachq. 

14Laa'o aj k'anjelo chawu, at awab'ej, ut ink'a' naxk'ul qu naq taasache'q 
aaloq'al chi kama' a'an. Naqaye resil aawe li k'aru yo chi k'ulmank, 

15re naq taatz'il rix sa' xhuheb' laaxe'toon ut aran taak'e reetal ut taataw ru 
naq li tenamit Jerusalén a'an jun tenamit aj q'etol aatin, li nayoob'ank 
xch'a'ajkilal eb' li awab'ej ut chixjunileb' li na'ajej, ut junelik yo chi po'ok 
ch'oolej chalen chaq junxil. Xb'aan a'an kisache'k li tenamit a'an. 

16At awab'ej, laa'o naqak'e chanaw a'in: wi te'xyiib' wi' chik li tenamit a'an ut 
te'xwaklesi li xsuttz'akil, chi seeb' maak'a'aq chik aach'och' arin junpak'al li 
nima' Éwfrates”. 

17Toja' naq li awab'ej Artajerjes kixtz'iib'a reeqaj li xhuheb' ut kixye reheb' chi 
jo'ka'in: “Nintaqla xsahil xch'ool laj Rejún aj jolominel, laj Sinsay aj tz'iib' ut 
chixjunileb' li rochb'eeneb' li wankeb' Samaria ut sa' chixjunil li na'ajej sa' 
xjayal rokeb'l saq'e re li nima' Éwfrates. 

18Li hu xetaqla chaq ak xyaab'asimank xsa' chiwu laa'in. 

19Xintaqla xtz'ilinkil rix ut xtawmank naq relik chi yaal li tenamit a'an chalen 
chaq junxil naxq'etq'eti rib' chiruheb' li awab'ej ut naxyoob' poqoqij ib' ut 
mululij ib'. 

20Aran Jerusalén wanjenaqeb' awab'ej q'axal ninqeb' xwankil: ke'taqlank 
sa'eb' li na'ajej junpak'al li nima' Éwfrates ut ki'uxk li tojok chiruheb', li 
kub'siil ut li xtojb'al li b'e. 

21Jo'kan utan, cheye reheb' li winq a'an naq te'xkanab' k'anjelak ut ink'a' 
te'xwaklesi li tenamit a'an, toj tyeemanq jo'q'e taa'uxmanq. 

22Yalomaq eeq'e chi k'anjelak chi us. Mare anchal taanumtaaq li ink'a' us sa' 
qab'een laa'o li awab'ej”. 

23Naq ke'ril xsa' li hu tz'iib'anb'il xb'aan laj Artajerjes li awab'ej, laj Rejún, laj 
Sinsay aj tz'iib' ut eb' li rochb'eeneb' ke'elk chi junpaat re xik Jerusalén ut 
ke'xmin ruheb' laj Judiiy chi xkanab'ankil li k'anjel li ke'xtikib' xb'aanunkil. 

24Jo'kan naq kikanab'aak xkab'lankil li rochoch li Yos aran Jerusalén, ut kixaqliik 
li k'anjel toj sa' li xkab' chihab' rokik laj Darío cho'q awab'ej re Persia. 

Esd 5 

Ke'ok wi' chik chi xwaklesinkil li rochoch li Yos 

1Eb' li propeet Hageo ut Sakarías, ralal laj Idó, ke'xtikib' xyeeb'al reheb' laj Judiiy 
aj Judá ut aj Jerusalén li k'aru yeeb'il reheb' xb'aan li xYos laj Israel aj 
k'aak'alehom reheb'. 

2Toja' naq laj Sorobabel, ralal laj Sehaltiel, ut laj Josué, ralal laj Josadak, ke'xkawu 
xch'ooleb' chi k'anjelak re xwaklesinkil li rochoch li Yos aran Jerusalén; ut eb' li 
xpropeet li Yos wankeb' rik'ineb', yookeb' chi xtenq'ankileb'.  

3Sa'eb' li kutan a'an laj Tatenay, li nataqlank sa' xb'eeneb' li tenamit wankeb' 
junpak'al li nima' Éwfrates, laj Setar-Bosnay ut eb' li rochb'een ke'chalk rik'ineb' 
ut ke'xpatz' reheb': “Ani xyehok eere naq teekab'la li ochoch a'in ut teewaklesi 
eb' li tz'ak a'in? 

4Ani xk'ab'a'eb' li winq li yookeb' chi yiib'ank re?”, chankeb'. 

5Ab'anan li Yos yo chi ilok reheb' laj k'amol xb'eheb' laj Judiiy, ut ink'a' kixaqliik li 
xk'anjeleb' re royb'eninkil naq taataqlaaq resil chixjunil a'an rik'in laj Darío ut 
taachalq xsumenkil li hu. 

6A'an a'in li tz'iib'anb'il sa' li hu kitaqlaak rik'in li awab'ej Darío xb'aan laj 
Tatenay, li nataqlank sa' xb'eeneb' li tenamit wankeb' junpak'al li nima' 
Éwfrates, jo' ajwi' xb'aan laj Setar-Bosnay ut eb' li rochb'een, a'eb' laj 
jolominel li wankeb' sa'eb' li tenamit junpak'al li nima' Éwfrates. 

7Jo'ka'in ke'xye sa' li hu: “At awab'ej Darío, naqataqla naab'al xsahil aach'ool. 

8Tqaj xyeeb'al aawe, at awab'ej, naq laa'o xoowulak Judá, chi rilb'al li rochoch 
li Nimajwal Yos. Ut xqak'e reetal naq yookeb' chi xkab'lankil rik'in ninqi pek, 
neke'xtz'alamche'i ru li xtz'akil, ut li k'anjel yo chi yaalo'k sa' junpaat ut us yo 
chi elk chiruheb'. 

9Xqapatz' reheb' laj k'amol xb'eheb' laj Judiiy ani xyehok reheb' naq te'xkab'la 
li ochoch a'an ut te'xwaklesi li tz'ak. 

10Xqapatz' ajwi' reheb' li xk'ab'a'eb' re xyeeb'al aawe ut xq'axtesinkil chi 
tz'iib'anb'il li xk'ab'a'eb' li yookeb' chi jolomink reheb'. 

11“A'an a'in li xoohe'xsume wi': «Laa'o aj k'anjelo chiru li xYos li choxa. Yooko 
chi xkab'lankil wi' chik li loq'laj ochoch li kiyiib'aak junxil xb'aan jun xnimal ru 
awab'ej re Israel.  

12Ab'anan eb' li qana' qayuwa' ke'xchiq' xjosq'il li xYos li choxa; jo'kan naq 
ke'q'axtesiik sa' ruq' laj Nabukodonosor aj Kaldeha, awab'ej re Babilonia, li 
kijuk'uk re li ochoch a'in ut kixk'ameb' li tenamit aran Babilonia.  

13Moqon chik laj Siro, sa' li xb'een chihab' rokik cho'q awab'ej re Babilonia, 
kixtaqla xkab'lankil wi' chik li rochoch li Yos a'in.  

14Kixtaqla ajwi' risinkil sa' xna'ajeb' li xyoseb' laj Babilonia chixjunileb' li 
k'anjelob'aal yiib'anb'ileb' rik'in plaat ut oor li ke'maq'e'k xb'aan laj 
Nabukodonosor sa' rochoch li Yos arin Jerusalén ut ke'k'ame'k toj Babilonia. 
Chirix chik a'an ke'q'axtesiik re jun li winq, aj Sesbasar xk'ab'a', li kixaqab'aak 
cho'q aj jolominel. 

15Laj Siro kixtaqla ajwi' laj Sesbasar chi xxokb'aleb' li k'anjelob'aal a'an re naq 
tixq'ajsiheb' re li rochoch li Yos arin Jerusalén; ut kixchaq'rab'i ajwi' naq 
chikab'lamanq wi' chik li rochoch li Qaawa' sa' ajwi' li na'ajej kiwank wi' 
junxil. 

16Jo'kan naq kik'ulunk laj Sesbasar ut kixk'e li rub'elankil li rochoch li Yos arin 
Jerusalén. Ut chalen toj anaqwan yo xkab'lankil, ab'an maji' nayaalo'k». 

17“Jo'kan utan, wi naxk'ul aawu, at awab'ej, naqatz'aama chawu naq chataqla 
xtz'ilinkil rix a'in sa'eb' li tasb'il hu reheb' li awab'ej re Babilonia, ma yaal naq 
li awab'ej Siro kixtaqla xkab'lankil wi' chik li rochoch li Yos arin Jerusalén 
malaj ut ink'a'. Ut chakuy qamaak, chataqla chaq resil li k'aru xak'uub' 
xb'aanunkil chirix li na'leb' a'in”. 

Esd 6 

1Toja' naq li awab'ej Darío kixtaqla xsik'b'al sa'eb' li tasb'il hu k'uulanb'ileb' 
Babilonia;  

2ut aran Ekbátana, sa' li kawub'resinb'il ochoch, sa' xteepal Media, kitawmank 
jun li hu naxye chi kama'in: 

3“Sa' li xb'een chihab' rokik cho'q awab'ej laj Siro kixk'e li chaq'rab' a'in chirix 
li rochoch li Yos re Jerusalén: «Chikab'lamanq li rochoch li Yos ut chik'eemanq 
li rub'elankil, re naq twanq mayejak aran. Waqlaju moqoj li xteram te'xk'e ut 
waqlaju moqoj li ru. 

4Twanq oxib' tzol li ninqi pek ut jun tzol li che'. Ut li awab'ej, a'an li taatojoq re 
chixjunil li taasachmanq. 

5Eb' li k'anjelob'aal yiib'anb'ileb' rik'in plaat ut oor re li rochoch li Yos, li kirisi 
laj Nabukodonosor aran Jerusalén ut kixk'am Babilonia, tento te'q'ajsimanq re 
naq wanq chixjunil sa' xna'aj Jerusalén ut taak'eemanq wi' chik sa' rochoch li 
Yos»”. 

6Toja' naq li awab'ej Darío kixsumeheb' laj Tatenay, li nataqlank sa' xb'eeneb' 
li tenamit wankeb' junpak'al li nima' Éwfrates, laj Setar-Bosnay ut eb' li 
rochb'een li ninqeb' xwankil aran; kixye reheb' chi jo'ka'in: “Elenqex aran 
Jerusalén 

7ut kanab'omaq li xjolomileb' laj Judáut eb' laj k'amol xb'eheb' chi k'anjelak re 
naq te'xkab'la wi' chik li rochoch li Yos sa' li xna'aj. 

8A'an a'in linchaq'rab' chirix xtenq'ankileb' laj k'amol xb'eheb' laj Judiiy chi 
xkab'lankil wi' chik li rochoch li Yos: Rik'in li toj li nak'eemank chaq junpak'al 
li nima' Éwfrates cho'q re li awab'ej, taatojmanq jo'nimal taasachmanq ut 
taak'ehe'q li tumin a'in reheb' li winq a'an chi tz'aqal re ru, re naq ink'a' 
taaxaqliiq li k'anjel. 

9Rajlal kutan ut chi tz'aqal re ru chiq'axtesimanq reheb' laj tij li wankeb' 
Jerusalén jo'ch'inal jo'nimal te'raj, jo' li saaj wakax, li chib'aat malaj li karneer 
cho'q re li k'atb'il mayej chiru li xYos li choxa, jo' ajwi' li triiw, li atz'am, li b'iin 
ut li aseeyt, a' yaal chanru te'xye, 

10re naq te'yeechi'inq sununkil mayej chiru li xYos li choxa ut te'tijoq chirix 
xyu'am li awab'ej ut eb' li ralal xk'ajol. 

11“Wi wanq junaq taaq'etoq re li chaq'rab' a'in, chi'isiiq junaq xtz'amb'ahil li 
rochoch ut chiru ajwi' li che' a'an chikamsiiq li winq. Ut li ochoch taakanaaq 
chi po'lemil. 

12Li Qaawa' Yos li kisik'ok re Jerusalén cho'q xmuheb'aal li xk'ab'a', chisachoq 
taxaq ruheb' chixjunileb' li awab'ej malaj ut li tenamit te'raj xq'etb'al li 

chaq'rab' a'in ut te'raj xjuk'b'al li rochoch li Yos aran Jerusalén. Laa'in laj 
Darío xink'e li chaq'rab' a'in. Chi'uxmanq chi tz'aqal re ru jo' xinye”. 

Ke'raqe'k xkab'lankil rochoch li Yos ut ke'xq'axtesi sa' ruq' li Qaawa' 

13Toja' naq laj Tatenay, li nataqlank sa' xb'eeneb' li tenamit wankeb' junpak'al li 
nima' Éwfrates, laj Setar-Bosnay ut eb' li rochb'eeneb' ke'xb'aanu tz'aqal jo' kixye 
li awab'ej Darío. 

14Jo'kan naq eb' laj k'amol xb'eheb' laj Judiiy ke'ok wi' chik chi kab'lak ut us ki'elk 
li xk'anjeleb', jo' chanru xyehom li propeet Hageo ut laj Sakarías, ralal laj Idó. Ut 
ke'xchoy li kab'lak jo' chanru kixtaqla li xYos laj Israel jo' ajwi' laj Siro ut laj 
Darío. 

15Li ochoch a'in kichoymank sa' li oxib' xka'k'aal xb'e li po re Adar, sa' li xwaq 
chihab' rokik laj Darío cho'q awab'ej. 

16Eb' laj Israel, eb' laj tij, eb' laj Leví ut li junch'ol chik li ke'sutq'iik wi' chik 
Jerusalén ke'xninq'ehi chi saheb' sa' xch'ool li xq'axtesinkil sa' ruq' li Yos li loq'laj 
ochoch a'in. 

17Sa' li kutan a'an ke'xmayeja o'k'aal (100) chi teelom wakax, lajeek'aal (200) chi 
chib'aat, jun o'q'ob' (400) chi karneer, jo'wi' kab'laju teelom chib'aat cho'q loq'laj 
mayej chirix xmaakeb' chixjunileb' laj Israel, jo' chanru xk'ihal li xteepaleb'. 

18Chirix chik a'an ke'xxaqab' xkutankil li junjunq chi aj tij, re taa'ok chi k'anjelak. 
Jo'kan ajwi' eb' laj Leví, ak xk'anjel xk'anjel li junjunq, re te'k'anjelaq sa' rochoch 
li Yos aran Jerusalén, jo' tz'iib'anb'il sa' xHu laj Moisés. 

19Li ke'sutq'iik wi' chik Jerusalén ke'xninq'ehi li Paswa sa' li kaalaju xb'e li xb'een 
po.  

20Ak kawresinb'ileb' chi us laj tij jo'wi' eb' laj Leví sa' junajil, jo'kan naq 
ch'ajob'resinb'ileb' chixjunileb'. Toja' naq ke'xmayeja li Paswa sa' xk'ab'a' 
chixjunileb' li ke'sutq'iik wi' chik Jerusalén, sa' xk'ab'a'eb' laj tij ut sa' xk'ab'a'eb' 
ajwi' eb' a'an. 

21Chixjunileb' laj Israel li ke'sutq'iik wi' chik Jerusalén ke'xtzeka li karneer re li 
Paswa, rochb'eeneb' jo'k'ihaleb' li ke'xkanab' xb'aanunkil li xmaa'usilaleb' li 
tenamit maak'a'eb' xpaab'aal re xloq'oninkil ru li Qaawa', xYos laj Israel. 

22Chiru wuqub' kutan ke'xninq'ehi li xKutankil li wa ink'a' yuub'il, chi sa sa' 
xch'ooleb', xb'aan naq li Qaawa' kixnujob'resiheb' rik'in sahil ch'oolej naq kixjal 
xk'a'uxl li awab'ej re Asiria re xtenq'ankileb' chi xyiib'ankil wi' chik li rochoch li 
Qaawa', li xYos laj Israel. 

Esd 7 

II. LI XK'ANJEL LAJ ESDRAS SA' XYANQEB' LAJ ISRAEL (7-10) 
Laj Esdras ut eb' li rochb'een ke'wulak Jerusalén 

1Moqon chik, naq wank laj Artajerjes cho'q awab'ej re Persia, ki'elk Babilonia jun 
li winq, aj Esdras xk'ab'a', ralal laj Seraías, ralal laj Asarías, ralal laj Jilkías, 

2ralal laj Salún, ralal laj Sadok, ralal laj Ajitub, 

3ralal laj Amarías, ralal laj Asarías, ralal laj Merayot, 

4ralal laj Serajías, ralal laj Usí, ralal laj Bukí, 

5ralal laj Abisúa, ralal laj Pinjás, ralal laj Elehasar, ralal laj Aharón li xyuwa'il aj tij. 

6Laj Esdras a'an jun li winq tzolb'il chi us sa' li Chaq'rab' li kik'ehe'k re laj Moisés 
xb'aan li Qaawa', xYos laj Israel. Li ruq' li Qaawa' li xYos wank sa' xb'een; jo'kan 
naq chixjunil li k'aru naxpatz', nak'ehe'k re xb'aan li awab'ej. Laj Esdras ki'elk 
Babilonia ut koho Jerusalén. 

7Ut naab'aleb' laj Israel koheb' Jerusalén rochb'een, sa' li xwuq chihab' rokik chi 
awab'ejil laj Artajerjes. Wankeb' aj tij, aj Leví, aj b'ichanel, aj k'aak'alenel okeb'aal 
ut aj k'anjel sa' rochoch li Yos. 

8Laj Esdras kiwulak Jerusalén sa' li ro' po, sa' li xwuq chihab' rokik chi awab'ejil 
laj Artajerjes. 

9Kixxaqab' xkutankil li relik aran Babilonia sa' li xb'een kutan re li xb'een po, ut 
kiwulak Jerusalén sa' li xb'een kutan re li ro' po. Relik chi yaal naq li ruq' li Yos 
wank sa' xb'een. 

10Xb'aan naq laj Esdras kixk'e xch'ool chi xtzolb'al li xChaq'rab' li Qaawa', chi 
xk'anjelankil ut chi xk'utb'al chixjunil li raatin ut li xtaqlahom chiruheb' laj Israel. 

11A'an a'in li tz'iib'anb'il sa' li hu kixq'axtesi li awab'ej Artajerjes re laj Esdras, aj 
tij ut aj tz'iib' tzolb'il chi us sa' chixjunileb' li xchaq'rab' ut raatin li Qaawa' cho'q 
re laj Israel: 

12“Laj Artajerjes, xnimal ru awab'ej, naxtaqla naab'al xsahil xch'ool laj Esdras, 
aj tij ut aj k'utul re li xChaq'rab' li xYos li choxa. 

13“A'an a'in linchaq'rab': jo'k'ihaleb' laj Israel li wankeb' rub'el linwankil, 
chixjunileb' laj tij ut laj Leví li te'raj sutq'iik Jerusalén, naru te'xik chawix, a 
Esdras, 

14xb'aan naq li awab'ej ut eb' li wuqub' aj k'ehol xna'leb' nakate'xtaqla chi 
rilb'al chanru wankeb' aran Judá ut Jerusalén, ma yookeb' xpaab'ankil li 
xChaq'rab' laaYos, li wank sa' laawuq' malaj ut ink'a'. 

15Chak'am chawix li plaat ut oor li neke'xyeechi'i chi anchaleb' xch'ool li 
awab'ej ut eb' laj k'ehol xna'leb', cho'q re li xYos laj Israel li wank xmuheb'aal 
aran Jerusalén. 

16Chak'am ajwi' chawix chixjunil li plaat ut oor li xach'utub' sa' xteepal 
Babilonia, jo'wi' chixjunil li x'alaak sa' xch'ooleb' li tenamit ut eb' laj tij 
xyeechi'inkil cho'q re li rochoch li Yos aran Jerusalén. 

17Chiru li tumin a'an taaloq' li saaj wakax, li chib'aat, li karneer, rochb'een li ru 
awimq ut li b'iin li na'ajmank ru re xyeechi'inkil chixjunil sa' xb'een x'artalil li 
rochoch leeYos aran Jerusalén. 

18Li plaat ut oor li taa'ela'anq, oksi jo' chanru naxk'ul aawu laa'at ut eb' laawas 
aawiitz'in. Teeb'aanu jo' naraj li Qaawa' leeYos. 

19Ab'anan eb' li k'anjelob'aal li taak'eemanq aawe cho'q re li rochoch laaYos, 
q'axtesi re li Yos laa'at aran Jerusalén. 

20“Li k'aru chik toj taa'ajmanq cho'q re li rochoch laaYos, naru xloq'b'al rik'in 
lintumin. 

21Laa'in, li awab'ej Artajerjes, nink'e li chaq'rab' a'in reheb' chixjunileb' laj 
k'uulanel tumin li wankeb' junpak'al li nima' Éwfrates: Jo'ch'inal jo'nimal 
tixpatz' eere laj Esdras, aj tij ut aj k'utul re li xChaq'rab' li xYos li choxa, teek'e 
re chi junpaat, 

22us ta kab'laju xkaak'aal kintal chi plaat, o'k'aal iiq chi triiw, o'k'aal b'iis chi 
b'iin ut o'k'aal b'iis chi aseeyt. Li atz'am taak'eemanq chi ink'a' b'isb'ilaq. 

23“Chixjunil li taaraj li xYos li choxa tento xk'eeb'al chi tz'aqal re ru cho'q re li 
Loq'laj Ochoch, re naq ink'a' taachalq xjosq'il li xYos li choxa sa' xb'een li 
awab'ej, chi moko sa' xb'eeneb' li ralal xk'ajol ut li x'awab'ejihom. 

24Naqak'e ajwi' chenaw naq ink'a' naru teepatz' toj, kub'siil chi moko xtojb'al 
li xnumikeb' laj tij, laj Leví, laj b'ichanel, laj k'aak'alenel okeb'aal, laj k'anjel sa' 
rochoch li Yos chi moko reheb' li neke'k'anjelak aran. Ink'a' teepatz' reheb'. 

25“Ut laa'at, Esdras, jo' chanru li choxahil na'leb' k'eeb'il aawe xb'aan laaYos, 
chaxaqab'eb' aj raqol aatin ut aj tz'iib' li te'taqlanq sa' xb'eeneb' chixjunileb' li 
tenamit li wankeb' junpak'al li nima' Éwfrates, ut sa' xb'eeneb' chixjunileb' li 
neke'nawok re li xChaq'rab' laaYos. Ut eb' li ink'a' neke'xnaw li Chaq'rab', 
taak'ut chiruheb'. 

26Jo'kan ajwi' yalaq ani ink'a' tixpaab' li xChaq'rab' laaYos ut li xtaqlahom li 
awab'ej, chiraqmanq aatin sa' xb'een chi junpaat: tento tixtoj rix li xmaak 
rik'in kamk, tumin, tz'alam malaj isiik sa' li tenamit wan wi'”. 

Li xtij laj Esdras 

27Toja' naq laj Esdras kitijok chi kama'in: “Usilaatinanb'il taxaq li Qaawa', xYos 
eb' li qana' qayuwa', li xtoch'ok xch'ool li awab'ej re naq tixk'e xloq'al li rochoch li 
Qaawa' aran Jerusalén. 

28Rik'in xnimal ruxtaan xinrusila chiru li awab'ej, chiruheb' laj k'ehol xna'leb' ut 
eb' li ninqeb' xwankil, ut kixk'e xkawub' inch'ool, xb'aan naq rik'in xtenq'aal li 
Qaawa' linYos xinch'utub'eb' laj k'amol xb'eheb' laj Israel re naq te'xik Jerusalén 
wochb'een”. 

Esd 8 

Li xk'ab'a'eb' li ke'sutq'iik wi' chik Jerusalén rochb'een laj Esdras 

1A'aneb' a'in li xjolomileb' junqkab'al, a' yaal chanru li xyo'lajikeb', li ke'sutq'iik 
wi' chik Jerusalén wochb'eeneb' naq wank chi awab'ejil laj Artajerjes. 

2Sa' xyanqeb' li ralal laj Pinjás: laj Kersón; sa' xyanqeb' li ralal laj Itamar: laj 
Daniel; sa' xyanqeb' li ralal laj David: laj Jatús, 

3ralal laj Sekanías; sa' xyanqeb' li ralal laj Parós: laj Sakarías, li kitz'iib'aak 
xk'ab'a' rochb'een lajeeb' xwaqxaqk'aal (150) chi winq; 

4sa' xyanqeb' li ralal laj Pajat-Mohab: laj Eljohenay, ralal laj Serajías, ut lajeek'aal 
(200) chi winq rochb'een; 

5sa' xyanqeb' li ralal laj Satú: laj Sekanías, ralal laj Jahasiel, ut o'lajuk'aal (300) chi 
winq rochb'een; 

6sa' xyanqeb' li ralal laj Adín: laj Ebed, ralal laj Jonatán, ut lajeeb' roxk'aal (50) chi 
winq rochb'een; 

7sa' xyanqeb' li ralal laj Elam: laj Isaías, ralal laj Atalías, ut lajeeb' xkaak'aal (70) 
chi winq rochb'een; 

8sa' xyanqeb' li ralal laj Sefatías: laj Sebadías, ralal laj Mikael, ut kaak'aal (80) chi 
winq rochb'een; 

9sa' xyanqeb' li ralal laj Johab: laj Abdías, ralal laj Jehiel, ut waqxaqlaju 
xjunlajuk'aal (218) chi winq rochb'een; 

10sa' xyanqeb' li ralal laj Baní: laj Selomit, ralal laj Josipías, ut waqxaqk'aal (160) 
chi winq rochb'een; 

11sa' xyanqeb' li ralal laj Bebay: laj Sakarías, ralal laj Bebay, ut waqxaqib' 
xka'k'aal (28) chi winq rochb'een; 

12sa' xyanqeb' li ralal laj Askad: laj Johanán, ralal laj Hakadán, ut lajeeb' 
xwaqk'aal (110) chi winq rochb'een; 

13sa' xyanqeb' li ralal laj Adonikán, a'eb' li moqon chik ke'sutq'iik chaq: laj 
Elifélet, laj Jehiel ut laj Semaías, ut oxk'aal (60) chi winq rochb'eeneb'; 

14ut sa' xyanqeb' li ralal laj Bikbay: laj Utay ut laj Sabud, ut lajeeb' xkaak'aal (70) 
chi winq rochb'een. 

Eb' laj k'anjel sa' rochoch li Yos 

15Laa'in laj Esdras kinch'utub'eb' chixjunil a'in chire li nima' li naxik Ahabá. Oxib' 
kutan koohilank aran. Ut naq kiwajla eb' li poyanam ut eb' laj tij, kink'e reetal naq 
maajun aj Leví wank sa' xyanqeb'. 

16Toja' naq kinb'oq laj Elieser, laj Ariel, laj Semaías, laj Elnatán, laj Jarib, laj 
Elnatán, laj Natán, laj Sakarías ut laj Mesulán, li ninqeb' xwankil, 

17ut kintaqlaheb' rik'in laj Idó, li nataqlank sa' li na'ajej Kasifías xk'ab'a'. Kinye 
reheb' chixjunil li tento te'xnumsi re laj Idó ut reheb' li wankeb' rochb'een chi 
k'anjelak sa' li tijob'aal re Kasifías, re naq te'xtaqla chaq qe aj k'anjeleb' sa' 
rochoch li qaYos. 

18B'anyox re li Yos, xb'aan xnimal xrahom li Qaawa' ke'xk'am chaq qe jun li winq 
chaab'il xna'leb', aj Serebías xk'ab'a', ralal laj Majlí, ralal laj Leví, ralal laj Israel. 
Ke'chalk rochb'een eb' li ralal ut eb' li ras riitz'in: waqxaqlajuheb' chi winq. 

19Ke'xtaqla ajwi' chaq laj Jasabías rochb'een laj Isaías li riitz'in, xkomoneb' laj 
Merarí, jo' ajwi' eb' li ralal xk'ajol: junmay chi winq chixjunileb'. 

20Ke'chalk ajwi' junlajuk'aal (220) chi k'anjelak sa' rochoch li Yos, a'eb' li 
ke'xaqab'aak junxil xb'aan laj David ut eb' laj jolominel chi xtenq'ankileb' laj Leví. 
Chixjunileb' a'an b'oqb'ileb' rik'in li xk'ab'a'eb'. 

21Aran chire li nima' Ahabá kinxaqab' jun li ayuun re xkub'sinkil qib' chiru li 
qaYos jo' ajwi' re xpatz'b'al naq maak'a' tqak'ul sa' li qab'eenik laa'o, eb' li qalal 
qak'ajol ut li k'aru wank qe. 

22Xb'aan naq kinxutaanak xpatz'b'aleb' aj puub' re li awab'ej, xkomoneb' li 
neke'xik chi oqej malaj chirix kawaay, re qakolb'al chiruheb' li xik' neke'ilok qe 
sa' li qab'eenik, xb'aan naq ak qayehom re li awab'ej chi jo'ka'in: “Li qaYos wank 
rik'in chixjunileb' li neke'sik'ok re; ab'anan li xwankilal ut li xjosq'il wank sa' 
xb'eeneb' li neke'tz'eqtaanank re”, chanko. 

23Koo'ayuunik ut kiqatz'aama qatenq'ankil chiru li qaYos, ut A'an koorab'i. 

24Kinsik' ruheb' kab'laju xjolomileb' laj tij: a'aneb' laj Serebías ut laj Jasabías, 
rochb'eeneb' lajeeb' chik. 

25Kinb'is ut kinq'axtesi reheb' li plaat ut li oor, ut eb' li k'anjelob'aal k'eeb'ileb' 
cho'q mayej re li rochoch li qaYos xb'aan li awab'ej, xb'aaneb' laj k'ehol xna'leb', 
eb' laj jolominel ut chixjunileb' laj Israel li wankeb' aran. 

26Kinb'is ut kinq'axtesi reheb' jun xka'k'aal mil rik'in lajeeb' roxk'aal xkab' o'q'ob' 
(21,450) b'iis li plaat, o'k'aal (100) chi k'anjelob'aal yiib'anb'ileb' rik'in plaat, oxib' 
mil rik'in o'lajuk'aal (300) b'iis li oor, 

27junmay li sek' yiib'anb'ileb' rik'in oor, waqlaju liib'r raalal, ut wiib' li 
k'anjelob'aal yiib'anb'ileb' rik'in chaab'il q'anch'iich', terto xtz'aq kama' li oor. 

28Chirix chik a'an kinye reheb': “Laa'ex q'axtesinb'ilex re li Qaawa'; jo'kan ajwi' 
eb' li k'anjelob'aal a'in. Li plaat ut li oor, a'aneb' jun li loq'laj mayej cho'q re li 
Qaawa', xYos eb' li qana' qayuwa'. 

29K'uulahomaq ut ilomaq chi us toj reetal toxeeb'is chiruheb' li xjolomileb' laj tij, 
eb' laj Leví, eb' li xjolomileb' xjunkab'al eb' laj Israel, aran Jerusalén, sa' rochoch li 
qaYos”. 

30Toja' naq eb' laj tij ut eb' laj Leví ke'xk'ul li plaat ut li oor ak b'isb'il, jo'wi' eb' li 
k'anjelob'aal, ut ke'xk'am Jerusalén, sa' rochoch li qaYos. 

31Sa' li kab'laju xb'e li xb'een po koo'elk aran wan wi' li nima' Ahabá ut kooho 
Jerusalén. Li ruq' li qaYos wank sa' qab'een ut koxkol sa' li b'e chiruheb' laj elq' ut 
eb' li xik' neke'ilok qe. 

32Naq koowulak Jerusalén, koohilank aran oxib' kutan. 

33Sa' xka li kutan, sa' rochoch li qaYos, kib'ismank li plaat ut li oor, jo'wi' 
chixjunileb' li k'anjelob'aal, ut kiq'axtesimank re laj Meremot laj tij, ralal laj Urías. 
Rochb'een a'an wank laj Elehasar, ralal laj Pinjás, jo'wi' eb' laj Leví: laj Josabad, 
ralal laj Josué, ut laj Nohadías, ralal laj Binuy. 

34Ki'ajlamank ut kib'ismank chixjunil; ut kitz'iib'amank reetalil chixjunil li raalal. 

35Moqon chik eb' li ke'sutq'iik wi' chik Jerusalén ke'xyeechi'i k'atb'il mayej re li 
xYos laj Israel: kab'laju chi saaj wakax sa' xk'ab'a' chixjunil Israel, waqlaju 
ro'k'aal (96) chi saaj wakax, wuqlaju xkaak'aal (77) chi karneer ut kab'laju chi 
kok' wakax re xpatz'b'al xkuyb'al xmaakeb'. Ut chixjunil a'an ke'xk'at chiru li 
Qaawa' cho'q xmayejeb'. 

36Chirix chik a'an ke'xq'axtesi li xchaq'rab' li awab'ej reheb' laj tenq'anel re jo'wi' 
reheb' li neke'taqlank sa' xb'eeneb' li tenamit wankeb' junpak'al li nima' 
Éwfrates. Ut eb' a'in ke'xtenq'a li tenamit ut li rochoch li Yos. 

Esd 9 

Li xmaakeb' li tenamit ut li xtij laj Esdras 

1Chirix chik a'an ke'k'ulunk wik'in eb' laj k'amol b'e ut ke'xye we: “Eb' laj Israel, 
eb' laj tij ut eb' laj Leví ink'a' xe'xjek' rib' rik'in li jalaneb' xtenamit, a'eb' laj 
Kanahán, eb' laj Hit, eb' laj Perés, eb' laj Jebús, eb' laj Amón, eb' laj Ejiipt ut eb' laj 
Amor, ut a' ajwi' li xmaa'usilaleb' li tenamit a'an xe'xb'aanu. 

2Xe'sumlaak rik'ineb' li xrab'in li tenamit a'an, ut jo'kan ajwi' xe'xb'aanu eb' li 
ralal. Li xtenamit li Yos xe'xmux rib' rik'ineb' li jalaneb' xtenamit. Ut eb' laj k'amol 
b'e jo'wi' eb' laj jolominel, a'aneb' xb'een chi q'etok aatin”, chankeb'. 

3Naq kiwab'i a'in, kinq'ich li waq' ut linb'aatal, kinmich' rismal linjolom ut 
linmach, ut kink'ojlaak chi q'axal ra sa' inch'ool. 

4Chixjunileb' li neke'roxloq'i li raatin li xYos laj Israel ke'xch'utub' rib' wik'in naq 
ke'rab'i resil li xmaakeb' li ke'chalk chaq Babilonia. Ab'an laa'in k'ajo' xrahil 
linch'ool: kinkanaak chi k'ojk'o toj sa' xhonalil li ewuukil mayej. 

5Sa' li honal a'an kik'ulunk wi' chik linch'ool, ut chi q'ichilkeb' li waq' ut linb'aatal 
kinwiq'ib' wib', kintaqsiheb' li wuq' chi elajink chiru li Qaawa' linYos 

6ut kinye: “At inYos, sachso linch'ool ut q'axal ninxutaanak chi xtaqsinkil li 
wilob'aal chawu, at inYos. Xikenaq xb'een li qamaa'usilal ut jwal naab'al li 
qamaak: xwulak toj sa' choxa. 

7Chalen chaq sa' xkutankileb' li qana' qayuwa' toj anaqwan wanko sa' maak. 
Xb'aan li qamaa'usilal laa'o ut xmaakeb' li awab'ej ut eb' laj tij xooq'axtesiik sa' 
ruq'eb' li awab'ej li jalanq xtenamiteb'. Xootiq'e'k, xook'ehe'k sa' tz'alam, 
xoohob'e'k ut xe'relq'a li k'aru wank qe, ut toj yo a'in anaqwan. 

8Ab'an anaqwan, at Qaawa', at qaYos, xawil xtoq'ob'aal qu chiru li jun k'amok a'in 
ut xak'e qe naq toj wanq jun rela' laatenamit chi ach'ab'anb'il, a'ano laa'o li toj 
wanko. Xasi qe naq tqak'ojob' qamuheb'aal sa' santil ch'och'. Jo'ka'in naq 
xakutanob'resi li qab'e ut xak'e b'ayaq xkawub' qach'ool naq xoowank chi munil. 

9Us ta xoowank chaq chi munil, ab'an li qaYos ink'a' xooxkanab' qajunes, xril b'an 
xtoq'ob'aal qu ut xoorusila chiruheb' li awab'ej re Persia; xk'e xkawub' qach'ool 
re xkab'lankil wi' chik li rochoch li qaYos ut xyiib'ankil chi us li k'aru xkanaak chi 
po'lemil. Wanko wi' chik rub'el xkupuhom arin Judá ut Jerusalén. 

10“Ab'an anaqwan, at qaYos, k'aru truuq tqaye chirix chixjunil a'in? Xqatz'eqtaana 
laachaq'rab' 

11aak'ehom chaq qe chi xtz'uumal reheb' laapropeet aj k'anjeleb' chawu naq xaye 
chi kama'in: «Li ch'och' li toxeereechani, a'an muxb'il ch'och', nujenaq chi 
xmaa'usilaleb' li tenamit wankeb' aran, xb'aan li tz'i'b'eetalil xe'xb'aanu yalaq 
b'ar. 

12Jo'kan utan, meek'e leerab'in reheb' li ralaleb', chi moko teesumub' leeralal 
rik'ineb' li xrab'ineb' a'an. Maajun wa teesik' tuqtuukilal ut sahilal cho'q reheb' li 
poyanam a'an, re naq kawaq eerib' laa'ex, teetzeka linchaab'il eechej na'elk sa' li 
ch'och' ut teekanab' leeralal eek'ajol chi reechaninkil li na'ajej chi junelik». 

13“Chirix naq xqak'ul chixjunil a'in xb'aan li qamaak ut li qamaa'usilal (us ta 
laa'at, at qaYos, ink'a' xoohaak'e chi xtojb'al rix li qamaak jo' qak'ulub' raj 
xk'ulb'al, xoohaak'e b'an chi wank chi ach'ab'anb'il), 

14ma truuq tab'i' too'ok wi' chik chi xq'etb'al laachaq'rab' ut xlaq'ab'ankil qib' 
rik'ineb' li poyanam a'in li neke'xb'aanu li maa'usilal? Ma ink'a' raj tchalq 
laajosq'il sa' qab'een ut toohaasach chi maajun junaq taakole'q? 

15“At Qaawa', xYos laj Israel, laa'at tiik aach'ool. Jo'kan naq toj yo'yooko anaqwan 
jarub'o li xookole'k. Wanko rub'el laawoq rub'el laawuq' laa'o aj maak, us ta 
maajun xnimal aj maak naxkuy wank chawu”. 

Esd 10 

Ke'isiik chixjunileb' li ixq jalaneb' xtenamit 

1Wiq'wo laj Esdras chiru rochoch li Yos, yo chi yaab'ak, chi tijok ut chi 
xxootoninkil li xmaak. Toja' naq jun tuub'eb' aj Israel, jo' winq, ixq ut kok'al, 
ke'xch'utub' rib' chi xsutam, k'ajo'eb' chi yaab'ak. 

2Ut laj Sekanías, ralal laj Jehiel, xkomoneb' laj Elam, kixye re laj Esdras: 
“Xqaq'etq'eti qib' chiru li qaYos naq xoosumlaje'k rik'ineb' li ixq jalan 
xtenamiteb', xe'qak'am sa' xyanqeb' li wankeb' arin sa' li qana'aj. Ab'anan toj 
wank royb'enihom laj Israel. 

3Qab'aanuuq jun li sumwank rik'in li qaYos: qaye li qaatin naq te'qachaq'rab'i 
chixjunileb' li ixq aj ab'l tenamit rochb'eeneb' li xkok'al, jo' chanru xaye laa'at, 
wa'chin, jo'keb' ajwi' chixjunileb' li neke'roxloq'i li xchaq'rab' li qaYos. 
Chi'uxmanq jo' naxye li Chaq'rab'. 

4Xaqlin, xb'aan naq sa' aab'een laa'at teneb'anb'il xb'aanunkil a'in; laa'o wanqo 
aawik'in chatenq'ankil. Kawaq aach'ool ut chayal aaq'e chi k'anjelak!”. 

5Toja' naq kixaqliik laj Esdras ut kixk'eheb' li xjolomileb' laj tij, eb' laj Leví ut 
chixjunileb' laj Israel chi xyeeb'al raatineb' rik'in jurament naq te'xb'aanu jo' 
chanru xyeemank. Ut eb' a'an ke'xye jurament. 

6Chirix chik a'an laj Esdras ki'elk sa' rochoch li Yos ut koho sa' xmuheb'aal laj 
Johanán, ralal laj Eliasib, b'arwi' kixnumsi li q'oqyink chi ink'a' kiwa'ak ki'uk'ak, 
xb'aan naq q'axal ra sa' xch'ool chirix li maak ke'xb'aanu li ke'sutq'iik chaq. 

7Ut kipuktesimank jun li esil sa' xteepal Judá ut Jerusalén cho'q reheb' 
chixjunileb' li ke'sutq'iik chaq, re naq te'xch'utub' rib'eb' Jerusalén. 

8Yalaq ani ink'a' taawulaq chiru oxib' kutan, taamaq'e'q chiru jo'ch'inal jo'nimal 
wank re, ut a'an ajwi' taa'isiiq sa' xyanq xkomonileb' laj Israel, jo' chanru 
k'uub'k'u xb'aaneb' laj k'amol b'e ut eb' laj jolominel. 

9Jo'kan naq chixjunileb' laj Judá ut eb' laj Benjamín ke'ch'utlaak Jerusalén sa' 
xkutankil, sa' li junmay xb'e li xb'ele po. Chixjunileb' li tenamit ke'xch'utub' rib' 
chi xneb'aalil li rochoch li Yos: k'ajo' neke'siksotk xb'aan li na'leb' a'an jo'wi' 
xb'aan li kawil hab' kichalk sa' xb'eeneb'. 

10Toja' naq laj Esdras laj tij kixaqliik ut kixye reheb': “Xexmaakob'k xb'aan naq 
xexsumlaak rik'ineb' li ixq aj ab'l tenamiteb'. Chi jo'kan kitamk xmaakeb' laj 
Israel. 

11Chexooto leemaak anaqwan chiru li Qaawa', xYos leena' leeyuwa', paab'omaq li 
rajom ut jek'ihomaq eerib' rik'ineb' li maak'a'eb' xpaab'aal jo'wi' rik'ineb' li ixq aj 
ab'l tenamit”, chan. 

12Chixjunileb' li ch'utch'uukeb' aran ke'chaq'ok ut ke'xye chi kaw xyaab' xkuxeb': 
“Tqab'aanu jo' xaye. 

13Ab'anan numtajenaq li tenamit ut kaw li hab'; jo'wi' anchal moko truuq ta 
tookanaaq sa' b'e, xb'aan naq li ch'a'ajkilal a'an ink'a' taa'elq yal chiru jun malaj 
wiib' kutan: jwal naab'alo li xqab'aanu li maak a'an. 

14Us raj naq te'kanaaq arin eb' laj k'amol qab'e sa' xk'ab'a' chixjunileb' li 
ch'utch'uukeb'; ut jo'k'ihaleb' li wankeb' sa'atqeb' li qatenamit ut sumsuukeb' 
rik'in jun li ixq aj ab'l tenamit, chalqeb' moqon, sa' li kutan xaqxo re li junjunq, 
rochb'eenaqeb' laj raqol aatin ut li xjolomileb' li junjunq chi tenamit, toj reetal 
taa'elq li xnimal xjosq'il li qaYos xb'aan li na'leb' a'in”. 

15-16Chixjunileb' li ke'elk Babilonia ut ke'sutq'iik chaq Jerusalén ke'xb'aanu jo' 
chanru k'uub'k'u; ka'ajwi' laj Jonatán, ralal laj Asahel, ut laj Jahasías, ralal laj 
Tikbá, rochb'eeneb' laj Mesulán ut laj Sabtay aj Leví, ink'a' ke'xk'ul xch'ooleb' li 
k'aru xyeemank. Toja' naq laj Esdras laj tij kixsik'eb' ru cho'q aj tenq' re li 
xjolomileb' li junq kab'al, jo' chanru xk'ab'a' li junq kab'al, ut kixb'oqeb' xk'ab'a' 
chixjunqaleb'. Sa' li xb'een kutan re li xlaje po ke'xtikib' xtz'ilb'al rix li na'leb' a'in. 

17Ut sa' li xb'een kutan re li xb'een po ak xraqe'k li raqok aatin chirixeb' 
chixjunileb' li winq li sumsuukeb' rik'in ixq aj ab'l tenamit. 

18Sa' xyanqeb' laj tij a'aneb' a'in li xk'ab'a' li sumsuukeb' rik'in jun li ixq aj ab'l 
tenamit. Sa' xyanqeb' li ralal laj Josué, ralal laj Josadak, ut sa' xyanqeb' li rech'alal: 
laj Mahasías, laj Elieser, laj Jarib ut laj Kodolías. 

19Eb' a'in ke'xye li raatineb' rik'in jurament naq te'xchaq'rab'iheb li rixaqileb', ut 
ke'xyeechi'i jun chib'aat cho'q xmayejeb' chirix li xmaakeb'. 

20Sa' xyanqeb' li ralal laj Imer: laj Jananí ut laj Sebadías. 

21Sa' xyanqeb' li ralal laj Jarín: laj Mahasías, laj Elías, laj Semaías, laj Jehiel ut laj 
Osías. 

22Sa' xyanqeb' li ralal laj Pasjur: laj Eljohenay, laj Mahasías, laj Ismael, laj 
Natanael, laj Josabad ut laj Elasá. 

23Sa' xyanqeb' laj Leví: laj Josabad, laj Semehí, laj Kelaías (malaj laj Kelitá), laj 
Petajías, laj Judá ut laj Elieser. 

24Sa' xyanqeb' laj b'ichanel: laj Eliasib ut laj Sakur. Sa' xyanqeb' laj k'aak'alenel 
okeb'aal: laj Salún, laj Telen ut laj Urí. 

25Sa' xyanqeb' laj Israel, sa' xyanqeb' li ralal laj Parós: laj Ramías, laj Jisías, laj 
Malkías, laj Miyamín, laj Elehasar, laj Malkías ut laj Benaías. 

26Sa' xyanqeb' li ralal laj Elam: laj Matanías, laj Sakarías, laj Jehiel, laj Abdí, laj 
Jeremot ut laj Elías. 

27Sa' xyanqeb' li ralal laj Satú: laj Eljohenay, laj Eliasib, laj Matanías, laj Sabad ut 
laj Atlay. 

28Sa' xyanqeb' li ralal laj Bebay: laj Jwan, laj Ananías, laj Sabay ut laj Atlay. 

29Sa' xyanqeb' li ralal laj Bikbay: laj Mesulán, laj Maluk, laj Adaías, laj Jasub, laj 
Sehal ut laj Jeremot. 

30Sa' xyanqeb' li ralal laj Pajat-Mohab: laj Adná, laj Kelal, laj Benaías, laj Mahasías, 
laj Matanías, laj Besalel, laj Binuy ut laj Manasés. 

31Sa' xyanqeb' li ralal laj Jarín: laj Elieser, laj Isías, laj Malkías, laj Semaías, laj 
Simehón, 

32laj Benjamín, laj Maluk ut laj Semarías. 

33Sa' xyanqeb' li ralal laj Jasún: laj Matenay, laj Matatá, laj Sabad, laj Elifélet, laj 
Jeremay, laj Manasés ut laj Semehí. 

34Sa' xyanqeb' li ralal laj Baní: laj Maday, laj Amrán, laj Joel, 

35laj Benaías, laj Bedías, laj Kelaías, 

36laj Banías, laj Meremot, laj Eliasib, 

37laj Matanías, laj Matenay ut laj Jasay. 

38Sa' xyanqeb' li ralal laj Binuy: laj Semehí, 

39laj Selemías, laj Natán ut laj Adaías; 

40sa' xyanqeb' li ralal laj Sakay: laj Sasay, laj Saray, 

41laj Asarehel, laj Selemías, laj Semarías, 

42laj Salún, laj Amarías ut laj José. 

43Sa' xyanqeb' li ralal laj Nebo: laj Jehiel, laj Matatías, laj Sabad, laj Sebiná, laj 
Jaday, laj Joel ut laj Benaías. 

44Chixjunileb' a'in sumsuukeb' rik'ineb' ixq aj ab'l tenamit, ab'anan ke'risiheb' li 
ixq jo'wi' li ralaleb'. 

Esd 10 

Ke'isiik chixjunileb' li ixq jalaneb' xtenamit 

1Wiq'wo laj Esdras chiru rochoch li Yos, yo chi yaab'ak, chi tijok ut chi 
xxootoninkil li xmaak. Toja' naq jun tuub'eb' aj Israel, jo' winq, ixq ut kok'al, 
ke'xch'utub' rib' chi xsutam, k'ajo'eb' chi yaab'ak. 

2Ut laj Sekanías, ralal laj Jehiel, xkomoneb' laj Elam, kixye re laj Esdras: 
“Xqaq'etq'eti qib' chiru li qaYos naq xoosumlaje'k rik'ineb' li ixq jalan 
xtenamiteb', xe'qak'am sa' xyanqeb' li wankeb' arin sa' li qana'aj. Ab'anan toj 
wank royb'enihom laj Israel. 

3Qab'aanuuq jun li sumwank rik'in li qaYos: qaye li qaatin naq te'qachaq'rab'i 
chixjunileb' li ixq aj ab'l tenamit rochb'eeneb' li xkok'al, jo' chanru xaye laa'at, 
wa'chin, jo'keb' ajwi' chixjunileb' li neke'roxloq'i li xchaq'rab' li qaYos. 
Chi'uxmanq jo' naxye li Chaq'rab'. 

4Xaqlin, xb'aan naq sa' aab'een laa'at teneb'anb'il xb'aanunkil a'in; laa'o wanqo 
aawik'in chatenq'ankil. Kawaq aach'ool ut chayal aaq'e chi k'anjelak!”. 

5Toja' naq kixaqliik laj Esdras ut kixk'eheb' li xjolomileb' laj tij, eb' laj Leví ut 
chixjunileb' laj Israel chi xyeeb'al raatineb' rik'in jurament naq te'xb'aanu jo' 
chanru xyeemank. Ut eb' a'an ke'xye jurament. 

6Chirix chik a'an laj Esdras ki'elk sa' rochoch li Yos ut koho sa' xmuheb'aal laj 
Johanán, ralal laj Eliasib, b'arwi' kixnumsi li q'oqyink chi ink'a' kiwa'ak ki'uk'ak, 
xb'aan naq q'axal ra sa' xch'ool chirix li maak ke'xb'aanu li ke'sutq'iik chaq. 

7Ut kipuktesimank jun li esil sa' xteepal Judá ut Jerusalén cho'q reheb' 
chixjunileb' li ke'sutq'iik chaq, re naq te'xch'utub' rib'eb' Jerusalén. 

8Yalaq ani ink'a' taawulaq chiru oxib' kutan, taamaq'e'q chiru jo'ch'inal jo'nimal 
wank re, ut a'an ajwi' taa'isiiq sa' xyanq xkomonileb' laj Israel, jo' chanru 
k'uub'k'u xb'aaneb' laj k'amol b'e ut eb' laj jolominel. 

9Jo'kan naq chixjunileb' laj Judá ut eb' laj Benjamín ke'ch'utlaak Jerusalén sa' 
xkutankil, sa' li junmay xb'e li xb'ele po. Chixjunileb' li tenamit ke'xch'utub' rib' 
chi xneb'aalil li rochoch li Yos: k'ajo' neke'siksotk xb'aan li na'leb' a'an jo'wi' 
xb'aan li kawil hab' kichalk sa' xb'eeneb'. 

10Toja' naq laj Esdras laj tij kixaqliik ut kixye reheb': “Xexmaakob'k xb'aan naq 
xexsumlaak rik'ineb' li ixq aj ab'l tenamiteb'. Chi jo'kan kitamk xmaakeb' laj 
Israel. 

11Chexooto leemaak anaqwan chiru li Qaawa', xYos leena' leeyuwa', paab'omaq li 
rajom ut jek'ihomaq eerib' rik'ineb' li maak'a'eb' xpaab'aal jo'wi' rik'ineb' li ixq aj 
ab'l tenamit”, chan. 

12Chixjunileb' li ch'utch'uukeb' aran ke'chaq'ok ut ke'xye chi kaw xyaab' xkuxeb': 
“Tqab'aanu jo' xaye. 

13Ab'anan numtajenaq li tenamit ut kaw li hab'; jo'wi' anchal moko truuq ta 
tookanaaq sa' b'e, xb'aan naq li ch'a'ajkilal a'an ink'a' taa'elq yal chiru jun malaj 
wiib' kutan: jwal naab'alo li xqab'aanu li maak a'an. 

14Us raj naq te'kanaaq arin eb' laj k'amol qab'e sa' xk'ab'a' chixjunileb' li 
ch'utch'uukeb'; ut jo'k'ihaleb' li wankeb' sa'atqeb' li qatenamit ut sumsuukeb' 
rik'in jun li ixq aj ab'l tenamit, chalqeb' moqon, sa' li kutan xaqxo re li junjunq, 
rochb'eenaqeb' laj raqol aatin ut li xjolomileb' li junjunq chi tenamit, toj reetal 
taa'elq li xnimal xjosq'il li qaYos xb'aan li na'leb' a'in”. 

15-16Chixjunileb' li ke'elk Babilonia ut ke'sutq'iik chaq Jerusalén ke'xb'aanu jo' 
chanru k'uub'k'u; ka'ajwi' laj Jonatán, ralal laj Asahel, ut laj Jahasías, ralal laj 
Tikbá, rochb'eeneb' laj Mesulán ut laj Sabtay aj Leví, ink'a' ke'xk'ul xch'ooleb' li 
k'aru xyeemank. Toja' naq laj Esdras laj tij kixsik'eb' ru cho'q aj tenq' re li 
xjolomileb' li junq kab'al, jo' chanru xk'ab'a' li junq kab'al, ut kixb'oqeb' xk'ab'a' 
chixjunqaleb'. Sa' li xb'een kutan re li xlaje po ke'xtikib' xtz'ilb'al rix li na'leb' a'in. 

17Ut sa' li xb'een kutan re li xb'een po ak xraqe'k li raqok aatin chirixeb' 
chixjunileb' li winq li sumsuukeb' rik'in ixq aj ab'l tenamit. 

18Sa' xyanqeb' laj tij a'aneb' a'in li xk'ab'a' li sumsuukeb' rik'in jun li ixq aj ab'l 
tenamit. Sa' xyanqeb' li ralal laj Josué, ralal laj Josadak, ut sa' xyanqeb' li rech'alal: 
laj Mahasías, laj Elieser, laj Jarib ut laj Kodolías. 

19Eb' a'in ke'xye li raatineb' rik'in jurament naq te'xchaq'rab'iheb li rixaqileb', ut 
ke'xyeechi'i jun chib'aat cho'q xmayejeb' chirix li xmaakeb'. 

20Sa' xyanqeb' li ralal laj Imer: laj Jananí ut laj Sebadías. 

21Sa' xyanqeb' li ralal laj Jarín: laj Mahasías, laj Elías, laj Semaías, laj Jehiel ut laj 
Osías. 

22Sa' xyanqeb' li ralal laj Pasjur: laj Eljohenay, laj Mahasías, laj Ismael, laj 
Natanael, laj Josabad ut laj Elasá. 

23Sa' xyanqeb' laj Leví: laj Josabad, laj Semehí, laj Kelaías (malaj laj Kelitá), laj 
Petajías, laj Judá ut laj Elieser. 

24Sa' xyanqeb' laj b'ichanel: laj Eliasib ut laj Sakur. Sa' xyanqeb' laj k'aak'alenel 
okeb'aal: laj Salún, laj Telen ut laj Urí. 

25Sa' xyanqeb' laj Israel, sa' xyanqeb' li ralal laj Parós: laj Ramías, laj Jisías, laj 
Malkías, laj Miyamín, laj Elehasar, laj Malkías ut laj Benaías. 

26Sa' xyanqeb' li ralal laj Elam: laj Matanías, laj Sakarías, laj Jehiel, laj Abdí, laj 
Jeremot ut laj Elías. 

27Sa' xyanqeb' li ralal laj Satú: laj Eljohenay, laj Eliasib, laj Matanías, laj Sabad ut 
laj Atlay. 

28Sa' xyanqeb' li ralal laj Bebay: laj Jwan, laj Ananías, laj Sabay ut laj Atlay. 

29Sa' xyanqeb' li ralal laj Bikbay: laj Mesulán, laj Maluk, laj Adaías, laj Jasub, laj 
Sehal ut laj Jeremot. 

30Sa' xyanqeb' li ralal laj Pajat-Mohab: laj Adná, laj Kelal, laj Benaías, laj Mahasías, 
laj Matanías, laj Besalel, laj Binuy ut laj Manasés. 

31Sa' xyanqeb' li ralal laj Jarín: laj Elieser, laj Isías, laj Malkías, laj Semaías, laj 
Simehón, 

32laj Benjamín, laj Maluk ut laj Semarías. 

33Sa' xyanqeb' li ralal laj Jasún: laj Matenay, laj Matatá, laj Sabad, laj Elifélet, laj 
Jeremay, laj Manasés ut laj Semehí. 

34Sa' xyanqeb' li ralal laj Baní: laj Maday, laj Amrán, laj Joel, 

35laj Benaías, laj Bedías, laj Kelaías, 

36laj Banías, laj Meremot, laj Eliasib, 

37laj Matanías, laj Matenay ut laj Jasay. 

38Sa' xyanqeb' li ralal laj Binuy: laj Semehí, 

39laj Selemías, laj Natán ut laj Adaías; 

40sa' xyanqeb' li ralal laj Sakay: laj Sasay, laj Saray, 

41laj Asarehel, laj Selemías, laj Semarías, 

42laj Salún, laj Amarías ut laj José. 

43Sa' xyanqeb' li ralal laj Nebo: laj Jehiel, laj Matatías, laj Sabad, laj Sebiná, laj 
Jaday, laj Joel ut laj Benaías. 

44Chixjunileb' a'in sumsuukeb' rik'ineb' ixq aj ab'l tenamit, ab'anan ke'risiheb' li 
ixq jo'wi' li ralaleb'. 

Neh 

Neh 1 

Laj Nehemías kitijok chirix li xtenamit 

1A'an a'in li aatin kixtz'iib'a laj Nehemías, ralal laj Jakalías. Naq junmay chihab' 
rokik chi awab'ejil laj Artajerjes, sa' li po Kislew, wankin sa' li tenamit Susa 

2naq kiwulak laj Jananí, li wiitz'in, rochb'eeneb' wiib' oxib' chi winq chalenaqeb' 
Judá. Toja' naq kinpatz' reheb' chirix Jerusalén ut chanru wankeb' laj Judiiy li 
ink'a' koheb' chi preexil aran Babilonia. 

3Kine'xchaq'b'e: “Eb' li ink'a' koheb' chi preexil ut ke'kanaak sa' xteepal Judá, 
wankeb' anaqwan sa' rajb'al ru ut naab'al li rahilal yookeb' xk'ulb'al. Juk'inb'il li 
tz'ak sutsu wi' Jerusalén, ut k'atb'il li xtz'apb'al rokeb'aal li tenamit”, chankeb'. 

4Naq kiwab'i a'in, kink'ojlaak ut kin'ok chi yaab'ak. Ut chiru wiib' oxib' kutan 
q'axal kiraho'k sa' inch'ool, kin'ayuunik ut kintijok chiru li choxahil Yos. 

5Ut kinye re: “At Qaawa', at Eechal re li choxa, laa'at li Nimajwal Yos ut xiwajel 
aawu! Junelik wank sa' laach'ool li loq'laj sumwank ut laarahom cho'q reheb' li 
neke'rahok aawe ut neke'xpaab' laachaq'rab'. 

6Nintz'aama chawu naq chawil taxaq xtoq'ob'aal wu ut chawab'i lintij chi q'eq ut 
chi kutan sa' xk'ab'a'eb' laj Israel aj k'anjeleb' chawu. Yaal naq xoomaakob'k 
chawu laa'in ut eb' li wech'alal; xoomaakob'k laa'o aj Israel 

7xb'aan naq ink'a' xqapaab' laachaq'rab', laawaatin ut laataqlahom li xak'e qe sa' 
xk'ab'a' laj Moisés aj k'anjel chawu. 

8Chakuy inmaak, jultikaq aawe li k'aru kayeechi'i re laj Moisés: «Wi teeq'et li 
waatin, laa'in texincha'cha'i sa' xyanqeb' li tenamit.  

9Ab'an wi texsutq'iiq chaq wik'in, wi teepaab' ut teek'anjela ru linchaq'rab', tinxik 
chesik'b'al ut texink'am wi' chik sa' li na'ajej sik'b'il ru inb'aan cho'q inmuheb'aal, 
us ta ak cha'cha'inb'ilex toj sa' xmaril li choxa», chankat. 

10“At Qaawa', laa'o aj k'anjel chawu; misachk sa' aach'ool naq laa'o laatenamit li 
xakoleb' rik'in xnimal aawankil ut aametz'ew. 

11Nintz'aama chawu, at Qaawa', chawab'i taxaq lintz'aamahom ut li xtijeb' laj 
k'anjel chawu li neke'raj xnimankil laak'ab'a'. Chak'e taxaq naq us tin'elq ut usilal 
toxintaw rik'in li awab'ej”. Sa'eb' li kutan a'an laa'in aj k'ehol ruk'a' li awab'ej naq 
kinwank. 

Neh 2 

Laj Artajerjes kixtaqla laj Nehemías aran Jerusalén 

1Sa' li po Nisán naq ak junmay chihab' rokik chi awab'ejil laj Artajerjes, kinchap li 
b'iin ut kink'e re li awab'ej li wank sa' meex. Laa'in maajun sut kinwulak rik'in chi 
ra sa' linch'ool; 

2jo'kan naq li awab'ej kixpatz' we: “K'a'ut naq q'axal ra sa' laach'ool? Laa'at moko 
yajat ta. Ch'olch'o naq wank junaq ch'a'ajkilal yo wi' aak'a'uxl”, chan we. K'ajo' 
naq ki'ok inxiw naq kiwab'i a'in, 

3ut kinye re li awab'ej: “At awab'ej, sahaq taxaq aach'ool chi junelik! K'a' naq 
ink'a' rahaq inch'ool? Li tenamit b'arwi' wank xmuqleb'aaleb' linna' linyuwa' 
xkanaak chi po'lemil ut k'atb'il chik li rokeb'aal”.  

4Kixye li awab'ej: “K'aru taawaj tinb'aanu?”. Toja' naq kinyaab'a xk'ab'a' li 
choxahil Yos 

5ut kinsume: “At awab'ej, wi naxk'ul aawu ut wi sa sa' aach'ool wik'in, taqlahin 
Judá, re naq tinwaklesi wi' chik li tenamit muqb'ileb' wi' linna' linyuwa'”. 

6K'ojk'o li rixaqil chi xk'atq naq li awab'ej kixpatz' we: “Jo' najtil tatmaaniho'q? 
Jo'q'ehat chaq?”, chan we. Toja' naq laa'in kinxaqab' xkutankil linsutq'ijik, ut li 
awab'ej kixk'ulub'an ru ut kinxtaqla. 

7Kinye ajwi': “At awab'ej, wi naxk'ul laach'ool, k'e inhu cho'q reheb' li 
neke'taqlank sa'eb' li na'ajej wankeb' junpak'al li nima' Éwfrates, re naq ink'a' 
te'xram linxikik toj Judá. 

8Jo'wi' anchal tz'iib'a junaq hu cho'q re laj Asaf, laj k'aak'alehom reheb' li k'iche' 
re li awab'ej, re naq tixk'e inche' tinyiib' wi' rokeb'aal li kawub'resinb'il na'ajej 
chi xk'atq li Loq'laj Ochoch, jo' ajwi' li xsuttz'akil li tenamit ut li ochoch tinhilanq 
wi'”. Li awab'ej kixk'e we chixjunil li kintz'aama, xb'aan naq li rusilal linYos wank 
wik'in. 

9Naq kinwulak junpak'al li nima' Éwfrates, kinq'axtesi li hu kixtz'iib'a li awab'ej 
reheb' li neke'taqlank aran. Wankeb' xjolomileb' aj puub' ut xkomoneb' li 
neke'b'eek chirix kawaay ke'taqlaak xb'aan li awab'ej chink'aak'alenkil. 

10Ab'an naq laj Sanbalat aj Jorón ut laj Tobías aj Amón, ke'rab'i a'an, ra ke'reek'a 
naq laa'in kinchalk chi xtenq'ankileb' laj Israel. 

Ke'xk'uub' xwaklesinkil wi' chik li xsuttz'akil Jerusalén 

11Naq kinwulak Jerusalén, oxib' kutan kinkanaak aran. 

12Chirix chik a'an kinwakliik chiru q'oqyink wochb'een wiib' oxib' chi winq, ab'an 
maajun reheb' kinye wi' li k'aru xyehom we li Yos tinb'aanu cho'q re Jerusalén; ut 
maajun xul kink'am chiwix, ka'ajwi' linkawaay. 

13Sa' ajwi' li q'oqyink a'an kin'elk sa' li Okeb'aal naxik taq'a ut kohin sa' xjayal li 
Yu'amha' re li Mama' Xul jo'wi' sa' xjayal li Okeb'aal re li Mul. Kink'e reetal naq 
juk'inb'il li suttz'ak sutsu wi' Jerusalén ut k'atb'il li rokeb'aal xb'aan li xam. 

14Chirix chik a'an kohin toj sa' li Okeb'aal re li Yu'amha' ut sa' li Ha' re li Awab'ej, 
ab'an linkawaay ink'a' kiruuk chi nume'k aran. 

15Chi q'eq ajwi' kohin taqe'k chire li nima', yookin chi xk'eeb'al reetal li suttz'ak, 
ut kin'ok wi' chik sa' li Okeb'aal re li Taq'a. Jo'ka'in naq kinsutq'iik sa' li tenamit. 

16Eb' li wankeb' sa' chaq'rab' ink'a' ke'xnaw b'ar kohin chi moko k'aru kinb'aanu 
chaq. Maak'a' ajwi' kinye reheb' laj Judiiy: chi moko reheb' laj tij chi moko reheb' 
li wankeb' sa' chaq'rab', chi moko reheb' laj jolominel ut eb' laj k'anjel. 

17Toja' naq kinye reheb': “Laa'ex ajwi' nekek'e reetal li rahilal wanko wi', xb'aan 
naq po'lem xkanaak Jerusalén ut eb' li rokeb'aal k'atb'ileb' xb'aan li xam. Kimqex 
ut qawaklesiiq wi' chik li xsuttz'akil Jerusalén, re naq ink'a' chik toose'eq 
xb'aaneb' chixjunileb'”, chankin. 

18Ut kinseeraq'i reheb' chanru naq li Yos kinxtenq'a rik'in xnimal rusilal; kinye 
ajwi' chixjunil li k'aru xyehom we li awab'ej. “Wakliiqo ut okaqo chi k'anjelak!”, 
chankeb' a'an. Ut ke'ok chi k'anjelak chi chaab'il. 

19Naq laj Sanbalat aj Jorón, laj Tobías aj Amón, ut laj Kesen aj Arabia ke'rab'i resil 
a'in, ke'xtikib' qase'enkil ut qatz'eqtaanankil; ke'xye: “K'aru ok eere chi 
xb'aanunkil? Ma teeraj xq'etq'etinkil eerib' chiru li awab'ej?”, chankeb'. 

20Ab'anan laa'in kinchaq'b'eheb': “Li choxahil Yos tooxk'e chi q'axok u. Laa'o li 
nokook'anjelak chiru ok qe chi k'anjelak. Ut laa'ex maak'a' truuq teereechani 
arin; maak'a' eek'ulub'; moko eek'ulub' ta naq wanq eepatz'b'al sa' li tenamit 
Jerusalén”, chankin reheb'. 

Neh 3 

Ke'ok chi xwaklesinkil wi' chik li xsuttz'akil Jerusalén 

1Laj Eliasib, li xyuwa'il aj tij, ut eb' li rochb'een, eb' laj tij, ke'ok chi xyiib'ankil li 
Rokeb'aaleb' li Karneer. Ke'xyiib' ut ke'xk'e li xtz'amb'ahil, li xtz'apb'al ut li 
xnat'b'al rix. Chirix chik a'an ke'xwaklesi wi' chik li suttz'ak chalen li najt xteramil 
kab'l O'k'aal xk'ab'a' toj sa' li najt xteramil rochoch laj Jananel. 

2Chi xk'atqeb' a'an ke'ok chi k'anjelak laj Jerikó jo'wi' laj Sakur, ralal laj Imrí. 

3Eb' laj Hasená ke'xyiib' wi' chik li Rokeb'aaleb' li Kar: ke'xk'e li xtz'amb'ahil, li 
xtz'apb'al ut li xnat'b'al rix. 

4Chi xk'atqeb' a'an kitz'akab'k laj Meremot, ralal laj Urías ut ri laj Hakós; chirix 
chik a'an laj Mesulán, ralal laj Berekías ut ri laj Mesesabel, ut chirix a'an 
kitz'akab'k laj Sadok, ralal laj Bahaná. 

5Chi xk'atq a'an ke'tz'akab'k eb' laj Tékoha, us ta eb' li ninqeb' xwankil ink'a' 
ke'raj xtenq'ankileb' li neke'jolomink reheb'. 

6Laj Johadá, ralal laj Paséhaj, ut laj Mesulán, ralal laj Besodías, ke'xyiib' li Najteril 
Okeb'aal: ke'xxaqab' sa' xna'aj ut ke'xk'e xtz'amb'ahil, li xtz'apb'al ut li xnat'b'al 
rix. 

7Chi xk'atqeb' a'an ke'tz'akab'k laj Melatías aj Gabahón ut laj Yadón aj Meronot, 
jo' ajwi' eb' laj Gabahón ut eb' laj Mispá, li wankeb' chaq rub'el xwankil li 
nataqlank junpak'al li nima' Éwfrates. 

8Chi xk'atqeb' a'an kitz'akab'k laj Usiel, ralal laj Jaraías, aj tenol plaat, ut chirix 
chik a'an kitz'akab'k laj Jananías, aj yiib'ahom sununkil b'an. Eb' a'in ke'raqe'k chi 
k'anjelak aran Jerusalén toj wan wi' li tz'ak nim ru. 

9Chi xk'atqeb' a'an kitz'akab'k laj Refaías, ralal laj Jur, xjolomil li xyiijachil 
Jerusalén. 

10Chirix chik a'an laj Jedaías, ralal laj Harumaf, kitz'akab'k chiru li rochoch, ut sa' 
xtiqam a'an kitz'akab'k laj Jatús, ralal laj Jasabnías. 

11Sa' xtiqam a'an ke'tz'akab'k laj Malkías, ralal laj Jarín, ut laj Jasub, ralal laj Pajat-
Mohab, toj wan wi' li najt xteramil kab'l reheb' li Oorn. 

12Chi xk'atqeb' a'an kitz'akab'k laj Salún, ralal laj Halojés, xjolomil li xkab' 
xyiijachil Jerusalén, jo' ajwi' eb' li xrab'in. 

13Laj Janún ut eb' laj Sanóhaj ke'xyiib' li Okeb'aal naxik taq'a: ke'xxaqab' sa' 
xna'aj, ke'xk'e xtz'amb'ahil, li xtz'apb'al ut li xnat'b'al rix, ut ke'xyiib' ajwi' 
wuqlaju xkaalajuk'aal (277) moqoj li tz'ak toj wan wi' Rokeb'aal li Mul. 

14Li Rokeb'aal li Mul kiyiib'aak xb'aan laj Malkías, ralal laj Rekab ut xjolomil li 
teep Bet-Keren: kixxaqab' sa' xna'aj ut kixk'e xtz'amb'ahil, li xtz'apb'al ut li 
xnat'b'al rix. 

15Li Rokeb'aal li Yu'amha' kiyiib'aak xb'aan laj Salún, ralal laj Koljosé, xjolomil li 
teep Mispá: kixxaqab' sa' xna'aj ut kixk'e xtz'amb'ahil, li xtz'apb'al ut li xnat'b'al 
rix. Kixyiib' ajwi' xtz'akul li Ha' re Siloé, li wank chi xk'atq li rawimq li awab'ej, toj 
wan wi' li xtaqleb'aal li xTenamit laj David. 

16Chirix chik a'an laj Nehemías, ralal laj Astuk, xjolomil xyiijachil li teep Bet-Sur, 
kitz'akab'k toj chiruheb' li xmuqleb'aal laj David, toj wan wi' li kumb' ut li 
rochocheb' laj puub'. 

17Chirix chik a'an ke'tz'akab'k laj Leví: laj Rejún, ralal laj Baní; chi xk'atq a'an laj 
Jasabías, xjolomil xyiijachil li teep Kehilá, sa' xk'ab'a'eb' li wankeb' sa' xteepal. 

18Chirix chik a'an ke'tz'akab'k li xkomon: laj Binuy, ralal laj Jenadad, xjolomil li 
xkab' xyiijachil li teep Kehilá; 

19laj Eser, ralal laj Josué, xjolomil Mispá, li kiyiib'ank re li tz'ak sa' xka'yab'aal li 
taqsink naxik sa' li xk'uuleb'aaleb' li ch'iich' re yalok, toj sa' xxuk li tz'ak. 

20Chirix chik a'an kitz'akab'k laj Baruk, ralal laj Sabay, chalen sa' li xuk toj wan 
wi' li okeb'aal sa' rochoch laj Eliasib li xyuwa'il aj tij. 

21Chirix chik a'an kitz'akab'k laj Meremot, ralal laj Urías ut ri laj Hakós, chalen sa' 
li okeb'aal re li rochoch laj Eliasib toj b'ar nokoxraqe'q wi' li kab'l. 

22Chirix chik a'an ke'tz'akab'k eb' laj tij li wankeb' chaq chiru taq'a. 

23Laj Benjamín ut laj Jasub ke'tz'akab'k sa' xka'yab'aal li rochocheb', ut laj 
Asarías, ralal laj Mahasías ut ri laj Ananías, kitz'akab'k chi xk'atq li rochoch. 

24Sa' xtiqam a'an kitz'akab'k laj Binuy, ralal laj Jenadad, chalen wan wi' li rochoch 
laj Asarías toj sa' xxuk li tz'ak. 

25Chirix chik a'an kitz'akab'k laj Palal, ralal laj Usay, sa' xka'yab'aal li xuk ut li najt 
xteramil kab'l li wank sa' xb'een li rochoch li awab'ej, nach' rik'in xneb'aalil li 
tz'alam. Chirix chik a'an laj Pedaías, ralal laj Parós, kitz'akab'k 

26toj sa' li Okeb'aal reheb' laj b'eelahom ha', li na'ilok sa' xjayal releb'l saq'e, ut toj 
sa' xka'yab'aal li najt xteramil kab'l li wank sa' xb'een li rochoch li awab'ej. 

27Sa' xtiqam a'an eb' laj Tékoha ke'tz'akab'k sa' xka'yab'aal li najt xteramil kab'l li 
wank chi tzuul sa' xb'een rochoch li awab'ej toj wan wi' li tz'ak re Ofel. 

28Chalen wan wi' li Rokeb'aaleb' li Kawaay ke'tz'akab'k laj tij, li junjunq kixyiib' li 
tz'ak li wank sa' xka'yab'aal li rochoch. 

29Chirixeb' a'an kitz'akab'k laj Sadok, ralal laj Imer, sa' xka'yab'aal li rochoch, ut 
sa' xtiqam a'an kitz'akab'k laj Semaías, ralal laj Sekanías, laj k'aak'alenel re li 
okeb'aal sa' releb'l saq'e. 

30Chirix chik a'an ke'tz'akab'k laj Jananías, ralal laj Selemías, ut laj Janún, li xwaq 
ralal laj Salaf. Chirixeb' a'an kitz'akab'k laj Mesulán, ralal laj Berekías, sa' 
xka'yab'aal li rochoch. 

31Sa' xtiqam a'an laj Malkías, laj tenol plaat, kixyiib' li tz'ak toj wan wi' li 
rochocheb' laj k'anjel sa' rochoch li Yos ut eb' laj yakonel, sa' xka'yab'aal li 
okeb'aal re Mifkad, toj sa' li kab'l na'uxk wi' k'aak'alenk sa' xxuk li tz'ak. 

32Ut li tz'ak ke'xyiib' laj tenol plaat ut eb' laj yakonel, natiklaak sa' xuk wan wi' li 
na'ajej na'uxk wi' li k'aak'alenk ut kiraqe'k toj sa' li Rokeb'aaleb' li Karneer. 

Neh 4 

Eb' laj Judiiy ink'a' ke'ch'inank xch'ool xb'aaneb' li xik' neke'ilok reheb' 

1Naq laj Sanbalat kirab'i resil naq yooko wi' chik chi xwaklesinkil li tz'ak, k'ajo' 
naq kipo'k ut kichalk xjosq'il. Ki'ok chi reetz'unkileb' laj Judiiy 

2ut xyeeb'al chiruheb' li xkomon jo'wi' chiruheb' laj puub' re Samaria: “K'aru 
te'raj xb'aanunkil eb' aj Judiiy a'an li maak'a'eb' xmetz'ew? Ma te'xchoy tab'i' 

xyiib'ankil li tz'ak ut xyeechi'inkil xmayejeb' chiru jun kutan? Ma te'xyoob'tesi 
tab'i' eb' li k'atb'il pek a'an li wankeb' sa' jun tuub' chi juk'inb'il ochoch?”. 

3Toja' naq laj Tobías aj Amón kixye re laj Sanbalat li wank chi xk'atq: “Kanab'eb' 
chi tz'akab'k. Maak'a' xkawilal li tz'ak a'an: wi junaq yak taataqe'q sa' xb'een, 
relik chi yaal naq a'an taat'anoq re!”, chan. 

4Tikto laa'in kintijok chi jo'ka'in: “At qaYos, ab'i chanru naq nokoohe'xtz'eqtaana. 
Chak'e chi naqk sa' xb'eeneb' li xmajewahomeb'. Q'axtesiheb' sa' ruq'eb' li xik' 
neke'ilok reheb' ut che'k'ame'q chi preexil sa' jalan chik tenamit. 

5Ink'a' taxaq taakuy xmaa'usilaleb' chi moko chisachq sa' aach'ool li xmaakeb', 
xb'aan naq xe'xhob' li yookeb' chi xwaklesinkil li xtz'akil laatenamit”. 

6Jo'ka'in naq kiqawaklesi li xsuttz'akil Jerusalén li kiwulak sa' xyiitoq li xteram. 
K'ajo' naq ke'xk'e xch'ool li tenamit chi k'anjelak. 

7Naq laj Sanbalat, laj Tobías, eb' laj Arabia, eb' laj Amón ut eb' laj Asdod ke'rab'i 
resil naq kaw yookeb' chi xwaklesinkil wi' chik li xsuttz'akil Jerusalén jo'wi' 
xtz'apb'al eb' li hopox, q'axal ke'chalk xjosq'il 

8ut ke'xk'amchi'i rib' sa' junajil re naq junchalikaqeb' chi yalok rik'in Jerusalén ut 
xpoqoqinkil li tenamit. 

9Ab'anan laa'o kiqayaab'a xk'ab'a' li qaYos ut koo'ok chi k'aak'alenk chi q'eq ut 
chi kutan. 

10Ut eb' laj Judá ke'xye: “Yo chi lajk xmetz'eweb' laj iiqanel ut numtajenaq li 
puk'inb'il tz'ak isiik taaraj. Moko tooruuq ta xwaklesinkil wi' chik li suttz'ak”, 
chankeb'. 

11Eb' li xik' neke'ilok qe ke'xk'oxla naq ink'a' taaqak'e reetal li k'aru yookeb' chi 
xk'oxlankil sa' qab'een. Sa' xch'ooleb' a'an naq ink'a' taaqil naq te'chalq sa' 
qab'een chi qakamsinkil re naq taaxaqliiq li qak'anjel. 

12Ab'an naq eb' laj Judiiy li wankeb' sa' xyanqeb' ke'chalk k'iila sut chi xyeeb'al 
naq eb' a'an chalkeb' re yalaq b'ar chi yalok qik'in, 

13laa'in keb'intaqla li tenamit chi k'aak'alenk sa'atqeb' li julux aj na'ajej, chirix li 
suttz'ak ut b'arwi' teeto li tz'ak; kinjek'iheb' chi junqkab'alil, li junjunq wank 
xch'iich', xjutz' che' ut xsimajeb'. 

14Ut naq kink'e reetal naq yo xxiweb', kinxaqliik ut kinye reheb' li xninqaleb' ru 
winq, eb' laj k'amol b'e jo'wi' chixjunil li tenamit: “Meexiwa ruheb'. Jultikaq eere 
naq li Qaawa' nim xwankil ut xiwajel ru. Yalonqex re xkolb'aleb' leerech'alal, 
leeralal eek'ajol, leerixaqil ut leerochoch”. 



911 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

15Naq eb' li xik' neke'ilok qe ke'rab'i resil naq kawal wanko ut li Yos kixpo' ru li 
k'aru k'uub'anb'il xb'aaneb', ke'elk aran ut chiqajunilo kooho wi' chik chi 
xyiib'ankil li suttz'ak. 

16Chalen sa' li kutan a'an ka'aj chik jun xyiijacheb' li winq ke'okenk chi k'anjelak; 
li jun yiijach chik wankeb' xjutz' che', xkoleb', xna' xsimajeb' ut xramleb' chire 
xch'ooleb'. Ut eb' laj jolominel ke'xk'e xkawub' xch'ool jo'k'ihaleb' laj Judá 
yookeb' xwaklesinkil li suttz'ak. 

17Eb' laj iiqanel ajwi' wankatqeb' xch'iich': rik'in jun li ruq' yookeb' chi k'anjelak, 
ut rik'in li ruq' jun chik, chapcho li xch'iich'eb' re yalok. 

18Li junjunq aj tz'ak, b'ak'b'o li xch'iich' chi xsa' naq yo chi k'anjelak; ut chink'atq 
laa'in wank laj yaab'asinel tronpeet. 

19Xb'aan naq ak inyehom reheb' li xninqaleb' ru winq, eb' laj k'amol b'e jo'wi' 
chixjunileb' li tenamit: “Numtajenaq li k'anjel a'in ut q'axal nim roq. Ut laa'o 
qacha'cha'ihom qib' sa' xkelam li suttz'ak, najt wanko chiqib'il qib'. 

20Jo'kan utan, b'ar teerab'i xyaab' li tronpeet, aran tqach'utub' qib'. Ut li qaYos 
taayaloq sa' qak'ab'a'”, chankin. 

21Chi jo'kan, naq laa'o yooko chi k'anjelak chalen eq'la toj ewu, li xyiijacheb' li 
poyanam wankeb' xch'iich'eb' re yalok sa' ruq'eb'. 

22Sa' ajwi' li honal a'an kinye reheb' li tenamit: “Chejunilex tento teenumsi li 
q'oqyink Jerusalén eerochb'eeneb' laj tenq'ahom eere. Chi jo'kan took'aak'alenq 
chi q'eq ut took'anjelaq chi kutan”, chankin. 

23Ab'anan laa'in, eb' li wech'alal, eb' laj k'anjel chiwu ut eb' laj k'aak'alenel li 
wankeb' wochb'een ink'a' kiqisi li qab'aatal. Chiqajunilo chapcho li qach'iich' re 
yalok rik'in quq'. 

Neh 5 

Laj Nehemías kixq'useb' li b'ihom 

1Sa'eb' li kutan a'an naab'aleb' li winq rochb'een li rixaqileb' ke'ok chi xwech'b'al 
rixeb' li rech tenamitul. 

2Wankeb' ke'yehok: “Naab'alo laa'o qochb'een li qalal qak'ajol. Aajel ru naab'al li 
triiw re naq tootzekanq ut ink'a' tookamq”. 

3Wankeb' chik ke'yehok: “Xb'aan li we'ej xqak'e li qach'och', li qawimq ut li 
qochoch cho'q reeqaj li tumin re xloq'b'al li triiw”. 

4Ut wan wi' chik ke'yehok: “Xqapatz' qatumin chi to' re xk'eeb'al li toj re li 
awab'ej, ut a' li qach'och' ut li qawimq xqak'e cho'q reeqaj li tumin. 

5Laa'o qakomon qib' rik'ineb' li qech tenamitul, ut juntaq'eet xloq'aleb' li qalal 
qak'ajol rik'ineb' li ralal xk'ajoleb' a'an. Ab'anan tento tqaq'axtesi eb' li qalal 
qak'ajol cho'q xmooseb' a'an. Ut wankeb' qarab'in ak xqak'ayeb' cho'q xmooseb' 
a'an, ut laa'o maak'a' naru tqab'aanu xb'aan naq li qach'och' ut li qawimq jalan aj 
e”. 

6K'ajo' naq kichalk injosq'il naq kiwab'i li wech'ij ib' a'an ut li xyaab' xkuxeb'. 

7Kink'oxla chi us k'aru tinb'aanu ut kinq'useb' li xninqaleb' ru winq ut eb' laj 
k'amol b'e xb'aan li iiq ke'xteneb' sa' xb'eeneb' li rech tenamitul. Keb'inb'oq sa' 
jun nimla ch'utub'aj ib' re xch'iilankileb' 

8ut kinye reheb': “Laa'o, jo' chanru xk'e rib' chiqu, xqisiheb' li qech tenamitul 
rub'el xwankileb' laj ab'l tenamit. Ut anaqwan laa'ex xek'ayeb' chik leeras 
eeriitz'in re naq laa'o tooloq'oq reheb'!”. Naq ke'rab'i a'in, ch'anch'o ke'kanaak 
chi ink'a' chik ke'xtaw k'aru ke'xye. 

9Ut laa'in kinye reheb': “Moko us ta li yookex xb'aanunkil. Tento raj sa' eeb'een 
roxloq'inkil li qaYos re naq ink'a' toohe'xhob' li tenamit li xik' neke'ilok qe. 

10Laa'in ajwi', eb' li wech'alal ut eb' laj k'anjel chiwu xqak'eheb' xtriiw ut 
xtumineb' chi to'. Ab'anan anaqwan ok qe chi xyeeb'al reheb' naq tqasach reetalil 
li k'as a'an. 

11Nintz'aama cheru naq chi junpaat cheq'ajsi li xch'och'eb', li rawimqeb', li 
xna'ajeb' li oliiw ut li rochocheb', ut sachomaq reetalil li tumin, li triiw, li b'iin ut li 
aseeyt li xe'xto'oni eerik'in”. 

12Ke'chaq'ok eb' a'an ut ke'xye: “Taaqaq'ajsi ut maak'a' chik tqapatz' reheb'. 
Taaqab'aanu jo' xaye laa'at”, chankeb'. Toja' naq kinb'oqeb' laj tij re naq 
chiruheb' a'an te'xye sa' jurament naq te'xb'aanu li xyehomeb'. 

13Chirix chik a'an kinchiq'chiq'i li waq' ut kinye: “Jo'ka'in taxaq tixb'aanu li 
Qaawa' Yos: yalaq ani ink'a' tixpaab' li aatin a'in, chiq'chiq'iiq ut chi'isiiq sa' li 
rochoch ut li reechanihom”, chankin. Tikto jo'k'ihaleb' li ch'utch'uukeb' aran 
ke'xsume: “Jo'kan taxaq!”, chankeb'. Ut ke'ok chi xnimankil xloq'al li Qaawa'. 
Chixjunileb' ke'xb'aanu jo' ke'xye. 

14Jo'wi' anchal, chalen naq kinxxaqab' li awab'ej chi aj taqlanel sa' xb'een Judá, 
chalen sa' li chihab' junmay toj sa' li xkab'laju xka'k'aal chihab' rokik chi awab'ejil 
laj Artajerjes, chiru kab'laju chihab', chi moko laa'in chi moko eb' linkomon 
maajun sut kiqatzeka li tzekemq ink'ulub' raj xk'ulb'al. 

15Ab'anan eb' laj taqlanel li ke'wank xb'een chiwu laa'in, ke'numtaak chi taqlank 
sa' xb'een li tenamit: rajlal kutan neke'xpatz' reheb' ka'k'aal chi tumin plaat jo' 
xkub'siil cho'q re li xwa ruk'a'eb'. Jo'kan ajwi' ke'xb'aanu eb' laj k'anjel chiruheb'. 
A'ut laa'in maajun wa kinb'aanu a'an xb'aan naq ninxiwa ru li Yos. 

16Jo'wi' anchal kink'e inch'ool chi k'anjelak re xyiib'ankil li xsuttz'akil li tenamit, 
ut maajun linch'och' kinloq'. Chixjunileb' laj tenq' we ke'okenk chi k'anjelak. 

17Lajeeb' xwaqxaqk'aal (150) chi aj Judiiy ut aj jolominel neke'wa'ak sa' li 
wochoch, chi ink'a' k'eeb'ileb' sa' ajl li qula' li neke'chalk chaq sa'eb' li tenamit chi 
nach'. 

18Rajlal kutan nink'e chi kamsiik jun inwakax ut waqib' inkarneer sik'b'ileb' ru; 
ut wankeb' ajwi' li xik'anel xul neke'k'uub'amank cho'q qatzekemq. Rajlal lajeetq 
kutan wank ajwi' b'iin chi yo'oon. Ab'anan maajun wa kinpatz' li k'aru 
neke'xtzeka laj taqlanel, xb'aan naq numtajenaq li iiq ak wank sa' xb'een li 
tenamit. 

19Chirix chik a'an kintijok chi jo'ka'in: “Chinjultiko'q taxaq aawe, at inYos; 
chinaawosob'tesi sa' xk'ab'a' chixjunil li xinb'aanu cho'q re li tenamit a'in!”. 

Neh 6 

Ke'xyoob' aatin chirix laj Nehemías 

1Laj Sanbalat, laj Tobías, laj Kesen aj Arabia ut eb' li xkomon li xik' neke'ilok qe 
ke'rab'i resil naq laa'in xinwaklesi wi' chik li xsuttz'akil li tenamit ut maak'a' chik 
xhopoxil, us ta maji' k'eeb'il li tz'apb'a-okeb'aal sa' xna'aj. 

2Toja' naq laj Sanbalat ut laj Kesen ke'xtaqla chaq inb'oqb'al: “Chalqat chi aatinak 
qik'in arin Hakefirín, sa' xtaq'ahil Onó”, chankeb'. Ab'anan eb' a'an kine'xb'oq yal 
re inrahob'tesinkil. 

3Jo'kan naq kintaqlaheb' aj esil re xyeeb'al reheb': “Laatz' wu xb'aan jun li k'anjel 
jwal aajel ru. Moko tinruuq ta tinxik eerik'in. K'a' naq tinxaqab' link'anjel yal re 
tinxik eerik'in?”. 

4Kaasut ke'xtaqla chaq inb'oqb'al, ut laa'in juntaq'eet keb'insume wi'. 

5Toja' naq, sa' ro' sut, laj Sanbalat kixtaqla chaq jun aj k'anjel chiru li kixk'am 
chaq jun xhu, 

6b'arwi' tz'iib'anb'il chi jo'ka'in: “X'ab'imank xyeeb'al sa' xyanqeb' li tenamit naq 
laa'at ut eb' laj Judiiy yookex xwaklesinkil li suttz'ak jo'wi' xk'uub'ankil risinkil 
eerib' rub'el xwankil li awab'ej. Taawaj ajwi' xxaqab'ankil aawib' cho'q awab'ej. 
Ut laj Kesen xye naq yaal chixjunil a'in. 

7Xqab'i ajwi' resil naq xaxaqab'eb' propeet re te'xpuktesi resil Jerusalén naq 
laa'at chik li awab'ej re Judá. Ch'olch'o naq chixjunil a'in taawulaq sa' xxik li 
awab'ej. Jo'kan utan kim ut took'uub'anq sa' komonil”. 

8Ab'an laa'in kintaqla wi' chik xyeeb'al re: “Chixjunil li k'aru yookat xyeeb'al, 
moko yaal ta; yal laa'at xatk'oxlank re”. 

9Li rajomeb' li xik' neke'ilok qe a'an a'in: roksinkil qaxiw re naq taach'inanq li 
qach'ool ut ink'a' tqachoy li qak'anjel. Ab'anan laa'in q'axal wi' chik kikawuuk 
inch'ool. 

10Chirix chik a'an kohin sa' rochoch laj Semaías, ralal laj Delaías ut ri laj 
Mehetabel, li tz'aptz'o sa' li rochoch. Ut a'an kixye we: “Qach'utub'aq qib' sa' 
rochoch li Yos; okaqo toj chisa' ut tqatz'ap li rokeb'aal xb'aan naq sa' ajwi' li 
q'oqyink a'in te'chalq chakamsinkil”, chan. 

11Kinchaq'ok ut kinye: “Junaq winq jo' laa'in, ma naru tab'i' taa'eleliq? Ma naru 
tab'i' tin'ok sa' rochoch li Yos re xkolb'al linyu'am? Ink'a' tinxik”, chankin. 

12Kintaw ru naq moko li Yos ta kitaqlank chaq re, kixye b'an a'an chiwix chi 
junxilaj xb'aan naq tojb'il xb'aan laj Tobías ut laj Sanbalat. 

13Loq'b'il xb'aaneb' a'an yal re naq te'xk'e inxiw ut tinmaakob'q. Chi jo'kan 
te'ruhanq raj ink'eeb'al sa' xutaan ut inse'enkil xb'aan linmaak. 

14Toja' naq kintijok chi jo'ka'in: “At inYos, chijultiko'q aawe laj Tobías ut laj 
Sanbalat rik'in li k'aru xe'xb'aanu. Misachk ajwi' sa' aach'ool lix Nohadía li 
propeet jo' ajwi' li junch'oleb' chik chi propeet li ke'raj roksinkil inxiw”. 

15Kiyaalo'k li suttz'ak sa' li oob' xka'k'aal xb'e li po Elul: kab'laju roxk'aal kutan 
kiyaalo'k wi'. 

16Naq chixjunileb' li xik' neke'ilok qe ke'rab'i resil a'an ut chixjunileb' li tenamit 
chi qasutam ke'ril, k'ajo' naq ke'sachk xch'ool ut ke'xk'e reetal naq li k'anjel a'in 
uxb'il xb'aan xnimal ruxtaan li qaYos. 

17Sa'eb' ajwi' li kutan a'an li xninqaleb' ru winq aj Judá ke'xtaqla xhuheb' re laj 
Tobías ut ke'xk'ul reeqaj a'an. 

18Naab'aleb' li wankeb' aran Judá ke'okenk chirix laj Tobías xb'aan naq a'in xhi' 
laj Sekanías, ralal laj Araj, ut sumsu laj Johanán li ralal rik'in li xrab'in laj Mesulán, 
ralal laj Berekías. 

19Chiwu laa'in neke'xye naq q'axal us xb'aanu laj Tobías, ut li k'aru ninye, 
neke'xye wi' chik re. Ut laj Tobías naxtaqla naab'al li hu wik'in re inxib'esinkil. 

Neh 7 

Laj Nehemías kixxaqab'eb' li te'k'anjelaq 

1Naq ak xyaalo'k li suttz'ak ut k'eeb'ileb' chik sa' xna'ajeb' li tz'apb'a-okeb'aal, 
ke'xaqab'aak chi k'anjelak eb' laj k'aak'alenel, laj b'ichanel ut laj Leví. 

2Kinxaqab'eb' chi xjolominkil Jerusalén laj Jananí li wiitz'in jo' ajwi' laj Jananías, 
xjolomil li kawub'resinb'il na'ajej, xb'aan naq a'an tiik xch'ool ut q'axal naxxiwa 
ru li Yos. 

3Ut kinye reheb': “Ink'a' taateemanq li rokeb'aal Jerusalén toj reetal taa'ok chi 
tiqwok li saq'e. Ut taatz'apmanq ut taanat'manq rix chi us naq toj wanqeb' laj 
k'aak'alenel. Xaqab'omaqeb' aj k'aak'alenel sa' xyanqeb' laj Jerusalén, wan 
te'kanaaq sa' li k'aak'aleb'aal ut wankeb' chik chiru li rochocheb'”. 

4Q'axal nim li tenamit Jerusalén, ab'an ink'a' k'iheb' li wankeb' aran, xb'aan naq 
toj maji' yiib'anb'ileb' chixjunileb' li kab'l. 

A'an a'in xk'ihaleb' li ke'sutq'iik chaq 
(Esd 2,1-70) 

5Toja' naq li Yos kixk'ut chiwu naq tento teb'inch'utub' li xninqaleb' ru winq, eb' 
laj k'amol b'e ut chixjunileb' li tenamit re xtz'iib'ankil li xk'ab'a'eb'. Kintaw li hu 
tz'iib'anb'il wi' xk'ab'a'eb' li ke'sutq'iik chaq xb'enwa, ut aran tz'iib'anb'il chi 
jo'ka'in: 

6“A'an a'in xk'ab'a'eb' laj Israel li ke'k'ame'k chi preexil xb'aan laj 
Nabukodonosor, awab'ej re Babilonia, ut ke'sutq'iik wi' chik Jerusalén ut Judá, ak 
sa' xna'aj xna'aj li junjunq. 

7Ke'sutq'iik chaq rochb'een laj Sorobabel, laj Josué, laj Nehemías, laj Asarías, laj 
Rahamías, laj Najamaní, laj Mardokeo, laj Bilsán, laj Mispar, laj Bikbay, laj Nejún 
ut laj Bahaná. A'an a'in xk'ihaleb' li xwinqilaleb' li tenamit Israel: 

8“Li xk'ihaleb' laj Parós, a'an kab'laju xb'eleek'aal xwaq o'q'ob' (2,172) chi winq; 

9li xk'ihaleb' laj Sefatías, a'an kab'laju xb'eleelajuk'aal (372) chi winq; 

10li xk'ihaleb' laj Araj, a'an kab'laju roxlajuk'aal xkab' o'q'ob' (652) chi winq; 

11li xk'ihaleb' laj Pajat-Mohab, sa' xk'ab'a'eb' laj Josué ut laj Johab, a'an 
waqxaqlaju xwaqxaq o'q'ob' (2,818) chi winq; 

12li xk'ihaleb' laj Elam, a'an kaalaju roxk'aal xka o'q'ob' (1,254) chi winq; 

13li xk'ihaleb' laj Satú, a'an oob' roxk'aal rox o'q'ob' (845) chi winq; 

14li xk'ihaleb' laj Sakay, a'an waqxaqlajuk'aal xkab' o'q'ob' (760) chi winq; 

15li xk'ihaleb' laj Binuy, a'an waqxaqib' roxlajuk'aal xkab' o'q'ob' (648) chi winq; 

16li xk'ihaleb' laj Bebay, a'an waqxaqib' xkab'lajuk'aal xkab' o'q'ob' (628) chi 
winq; 

17li xk'ihaleb' laj Askad, a'an wiib' xwuqlajuk'aal xwaq o'q'ob' (2,322) chi winq; 

18li xk'ihaleb' laj Adonikán, a'an wuqub' xkaalajuk'aal xkab' o'q'ob' (667) chi 
winq; 

19li xk'ihaleb' laj Bikbay, a'an wuqub' xkaak'aal xwaq o'q'ob' (2,067) chi winq; 

20li xk'ihaleb' laj Adín, a'an o'laju roxlajuk'aal xkab' o'q'ob' (655) chi winq; 

21li xk'ihaleb' laj Ater, xkomoneb' laj Esekías, a'an waqxaqlaju ro'k'aal (98) chi 
winq; 

22li xk'ihaleb' laj Asún, a'an waqxaqib' xwuqlajuk'aal (328) chi winq; 

23li xk'ihaleb' laj Besay, a'an kaahib' xwuqlajuk'aal (324) chi winq; 

24li xk'ihaleb' laj Jarif, a'an kab'laju xwaqk'aal (112) chi winq; 

25li xk'ihaleb' laj Gabahón, a'an o'laju ro'k'aal (95) chi winq; 

26li xk'ihaleb' laj Belén ut laj Netofá, a'an waqxaqib' xlajeek'aal (188) chi winq; 

27li xk'ihaleb' laj Anatot, a'an waqxaqib' xwuqk'aal (128) chi winq; 

28li xk'ihaleb' laj Bet-Asmábet, a'an wiib' roxk'aal (42) chi winq; 

29li xk'ihaleb' laj Kiryat-Yeharín, eb' laj Kefirá ut laj Beherot, a'an oxib' 
xwaqxaqlajuk'aal xkab' o'q'ob' (743) chi winq; 

30li xk'ihaleb' laj Ramá ut laj Keba, a'an jun xkab'lajuk'aal xkab' o'q'ob' (621) chi 
winq; 

31li xk'ihaleb' laj Mikmás, a'an wiib' xwuqk'aal (122) chi winq; 

32li xk'ihaleb' laj Betel ut laj Ay, a'an oxib' xwuqk'aal (123) chi winq; 

33li xk'ihaleb' laj Nebo, a'an kab'laju roxk'aal (52) chi winq; 

34li xk'ihaleb' laj Elam jun chik, a'an kaalaju roxk'aal xka o'q'ob' (1,254) chi winq; 

35li xk'ihaleb' laj Jarín, a'an waqlajuk'aal (320) chi winq; 

36li xk'ihaleb' laj Jerikó, a'an oob' xwaqxaqlajuk'aal (345) chi winq; 

37li xk'ihaleb' laj Lod, eb' laj Jadid ut laj Onó, a'an jun xwuqlajuk'aal xkab' o'q'ob' 
(721) chi winq; 

38li xk'ihaleb' laj Senahá, a'an oxib' mil rik'in lajeeb' xwuqk'aal rox o'q'ob' (3,930) 
chi winq. 

39Eb' laj tij: li xk'ihaleb' laj Jedaías, sa' li xjunkab'al laj Josué, a'an oxlaju 
xb'eleek'aal rox o'q'ob' (973) chi winq; 

40li xk'ihaleb' laj Imer, a'an kab'laju roxlajuk'aal rox o'q'ob' (1,052) chi winq; 

41li xk'ihaleb' laj Pasjur, a'an wuqub' roxk'aal xka o'q'ob' (1,247) chi winq; 

42li xk'ihaleb' laj Jarín, a'an wuqlaju xjunlajuk'aal rox o'q'ob' (1,017) chi winq. 

43“Eb' laj Leví: li xk'ihaleb' laj Josué ut laj Kadmiel, sa' li xjunkab'al laj Hodabías, 
a'an kaalaju xkaak'aal (74) chi winq. 

44“Eb' laj b'ichanel: li xk'ihaleb' laj Asaf, a'an waqxaqib' xwaqxaqk'aal (148) chi 
winq. 

45“Eb' laj ilol okeb'aal: li xk'ihaleb' laj Salún, laj Ater, eb' laj Talmón, eb' laj Akub, 
eb' laj Atitá, eb' laj Sobay, a'an waqxaqlaju xwuqk'aal (138) chi winq. 

46“Eb' laj k'anjel sa' rochoch li Yos, a'aneb' laj Sijá, eb' laj Jasufá, eb' laj Tabahot, 

47eb' laj Kerós, eb' laj Siahá, eb' laj Padón, 

48eb' laj Lebaná, eb' laj Jakabá, eb' laj Salmay, 

49eb' laj Janán, eb' laj Kidel, eb' laj Kajar, 

50eb' laj Rehaías, eb' laj Resín, eb' laj Nekodá, 

51eb' laj Kasán, eb' laj Usá, eb' laj Paséhaj, 

52eb' laj Besay, eb' laj Mehunim, eb' laj Nefusim, 

53eb' laj Bakbuk, eb' laj Jakufá, eb' laj Jarjur, 

54eb' laj Baslit, eb' laj Mejidá, eb' laj Jarsá, 

55eb' laj Barkós, eb' laj Sisrá, eb' laj Témaj, 

56eb' laj Nesíaj, eb' laj Jatifá. 

57“Eb' li ralal xk'ajoleb' laj k'anjel chiru laj Salomón, a'aneb' laj Sotay, eb' laj 
Soféret, eb' laj Perudá, 

58eb' laj Yahalá, eb' laj Darkón, eb' laj Kidel, 

59eb' laj Sefatías, eb' laj Jatil, eb' laj Pokéret-Hasebáhin, eb' laj Amón. 

60Li xk'ihaleb' li neke'k'anjelak sa' rochoch li Yos ut eb' li ralal xk'ajoleb' laj 
k'anjel chiru laj Salomón, a'an kab'laju ro'q'ob' (392) chi winq. 

61“Ut a'aneb' a'in li ke'chalk Tel-Mélaj, Tel-Jarsá, Kerub, Adón ut Imer, ab'anan 
ink'a' ke'ruhank chi xk'utb'al ma a'aneb' tz'aqal aj Israel: 

62li xk'ihaleb' laj Delaías, eb' laj Tobías, eb' laj Nekodá, a'an wiib' roxlajuk'aal 
xkab' o'q'ob' (642) chi winq. 

63Eb' laj tij: a'aneb' laj Jobaías, eb' laj Hakós, eb' laj Barsilay aj Galahad (li 
kisumlaak rik'in jun reheb' li xrab'in laj Barsilay aj Galahad ut kixto'oni li 
xk'ab'a'). 

64Eb' a'an kisik'e'k xk'ab'a'eb' sa' xhuhil li xyo'lajikeb', ab'an moko kitawe'k ta. 
Jo'kan naq ke'isiik sa' xyanqeb' laj tij. 

65Laj taqlanel sa' xb'een li tenamit kixram chiruheb' xtzekankil li k'aru jwal loq' 
toj reetal junaq aj tij taatz'iloq aatin chirix a'in rik'in li Urim ut li Tumim. 

66“Li xk'ihaleb' chixjunil li komonil, a'an wiib' roxk'aal mil rik'in waqxaqlajuk'aal 
(42,360) chi poyanam, 

67ink'a' k'eeb'ileb' sa' ajl li winq ut li ixq aj k'anjel chiruheb' (a'aneb' wuqub' mil 
rik'in wuqlaju xwuqlajuk'aal: 7,337) ut eb' laj b'ichanel, jo' winq ut ixq (a'aneb' 
oob' roxlajuk'aal: 245). 

68Wankeb' waqlaju xwuqlajuk'aal xkab' o'q'ob' (736) chi kawaay, oob' 
roxlajuk'aal (245) chi muul, 

69o'laju xka'k'aal xkab' o'q'ob' (435) chi kameey ut waqib' mil rik'in waqlajuk'aal 
xkab' o'q'ob' (6,720) chi b'uur. 

70“Wan reheb' li xjolomileb' li junkab'al ke'kub'sink cho'q re li k'anjel. Laj 
taqlanel sa' xb'een li tenamit kixq'axtesi numenaq wuqlaju liib'r chi oor, lajeeb' 
roxk'aal chi uk'leb' sek' ut lajeeb' xka'k'aal raq'eb' laj tij, cho'q re li rochoch li Yos. 

71Eb' li xjolomileb' junkab'al ke'xq'axtesi re li rochoch li Yos kab'laju 
xwaqxaqlajuk'aal (352) liib'r chi oor ut wiib' xkaalajuk'aal xwuq o'q'ob' (2,662) 
liib'r chi plaat. 

72Ut chixjunil li tenamit ke'xk'e kab'laju xwaqxaqlajuk'aal (352) liib'r chi oor, 
junmay xwuq o'q'ob' (2,420) liib'r chi plaat ut wuqub' xkaak'aal (67) raq'eb' laj tij. 

73“Eb' laj tij, eb' laj Leví, eb' laj ilol rokeb'aal li rochoch li Yos, eb' laj b'ichanel, eb' 
laj k'anjel sa' rochoch li Yos ut chixjunileb' chik aj Israel koxe'na'ajunq sa' li 
xtenamiteb', ak xtenamit xtenamit li junjunq”. 

Neh 8 

Laj Esdras kiril xsa' li Santil Hu chiruheb' li tenamit 

1Sa' xwuq li po chixjunil li tenamit ke'xch'utub' rib' sa' junajil sa' li neb'aal li wank 
chire li Okeb'aal reheb' laj b'eelahom ha', ut ke'xye re laj Esdras laj tz'iib' naq 
tixk'am chaq xhuhil li xChaq'rab' laj Moisés li xk'ehom li Yos re te'xpaab' eb' laj 
Israel. 

2Sa' li xb'een kutan re li xwuq po laj Esdras laj tij kixk'am chaq xHuhil li 
xChaq'rab' li Qaawa' chiru li komonil, ch'utch'uukeb' aran jo' winq, jo' ixq ut li 
jo'k'ihaleb' te'ruhanq chi xtawb'al xyaalal. 

3Chalen hik'ho toj tuqtu wa'leb' kixyaab'asi xsa' li hu chiruheb' li winq, li ixq ut 
chixjunileb' li wankeb' xna'leb', sa' li neb'aal li wank chiru li Okeb'aal reheb' laj 
b'eelahom ha'. Q'es xxikeb' chixjunil li tenamit chi rab'inkil li xHuhil li Chaq'rab'. 

4Laj Esdras laj tz'iib' wank chi xaqxo sa' xb'een jun li na'ajej najt xteram, li 
ke'xyiib' rik'in che' cho'q re li k'anjel a'an. Chi xk'atq laj Esdras wankeb' sa' xnim: 
laj Matatías, laj Sema, laj Anaías, laj Urías, laj Jilkías ut laj Mahasías; ut sa' xtz'e 

wankeb': laj Pedaías, laj Misael, laj Malkías, laj Jasún, laj Jasbadaná, laj Sakarías ut 
laj Mesulán. 

5Toja' naq laj Esdras, li wank taqe'q, kixte li hu chiru chixjunil li tenamit, ut naq 
kixte li hu, ke'xaqliik chixjunileb'. 

6Laj Esdras kixnima li Qaawa' li Nimajwal Yos, ut chixjunil li tenamit ke'xtaqsi li 
ruq'eb' ut ke'sumenk chi jo'ka'in: “Amén, amén!”, chankeb'. Chirix chik a'an 
ke'xhupub' rib' ut ke'xloq'oni ru li Qaawa'. 

7Ut eb' laj Leví ke'xtikib' xch'olob'ankil xyaalal li Chaq'rab' chiruheb' li poyanam 
li toj xaqxookeb' sa' xna'ajeb'. A'aneb' a'in li xk'ab'a'eb' laj Leví: laj Josué, laj Baní, 
laj Serebías, laj Yamín, laj Akub, laj Sabtay, laj Hodías, laj Mahasías, laj Kelitá, laj 
Asarías, laj Josabad, laj Janán ut laj Pelaías. 

8Ke'xyaab'asi xsa' xHuhil li xChaq'rab' li Yos chi raqal ut ke'xch'olob' sa' 
raatinob'aaleb' re naq taatawmanq ru li xyaab'asimank. 

9Toja' naq chixjunil li tenamit ke'ok chi yaab'ak naq ke'rab'i li aatin li wank sa' li 
Chaq'rab'. Ut laj Nehemías laj taqlanel sa' xb'een li tenamit, laj Esdras laj tij ut laj 
tz'iib', ut eb' laj Leví li yookeb' chi ch'olob'ank chiru chixjunileb' li tenamit, 
ke'xye: “Li kutan a'in jwal loq' ut q'axtesinb'il cho'q re li Qaawa' leeYos. Miraho'k 
leech'ool ut mexyaab'ak”, chankeb'. 

10Laj Esdras kixye ajwi': “Ayuqex ut tzekahomaq li k'aru jwal chaab'il, uk'anqex 
ut taqlahomaq jun wa'alaq xtzekemqeb' li maak'a' wankeb' re. Xb'aan naq jwal 
loq' li kutan a'in ut q'axtesinb'il cho'q re li Qaawa' li qaYos. Miraho'k leech'ool, 
xb'aan naq li sahil ch'oolej li nachalk rik'in li Qaawa' a'an li xkawub' leech'ool”. 

11Eb' laj Leví ajwi' ke'xk'ojob' xch'ooleb' li poyanam rik'in xyeeb'al: “Jwal loq' li 
kutan a'in. Mexchoqink ut miraho'k leech'ool”. 

12Toja' naq chixjunileb' koheb' chi wa'ak ut chi uk'ak, chi xwotzb'al li 
xtzekemqeb' ut xb'aanunkil jun nimla ninq'e, xb'aan naq ke'xtaw ru li aatin 
ke'tzole'k wi'. 

Li xNinq'eheb' li Muheb'aal 

13Sa' li kutan jun chik, chixjunileb' li xjolomileb' junqkab'al aj Israel, eb' laj tij ut 
eb' laj Leví ke'xch'utub' rib' rik'in laj Esdras laj tz'iib' re xtawb'al ru chi us 
chixjunil li naxye li Chaq'rab'. 

14Ut ke'xtaw chi tz'iib'anb'il naq li Qaawa' kixye re laj Moisés naq eb' laj Israel 
tento te'wanq sa' kok' muheb'aal naq te'ninq'ehiq sa' xwuq li po.  

15Tikto ke'xtaqla resil aran Jerusalén ut sa'atqeb' chixjunil li tenamit: “Ayuqex sa' 
pim ut k'amomaq chaq ruq' oliiw, ruq' waa'uut, ruq' mirto, xxaq kala' ut eb' chik 
li che' k'ajo' ruq', re xyiib'ankil li kok' muheb'aal jo' tz'iib'anb'il sa' li Chaq'rab'”, 
chankeb'. 

16Toja' naq koheb' li poyanam ut ke'xk'am chaq ruq'eb' li che' re xyiib'ankil li 
xkok' muheb'aaleb': wan ke'xyiib' sa' xtaqeq'il li ochoch, wan sa' li neb'aal; 
wankeb' ajwi' ke'xyiib' sa' li neb'aal re li rochoch li Yos jo' ajwi' chiru li Okeb'aal 
reheb' laj b'eelahom ha'; wankeb' chik ke'xyiib' li kok' muheb'aal chiru li 
Okeb'aal re laj Efraín. 

17Chixjunil li komonil li wanjenaqeb' chaq Babilonia, ke'xyiib' kuukil ochoch ut 
ke'hilank chisa' chi k'ajo'eb' xsahilal xch'ooleb', xb'aan naq chalen sa'eb' li kutan 
naq kiwank laj Josué, ralal laj Nun, maajun sut ke'xb'aanu chi jo'kan. 

18Chiru wuqub' kutan ke'ninq'ehik; ut chalen sa' li xb'een kutan toj sa' xraqik, li 
ninq'e laj Esdras kixyaab'asi xsa' li xHuhil xChaq'rab' li Yos. Ut sa' xwaqxaq li 
kutan kiwank jun nimla ch'utam jo' chanru chaq'rab'inb'ileb' wi'. 

Neh 9 

Eb' laj Israel ke'yot'e'k xch'ool ut ke'xtz'aama xkuyb'al li xmaakeb' 

1Sa' li kaahib' xka'k'aal xb'e li po a'an ke'xch'utub' rib'eb' laj Israel re ayuunik chi 
tiqtookeb' rik'in q'es ruhil t'ikr ut wank pojtz' sa' xjolomeb'. 

2Ke'risi rib' sa' xyanqeb' chixjunileb' laj ab'l tenamit, ke'xxaqab' rib' ut ke'xxooto 
li xmaakeb' jo' ajwi' xmaakeb' li xna' xyuwa'eb'. 

3Ut naq xaqxookeb' sa' xna'ajeb', chiru oxib' honal kiyaab'asimank xsa' xHuhil li 
xChaq'rab' li Qaawa' li xYoseb'; ut chiru oxib' honal chik ke'xxooto li xmaakeb' ut 
ke'xloq'oni li Qaawa' li xYoseb'. 

4Chirix chik a'an laj Josué, laj Binuy, laj Kadmiel, laj Sebanías, laj Buní, laj 
Serebías, laj Baní ut laj Kenaní ke'taqe'k sa' xna'ajeb' laj Leví ut ke'xyaab'a 
xk'ab'a' li Qaawa' li xYoseb' chi kaw xyaab' xkuxeb'. 

5Laj Josué, laj Kadmiel, laj Baní, laj Jasabnías, laj Serebías, laj Hodías, laj Sebanías 
ut laj Petajías aj Levíheb' ke'xye: “Xaqlinqex ut chenimaaq ru li Qaawa' leeYos 
junq'e junq'e kutan. Usilaatinanb'il taxaq li xloq'laj k'ab'a', li q'axal nim xloq'al ut 
xwankilal chiru chixjunil li naru xyeeb'al”. 

6Toja' naq laj Esdras kixye: “At Qaawa', ka'jat wi' li Yos! Laa'at katyiib'ank re li 
xnimal li choxa ut chixjunileb' li chahim. Laa'at aj Winqob'resihom re li 
choxach'och' ut chixjunil li wank chisa'; laa'at katyiib'ank re li palaw ut jo'ch'inal 
jo'nimal yo'yo sa' xchamal. Laa'at xyo'leb'aal li yu'am; jo'kan naq nakate'xloq'on 
eb' li chahim sa' choxa. 

7“At Qaawa', laa'at li Yos li kasik' ru laj Abrán: kawisi aran Ur sa' xteepal 
Kaldeha, ut Abrahán chik kak'e cho'q xk'ab'a'. 

8Kawil naq q'axal tiik xch'ool chawu; jo'kan naq kak'ojob' jun li sumwank rik'in 
re xk'eeb'al reheb' li xch'och'eb' laj Kanahán, eb' laj Hit, eb' laj Amor, eb' laj Perés, 

eb' laj Jebús ut eb' laj Kirkás. Kayeechi'i li ch'och' a'an re laj Abrahán ut eb' li ralal 
xk'ajol, ut xaqxo xwankil laawaatin, xb'aan naq tiik aach'ool. 

9Laa'at kak'e reetal li xtoq'ob'aal ruheb' li qana' qayuwa' aran Ejiipt ut kawab'i li 
xyaab' xkuxeb' chire li Kaqi Palaw.  

10Kab'aanu xninqal eetalil ut sachb'ach'oolej sa' xb'een laj Parahón, sa' xb'eeneb' 
laj k'anjel chiru jo'wi' sa' xb'een chixjunil li xtenamit, xb'aan naq aawilom chanru 
naq ke'xq'etq'eti rib' chiruheb' laj Israel. Jo'kan naq chalen anaqwan nawno aawu 
yalaq b'ar. 

11Laa'at kajach li palaw chiruheb', ut ke'nume'k junpak'al chi chaqi ru li xb'eheb'. 
Kama'eb' li pek sa' xchamal li palaw naq kasub'eb' sa' ha' li ke'aanilasink chaq 
reheb'.  

12Kak'ameb' xb'e chi kutan rik'in jun keel chi choql, ut chi q'eq rik'in jun keel chi 
xam, re xk'utb'al li b'e tento te'nume'q wi'. 

13“Moqon chik katkub'eek sa' xb'een li tzuul Sinaí ut toj sa' choxa kawaatinaheb' 
chaq. Tz'aqal re ru li xtaqlankileb' kak'e, tz'aqal yaal ut q'axal chaab'il 
laachaq'rab', laataqlahom ut laawaatin. 

14Kak'e chixnaweb' laaloq'laj sábado ut kachaq'rab'i laj Moisés aj k'anjel chawu 
xk'utb'al laataqlahom, laawaatin ut laachaq'rab' chiruheb' laj Israel. 

15Kataqla chaq li choxahil wa re naq ink'a' chik te'tz'okaaq, ut naq kichaqik 
reheb', kak'e chi yo'laak li ha' sa' li saqoonak. Chirix chik a'an kaye reheb' naq 
toxe'reechani li ch'och' kayeechi'i reheb'. 

16“Ab'an eb' a'an ut eb' li qana' qayuwa' ke'xq'etq'eti rib', ke'xkawub'resi 
xch'ooleb' ut ink'a' ke'raj rab'inkil laachaq'rab'. 

17Ink'a' ke'raj paab'ank chi moko xjultikankil eb' li sachb'ach'oolej kab'aanu sa' 
xyanqeb'; ke'xkawub'resi b'an xch'ooleb' ut ke'xxaqab' jun aj k'amol b'e re 
te'sutq'iiq wi' chik Ejiipt sa' li munil. Ab'anan laa'at li Yos aj kuyul maak, chaab'il 
laach'ool ut aj uxtaanat; ink'a' nakatjosq'o'k sa' junpaat ut k'ajo' laarahom. Ink'a' 
kakanab'eb' xjunes. 

18Us ta ke'xyiib' jun ch'ina wakax rik'in ha'lesinb'il ch'iich' ut ke'xye naq a'an li 
xyoseb' li ki'isink chaq reheb' Ejiipt, us ta k'ajo' naq kate'xtz'eqtaana, 

19ab'anan laa'at, xb'aan xnimal laawusilal, ink'a' kakanab'eb' xjunes sa' li chaqi 
ch'och'; ink'a' ke'kanab'aak xb'aan li jun keel chi choql re xk'amb'al xb'eheb' chi 
kutan, chi moko ke'kanab'aak chi q'eq xb'aan li xam re xkutanob'resinkil 
chiruheb' li b'e b'arwi' te'xik. 

20Kak'e ajwi' laachaab'il musiq' re xtijb'aleb'; junelik kataqla chaq li maná re 
xch'oolaninkileb', ut kak'e ha' reheb' re naq ink'a' te'chaqiq re. 

21Ka'k'aal chihab' kach'oolaniheb' sa' li chaqi ch'och', ut maak'a' kimajelo'k 
reheb': ink'a' kiq'elo'k li raq'eb' chi moko kisipoje'k li roqeb'. 

22“Kaq'axtesiheb' tenamit ut awab'ejihom sa' ruq'eb', ut kajek'i reheb'; ut eb' a'an 
ke'reechani Jesbón, xna'aj laj Sijón li awab'ej, jo' ajwi' Basán, xna'aj laj Og li 
awab'ej.  

23Ut kanaab'alob'resiheb' li ralal xk'ajoleb' jo' xk'ihal li chahim chiru choxa; ut 
kak'ameb' sa' li ch'och' li kaye naq te'reechani li xna' xyuwa'eb'.  

24Naq koxe'okaq ut ke'reechani li xna'ajeb' laj Kanahán, laa'at kaputz'iheb' li 
wankeb' sa' li tenamit a'an, kaq'axtesiheb' li x'awab'ejeb' ut eb' li poyanam sa' 
ruq'eb' laj Israel, re naq te'xb'aanu reheb' li te'raj.  

25Koxe'xchap eb' li tenamit kawub'resinb'ileb' chi us ut li chaab'il ch'och'; 
naab'aleb' li ochoch nujenaqeb' chi chaab'il eechej, xiikileb' li kumb', li awimq 
uub' ut oliiw, ut eb' li che' na'uuchink. Ke'wa'ak, ke'k'ojlaak xch'ool, ke'ninqank 
xtib'eleb' ut ke'xyal xsahil li xnimal aawusilal. 

26“Ab'anan chirix a'an ke'xq'et laawaatin, ke'xq'etq'eti rib' chawu ut 
ke'xtz'eqtaana laachaq'rab'. Ke'xkamsiheb' li propeet li ke'xch'olob' chiruheb' 
naq te'sutq'iiq wi' chik aawik'in, ut k'ajo' naq kate'xmajewa. 

27Jo'kan naq kaq'axtesiheb' sa' ruq'eb' li xik' neke'ilok reheb' ut naab'al li rahilal 
ke'xk'ul. Moqon chik, naq yo xrahob'tesinkileb', ke'xjap reheb' re xtz'aamankil 
xtenq'ankileb' aawe, ut laa'at toj sa' choxa kawab'iheb' chaq: sa' xk'ab'a' xnimal 
laawusilal kataqlaheb' winq li ke'kolok reheb' sa' ruq'eb' laj rahob'tesinel. 

28“Ab'an naq toje'aq rokikeb' sa' tuqtuukilal, ke'ok wi' chik chi maakob'k chawu; 
jo'kan naq kakanab'eb' sa' ruq'eb' li xik' neke'ilok reheb', li ke'numtaak sa' 
xb'eeneb'. Ke'xjap reheb' re xtz'aamankil xtenq'ankileb' aawe, ut laa'at toj sa' 
choxa kawab'iheb' chaq: xb'aan xnimal laarahom naab'al sut kakoleb'.  

29Kaq'useb' re naq te'xpaab' wi' chik laachaq'rab', ab'an eb' a'an ink'a' ke'xpaab'; 
ke'xnimob'resi b'an rib' chawu, ke'maakob'k ut ke'xq'et laataqlahom li nak'ehok 
xyu'am li ani napaab'ank re.Ke'xkawub'resi ut ke'xjipu li xch'ooleb', tik ink'a' 
ke'ab'ink. 

30Chiru k'iila chihab' kakuyeb', kak'e xna'leb'eb' rik'in laamusiq' ut chi xtz'uumal 
reheb' laapropeet. Ab'an eb' a'an ink'a' ke'ab'ink; jo'kan naq kaq'axtesiheb' sa' 
ruq'eb' li tenamit wankeb' sa' ruuchich'och'. 

31Ut sa' xk'ab'a' xnimal laarahom ink'a' kasacheb' chi junajwa chi moko 
kakanab'eb' xjunes, xb'aan naq laa'at jun Yos aj uxtaan ut chaab'il laach'ool. 

32“Jo'kan utan, at Qaawa', at qaYos nim aawankil ut xiwajel aawu, li junelik 
nakapaab' li sumwank ut laarahom, k'e reetal chixjunileb' li rahilal ke'chalk sa' 
qab'een, sa' xb'eeneb' li qa'awab'ej ut eb' laj k'amol qab'e, eb' laj tij ut eb' li 

propeet, sa' xb'eeneb' li qana' qayuwa' ut chixjunil li qatenamit, chalen sa'eb' li 
kutan naq ke'wank li awab'ej re Asiria toj anaqwan. 

33Laa'at tiik laach'ool ut paab'ajelat sa' chixjunil li kichalk sa' qab'een, a'ut laa'o 
koomaakob'k. 

34Eb' li qa'awab'ej ut eb' laj k'amol qab'e, eb' laj tij ut eb' li qana' qayuwa' ink'a' 
ke'xpaab' laachaq'rab' chi moko ke'raj rab'inkil li kaye reheb' rik'ineb' 
laataqlahom ut laawaatin. 

35Laa'at kawosob'tesiheb' sa' li xna'ajeb' rik'in naab'al li k'a'aq re ru; kaq'axtesi 
reheb' jun li ch'och' q'axal nim ut chaab'il; a'ut eb' a'an ink'a' ke'k'anjelak chawu 
chi moko ke'xyot' xch'ool chirix li xmaa'usilaleb', ink'a' ke'raj xjalb'al li xk'a'uxeb'. 

36“Ut anaqwan, at Qaawa', k'e reetal naq laa'o aj mun sa' li ch'och' kayeechi'i 
reheb' li qana' qayuwa' re naq te'xyal xsahil li rawimq ut li xb'ihomal. 

37Chixjunil li rawimq li ch'och' nak'ule'k xb'aaneb' li awab'ej li kaxaqab' sa' 
qab'een re xtojb'al rix qamaak. Laa'o ut li qaketomq wanko rub'el xwankileb' 
a'an. Jo'kan naq q'axal ra wanko!”. 

Li sumwank ke'xb'aanu wi' chik li tenamit rik'in li Qaawa' 

38Sa' xk'ab'a' chixjunil a'in laa'o naqaye li qaatin naq tqapaab' li sumwank a'in. 
Xe'xk'ulub'an li hu a'in eb' laj k'amol qab'e, eb' laj Leví ut eb' laj tij, li ke'xtz'iib'a 
ajwi' xk'ab'a'eb'. 

Neh 10 

1A'aneb' a'in li ke'xk'e xk'ab'a'eb' sa' li hu tz'iib'anb'il wi' li sumwank kiqayiib': laj 
Nehemías laj taqlanel sa' xb'een li tenamit, ralal laj Jakalías; laj Sedekías, 

2laj Seraías, laj Asarías, laj Jeremías, 

3laj Pasjur, laj Amarías, laj Malkías, 

4laj Jatús, laj Sebanías, laj Maluk, 

5laj Jarín, laj Meremot, laj Abdías, 

6laj Daniel, laj Kinetón, laj Baruk, 

7laj Mesulán, laj Abías, laj Miyamín, 

8laj Mahasías, laj Bilká ut laj Semaías. Chixjunileb' a'in aj tijeb'. 

9Eb' laj Leví li ke'xk'e xk'ab'a'eb', a'aneb' a'in: laj Josué, ralal laj Asanías; laj Binuy, 
xkomoneb' laj Jenadad; laj Kadmiel 

10ut eb' li ras riitz'in laj Sekanías, laj Hodabías, laj Kelitá, laj Pelaías, laj Janán, 

11laj Miká, laj Rejob, laj Jasabías, 

12laj Sakur, laj Serebías, laj Sebanías, 

13laj Hodías, laj Baní ut laj Kenaní. 

14Ut eb' li xjolomileb' li tenamit li ke'xk'e xk'ab'a'eb', a'aneb' a'in: laj Parós, laj 
Pajat-Mohab, laj Elam, laj Satú, laj Baní, 

15laj Buní, laj Askad, laj Bebay, 

16laj Adonías, laj Bikbay, laj Adín, 

17laj Ater, laj Esekías, laj Asur, 

18laj Hodías, laj Jasún, laj Besay, 

19laj Jarif, laj Anatot, laj Nobay, 

20laj Makpiás, laj Mesulán, laj Jesir, 

21laj Mesesabel, laj Sadok, laj Yadúa, 

22laj Pelatías, laj Janán, laj Anaías, 

23laj Oseas, laj Jananías, laj Jasub, 

24laj Halojés, laj Piljá, laj Sobek, 

25laj Rejún, laj Jasabná, laj Mahasías, 

26laj Ajías, laj Janán, laj Anán, 

27laj Maluk, laj Jarín ut laj Bahaná. 

Li teneb'anb'il sa' xb'een li tenamit 

28Eb' li junch'ol chik chi poyanam, a'eb' laj tij ut eb' laj Leví, eb' li 
neke'k'aak'alenk re li okeb'aal, eb' laj b'ichanel, eb' laj k'anjel sa' rochoch li Yos, 
jo'keb' ajwi' chixjunileb' li ke'risi rib' sa' xyanqeb' laj ab'l tenamit re xpaab'ankil 
xChaq'rab' li Yos, rochb'eeneb' li rixaqileb', li ralal xk'ajoleb' ut chixjunileb' li ak 
neke'xnaw k'oxlak, 

29ke'xjunaji rib' rik'ineb' li xkomoneb' ut eb' laj k'amol xb'eheb', ut ke'xye 
raatineb' sa' jurament naq junelik te'xpaab' li Chaq'rab' xk'ehom li Yos re laj 
Moisés laj k'anjel chiru. Ke'xye naq te'xyu'ami ut te'xk'anjela ru chixjunil li raatin, 
li xchaq'rab' ut li xtaqlahom li Qaawa' li qaYos. 

30Kiqaye li qaatin naq ink'a' tqak'e eb' li qarab'in reheb' li jalan xtenamiteb' chi 
moko tqasik' li xrab'ineb' a'an cho'q rixaqileb' li qalal.  

31Wi eb' laj ab'l tenamit te'xk'am chaq triiw malaj k'a'aq re ru re te'xk'ayi sa' li 
kutan sábadomalaj sa' junaq loq'laj ninq'e, maak'a' tqaloq' chiruheb'. Ut sa' li 
xwuq chihab' tqakanab' chi hilank li ch'och' ut tqasach reetalil li xk'aseb' li 
wankeb' xk'as qik'in. 

32Kiqak'uub' ajwi' xq'axtesinkil kaaka oons chi plaat rajlal chihab' re li k'anjel 
na'uxmank sa' rochoch li qaYos,  

33cho'q re li wa namayejamank, li yeechi'om ut li k'atb'il mayej nak'eemank rajlal 
kutan, li mayej nayeechi'imank sa' li kutan sábado, sa' xyo'lajik li po ut sa' 
chixjunileb' li ninq'e; cho'q re li k'a'aq re ru q'axal loq' nayeechi'imank, ut li 
mayejak na'uxmank re xpatz'b'al xkuyb'al xmaakeb' laj Israel, jo' ajwi' cho'q re 
chixjunil li loq'laj k'anjel na'uxmank sa' rochoch li qaYos. 

34Kiqak'uub' ajwi' naq eb' laj tij, eb' laj Leví ut chixjunil li tenamit te'b'uuliiq 
rixeb' re rilb'al ani taak'amoq si' rajlal chihab' sa' rochoch li qaYos, tz'aqal sa' 
xq'ehil, re taak'atmanq sa' xb'een x'artal li Qaawa' li qaYos, jo' chanru tz'iib'anb'il 
sa' li Chaq'rab'.  

35Kiqaye ajwi' li qaatin naq rajlal chihab' tqak'am chaq sa' rochoch li Qaawa' li 
xb'een ru li qawimq ut li xb'een ru chixjunil li che' na'uuchink.  

36Tqak'am ajwi' sa' rochoch li qaYos li xb'een qalal jo'wi' li xb'een ral li qawakax, 
li qakarneer ut chixjunil li qaketomq, jo' chanru tz'iib'anb'il sa' li Chaq'rab', ut 
taaqaq'axtesi reheb' laj tij li neke'k'anjelak sa' li Loq'laj Ochoch. 

37Kiqak'uub' ajwi' xk'amb'al sa'eb' li xk'uuleb'aal li rochoch li Yos, cho'q reheb' laj 
tij, li q'em yiib'anb'il rik'in li xb'een ru li triiw, jo' ajwi' li xchaab'ilal chixjunil ru li 
che', li b'iin ut li aseeyt. Ut li junjunq sa' xlajeetqil ru li qawimq taaqaq'axtesi 
reheb' laj Leví, xb'aan naq eb' a'an neke'xokok re li xlajeetqil chixjunil li 
naruuchin li qach'och'. 

38Ut naq eb' laj Leví te'xik chi xxokb'al li xlajeetqil chixjunil li k'a'aq re ru, tento 
naq junaq aj tij, xkomoneb' li ralal laj Aharón, taa'ochb'eeninq re. Chirix chik a'an 
eb' laj Leví te'xk'am li junjunq sa' xlajeetqil sa'eb' li xk'uuleb'aal li rochoch li 
qaYos, 

39xb'aan naq eb' laj Israel ut eb' laj Leví tento te'xk'am li triiw, li b'iin ut li aseeyt 
sa'eb' li k'uuleb'aal a'an. Aran wankeb' ajwi' li xk'anjelob'aal li rochoch li Yos, jo' 
ajwi' eb' laj tij li neke'k'anjelak, eb' laj k'aak'alenel okeb'aal ut eb' laj b'ichanel. Ut 
kiqaye ajwi' naq ink'a' tqakanab' li rochoch li qaYos. 

Neh 11 

A'aneb' a'in xk'ab'a'eb' laj Jerusalén 
(1 Kr 9,1-34) 

1Eb' li xjolomil li tenamit ke'na'ajunk Jerusalén; ut eb' li junch'ol chik ke'b'uuliik 
rixeb', re naq sa' xyanq li lajeetq chi winq jun taakanaaq chi wank Jerusalén, li 
Loq'laj Tenamit, ut li b'eleeb'eb chik toxe'na'ajunq sa'eb' li jalaneb' tenamit. 

2Chirix chik a'an eb' li poyanam ke'xb'anyoxi chiruheb' li ke'xyeechi'i rib' chi 
kanaak Jerusalén. 

3A'aneb' a'in li xjolomileb' li tenamit ke'kanaak Jerusalén. Sa' xteepal Judá 
koxe'na'ajunq eb' laj Israel, eb' laj tij, eb' laj Leví, eb' laj k'anjel sa' rochoch li Yos 
ut eb' li ralal xk'ajol li ke'k'anjelak chiru laj Salomón, li junjunq wank xtenamit ut 
li xch'och'. 

4Sa' xyanqeb' li ke'kanaak Jerusalén, wankeb' li ralal xk'ajol laj Judá ut laj 
Benjamín. Eb' li ralal xk'ajol laj Judá a'aneb' a'in: laj Ataías, ralal laj Osías, ralal laj 
Amarías, ralal laj Sefatías, ralal laj Mahalalel, xkomoneb' laj Fares; 

5laj Mahasías, ralal laj Baruk, ralal laj Koljosé, ralal laj Jasaías, ralal laj Adaías, 
ralal laj Joharib, ralal laj Sakarías, ralal laj Siloní. 

6Li xk'ihaleb' laj Fares li ke'kanaak Jerusalén, a'an waqxaqib' xkaak'aal xkab' 
o'q'ob' (468) chi kawil winqeb'. 

7Eb' li ralal xk'ajol laj Benjamín, a'aneb' a'in: laj Salú, ralal laj Mesulán, ralal laj 
Yohed, ralal laj Pedaías, ralal laj Kolaías, ralal laj Mahasías, ralal laj Itiel, ralal laj 
Isaías, 

8jo' ajwi' laj Gabay ut laj Salay: waqxaqib' xwuqk'aal rox o'q'ob' (928) chi kawil 
winqeb'. 

9Laj Joel, ralal laj Sikrí, a'an chaq li xb'eenil; ut laj Judá, ralal laj Hasenuá, a'an li 
xkab'il sa' xyanqeb' li xjolomileb' li tenamit. 

10Eb' laj tij a'aneb' a'in: laj Jedaías, ralal laj Joharib, laj Yakín 

11ut laj Seraías, ralal laj Jilkías, ralal laj Mesulán, ralal laj Sadok, ralal laj Merayot, 
ralal laj Ajitub, li najolomink li rochoch li Yos, 

12jo'wi' eb' li rech'alal li ke'k'anjelak sa' rochoch li Yos: wiib' xka'k'aal rox o'q'ob' 
(822) chi winq; laj Adaías, ralal laj Yeroján, ralal laj Pelalías, ralal laj Amsí, ralal laj 
Sakarías, ralal laj Pasjur, ralal laj Malkías, 

13ut eb' li rech'alal, xjolomileb' li junqkab'al: wiib' roxlajuk'aal (242) chi winq; ut 
laj Amasay, ralal laj Asarel, ralal laj Ajsay, ralal laj Mesilemot, ralal laj Imer, 

14ut eb' li rech'alal: waqxaqib' xwuqk'aal (128) chi kawil winqeb'. Laj Sabdiel, 
ralal laj Hakadol, a'an chaq li xb'eenileb' a'an. 

15Eb' laj Leví a'aneb' a'in: laj Semaías, ralal laj Jasub, ralal laj Asrikán, ralal laj 
Jasabías, ralal laj Buní; 

16laj Sabtay ut laj Josabad, li ke'ilok re li k'anjel li ink'a' na'uxmank sa' rochoch li 
Yos; 

17laj Matanías, ralal laj Miká, ralal laj Sabdí, ralal laj Asaf, li kik'amok b'e sa' li 
b'ichank sa' xhonalil li tijok; laj Bakbukías, jun reheb' li riitz'in laj Matanías; laj 
Abdá, ralal laj Samúa, ralal laj Kalal, ralal laj Jedutún. 

18Li xk'ihaleb' laj Leví sa' li Loq'laj Tenamit, a'an kaahib' ro'lajuk'aal (284) chi 
winq. 

19Eb' laj k'aak'alenel okeb'aal a'aneb' a'in: laj Akub, laj Talmón ut eb' li rech'alal li 
ke'k'aak'alenk re li okeb'aal. A'aneb' kab'laju xb'eleek'aal (172) chi winq. 

20Li jo'k'ihaleb' chik aj Israel, eb' laj tij ut eb' laj Leví li ink'a' ke'kanaak Jerusalén, 
koxe'na'ajunq sa'eb' li tenamit xteepal Judá, li junjunq sa' li reechanihom. 

21Eb' laj k'anjel sa' rochoch li Yos ke'kanaak Ofel. Laj Sijá ut laj Kispá a'aneb' li 
xjolomileb'. 

22Li xb'eenileb' laj Leví aran Jerusalén, a'an laj Usí, ralal laj Baní, ralal laj Jasabías, 
ralal laj Matanías, ralal laj Miká, xkomoneb' laj Asaf li neke'k'amok b'e chi 
b'ichank sa' li loq'laj k'anjel na'uxmank sa' rochoch li Yos. 

23Ak yeeb'il reheb' laj b'ichanel xb'aan jun xchaq'rab' li awab'ej k'aru tento 
te'xb'aanu rajlal kutan. 

24Laj Petajías, ralal laj Mesesabel, xkomoneb' laj Séraj, ralal laj Judá, a'an 
xaqab'anb'il chi aatinak sa' xk'ab'a'eb' laj Israel sa' rochoch li awab'ej re Persia. 

Eb' laj Judá li ink'a' ke'kanaak aran Jerusalén 

25Wan reheb' laj Judá ink'a' ke'kanaak Jerusalén. A'aneb' a'in li poyanam li 
ke'kanaak wi': Kiryat-Arbá, Dibón, Jekabsel, 

26Yesúa, Moladá, Bet-Pélet, 

27Jasar-Suhal, Berseba, 

28Siklak, Mekoná, 

29Enrimón, Sorá, Yarmut, 

30Sanóhaj, Adulán, Lakix, Aseká, jo' ajwi' sa'eb' li xk'aleb'aaleb'. Ke'xk'ojob' li 
xna'ajeb' chalen chaq Berseba toj sa' li taq'a re Hinón. 

31Wan reheb' laj Benjamín ke'xk'ojob' li xna'ajeb' aran Keba, Mikmás, Ayá, Betel 
ut sa'eb' li xk'aleb'aaleb', 

32Anatot, Nob, Ananías 

33Jasor, Ramá, Kitáhin, 

34Jadid, Seboín, Nebalat, 

35Lod ut Onó, jo' ajwi' sa' xTaq'ahil eb' laj Pak'onel. 

36Wankeb' ajwi' aj Leví sa' xteepal Judá ut Benjamín. 

Neh 12 

Li xk'ab'a'eb' laj tij ut eb' laj Leví 

1A'aneb' a'in laj tij ut eb' laj Leví li ke'sutq'iik chaq Jerusalén rochb'een laj 
Sorobabel, ralal laj Sehaltiel, ut laj Josué: A'aneb' a'in laj tij: laj Seraías, laj 
Jeremías, laj Esdras, 

2laj Amarías, laj Maluk, laj Jatús, 

3laj Sekanías, laj Rejún, laj Meremot, 

4laj Idó, laj Kinetón, laj Abías, 

5laj Mijamín, laj Mahadías, laj Bilká, 

6laj Semaías, laj Joharib, laj Jedaías, 

7laj Salú, laj Amok, laj Jilkías ut laj Adaías. A'aneb' a'in li xjolomileb' laj tij ut li 
rech'alaleb' naq kiwank chi k'amol b'ehil laj Josué. 

8A'aneb' a'in laj Leví: laj Josué, laj Binuy, laj Kadmiel, laj Serebías, laj Judá, laj 
Matanías li kik'amok b'e sa' li b'ichank re b'anyoxink; 

9ut laj Bakbukías jo'wi' laj Uní ut eb' li rech'alal li ke'tenq'ank reheb' sa' li 
b'ichank. 

10Laj Josué a'an chaq xyuwa' laj Johakín; laj Johakín a'an xyuwa' laj Eliasib; laj 
Eliasib a'an xyuwa' laj Johadá; 

11laj Johadá a'an xyuwa' laj Johanán, ut laj Johanán a'an xyuwa' laj Yadúa. 

12Sa'eb' li kutan naq kiwank laj Johakín cho'q aj tij, a'ineb' laj tij xjolomileb' li 
junqkab'al: sa' li xjunkab'al laj Seraías: laj Merías; sa' li xjunkab'al laj Jeremías: laj 
Jananías; 

13sa' li xjunkab'al laj Esdras: laj Mesulán; sa' li xjunkab'al laj Amarías: laj Johanán; 

14sa' li xjunkab'al laj Maluk: laj Jonatán; sa' li xjunkab'al laj Sebanías: laj José; 

15sa' li xjunkab'al laj Jarín: laj Asná; sa' li xjunkab'al laj Merayot: laj Jelkay; 

16sa' li xjunkab'al laj Idó: laj Sakarías; sa' li xjunkab'al laj Kinetón: laj Mesulán; 

17sa' li xjunkab'al laj Abías: laj Sikrí; sa' li xjunkab'al laj Miyamín...; sa' li 
xjunkab'al laj Mahasías: laj Piltay; 

18sa' li xjunkab'al laj Bilká: laj Samúa; sa' li xjunkab'al laj Semaías: laj Jonatán; 

19sa' li xjunkab'al laj Joharib: laj Matenay; sa' li xjunkab'al laj Jedaías: laj Usí; 

20sa' li xjunkab'al laj Salay: laj Kalay; sa' li xjunkab'al laj Amok: laj Jéber; 

21sa' li xjunkab'al laj Jilkías: laj Jasabías; sa' li xjunkab'al laj Jedaías: laj Natanael. 

22Naq laj Eliasib, laj Johadá, laj Johanán ut laj Yadúa ke'wank cho'q xyuwa'ileb' aj 
tij, toj chalen naq ki'ok laj Darío cho'q awab'ej re Persia, eb' laj Leví ke'tz'iib'aak 
xk'ab'a'eb' cho'q xjolomileb' junkab'al, ut jo'kaneb' ajwi' laj tij. 

23Eb' laj Leví li ke'wank cho'q xjolomileb' junqkab'al, ke'tz'iib'aak xk'ab'a'eb' sa' 
xhuhil li k'aru nak'ulmank, chalen toj sa'eb' li kutan naq kiwank cho'q aj tij laj 
Johanán, xmam laj Eliasib. 

24Li xjolomileb' laj Leví a'aneb' a'in: laj Jasabías, laj Serebías, laj Josué, laj Binuy, 
laj Kadmiel ut eb' li rech'alaleb', wankeb' chiruheb' re xnimankil ut xb'anyoxinkil 
li Yos, sa' xkutankil li xk'anjeleb', jo' chanru chaq'rab'inb'ileb' wi' xb'aan laj 
David, laj k'anjel chiru li Yos. 

25Ut li xk'ab'a'eb' laj ilol okeb'aal li neke'k'aak'alenk reheb' li k'uuleb'aal, a'aneb' 
a'in: laj Matanías, laj Bakbukías, laj Abdías, laj Mesulán, laj Talmón ut laj Akub. 

26Eb' a'an ke'k'anjelak sa'eb' li kutan naq kiwank cho'q xb'eenil aj tij laj Johakín, 
ralal laj Josué, ralal laj Josadak, ut naq kiwank laj Nehemías cho'q aj taqlanel sa' 
xb'een li tenamit ut laj Esdras cho'q aj tij ut aj tz'iib'. 

Xninq'ehinkil li xsuttz'akil Jerusalén 

27Naq kiwulak xq'ehil xninq'ehinkil li xsuttz'akil Jerusalén, ke'sik'je'k laj Leví sa' 
chixjunil li na'ajej re xk'amb'aleb' chaq Jerusalén, re xninq'ehinkil ut xq'axtesinkil 
li suttz'ak sa' ruq' li Yos rik'in sahil ch'oolej, b'ichank, b'anyoxink rik'in xyaab' 
aarp, tzojtzoj ut wajb'. 

28Ut eb' laj b'ichanel aj Leví ke'xch'utub' rib': chalenaqeb' chi xsutam Jerusalén, 
sa'eb' li k'aleb'aal xteepal Netofá, 

29sa' li tenamit Bet-Hakilkal, sa' xteepal Keba ut Asmábet; xb'aan naq eb' laj 
b'ichanel ke'xk'ojob' xk'aleb'aaleb' sa' xteepal Jerusalén. 

30Toja' naq eb' laj tij ut eb' laj Leví ke'xch'ajob'resi rib', ut chirix a'an 
ke'xch'ajob'resi li tenamit, eb' li okeb'aal ut li suttz'ak. 

31Moqon laa'in kinye reheb' li xjolomileb' laj Judá re te'taqe'q sa' xb'een li 
suttz'ak, ut kink'uub' wiib' ninqi ch'uut chi aj b'ichanel. Li xb'een ch'uut yookeb' 
chi xik sa' xb'een li suttz'ak sa' nim uq', sa' xjayal li Okeb'aal re li Mul. 

32Chirixeb' a'an yookeb' chi xik laj Hosaías ut li xyiijachil xjolomileb' laj Judá, 

33a'eb' laj Asarías, laj Esdras, laj Mesulán, 

34laj Judá, laj Benjamín, laj Semaías ut laj Jeremías. 

35Ut wankeb' ajwi' aj tij li wankeb' xtronpeet naq yookeb' chi xik: laj Sakarías, 
ralal laj Jonatán, ralal laj Semaías, ralal laj Matanías, ralal laj Miká, ralal laj Sakur, 
ralal laj Asaf, 

36rochb'eeneb' li rech'alaleb': laj Semaías, laj Asarel, laj Milalay, laj Kilalay, laj 
Mahay, laj Natanael, laj Judá, laj Jananí, wank rik'ineb' li xwajb'eb' laj David, laj 
k'anjel chiru li Yos. 

37Naq ke'wulak wan wi' li Okeb'aal reheb' laj b'eelahom ha', ke'taqe'k chi tiik sa' 
xtaqleb'aal li Xtenamit laj David, toj sa' xb'een li suttz'ak, jo' ajwi' sa' xb'een li 
rochoch laj David, toj sa' li Okeb'aal reheb' laj b'eelahom ha', li wank sa' xjayal 
releb'l saq'e. 

38Li xkab' ch'uut yookeb' chi xik sa' tz'e. Laa'in kohin chirixeb', wochb'eeneb' 
xyiijachil xjolomileb' li tenamit, sa' xb'een li suttz'ak, chalen sa' li najt xteramil 
kab'l reheb' li Oorn toj wan wi' li tz'ak nim ru. 

39Koonume'k sa' xb'een li Okeb'aal re laj Efraín, sa' xb'een li Okeb'aal reheb' li 
Kar, sa' xb'een li najt xteramil rochoch laj Jananel jo'wi' li najt xteramil kab'l 
O'k'aal xk'ab'a', toj wan wi' li Okeb'aal reheb' li Karneer, ut kooxaqliik wan wi' li 
Okeb'aal re li Tz'alam. 

40Chirix chik a'an li wiib' ch'uut chi aj b'ichanel ke'xk'e rib' sa' rochoch li Yos. 
Jo'kan ajwi' laa'in: kinxaqliik wochb'eeneb' li xyiijach li xjolomileb' li tenamit. 

41Eb' laj tij li wankeb' xtronpeet a'aneb' a'in: laj Eliakín, laj Mahasías, laj Miyamín, 
laj Miká, laj Eljohenay, laj Sakarías, laj Jananías, 

42laj Mahasías, laj Semaías, laj Elehasar, laj Usí, laj Johanán, laj Malkías, laj Elam ut 
laj Eser. Ut eb' laj b'ichanel ke'xtikib' b'ichank chi wank laj Israías cho'q aj k'amol 
xb'eheb'. 

43Naab'al li mayej kiyeechi'imank sa' li kutan a'an ut k'ajo'eb' li tenamit chi 
ninq'ehik, xb'aan naq jun nimla sahil ch'oolej xk'ehom li Yos reheb'. Ke'ninq'ehik 
ajwi' eb' li ixq ut eb' li kok'al; ut toj chi najt ki'ab'iik li xsahilal xch'ooleb' laj 
Jerusalén. 

44Sa'eb' li kutan a'an ke'xaqab'aak winq re te'ril li na'ajej li taaxokmanq wi' 
chixjunil li mayej, li yeechi'om, li xb'een ru li awimq ut li xlajeetqil chixjunil. 
Tento sa' xb'eeneb' li winq a'an xxokb'al ut xk'uulankil jo'ch'inal jo'nimal 
taachalq sa'atqeb' li xk'aleb'aalil eb' li tenamit jo' mayej cho'q reheb' laj tij ut eb' 
laj Leví, jo' tz'iib'anb'il sa' li Chaq'rab'. Xb'aan naq saheb' sa' xch'ool laj Judá 
rik'ineb' laj tij ut eb' laj Leví li wankeb' sa' xk'anjel. 

45Eb' a'an, eb' laj b'ichanel ut eb' laj k'aak'alenel okeb'aal,xaqab'anb'ileb' xwankil 
chi k'anjelak chiru li Yos, jo' ajwi' xb'aanunkil li ch'ajob'resink ib', kama' 
chaq'rab'inb'ileb' wi' xb'aan laj David ut laj Salomón li ralal. 

46Xb'aan naq chalen chaq najter, sa' xyu'amil laj David ut laj Asaf toj anaqwan, 
wankeb' xjolomileb' laj b'ichanel jo'wi' b'ich re xnimankil ru li Yos ut re 
b'anyoxink. 

47Ut chixjunileb' laj Israel, sa'eb' li kutan naq ke'wank laj Sorobabel ut laj 
Nehemías, ke'xk'e reheb' laj b'ichanel ut eb' laj k'aak'alenel okeb'aal li k'aru tento 
te'xk'ul re li kutan junjunq. Ke'xk'e ajwi' reheb' laj Leví li xk'ulub'eb' xk'ulb'al, ut 
eb' a'in ke'xq'axtesi reheb' laj Aharón li k'aru tento te'xk'e reheb'. 

Neh 13 

Laj Nehemías kixk'am xb'eheb' laj Israel re wank sa' tiikilal chiru li Yos 

1Sa'eb' li kutan a'an kiyaab'asimank sa' xxikeb' li tenamit li xhu laj Moisés. Aran 
kitawmank naq eb' laj Amón ut eb' laj Mohab maajun wa taaruuq te'ok sa' xyanq 
xtenamit li Yos, 

2xb'aan naq junxil ink'a' ke'xk'ul sa' usilal eb' laj Israel: ink'a' ke'xk'e xwa 
ruk'a'eb', ke'xtoj b'an laj Balaham re xmajewankileb'. Ab'an li qaYos kixsutq'isi li 
majewaak a'an cho'q osob'tesiik.  

3Naq eb' laj Israel ke'rab'i li tz'iib'anb'il sa' xChaq'rab' laj Moisés, tikto ke'risi sa' 
li komonil chixjunileb' laj ab'l tenamit. 

4Maji'aq nak'ulmank a'in, laj Eliasib aj tij kixaqab'aak xwankil chi rilb'aleb' li kok' 
kab'l re li rochoch li qaYos. Laj Eliasib a'an rech'alal chaq laj Tobías; 

5jo'kan naq kixq'axtesi re laj Tobías jun nimla ochoch b'arwi' junxil kik'uulamank 
li mayej, li k'ajpom, eb' li k'anjelob'aal, li xlajeetqil li triiw, li b'iin ut li aseeyt, 
jo'ch'inal jo'nimal tento xk'eeb'al reheb' laj Leví, reheb' laj b'ichanel ut reheb' laj 
k'aak'alenel okeb'aal; jo'kan ajwi' aran kik'uulamank li xk'ulub'eb' xk'ulb'al eb' 
laj tij. 

6Naq kik'ulmank chixjunil a'in, moko wankin ta Jerusalén xb'aan naq xikenaqin 
rik'in li awab'ej, kab'laju xka'k'aal chihab' rokik laj Artajerjes cho'q awab'ej re 
Babilonia. Ab'an ink'a' ajwi' najt kinwank aran: kinpatz' inlesens re li awab'ej 

7ut kinsutq'iik wi' chik Jerusalén. Toja' naq kiwab'i resil li ink'a' us kixb'aanu laj 
Eliasib re rusilankil laj Tobías naq kixq'axtesi jun nimla ochoch cho'q re a'an sa' 
xneb'aalil li rochoch li Yos. 

8K'ajo' naq kiraho'k linch'ool chi rab'inkil a'an. Jo'kan naq kiwisi chirix kab'l 
chixjunil li k'aru wank re laj Tobías; 

9kinye naq che'yamtesiiq chixjunileb' kok' kab'l re xk'eeb'al wi' chik aran eb' li 
xk'anjelob'aal li rochoch li Yos, jo' ajwi' eb' li mayej ut li k'ajpom. 

10Kiwab'i ajwi' naq eb' laj Leví ink'a' chik ke'xk'ul li tento raj xk'ulb'al. Jo'kan naq 
eb' laj Leví ut eb' laj b'ichanel li neke'b'aanunk re li k'anjel xikenaqeb' wi' chik sa' 
xk'aleb'aaleb'. 

11Xb'aan a'an kinq'useb' chi kaw li wankeb' sa' chaq'rab' ut kinye reheb': “K'a'ut 
naq xekanab' xjunes li rochoch li Yos?”, chankin. Chirix chik a'an kinch'utub'eb' 
laj tij ut eb' laj Leví, ut keb'inxaqab' wi' chik sa' xk'anjeleb'. 

12Ut chixjunileb' laj Judá ke'xk'am chaq sa' li k'uuleb'aal li xlajeetqil li triiw, li 
b'iin ut li aseeyt. 

13Moqon kinxaqab' oxib' chi winq re rilb'aleb' li k'uuleb'aal: a' laj Selemías laj tij, 
laj Sadok aj tz'iib' ut laj Pedaías aj Leví; kink'e ajwi' xk'anjel laj Janán, ralal laj 
Sakur ut xmam laj Matanías, cho'q aj tenq' re, xb'aan naq tiikeb' xch'ool 
chixjunileb'. 

14Chinjultiko'q aawe rik'in li k'anjel xinb'aanu, at inYos! Misachk sa' aach'ool li us 
xinb'aanu cho'q re laawochoch ut re laak'anjel. 

15Sa'eb' li kutan a'an kink'e ajwi' reetal naq wankeb' aj Judá neke'k'anjelak sa' li 
hilob'aal kutan: neke'yatz'ok uub', neke'b'eelank triiw chi joob', neke'xk'eheb' li 
b'uur chi riiqankil li b'iin, uub', iig ut yalaq k'a' chi iiqul, re xk'amb'al chaq 
Jerusalén sa' li kutan sábado. Toja' naq keb'inq'us ut kinye reheb' naq ink'a' 
te'k'ayinq sa' li kutan a'an. 

16Ut wankeb' Jerusalén xkomoneb' laj Tiro li neke'xk'am chaq kar ut yalaq k'a'aq 
re ru re xk'ayinkil reheb' laj Judiiy sa' li kutan sábado. 

17Toja' naq keb'inq'us chi kaw li wankeb' chi jolomink re Judá ut kinye reheb': 
“K'ajo' xyib'al ru yookex naq nekemux li kutan sábado! 

18Ma ink'a' tab'i' jo'kan ke'xb'aanu leena' leeyuwa'? Ma maawa' tab'i' xmaak a'an 
naq li qaYos xk'e chaq chixjunileb' li rahilal a'in sa' qab'een ut sa' xb'een li 
tenamit a'in? Ma toj teeraj ajwi' xchiq'b'al xjosq'il li Yos sa' xb'eeneb' laj Israel 
rik'in xmuxb'al li sábado?”. 

19Jo'kan naq kink'e chi tz'ape'k li okeb'aal ewu, sa' xtiklajik li kutan sábado, ut 
ink'a' chik chiteemanq toj reetal taanume'q li kutan a'an. Wankeb' ajwi' aj k'anjel 
chiwu kinxaqab'eb' chireheb' li rokeb'aal Jerusalén re naq maajun li iiq taa'oksiiq 
sa' li kutan sábado. 

20Wiib' oxib' sut wankeb' aj yakonel ut aj k'ay k'a'aq re ru ke'xnumsi li q'oqyink 
chirix Jerusalén, 

21ab'an laa'in keb'inq'us ut kinye reheb': “K'a'ut naq nekenumsi li q'oqyink chirix 
li suttz'ak? Wi teeb'aanu wi' chik a'an, texink'e sa' tz'alam”. Ut chalen sa' li kutan 
a'an ink'a' chik ke'wulak chi k'ayink sa' li hilob'aal kutan. 

22Chirix chik a'an kinye reheb' laj Leví naq te'xch'ajob'resi rib' ut xikaqeb' chi 
xk'aak'alenkileb' li okeb'aal re naq ink'a' taamuxmanq li kutan sábado. Rik'in 
ajwi' a'in chinjultiko'q aawe, at inYos, ut chatoq'ob'a taxaq wu jo' chanru xnimal 
aawuxtaan! 

23Sa'eb' li kutan a'an kink'e ajwi' reetal naq wankeb' aj Judiiy ke'sumlaak 
rik'ineb' li ixq aj Asdod, aj Amón ut aj Mohab. 

24Li xyiijach li ralaleb' a'an, asdod li raatinob'aaleb' malaj jalan chik li 
raatinob'aaleb', ab'an ink'a' neke'xnaw li raatinob'aaleb' laj Judiiy. 

25Jo'kan naq keb'inq'us chi kaw ut kinmajewaheb'. Wank sa' xyanqeb' kink'eheb' 
chi rape'k ut chi mich'ek li rismaleb'. Chirix chik a'an kink'eheb' chi xyeeb'al sa' 
xk'ab'a' li Yos naq ink'a' te'xk'e li ralal xk'ajoleb' chi sumlaak rik'ineb' li jalan 
xtenamiteb'.  

26Kinye ajwi' reheb': “Ma ink'a' tab'i' rik'in a'in kimaakob'k laj Salomón, awab'ej 
re Israel? Us ta a'an xnimal ru awab'ej sa' ruuchich'och', us ta jwal raaro xb'aan li 
xYos ut sik'b'il chaq ru cho'q awab'ej re chixjunil Israel, ab'anan kik'ehe'k chi 
maakob'k xb'aaneb' li ixq jalaneb' xtenamit.  

27Ink'a' naqaj rab'inkil cherix laa'ex naq yooqex xq'etq'etinkil eerib' chiru li 
qaYos rik'in xsik'b'al eerixaqil sa' xyanqeb' li jalaneb' xtenamit”, chankin reheb'. 

28Jun reheb' li ralal laj Johadá, ralal laj Eliasib li xyuwa'il aj tij, a'an chaq xhi' laj 
Sanbalat aj Jorón, ut laa'in kiwisi chink'atq. 

29Che'jultiko'q aawe eb' li poyanam a'in, at inYos, xb'aan naq xe'xmux li 
xk'anjeleb' ut xe'xq'et li sumwank xab'aanu rik'ineb' laj tij ut eb' laj Leví. 

30Jo'kan naq kiwisi sa' xyanqeb' li tenamit chixjunil li jalanil na'leb', ut kink'ojob' 
chaq'rab' cho'q reheb' laj tij ut eb' laj Leví re naq k'utk'uuq li xk'anjel li junjunq. 

31Jo'kan ajwi' kinb'aanu re naq ch'olch'ooq aniheb' te'k'amoq chaq si' cho'q re li 
artal sa' xq'ehil, ut kinye reheb' li tenamit naq tento xk'eeb'al li xb'een ru li 
awimq. At inYos, chinjultiko'q taxaq aawe sa' xk'ab'a' chixjunil li us xinb'aanu! 

Est 

Est 1 

Li nimla wa'ak li kik'ehe'k xb'aan laj Asuero 

1A'in kik'ulmank chiru xyu'am laj Asuero naq kitaqlank cho'q awab'ej sa' xb'een 
wuqub' xwuqk'aal (127) teep chi tenamit chalen chaq sa' xteepal India toj Etiopía 

2ut kiwank chi awab'ejink sa' li tenamit Susa. 

3Ak oxib' chihab' rokik chi awab'ejink, laj Asuero kixk'uub' jun li ninq'e cho'q 
reheb' chixjunileb' laj k'anjel chiru. Kixb'oqeb' ajwi' li xjolomileb' laj puub' re 
Persia ut Media, eb' li ninqeb' xwankil ut li neke'jolomink re eb' li junq teep chi 
tenamit. 

4Chiru waqib' po kixk'ut chixjunil li xb'ihomal chiruheb' jo' ajwi' li xnimal xloq'al 
li x'awab'ejihom ut li xwankilal. 

5Naq kiraqe'k li ninq'e a'an, li awab'ej kixk'e wi' chik jun li ninq'e cho'q reheb' 
jo'k'ihaleb' li wankeb' sa' li tenamit Susa, jo' kok' ut ninq. Ut chiru wuqub' kutan 
ke'ninq'ehik chiru xneb'aalil li rochoch li awab'ej. 

6Uutz'u'ujinb'il chi us li na'ajej rik'in chaab'il t'ilkem, saq ut rax choxa li 
xb'onoleb', b'ak'b'ookeb' rik'in kaqik'aam liin ut chapchookeb' chiru kotkookil 
chapleb' yiib'anb'il rik'in plaat, sa' xyanqeb' li oqech mármol. Ke'xk'e ajwi' eb' li 
k'ojarib'aal yiib'anb'il rik'in plaat ut oor, ut li ch'och' tz'akanb'il ru rik'in chaab'il 
pek jo'wi' rik'in saq ut q'eqi mármol. 

7Ke'uk'ak sa' k'iila paay chi sek' plaat, ut k'ajo' li b'iin kixk'e li awab'ej. 

8Ab'anan li awab'ej kixye reheb' laj k'anjel chiru naq maajun minb'ilaq ru chi 
uk'ak, a' yaal b'an re li junjunq k'aru tixb'aanu. 

9Jo'kan ajwi' kixb'aanu lix Vasti, li xna'eb' li tenamit: kixk'uub' jun li ninq'e cho'q 
reheb' chixjunileb' li ixq li wankeb' sa' rochoch laj Asuero li awab'ej. 

10Sa' xwuq li kutan naq li awab'ej yo xkalajik, kixtaqla xb'oqb'al laj Mehumán, laj 
Bisetá, laj Jarboná, laj Biktá, laj Abaktá, laj Setar ut laj Karkás, eb' li wuqub' chi 
winq li wankeb' chi k'anjelak sa' rochoch laj Asuero. 

11Ut kixye reheb' naq te'xk'am chaq lix Vasti, li xna'eb' li tenamit, re taawanq 
chiru li awab'ej chi wank xkoroon sa' xjolom, ut taa'ile'q xch'ina'usal xb'aaneb' 
chixjunil. Relik chi yaal naq k'ajo' xch'ina'usal li xna'eb' li tenamit. 

12Ab'anan lix Vasti ink'a' kixpaab' li xb'oqb'al xb'aan li awab'ej. Toja' naq q'axal 
kiraho'k xch'ool li awab'ej; kijosq'o'k 

13ut kixye reheb' li ramiiw: “K'ehomaq reetal k'aru xinxsume wi' lix Vasti. 
Raqomaq aatin sa' xb'een ut yehomaq k'aru tento xb'aanunkil anaqwan”. 

14Toja' naq ke'jilok chi xk'atq laj Asuero eb' li xjolomileb' aj Persia ut aj Media, li 
k'ulb'ileb' xb'aan li awab'ej chi wank sa' li rochoch ut wankeb' xwankil sa' xb'een 
li tenamit. A'aneb' laj Karsená, laj Setar, laj Admatá, laj Tarsis, laj Meres, laj 
Marsená ut laj Memukán, 

15ut ke'xye re k'aru tento xb'aanunkil, jo' naxye li chaq'rab', chirix naq lix Vasti, li 
xna'eb' li tenamit, ink'a' kixpaab' li raatin li awab'ej yeeb'il xb'aaneb' li wuqub' 
chi winq. 

16Toja' naq laj Memukán kixye re li awab'ej ut chixjunileb' laj jolominel: “Lix 
Vasti, li xna'eb' li tenamit, moko ka'aj ta wi' xk'e sa' xutaan li awab'ej, xk'e aj b'an 
wi' sa' xutaan chixjunileb' li xjolomileb' li tenamit jo' ajwi' chixjunileb' laj k'anjel 
chiru. 

17Li xb'aanu lix Vasti, toxnawmanq xb'aan chixjunileb' li ixq. Jo'kan naq ink'a' 
chik te'xpaab' li xb'eelomeb', xb'aan naq te'xye: «Laj Asuero li awab'ej kixtaqla 
xb'oqb'al lix Vasti sa' li ninq'e, ut a'an ink'a' kiraj xik», cha'qeb'. 

18Ut chalen anaqwan eb' li rixaqileb' li xjolomileb' laj Persia ut laj Media te'xnaw 
k'aru kixye lix Vasti re li awab'ej, te'xwech'i li xb'eelomeb', ut a'an tixk'am chaq 
naab'al li ch'a'ajkilal. 

19Jo'kan utan, at awab'ej, wi us cho'q aawe, chipuktesimanq li chaq'rab' a'in ut 
chitz'iib'amanq sa' xchaq'rab'eb' laj Persia ut eb' laj Media re naq ink'a' 
taasachmanq xwankil: «Ramrooq chiru lix Vasti xk'utb'al rib' chiru laj Asuero». 
Ut li awab'ej xk'ehaq li xwankil lix Vasti re jalan chik ixq li relik chi yaal 
xk'ulub'aq. 

20Li xchaq'rab' li awab'ej chik'eemanq chi nawe'k sa' chixjunileb' li tenamit, us ta 
jwal nim xteepalil li x'awab'ejihom. Chi jo'kan chixjunileb' li ixq te'roxloq'i li 
xb'eelomeb', us ta ninqeb' malaj kok'eb' xwankil”, chan laj Memukán. 

21Laj Asuero ut chixjunileb' laj jolominel ke'xk'ul xch'ool li k'aru kixye laj 
Memukán, ut li awab'ej kixye naq chipaab'aaq li na'leb' a'an. 

22Kixtaqlaheb' xhu sa' chixjunil li tenamit li wankeb' rub'el xwankil, 
tz'iib'anb'ileb' sa' raatinob'aal li junq teep chi tenamit, re naq chixjunileb' li 
b'eelomej a'anaqeb' tz'aqal xjolomil junqkab'al. 

Est 2 

Lix Ester kisik'e'k ru cho'q xna'eb' li tenamit 

1Chirix chik a'in, naq ak xnume'k xjosq'il laj Asuero, ki'ok chi xk'oxlankil chixjunil 
li kixb'aanu lix Vasti ut li kiyeemank chirix a'an. 

2Toja' naq eb' laj k'anjel chiru ke'xye re: “Aajel ru naq te'sik'manq saaj ixq, toj 
maji' wanjenaqeb' rik'in winq ut jwal ch'ina'useb', cho'q re li awab'ej. 

3Li awab'ej xxaqab'aqeb' li te'xb'eeni chixjunileb' li tenamit li wankeb' rub'el 
xwankil, re te'xk'ameb' chaq arin Susa, sa' rochocheb' li ixq, chixjunileb' li tuq'ixq 
jwal ch'ina'useb' ut toj maji' muxb'ileb', ut te'ch'oolaniiq xb'aan li winq aj k'anjel 
chiru laj Asuero ut aj k'aak'alenel reheb' li ixq. Ut a'an taak'ehoq reheb' li k'aru 
aajel ru re te'xtiqib' rib' chi chaab'il. 

4Li ch'ina ixq li taawulaq chiru li awab'ej, a'an taakanaaq cho'q reeqaj lix Vasti”, 
chankeb'. Kiwulak chiru li awab'ej eb' li aatin a'in, ut jo'kan ki'uxmank. 

5Sa' li tenamit Susa wank jun li winq aj Judá, aj Mardokeo xk'ab'a', ralal laj Yaír, 
ralal laj Semehí, ralal laj Kis, xkomoneb' laj Benjamín. 

6A'an xkomoneb' li k'iila tenamit li ke'isiik Jerusalén xb'aan laj Nabukodonosor, li 
awab'ej re Babilonia, ut ke'k'ame'k aran Babilonia, rochb'eeneb' laj Jekonías, 
awab'ej re Judá.  

7Sa' rochoch laj Mardokeo wank li xrab'in li rikan, li maak'a' chik xna' xyuwa', 
xHadasá xk'ab'a', x'Ester ajwi' nayeemank re. K'ajo' xch'ina'usal li ixqa'al a'an ut 
chaab'il na'ilok. Naq kikamk li xna' xyuwa', laj Mardokeo kixxok ut kixk'iiresi jo' 
jun tz'aqal xrab'in. 

8Naq kipuktesimank resil li chaq'rab' kixk'e li awab'ej, naab'aleb' li tuq'ixq 
ke'ch'utub'aak aran Susa, b'arwi' wank laj Hegay, laj ilol reheb' li ixq, ut lix Ester 
wank sa' xyanqeb'. 

9Laj Hegay q'axal kiwulak chiru lix Ester ut kisaho'k xch'ool rik'in. Jo'kan naq 
kixseeb'a xch'oolaninkil chi us ut kixk'e re li aajel ru re tixtiqib' rib' chi chaab'il. 
Kixk'e ajwi' wuqub'eb' chi tuq'ixq cho'q aj ilol re ut kixkanab'eb' sa' jun li na'ajej 
jwal chaab'il li wank sa' rochoch li awab'ej. 

10Lix Ester ink'a' kixye xk'ab'a' li xtenamit chi moko li xpoyanamil, xb'aan naq 
a'an kichaq'rab'iik wi' xb'aan laj Mardokeo. 

11Rajlal kutan nanume'k laj Mardokeo chiru xneb'aalil rochocheb' li ixq, re 
xnawb'al ma sa sa' xch'ool lix Ester ut chanru wank. 

12Chiru junq chihab' eb' li tuq'ixq neke'xyiib' rib' jo' chanru yeeb'il sa' 
xchaq'rab'il eb' li ixq: waqib' po neke'xyul rib' rik'in aseeyt ut miir, ut waqib' po 
neke'xb'on ut neke'xb'an rib' rik'in li sununkil b'an xkomon li neke'roksiheb' li 
ixq. Naq naraqe'k xb'aanunkil a'an, eb' li tuq'ixq neke'k'ame'k rik'in li awab'ej. 

13Naq junaq tuq'ixq nab'oqe'k sa' rochoch li awab'ej, nak'ehe'k re chixk'am li 
jo'k'ihal tixpatz' sa' rochocheb' li ixq. 

14Chiru q'oqyink nawulak sa' rochoch li awab'ej, ut eq'la re li kutan jun chik 
naq'axonk sa' jalan chik ochoch li na'ilmank xb'aan laj Sahaskás, li k'ojk'o wi' 
xch'ool laj Asuero ut aj ilol reheb' li ixq; chirix chik a'an ink'a' chik toxk'ut rib' 
chiru li awab'ej wi ink'a' taab'oqe'q malaj taarahiiq ru xb'aan li awab'ej. 

15Naq lix Ester, xrab'in laj Abijahil, rikan laj Mardokeo, kiwulak xkutankil naq 
kixk'ut rib' chiru li awab'ej, ka'ajwi' kixk'am li jo'k'ihal kiyehe'k re xb'aan laj 
Hegay, li k'ojk'o wi' xch'ool li awab'ej ut aj ilol reheb' li ixq. Chixjunileb' li 
neke'ilok re lix Ester, k'ajo' naq neke'saho'k xch'ool rik'in. 

16Kik'ame'k lix Ester wan wi' laj Asuero li awab'ej, chiru li xlaje po, Tébet 
nayeemank re, ak wuqub' chihab' chik rokik chi awab'ejink. 

17Laj Asuero koho xch'ool chirix lix Ester jo' maajun wa kixk'ul xb'aan junaq chik 
ixq. Jo'kan naq k'ajo' naq kirusila ru ut q'axal kixra chiru chixjunileb' li ixq ak 
xnawom ruheb'. Kixk'e li koroon chi xjolom ut kixxaqab' cho'q reeqaj lix Vasti. 

18Tikto kixk'uub' jun nimla ninq'e sa' xk'ab'a' lix Ester ut kixb'oqeb' chixjunileb' li 
xjolomileb' li tenamit jo'wi' eb' laj tenq'ahom re. Kixk'eheb' xhilaal kutan 
chixjunileb' li poyanam ut kijek'ink maatan reheb' chixjunil jo' xk'ulub' 
xb'aanunkil junaq awab'ej. 

Ke'raj xkamsinkil li awab'ej 

19Naq ke'ch'utub'aak wi' chik xka' sut eb' li tuq'ixq, chunchu laj Mardokeo aran 
chire rokeb'aal li rochoch li awab'ej. 

20Lix Ester ink'a' xyehom li xpoyanamil chi moko li xtenamit jo' yeeb'il xb'aan laj 
Mardokeo, xb'aan naq lix Ester toj naxpaab' chixjunil li naxye laj Mardokeo kama' 
naq xwank chaq sa' rochoch. 

21Naq chunchu laj Mardokeo chire rokeb'aal li rochoch li awab'ej chiruheb' li 
kutan a'an, kixk'e reetal naq laj Biktán ut laj Teres, aj k'aak'aleneleb' re li okeb'aal 
ut aj tenq'ahom re li awab'ej, k'ajo'eb' xjosq'il ut yookeb' xk'uub'ankil chanru naq 
te'xkamsi laj Asuero. 

22Naq kirab'i a'in laj Mardokeo, kixye re lix Ester ut a'in koxye re li awab'ej sa' 
xk'ab'a' laj Mardokeo. 

23Li aatin a'in kitz'ilmank rix chi us ut koxtawmanq naq yaal li kiyeemank. Jo'kan 
naq eb' li wiib' aj k'anjel a'n ke't'uyub'aak chiru che' re xkamsinkileb'. Ut chixjunil 
a'in kitz'iib'aak chiru ajwi' li awab'ej sa' xhuhil xyehom ut xb'aanuhom eb' li 
awab'ej re Persia. 

Est 3 

Laj Mardokeo ut laj Amán 

1Chirix naq ak xk'ulmank a'in, laj Asuero li awab'ej kixtaqsi xwankil laj Amán, 
ralal laj Hamdatá, aj Agag, ut kixxaqab' cho'q xjolomil chixjunileb' li ninqeb' 
xwankil. 

2Chixjunileb' laj k'anjel chiru li awab'ej neke'xwiq'ib' rib' ut neke'xxulub' li 
xjolomeb' chiru laj Amán naq nanume'k malaj naq xaqxo chiruheb', xb'aan naq 

jo'kan xyehom li awab'ej; ab'an laj Mardokeo ink'a' kiraj xpaab'ankil li chaq'rab' 
a'in. 

3Toja' naq eb' laj k'anjel chiru li awab'ej ke'xye re laj Mardokeo: “K'a'ut naq ink'a' 
nakapaab' li raatin li awab'ej?”, chankeb'. 

4Ut rajlal kutan neke'xye re li aatin a'in, ab'an laj Mardokeo ink'a' naxpaab'eb'. 
Toja' naq koxe'xseeraq'i re laj Amán, re rilb'al laj Mardokeo ma toj xaqxo sa' li 
raatin, xb'aan naq ak xyehom reheb' naq a'an aj Judiiy.  

5Naq laj Amán kixk'e reetal naq laj Mardokeo ink'a' nawiq'laak chi moko 
naxhupub' rib' chiru, k'ajo' naq kichalk xjosq'il. 

6Ut naq ke'xye re li xtenamitul laj Mardokeo, kixk'oxla naq moko tz'aqal ta 
xrahob'tesinkil xjunes laj Mardokeo, tento aj b'an wi' xsachb'aleb' chixjunileb' laj 
Judiiy li wankeb' sa' x'awab'ejihom laj Asuero. 

Li chaq'rab' re xsachb'aleb' laj Judiiy 

7Sa' xb'een li po re xkab'laju chihab'il chi awab'ejink laj Asuero, naraj naxye sa' li 
po Nisán, ke'xb'uuli rix li po, chiru laj Amán, re xxaqab'ankil xkutankil 
xkamsinkileb' laj Judiiy, ut ki'elk li oxlaju kutan xb'e li po Adar. 

8Toja' naq laj Amán kixye re laj Asuero li awab'ej: “Sa' xyanqeb' chixjunil li 
tenamit li wankeb' sa' laa'awab'ejihom, wank jun tenamit li jalan wi' chiruheb' li 
junch'oleb' chik, jalan wi' li xchaq'rab'eb', ut ink'a' neke'xpaab' laachaq'rab' 
laa'at, at awab'ej. Moko us ta cho'q aawe naq wanqeb' li tenamit a'an sa' 
laa'awab'ejihom. 

9Jo'kan utan, wi nawulak chawu, at awab'ej, xtz'iib'aaq junaq chaq'rab' re 
xsachb'aleb' chixjunil li tenamit a'an, ut laa'in tinq'axtesi reheb' laj k'anjel chawu 
wuqub' mil rik'in oxlajuk'aal (7,260) kintal chi plaat, re te'xk'uula sa' xk'uuleb'aal 
li awab'ej”, chan. 

10Toja' naq li awab'ej kirisi li xmatq'ab' chi ru'uj ruq' ut kixq'axtesi re laj Amán, li 
xik' narileb' laj Judiiy, 

11ut kixye re: “Kanaaq cho'q aawe li plaat. Sa' laawuq' tinkanab' li tenamit a'an re 
taab'aanu reheb' li k'aru taawaj xb'aanunkil”, chan. 

12Sa' li kab'laju xb'e li xb'een po re xtiklajik li chihab' ke'b'oqmank eb' laj tz'iib' 
neke'k'anjelak chiru li awab'ej, ut eb' a'in ke'xtz'iib'a li aatin kixye laj Amán 
reheb' li ruuchileb' li awab'ej jo'wi' reheb' laj jolominel li wankatqeb' sa'eb' li 
ninq ut kok' tenamit. Li esilal ke'tz'iib'amank sa' raatinob'aaleb' ut xtz'iib'eb' li 
junjunq chi tenamit, ut kaaxtinb'ileb' sa' xk'ab'a' laj Asuero li awab'ej; 

13ut ke'taqlaje'k chirixeb' li taql sa' chixjunil li tenamit wankeb' sa' li 
awab'ejihom. Sa' li hu tz'iib'anb'il reetalil naq te'sache'q chixjunileb' laj Judiiy, a' 
yaal ma saajeb', malaj cheekel poyanameb', kok'al malaj ixqeb'; ut 

taa'eechanimanq li k'a'aq re ru reheb' sa' jun chi kutan, sa' li kab'laju xb'e li 
xkab'laju pohil li chihab', a'an li po Adar. 

14Li hu a'in kik'eemank jo' chaq'rab' ut kik'eemank chi nawe'k sa' chixjunileb' li 
ninq ut kok' tenamit, re naq sa' li kutan a'an ak yo'oon wanqeb' chixjunileb'.  

15Eb' li xtaql li awab'ej koheb' chi junpaat jo' taqlanb'ileb' wi', ut li esil kipukank 
ajwi' sa' li tenamit Susa. Naq li awab'ej ut laj Amán yookeb' chi uk'ak chi saheb' 
sa' xch'ool, k'ajo' li rahil ch'oolej sa' li tenamit Susa. 

Est 4 

Xrahil xch'ooleb' laj Judiiy 

1Naq laj Mardokeo kixnaw chixjunil li kik'ulmank, kixq'ich li raq', reetalil li xrahil 
xch'ool, kixk'e q'es ruhil t'ikr chirix ut kixk'e cha sa' xjolom. Ut kixb'eeni chixjunil 
li tenamit chi japjo re xb'aan li rahilal xchalk sa' xb'eeneb'; 

2kiwulak toj chire rokeb'aal li rochoch li awab'ej, xb'aan naq maajun naru chi ok 
sa' li ochoch a'an wi tiqtooq rik'in q'es ruhil t'ikr. 

3Sa' chixjunileb' li tenamit yo wi' chi wulak li hu ut li esil a'an, k'ajo' tz'aqal li rahil 
ch'oolej sa' xyanqeb' laj Judiiy; k'ajo' li ayuunik, li yaab'ak ut q'oqonk, ut 
naab'aleb' ke'xk'e q'es ruhil t'ikr chirixeb', ut sa' xb'een chik li cha ke'xyokob' 
rib'eb'. 

Laj Mardokeo kixtz'aama chiru lix Ester naq tixkoleb' li rech tenamitul 

4Eb' li ixq ut winq aj k'anjeleb' chiru lix Ester kole'xye re li k'aru yo chi k'ulmank. 
K'ajo' naq kiraho'k xch'ool li xna'eb' li tenamit, ut chi junpaat kixtaqla raq' laj 
Mardokeo re naq taarisi li q'es ruhil t'ikr li wank chirix ut tixtiqib' rib' chi 
chaab'il; ab'an a'an ink'a' kiraj. 

5Toja' lix Ester kixb'oq laj Hatak, jun xnimal ru aj k'anjel chiru li awab'ej, ut 
kixtaqla chi xpatz'b'al re laj Mardokeo k'aru yo xk'ulb'al ut k'aru xyaalal chixjunil 
li yo chi k'ulmank. 

6Ki'elk laj Hatak ut koho wan wi' laj Mardokeo, li wank chiru xneb'aalil li rochoch 
li awab'ej. 

7Laj Mardokeo kixseeraq'i re li xtaql lix Ester chixjunil li yo xk'ulb'al ut li k'iila 
tumin kixyeechi'i laj Amán re xk'eeb'al sa' xk'uuleb'aal xtumin li awab'ej, re 
xkamsinkileb' chixjunileb' laj Judiiy. 

8Kixk'e ajwi' jun reetalil li hu xpuktesimank sa' li tenamit Susa, b'arwi' naxye naq 
che'sache'q ruheb' laj Judiiy; kixq'axtesi re ut kixye naq tixq'axtesi sa' ruq' lix 
Ester re tixnaw chixjunil. Ut kixtz'aama usilal re lix Ester naq chiwulaq rik'in li 
awab'ej re aatinak chirix li xtenamit ut xsik'aq li rusilal. 

9Naq kisutq'iik laj Hatak wan wi' lix Ester, koxseeraq'i re li kixye laj Mardokeo. 



940 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

10Toja' naq kichaq'ok lix Ester ut kixye re: “Ayu wi' chik rik'in laj Mardokeo ut ye 
re: 

11«Chixjunileb' laj k'anjel chiru li awab'ej jo'wi' eb' li tenamit neke'xnaw chi us 
naq chixjunileb' li winq malaj eb' li ixq li te'raj wulak rik'in li awab'ej chiru li 
neb'aal chi ink'a' b'oqb'ileb', ch'olch'ooq naq te'kamsiiq. Ka'ajwi' te'kole'q wi li 
awab'ej tixtaqsi li xxuq' oor sa' xb'een xjolomeb'; ut laa'in ak wank chik jun po chi 
toj maji' ninb'oqe'k rik'in li awab'ej»”. 

12Laj Hatak kixk'am li raatin lix Ester re laj Mardokeo, 

13ut a'an kixsume chaq chi jo'ka'in: “At Ester, maak'oxla naq yal xb'aan ta naq 
wankat sa' rochoch li awab'ej tatkole'q ta aajunes sa' xyanqeb' chixjunileb' laj 
Judiiy. 

14Wi maak'a' taaye anaqwan, li xtenq'ankileb' ut xkolb'aleb' laj Judiiy taachalq 
rik'in jalan chik; a'ut laa'at ut eb' laawech'alal tex'oso'q. Mare wachik xatwulak 
cho'q xna'eb' li tenamit anaqwan re qatenq'ankil sa' li rahilal a'in!”. 

15Toja' naq lix Ester kixtaqla wi' chik laj Hatak rik'in laj Mardokeo re xyeeb'al re 
chi jo'ka'in: 

16“Ayu ut ch'utub'eb' chixjunileb' laj Judiiy li wankeb' sa' li tenamit Susa ut 
ayuuninqex chiwix. Ink'a' texwa'aq chi moko tex'uk'aq chiru oxib' kutan ut oxib' 
q'oqyink. Jo'kan ajwi' tinb'aanu laa'in wochb'eeneb' li ixq aj k'anjeleb' chiwu. 
Chirix chik a'an, us ta ink'a' naxye sa' li chaq'rab', laa'in tinwulaq rik'in li awab'ej. 
Ut wi tine'xkamsi, kamqin”. 

17Toja' naq koho laj Mardokeo ut kixb'aanu chixjunil li kiyehe'k re xb'aan lix 
Ester. 

Est 5 

Lix Ester kiwulak rik'in li awab'ej 

1Oxib' kutan chik chirix a'an, lix Ester kixtiqib' wi' chik rib' rik'in raq'ul li 
xwankilal. Koxnume'q sa' chixjunileb' li okeb'aal, toj reetal kiwulak wan wi' li 
awab'ej. K'ojk'o li awab'ej sa' li xk'ojarib'aal  

2ut naq kiril lix Ester sa' li neb'aal, kisaho'k sa' xch'ool, kixchap li xuq' yiib'anb'il 
rik'in oor ut kixk'e chi xkux lix Ester. 

3Toja' naq li awab'ej kixpatz' re: “K'aru xk'ulmank, a Ester? K'aru taawaj? Us ta li 
xyiijachil lin'awab'ejihom taapatz' we, taak'eemanq aawe”, chan. 

4Kixye lix Ester: “Wi tixk'ul aach'ool, at awab'ej, nintz'aama chawu naq tatk'ulunq 
chi tzekank hoon sa' li ninq'e xink'uub' cho'q aawe, aawochb'eenaq laj Amán”. 

5Kichaq'ok li awab'ej: “Yeemaq re laj Amán chi junpaat re xpaab'ankil li raatin lix 
Ester”, chan. Li awab'ej ut laj Amán ke'wulak xkab'ichaleb' chi tzekank sa' li 
ninq'e kixkawresi lix Ester, 

6ut naq yookeb' chi tzekank, li awab'ej kixye re lix Ester: “Li k'aru taapatz', a 
Ester, taak'eemanq aawe. K'aru taawaj? Us ta li xyiijachil lin'awab'ejihom 
taapatz' we, laa'in tink'e aawe”. 

7Lix Ester kixye: “Li k'aru twaj ut tinpatz' aawe a'an a'in: 

8Wi usilal xintaw chawu, at awab'ej, wi tixk'ul aach'ool xnawb'al li k'aru nawaj ut 
xb'aanunkil li wajom, tatk'ulunq wi' chik wulaj chi tzekank sa' li ninq'e 
xinkawresi cho'q aawe, aawochb'eenaq laj Amán. Ut aran tinb'aanu li taapatz' 
we”. 

Laj Amán kixtaqla xyiib'ankil li kamsib'aal cho'q re laj Mardokeo 

9Sa' li kutan a'an laj Amán ki'elk chi jwal sa sa' xch'ool. Ab'an naq kiril laj 
Mardokeo chire li okeb'aal, chi ink'a' ki'eek'ank sa' xna'aj naq kinume'k, k'ajo' 
naq kichalk xjosq'il. 

10Laj Amán ink'a' kixk'ut li xjosq'il, yal kixkuy, ut naq kiwulak sa' rochoch, 
kixch'utub'eb' li ramiiw ut lix Seres li rixaqil; 

11kixseeraq'i reheb' li xloq'al ut li xb'ihomal, li xk'ihaleb' li ralal xk'ajol ut chanru 
naq kik'ehe'k xwankil sa' xb'eeneb' li xjolomileb' li tenamit jo'wi' eb' laj k'anjel 
chiru li awab'ej. 

12Kixye ajwi': “Jun chik: lix Ester, li xna'eb' li tenamit, ka'ajin wi' xinxb'oq chi 
tzekank sa' jun li ninq'e, wochb'een li awab'ej. Ut b'oqb'ilin wi' chik wulaj xb'aan 
lix Ester, wochb'een li awab'ej. 

13Ab'anan chixjunil a'in maak'a' na'ok wi', naq toj k'ojk'ooq xaq laj Mardokeo laj 
Judiiy chire rokeb'aal li rochoch li awab'ej”, chan. 

14Toja' naq lix Seres li rixaqil ut chixjunileb' li ramiiw ke'xye re: “K'e chi yiib'aak 
jun li t'uyleb'aal poyanam, aj oxlaju moqoj xteram, ut aran taat'uyub' laj 
Mardokeo. Chi jo'kan sahaq sa' aach'ool naq tatxik chi tzekank aawochb'een li 
awab'ej”, chankeb'. Laj Amán kixk'ul xch'ool li na'leb' a'an ut kixtaqla xyiib'ankil 
li kamsib'aal. 

Est 6 

Kisache'k xwankil laj Amán 

1Chiru li q'oqyink a'an li awab'ej ink'a' kiru chi wark; jo'kan naq kixtaqla laj tz'iib' 
chi xxokb'al li hu tz'iib'anb'il wi' chixjunil li ak kik'ulmank sa' li x'awab'ejihom, re 
naq taayaab'asimanq xsa' li hu a'an chiru. 

2Aran tz'iib'anb'il naq laj Mardokeo kixjit laj Biktán ut laj Teres, aj k'anjeleb' 
chiru li awab'ej ut aj k'aak'alehom re rokeb'aal li rochoch, naq ke'xk'uub' 
xkamsinkil laj Asuero li awab'ej.  

3Toja' naq li awab'ej kixye: “K'aru li loq'al malaj xq'ajkamunkil xk'ul laj Mardokeo 
xb'aan li usilal a'an?”. Ut eb' li wankeb' chi k'anjelak chiru li awab'ej ke'xsume: 
“Maak'a' x'uxmank re xq'ajkamunkil”, chankeb'. 

4Sa' li honal a'an laj Amán yo chi ok chiru li xneb'aalil li rochoch li awab'ej, re 
xtz'aamankil chiru naq chit'uyub'aaq laj Mardokeo sa' li t'uyleb'aal kixtaqla 
xyiib'ankil. “Ani wank chiru neb'aal?”, chan laj Asuero. 

5“A' laj Amán x'ok chaq chiru li neb'aal”, chankeb' laj k'anjel chiru li awab'ej. 
“Oksihomaq chaq”, chan laj Asuero. 

6Ki'ok laj Amán ut kipatz'e'k re xb'aan li awab'ej: “K'aru us tinb'aanu re li winq li 
nawaj xk'eeb'al xloq'al?”. Laj Amán kixye sa' xch'ool: “Ani taaraj xk'eeb'al xloq'al 
li awab'ej? Ma maawa' tab'i' laa'in?”. 

7Jo'kan naq kixye re li awab'ej: “Re xk'eeb'al xloq'al li winq a'an, 

8tento taak'ame'q chaq li chaab'il aq'ej li naroksi li awab'ej jo' ajwi' li kawaay 
nab'eek wi' li awab'ej, ut taak'eemanq sa' xjolom li reetalil li awab'ejilal. 

9Taaq'axtesimanq li chaab'il aq'ej ut li kawaay re junaq xnimal ru aj k'anjel, re 
naq tixtiqib' li winq li taak'ehe'q xloq'al xb'aan li awab'ej, ut tixb'eresi li kawaay 
sa' li k'ayiil, sa' li tenamit, japjo'q re chi xyeeb'al: «Jo'ka'in na'uxmank re li winq 
nak'ehe'k xloq'al xb'aan li awab'ej»”. 

10Toja' naq li awab'ej kixye re laj Amán: “K'am chi junpaat li chaab'il aq'ej ut li 
kawaay jo' tz'aqal xaye, ut b'aanu chi jo'kan re laj Mardokeo laj Judiiy li k'ojk'o 
aran chire rokeb'aal li wochoch. Maakol junaq k'a'aq re ru re li xaye!”. 

11Laj Amán kixxok li chaab'il aq'ej ut li kawaay, kixtiqib' laj Mardokeo ut 
kixb'eresi sa' li k'ayiil naq wank chirix kawaay, k'amol b'e chiru ut japjo re chi 
xyeeb'al: “Jo'ka'in na'uxmank re li winq nak'ehe'k xloq'al xb'aan li awab'ej!”. 

12Chirix chik a'an laj Mardokeo kikanaak wi' chik chire rokeb'aal li rochoch li 
awab'ej, ut laj Amán koho sa' aanil sa' li rochoch chi nalumnak ut jwal ra sa' 
xch'ool. 

13Koxseeraq'i re lix Seres li rixaqil ut eb' li ramiiw chixjunil li kik'ulmank; ut 
chixjunileb' ke'xye re: “Wi laj Mardokeo a'an aj Judiiy, xatikib' xsachb'al aawankil 
chiru li awab'ej. Xattz'eqok ut ch'olch'o naq ink'a' tatruuq xq'axb'al ru”, chankeb'. 

14Toj yookeb' ajwi' chi aatinak naq ke'wulak eb' laj k'anjel chiru li awab'ej, re 
xb'oqb'al laj Amán chi junpaat sa' li tzekank k'uub'anb'il xb'aan lix Ester. 

Est 7 

Kiteneb'aak kamk sa' xb'een laj Amán 

1Li awab'ej ut laj Amán koheb' chi tzekank sa' rochoch lix Ester. 

2Ut naq yookeb' chi wa'ak uk'ak, li awab'ej kixpatz' wi' chik re lix Ester: “K'aru 
taawaj, a Ester, at insum'aatin? K'aru taapatz' we? Us ta li xyiijachil 
lin'awab'ejihom taapatz' we, taak'eemanq aawe”. 

3Kichaq'ok lix Ester, li xna'eb' li tenamit, ut kixye: “At awab'ej, wi xintaw usilal 
chawu ut wi nikinaara, chakol linyu'am ut li xyu'am lintenamit. A'an li nawaj ut 
linpatz'om. 

4Xb'aan naq laa'in ut eb' li wech tenamitul xook'ayiik re qatawasinkil, 
qakamsinkil ut qasachb'al chi junajwa. Wi yal ta xook'ayiik cho'q aj mun, maak'a' 
raj tinye aawe. Ink'a' raj xatinch'i'ch'i'i rik'in junaq k'a'aq re ru li moko nim ta 
ch'a'ajkilal tixk'am chaq sa' aab'een”. 

5Toja' naq li awab'ej kixpatz' re lix Ester, li xna'eb' li tenamit: “Ani ut b'ar wank li 
winq a'an li xk'uub' sa' xch'ool xb'aanunkil li maa'usilal a'an?”. 

6Kixye lix Ester: “Li xik' na'ilok qe ut yo xsik'b'al qakamsinkil, a'an laj Amán, li 
reemaaru aj winq!”. K'ajo' naq kichalk xxiw laj Amán chiru li awab'ej ut chiru lix 
Ester naq kirab'i a'an. 

7Tikto kiwakliik li awab'ej sa' li xk'ojarib'aal chi k'ajo' xjosq'il ut koho chiru li 
neb'aal. Laj Amán kikanaak aran chi xk'atq lix Ester re xtz'aamankil xkuyb'al 
chiru, xb'aan naq naxnaw naq taataqlaaq xkamsinkil xb'aan li awab'ej. 

8Naq laj Asuero ki'ok wi' chik sa' li ochoch, hupu laj Amán chiru xk'ojarib'aal lix 
Ester. Jo'kan naq li awab'ej kixye: “Ma taawaj ajwi' xmuxb'al li wixaqil sa' li 
wochoch?”. Toj yo ajwi' xyeeb'al a'an naq kitz'apmank li xnaq' ru laj Amán.  

9Toja' naq laj Jarboná, jun reheb' laj k'anjel chiru li awab'ej, kixye: “Laj Amán 
kixk'e chi yiib'aak sa' rochoch jun li t'uyleb'aal poyanam aj oxlaju moqoj xteram, 
re xkamsinkil laj Mardokeo, li winq li kiyehok aawe naq ke'raj aakamsinkil”. 
Kichaq'ok li awab'ej: “T'uyub'aq chaq aran!”, chan. 

10Ut ke'xt'uyub' laj Amán sa' li t'uyleb'aal kixyiib' re raj xkamsinkil laj Mardokeo. 
Chi jo'kan kich'anaak xjosq'il li awab'ej. 

Est 8 

Li xchaq'rab' li awab'ej chirixeb' laj Judiiy 

1Sa' ajwi' li kutan a'an laj Asuero li awab'ej kixq'axtesi re lix Ester li xjunkab'lal 
laj Amán, li xik' narileb' laj Judiiy, ut laj Mardokeo kib'oqe'k xb'aan li awab'ej, 
xb'aan naq lix Ester kixye naq a'an jun xkomon. 



944 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

2Toja' naq li awab'ej kirisi chaq li matq'ab' li kixmaq' chiru laj Amán ut 
kixq'axtesi re laj Mardokeo, ut lix Ester kixxaqab' laj Mardokeo re naq a'an chik 
taa'iloq re chixjunil li k'aru kiwank re laj Amán. 

3Chirix chik a'an lix Ester kirelaji wi' chik ru li awab'ej, kixhupub' rib' chi roq naq 
yo chi yaab'ak, ut kixtz'aama usilal chiru, naq tixsach xwankil li chaq'rab' kixyiib' 
laj Amán aj Agag, jo' ajwi' li kixk'uub' re xsachb'aleb' laj Judiiy. 

4Tikto li awab'ej kixchap li xxuq' yiib'anb'il rik'in oor, kixch'e' lix Ester, ut a'in 
kiwakliik ut kixye re li awab'ej: 

5“At awab'ej, wi a'an us cho'q aawe ut nakak'oxla naq usilal xintaw chawu, wi us 
li ninpatz' ut wi nikinaara, chatz'iib'a wi' chik junaq chaq'rab' re xsachb'al 
xwankil li hu tz'iib'anb'il xb'aan laj Amán, ralal laj Hamdatá, aj Agag, ut 
k'uub'anb'il re xsachb'al chixjunileb' laj Judiiy sa'eb' li tenamit li wankeb' rub'el 
laa'awab'ejihom. 

6Xb'aan naq chanru tinkuy rilb'al li rahilal taachalq sa' xb'een lintenamit? Chanru 
tinkuy naq te'sache'q li wech tenamitul?”, chan. 

7Toja' naq laj Asuero li awab'ej kixye reheb' lix Ester ut laj Mardokeo aj Judá: “Ak 
xinq'axtesi re lix Ester li xjunkab'lal laj Amán, li xintaqla xt'uyub'ankil xb'aan naq 
xraj xsachb'aleb' ru eb' laj Judiiy. 

8Tz'iib'ahomaq eehu anaqwan cho'q reheb' laj Judiiy sa' ink'ab'a' ut b'aanuhomaq 
jo' chanru teeraj xb'aanunkil; ut kaaxtiiq ru rik'in linmatq'ab'. Xb'aan naq 
chixjunil li natz'iib'aak sa' xk'ab'a' li awab'ej ut nakaaxtiik rik'in li xmatq'ab', 
wank xwankil chi junajwa”. 

9Chi junpaat ke'b'oqe'k laj tz'iib' li neke'k'anjelak chiru li awab'ej, sa' li oxib' 
xka'k'aal kutan xb'e li rox po, Sibán xk'ab'a', ut ke'xtz'iib'a eb' li aatin kixye laj 
Mardokeo, cho'q reheb' laj Judiiy, eb' li ninqeb' xwankil, eb' laj taqlanel ut eb' li 
xjolomil tenamit, chalen chaq sa' xteepal India toj Etiopía, cho'q reheb' ajwi' li 
wuqub' xwuqk'aal (127) teep chi tenamit, li junjunq jo' chanru li xtz'iib' ut li 
raatinob'aal; jo'kaneb' ajwi' cho'q reheb' laj Judiiy. 

10Eb' li hu ke'tz'iib'aak sa' xk'ab'a' laj Asuero, ke'kaaxtiik chiru xmatq'ab' li 
awab'ej ut ke'taqlaak chirixeb' li taql neke'b'eek chirix kawaay xkomoneb' li 
xkawaay li awab'ej.  

11Sa'eb' li hu a'an li awab'ej kixye reheb' laj Judiiy naq truuq te'xch'utub' rib' sa' 
chixjunileb' li tenamit b'arwi' wankeb', re xkolb'aleb' rib' chiruheb' li xik' 
neke'ilok reheb', jo' ajwi' re xkamsinkil ut xsachb'al ru chi junajwa chixjunileb' li 
poyanam ut tenamit li te'yaloq rik'ineb', rochb'eenaqeb' li rixaqileb' ut li 
xkok'aleb', toj reetal toxe'reechani jo'ch'inal jo'nimal wank reheb'. 

12Chixjunil a'in taa'uxmanq chiru jun kutan sa' chixjunileb' li tenamit li wankeb' 
rub'el xwankil laj Asuero li awab'ej, sa' li oxlaju xb'e li po Adar, a'an li xkab'laju 
po re li chihab'. 

13Tento risinkil junaq reetalil li hu a'in re taayaab'asimanq jo' chaq'rab' sa' 
xyanqeb' chixjunileb' li poyanam ut sa' chixjunileb' li tenamit, re naq ak kawal 
wanqeb' laj Judiiy sa' li kutan te'yaloq wi' rik'ineb' li xik' neke'ilok reheb'. 

14Eb' li xtaql li awab'ej koheb' sa' aanil chirixeb' kawaay, re xpaab'ankil li 
xchaq'rab' li awab'ej, ut li esil kipuktesimank ajwi' sa' li tenamit Susa. 

15Laj Mardokeo ki'elk sa' rochoch li awab'ej chi tiqto rik'in chaab'il aq', rax ut saq 
xb'onol, jo' naroksi li awab'ej; wank ajwi' jun xkoroon yiib'anb'il rik'in oor sa' 
xjolom ut xkaqi t'ikr liin. Naq eb' laj Susa ke'ril a'in, k'ajo' naq ke'saho'k xch'ool. 

16Ut eb' laj Judiiy ke'xtaw nimla sahilal ut loq'al; 

17sa' chixjunileb' li tenamit ut li teep kiwulak wi' li esil a'in, k'ajo' naq ke'saho'k 
xch'ooleb' laj Judiiy ut ke'xninq'ehi rik'in tzekank. Ut naab'aleb' winq sa'eb' li 
tenamit a'an ke'xk'ul li sirkunsisyon ut ke'kanaak cho'q aj Judiiy xmaak xxiweb' 
chiruheb' laj Judiiy. 

Est 9 

Eb' laj Judiiy ke'q'axok u 

1Li xchaq'rab' li awab'ej kiwulak sa' li oxlaju kutan xb'e li xkab'laju po, Adar 
xk'ab'a'. A'an li kutan xaqab'anb'il xb'aaneb' li xik' neke'ilok reheb' laj Judiiy re 
xsachb'aleb'. Ab'an ink'a' kik'ulmank chi jo'kan: a'eb' chik laj Judiiy ke'sachok 
reheb' li xik' neke'ilok reheb'.  

2Sa' xsutam li x'awab'ejihom laj Asuero, eb' laj Judiiy ke'xch'utub' rib' sa'eb' li 
xtenamiteb' re yalok rik'in li jo'k'ihaleb' te'raj raj xrahob'tesinkileb'. Ab'an 
maajun kiraj yalok rik'ineb', xb'aan naq jun nimla xiw kichalk sa' xb'eeneb' 
chixjunil li tenamit. 

3Eb' li xjolomileb' li tenamit, eb' li ruuchileb' li awab'ej, eb' laj taqlanel ut eb' laj 
tz'iib' li neke'k'anjelak chiru li awab'ej neke'roxloq'iheb' laj Judiiy xb'aan 
xxiwankil ru laj Mardokeo: 

4a'in nim xwankil sa' rochoch li awab'ej ut nawno ru yalaq b'ar; rajlal kutan yo 
chi nimank xwankil. 

5Eb' laj Judiiy ke'xkamsi chi q'esnal ch'iich' chixjunileb' li xik' neke'ilok reheb': 
xiwajel tz'aqal li kamsink ke'xb'aanu. 

6Sa' li tenamit Susa eb' laj Judiiy ke'xkamsi o'k'aal xkab' o'q'ob' (500) chi winq; 

7ke'xkamsi ajwi' laj Parxandata, laj Dalfón, laj Aspata, 

8laj Porata, laj Adalías, laj Aridata, 

9laj Parmaxta, laj Arisay, laj Ariday ut laj Yesata, 

10a'aneb' li lajeeb' chi ralal laj Amán, ralal laj Hamdatá, li xik' na'ilok reheb' laj 
Judiiy. Ke'xkamsiheb', ab'an ink'a' ke'xxok li k'aru wank reheb'. 

11Chiru ajwi' li kutan a'an, naq kixnaw li awab'ej jo'k'ihaleb' li poyanam 
ke'kamsiik aran Susa, 

12kixye re lix Ester: “Sa' li tenamit Susa eb' laj Judiiy xe'xkamsi o'k'aal xkab' 
o'q'ob' chi winq jo'wi' li lajeeb' chi ralaleb' laj Amán. Ma toja' ta chik ink'a' 
xe'xb'aanu sa' chixjunileb' li tenamit? K'aru taawaj xpatz'b'al anaqwan? Chaye we 
ut taak'eemanq aawe. Toj taa'uxmanq li k'aru taaye”. 

13Kichaq'ok lix Ester ut kixye: “Wi li awab'ej naxk'ul xch'ool, eb' laj Judiiy li 
wankeb' Susa xb'aanuuqeb' wulaj jo' xe'xb'aanu anaqwan; ut eb' li xlajeeb' chi 
ralal laj Amán che't'uyub'aaq sa' li kamsib'aal”. 

14Tikto li awab'ej kixye li raatin naq chi'uxmanq chi jo'kan; ki'elk li esil sa' li 
tenamit Susa, ut eb' li ralal laj Amán ke't'uyub'aak. 

15Eb' laj Judiiy li wankeb' Susa ke'xch'utub' wi' chik rib' sa' li kaalaju xb'e li po 
Adar ut o'lajuk'aal (300) chi winq ke'xkamsi aran, ab'an ink'a' ke'xxok li k'aru 
wank reheb'. 

16Eb' laj Judiiy li wankeb' sa'eb' li jalan chik tenamit sa' li awab'ejihom, 
ke'xch'utub' rib' sa' li oxlaju xb'e li po Adar re xkolb'aleb' rib' chiruheb' li xik' 
neke'ilok reheb'; ut ke'xkamsi o'laju mil chi winq, ab'an ink'a' ke'xxok li k'aru 
wank reheb'. 

17Sa' li kutan jun chik ke'hilank ut ke'ninq'ehik chi q'axal sa sa' xch'ooleb'. 

18Ab'an eb' laj Judiiy li wankeb' Susa, li ke'xch'utub' rib' sa' li oxlaju ut kaalaju 
xb'e li po, ke'hilank sa' li o'laju ut ke'ninq'ehik chi q'axal saheb' sa' xch'ool. 

19Jo'kan naq eb' laj Judiiy li xcha'cha'ihomeb' rib' sa' chixjunil li awab'ejihom 
neke'ninq'ehik sa' li kaalaju xb'e li po Adar, chi q'axal sa sa' xch'ooleb', ut 
nalaje'xk'e xmaataneb' chirib'ileb' rib'. 

Xxaqab'ankil xchaq'rab'il li ninq'e 

20Laj Mardokeo kixk'e chi tz'iib'anb'il chixjunil a'in ut kixtaqlaheb' xhu rik'ineb' 
laj Judiiy sa' chixjunileb' li tenamit re li x'awab'ejihom laj Asuero, jo' rik'ineb' li 
wankeb' chi nach' ut eb' li wankeb' chi najt, 

21re xyeeb'al reheb' naq rajlal chihab' sa' li kaalaju ut o'laju xb'e li po Adar 
taa'uxq ninq'ehik, 

22xb'aan naq chiruheb' li kutan a'an eb' laj Judiiy ke'xtaw tz'aqal li tuqtuukil usilal 
chiruheb' li xik' neke'ilok reheb', ut chiru li po a'an li rahilal kikanaak cho'q sahil 

ch'oolej ut li yaab'ak kisutq'iik chi ninq'e. Chiru chixjunil li po a'an tento 
te'ninq'ehiq rik'in tzekank ut sahil ch'oolej; te'xk'e xmaataneb' chirib'ileb' rib' ut 
te'xtenq'aheb' li neb'a'. 

23Eb' laj Judiiy ke'xk'ulub'a li aatin kixtz'iib'a laj Mardokeo, jo' ak yookeb' chi 
xb'aanunkil. 

24Laj Amán, ralal laj Hamdatá, aj Agag, li xik' na'ilok reheb' laj Judiiy, kixk'uub' 
xkamsinkileb' ut kixb'uuli rixeb' re xsachb'aleb'.  

25Ab'an lix Ester koxk'ut rib' chiru li awab'ej, ut a'in kixtz'iib'a naq li rahilal 
kixpatz' laj Amán sa' xb'eeneb' laj Judiiy toxkanaaq sa' xb'een ut te'kamsiiq chi 
t'uyt'u laj Amán jo'wi' eb' li ralal xk'ajol. 

26Jo'kan naq eb' li kutan a'an Purim nayeemank reheb', xb'aan naq aran ki'uxk 
b'uulink (“Pur”). Jo'kan naq, sa' xk'ab'a' li hu a'in ut chixjunil li rilomeb' ut 
rab'ihomeb', 

27eb' laj Judiiy ke'xxaqab' xwankil li chaq'rab' a'in cho'q reheb' ut cho'q reheb' li 
ralal xk'ajoleb' ut eb' li te'okenq cho'q aj Judiiy: ke'xye naq tento taawanq li 
ninq'e a'in rajlal chihab', tz'aqal sa' xkutankil, jo' tz'iib'anb'il sa' li hu. 

28Li xjultikankil ut xninq'ehinkil li Purim tento taa'uxmanq chi junelik, sa' 
chixjunileb' li junkab'al, li tenamit ut li na'ajej, re naq ink'a' taasachq sa' 
xch'ooleb' laj Judiiy li k'aru kik'ulmank. 

29Lix Ester, li xna'eb' li tenamit, xrab'in laj Abijahil, ut laj Mardokeo aj Judá 
ke'xtz'iib'a chixjunil a'in re xk'eeb'al xwankil li xkab' xhuheb' chirix li 
xninq'ehinkil li Purim. 

30Ut ke'xtaqla li hu rik'ineb' chixjunil laj Judiiy, sa'eb' li wuqub' xwuqk'aal teep 
chi tenamit sa' x'awab'ejihom laj Asuero, rik'in xk'eeb'al xsahil xch'ooleb' ut 
tuqtuukilal. 

31Ke'xteneb' li iiq sa' xb'eeneb' re naq taapaab'amanq li chaq'rab' a'in tz'aqal sa' 
xkutankil, jo' chanru yeeb'il reheb'. Ke'xk'ut ajwi' chiruheb' chanru te'ayuuniq ut 
te'huyhutiq eb' a'an ut eb' li ralal xk'ajol. 

32Lix Ester kixk'e xwankil li chaq'rab' a'in chi junajwa, ut chixjunil kik'eemank chi 
tz'iib'anb'il re naq wanq sa' xch'ooleb' chi junelik. 

Est 10 

Kinimaak xloq'al laj Mardokeo 

1Laj Asuero li awab'ej kixtitz' xtoj chixjunileb' li tenamit li wankeb' rub'el 
xwankil, jo' chi ch'och'el ut chiru palaw. 

2Li xwankilal ut li xloq'al li awab'ej a'an, jo' ajwi' chanru naq kixtaqsi xwankil laj 
Mardokeo, tz'iib'anb'il sa' xhuhil li xyehom ut xb'aanuhom eb' li awab'ej re Persia 
ut Media. 

3Laj Mardokeo a'an li xkab'il sa' xna'aj li awab'ej, xnimal ru winq sa' xyanqeb' laj 
Judiiy ut raaro xb'aaneb' chixjunileb' li ras riitz'in, xb'aan naq kixsik' li usilal ut li 
tuqtuukilal cho'q reheb' chixjunil li rech tenamitul. 

Job 

Job 1 

Laj tza kixyal rix laj Job 

1Sa' li tenamit Us kiwank jun li winq aj Job xk'ab'a', tiik xch'ool ut chaab'il 
xk'a'uxl: naroxloq'i li Yos ut naxtz'eqtaana li ink'a' us. 

2Kiwank wuqub' ralal ut oxib' xrab'in. 

3Kiwank ajwi' wuqub' mil xkarneer, oxib' mil xkameey ut o'k'aal xkab' o'q'ob' 
(500) sumal xb'ooyx, ut numtajenaqeb' laj k'anjel chiru. A'an li winq q'axal 
b'ihom sa' xyanqeb' li wankatqeb' sa' xteepal li releb'l saq'e. 

4Eb' li ralal laj Job k'aynaqeb' chi ninq'ehik sa' rochoch li junjunq reheb', chi tustu 
ru rajlal chichab', ut junelik neke'xb'oq li ranab'eb' chi wa'ak rik'ineb'. 

5Sa' xraqik li junjunq chi ninq'e laj Job naxb'oqeb' li ralal ut namayejak re 
te'kuye'q li xmaakeb'. Nawakliik toj eq'la ut naxyeechi'i li xk'atb'il mayej chiru li 
Yos, sa' xk'ab'a' li junjunq chi ralal. Xb'aan naq naxye sa' xch'ool: “Mare eb' li 
walal xe'xmajewa li Yos sa' xch'ooleb'”. Ut junelik naxb'aanu chi jo'kan. 

6Sa' jun kutan, naq eb' li ánjel koxe'ch'utlaaq rik'in li Qaawa', kichalk ajwi' laj 
tza sa' xyanqeb'. 

7Ut li Qaawa' kixpatz' re: —B'ar xatchalk chaq? Kichaq'ok laj tza ut kixye: —Toja' 
xinraqe'k chi xb'eeninkil chixjunil li ruuchich'och', chan. 

8Ut li Qaawa' kixye re: —Ma xak'e reetal laj Job laj k'anjel chiwu? Maajun junaq 
jo' a'an sa' ruuchich'och'. A'an jun li winq tiik xch'ool ut chaab'il xk'a'uxl: 
naroxloq'i li Yos ut naxtz'eqtaana li ink'a' us. 

9Laj tza kixsume li Qaawa': —Ma maak'a' rajb'al naq laj Job naxxiwa aawu? 

10Ma maawa' tab'i' xb'aan naq laa'at nakatk'aak'alenk re, li xjunkab'al jo'wi' 
chixjunil li k'aru wank re? Xawosob'tesi li xk'anjel, ut eb' li xketomq 
neke'xnujob'resi li ruuchich'och'. 

11Ab'anan charahob'tesi ut chawisi jo'nimal wank re: ch'olch'o naq sa' junpaat 
tatxmajewa sa' xnaq' aawu! 

12Toja' naq li Qaawa' kixye re laj tza: —Us, maak'a' naxye. B'aanu li k'aru taawaj 
rik'in jo'nimal wank re, ab'anan laj Job maak'a' taab'aanu re, chan li Qaawa'. 
Chirix a'an laj tza ki'elk rik'in li Qaawa'. 

13Sa' jun kutan, naq eb' li ralal ut eb' li xrab'in laj Job wankeb' sa' rochoch li asb'ej 
chi wa'ak ut chi uk'ak, 

14kiwulak jun li winq rik'in laj Job ut kixye re: —Yooko chaq chi b'ekok ch'och' 
rik'ineb' laab'ooyx, ut eb' laab'uur yookeb' chi ichajib'k chi xk'atqeb', 

15naq sa' junpaat xule'okaq eb' laj Sabá chi maak'a' sa' qach'ool, ut xe'relq'a 
chixjunil laaketomq. Xe'xkamsi ajwi' chi ch'iich' chixjunileb' laj k'anjel chawu. 
Ka'ajin wi' xinruuk chaq chi elelik re xyeeb'al resil aawe. 

16Toj yo ajwi' chi aatinak li winq a'an, naq kiwulak jun chik ut kixye re laj Job: —
Xxerok li kaaq ut xkamsiheb' li karneer ut eb' laj ilol reheb'. Ka'ajin wi' xinruuk 
chaq chi elelik re xyeeb'al resil aawe. 

17Toj yo ajwi' a'in chi aatinak, naq kiwulak jun chik ut kixye: —Xe'wulak sa' 
qab'een oxib' ch'uutal laj Kaldeha: xe'xkamsiheb' chi ch'iich' laj k'anjel chawu ut 
xe'xk'ameb' laakameey. Ka'ajin wi' xinruuk chaq chi elelik re xyeeb'al resil aawe. 

18Toj yo ajwi' a'in chi aatinak, naq kiwulak jun chik ut kixye: —Eb' laawalal ut eb' 
laarab'in yookeb' chi wa'ak ut chi uk'ak sa' rochoch li asb'ej, 

19ut sa' junpaat xchalk chaq li kaqsut-iq' sa' chaqich'och': xchiq'chiq'i xkaahichal 
li xxuk li ochoch, ut xt'an li kab'l sa' xb'eeneb' laawalal aak'ajol. Xe'kamk 
chixjunileb'; ka'ajin wi' xinruuk chaq chi elelik re xyeeb'al resil aawe. 

20Toja' naq kixaqliik laj Job, kixq'ich li raq' ut kixjo li xjolom. Chirix chik a'an 
kiwiq'laak, kixchunub' rib' chiru ch'och' 

21ut kixye: “Chi t'ust'u xin'elk chaq rik'in linna' ut kama'an ajwi' naq tinsutq'iiq 
aran. Li Qaawa' xk'ehok ut li Qaawa' xmaq'ok chiwu. Usilaatinanb'il taxaq xk'ab'a' 
li Qaawa'!”. 

22Rik'in chixjunil li rahilal kixk'ul laj Job, ink'a' kimaakob'k ut maak'a' ink'a' us 
kixk'oxla chirix li Yos. 

Job 2 

1Sa' jun kutan,  naq eb' li ánjel koxe'ch'utlaaq wi' chik rik'in li Qaawa',  kichalk 
ajwi' laj tza sa' xyanqeb',  

2ut li Qaawa' kixpatz' re: —B'ar xatchalk chaq?, chan re. Kichaq'ok laj tza ut 
kixye: —Toja' xinraqe'k chi xb'eeninkil chixjunil li ruuchich'och'. 

3Ut li Qaawa' kixye re: —Ma xak'e reetal laj Job laj k'anjel chiwu? Maajun junaq 
jo' a'an sa' ruuchich'och'. A'an jun li winq tiik xch'ool ut chaab'il xk'a'uxl: 
naroxloq'i li Yos ut naxtz'eqtaana li ink'a' us. Us ta laa'at xamin wu chi xsachb'al 
laj Job chi maak'a' xyaalal, ab'anan toj kaw xch'ool sa' li tiikilal. 

4Laj tza kixsume li Qaawa': —Naq toj maji' narahob'tesiik junaq winq, us yo chi 
elk chixjunil. Li winq kawal wank chi xq'axtesinkil chixjunil, re xkolb'al li xyu'am. 

5Ab'anan charahob'tesi li xjunxaqalil, ut ch'olch'o naq sa' junpaat tatxmajewa sa' 
xnaq' aawu, chan laj tza. 

6Toja' naq li Qaawa' kixye re laj tza: —Us, maak'a' naxye. B'aanu li k'aru taawaj, 
ab'anan maawisi li xyu'am laj Job. 

7Chirix a'an laj tza ki'elk rik'in li Qaawa', ut kixrahob'tesi laj Job rik'in yib' aj 
sankil xox sa' chixjunil li xjunxaqalil. 

8Jo'kan naq laj Job koxk'ojlaaq sa' li cha ut kixchap xk'aj uk'al re xjochjochinkil 
rib'. 

9Toja' naq kiyehe'k re xb'aan li rixaqil: —K'a'ut naq toj kaw aach'ool chi 
xpaab'ankil li Yos? K'a'ut naq ink'a' nakamajewa A'an, ut tatkamq? 

10Ab'an laj Job kixsume: —At ixq, nakat-aatinak jo' junaq jip. Wi naqak'ul li us 
taqlanb'il chaq xb'aan li Yos, k'a' naq ink'a' ajwi' tqak'ul li ra? chan laj Job. Rik'in 
chixjunil li rahilal kixk'ul, ink'a' kimaakob'k laj Job ut maak'a' ink'a' us kixye 
chirix li Yos. 

Eb' li oxib' ramiiw laj Job 

11Oxib'eb' li ramiiw laj Job ke'rab'i resil li rahilal kichalk sa' xb'een; ke'elk sa' li 
tenamit wankatqeb' wi' ut koheb' chi xk'ojob'ankil xch'ool ut xkotzb'al b'ayaq li 
xrahilal. A'aneb' a'in xk'ab'a'eb': laj Elifás aj Temán, laj Bildad aj Súaj ut laj Sofar 
aj Nahamat. 

12Chi najt ke'ril chaq laj Job ut ink'a' ke'xnaw ru. Ab'anan naq ke'nach'ok rik'in, 
k'ajo'eb' chi yaab'ak. Tikto ke'xq'ich li raq'eb' ut ke'xk'e li pojtz' sa' xjolomeb' 
cho'q reetalil li xrahil xch'ooleb'. 

13Chirix chik a'an ke'chunlaak chi xk'atq, ut chiru wuqub' kutan ut wuqub' 
q'oqyink ke'wank aran. Maajun aatin ke'xye re laj Job, xb'aan naq ke'ril naq 
numtajenaq li xrahilal. 

Job 3 

Laj Job kixmajewa xkutankil li xyo'lajik 

1Chirix chixjunil a'in laj Job kixtikib' aatinak ut kixmajewa xkutankil li xyo'lajik;  

2kixye: 

3Majewanb'il taxaq xkutankil linyo'lajik ut li q'oqyink naq kiyeemank: “A'an jun 
ch'ina teelom!”. 

4Chisache'q li kutan a'an xb'aan li Yos! Chisutq'iiq chi aak'ab'il ut milemtz'unk 
chaq li saqenk sa' xb'een. 

5Li aak'ab' ut li mu chisutunq re, li choql chimuheelanq re ut chixib'esiiq xb'aan 
xmuhenkil rib'eb' li saq'e ut li po. 

6Chi'eechaniiq xb'aan li q'oqyink, ut ink'a' chik'eemanq sa' ajl sa' xyanq 
xkutankileb' li chihab' ut li po. 

7Maajun taxaq chik chiyo'laaq chiru li q'oqyink a'an chi moko chi'ab'iiq aran 
xyaab' li sahil ch'oolej! 

8Chimajewaaq xb'aaneb' laj tuul, li wankeb' xwankil sa' xb'een Lebiatán. 

9Aak'ab'aq taxaq li kutan a'an ut milemtz'unk li kaq chahim; ink'a' taxaq 
chi'ilmanq li hik'e'k sa' li kutan a'an, 

10xb'aan naq kinxkanab' chi yo'laak ut ink'a' kixmuq chiwu chixjunil li rahilal 
chaalel. 

11K'a'ut naq ink'a' kinkamk naq kin'elk rik'in linna', sa' xkutankil linyo'lajik? 

12Chi jo'kan linna' ink'a' raj kinxq'alu, chi moko kixk'e lintu', 

13ut anaqwan sa raj yookin chi hilank, warenaqin raj sa' tuqtuukilal, 

14wochb'eeneb' li awab'ej ut li xninqaleb' ru sa' ruuchich'och' li neke'xyiib' xninqi 
muqleb'aal kamenaq, 

15malaj wochb'eeneb' laj jolominel li neke'xnujob'resi li rochocheb' rik'in oor ut 
plaat. 

16K'a'ut naq ink'a' kine'xmuq jo' junaq tz'eqb'il k'uula'al, jo'keb' li k'uula'al ink'a' 
neke'ilok kutan? 

17Sa' li muqleb'aal kamenaq naraqe'k li xpoqlenkileb' rib' li maa'useb' aj winq, ut 
neke'hilank li tawajenaqeb'. 

18Aran k'ojk'ookeb' xch'ool li tz'aptz'ookeb', chi ink'a' chik neke'rab'i xyaab' xkux 
laj taqlanel. 

19Aran junnaqikeb' li kok' ut li ninq, ut laj mun ach'ab'anb'il chik chiru laj eechal 
re. 

20K'a'ut naq li Yos nokooxkanab' chi yo'laak, wi junes rahilal ut ch'a'ajkilal naqil 
chiru li qayu'am? 

21Naqarahi li kamk ut ink'a' nokootawe'k xb'aan, us ta yooko xsik'b'al jo' junaq 
b'ihomal wank chi muqmu. 

22K'ajo' naq nasaho'k sa' qach'ool, wi ta tooruuq chi kub'eek sa' muqleb'aal! 

23K'a'ut naq ramro li b'e chiqu, ut li Yos nokooxk'e chi b'eek chi ink'a' naqanaw 
b'ar yooko chi xik? 

24Cho'q intzekemq wank li yaab'ak, ut li wuk'a' a'an li xrahil linch'ool. 

25Jo'nimal li q'axal ninxiwa ru ut li ink'a' raj nawaj nink'ul, a'an tz'aqal li xchalk 
sa' inb'een. 

26Maak'a' hilank ut tuqtuukilal cho'q we; junes rahilal ut yot'ik ch'oolej wank 
wik'in. 

Job 4 

Li xb'een xsumehom laj Elifás 

1Laj Elifás kixye re laj Job: 

2Mare ink'a' taawulaq chawu li ok we chi xyeeb'al, ab'anan ink'a' naru tinkanaaq 
chi ch'anch'o. 

3Laa'at naab'al li tenamit xatzoleb' ut xak'e xkawub' xch'ooleb' li tawajenaqeb'; 

4xawaklesi xch'ooleb' li q'axal ra wankeb' ut xatenq'a li t'anekeb' re. 

5Ab'an anaqwan naq ra wankat, ink'a' nakakuy ut nakatxiwak. 

6Laa'at aj paab'anel ut tiik aach'ool: k'a'ut naq ink'a' k'ojk'o aach'ool rik'in li Yos 
anaqwan? 

7Jultikaq aawe: ma wank ta junaq chaab'il xch'ool li xk'uluk rahilal, junaq maak'a' 
xmaak li x'oso'k chi junajwa? 

8Jo'ka'in li wilom: naq eb' li neke'xyoob' ch'a'ajkilal ut maa'usilal, a' ajwi' li 
xe'raw, neke'xq'ol. 

9Li Yos na'apunk sa' xb'eeneb', ut neke'oso'k; nachalk xjosq'il li Qaawa', ut 
neke'sache'k. 

10Us ta neke'me'b'ak malaj neke'xchaj re jo'keb' li kaqkoj, ab'an li Yos tixjor li 
ruuch reheb'. 

11Te'kamq jo'keb' li kaqkoj li ink'a' xe'xtaw xtzakeb', ut eb' li ralal xk'ajol 
te'xcha'cha'i rib'eb'. 

12Chi hasb'anb'il kiyehe'k we jun li aatin, ut chanchan maayus naq kiwab'i rik'in 
linxik. 

13Naq chixjunileb' yookeb' chi wark chiru q'oqyink, sa' moy u, 

14k'ajo' naq kichalk inxiw: kin'ok chi siksotk sa' chixjunil linb'aqel. 

15Kichalk ke sa' xnaq' wu ut nasikb'ak lintib'el xb'aan. 

16Wank ani kiwakliik: kiwil, ab'anan ink'a' kinnaw ru. Ch'anaamil kikanaak 
chixjunil chi qasutam, toj reetal kiwab'i jun xyaab' kuxej: 

17“Ma tiik xch'ool li winq chiru li Yos, ma saq ru li raanm chiru laj Yoob'tesihom 
re? 

18Li Yos ink'a' naxk'ojob' xch'ool chirixeb' laj k'anjel chiru wankeb' sa' choxa, ut 
a'atqeb' ajwi' li x'ánjel naxtaw xmaakeb'. 

19Ma toja' ta chik tixk'ojob' xch'ool chirixeb' li poyanam? Pak'b'ilo rik'in ch'och' 
ut maak'a' qametz'ew jo' junaq xmaxel li che'. 

20Yal numelo chiru li qayu'am; sa' junpaat nokookamk, chi maajun naxk'e reetal. 

21Nokoo'oso'k kama' na'isiik xk'aamal junaq muheb'aal, ut nokookamk chi ink'a' 
naqataw qachaab'il na'leb'”. 

Job 5 

1Jap aawe,  a Job.  Ma wank tana junaq li taachaq'oq chaq?  Ani reheb' li ánjel 
taawaatina?  

2Ka'ajwi' eb' li jip ut maak'a'eb' xna'leb' neke'kamk xb'aan xrahilaleb' malaj 
xkaqaleb' xch'ool. 

3Wankeb' jip ke'wil chi b'ihomo'k, ab'an li rochocheb' ke'sache'k chi junpaat. 

4Eb' li ralal xk'ajoleb' maajun natenq'ank reheb', ut maa'ani naraqok aatin sa' 
tiikilal chirixeb' sa' li raqb'a aatin. 

5Eb' li ru li rawimqeb' neke'tzekaak xb'aaneb' li kamkeb' re xb'aan tz'okaak, chi 
ak xe'risi sa' xyanqeb' li k'ix; ut rik'ineb' li neke'chaqik re, na'oso'k li 
xb'ihomaleb'. 

6Moko sa' pojtz' ta nayo'laak chaq li maa'usilal, chi moko sa' ch'och' namoqk chaq 
li rahilal. 

7A' li winq nab'aanunk re: jo' neke'elk chaq li ratz'um li xam, jo'kan ajwi', xb'aan 
li maak, nachalk li rahilal. 

8Wi laa'in ta laa'at, ak xinsik' raj intenq'ankil rik'in li Yos. 

9A'an naxb'aanu naab'aleb' xninqal eetalil ut sachb'ach'oolej li ink'a' naru 
xtawb'al ru. 

10A'an naxtaqla chaq li hab' sa' xb'een li ch'och' ut naxt'aqresi chixjunileb' li 
awimq. 

11Naxwaklesiheb' xch'ool li kub'enaqeb' xwankil, ut naxtenq'aheb' li 
rahob'tesinb'ileb'. 

12Naxjuk' li xk'uub'ahom li ink'a' useb' xna'leb', re naq ink'a' us te'elq sa' li 
xb'aanuhom. 

13Naxmemob'resi xk'a'uxeb' li seeb' xch'ooleb', ut naxjuk' xwankil li ink'a' us 
neke'xk'oxla. 

14Chi kutan neke'ok sa' aak'ab', tuqtu wa'leb' yal neke'xmaayu li xb'eheb' kama' 
wi' wankeb' sa' q'oqyink. 

15Li Yos naxkol li neb'a' ut li rahob'tesinb'il sa' ruq'eb' li xik' neke'ilok reheb'. 

16Rik'in A'an xaqxo li royb'enihomeb' li neb'a', ab'an naxtz'ap xsa' reheb' li ink'a' 
useb' xna'leb'. 

17Us xaq aawe naq nakattije'k xb'aan li Yos! Maatz'eqtaana li xtij li Nimajwal, 

18xb'aan naq a'an natiq'ok ut nak'irtasink, narahob'tesink ut naxkotz li rahilal. 

19Jun sut ka' sut tatxkol chiru li rahilal, ut tixram chawu chixjunil li ch'a'ajkilal. 

20Sa' xq'ehil li we'ej tatxkol chiru li kamk; sa' xkutankil li yalok tatxkol chiru li 
ch'iich'. 

21Tatxkol chiruheb' li neke'yoob'ank aatin chawix, ut ink'a' tatxiwaq naq taachalq 
li rahilal. 

22Tatse'eq sa' xq'ehil li we'ej ut li rahob'tesiik, ut ink'a' taaxiwa ruheb' li josq' aj 
xul. 

23Eb' li pek sa' li awimq ut li josq' aj xul te'wanq sa' amiiwil aawik'in. 

24Sa tatwanq sa' laawochoch; ut naq taawajla laaketomq, maak'a' taamajelo'q 
chawu. 

25Naab'alaqeb' laawi aamam: te'yo'laaq kama' xpimul li tzuultaq'a. 

26Toj kawaq aawib' naq tattixq, jo' jun joob' chi triiw tz'aqal xcheekal. 

27Ak qak'ehom reetal naq jo'ka'in nak'ulmank. Ab'i chi us ut tzol aawib'. 

Job 6 

Li xb'een xsumehom laj Job 

1Laj Job kixsume laj Elifás chi jo'ka'in: 

2Wi ta tinruhanq xb'isb'al sa' peex chixjunil linrahilal ut li ch'a'ajkilal, 

3numtajenaqaq raj raalal chiru li samahib' li wank chire li palaw! A'an xyaalal naq 
xin'aatinak chi jo'kan. 

4Xinxtiq' li Qaawa', ut k'ajo' yo inxiw. Naweek'a sa' lintib'el li xmay chixjunileb' li 
xsimaj. 

5Ma naxchaj re li b'uur naq wank sa' li raxpim, ma namu'b'ak li b'ooyx naq wank 
sa' li pach'aya'? 

6Ma wank k'aru natzekamank chi maak'a' ratz'amil? Ma natawmank xsahil li 
xsaqal li mol? 

7Ut anaqwan nink'ul a'in: li k'aru maajun sut xwaj xtzekankil, a'an chik 
lintzekemq. 

8Us raj naq li Yos tixsume lintij ut tixk'e we li k'aru nintz'aama. 

9Us raj tinsachq chi junwaakaj ut chirisi taxaq linyu'am. 

10Maajun sut xinq'et li xchaq'rab' li Qaawa': a'an li xk'ojob'ankil linch'ool sa' li 
nimla rahilal wankin wi'. 

11Maak'a' chik inmetz'ew re xkuyb'al, k'a' chik ru nawoyb'eni re naq yo'yooqin? 

12Linmetz'ew laa'in maawa' li xkawilal li pek, chi moko li xkawil li q'anch'iich'. 

13Maajun natenq'ank we ut maab'ar ninkuutu wib'. 

14Wi laa'ex ink'a' nikineetenq'a, naraj naxye naq ink'a' chik nekeroxloq'i li 
Nimajwal Yos. 

15Ab'an laa'ex, ex was wiitz'in, xineeb'alaq'i jo' junaq roq nima': wank nachaqik 
ut wank nab'ut'irk. 

16Naq naxha'res rib' li ratz'amke, tz'ajn ru li nima' ut q'axal kaw naxik; 

17ab'an chiru li saq'ehil nachaqik ut sa' tiqwal kutan maak'a' chik roqha'. 

18Laa'ex chanchanex laj yakonel aj Temá ut aj Sabá. Neke'xchap xb'eheb' 

19ut naq neke'ok sa' li chaqich'och', neke'xjal xb'eheb'; sa' xch'ooleb' naq te'xtaw 
li nima'. 

20Ab'an naq ink'a' neke'xtaw, neke'kanaak chi sachsookeb' xch'ool, chi maak'a' 
chik royb'enihomeb', ut neke'kamk. 

21A'an ajwi' xeb'aanu we laa'ex: xeril li jwal xiwajel wankin wi', ut xchalk leexiw. 

22Ma xinye tab'i': K'ehomaq b'ayaq k'aru we, k'ehomaq intumin, 

23isihomaqin sa' ruq'eb' li xik' neke'ilok we, kolomaqin chiruheb' li ink'a' useb' 
xna'leb'? 

24Tzolomaqin, ut maak'a' tinye; yehomaq we k'aru xinluktaak wi'. 

25Wi ta xeye li yaal chiwix, moko ra ta raj xweek'a sa' inch'ool; ab'anan laa'ex 
xineejit chi maak'a' xyaalal. 

26Nekewech' rix li waatin. Ab'an xin'aatinak chi jo'kan, xb'aan naq maak'a' chik 
woyb'enihom; ut li waatin nak'ame'k xb'aan li iq'. 

27Laa'ex ink'a' nekexxutaanak chi xk'ayinkil junaq neb'a'yox malaj junaq 
eeramiiw. 

28Ut anaqwan ilomaqin ut yehomaq we wi xintik'ti'ik. 

29B'aanuhomaq usilal, tiikaq ru leech'ool ut mexraqok aatin chiwix. Yehomaq naq 
maak'a' inmaak. 

30Ink'a' xintik'ti'ik. Ma nekek'oxla naq ink'a' nink'e reetal b'ar wank li yaal ut li 
tik'ti'ik? 

Job 7 

1Li qayu'am arin sa' ruuchich'och' kama' xyu'am junaq aj puub' li naxb'aanu li 
xk'anjel,  

2kama' xyu'am junaq aj mun li naroyb'eni naq taachalq li q'oqyink; jo'ko junaq aj 
k'anjel li naxjiq' xch'ool chirix li xtojb'al. 

3Xinnumsi naab'al li q'oqyink ut li po naq yookin chi royb'eninkil xraqik 
linrahilal, ab'anan maak'a' aj e. 

4Naq ninyoklaak, nanajto'k roq li q'oqyink; ninb'alq'usi wib' toj nasaqewk ut 
ninye: “Jo'q'e anchal taakutano'q?”. Ut naq ninwakliik, ninye: “Jo'q'e taa'ok li 
q'oqyink?”. 

5Nujenaq chi motzo' lintib'el ut pat ru; natehonk ut napojenk lintz'uumal. 

6Linyu'am jwal kaw naxik jo' li b'atleb' noq', ut maak'a' chik li woyb'enihom. 

7Jultikaq aawe, at inYos, jun apunk ajwi' linyu'am, ut ink'a' chik tinyal xsahil 
linch'ool. 

8Maa'ani chik taaril wu; laa'at ajwi' tinaasik', ab'an maak'a'aqin chik. 

9Eb' li neke'kub'eek sa' li muqleb'aal kamenaq chanchaneb' li choql nanume'k ut 
naha'o'k: 

10ink'a' chik neke'wakliik chaq ut ink'a' chik te'sutq'iiq sa' rochocheb'. 

11Jo'kan naq ink'a' truuq tinkanab' aatinak. Sa' linrahilal ut xyot'ik li waanm tinte 
li linch'ool ut tintz'uyinq. 

12K'a'ut naq nikinaak'aak'ale chi jo'kan? Ma laa'in tab'i' li xtz'i'b'eetal xulil li 
palaw? 

13Wan naq nink'oxla naq sa' linch'aat tintaw xk'ojob'ankil linch'ool; 

14ab'an us ta yokyookin, nikinaaxib'esi rik'in matk' ut nakawoksi inxiw rik'in 
moy u. 

15Q'axal us raj cho'q we li kamk chi yatz'b'il; jwal us li kamk chiru chixjunil 
linrahilal. 

16Ink'a' chik ninkuy, ink'a' chik nawaj wank chi yo'yo. Minaach'i'ch'i'i chik. Yal 
jun apunk ajwi' linyu'am. 

17K'a' ta xaq ru li winq naq q'axal nakak'e xwankil? K'a' ta xaq ru junaq poyanam 
naq wank aach'ool chirix? 

18K'a'ut naq nak'aak'ale wulaj wulaj, ut kok'aq xsa' nakatz'il rix? 

19Jo'q'e taawisi laawu sa' inb'een, ut tinaakanab' xnuq'b'al li xya'al we? 

20Wi xinmaakob'k, k'aru xinb'aanu aawe laa'at, at aj k'aak'alenel reheb' li 
poyanam? K'a'ut naq nakak'ajtesi wu rik'in li ral laasimaj? Ma yookin tab'i' 
chach'i'ch'i'inkil? 

21K'a'ut naq ink'a' nasachk sa' laach'ool linmaak ut taakuy li xinmaakob'k wi'? Chi 
seeb' wanqin chi jiljo sa' ch'och': tinaasik', ab'an ink'a' chik wanqin. 

Job 8 

Laj Bildad 

1Toja' naq laj Bildad aj Súaj kixye re laj Job: 

2Jo' najtil chik tat-aatinaq chi jo'kan? Yookat chi aatinak chi kaw kama' jun 
kaqsut-iq'. 

3Li Nimajwal Yos junelik naxb'aanu chixjunil sa' tiikil ch'oolej. 

4Wi eb' laawalal aak'ajol xe'maakob'k chiru, ak wank li tojb'amaak sa' xb'eeneb'. 

5Ab'anan wi nakasik' li Yos chi junpaat ut nakayaab'a xk'ab'a' li Nimajwal, 

6wi tiik laach'ool ut maak'a' aaq'usb'al, a'an tatxtenq'a ut tatxq'ajkamu, ut 
tixq'axtesi wi' chik aawe laajunkab'lal. 

7Li xb'een aab'ihomal maak'a' chik na'ok wi' chiru li b'ihomal chalk re. 

8Patz'on reheb' laana' laayuwa', chatzol aawib' rik'in xna'leb'eb' laaxe'toon. 

9Aj ewero laa'o ut maak'a' naqanaw; li qayu'am nanume'k kama' junaq mu. 

10Ab'an eb' a'an te'tzoloq aawe ut tate'raatina rik'ineb' xninqal na'leb'. 

11Li tam ut li k'im neke'k'iik chire li ha'; 

12ab'anan, us ta toj rax ut maji' yok'b'il, li che' a'an nachaqik xb'enwa chiru yalaq 
k'a' chik chi che'ul. 

13Kama' a'an te'xk'ul li ink'a' useb' xna'leb', a'eb' li nasachk li Yos sa' xch'ooleb': 
maak'a' te'xtaw naq te'kamq. 

14Li royb'enihomeb' ut li k'aru k'ojk'o wi' xch'ooleb' chanchan xkemom li am. 

15Ink'a' tixkuy wi te'raj te'xkuutu rib' chiru. 

16Eb' li ink'a' useb' xch'ool chanchaneb' li pim li napukank sa' chixjunil li awimq, 

17naxb'ach'le rib' li xxe' sa' xyanqeb' li pek ut naxchap rib' chiru li tz'ak naq yo li 
saq'e. 

18Ab'an wi namich'mank sa' xna'aj, maajun tixnaw b'ar ta wi' kiwank. 

19Jo'ka'in naraqe'k li xsahilal, ut sa' li xna'aj jalan chik li pim taayo'laaq. 

20Li Yos ink'a' naxkanab' xjunes li tiik xch'ool, chi moko naxtenq'a li yib'ru 
xna'leb'. 

21A'an tixb'aanu naq tatse'eq wi' chik, ut taajap aawe xb'aan xsahil aach'ool. 

22Xutaanal te'kanaaq eb' li xik' neke'ilok aawe, ut li rochocheb' li maa'useb' 
taasache'q. 

Job 9 

Li xkab' xsumehom laj Job 

1Naq kirab'i a'in, laj Job kixsume: 

2Laa'in ninnaw chi us naq chiru li Yos maajun junaq tiik xch'ool. 

3Ani taaraj wech'ok rik'in, us ta li Yos taapatz'oq jun milaq sut, ab'an li winq 
maajun tixsume. 

4Ani truuq tixkawu rib' chiru li Yos, ut us taa'elq chiru li xchoxahil na'leb' li 
Qaawa' jo'wi' chiru li xnimal xwankil? 

5Naq li Yos najosq'o'k, naxjal xna'ajeb' li tzuul ut naxt'aneb' chi maajun naxk'e 
reetal. 

6A'an naxchiq'le li ruuchich'och' sa' xna'aj ut naxchiq'chiq'i eb' li roqechal. 

7Naxye naq ink'a' chi'elq li saq'e ut ink'a' te'lemtz'unq eb' li chahim. 

8Rik'in xnimal xwankil kixhel li choxa ut kixch'anab' eb' li xkawil oq li palaw. 

9Kixyiib' chixjunileb' li chahim ut kixjunajiheb' chi ch'uutal: li xnimal Tz'uqtz'un, 
li Oryón ut li Pléyades xk'ab'a'eb'; jo' ajwi' eb' li chahim li wankeb' sa' releb'l iq'. 

10Kixb'aanu xninqal sachb'ach'oolej, ut maajun naru xtawb'al ru ut rajlankileb'. 

11Wi li Yos nanume'k chink'atq, ink'a' nawil ru; naxmesesi rib' wik'in, ut ink'a' 
nink'e reetal. 

12Wi naxchap junaq k'a'aq re ru, ani tmaq'oq chiru? Ani tyehoq re: “K'aru 
nakab'aanu?”. 

13Ink'a' nach'anaak chi junpaat li xjosq'il li Yos; rub'el roq neke'kanaak li palaw 
ut eb' li neke'okenk chirix li Mama' Xul. 

14Ma toja' ta chik laa'in tinruuq chi xkolb'al wib' chiru, ut xsik'b'al li k'aru tinye 
re? 

15Us ta maak'a' raj inmaak, ink'a' raj tinnaw xsumenkil linYos; ka'ajwi' truuq 
tinpatz' xtoq'ob'ankil wu. 

16Wi ta tinb'oq chaq ut a'an tinxsume, nink'oxla naq ink'a' raj tixk'e reetal li 
waatin. 

17Tinxrahob'tesi raj rik'in jun kaqsut-iq', ut tixnaab'alob'resi raj lintiq'ilal; 

18ink'a' chik tixkanab' naq tk'ulunq raj inch'ool, ut tinxnujob'resi raj chi rahilal. 

19Li Yos q'axal kaw rib' chiwu, ut wi ta tinb'oq chaq sa' raqleb'aal aatin, ani truuq 
tixmin ru chi chalk? 

20Us ta maak'a' raj inmaak ut tiik linch'ool, a'an traqoq aatin sa' inb'een ut 
tixch'olob' linmaak. 

21Maak'a' inmaak, ab'an ink'a' nink'oxlak chirix li k'aru taak'ulmanq. Ink'a' chik 
ninra linyu'am. 

22Li Yos juntaq'eet naxsacheb' li maak'a'eb' xmaak ut li tiikeb' xch'ool. 

23Wi junaq rahilal naxk'am chaq li kamk chi junpaat, A'an naxse'e xaq li xrahil 
xch'ooleb' li maak'a'eb' xmaak. 

24Naxkanab' li ruuchich'och' sa' ruq'eb' laj maak, ut naxtz'ap xsa'eb' ru laj raqol 
aatin. A' li Yos nab'aanunk re a'an. 

25Sa' junpaat nanume'k linkutan chi ink'a' inyalom sahilal. 

26Linyu'am naxik sa' junpaat jo' junaq jukub', jo' junaq t'iw nat'ane'k sa' xb'een li 
xtzak. 

27Wi tinyal inq'e xtz'eqb'al chirix inch'ool linrahilal ut xk'utb'al naq sa sa' 
inch'ool, 

28nachalk inxiw xb'aan chixjunil linrahilal, xb'aan naq ninnaw naq li Yos tixye naq 
wank inmaak. 

29Ut wi A'an tixye naq wank inmaak, k'a' chik aj e naq tintawasi wib'? 

30Us ta tinch'ajoq rik'in chaab'il xab'on, 

31ab'an li Yos tinxsub' sa' sulul, ut a'atq ajwi' li waq' taayib'oq we. 

32Li Yos maawa' junaq winq kama' laa'in. Ink'a' truuq tinye re: “Yo'o sa' 
raqleb'aal aatin”. 

33Ani sa' li ruuchich'och' a'in truuq taaraqoq aatin sa' inb'een laa'in ut sa' xb'een 
li Yos? 

34Ma wank junaq truuq taa'isinq li tz'uum sa' ruq' li Yos li naraj wi' inxib'esinkil? 

35Toja' naq twaatina chi maak'a'aq inxiw, xb'aan naq naweek'a naq maak'a' 
inmaak. 

Job 10 

1Xintitz' chi wank sa' ruuchich'och', tinte li waanm re xyeeb'al jo'ch'inal jo'nimal 
naweek'a, xb'aan naq q'axal ra wankin. 



961 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

2Tinye re li Yos: “Maateneb' li maak sa' inb'een, ut ch'olob' chiwu k'a'ut naq 
nakaraq aatin sa' inb'een. 

3At aj Yoob'tesihom we, ma us cho'q aawe inrahob'tesinkil, ut xyeeb'al naq us li 
k'aru neke'xb'aanu li maa'useb'? 

4Laa'at ink'a' nakat-ilok jo' nokoo'ilok laa'o, 

5chi moko kach'in roq laayu'am kama' kach'in roq li qayu'am laa'o. 

6K'a'ut naq yookat chi xsik'inkil li k'aru xinluktaak wi', ut k'aru linmaak chawe 
chawu? 

7Laa'at nakanaw naq maak'a' inmaak ut maa'ani naru taakoloq we sa' laawuq'. 

8Laa'at xatyiib'ank we rik'in laawuq': k'a'ut naq anaqwan taawaj insachb'al? 

9Jultikaq aawe naq rik'in ch'och' xinaapak'. Jo'kan naq minaasutq'isi wi' chik chi 
pojtz'il. 

10Ma maawa' tab'i' laa'at xatyiib'ank we, jo' nak'uub'amank li kees rik'in li leech? 

11Xatz'ul eb' linb'aqel ut li wich'mul, ut xinaatiqib' rik'in lintib'el ut lintz'uumal. 

12Xak'e inyu'am ut xinaara; junelik xak'e aach'ool chi wilb'al. 

13Ab'anan nink'e reetal naq ink'a' xach'olob' chiwu chixjunileb' laamuqmuukil 
k'a'uxl chiwix: 

14laa'at nakawil linb'aanuhom re xk'eeb'al reetal ma wank inmaak, ut chi jo'kan 
naru tinaak'e chi xtojb'al linmaak. 

15Wi wank inmaak, toq'ob' xaq wu; ut wi maak'a' inmaak, ink'a' ajwi' nasaho'k 
linch'ool, xb'aan naq xutaanal tin'elq ut chi q'axal ra sa' li waanm. 

16Junelik nikinaasik', chanchanat junaq kaqkoj; nakak'ut xnimal aawankil sa' 
inb'een. 

17Ink'a' nakakanab' injitb'al; q'axal kaw nachalk laajosq'il sa' inb'een; chanchan 
jun ch'uutal chi aj puub' naq nakatyalok wik'in. 

18K'a' naq xinaak'e chi yo'laak? Us raj naq xinkamk chi maajun raj x'ilok we, 

19kama' raj ink'a' xinyo'laak. Ka'ajwi' raj xin'elk sa' li alob'aal rik'in linna', ut sa' 
junpaat xink'ame'k raj sa' xmuqleb'aal kamenaq. 

20Ajlanb'ileb' chixjunileb' linkutan, ut oso'k re linyu'am. Kanab'in chi xyalb'al 
kach'inaq xsahil linch'ool, 

21xb'aan naq xik we, ut ink'a' chik tinsutq'iiq chaq: xik we sa' jun li na'ajej 
q'oqyink ru, b'arwi' aak'ab' chi junelik; 

22xik we rik'ineb' li wankeb' sa' xmu li kamk, b'arwi' wank li rahil ch'oolej chi 
junelik”. 

Job 11 

Laj Sofar 

1Naq laj Sofar aj Nahamat kirab'i li raatin laj Job, kixye chi jo'ka'in: 

2Tento xsumenkil li k'iila aatin a'in. Us ta numtajenaq xaye, ink'a' naraj xyeeb'al 
naq xaye li yaal. 

3Ma nakak'oxla naq laak'iila aatin taatz'apoq xsa' qe, ut maajun tixnaw xsumenkil 
laamemil na'leb'? 

4Laa'at xaye: “Maak'a' linmaak ut tiik linch'ool chiru li Yos”. 

5Us raj naq li Yos taasumenq aawe! 

6Tixk'ut raj chawu li choxahil na'leb', chixjunil li tz'aptz'ookil na'leb' li jwal ch'a'aj 
xtawb'al ru. Chi jo'kan taanaw raj naq li Yos ink'a' xk'e naab'al rahilal sa' aab'een, 
jo' aak'ulub' xk'ulb'al. 

7Ma nakak'oxla naq taataw ru li xchamal xk'a'uxl li Yos ut li xtiikilal xch'ool li 
Nimajwal? 

8Maajoq'e toxaanaw ut toxaataw ru: a'an q'axal najt xteram chiru li choxa, 
numtajenaq cham chiru li xna'ajeb' li kamenaq, 

9jwal najt xkelam chiru xkelam li ruuchich'och', ut q'axal nim ru chiru xnimal ru li 
palaw. 

10Wi li Yos tatxk'e sa' tz'alam ut tatxb'oq sa' raqleb'aal aatin, ani taaramoq chiru? 

11A'an naxnaw ani aj tik'ti' ut ink'a' us xna'leb'; naril li maa'usilal ut naxtz'il rix. 

12Ab'anan jwal ch'a'aj naq li maak'a' xna'leb' tixtaw xna'leb', jo' ch'a'aj naq li 
k'iche'il b'uur tixnaw wank cho'q re li ochoch. 

13K'e aach'ool chi xb'aanunkil li tiikilal ut tijon, elajin chiru li Yos. 

14Wi xab'aanu li maak, maab'aanu chik; maak'e xna'aj li maa'usilal sa' 
laawochoch. 

15Chi jo'kan taataqsi laapeekem chi maak'a' aaxutaan; ut tatwanq chi sa laach'ool 
chi maak'a' aaxiw. 

16Taatz'eq chirix aach'ool laarahilal, kama' li ha' nanume'k rub'el li q'a. 

17Taalemtz'uno'q laayu'am jo' li saq'e tuqtu wa'leb'. Naq wanqat sa' li honal 
q'oqyink ru, matk'oxlak: li aak'ab' kama'aq chik hik'e'k. 

18K'ojk'ooq aach'ool naq wanqat ut xaqxooq laawoyb'enihom; rub'el 
xmuheelahom li Yos, sa tatwarq. 

19Maak'a' taaxib'esinq aawe naq yooqat chi hilank, ut naab'aleb' te'chalq chi 
xpatz'b'al aawe xtenq'ankileb'. 

20A'ut li ink'a' useb' xna'leb' te'mutz'o'q ut te'oso'q: ka'aj chik li kamk yooqeb' 
royb'eninkil. 

Job 12 

Rox xsumehom laj Job 

1Kichaq'ok laj Job ut kixye re laj Sofar: 

2Ch'olch'o naq laa'ex laj tzolol reheb' li tenamit. Ut naq laa'ex texkamq, maak'a'aq 
chik li choxahil na'leb'! 

3Ab'anan laa'in ajwi' wank inna'leb', moko jwal nim ta xseeb'al leek'a'uxl chiwu 
laa'in. Ani ink'a' nanawok re chixjunil a'an? 

4Junelik xinwank sa' tiikil ch'oolej, ut li Yos junelik xsume lintz'aamahom. Ab'an 
anaqwan a'eb' ajwi' li wamiiw nikine'xse'e. 

5Li ani maak'a' xch'a'ajkilal, naxtz'eqtaana li toq'ob' ru: moko ch'a'aj ta cho'q re 
xtiikisinkil li t'ane'k re. 

6Saheb' sa' xch'ool eb' laj elq' sa' rochocheb'; sa wankeb' li neke'xtz'eqtaana li 
Yos: sa' xch'ooleb' naq li Yos wank rub'el roqeb'! 

7Ab'an patz'on reheb' li xul wankeb' chiru ch'och' malaj chiru choxa; xtzolaqateb' 
a'an. 

8Aatinan rik'ineb' li k'anti' ut eb' li kar, ut te'xch'olob' xyaalal chawu. 

9Eb' a'an neke'xnaw chi us naq li ruq' li Yos xb'aanunk re chixjunil: 

10sa' ruq' li Qaawa' wank li xyu'am chixjunileb' li yo'yookeb'. 

11Jo' naq li qaxik na'ab'ink ut sa' li qe naqeek'a xsahil li qatzekemq, 

12jo'kan ajwi' li cheekel winq ut li cheekel ixq wankeb' xna'leb' ut xseeb'al k'a'uxl. 

13Ab'an li Yos a'an xyo'leb'aal li choxahil na'leb' ut wankilal; li k'aru naxk'uub' 
xb'aanunkil, naxb'aanu. 

14Wi A'an najuk'uk, ink'a' chik naru xkab'lankil; wi junaq nachape'k xb'aan li Yos, 
maa'ani chik naru taa'ach'ab'anq re. 

15Wi A'an taaraj naq ink'a' tixk'e li hab', ink'a' ajwi' tixk'e, ut chaqihaq chixjunil; 
ab'an wi A'an taarach'ab' li hab', taab'ut'irq li ruuchich'och'. 

16Rik'in A'an wank li metz'ew ut li seeb'al k'a'uxl; rub'el roq wankeb' li 
b'alaq'inb'ileb' ut li neke'b'alaq'ik. 

17Li Yos naxpo' xna'leb'eb' laj k'ehol na'leb' ut naxmemob'resi eb' laj raqol aatin. 

18Narisiheb' li awab'ej sa' xwankileb' ut naxtaqlaheb' chi k'anjelak cho'q aj mun. 

19Naxkub'si xwankileb' laj tij ut naxsach ruheb' li ninqeb' xloq'al. 

20Naxtz'ap reheb' laj k'ehol na'leb' ut narisi xna'leb'eb' li tiixeb'. 

21Naxk'eheb' chi tz'eqtaanaak eb' laj jolominel, ut eb' li kaweb' rib' te'kanaaq chi 
maak'a' chik xmetz'eweb'. 

22Naxk'eheb' chi nawe'k li tz'aptz'ookil na'leb' ut narisi chi kutankil li k'aru wank 
sa' aak'ab'. 

23Naxwaklesi eb' li tenamit ut naxsach ruheb'; naxcha'cha'i eb' li poyanam ut 
naxch'utub'eb' wi' chik. 

24Narisi xna'leb'eb' li xjolomileb' li tenamit, ut naxsachb'esiheb' sa' chaqich'och' 
chi maak'a' xb'ehil, 

25re naq te'b'eeq chi maayunb'il sa' aak'ab' ut te'tichloq sa' q'oqyink kama'eb' li 
kalajenaq. 

Job 13 

1Chixjunil a'in ak wilom rik'in xsa'eb' li wu; ak wilom ut intawom ru. 

2Li k'aru nekenaw laa'ex, ninnaw ajwi' laa'in; ut moko q'axal nim ta leena'leb' 
chiwu laa'in. 

3Ab'an nawaj aatinak rik'in li Nimajwal Yos; rik'in a'an nawaj jitok, 

4xb'aan naq laa'ex tz'aqal aj tik'ti', chanchanex aj b'anonel li maak'a' neke'ok wi'. 

5Us raj teetz'ap taxaq xsa' eere, re naq ink'a' teek'ut naq maak'a' eena'leb'. 

6Nintz'aama cheru, ab'ihomaq li waatin ut k'ehomaq reetal li xkolb'al wib'. 

7Ma nekek'oxla naq yookex xkolb'al rix li Yos rik'in leetik'ti'? Ma usilal tab'i' 
yookex xb'aanunkil re li Qaawa' rik'in leeb'alaq'il aatin? 

8Laa'ex xex'okenk chirix li Yos; ab'an ink'a' yookex chi xkolb'al rix. 

9K'a' raj ru teek'ul wi li Yos tixtz'il rix chanru leena'leb'? Ma naru tab'i' 
xb'alaq'inkil li Yos, jo' nekeb'aanu reheb' li poyanam? 

10Wi ta teeraj xkolb'al rix rik'in tik'ti', ch'olch'o naq A'an texxq'us chi kaw. 

11K'ajo' naq texxiwaq chiru li xnimal xwankilal li Qaawa'! 

12Maak'a' na'ok wi' leena'leb': chanchan li pojtz' ut li seb'. 

13Ut anaqwan kanab'omaq aatinak. Ok we chi aatinak laa'in, a' yaal k'aru taachalq 
sa' inb'een. 

14Ink'a' ninxiwak, yo'oon b'an wankin chi xk'ulb'al chixjunil. 

15Us ta tinxkamsi, ab'an kaw linch'ool: tin'aatinaq rik'in re xkolb'al wib'. 

16Mare chi jo'kan naru tinkole'q, xb'aan naq ani ink'a' us xna'leb' ink'a' naru 
tixk'ut rib' chiru li Yos. 

17Ab'ihomaq chi us li waatin, k'ehomaq leexik chi rab'inkil li k'aru tinye. 

18Ok we xyeeb'al li xkolb'al wib', ut ninnaw chi us naq maak'a' inmaak. 

19Wi wank junaq taaruuq taajitoq we, maak'a' tinye ut tinkamq. 

20Wiib' ajwi' chi usilal nintz'aama chawu, at inYos, ut ink'a' chik tinmuq wib' 
chawu. 

21Maak'ajtesi chik wu ut minaak'e chik chi xiwak. 

22Moqon tinaab'oq, ut laa'in tatinsume; malaj xb'enwa tin'aatinaq laa'in, ut laa'at 
tinaasume. 

23Ye we k'aru xinmaakob'k wi', ut k'e chinnaw b'ar wank li maa'usilal xinb'aanu. 

24K'a' naq nakamuq aawib' chiwu? K'a'ut naq xik' nikinaawil? 

25Chanchanin junaq xaq-q'een k'amb'il xb'aan li iq': k'a'ut nakawaj xsachb'al wu? 
Chanchanin li chaqi-k'im maak'a' na'ok wi': k'a'ut nakab'aanu rahilal we? 

26Nakaye naq wank inmaak ut nakateneb' sa' inb'een li maak kinb'aanu sa' 
linsaajilal. 

27Nakanat'eb' li woq sa' che', nakak'e reetal jo'nimal ninb'aanu ut nakatz'il rix 
chixjunil linyu'am. 

28Yookin chi oso'k jo' li si' okenaq xmaxel, chanchanin li t'ikr k'uxb'il xb'aan lut. 

Job 14 

1Kach'in roq li qayu'am ut jwal nujenaq chi rahilal. 

2Jo'ko li uutz'u'uj napuke'k ut na'atz'umak; chanchano li mu nanume'k sa' 
junpaat ut nasachk. 

3K'a'ut nakak'e reetal li qayu'am? K'a'ut naq nokoohaab'oq chawu sa' li raqb'a 
aatin? 

4Li k'aru tz'ajn ru ink'a' naru xch'ajob'resinkil. Maa'ani naru xb'aanunkil chi 
jo'kan. 

5Kach'in roq li qayu'am ut ajlanb'ileb' li qakutan aab'aan. Ut li k'aru nakaye laa'at, 
maa'ani naru taajaloq re. 

6Choohaakanab' qajunes, choohaakanab' xyalb'al kach'inaq xsahil li qak'anjel. 

7Naq nayok'e'k junaq che', toj wank royb'enihom chi tuxmek wi' chik. 

8Us ta ak yooq chi chaqik li xxe' ut li xtoonal ak yooq chi q'aak sa' ch'och', 

9ab'anan naq treek'a xsahil li hab', taaraxo'q ut taanimanq kama' junaq saajil 
che'. 

10Ab'an laa'o naq tookamq, ink'a' chik too'eek'anq. Ut b'ar tooxik sa' xq'ehil li 
qakamik? 

11Chanchano li palaw ut eb' li nima' naq nasachk li ha'. 

12Jo' najtil taawanq li choxa, maajun junaq sa' qayanq taawakliiq chi moko taa'ajq 
ru sa' xmuqleb'aal. 

13Us raj naq tinaamuq sa' xna'ajeb' li kamenaq, toj reetal taanume'q laajosq'il. Us 
raj naq taaxaqab' xkutankil jo'q'e tinjultiko'q aawe. 

14Ab'anan naq nakamk li winq, ma naru naq taayo'laaq wi' chik? Chi anchal 
inch'ool twoyb'eni raj li xraqik link'anjel sa' ruuchich'och'. 

15Tinaab'oq ut tatinsume raj. Tinaawil raj chi anchal aach'ool, xb'aan naq laa'at 
laj Winqob'resihom we. 

16Ink'a' raj chik taak'e sa' aach'ool linmaak, jo' nakab'aanu anaqwan chiru 
linyu'am. 

17Taatz'eq raj chirix laach'ool linmaak ut taasach raj linmaa'usilal chi junajwa. 

18A'ut laa'o nokoo'uq'e'k kama'eb' li tzuul, nokootolk'ok kama'eb' li pek, 

19nokooch'emeek jo'eb' li saqoonak xb'aan li ha' nanume'k sa' xb'eeneb'. Jo'ka'in 
nakasach ru li qoyb'enihom. 

20Nakaq'ax qu, nakawisi li qayu'am ut nokoohaataqla sa' xna'ajeb' li kamenaq. 

21Moqon chik wi taak'ehe'q xloq'al malaj xxutaan eb' li qalal qak'ajol, ink'a' chik 
tqanaw a'an. 

22Ka'ajwi' li xrahilal li qatib'el taqeek'a, ut li xyot'ik li qach'ool chi junelik. 

Job 15 

Naq laj Elifás ki'aatinak xka' sut 

1Toja' naq laj Elifás aj Temán kichaq'ok ut kixye re laj Job chi jo'ka'in: 

2Li wank xna'leb' ink'a' na'aatinak kama' laa'at. Maak'a' na'ok wi' li k'aru nakaye: 
chanchan li iq' li yal nanume'k. 

3Junes memil na'leb' nakaye; nakat-aatinak chi maak'a' xyaalal. 

4Rik'in li k'aru nakaye nakasach xwankil li roxloq'inkil li Yos ut nakak'ejeb' li 
poyanam chi xtz'eqtaanankil li tijok. 

5Moko tiik ta laach'ool, ut aran na'elk chaq laab'alaq'il aatin. 

6Rik'in laawaatin nak'utunk naq wank aamaak; moko aajel ta ru naq laa'in 
tinraqoq aatin sa' aab'een. 

7Ma laa'at tab'i' li xb'een winq yo'lajenaq sa' ruuchich'och'? Ma xb'een katsiyaak 
laa'at chiruheb' chixjunil li tzuul? 

8Ma laa'at tab'i' laj k'ehol xna'leb' li Yos? Ma ka'ajwi' aawik'in wank li choxahil 
na'leb'? 

9K'aru nakanaw laa'at ut ink'a' ta naqanaw laa'o? K'aru nakataw ru, ut ink'a' ta 
naqataw ru laa'o? 

10Cheeko laa'o ut saq li qismal; jwal nim chik li qana'leb' chiru xna'leb' laayuwa'. 

11Ma ink'a' tz'aqal cho'q aawe naq a' ajwi' li Yos nak'ojob'ank aach'ool ut laa'o 
yooko chawaatinankil rik'in q'unil aatin? 

12K'a'ut naq napo'k laach'ool ut numtajenaq laajosq'il? 

13Nakatjosq'o'k rik'in li Yos ut nakawech' rix rik'in laak'iila aatin. 

14Chiru li Yos maajun poyanam saq ru li xch'ool; wank qamaak chiqajunilo. 

15Ink'a' ajwi' k'ojk'o xch'ool li Yos chirixeb' li x'ánjel; chi moko li choxa 
ch'ajob'resinb'il chiru A'an. 

16Ma tojo' tana chik laa'o li ink'a' us qana'leb' ut naqab'aanu li maa'usilal rajlal jo' 
naq na'uk'e'k li ha'? 

17Ab'i, a Job, tinseeraq'i aawe li k'aru ninnaw: 

18a'an li choxahil na'leb' ke'xtzol najter eb' laj k'ehol na'leb' rik'ineb' li xxe' 
xtooneb'. 

19Moko ke'xtzol ta rik'ineb' laj ab'l tenamit. Jo'kan naq li Yos kixk'eheb' chi 
reechani li loq'laj ch'och'. 

20Li ink'a' us xna'leb' wank sa' rahilal chi junelik ut ink'a' najt roq li xyu'am. 

21Yalaq k'aru narab'i, naxiwak; ut naq nareek'a xsahil li xch'ool, neke'wulak laj 
elq' sa' li rochoch. 

22Maak'a' royb'enihom: naxnaw naq ink'a' taakole'q chiru li aak'ab', jo'wi' chiru li 
ch'iich' ut li kamk. 

23Li xtib'el a'anaq xtzekemq eb' li so'sol; naxnaw chi us naq taa'oso'q chi junajwa. 

24Yo xxiw xb'aan naq chalk re xq'ehil li aak'ab'; k'ajo' naq nachalk xk'a'uxl ut 
nasiksotk, kama' junaq awab'ej li ok re chi yalok. 

25Naxk'ul chi jo'kan xb'aan naq kixq'etq'eti rib' chiru li Yos; kiraj xnimob'resinkil 
rib' 

26ut kixkut rib' sa' xb'een li Nimajwal chi wank xk'anjelob'aal re yalok. 

27Li ink'a' us xna'leb' a'an q'axal nim xtib'el, 

28ab'anan sa' po'lemil tenamit toxkanaaq; taawanq sa' li junesal na'ajej ut sa'eb' li 
ochoch li xe'kanaak chi nakirnak. 

29Ink'a' najt taawanq xb'ihomal sa' ruuchich'och'; ink'a' taanaab'alo'q li 
xjunkab'lal. 

30Ink'a' taakole'q chiru li aak'ab': chanchanaq li che' k'atb'il xb'aan li xam, ut li iq' 
xk'amok re li ratz'um. 

31Mixk'ojob' xch'ool rik'in li k'aru nab'alaq'ink, xb'aan naq chixjunil a'an maak'a' 
na'ok wi'. 

32Eb' li ink'a' useb' xna'leb' te'oso'q naq toj maji' xq'ehil li xkamikeb': 

33chanchanaqeb' li awimq uub' li nat'ane'k li ru chiru ch'och', ut jo'aqeb' li xche'el 
li oliiw li naxtz'eq li ratz'um. 

34Eb' li maak'a' xpaab'aaleb' te'kamq chi maak'a'eb' li ralal xk'ajol; li xam 
taachoyoq re li rochocheb'. 

35Eb' li neke'siyank maa'usilal, nimla rahilal te'rala, ut junes b'alaq'ink te'ruuchin. 

Job 16 

Xka xsumehom laj Job 

1Kichaq'ok laj Job ut kixye: 

2K'iila sut ak wab'ihom a'in, chi maak'a' xk'ojob'ankil inch'ool. 

3Jo'q'e teekanab' inch'i'ch'i'inkil? K'a'ut naq toj teeraj wech'ink wik'in? 

4Laa'in ajwi' tinruuq raj aatinak kama' laa'ex, wi ta wankex sa' linna'aj. 
Tinb'anb'ani raj linjolom naq yooqin chech'i'ch'i'inkil rik'in k'iila aatin. 

5Tink'e raj xkawub' eech'ool rik'in chaab'il aatin ut xk'ojob'ankil leeraanm. 

6Ab'anan wi nin'aatinak, ink'a' nanume'k linrahilal; ut wi ch'anch'ookin 
ninkanaak, ink'a' ajwi' nakotzk. 

7Li Yos xinxkanab' chi maak'a' chik inmetz'ew, xrisi chixjunileb' li wankeb' sa' 
linjunkab'al 

8ut xinxk'e sa' tz'alam. X'ok chinjitb'al, ut xxaqliik chi xyeeb'al naq wank inmaak. 

9Li xjosq'il li Qaawa' xchalk sa' inb'een; nikinxsik' ut nikinxt'upi, chanchan junaq 
josq' aj xul; naxk'uxuxi li ruuch re ut xik' nikinril. 

10Eb' li tenamit neke'xtuub' chaq rib' chinjitb'al; nikine'reetz'u ut nikine'xtz'aji 
chi ruq'eb': junchalikeb' sa' inb'een chinhob'b'al. 

11Li Yos xinxq'axtesi sa' ruq'eb' laj maak ut eb' li ink'a' useb' xna'leb'. 

12Sa' xyaalal wankin chaq, ut xinxchap chinkux; xinxten, xinxt'upi, chanchan naq 
yo chintiikankil rik'ineb' li xsimaj. 

13Xine'xsut rik'ineb' ral simaj, xinxk'ob'i ut xhoy link'a chiru ch'och'. 

14Xte lintib'el yalaq b'ar, jo' junaq aj puub' li xik re chi yalok. 

15Xink'e q'es ruhil t'ikr chiwix ut xinchunlaak sa' pojtz' xb'aan xrahil inch'ool. 

16Kaqkaq li xnaq' wu xb'aan yaab'ak, ut xmoyon xsa' li wu, 

17us ta maajun sut xinb'aanu li maa'usilal ut xintijok chi chaab'il chiru li Yos. 

18Ink'a' taxaq tkanaaq yal chi jo'kan li rahilal yookin chi xk'ulb'al; ink'a' taxaq 
tkanaaq chi muqmu li xyaab' inkux. 

19Sa' choxa wank ani taa'aatinaq chiwix; laj kokol we wank aran taqe'q 

20ut naxch'olob' link'a'uxl chiru li Yos re naq tixk'e reetal li xya'al wu. 

21Us raj naq taa'aatinaq chiwix chiru li Yos, jo' na'uxmank sa' ruuchich'och' 
rik'ineb' li amiiw. 

22Xb'aan naq ajlanb'il aj chik linkutan, ut chi seeb' tinchap li b'e li maak'a' 
xsutq'ijik chaq. 

Job 17 

1Oso'k we naq naweek'a, yo chi lajk linmusiq', yo chi woyb'eninkil li muqleb'aal 
kamenaq. 

2Jo'k'ihaleb' li wankeb' chinsutam, nikine'reetz'u; chi q'eq ut chi kutan junes 
rahilal neke'xb'aanu we. 

3At Qaawa', chalqat chinkolb'al; ka'jat wi' laa'at naru tat-aatinaq chiwix. 

4Laa'at xat-aalob'resink re li xk'a'uxeb'; maak'eheb' chi numtaak sa' inb'een. 

5Li ani naxq'axtesi li ramiiw sa' ruq'eb' li xik' neke'ilok re, ra te'xk'ul eb' li ralal 
xk'ajol. 

6Xinaak'e chi se'leb'aal sa' xyanqeb' chixjunileb' li tenamit; chanchan 
neke'xchuub'a xnaq' wu naq nikine'xhob'. 

7Yo chi oso'k xsa' li wu xb'aan xrahil linch'ool; kama' li mu naq yo chi sachk 
lintib'el. 

8Li tiikeb' ru xyu'am neke'sachk xch'ool chi rilb'al linrahilal; ut li maak'a' xmaak 
nachalk xjosq'il chirixeb' li ink'a' useb' xna'leb'. 

9Ab'an li tiik xch'ool kaw xaqxooq sa' li xpaab'aal, ut li maak'a' xmaak chinimanq 
li xkawilal xch'ool. 

10Ut laa'ex yalomaq wi' chik aatinak chiwix! Ninnaw chi us naq maajun sa' 
eeyanq wank xna'leb'. 

11Raqe'k re linyu'am, toq'ob' wu; li k'aru xink'uub' xb'aanunkil ink'a' xtz'aqlok ru. 

12Laa'ex nekek'e li q'oqyink cho'q kutan; us ta toj aak'ab', nekeye naq chalk re li 
kutan. 

13Li k'aru nawoyb'eni laa'in, a'an li xik sa' xna'ajeb' li kamenaq ut hilank sa' li 
q'oqyinkil taq'a. 

14Ninye re li jul: “At inyuwa'”, ut reheb' li motzo': “Ex inna', ex was wiitz'in”, 
chankin. 

15B'ar wank anaqwan li woyb'enihom? K'aru xkanaak wi' li xsahil inch'ool? 

16Te'xik wochb'een sa' xchamal li jul, wotz toomuqe'q sa' li pojtz'! 

Job 18 

Naq laj Bildad ki'aatinak xka' sut 

1Toja' naq laj Bildad aj Súaj ki'aatinak chi jo'ka'in: 

2Jo'q'e teekanab' aatinak? K'oxlahomaq chi us chixjunil, toja' naq too'aatinaq. 

3Sa' aach'ool laa'at, a Job, naq maak'a' qana'leb' ut kama'o li xul. 

4K'a' naq yookat chi oso'k xb'aan laajosq'il? Ma nakak'oxla naq chi jo'kan tkanaaq 
li ruuchich'och' chi nakirnak ut eb' li pek te'xjal xna'ajeb'? 

5Taachupq xsaqenk li ink'a' us xna'leb', ut ink'a' chik taalemtz'uno'q li raq' 
xxamlel. 

6Taamoyq ru li xsaqenk, ut maak'a'aq chik kutan sa' xmuheb'aal. 

7Ink'a' chik taab'eeq chi q'axal kaw, ut a' ajwi' li kixk'uub' taat'ane'q wi'. 

8Taak'eemanq junaq ra'al b'arwi' nanume'k, ut aran taat'ane'q ut taa'aleeq. 

9Jun li k'aam taab'ak'oq re li xkux roq, re naq tchape'q ut ink'a' chik taa'elq. 

10Muqmu sa' ch'och' jun li ra'al re naq taat'ane'q chisa' naq taanume'q aran. 

11Yalaq b'ar nareek'a naq sutsu xb'aan li k'iila rahilal li yookeb' chi xtaaqenkil sa' 
junjunq li xyokb'. 

12Maak'a' chik xmetz'ew xb'aan li xtz'okajik, ut li rahilal nanumtaak sa' xb'een. 

13Li yajel nachoyok re li xtib'el, ut li raxkamk nak'uxuk re eb' li xcha'al. 

14X'isiik sa' li rochoch b'arwi' sa sa' xch'ool, ut xk'ame'k chiru laj eechal re li 
xiwak. 

15Te'xk'e asuupr sa' li rochoch ut taak'atmanq li xmuheb'aal. 

16Chanchanaq jun li che' xchaqik li xxe', yookeb' ajwi' chi kamk li ruq'. 

17Maak'a' chik xpatz'b'al sa' ruuchich'och', maa'ani chik taapatz'oq re li xk'ab'a'. 

18Taa'isiiq sa' saqenk ut taatz'eqe'q sa' li aak'ab'; taasachmanq sa' li 
ruuchich'och' a'in. 

19Taakanaaq chi maak'a'eb' chik ralal xk'ajol: maajun chik taawanq sa' li 
xjunkab'al. 

20Te'xiwaq ut te'sachq xch'ool jo'k'ihaleb' li wankeb' sa' releb'l ut rokeb'l li saq'e. 

21Jo'ka'in naq na'oso'k li xyu'ameb' li ink'a' useb' xna'leb', a'eb' li 
neke'tz'eqtaanank re li Yos. 

Job 19 

Ro' xsumehom laj Job 

1Kichaq'ok laj Job ut kixye: 

2Jo'q'e teekanab' inch'i'ch'i'inkil ut xrahob'tesinkil linch'ool rik'in leek'iila aatin? 

3Ak lajeeb' sut xineehob'. Ma ink'a' nekexxutaanak chintz'eqtaanankil chi jo'kan? 

4Us ta raj wank inmaak, wik'in ajwi' taakanaaq. 

5Wi nekek'oxla numtaak sa' inb'een rik'in xk'utb'al inxutaan, 

6chenawaq naq a' li Yos xk'ehok we sa' rahilal, a'an xk'ehok we sa' xra'al. 

7Wi ninjap we xb'aan li rahilal, maajun nasumenk we; ut wi ninpatz' intenq'ankil, 
maajun nachaq'ok chiwix. 

8Li Qaawa' xram linb'e ut ink'a' ninru chi nume'k, x'aak'ab'ob'resi ru chixjunil 
linb'e. 

9Xrisi jo'ch'inal jo'nimal wank we ut xinxkanab' chi maak'a' chik inloq'al. 

10Xsachk chixjunil, ut xluktaak linch'ool; maak'a' chik li woyb'enihom: jo'kin 
junaq che' xmich'mank sa' xna'aj. 

11Xchalk xjosq'il li Yos sa' inb'een ut xinxk'e jo' jun reheb' li xik' neke'ilok re. 

12Xtaqlaheb' laj puub' chinsik'b'al; xe'xte li b'e re yalok wik'in ut xole'xsut 
linmuheb'aal. 

13Xine'xkanab' injunes li was wiitz'in ut eb' li wamiiw: chanchan ink'a' chik 
neke'xnaw wu. 

14Eb' li wechkab'al ut eb' linkomon xine'xkanab'; xinsachk sa' xch'ooleb' li 
wankeb' sa' wochoch. 

15Ab'lin aj chik chiruheb' laj k'anjel sa' linjunkab'al; ink'a' chik neke'xnaw wu. 

16Ninb'oq laj k'anjel chiwu, ut ink'a' nikinxchaq'b'e; us ta nawelaji ru, ab'an ink'a' 
nikinxtenq'a. 

17Xb'aan linchuhil ink'a' chik nikinxk'ul li wixaqil, ut nikine'xyib' eb' li walal 
ink'ajol. 

18A'atqeb' li kok'al neke'tz'eqtaanank we, ut nikine'xse'e naq ninwakliik. 

19Eb' li tz'aqal wamiiw nikine'xtz'eqtaana, ut eb' li q'axal ninraheb' xik' aj chik 
nikine'ril. 

20Lintz'uumal xletz rib' chiru linb'aqel, kach'in chik maa ninkamk. 

21Uxtaanaaq wu, ex wamiiw, xb'aan naq li Qaawa' xk'ehok we sa' rahilal. 

22K'a'ut naq nikineerahob'tesi ajwi' laa'ex, jo' yook we li Qaawa'? Ma ink'a' tz'aqal 
li rahilal xeb'aanu we? 

23Us raj naq te'tz'iib'aaq li waatin, taalet'exiiq taxaq reetalil chiru q'anch'iich'! 

24Us raj naq wanq ta junaq tixtz'iib'a rik'in ch'iich' chiru pek malaj raxch'iich'! 

25Laa'in ninnaw naq yo'yo laj kolol we ut taa'aatinaq chiwix arin sa' 
ruuchich'och'. 

26Naq tinkanaaq chi maak'a' chik intz'uumal ut taa'oso'q linyu'am, toxwil ru li 
Yos. 

27Yaal a'an, rik'ineb' li wu toxwil ru. Laa'in tz'aqal tin'iloq re; moko jalan ta chik. 
K'ajo' naq ninyo'oni li honal a'an! 

28Laa'ex junes inrahob'tesinkil nekesik', xb'aan naq nekek'oxla naq wank inmaak; 

29ab'anan chiwanq eexiw: li Qaawa' a'an laj raqol aatin sa' qab'een chiqajunilo; ut 
naq a'an taaraqoq aatin sa' eeb'een, texk'e sa' tojb'amaak. 

Job 20 

Naq xka' sut ki'aatinak laj Sofar 

1Toja' naq laj Sofar aj Nahamat kichaq'ok ut kixye: 

2Link'a'uxl naminok wu chasumenkil, xb'aan naq ink'a' chik ninkuy aawab'inkil. 

3Xinaahob' ut xinaajit, ab'anan ninnaw aasumenkil. 

4Ma ink'a' nakanaw naq chalen chaq junxil jun k'amok ajwi' nawank xsahil 
xch'ool laj maak? 

5Chalen naq li winq kiyoob'tesiik xb'aan li Yos, junpaat ajwi' xsahilal li ink'a' us 
xna'leb'. 

6Us ta q'axal najtaq xteram ut toxtaw ta li choql rik'in li xjolom, 

7nox'oso'q chi junajwa jo' li pojtz'. “B'ar xkoho?”, chankeb' li ramiiw. 

8Taa'oso'q li xyu'am jo' li matk', ut taasachq jo' li moy u chiru q'oqyink. 

9Li x'ilok re, ink'a' chik taaril ru; maajoq'e chik taa'ile'q ru sa' rochoch. 

10Eb' li ralal xk'ajol te'xq'ajsi reheb' li neb'a' li k'aru xrelq'a li xyuwa'eb'. 

11Us ta kawaq rib' ut toj saajaq, ab'anan taaxik sa' muqleb'aal kamenaq. 

12K'ajo' xsahil xb'aanunkil li maa'usilal, jo' tawi' xki'al li saa'us rub'el ru'uj qaq'; 

13toj naraj reek'ankil xsahil li maa'usilal, naxk'uula chi us re naq ink'a' taalajq. 

14Ab'an a'an toxpo' rib' sa' xsa' ut taasutq'iiq cho'q xmay li k'anti'. 

15Tixxa'wa chaq li b'ihomal kixnuq', xb'aan naq li Qaawa' taa'isinq re sa' xsa'. 

16Kiruk' xmay eb' li k'anti' ut a'an taakamsinq re. 

17Ink'a' chik taaril li k'iila aseeyt ut li xya'al kab', ink'a' chik tixyal xsahil li 
xq'emal xya'al xtu' wakax. 

18Tento tixq'ajsi wi' chik li reechanihom chi ink'a' tixyal xsahil; ink'a' chik taaril 
rusilal li k'aru xtikib' xb'aanunkil. 

19Kixrahob'tesi ut kixtawasiheb' li neb'a', kirelq'a li rochocheb' li ink'a' 
xkab'lahom, 

20kirataw li jo'k'ihal kiraj ut ink'a' kik'ojlaak xch'ool, 

21maa'ani kixkol rib' chiru. Jo'kan naq li xb'ihomal ink'a' najt tixkuy. 

22Us ta numtajenaq li k'aru wank re, ab'an k'ajo' naq taaraho'q xch'ool: q'axal ra 
tixk'ul sa' ruq'eb' li ink'a' useb' xna'leb'. 

23Naq yooq xb'utb'al rib' sa' meex, taachalq xjosq'il li Yos sa' xb'een: 
taarahob'tesiiq xb'aan xnimal xwankil li Qaawa'. 

24Wi taakole'q chiru li ch'iich', q'anch'iich' chik taapaynumiiq wi'. 

25Jun simaj tixpaynumi li xyi rix, li ru'uj simaj taawulaq toj sa' li xsaaseb'; k'ajo' li 
xxiw taachalq sa' xb'een! 

26Sutsuuq xb'aan li aak'ab', taasache'q xb'aan jun li xam ink'a' tz'ab'b'il li tixchoy 
chixjunil li xjunkab'lal. 

27Taak'eemanq chi kutankil li maak xb'aanu ut taajite'q xb'aaneb' li wankeb' sa' 
ruuchich'och'. 

28Taa'oso'q li rochoch xb'aan li b'ut', naq li xjosq'il li Qaawa' taachalq sa' xb'een. 

29A'an a'in k'uub'k'u ru xb'aan li Yos cho'q reheb' li yib'ru xna'leb'eb'; a'an a'in 
kixye li Qaawa' naq te'xk'ul laj b'aanuhom maa'usilal. 

Job 21 

Li xwaq xsumehom laj Job 

1Laj Job kichaq'ok chi jo'ka'in: 

2Ab'ihomaq chi us li waatin, ka'aj taxaq chi jo'kan teek'ojob' inch'ool. 

3Kuyumaq wan chik wab'inkil, ut naq tinraqe'q, naru tineese'e. 

4Moko chirix ta winq yookin chi jitok; wank xyaalal naq ra sa' inch'ool. 

5K'ehomaq reetal li ok we xyeeb'al, ut texkanaaq chi sachsooq leech'ool. 

6K'ajo' naq ninxiwak ut ninsiksotk naq nink'oxla a'an! 

7K'a'ut naq toj yo'yookeb' li ink'a' useb' xna'leb'? Neke'tixk chi k'ajo'eb' xwankil. 

8Maak'a' nach'i'ch'i'ink reheb' rochb'eeneb' li ralal xk'ajol, ut toj neke'ril chi k'iik 
li ri xmameb'. 

9Sa wankeb' sa' rochocheb', chi maak'a'eb' xxiw, ut ink'a' neke'xyal li 
xrahob'tesihom li Yos. 

10Rajlaleb' chi k'ihank eb' li xketomq, ut maajun reheb' naxtz'eq li ral. 

11Sa neke'b'atz'unk ut neke'pisk'ok eb' li xkok'al, jo'keb' li kok' karneer. 

12Neke'b'ichank ut neke'xajok chi saheb' sa' xch'ool, chi rab'inkil xyaab' li aarp, li 
xolb' ut li tzojtzoj tun. 

13Sa wankeb' chiru li xyu'ameb' ut neke'kamk sa' tuqtuukilal. 

14Neke'xye re li Qaawa': “Kanab'o qajunes, ink'a' naqaj xnawb'al laachaq'rab'. 

15Ani li Nimajwal Yos naq took'anjelaq chiru? K'aru tqataw chirix re tqapatz' li 
xk'ab'a'?”. 

16Neke'xk'oxla naq sa' ruq'eb' wank chixjunil, a'ut laa'in ink'a' nink'oxla kama' 
eb' a'an. 

17Jar sut eb' li ink'a' useb' xna'leb' xe'kanaak sa' aak'ab'? Jo'q'e xe'wank jun sutaq 
sa' rahilal malaj xjosq'o'k ta li Qaawa' ut xrahob'tesiheb'? 

18Ma xe'cha'cha'iik tab'i' jun sutaq jo' nak'ame'k li k'im xb'aan li iq', jo' nasaapuuk 
li xmoqoj ixim xb'aan li kaqsut-iq'? 

19Nayeemank naq li Yos naxrahob'tesi eb' li alalb'ej xmaakeb' li xyuwa', ab'anan 
jwal us raj naq a' li ink'a' us xna'leb' tixtoj rix li xmaak, re naq tixjal ru li xyu'am. 

20A'an tento tixk'ul li rahilal ut treek'a xjosq'il li Nimajwal Yos. 

21K'a' chik naraj re li k'aru te'xk'ul eb' li ralal xk'ajol, naq ak xkamk ut xraqe'k li 
xyu'am? 

22Ab'an ani taayehoq re li Yos k'aru tixb'aanu? Li Qaawa' a'an naraqok aatin sa' 
xb'eeneb' ajwi' li wankeb' xwankil sa' choxa. 

23Wankeb' neke'kamk chi toj kaweb' rib', wankeb' sa' sahilal ut tuqtuukilal, 

24ninqeb' xtib'el ut b'ihomeb' chi us. 

25Wankeb' chik neke'kamk sa' nimla rahil ch'oolej, chi maajun wa xyalomeb' li 
sahil wank. 

26Ab'anan juntaq'eet neke'kanaak chixjunileb': neke'kamk ut neke'motzo'ink. 

27Ninnaw chi us k'aru yookex xk'oxlankil: yookex xk'uub'ankil li rahilal chiwix. 

28Yookex xyeeb'al: “K'aru xkanaak wi' li rochoch li winq a'an? B'ar xkoho li 
xmuheb'aal li winq a'an jwal kaw rib' ut yib'ru xna'leb'?”. 

29Ma ink'a' xex'aatinak rik'ineb' laj b'ihaaj? Ma ink'a' xerab'i li neke'xye: 

30“Sa' xkutankil li raaxiik', nakole'k li ink'a' us xna'leb'; naq li Yos najosq'o'k, 
maak'a' naxk'ul laj maak”? 

31Ani nawech'ok re rik'in li naxb'aanu li ink'a' us xch'ool? Ani nak'ehok re chi 
xtojb'al rix li xmaak? 

32Ut naq nak'ame'k chi muqe'k, chixjunileb' li poyanam neke'ochb'eenink re: wan 
neke'xik chiru ut wan neke'xik chirix. 

33Chirix chik a'an neke'xk'aak'ale naq ak wank sa' li xmuqleb'aal. Jwal q'un li 
ch'och' namuqe'k wi'! 

34K'a'ut naq nekeraj xk'ojob'ankil inch'ool chi maak'a' xyaalal, ut junes tik'ti' 
nekeye we? 

Job 22 

Naq laj Elifás ki'aatinak rox sut 

1Toja' naq laj Elifás aj Temán kichaq'ok chi jo'ka'in: 

2Us ta q'axal wank aana'leb', ab'anan maak'a' aj e cho'q re li Yos. 

3K'a' taa'ok wi' re li Nimajwal Yos li xtiikilal laach'ool? K'aru tixtaw chirix wi 
chaab'il laayu'am? 

4Wi li Yos nakatxq'us malaj nakatxrahob'tesi, nakak'ul chi jo'kan maawa' xb'aan 
naq laa'at aj paab'anel, 

5rik'in b'an naq k'ajo' laamaa'usilal, ink'a' naru rajlankileb' laamaak. 

6Re xtitz'b'al li tumin reheb' laawas aawiitz'in li xak'eheb' xto', xamaq' raq'eb' ut 
xakanab'eb' chi t'ust'uukeb'; 

7ink'a' xak'e ruk'a' li xchaqik re chi moko xak'e xwa li xtz'okaak. 

8Sa' xk'ab'a' naq jwal nim laawankil ut aj eechalat re chixjunil, 

9xachaq'rab'iheb' li xmalka'an chi maak'a' wank reheb' ut xarahob'tesiheb' li 
neb'a'yox. 

10Jo'kan naq anaqwan sutsuukat xb'aan li raaxiik' ut sa' junpaat xchalk aaxiw. 

11X'aak'ab'o'k xsa'eb' laawu ut ink'a' chik nakat-ilok; yookat chi sub'e'k sa' xkawil 
roq li nima'. 

12Li Qaawa' Yos wank toj sa' xb'een li choxa, sa' xyanqeb' li najtil chahim. 

13-14Chanru naq yookat xyeeb'al naq maak'a' naxk'e reetal ril li Dios xb'aan naq li 
rochoch wank sa'eb' li choql k'ajo'eb' xpimal ru? Moko ramro ta chiru xnawb'al li 
k'aru na'uxmank. Chanru naq yookat xyeeb'al naq maak'a' naril xb'aan naq 
naxb'eeni li junqre li choxa? 

15Ma taawaj xtaaqenkil xb'eheb' li ink'a' useb' xna'leb'? 

16Jultikaq aawe naq eb' a'an xe'kamk sa' junpaat, chanchan naq jukunb'ileb' 
xb'aan li xkawil roq li nima'. 

17Xe'xye re li Yos: “Elen arin! K'aru tixb'aanu qe li Nimajwal Yos?”, chankeb'. 

18Us ta li Yos naxnujob'resi li rochocheb' rik'in b'ihomal, ab'an xe'xtz'eqtaana li 
Qaawa' xb'aan li xyib'al ru xch'ooleb'. 

19Eb' li tiikeb' xch'ool te'saho'q naq te'ril li xsachikeb' li ink'a' useb' xna'leb'; eb' li 
maak'a'eb' xmaak te'se'eq chirixeb': 

20“Ilomaq, sachenaqeb' chik eb' li xik' neke'ilok qe -cha'qeb'-; x'oso'k chixjunil li 
k'aru reheb' xb'aan li xam!”. 

21K'am aawib' wi' chik sa' usilal rik'in li Yos, ut taawanq wi' chik sahilal chiru 
laayu'am. 

22K'e aawib' chi tzole'k xb'aan li Yos ut k'uula sa' laawaanm li raatin. 

23Wi nakatsutq'iik rik'in li Nimajwal chi kub'enaq aawankil, taanajto'q li rahilal 
rik'in laajunkab'al. 

24Wi taatz'eq chirix aach'ool laachaab'il oor ut li plaat, 

25toja' naq laab'ihomal a'anaq chik li Nimajwal Yos, a'anaq chik li xsahil aach'ool. 

26K'ojk'ooq laawaanm rik'in li Nimajwal, ut chiru chik A'an taataqsi laawilob'aal. 

27Toja' naq tatrab'i, wi tattijoq chiru; taab'aanu li k'aru xayeechi'i re, 

28q'axal us tat-elq sa' laak'anjel, ut laayu'am taawanq sa' xsaqenk li Yos. 

29Li Qaawa' naxkub'si xwankil li q'etq'et, ab'anan naxkol li naxkub'si xwankil. 

30A'an taakoloq aawe wi maak'a' aamaak, ut tatxtenq'a wi tiik aach'ool. 

Job 23 

Xwuq xsumehom laj Job 

1Ki'ok wi' chik chi aatinak laj Job ut kixye chi jo'ka'in: 

2Us ta ninyal inq'e chi xkuyb'al linrahilal, ab'an q'axal wi' chik ra yookin chi 
xk'ulb'al. 

3K'ajo' naq nawaj xnawb'al b'ar wank li Yos: tinxik raj sa' rochoch chi aatinak 
rik'in. 

4Tinch'olob' raj chiru linch'a'ajkilal ut tinjitoq raj xb'aan naq maak'a' inmaak. 

5Tinnaw raj k'aru tinxsume wi', twab'i raj k'aru tixye we. 

6Ma taapleetiq raj wik'in? Nink'oxla naq ink'a'; taarab'i b'an li k'aru tintz'aama 
chiru. 

7Aran tixk'e reetal naq maak'a' inmaak, ut tin'elq raj chi junajwa sa' ruq' li 
naraqok aatin sa' inb'een. 

8Ab'an wi ninsik' li Qaawa' sa' releb'l saq'e, ink'a' nintaw; wi ninsik' sa' rokeb'l 
saq'e, maa'ani aran. 

9Naq ninxik sa' xjayal releb'l iq', ink'a' naxk'ut rib' chiwu; ut wi ninsik' sa' xjayal 
xsak'leb' iq', ink'a' ajwi' nintaw. 

10A'ut a'an naxnaw chixjunil linb'aanuhom: wi tixyal wix, tinkanaaq jo' tz'aqal li 
chaab'il oor. 

11Junelik xinb'eek sa' xb'e li Qaawa', ut xink'e inch'ool chi xtaaqenkil li xnums. 

12Maajun wa xinq'et li xchaq'rab', ut junelik xink'uula sa' li waanm li raatin. 

13Li k'aru naraj xb'aanunkil li Yos, naxb'aanu. Ani taaramoq chiru xb'aanunkil li 
rajom? 

14Ch'olch'o naq tixb'aanu wik'in li k'aru naraj, jo' naxb'aanu chirix jo'nimal 
na'alaak sa' xch'ool xb'aanunkil. 

15Jo'kan naq ninxiwak chiru: naq nink'oxlak chirix li Yos, k'ajo' naq nachalk 
inxiw. 

16Ninsiksotk ut nach'inank li waanm chiru li Nimajwal Yos. 

17Ab'anan ink'a' tintz'ap li we; us ta xinxk'e sa' q'oqyinkil ru honal, ink'a' 
tinkanaaq chi ch'anch'o. 

Job 24 

1K'a'ut naq li Nimajwal Yos ink'a' naxxaqab' xkutankil li raqb'a aatin re naq eb' li 
neke'paab'ank re te'xk'e reetal li xtiikilal xch'ool? 

2Li ink'a' useb' xna'leb' neke'xjal xna'aj li nub'ajl ut neke'elq'ak ketomq jo'wi' eb' 
laj ilol reheb'. 

3Neke'xmaq' li xb'uur li neb'a'yox ut neke'xk'am li xb'ooyx li xmalka'an. 

4Neke'xk'eheb' li neb'a' chi sachk sa' li xb'eheb', ut eb' li toq'ob'aal ruheb' tento 
te'xmuq rib'. 

5Eb' li neb'a' chanchaneb' li b'uur li wankeb' sa' chaqich'och': neke'xsik' 
xtzekemq li ralal xk'ajoleb' chalen eq'la toj ewu. 

6Neke'xxok ru li triiw sa' jalan na'ajej ut neke'sakonank uub' sa' rawimq li ink'a' 
us xna'leb'. 

7T'ust'u neke'wark chiru q'oqyink, chi maak'a' xb'aataleb' te'xkol wi' rib' chiru li 
ke. 

8Neke't'aqaak xb'aan li hab' nachalk sa'eb' li tzuul, ut neke'muhenk rub'el pek 
xb'aan naq maak'a' xmuheleb'. 

9Eb' laj maak neke'xmaq' li neb'a'yox li toj natu'uk, ut neke'xk'am chi najt cho'q 
ruuchil li k'as. 

10Eb' li neb'a' neke'b'eek chi t'ust'u, chi maak'a' raq'eb'; yo xtz'okajikeb' naq 
neke'iiqank triiw. 

11Naq yookeb' chi xyatz'b'al li oliiw ut eb' li uub', te'chaqiq re; ab'an maajun 
nak'ehok b'ayaq ruk'a'eb'. 

12Sa' li tenamit neke'tz'uyuynak li elkeb' re xch'ool, ut eb' li tiq'ilk neke'xpatz' 
xtenq'ankileb', ab'an li Yos ink'a' narab'i li xtijeb'. 

13Wankeb' li xik' neke'ril li saqenk ut ink'a' neke'raj xtaaqenkil li xb'e. 

14Laj kamsinel ras riitz'in toj hik'ho na'elk chi xkamsinkil li neb'a' ut li toq'ob'aal 
ru, ut chiru li q'oqyink naxik chi elq'ak. 

15Laj muxul sumlaak naroyb'eni naq taa'aak'ab'o'q; naxtz'ap li xnaq' ru ut naxye 
sa' xch'ool: “Maajun taa'iloq we”. 

16Chiru q'oqyink laj elq' naxik chi xweqb'al eb' li ochoch, ut chi kutan ink'a' na'elk 
sa' kab'l, xb'aan naq xik' naril li saqenk. 

17Cho'q re a'an chanchan aak'ab' li hik'e'k; numtajenaq chik naxra li q'oqyink. 

Laj Sofar ki'aatinak wi' chik 

18Laj maak chanchan aj chik li k'im nab'eelaak xb'aan li ha'. Majewanb'il li 
xch'och' ut li rawimq; jo'kan naq maajun chik taak'anjelaq aran. 

19Jo' naq nachaqik li ha' xb'aan xtiqwal li saq'e, jo'kan ajwi' taa'oso'q li 
nab'aanunk maa'usilal. 

20Ink'a' chik taak'oxlaaq xb'aan li xna' chi moko taapatz'manq li xk'ab'a'. Li ink'a' 
us xna'leb' taamotzo'inq ut taa'oso'q jo' naq nayok'mank jun toon li che'. 

21Xb'aan naq junelik xrahob'tesiheb' li xma'al ixq, ut ink'a' xril xtoq'ob'aal ru li 
xmalka'an. 

22Ab'an li Yos naxsach ruheb' li ninqeb' xwankil; nawakliik ut maajun chik 
taakole'q. 

23Naxkanab'eb' chi wank chi maak'a'eb' xk'a'uxl, ab'an yo xk'eeb'al reetal li k'aru 
neke'xb'aanu. 

24Neke'xtaw xloq'aleb' jun k'amokaq, ut maak'a'eb' chik; te'oso'q kama' li pim li 
namich'mank, jo' li roq li triiw naq nayok'mank. 

25Ma wank tab'i' junaq li truuq tixye naq moko yaal ta li yookin xyeeb'al? 

Job 25 

Naq laj Bildad ki'aatinak rox sut 

1Laj Bildad aj Súaj kichaq'ok chi jo'ka'in: 

2Li Qaawa' Yos a'an nim xwankil ut xiwajel ru. A'an naxk'eheb' sa' tuqtuukilal li 
wankeb' sa' choxa. 

3Ani taaruhanq rajlankileb' laj puub' li wankeb' re? Li xsaqenk nalemtz'unk sa' 
xb'eeneb' chixjunil li poyanam. 

4Chiru li Yos maajun tiik xch'ool, maajun naru tixye naq maak'a' xmaak. 

5Chi moko li po lemtz' ru chiru A'an, chi moko eb' li chahim saqeb' ru cho'q re. 

6Ma toja' ta chik laa'o li yal motzo'o ut q'axal toq'ob'aal qu? 

Job 26 

Laj Job kixsume laj Bildad 

1Kichaq'ok laj Job ut kixye re laj Bildad: 

2Mak jo'ka'in nakatenq'aheb' li ink'a' chik neke'xkuy, eb' li maak'a'eb' chik 
xmetz'ew? 

3Q'axal chaab'il na'leb' xak'e re li maak'a' naxnaw, ut ch'ina'us li xaye re li 
maak'a' xna'leb'! 

4Ani aj e nakaye laawaatin? Ani xk'utuk chawu li k'aru xaye? 

Laj Bildad ki'ok wi' chik chi aatinak 

5Eb' li kamenaq neke'siksotk rub'el li ch'och', neke'xiwak toj sa' xchamal li palaw. 

6Li xna'ajeb' li kamenaq moko muqmu ta chiru li Yos, chi kutankil wank li 
xb'alb'a. 

7Li Qaawa' kixhel li choxa sa' xb'een li yamyo ut kixk'ojob' li ruuchich'och' sa' 
xna'aj chi maak'a' nakuutunk re. 

8Naxtz'ap li ha' sa'eb' li choql, ut li choql naxkuy li raalal. 

9Naxtz'ap ru li po rik'in choql sa' xxoronik. 

10Sa' xb'een li palaw kixraq xnub'ajlil li kutan ut li q'oqyink. 

11Naq naq'usuk li Qaawa', neke'eek'ank sa' xna'aj li roqechal li choxa. 

12Rik'in li xwankil kixq'ax ru li palaw, rik'in xnimal xk'a'uxl kixsach ru li mama' 
xul, Rahab xk'ab'a'. 

13Kixyamtesi li choxa yal rik'in li xmusiq'; rik'in ruq' kixkamsi li xiwajel xk'anti' li 
palaw. 

14Ut a'in jwal b'a'b'ay ajwi' li xwankil li Yos naxk'ut chiqu, yal ch'ina reetalil 
chixjunil li xb'aanuhom. Ani taatawoq ru li xyaalal li xnimal xwankil? 

Job 27 

Xwaqxaq xsumehom laj Job 

1Laj Job ki'ok wi' chik chi aatinak ut kixye: 

2Sa' xk'ab'a' li yo'yookil Yos, li ink'a' naraj raqok aatin sa' inb'een sa' tiikilal, ut 
ninxnujob'resi chi rahil ch'oolej, 

3ninye li waatin naq jo' najtil tinyo'yooq ut tixk'e linyu'am li Qaawa' Yos 

4maajoq'e tinye tik'ti' chi moko tinyoob'anq aatin. 

5Chalen toj sa' linkamik ink'a' tink'ulub'an li nekeye; laa'in junelik tinye naq 
maak'a' inmaak. 

6Ink'a' tinkanab' xyeeb'al naq tiik linch'ool xb'aan naq maak'a' li tinxutaanaq wi'. 

7Ra taxaq te'xk'ul eb' li xik' neke'ilok we, jo' xk'ulub'eb' xk'ulb'al eb' laj maak ut li 
neke'b'aanunk maa'usilal. 

8Moko wank ta royb'enihom li ink'a' us xna'leb' naq li Yos taarisi li xyu'am. 

9Ma taa'ab'iiq tab'i' li xtij xb'aan li Qaawa' naq taachalq li rahilal sa' xb'een? 

10Xb'aan naq laj maak ink'a' naxra li Yos chi moko natijok chiru chi junelik. 

11Tink'ut cheru li xwankil li Nimajwal Yos ut ink'a' tinmuq cheru li xnimal 
xk'a'uxl. 

12Ut wi chejunilex ak eerilom li naxb'aanu, k'a'ut naq nekex'aatinak chi maak'a' 
xyaalal? 

Naq rox sut ki'aatinak laj Sofar 

13Laj Sofar kichaq'ok chi jo'ka'in: A'an a'in li xtojb'al xmaak li ink'a' us xna'leb' 
naxk'e li Qaawa'; jo'ka'in tixk'ul laj rahob'tesinel ras riitz'in. 

14Us ta naab'alaqeb' li ralal xk'ajol, te'oso'q chi q'esnal ch'iich' ut maajoq'e 
toxe'wanq xtzekemqeb'. 

15Eb' li te'kole'q chiru li we'ej, te'sache'q xb'aan li raxkamk, ut eb' li xmalka'an 
ink'a' te'yaab'aq chirixeb'. 

16Us ta li ink'a' us xna'leb' tixtuub' xplaat jo' li pojtz' ut tixtam li raq' chi yo'oon, 

17xb'aanuhaq, ab'anan a' li tiik xch'ool tixtiqib' rib' chiruheb' li aq'ej a'an, li 
maak'a' xmaak taa'eechaninq re li xtumin. 

18Li rochoch laj maak kama' xsuk li xik'anel xul: ink'a' najt tixkuy, chanchan junaq 
kuukil ochoch. 

19Sa sa' xch'ool naq taayoklaaq chi wark, us ta junsut aj chik; ab'an naq taa'ajq ru, 
maak'a' chik wanq re. 

20K'ajo' xiw taachalq sa' xb'een chi kutan, ut chiru li q'oqyink taasache'q xb'aan li 
kaqsut-iq'! 

21Taasaapuuq xb'aan li iq' nachalk sa' xjayal releb'l saq'e, ut li kaqsut-iq' taa'isinq 
re sa' xna'aj. 

22Taachiq'chiq'iiq xb'aan, chi ink'a' taatoq'ob'aaq ru; chi moko taaruuq elelik 
chiru. 

23K'ajo' naq te'xpoq'poq'i li ruq'eb' li poyanam chi rilb'al li roso'jik; ut te'xuxb'aq 
yalaq b'ar taanume'q a'an. 

Job 28 

Xnimankil ru li choxahil na'leb' 

1Wank na'ajej na'isiik wi' li plaat ut wank na'ajej nach'ajob'resiik wi' li oor. 

2Li ch'iich' na'isiik sa' li ch'och', ut sa' xk'atb'al li pek nasik'mank li q'anch'iich'. 

3Sa' xmaril li aak'ab' eb' li winq neke'xtz'il rix li xchamal li ch'och', ut neke'xsik' 
chaq eb' li tertookil pek sa' li na'ajej q'axal q'oqyink. 

4Neke'xb'ek li xninqal jul sa'eb' li na'ajej toj maajun nawulak aran, najt rik'ineb' li 
tenamit, ut neke'kub'eek chisa' rik'in k'aam. 

5Sa' xb'een li ch'och' na'elk li qatzekemq, ab'an chi rub'el nawulk'utk chaq li xam. 

6Aran natawmank li chaab'il pek nujenaq chi xk'aj li oor. 

7Maajun li k'uch naxnaw eb' li na'ajej a'an, chi moko eb' li so'sol neke'wulak aran. 

8Eb' li josq' aj xul maajun wa numenaqeb' aran, chi moko eb' li kaqkoj neke'xnaw 
li rokeb'aal. 

9Eb' li winq neke'reek'asi eb' li kawil pek ut neke'xjuk'i xsa' eb' li tzuul; 

10neke'xte xninqal jul sa'eb' li saqoonak, ut aran neke'xtaw k'iila paay ru chi 
tertookil pek. 

11Neke'sik'ok chaq sa'eb' li xyo'leb'aal ha' ut neke'risi chaq chi kutankil li ink'a' 
ilb'il ru. 

12Ab'an b'ar nachalk chaq li choxahil na'leb', b'ar natawmank li chaab'il k'a'uxl? 

13Li winq ink'a' naxnaw li xb'ehil, chi moko naxtaw a'an sa' li ruuchich'och' a'in. 

14“Maak'a' arin”, chan li palaw; “Maa'ani wik'in”, chan li siwan. 

15Ink'a' natawmank li choxahil na'leb' rik'in chaab'il oor; chi moko naru xtojb'al 
rik'in plaat. 

16Q'axal terto xtz'aq chiru li oor nachalk Ofir, jo'wi' chiruheb' li xchaq'alil ru pek. 

17Jwal loq' chiru li oor ut li lemtz'il pek; ink'a' naru xjalb'al rik'in sek' yiib'anb'il 
rik'in chaab'il oor. 

18Ink'a' nak'eemank sa' ajl rik'ineb' li kaqjorinkil pek ut li lemtz'il q'ol: li choxahil 
na'leb' jwal terto xtz'aq chiru chixjunil a'an. 

19Moko juntaq'eet ta rik'in li topasio nachalk Kus, chi moko naru xtojb'al rik'in li 
chaab'il oor. 

20B'ar nachalk chaq li choxahil k'a'uxl, b'ar natawmank li chaab'il na'leb'? 

21A'an muqmu chiruheb' li wankeb' xyu'am, muqmu ajwi' chiruheb' li xul 
neke'rupupik chiru choxa. 

22Li Kamk ut li xNa'ajeb' li kamenaq rab'ihomeb' resil naq wank a'an, ab'an ink'a' 
neke'xnaw b'ar natawmank. 

23Ka'ajwi' li Yos xtawok xb'ehil li choxahil na'leb', ka'ajwi' A'an nanawok re b'ar 
wank, 

24xb'aan naq A'an na'ilok toj sa' xmaril li ruuchich'och' ut naxnaw jo'nimal wank 
junsut junrub'el choxa. 

25Naq li Yos kixb'is xmetz'ew li iq' ut kixk'e xramleb' li ha', 

26naq kixxaqab' xwankil li hab'alq'e ut kixye ajwi' b'ar taanume'q li kaqsut-iq', 

27toja' naq kiril ut kixk'e xloq'al li choxahil na'leb', kixtz'il rix ut kixxaqab' 
xwankil. 

28Ut kixye reheb' li poyanam: “Wi laa'ex nikineepaab' ut neketz'eqtaana li 
maa'usilal, naraj naxye naq eetawom chik li choxahil na'leb'”. 

Job 29 

Naq laj Job kiraqe'k chi aatinak 

1Jun sut chik ki'aatinak laj Job ut kixye chi jo'ka'in: 

2Us raj tinsutq'iiq wi' chik sa'eb' li kutan xnumje'k naq li Qaawa' xinxtenq'a 

3ut xkutanob'resi linb'e, ut ink'a' xinb'eek sa' li aak'ab'! 

4Wankin chaq sa' linsaajilal ut li Yos xril linjunkab'lal; 

5li Nimajwal toj wan chaq wik'in, wochb'eeneb' chixjunileb' li walal ink'ajol. 

6Sa'eb' li kutan a'an numtajenaq li leech ut k'ajo' chaq li aseeyt sa' li wochoch! 

7Naq ninxik sa' li tenamit b'arwi' naraqmank aatin, 

8eb' li saaj poyanam neke'xk'e inloq'al ut eb' cheekel winq neke'xaqliik re 
xk'eeb'al xsahil inch'ool. 

9Eb' li ninqeb' xwankil neke'xkanab' aatinak ut neke'kanaak chi ch'anch'o. 

10Li xjolomileb' li tenamit ink'a' chik neke'seeraq'ik ut mem neke'kanaak. 

11Jo'k'ihaleb' nikine'rab'i, neke'xk'e xsahil inch'ool; ut eb' li neke'ril wu, chaab'il 
neke'aatinak chiwix, 

12xb'aan naq xink'e inch'ool chi xtenq'ankil li wank sa' rajb'al ru jo'wi' li 
neb'a'yox li maajun natenq'ank re; 

13xink'ojob'eb' xch'ool li neb'a' ut li xmalka'an: jo'kan naq neke'yoxink chiwu. 

14Sa'eb' li kutan xnumje'k nintiqib' wib' rik'in li tiikilal, ut nink'e li chaab'ilal jo' 
inb'aatal ut xlanb'al linjolom. 

15Xink'ut xb'eheb' li mutz' ut xinch'iloheb' li yeq roqeb'; 

16chanchanin chik xyuwa'eb' li neb'a', ut nin'aatinak chi xkolb'aleb' li jalan 
xtenamiteb'. 

17Xinsach xwankileb' li ink'a' useb' xna'leb', ut xinkoleb' li tawasinb'ileb' 
xb'aaneb'. 

18Aran xinye sa' inch'ool: “Najt tinwanq sa' ruuchich'och'; tinkamq sa' linch'aat 
chi sa sa' inch'ool. 

19Chanchanin jun toon li che' li wank chire nima', nat'aqresiik li ruq' xb'aan li 
xchu'ke chiru q'oqyink. 

20Tintaw wi' chik inloq'al ut jwal kawaq chik wib' jo' jun simaj”. 

21Q'es xxikeb' chi wab'inkil chixjunileb', ut neke'royb'eni naq tink'e xna'leb'eb'. 

22Naq ninkanab' aatinak, maajun nawech'ok we. Chixjunileb' neke'rab'i li waatin 
chi saheb' sa' xch'ool 

23ut neke'xk'ul inna'leb', jo' nak'ule'k li hab' sa' xtiklajik li hab'alq'e. 

24Naq nink'ut chiruheb' xsahilal linch'ool, chi raasa neke'xpaab'; ut junelik 
neke'royb'eni junaq reetalil li xsahilal li waanm. 

25Xink'amok b'e chiruheb', chanchanin junaq awab'ej sa' xyanqeb' laj puub'; ut 
xink'ojob' xch'ooleb' naq wankeb' chaq sa' rahil ch'oolej. 

Job 30 

1Ab'an anaqwan eb' li toj saajeb' chiwu nikine'xse'e. Ut cho'q we laa'in li 
xyuwa'eb' a'an moko xk'ulub'eb' ta wank sa' xyanqeb' li tz'i' li neke'ilok re 
linketomq! 

2Maak'a' raj x'ok wi' we li xk'anjeleb', xb'aan naq moko kaweb' ta rib', 

3xb'aan li tz'okaak ut li rahilal. Chiru li q'oqyink neke'xik sa' chaqich'och' chi 
xsik'b'aleb' xxe' li chaqiche'; 

4neke'xxok li k'ahil pim ut neke'xk'uxatq xxe' li pim. 

5Isinb'ileb' sa' xyanqeb' li poyanam, aanilasinb'ileb' chanchaneb' wi' aj elq', 

6wankatqeb' sa'eb' li ochoch pek, sa'eb' li saqoonak ut eb' li jul. 

7Japeb' re chi yaab'ak sa'eb' li pim, neke'xmuq rib' rub'eleb' li k'ix. 

8Poyanameb' li maak'a' xk'ulub'eb', ink'a' k'eeb'ileb' sa' ajl ut isinb'ileb' sa' li 
xtenamiteb'. 

9Ab'an anaqwan nikine'xse'e ut nikine'reetz'u. 

10Nikine'xtz'eqtaana ut neke'xnajtob'resi rib' wik'in; ut chi maak'a' xxutaaneb' 
neke'chuub'ak sa' xnaq' wu. 

11Chalen naq li Yos xinxtz'eq chirix li xch'ool ut xkub'si linwankil, ink'a' 
neke'xutaanak chinhob'b'al. 

12Naab'aleb' laj jitol we xe'wakliik chaq ut neke'xsik' inrahob'tesinkil, yookeb' chi 
chalk sa' inb'een re inkamsinkil. 

13Xe'xtz'ap li b'e chiwu, neke'raj insachb'al, ut maajun naramok chiruheb'. 

14Jun chalikeb' sa' inb'een, chi k'ajo' japok e; neke'ok jo' na'uxk ok sa' xhopolal 
junaq tz'ak. 

15Xiw xiw aj chik wankin, maak'a' chik inloq'al, chanchan naq xk'ame'k xb'aan li 
iq'; xsachk linsahilal jo' nasachk junaq choql. 

16Anaqwan yo chi oso'k linyu'am, yo chi numtaak li ch'a'ajkilal sa' inb'een. 

17Toj chiru linb'aqel nawulak linrahilal, ink'a' nakotzk xmay linrahilal chiru 
q'oqyink. 

18Xinxchap chi kaw li Yos ut ninxchiq'le chiru li waq'; 

19xinxkut chiru li ch'och', chanchanin wi' li pojtz' ut li cha. 

20Nintz'aamank nin'elajink chawu, at inYos, ut ink'a' nikinaasume chaq; ninwulak 
aawik'in ut ink'a' nikinaawab'i. 

21Q'axal xik' aj chik nikinaawil, ut k'ajo' naq yookat chinrahob'tesinkil. 

22Poyin aj chik ut ninxchiq'le li kaqsut-iq'. 

23Ninnaw naq laa'at taawaj tinkamq re tinxik sa' li na'ajej toxe'kanaaq wi' 
chixjunileb' li yo'yookeb'. 

24Ma ink'a' tab'i' xintenq'aheb' li toq'ob'aal ru ut xinkoleb' chiru li rahilal 
wankeb' wi'? 

25Ma ink'a' tab'i' xinyaab'ak chirixeb' li ra wankeb' ut xintoq'ob'a ruheb' li neb'a'? 

26Xwoyb'eni li sahilal, ut xchalk li rahilal; xinyo'oni li kutan saqenk, ut xchalk li 
aak'ab'. 

27Naxamnak sa' linsa' chi junelik, xb'aan naq junes rahil kutan yookin chi rilb'al. 

28K'ajo' xrahil li waanm, kama' junaq kutan mu ru; xaqxookin sa' xyanqeb' li 
komonil, ninpatz' intenq'ankil. 

29Ramiiwin chik laj xojb' ut xkomonin laj tak' ra'. 

30Yo chi q'eq'o'k lintib'el, ut jore'keb' re linb'aqel xb'aan li tiq. 

31Lin'aarp xsutq'iik chi k'anjelob'aal re li rahil ch'oolej, ut sa' linxolb' junes xyaab' 
li tz'uyink na'elk chaq. 

Job 31 

1Laa'in xinye li waatin naq ink'a' tinrahi ru eb' li tuq'ixq. 

2Ab'an k'aru inq'ajkamunkil xb'aan laj Eechal re li choxa? K'aru xink'ul sa' ruq' li 
Nimajwal Yos? 

3Ma ink'a' tab'i' li ink'a' us xna'leb' ut aj maak li xk'ulub' raj naq taarahob'tesiiq? 

4Li Yos naril chixjunil li ninb'aanu ut naxnaw chixjunil linb'e 

5Ninye li waatin naq maajun sut xinye li tik'ti' chi moko xinb'alaq'i anihaq. 

6Xtz'ilaq wix chi chaab'il li Qaawa', ut tixk'e reetal li xtiikilal inch'ool. 

7Wi ink'a' chik xinb'aanu li tiikilal ut xkoho linch'ool chirix li maa'usilal, wi wank 
k'a'aq re ru xwelq'a laa'in, 

8chitzekaaq li wawimq xb'aaneb' jalan chik, ut xmich'aqeb' jo'ch'inal jo'nimal 
xwaw. 

9Wi xkoho linch'ool chirix junaq ixq malaj xinrahi ru rixaqil li was wiitz'in, 

10wi jo'kan yookin, chik'ame'q ta li wixaqil cho'q xmoos jalan chik winq, ut 
chixmux ta rib' rik'in a'an. 

11Wi ta laa'in xinb'aanu a'an, xutaanal raj xinb'aanu, ut ink'ulub' raj naq tine'xk'e 
sa' tojb'amaak: 

12jo' raj jun li xam nasachok chixjunil, ut tixk'at chixjunil li k'aru wank we. 

13Naq eb' laj k'anjel chiwu, winq ut ixq, xe'xpatz' li k'aru xe'raj we, maajun sut 
xintz'eqtaana li xpatz'omeb'. 

14Wi ta ink'a' jo'kan xinb'aanu, k'a' raj ru tinsume wi' li Yos naq taachalq chi 
xtz'ilb'al wix? 

15Ma ink'a' tab'i' A'an xyoob'tesink we ut eb' a'an, ma ink'a' tab'i' A'an xk'ehok 
qayu'am? 

16Maajun wa xinkanab' li neb'a' sa' rajb'al ru chi moko xintz'eqtaana junaq 
xmalka'an; 

17maajun sut xinwa'ak injunes, junelik b'an ninwotz linwa wuk'a' rik'ineb' li 
neb'a'yox. 

18Chalen chaq sa' linsaajilal chanchanin xyuwa'eb' li neb'a', ut junelik xink'am 
xb'eheb' li xmalka'an. 

19Wi xwil junaq chi maak'a' raq' malaj junaq neb'a' maak'a' xb'aatal, 

20xeb'intenq'a re xe'q'ixno'k rik'in xtuuxnoq' eb' linkarneer. 

21Maajun sut xinb'aanu rahilal reheb' li neb'a'yox, us ta wank inwankil chiruheb' 
laj raqol aatin. 

22Wi ta ink'a' xinb'aanu chi jo'kan, chib'oq'e'q ta lintel ut chitoqe'q li wuq'. 

23Xb'aan naq ninxiwa li xraqb'a aatin li Yos, moko tinkuy ta wank chiru xwankil li 
Qaawa'. 

24Maajun wa xkoho linch'ool chirix li chaab'il oor chi moko xinye naq a'an ta 
linsahilal. 

25Ink'a' xink'ojob' linch'ool chirix linb'ihomal, li xweechani rik'in linkawil k'anjel. 

26Naq xwil li xlemtz'unkil li saq'e ut li xch'ina'usal li po nab'eek chiru choxa, 

27ink'a' xink'e wib' chi b'alaq'iik, ink'a' xinloq'oniheb' sa' muqmu. 

28Wi ta xinb'aanu a'an, ink'ulub' raj xtojb'al rix linmaak, xb'aan naq a'an 
xtz'eqtaanankil li xYosil li choxa. 

29Ink'a' xsaho'k inch'ool rik'in xrahilal li xik' na'ilok we, chi moko rik'in rilb'al 
naq wank sa' ch'a'ajkilal. 

30Maajun wa xinmajewa li xik' na'ilok we, chi moko xinrahi naq taakamq. 

31Maajun x'ok sa' li wochoch chi ink'a' ta xk'ojlaak xch'ool sa' linmeex; 

32maajun aj ab'l tenamit xkanaak chi wark sa' b'e, junelik b'an xtaw rochochnaal 
wik'in. 

33Ink'a' xinmuq linmaak jo' neke'xb'aanu li junch'ol chik, chi moko xink'uula sa' 
linch'ool re naq maa'ani taanawoq re. 

34Ink'a' xinxiwak xb'aan li k'aru te'xye li poyanam; maajun wa xintz'ap wib' sa' 
wochoch yal xb'aan inxiw naq tine'xtz'eqtaana. 

35Us raj naq wanq ta ani taa'ab'inq re li yookin xyeeb'al! Arin xraqe'k li waatin. 
Anaqwan a' chik li Nimajwal Yos tento taa'aatinaq. 

36Wi ta yaal li yookeb' xyeeb'al chiwix, us raj naq te'xtz'iib'a, ut laa'in twiiqani sa' 
xb'een lintel, tink'e sa' inb'een jo' junaq koroon. 

37Tin'aatinaq rik'in li Yos ut tinye re chixjunil li xinb'aanu. Tinseeraq'iq rik'in chi 
maak'a' inxutaan. 

38Ink'a' xink'e linch'och' chi yaab'ak, chi moko eb' li wawimq yookeb' chinjitb'al. 

39Ab'an wi wank ta ani xwelq'a li k'aru re, malaj xintawasiheb' laj k'anjel chiwu, 

40chiru linch'och' chi'elq k'ix cho'q ruuchil li triiw, ut chimoq li la cho'q ruuchil li 
seb'aad. Arin xraqe'k chi aatinak laj Job. 

Job 32 

Laj Elihú kixch'iila laj Job 

1Naq eb' li oxib' chi winq ke'xk'e reetal naq laj Job kaw xch'ool chi xyeeb'al naq 
maak'a' xmaak, maak'a' chik ke'xye. 

2Ab'anan laj Elihú, ralal laj Barakel, aj Bus, xkomoneb' laj Ram, k'ajo' naq 
kijosq'o'k rik'in laj Job, xb'aan naq kixk'e rib' chi maak'a' xmaak chiru li Yos. 

3Kijosq'o'k ajwi' rik'ineb' li oxib' chi ramiiw laj Job, xb'aan naq ink'a' ke'xnaw 
xsumenkil li raatin, ut chi jo'kan ke'xkanab' li maak sa' xb'een li Yos. 

4Laj Elihú kiroyb'eni naq eb' li oxib' chi winq ke'raqe'k chi aatinak rik'in laj Job, 
xb'aan naq toj saaj xchihab' chiruheb' a'an. 

5Ab'an naq kixk'e reetal naq ink'a' chik ke'xnaw xsumenkil laj Job, 

6kixtikib' aatinak. 

Xb'een sut ki'aatinak laj Elihú 

Laj Elihú, ralal laj Barakel, aj Bus, kixye chi jo'ka'in: Laa'in toj saajin ut laa'ex ak 
cheekex; jo'kan naq xinxiwak chi aatinak. 

7Xink'oxla: “Aatinaqeb' wan li ak cheekeb', eb' li tiixeb' che'xk'utaq li xna'leb'eb'”. 

8Ab'anan yaal ajwi' naq chixjunileb' li poyanam wankeb' xna'leb', xb'aan naq li 
Nimajwal Yos kixhoy li xmusiq' sa' xb'eeneb'. 

9Maajun wank xna'leb' xb'aan ta xk'ihal li chihab', chi moko li cheekelal nak'ehok 
chi xnawb'al b'ar wank li tiikilal. 

10Jo'kan naq ok we chi aatinak anaqwan: “Ab'ihomaqin anaqwan; laa'in ajwi' twaj 
xyeeb'al li k'aru ninnaw”. 

11Naq yookex chi aatinak, q'es wu cherilb'al ut chi rab'inkil leena'leb', ut xink'e 
reetal chanru naq xesik' eb' li chaab'il aatin. 

12Xexwab'i chi chaab'il, ab'an maajun eere xruhank chi xsumenkil chi tz'aqal li 
raatin laj Job. 

13Meeye anaqwan: “Laa'o ak xqataw li choxahil na'leb': a' li Qaawa' taasumenq re 
li raatin laj Job, maawa' junaq winq”. 

14Laj Job ink'a' x'aatinak wik'in, jo'kan naq ink'a' tinsume li raatin jo' xeb'aanu 
laa'ex. 

15Il, a Job, eb' li oxib' chi winq a'in xe'sachk xna'leb', ut ink'a' neke'xnaw 
xsumenkil laawaatin. 

16Ab'anan maak'oxla naq tinkanaaq ajwi' laa'in chi ink'a' tin'aatinaq, yal xb'aan 
naq eb' a'an xe'kanaak chi ch'anch'o. 

17Anaqwan ok we chi aatinak; twaj ajwi' laa'in xyeeb'al li k'aru ninnaw. 

18Wank naab'al li aatin nawaj xyeeb'al ut ink'a' chik ninkuy royb'eninkil. 

19Ka'aj chik maa ninpuk'e'k xb'aan, jo' li b'iin k'uulanb'il sa' li ak' tz'uum-kuk. 

20Tento tin'aatinaq re risinkil chixjunil li wank sa' inch'ool; tinte li xtz'uumal we 
ut tinsumenq. 

21Ink'a' tin'okenq chirix anihaq, juntaq'eet texwil chejunilex. 

22Ink'a' k'aynaqin chi q'unb'esink. Wi tinb'aanu chi jo'kan, laj Yoob'tesihom we 
tinxsach chi junpaat. 

Job 33 

1Jo'kan b'i', a Job, ab'i li waatin, ab'i chi us li ok we xyeeb'al. 

2Wank li k'aru tinye aawe ut tinch'olob' chawu. 

3Ch'olch'o ru tin'aatinaq aawik'in; chixjunil li tinye, tz'aqal yaal. 

4Li Nimajwal Yos xyoob'tesink we, ut A'an ajwi' xk'ehok inyu'am. 

5Wi tatruhanq chinsumenkil, chinaasume. Kawal wankin chi wech'ok aawik'in. 

6Laa'at ut laa'in juntaq'eeto chiru li Qaawa'; laa'in ajwi' pak'b'ilin chaq rik'in 
ch'och'. 

7Jo'kan naq matxiwak inb'aan; ink'a' tinnumtaaq sa' aab'een. 

8Xatwab'i chi aatinak, xwab'i laawaatin naq xaye: 

9“Laa'in tz'aqal we wu ut maak'a' inmaak; maajun maa'usilal inb'aanuhom, ut tiik 
linch'ool. 

10Ab'an li Yos yo xsik'b'al chanru injitb'al, chanchan tawi' naq xik' nawil. 

11Xnat'eb' li woq sa' che' ut naxk'e reetal chixjunil li ninb'aanu”, chankat. 

12Ab'anan li k'aru xaye moko yaal ta, xb'aan naq li Yos nim xwankil chiqu laa'o. 

13K'a'ut naq nakatwech'ok rik'in xb'aan naq ink'a' naxsume chaq eb' laawaatin? 

14Li Qaawa' na'aatinak chi k'iila paay ru, ab'anan ink'a' naqak'e reetal. 

15Wan naq na'aatinak sa' li matk'ek, malaj sa' moy u chiru q'oqyink, naq 
nokookamk chi wark sa' li qach'aat. 

16Wan naq na'aatinak sa' li qaxik: nokooxq'us ut naxk'e qaxiw, 

17re naq tqakanab' xb'aanunkil li ink'a' us ut tookole'q chiru li q'etq'etil. 

18Chi jo'kan nokooxkol chiru li kamk re naq ink'a' tooxik sa' muqleb'aal kamenaq. 

19Wan ajwi' naq li Yos nokooxtij rik'in yajel ut rik'in xrahilal li qajunxaqalil: 

20aran naqayib' li tzekemq, us ta a'an jwal chaab'il, ut ink'a' chik naqaj xtzekankil; 

21maak'a' chik qatib'el, ut na'elk chi kutankil li qab'aqel. 

22Kamk qe, wanko chik sa' rokeb'aal li xna'ajeb' li kamenaq. 

23Ab'an wi wank chak'atq jun xtaql li Yos, junaq aj k'anjel chiru li Qaawa' li 
tixjultika chawu li teneb'anb'il sa' aab'een, 

24tixtoq'ob'a aawu ut tixtz'aama chiru li Yos naq tatxkol chiru li kamk xb'aan naq 
ak xtawom ani taatojoq rix laamaak, 

25toja' naq taakawuuq wi' chik laajunxaqalil, jo' chaq sa' laasaajilal. 

26Tattijoq chiru li Qaawa' ut A'an taaril xtoq'ob'aal aawu; chi sa sa' aach'ool 
toxaawil ru li Yos, li nak'irtasink ut nak'ehok wi' chik aakawilal. 

27Toja' naq tatb'ichanq chiruheb' chixjunil li tenamit chi jo'ka'in: “Xinmaakob'k ut 
xinb'aanu li ink'a' us; ab'an li Yos ink'a' xinxk'e chi xtojb'al rix linmaak. 

28Xinxkol chiru li kamk, ut toj yo'yookin rilb'al li xkutan saqenk”. 

29A'an a'in naxb'aanu qe li Qaawa' k'iila sut, 

30re qakolb'al chiru li kamk ut ink'a' too'isiiq sa' xyanqeb' li yo'yookeb'. 

31Ab'i li waatin, a Job; k'e reetal li yookin xyeeb'al. 

32Wi wank junaq aawaatin, chaq'on chaq; aatinan, xb'aan naq twaj xnawb'al naq 
maak'a' aamaak. 

33Ab'anan wi ink'a' jo'kan, ab'ihin, mat-aatinak, ut laa'in tink'ut chawu li choxahil 
na'leb'. 

Job 34 

Naq laj Elihú ki'aatinak xka' sut 

1Laj Elihú kixye ajwi': 

2Laa'ex li tzolb'ilex ut wank eena'leb', ab'ihomaq li waatin. 

3Xb'aan naq li xk'anjel li xikej, a'an rab'inkil li aatin, jo' naq xk'anjel li ru'uj aq'ej, 
a'an xnawb'al xsahileb' li tzekemq. 

4Jo'kan b'i' qatz'ilaq rix b'ar wank li tiikilal, ut qayehaq sa' komonil b'ar wank li 
yaal. 

5Xyehom laj Job: “Maak'a' inmaak, ab'an li Yos ink'a' naxk'ulub'an xch'ool. 

6Laa'in tiik inch'ool, ab'an neke'xk'oxla naq yookin chi tik'ti'ik; q'axal ra yookin 
xk'ulb'al chi maak'a' inmaak”. 

7Ma wank junaq winq jo' laj Job? Sa naxse'e li Qaawa' chi junelik; 

8nawulak chiru rochb'eeninkil eb' li ink'a' useb' xna'leb', ut junelik nawank sa' 
xyanqeb' li neke'b'aanunk maa'usilal. 

9Ma ink'a' tab'i' naxye: “K'aru naxra li winq naq nawank sa' usilal rik'in li Yos?”, 
chan. 

10Ab'ihomaqin laa'ex li chaab'il eech'ool. Meek'oxla naq li Nimajwal Yos 
naxb'aanu li maa'usilal ut li ink'a' us. 

11Li Yos naxq'ajkamu li junjunq a' yaal chanru li xyehom ut xb'aanuhom; naxk'e 
re li junjunq jo' li xk'ulub'. 

12Ch'olch'o naq li Yos ink'a' naxb'aanu li maa'usilal ut li Nimajwal ink'a' naxjal ru 
li raatin. 

13Li Qaawa' ink'a' xk'ulum li xwankil sa' ruq' anihaq re rilb'al chixjunil li 
ruuchich'och'. 

14Sa' li kutan naq taaraj risinkil xmusiq'eb' li poyanam, 

15tookamq chiqajunilo ut toosutq'iiq wi' chik cho'q pojtz'. 

16Ab'anan wi nakataw ru li ninye, ab'i li waatin, k'e reetal li ok we xyeeb'al. 

17Wi ta li Yos xik' naril li tiikilal, maamin taaruhanq chi xjolominkil li 
ruuchich'och'. K'a'ut naq nakatraqok aatin sa' xb'een li q'axal tiik xch'ool? 

18Ka'ajwi' li Yos wank xwankil chi xyeeb'al reheb' li awab'ej ut eb' laj jolominel: 
“Laa'ex ink'a' us eena'leb'”. 

19A'an juntaq'eet naril chixjunileb': jo' eb' li ninqeb' xwankil ut eb' li b'ihom, 
jo'kan ajwi' eb' li neb'a'. Xb'aan naq A'an kiyoob'tesink reheb' chixjunileb'. 

20Eb' li poyanam sa' junpaat neke'kamk chiru q'oqyink: neke'xmululi rib' li 
tenamit ut ak maak'a'eb' chik; li winq nim xwankil na'isiik sa' xk'anjel chi 
junpaat. 

21Li Yos naril ut naxnaw jo'ch'inal jo'nimal naqab'aanu. 

22Maak'a' junaq q'oqyinkil ru na'ajej te'xmuq wi' rib' li neke'b'aanunk maa'usilal. 

23Li Qaawa' ink'a' naxxaqab' xkutankil tixk'ut wi' rib' li winq chiru sa' li raqb'a 
aatin. 

24Naxsach ruheb' li ninqeb' xwankil chi ink'a' naxpatz' k'aru xmaakeb', ut jalan 
chik naxkanab' sa' xna'ajeb'. 

25Li Yos naxnaw chi us k'aru neke'xb'aanu; nachalk chi q'eq ut naxsach 
xwankileb'. 

26Naxk'eheb' chi xtojb'aleb' xmaak chiruheb' chixjunil, jo' na'uxmank reheb' li 
ink'a' useb' xna'leb', 

27xb'aan naq ink'a' xe'raj xpaab'ankil li Qaawa' chi moko xe'xtaaqe li xb'e. 

28Li xq'oq eb' li tawasinb'ileb' ut eb' li neb'a' xwulak toj rik'in li Yos sa' choxa. 

29Ab'anan wi li Yos ink'a' na'aatinak, ani truuq tixye naq moko us ta a'an? Wi 
tixmuq rib', ani taaruhanq chi rilb'al ru? A'an na'ilok reheb' chixjunil li tenamit 
sa' ruuchich'och', 

30re naq ink'a' taa'awab'ejinq li ink'a' us xna'leb' ut ink'a' ajwi' te'b'alaq'iiq li 
poyanam. 

31Wi wank junaq naxye re li Yos: “Chakuy inmaak, xink'e wib' chi b'alaq'iik; ink'a' 
chik tinb'aanu. 

32K'e chiwil li k'aru ink'a' ninruhank chi rilb'al. Wi ink'a' us xinb'aanu, ink'a' chik 
tinb'aanu anaqwan”, chan, 

33ma nakak'oxla laa'at naq li Yos tento tixk'e xq'ajkamunkil? Ab'an laa'at 
xatz'eqtaana li xk'a'uxl li Yos! Laa'at nakanaw k'aru taab'aanu; maawa' laa'in. Ye 
b'i' qe li k'aru nakanaw. 

34Eb' li wankeb' xna'leb' ut li seeb'eb' xk'a'uxl li yookeb' chi ab'ink we te'xye we: 

35“Laj Job na'aatinak chi maak'a' naxnaw, ut li k'aru naxye, maak'a' xyaalal. 

36X'aatinak jo' junaq yib'ru xna'leb'; chiraqmanq b'i' aatin sa' xb'een. 

37Moko ka'aj ta wi' li maak a'an xb'aanu; yo aj b'an wi' chi xq'etq'etinkil rib' chiru 
li Yos; naxse'e ut naxwech' li Qaawa'”. 

Job 35 

Naq laj Elihú ki'aatinak rox sut 

1Toja' naq laj Elihú kixtiq ru li raatin ut kixye: 

2At Job, ma nakak'oxla naq us xyeeb'al: “Maak'a' inmaak chiru li Qaawa'”? 

3Nakaye ajwi': “K'aru taawaj re naq tinmaakob'q? K'aru ta xintaw naq ink'a' 
xinmaakob'k?”. 

4Us b'i', tatinchaq'b'e, ut teb'insume ajwi' laawamiiw. 

5K'e reetal li choxa ut chaka'ya eb' li choql. Jwal najt wankeb' chaq! 

6Wi nakatmaakob'k, k'aru tixra li Yos? K'aru tixtaw rik'in laak'iila maak? 

7Ut wi tiik laach'ool, k'aru taak'e re? K'aru tixk'ul aawik'in? 

8Wi nakab'aanu li maak, a'eb' laawech winqilal yookat xrahob'tesinkil. Ut wi 
chaab'ilat, a'eb' ajwi' laawas aawiitz'in yookat rusilankil. 

9Naq q'axal kaw li xrahob'tesinkileb' li poyanam, eb' a'in neke'xjap re chi yaab'ak 
ut neke'xpatz' xkolb'aleb' chiruheb' li neke'numtaak sa' xb'eeneb'. 

10Ab'an ink'a' neke'xsik' laj Yoob'tesihom reheb'; ink'a' neke'xpatz' li nak'ehok 
sahilal sa' q'oqyinkil ru honal, 

11li numtajenaq naxk'e qana'leb' chiruheb' li xul wankeb' sa' ruuchich'och' ut 
chiru choxa. 

12Neke'xpatz' xtenq'ankileb', ab'an li Qaawa' ink'a' nachaq'ok chaq, xb'aan naq 
ink'a' useb' xna'leb' ut q'etq'eteb'. 

13Li Nimajwal Yos ink'a' narab'i li xtijeb', xb'aan naq a'an memil tijok. 

14Us ta nakaye naq ink'a' nakawil ru li Yos, oyb'eni wan, xb'aan naq wank aajitom 
chiru. 

15Laa'at nakaye naq ink'a' najosq'o'k ut ink'a' narahob'tesink, chi moko naxk'e 
reetal li maa'usilal. 

16Ab'anan, a Job, yookat chi aatinak chi maak'a' xyaalal. K'ajo' li aatin nakaye 
xb'aan xmajelal aana'leb'! 

Job 36 

Naq laj Elihú ki'aatinak xka sut 

1Ut kixye ajwi' laj Elihú: 

2Chinaakuy wan chik jun k'amokaq, ut tinch'olob' xyaalal chawu. Toj wank 
waatin nawaj xyeeb'al aawe re xkolb'al rix li Qaawa'. 

3Chixjunil linna'leb' nachalk rik'in li Yos, ut laa'in ninnaw naq laj Yoob'tesihom 
we yaal ru li naxb'aanu. 

4Moko tik'ti' ta li yookin xyeeb'al, xb'aan naq wank chawu jun li winq q'axal wank 
xnawom. 

5Li Qaawa' a'an nim xwankil ut wank xna'leb'; ink'a' naxtz'eqtaanaheb' li 
maak'a'eb' xmaak. 

6Ink'a' naxkanab' chi yo'yo li yib'ru xna'leb', ab'an naraqok aatin sa' tiikilal sa' 
xb'eeneb' li neb'a'. 

7Yo'oon wank chi xtenq'ankileb' li tiikeb' xch'ool: naxk'ojob'eb' sa' xyanqeb' li 
awab'ej ut naxterq'usiheb' xwankil chi junwaakaj. 

8Ab'anan wi neke'tawe'k xb'aan rahilal malaj b'ak'b'ookeb' sa' tz'alam, 

9a'an naraj naxye naq xe'maakob'k: li Yos yo xk'utb'al chiruheb' naq li q'etq'etil 
a'an li xmaakeb'. 

10Naraatinaheb' re xq'usb'aleb', re naq te'risi rib' sa' li maa'usilal. 

11Wi neke'ab'ink ut neke'tuulano'k, sa' sahilal chik te'wanq, sahaqeb' chik sa' 
xch'ool chiru chixjunil li xyu'ameb'. 

12Ab'anan wi ink'a' neke'ab'ink, te'kamq ut te'xik sa' xna'ajeb' li kamenaq chi 
ink'a' te'xk'e reetal. 

13Eb' li ink'a' neke'xk'oxla li Yos, k'ajo' naq neke'josq'o'k. Us ta yookeb' chi k'uluk 
rahilal, ab'an ink'a' neke'xpatz' xtenq'ankileb'. 

14Eb' a'an te'kamq chi toj saajeb' ut xutaanal tox'oso'q wi' li xyu'ameb'. 

15Li Qaawa' naxkol li neb'a' xb'aan li xneb'a'il, ut rik'in li rahilal naxtij ut naxk'e 
xna'leb'. 

16Laa'at ajwi', a Job, tatrisi sa' laarahilal ut tatxk'e sa' jun li na'ajej nim ru b'arwi' 
maak'a' rahilal; aran tixk'e aachaab'il tzekemq. 

17Ab'an wi nakat-okenk chirix li yib'ru xna'leb', taaraqmanq aatin sa' aab'een ut 
tatxik sa' tojb'amaak. 

18Maak'e aawib' chi b'alaq'iik xb'aan li b'ihomal, chi moko che'xtumina aawu eb' 
li b'ihom. 

19Ma tate'xtenq'a tab'i' sa' li rahilal laab'ihomal ut chixjunil li k'anjel xatawasi wi' 
aawib'? 

20Maawoyb'eni li q'oqyink, xb'aan naq moko tatxmuq ta li aak'ab'. 

21Maab'aanu chik li maa'usilal, laa'at li xyale'k aawix xb'aan chixjunil laarahilal. 

22K'e reetal li xnimal xwankil li Qaawa'. Ma wank ta chik junaq aj k'utunel jo' 
A'an? 



995 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

23Ani taaruuq xyeeb'al re k'aru tixb'aanu? Ani taajitoq re chi xb'aanunkil li 
maa'usilal? 

24Chixjunileb' neke'xb'icha ru li xloq'al. Jo'kanaq ajwi' laa'at: jultikaq aawe 
xnimankil ru li xb'aanuhom. 

25Chixjunileb' neke'xk'e reetal li xb'aanuhom li Yos, us ta wankeb' chaq chi najt. 

26Q'axal nim xloq'al li Qaawa', ut ink'a' naqataw ru; ink'a' naruhank rajlankil li 
xk'iila chihab'. 

27Naxch'utub' li ha' sa' jun chi na'ajej ut naxsutq'isi chi hab'; 

28chirix a'an li hab' na'elk chaq sa' li choql ut nat'ane'k chi kaw sa' xb'een li 
ruuchich'och'. 

29Ab'an maajun naxtaw ru chanru nab'eek li choql chi moko k'a'ut namoqk li 
kaaq sa' choxa. 

30Sutsu li Qaawa' xb'aaneb' li raq'kaaq, ab'an li xchamal li palaw nakanaak sa' 
q'oqyink. 

31Jo'ka'in li Yos na'ilok reheb' li tenamit, ut naxk'e xtzekemqeb' chi yo'oon. 

32Naxmuq sa' ruq' li raq'kaaq ut naxk'e chi xerok jo' rajom li xch'ool. 

33Li kaaq nayehok resil li Qaawa', ut naxk'ut li xjosq'il sa' xb'een li maa'usilal. 

Job 37 

1Naq nawil li kaqsut-iq', ninxiwak ut nasiksotk linch'ool. 

2Ab'ihomaq li kaaq, a'an xyaab' xkux li Qaawa', a'an xkawilal xyaab' xkux. 

3Li Yos naxtaqla li raq'kaaq chi repok sa' chixjunil li choxa, ut nawulak toj sa' 
xmaril li choxach'och'. 

4Chirix a'an na'ab'imank xyaab' xkux li Qaawa', kaw naxerok li kaaq; ut naq 
na'eek'ank a'an, ink'a' naxkanab' repok li raq'kaaq. 

5Naq li Yos na'aatinak rik'in xyaab' li kaaq, naxb'aanu sachb'ach'oolej; na'uxmank 
xninqal b'aanuhom, li maa'ani naru natawok ru. 

6Naxye re li xchu'ke naq taakub'eeq sa' ruuchich'och', ut naxtaqla chaq li kawil 
hab'. 

7Chi jo'kan chixjunileb' te'kanaaq sa' rochocheb' ut te'xk'e reetal li xnimal 
xwankil li Qaawa'. 

8Eb' li xul neke'xik sa' li xsokeb' ut neke'xmuq rib' sa' li xjuleb'. 

9Nawakliik chaq li kaqsut-iq' sa' xjayal rokeb'l iq', ut nachalk chaq li ke sa' xjayal 
releb'l iq'. 

10Na'apusink li Qaawa', ut nak'ub'laak li ratz'amke; naxpeka rib' chixjunil li ha'. 

11Rik'in raatin li Yos eb' li choql neke'nujak chi hab' ut neke'xik yalaq b'ar 
rochb'een li raq'kaaq. 

12Nareplotk li xsaqenkil chiru chixjunil li choxa, ut naxpaab' li xtaqlahom li 
Qaawa' chiru li choxach'och', 

13a' yaal ma re xrahob'tesinkil li ruuchich'och' malaj re rosob'tesinkil. 

14Ab'i a'in, a Job, ut k'e reetal li sachb'ach'oolej naxb'aanu li Qaawa'. 

15Ma nakanaw laa'at chanru naq li Yos naxb'aanu chixjunil a'in? Chanru naq li 
raq'kaaq nalemtz'uno'k sa' li choql? 

16Ma nakanaw laa'at chanru neke'heelank eb' li choql sa' xb'een li iq'? A'an 
nak'utunk wi' li xnimal xseeb'al xk'a'uxl li Yos. 

17Laa'at nakakuy li tiq sa' laawaq', naq li saq'e naxtiqwob'resi li ch'och'. 

18Ma xatenq'a tab'i' li Yos chi xyiib'ankil li choxa, chi xhelb'al li choxa sa' xna'aj, 
jo' jun perel chi ch'iich' li nalemtz'unk? 

19Ye qe k'aru tqaye re li Yos, xb'aan naq laa'o ink'a' naqanaw. 

20Laa'in ninxiwak chi aatinak rik'in, xb'aan naq mare tixsach wu. 

21Jun k'amok ink'a' xk'utunk li saq'e, xmuqunk sa'eb' li choql; ab'an nachalk li iq' 
ut xkutano'k wi' chik. 

22Anaqwan sa' xjayal releb'l iq' na'elk chaq li saqenk: a'an li Qaawa' yo chi chalk 
rik'in xnimal xloq'al. 

23Laa'o ink'a' nokooruuk chi wulak toj rik'in li Nimajwal, xb'aan naq nim xwankil 
ut xtiikilal xch'ool; ink'a' nanumtaak sa' xb'een anihaq. 

24Jo'kan naq naxiwaak ru xb'aaneb' li poyanam. Jo'k'ihaleb' wankeb' xna'leb' 
tento naq te'roxloq'i. 

Job 38 

Li Qaawa' Yos kixsume laj Job 

1Toja' naq li Qaawa' kixsume chaq laj Job sa' li kaqsut-iq' ut kixye re chi jo'ka'in: 

2Anihat laa'at naq yookat chi xwech'inkil rix li ninb'aanu? Xmajelal laana'leb' 
xaye wi' a'an. 

3Kawal wanqat anaqwan! K'ut chiwu li xseeb'al laak'a'uxl ut chasume linpatz'om. 

4B'ar wankat naq kink'ojob' li ruuchich'och'? Ye we, wi relik chi yaal nakanaw li 
yaal. 

5Ma nakanaw ani kib'isok re, ani kixrinib' li xk'aam sa' xb'een re xb'isb'al? 

6B'ar k'ojk'ookeb' li rub'elankil, ani kik'ojob'ank re li xb'een pek, 

7naq saheb' sa' xch'ool chi b'ichank eb' li chahim toj eq'la ut yookatqeb' chi xajok 
eb' li ánjel? 

8Ani kitz'apok roq li palaw, naq a'an ki'elk chaq sa' li ch'och'? 

9Ye we jo'q'e kink'eheb' li choql cho'q xb'aatal li palaw, re naq sa' aak'ab' 
taakanaaq. 

10Jo'q'e kinraq xnub'ajlil ut kink'e xramb'al li ha'? 

11Ut kinye re: “Toj arin xatwulak; arin te'xpik'a rib' laakaw oq”. 

12Chiru laayu'am ma xattaqlank jun sutaq chi saqewk li kutan? Ma xaxaqab' 
xna'aj li hik'e'k, 

13re xkutanob'resinkil li ruuchich'och' ut risinkil chi kutankil li ink'a' useb' 
xna'leb'? 

14Naq na'ok chi k'utunk xch'ina'usal li ruuchich'och' ut kaqkaq ru xb'aan li 
saqewk chanchan junaq b'onb'il aq'ej, 

15toja' naq eb' li ink'a' useb' xch'ool te'xkanab' xb'aanunkil li maa'usilal, xb'aan 
naq ink'a' neke'xkuy wank sa' li saqenk. 

16Ma ak xatwulak sa' xchamal li palaw re rilb'al b'ar wank li xyo'leb'aal li ha'? 

17Ma ak aawilom li rokeb'aal li xna'ajeb' li kamenaq, b'arwi' li Kamk 
na'awab'ejink? 

18Ma nakanaw jo'k'ihal xkelam ru li ruuchich'och'? Ye we wi nakanaw a'in. 

19B'ar nachalk chaq li saqenk? B'ar wank xna'aj li aak'ab'? 

20Ma nakanaw xk'amb'aleb' chi k'anjelak, ut chirix a'an xsutq'isinkileb' wi' chik 
sa' li xna'ajeb'? 

21Ch'olch'o naq ink'a', xb'aan naq ink'a' jwal tiixat, chi moko ak yo'lajenaqat naq 
laa'in kinyiib' li ruuchich'och'. 

22Ma xatwulak b'arwi' k'uulanb'il li xchu'ke ut li saqb'ach, 

23re xtaqlankileb' sa' xq'ehil li rahilal ut sa' xq'ehil li yalok ut raaxiik'? 

24B'ar nachalk chaq li saqenk? Chanru naq naxjek'i rib' li iq' sa' ruuchich'och'? 

25Ani nataqlank re li hab' ut naxk'ut xb'e li kaqsut-iq', 

26re tixt'aqresi li chaqich'och' ut li junesal na'ajej, 

27ut taayo'laaq rax pim chiru li joxk' ch'och'? 

28Ma wank xyuwa' li hab'? Ani nak'uub'ank re li xchu'ke? 

29B'ar na'elk chaq li tew? Ani li xna' li ratz'amke? 

30Ani napekob'resink re li ha' sa' choxa? Chanru naq li ha' naxtuub' rib' jo' li pek 
sa' xchamal li palaw? 

31Ma laa'at nakatch'utub'ank re eb' li chahim Pléyades xk'ab'a', ut nakajek'i eb' li 
chahim re Oryón? 

32Ma laa'at nakatk'ehok chaq re chi elk li Kaq Chahim eq'la ut nakab'eresi li 
xnimal Tz'uqtz'un ut li ch'ina Tz'uqtz'un? 

33Ma nakanaw chanru li xchaq'rab'il li choxa? Ma laa'at tab'i' li nakak'ojob' li 
chaq'rab' a'in sa' ruuchich'och'? 

34Ma naru tab'i' taaye reheb' li choql naq te'xtaqla chaq li hab' sa' ruuchich'och'? 

35Ma laa'at tab'i' nakattaqlank sa' xb'eeneb' li raq'kaaq, re naq tole'xye aawe: 
“We'ko arin”? 

36Ani xk'ehok xna'leb' li xik'anel xul ib'is xk'ab'a', malaj xseeb'al xch'ool li 
tzo'kaxlan? 

37Ani naru rajlankil eb' li choql chi tz'aqal re ru? Ani naru xyeeb'al reheb' naq 
te'xhoy chaq li hab', 

38re xt'aqresinkil li ch'och' toj reetal taasululo'q li pojtz'? 

39Ma laa'at tab'i' nakatsik'ok xtzak li ixqi kaqkoj, re naq te'tzekanq ut te'k'ojlaaq 
xch'ool eb' li kok' ral, 

40naq tuntuukeb' sa' li xjuleb' malaj b'uchb'uukeb' sa' pim chi xramb'al xtzakeb'? 

41Ani nak'ehok xwa eb' li tz'oq, naq eb' li ral te'tz'okaaq, ut yookeb' xsik'b'al ut 
tz'aamankil xwaheb'? 

Job 39 

1Mak nakanaw laa'at jo'q'e na'alank li yuk? 

Ma aawilom junsutaq naq neke'alank li ral li kej? 

2Mak nakanaw jarub' po neke'wank sa' yu'am ut jo'q'e honal neke'alank? 

3Neke'xk'olob' rib' naq neke'alank, ut ra neke'xk'ul naq neke'yo'laak li ral. 

4Chirix chik a'an neke'k'iik li raleb' ut neke'kawuuk; neke'xkanab' li xna'eb' ut 
ink'a' chik te'sutq'iiq rik'in. 

5Ani x'ach'ab'ank re li k'iche'b'uur, ani xkanab'ank re chi xik xjunes? 

6Laa'in xink'ehok li saab' cho'q xna'aj, b'arwi' maak'a' awimq na'elk chiru. 

7Li xul a'an ink'a' nawulak chiru wank sa' xch'i'ch'i'ul li tenamit chi moko 
natuulanob'resiik xb'aan li winq; 

8naxb'eeni eb' li b'ool re xsik'b'al xwa, a' yaal k'a' chi al q'eenil wank aran. 

9Ma nakak'oxla laa'at naq li k'iche'wakax naraj k'anjelak chawu, ut tixnumsi li 
q'oqyink sa' xna'ajeb' li wakax? 

10Ma tatruuq chi xb'ak'b'al chiru li b'itche', ut taak'am chawix chi pikok ch'och'? 

11Ma taak'ojob' aach'ool rik'in naq jwal kaw xmetz'ew ut yo'oon tatxtenq'a? 

12Ma taak'ojob' aach'ool chirix re naq tixb'eela ru laawawimq ut tixmol ajwi' 
laatriiw sa' laak'uuleb'aal? 

13Laj tak' ra' naxrupupi li xxik' chi sa sa' xch'ool, chanchan tawi' li nimla jotz 
malaj li xyuwa' k'uch. 

14Naxkanab'eb' li xmol sa' ch'och' re naq li xtiqwal li ch'och' te'moq wi', 

15chi ink'a' naxk'oxla naq junaq oqej malaj josq' aj xul naru taajoroq reheb'. 

16Josq' rik'ineb' li ral, chanchan wi' maawa'eb' re: maak'a' naraj re wi taasachq li 
k'anjel xb'aanu. 

17Jo'ka'in naxb'aanu xb'aan naq ink'ehom xna'leb', ut a'an ink'a' xk'ulum b'ayaq 
xseeb'al xch'ool. 

18Ab'an naq naxaqliik ut naxchap raanil, naxq'ax ruheb' li kawaay ut li wankeb' 
chirix. 

19Ma laa'at tab'i' xatk'ehok xmetz'ew li kawaay, a Job? Ma laa'at tab'i' 
xawuutz'u'uji li rix xkux rik'in xch'ina'usal li rismal? 

20Ma laa'at tab'i' nakak'e chi pisk'ok jo' li chili'? Xiwajel naq naxjap re li kawaay; 

21ch'ina'us rilb'al naq naxb'ek li ch'och' ut naxik chi yalok chi maak'a' xxiw. 

22Maak'a' xxiw ut maa'ani naxxiwa ru, chi moko na'elelik naq naril q'esnal ch'iich' 
sa' li yalok, 

23us ta sutsu xb'aaneb' li ral simaj ut eb' li jutz' ch'iich' li neke'lemtz'unje'k yalaq 
b'ar. 

24Maajun chik naramok re naq naxchap raanil: kaw na'aanilak naq nayaab'asiik li 
tronpeet. 

25Naxjap re naq narab'i xyaab' li pur; toj chi najt wank naq nareek'a naq ok re li 
yalok. Narab'i xyaab' xkuxeb' laj jolominel ut eb' laj puub'. 

26Ma laa'at nakatyehok re li xyuwa' k'uch naq taarupupiq sa' xjayal releb'l iq'? 

27Ma laa'at nakattaqlank re li t'iw chi xyiib'ankil li xsuk chi najt xteram? 

28Li t'iw naxnumsi li xyu'am sa' xyanqeb' li ninqi pek, ut naxmuq rib' sa'eb' li jul 
wankeb' sa'atqeb' li tzuul. 

29Chalen toj aran naril ut naxk'aak'ale li xtzak; toj chi najt naxk'e reetal chixjunil. 

30Rik'in kik' neke'xch'oolani rib' li ral; b'arwi' wank kamenaq xul, aran wank li 
xyuwa' k'uch. 

Job 40 

1Li Qaawa' kixtiq ru li raatin ut kixye re laj Job: 

2“Ma toj wank k'aru taaye we, a Job? Laa'at laj wech'onel ut laj jitol re li Nimajwal 
Yos”. 

3Kichaq'ok laj Job ut kixye re li Qaawa': 

4“Xin'aatinak chi maak'a' xyaalal: k'a' ta chik ru tinye? Us tintz'ap li we rik'in li 
wuq'. 

5Tz'aqal xin'aatinak, ut maak'a' chik tinye”. 

6Ab'an li Yos kixchaq'b'e chaq laj Job toj sa' li kaqsut-iq' ut kixye re: 

7“Kawal wanqat, a Job! K'ut chiwu li xseeb'al laak'a'uxl ut chasume linpatz'om. 

8Ma taawaj raqok aatin sa' inb'een re xyeeb'al naq maak'a' aamaak ut yaal 
nakaye? 

9Ma q'axal kaw tab'i' aawib' chiwu laa'in? Ma naru xjuntaq'eetankil li xkawilal 
xyaab' laakux rik'in li we? 

10Wi ta jo'kan, k'ut chiwu laawankilal ut li xnimal laaloq'al. 

11Isi laajosq'il sa' xb'eeneb' li q'etq'et ut kub'siheb' xwankil. 

12Kub'siheb' xwankil li neke'xnimob'resi rib', ut sach ruheb' li yib'ru xna'leb'eb', 
a' yaal b'ar wankatqeb'. 

13Muqeb' sa' li ch'och' ut tz'apeb' sa' xjuleb' li kamenaq. 

14Toja' naq laa'in tinb'icha aawu, xb'aan naq xatq'axok u rik'in laawankilal. 

15“K'e reetal li Mama' Tixl. Laa'in xinyiib'ank re jo' naq xatinyiib' laa'at. Pim 
naxwa' jo' li wakax ut li b'ooyx. 

16K'e reetal li xkawilal xmetz'ew; q'axal kaw rib'. 

17Li xye chanchan xkawil li yaw naq na'eek'ank, ut k'ajo' xmetz'ew eb' li ra'. 

18Chanchan q'anch'iich' li xb'aqel, ut eb' li roq kama' li kawil ch'iich'. 

19A'an li nim xmetz'ew sa' xyanqeb' chixjunil linyoob'tesihom; ka'ajwi' laa'in 
nintuulanob'resink re. 

20Naxwa' li pim na'elk sa' k'aleb'aal, b'arwi' neke'b'atz'unk li josq' aj xul. 

21Naxjilib' rib' chi hilank rub'el pim sa' ha', ut sa' xyanq li kaxlan'aj, sa' li 
xsaab'ha', naxmuq rib'. 

22Namuheelaak xb'aaneb' li ninqi pim, rub'elatq li che' chire nima'. 

23Wi nab'ut'enk li ha', ink'a' naxiwak; us ta q'axal kaw li roq li nima', ab'an 
maak'a' naxk'oxla. 

24Ani taachapoq re ut taarisi xsa' li ru? Ma wank tab'i' junaq truuq tixhop li ru'uj? 

Job 41 

1“Ma naru tab'i' taachap chi luchb'aq li nimla xul Lebiatán xk'ab'a'? Ink'a' naru 
taab'ak' chi k'aam li ru'uj raq', 

2chi moko taapaynumi li xkalam e chi ch'iich' malaj taak'e junaq k'aam sa' li ru'uj. 

3Ma tixtz'aama tab'i' xkuyb'al chawu ut tatraatina sa' q'unil aatin? 

4Ma tixk'e rib' tab'i' sa' aatin aawik'in re naq taak'anjelaq chawu chiru chixjunil li 
xyu'am? 

5Ink'a' naru tatb'atz'unq rik'in jo' nakab'aanu rik'ineb' li kok' xul, chi moko 
taab'ak' re naq sahaq xch'ooleb' laarab'in chi b'atz'unk rik'in. 

6Ink'a' naru taakok'seti re xk'ayinkil li xtib'el. 

7Ma tatruuq tab'i' xhopoxinkil li xtz'uumal rix chi simaj malaj xsetb'al li xjolom 
rik'in chik' ch'iich'? 

8Wi laa'at taach'e' li xul a'an, tixkut rib' sa' aab'een ut ink'a' chik taayoob' xjosq'il. 

9Maak'a' rajb'al li xkawilal laach'ool, xb'aan naq xiwajel rilb'al. 

10Wi junaq tixchiq' xjosq'il, k'ajo' naq taajosq'o'q: maa'ani naru tixkol rib' chiru. 

11Maajun reheb' li xe'yoob'ank xjosq'il, xkanaak chi yo'yo, yal jun taxaq sa' 
ruuchich'och'. 

12“Misachk sa' aach'ool naq li xul a'an q'axal kaw rib'; k'ajo' xkawilal li roq. 

13Ani taa'isinq li xtz'uumal malaj tixhop li rix li ka'ta ru? 

14Ani taatehoq xsa' re? Xiwajel rilb'aleb' li ruuch re. 

15Makach'in xkawilal li rix, chanchan xkawil li ch'iich'; tz'aptz'o ru jo' li pek: 

16chi moko li iq' naru taanume'q chisa'. 

17Naxk'uli rib' chi kaw ut tik junaj ru naq wank. 

18Naq na'at'isb'ak, naxamlotk xsa'eb' li ru: chanchan naq nasaqewk li kutan. 

19Raq'xam na'elk chaq sa' re, ut na'elk ajwi' ratz'um li xam. 

20Sib' na'elje'k sa' ru'uj, chanchan xsib'el li uk'al naq yo chi woqxink. 

21Rik'in xmusiq' naxloch li ru xam; raq'xam na'elk chaq sa' re. 

22Chi xkux wank xmetz'ew: chixjunileb' neke'xiwak chiru. 

23Jwal kaw ajwi' li xtib'el; ink'a' naru xhopb'al, xb'aan naq chanchan li kawil 
ch'iich'. 

24Kaw tz'aqal li xch'ool, kama' li ka' li ink'a' najore'k. 

25Naq naxaqliik li xul a'an, nachalk ajwi' xxiweb' li ninqeb' xwankil: neke'siksotk 
ut neke'elelikje'k chiru. 

26Ink'a' nahope'k li rix xb'aan q'esnal ch'iich', chi moko simaj malaj jutz' ch'iich'. 

27Maak'a' na'ok wi' li kawil ch'iich' chiru li xul a'an: chanchan li k'im; ut li 
q'anch'iich' kama' q'umet che' chiru a'an. 

28Us ta nakute'k chi simaj, ab'an ink'a' na'elelik; ut li xkutb'al chi pek rik'in jok', 
a'an chanchan xpoqb'al chi pojtz'. 

29Li tenleb', a'an kama' li chaqipim; taakuti tawi' rik'in jutz' ch'iich', maak'a' na'ok 
wi' re. 

30Chanchan q'esnal ch'iich' ru li xsa'; naxb'ekeki li ch'och' b'arwi' nanume'k. 

31Naxtiqwob'resi li xchamal li palaw, ut nawoqxink li ha' chanchan yo chiqok kab' 
sa' junaq uk'al. 

32Saqsaq ru li xwoqx li ha' naxkanab' ut nalemtz'unk b'arwi' nanume'k. 

33Sa' ruuchich'och' maak'a' chik junaq xul jo' a'an, xb'aan naq maak'a' naxxiwa. 

34Naxxaqab' rib' chiruheb' li xik' neke'ilok re, ut naxtz'eqtaanaheb', xb'aan naq 
a'an li q'axal kaw rib' chiru chixjunileb' li josq' aj xul”. 

Job 42 

Laj Job kixk'e reetal li xnimal xk'a'uxl li Yos 

1Toja' naq laj Job kichaq'ok ut kixye re li Yos: 

2“Xink'e reetal naq nakatruuk xb'aanunkil chixjunil: wank aawankil chi 
xb'aanunkil jo'nimal li nakawaj. 

3Laa'at xaye: «Ani a'an li naxmux ru linb'aanuhom rik'in aatin chi maak'a' 
xyaalal?». Yaal a'an, xin'aatinak chi maak'a' inna'leb'; xin'aatinak chirix li 
sachb'ach'oolej nakab'aanu, ut ink'a' innawom intawom ru. 

4Xaye ajwi': «Chinaawab'i ut kanab'in chi aatinak; chasume linpatz'om a'in». 

5Junxil xinnaw ka'ajwi' li k'aru xe'xye chawix; ab'an anaqwan xwil aawu. 

6Jo'kan naq naraho'k ut nayot'e'k linch'ool; sa' li pojtz' ut cha tintoj rix linmaak”. 

Xraqik li Hu 

7Chirix naq li Qaawa' kiraatina laj Job chi jo'ka'in, kixye ajwi' re laj Elifás aj 
Temán: “Q'axal yo injosq'il aawik'in ut rik'ineb' laawamiiw wiib'eb', xb'aan naq 
laa'ex ink'a' us li aatin xeye chiwix; ink'a' jo'kex laj Job laj k'anjel chiwu. 

8Jo'kan utan chapomaq wuqub' chib'aat ut wuqub' karneer ut ayuqex rik'in laj 
Job laj k'anjel chiwu. Aran yeechi'ihomaq eb' li xul a'an cho'q k'atb'il mayej sa' 
eek'ab'a' laa'ex; ut laj Job laj k'anjel chiwu taatijoq cherix. Laa'in twab'i li xtij ut 
maak'a' tinb'aanu eere, us ta eek'ulub' xtojb'al rix leemaak xb'aan naq ink'a' xeye 
li yaal chiwix jo' xb'aanu laj Job”. 

9Toja' naq laj Elifás aj Temán, laj Bildad aj Súaj ut laj Sofar aj Nahamat koheb' chi 
xb'aanunkil li kixye li Qaawa' reheb'. Ut li Qaawa' kirab'i li xtij laj Job. 

10Chirix naq laj Job kitijok chirixeb' li ramiiw, li Qaawa' kixk'e wi' chik xsahil li 
xch'ool, ut ka'sut chik xk'ihal li k'aru re kixk'e chiru li kiwank xb'enwa. 

11Toja' naq chixjunileb' li ras riitz'in, rochb'eeneb' li xkomon ut eb' li ramiiw li 
ke'wank junxil, ke'wulak chi rilb'al laj Job ut ke'ninq'ehik sa' li rochoch. Ke'ril 
xtoq'ob'aal ru ut ke'xk'ojob' xch'ool chirix li rahilal kik'ehe'k chi xk'ul xb'aan li 
Qaawa'. Chixjunqaleb' ke'xsi junjunq xtumin plaat ut junjunq xmatq'ab' oor. 

12Ut li Yos k'ajo' naq kirosob'tesi laj Job; q'axal wi' chik naab'al kixk'e re chiru li 
kik'ehe'k re junxil: kaalaju mil xkarneer, waqib' mil xkameey, wiib' mil xb'ooyx ut 
jun mil xb'uur. 

13Kiwank ajwi' wuqub' ralal ut oxib' xrab'in. 

14Li xb'een xrab'in, Mukuy kixk'e cho'q xk'ab'a'; li xkab', Kaneel kixk'ab'a'in, ut li 
rox ixq kixk'ab'a'in Sununkilb'an. 

15Maajun chik ixq q'axal ch'ina'useb' sa' ruuchich'och' jo'eb' li xrab'in laj Job. Eb' 
a'an ke'tz'aqk reechanihom laj Job rochb'eeneb' li ras ut riitz'ineb'. 

16Chirix chixjunil a'in laj Job toj kiyo'yook wuqk'aal (140) chihab' chik; toj kirileb' 
li ri xmam ut eb' li xxikin i. 

17Ak tiix chik chi us laj Job naq kiq'ajk kisutq'iik. 

Sal 

Sal 1 

SAALM 1 
Li wiib' chi b'e 

1Us xaq reheb' li ink'a' naxik xch'ooleb' chirix xtakchi' li ink'a' useb' xna'leb', chi 
moko neke'wank sa' xb'eheb' laj maak, ut ink'a' neke'hilank sa' xch'utameb' li 
neke'xmajewa li Yos, 

2neke'xtaw b'an xsahilaleb' xch'ool rik'in xchaq'rab' li Qaawa', neke'xk'oxla rix li 
raatin ut neke'xtzol chi q'eq ut chi kutan! 

3Chanchaneb' jun toon chi che' awb'il chire roq nima', li na'uuchink sa' xq'ehil ut 
ink'a' natz'umaak li xxaq: us neke'elk rik'in chixjunil li neke'xb'aanu. 

4Moko jo'kaneb' ta li ink'a' useb' xna'leb', chanchaneb' b'an li k'im li nak'ame'k 
xb'aan iq'. 

5Jo'kan naq eb' li yib'ru xna'leb' ink'a' te'xkuy naq taachalq li raqb'a aatin sa' 
xb'eeneb', chi moko te'wanq laj maak sa' xkomonil li tiikeb' xch'ool. 

6Xb'aan naq li Qaawa' naxk'aak'ale xb'eheb' li tiikeb' ru xyu'am, a'ut li xb'eheb' li 
ink'a' useb' taasachq chi junwaakaj. 

Sal 2 

SAALM 2 
Li Qaawa' ut li Sik'b'il ru xb'aan 

1K'a'ut naq neke'xmululi rib' li poyanam? K'a'ut naq eb' li tenamit yookeb' chi 
xk'uub'ankil li maak'a' rajb'al? 

2Neke'xk'amchi'i rib'eb' li x'awab'ej li ruuchich'och', eb' laj jolominel wotz 
neke'k'uub'ank raaxiik' chirix li Qaawa' ut li Sik'b'il ru xb'aan: 

3“Qat'upiiq li xkareeneb' -chankeb'-, qisihaq qib' sa' li xwankilaleb'!”. 

4A'ut Li nak'ojlaak sa' choxa nase'ek chaq, li Qaawa' naxtz'eqtaanaheb'. 

5Chirix chik a'an traatinaheb' sa' josq'il; k'ajo' xpo'ik xch'ool naq tixsacheb' 
xna'leb': 

6“Laa'in xinxaqab'ank re lin'awab'ej aran Sión sa' linloq'laj tzuul”, chan. 

7Tinpuktesi li xk'uub'ahom li Qaawa' li kixye we: “Laa'at li walal; anaqwan 
xatinyoob'tesi. 

8Tz'aama we, ut tink'e chaweechaniheb' li tenamit; aawehaq chixjunil li 
ruuchich'och'. 

9Taajuk'eb' rik'in b'aar ch'iich', taamuch'iheb' jo' junaq pak'b'il sek'”, chan we. 

10Jo'kan utan, ex awab'ej, chetawaq ru, jalomaq leek'a'uxl laa'ex li wank eewankil 
sa' ruuchich'och'. 

11Chexk'anjelaq chiru li Qaawa' chi wanq eexiw, 

12chereek'a xsik naq teeloq'oni ru li Nimajwal Yos. Mare anchal taapo'q ut 
texsachq sa' b'e, xb'aan naq sa' junpaat nachalk xjosq'il. Us xaq reheb' li 
neke'muhenk rik'in! 

Sal 3 

SAALM 3 
Rik'in li Qaawa' nachalk li kolb'a ib' 

1Xsaalm laj David. Naq yo chi elelik chiru laj Absalón,li ralal. 

2At Qaawa', k'ajo' xk'ihaleb' li xik' neke'ilok we, xiikileb' li neke'raj numtaak sa' 
inb'een. 

3Naab'aleb' neke'aatinak chiwix: “Ink'a' chik taakole'q xb'aan li Yos”, chankeb'. 

4Ab'anan laa'at, at Qaawa', inramleb'at, inloq'alat, laa'at li nakattaqsink re li 
wilob'aal. 

5Ninyaab'a xk'ab'a' li Qaawa', ut a'an nikinxsume chalen chaq toj sa' li xloq'laj 
tzuul. 

6Ninyoklaak, ninwark ut na'ajk wu, xb'aan naq li Qaawa' natenq'ank we. 

7Us ta sutsuuqin xb'aan k'iila o'q'ob' chi tenamit, ab'anan ink'a' tinxiwa ruheb'. 

8Xaqlin, at Qaawa'! Chinaakol, at inYos! Xatz'ajiheb' chawuq' chixjunileb' li xik' 
neke'ilok we, xajori li ruuch reheb' li ink'a' useb' xch'ool. 

9Rik'in li Qaawa' nachalk li kolb'a ib'. Chichalq taxaq laawosob'tesihom sa' xb'een 
laatenamit! 

Sal 4 

SAALM 4 
Ewuukil tijok 

1Re li xjolomileb' laj b'ichanel. Rik'ineb' li wajb' li wankeb' li ru. Xsaalm laj David. 

2At inYos, at Kolol we, chinaawab'i taxaq naq ninyaab'a laaloq'laj k'ab'a'. Laa'at li 
xattehok li b'e chiwu, naq xint'il sa' li rahilal, chawuxtaana wu ut chawab'i taxaq 
lintij. 

3Ex poyanam, toj jo'q'e teekanab' xmuxb'al inloq'al, toj jo'q'e teekanab' xraab'al li 
maak'a' rajb'al? Ma toj teeraj xsik'b'al li tik'ti'? 



1006 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

4Chenawaq naq li Qaawa' nikinxra xb'aan naq tiik linch'ool, li Qaawa' narab'i naq 
ninyaab'a li xk'ab'a'. 

5Chiwanq eexiw ut mexmaakob'k; naq yokyooqex sa' leehilob'aal, k'oxlahomaq 
rix leeb'aanuhom chi maak'a' eek'ank. 

6Yeechi'ihomaq leemayej sa' tiikilal ut k'ojk'ooq leech'ool rik'in li Qaawa'. 

7Naab'aleb' neke'yehok re: “Ani tawi' taak'ehoq chiqil li sahilal?”, chankeb'. 
Chak'ut taxaq li xnimal laawusilal. 

8At Qaawa', naab'al chik xsahil linch'ool xak'e we chiru xchamal xsasal li xtriiweb' 
ut li x'ak' b'iineb'. 

9Sa' tuqtuukil usilal ninyoklaak ut sa' junpaat ninwark, xb'aan naq ka'ajwi' laa'at, 
at Qaawa', nakatk'ehok we chi wank sa' tuqtuukilal. 

Sal 5 

SAALM 5 
Eq'laakil tijok 

1Re li xjolomileb' laj b'ichanel. Rik'in xolb'. Xsaalm laj David. 

2At Qaawa', chawab'i taxaq li waatin, chawil taxaq xtoq'ob'aal wu. 

3At inYos, at Eechal we, chasume taxaq li chajcho we chi xpatz'b'al, xb'aan naq 
aawik'in nin'elajink, at Qaawa'. 

4Eq'la nikinaawab'i chi tijok; eq'la nintz'aamank nin'elajink chawu, ut 
nawoyb'eni naq taasume chaq lintij. 

5Xb'aan naq laa'at jun Yos li ink'a' nasaho'k sa' aach'ool rik'in li maa'usilal, chi 
moko nakak'ul aawik'in li ink'a' us xna'leb'. 

6Ink'a' neke'xkuy wank chawu li q'etq'eteb', xik' nakawil chixjunileb' laj 
b'aanuhom maa'usilal. 

7Tik nakasacheb' jo'k'ihaleb' li neke'tik'ti'ik. Li Qaawa' naxtz'eqtaanaheb' laj 
b'alaq' jo'wi' eb' laj kamsinel ras riitz'in. 

8Ab'anan laa'in, xb'aan xnimal laawusilal, tin'ok sa' laawochoch, tatwoxloq'i ut 
tinwiq'ib' wib' sa' laaloq'laj muheb'aal. 

9At Qaawa', chinaab'eres rik'in xtiikilal laach'ool, xb'aan naq wankeb' li xik' 
neke'ilok we; chatuqub' ru linb'e chiwu. 

10Eb' a'an moko yaal ta neke'aatinak, k'ajo' xyib'al ru xna'leb'eb'. Li xxololeb' 
chanchan teetookil muqleb'aal, sa neke'q'unb'esink rik'ineb' li ru'uj raq'. 

11Chak'eheb' chi xtojb'al xmaakeb', at inYos, ink'a' taxaq chiruuq li 
xk'uub'ahomeb'. Chatz'eqtaanaheb' xb'aan naq numtajenaq li xmaa'usilaleb': 
k'ajo' naq neke'xq'et laawaatin. 

12Che'saho'q sa' xch'ool eb' li neke'muhenk aawik'in, chiwanq xnimal sahil 
ch'oolej chi junelik! Laa'at nakatkupunk reheb', ut k'ajo' neke'saho'k sa' xch'ool li 
neke'rahok aawe, at inYos. 

13Xb'aan naq laa'at, at Qaawa', nakawosob'tesi li maak'a' xmaak; jo' jun ramleb' 
ch'iich' laawusilal naxkol li wank sa' tiikilal. 

Sal 6 

SAALM 6 
Tijok sa' li rahilal 

1Re li xjolomileb' laj b'ichanel. Rik'ineb' li wajb' waqxaqitq li ru. Xsaalm laj David. 

2At Qaawa', minaaq'us chi yo laajosq'il, minaak'e chi xtojb'al linmaak naq 
nikinaak'ahi. 

3Chawuxtaana taxaq wu, at Qaawa', xb'aan naq yo chi lajk linmetz'ew; 
chinaak'irtasi taxaq, at Qaawa': b'oq'inb'il aj chik linb'aqel. 

4K'ajo' naq namayok li waanm! A'ut laa'at, at Qaawa', toj jo'q'e tinaawab'i? 

5Sutq'in chaq, at Qaawa', ut cholaakol linyu'am, chinaakol taxaq xb'aan xnimal 
laawuxtaan. 

6Xb'aan naq ink'a' chik nakate'xk'oxla eb' li xe'kamk: ani taaruuq chi xnimankil 
aaloq'al sa' xna'ajeb' li kamenaq? 

7Lub'jenaqin chi tz'uyink, nab'ut'irk linwarib' rajlal q'oqyink, nint'aqresi linch'aat 
rik'in xya'al wu. 

8Xe'sipo'je'k li rix wu xb'aan xmay linch'ool, ink'a' chik nin'ilok xb'aaneb' li xik' 
neke'ilok we. 

9Elenqex chink'atq, ex aj b'aanuhom maa'usilal; li Qaawa' xrab'i naq yookin chi 
yaab'ak. 

10Li Qaawa' xrab'i lintij, li Qaawa' xsume chaq linpatz'om. 

11Chixjunileb' li xik' neke'ilok we xutaanal te'xk'ul chi k'ajo'eb' xxiw; che'eleliq sa' 
junpaat xb'aaneb' xxutaan. 

Sal 7 

SAALM 7 
Li Qaawa' aj raqol aatin tiik xch'ool 

1Li rahil ch'oolejil kixb'icha laj David chiru li Qaawa',chirix laj Kus aj Benjamín. 

2At Qaawa', at inYos, ninmuhenk aawik'in, chinaakol taxaq, chinaawach'ab' 
chiruheb' li xik' neke'ilok we. 

3Mine'xchap jo' naxb'aanu li kaqkoj, mine'xt'upi chi maajun ta taakoloq we. 

4At Qaawa', at inYos, wi xinb'aanu a'in, wi wank maa'usilal sa' li wuq', 

5wi xinb'aanu rahilal re li wamiiw malaj xintenq'a junaq li narahob'tesink ras 
riitz'in, 

6chinraanilasiiq li xik' na'ilok we, chinxchapaq, chinxyeq'iiq sa' ch'och' ut 
chixtolk'osi sa' pojtz' linloq'al. 

7Waklin chaq, at Qaawa', sa' laajosq'il, waklin ut k'ut xnimal aawankil chiruheb' li 
xik' neke'ilok we. Ajen ut chulinaakol laa'at li nakatb'oqok sa' li raqb'a aatin. 

8Chisutuq aawe li xnimal xch'utameb' li tenamit, ut laa'at k'ojlan sa' xb'eeneb' toj 
taqe'q. 

9At Qaawa' li nakatraqok aatin sa' xb'eeneb' li tenamit, charaq aatin sa' inb'een 
jo' chanru xtiikilal linch'ool, jo' chanru xchaab'ilal li waanm. 

10Laa'at li nakatnawok re li wank sa' li ch'oolej, laa'at nakawil li wank sa' xchamal 
li qaanm, chak'e taxaq chi ch'anaak li xmaa'usilaleb' li ink'a' useb' xna'leb'; chak'e 
xkawub' xpaab'aal eb' li tiikeb' xyu'am, at inYos li q'axal tiik aach'ool. 

11Li Nimajwal Yos a'an laj kolol we, a'an laj kolol reheb' li chaab'ileb' xyu'am. 

12Li Yos naraqok aatin sa' tiikilal, ab'an junelik naxk'e sa' tojb'amaak eb' li yib'ru 
xna'leb'. 

13Wi ink'a' neke'xjal xk'a'uxl, naxji' li xch'iich', naxk'uub' li xsimaj ut najayalink. 

14Naxkawresi li xk'anjelob'aal re kamsink, naxk'ehatq li ral simaj sa' ru xam. 

15K'ehomaq reetal: laj maak xsiyaak li maak rik'in, a'an nujenaq chi maa'usilal; 
jo'kan naq taarala li b'alaq'il. 

16Kixte jun jul ut cham kixb'ek; ab'an a'an ajwi' kit'ane'k sa' li jul li kixyiib'. 

17Jo'ch'inal jo'nimal kilajxb'aanu taasutq'iiq chaq sa' xb'een, ut a' chik li 
xmaa'usilal taat'ane'q sa' xb'een. 

18Tinnima xloq'al li Qaawa' xb'aan xnimal xtiikilal xch'ool; tinb'ichanq, tinwajb'aq 
re xnimankil xk'ab'a' li Nimajwal Yos. 

Sal 8 

SAALM 8 
Li xnimal xloq'al li Qaawa' sa' qayanq laa'o 

1Re li xjolomileb' laj b'ichanel. Rik'in li sítara re Gat. Xsaalm laj David. 

2At Qaawa', aj Eechalat qe, k'ajo' xnimal laaloq'al sa' chixjunil li ruuchich'och'! Toj 
sa' xb'een li choxa terq'usinb'il laanimajwal wankilal! 

3Rik'in xyaab' xkuxeb' li neke'tu'uk ut eb' li k'uula'al xak'ojob' laawankil re 
xtz'apb'al xsa' reheb' li xik' neke'ilok aawe, re xsachb'al xwankil eb' laj q'etol 
aatin li neke'raj eeqajunk. 

4Naq ninka'ya li choxa yiib'anb'il aab'aan, li po ut li chahim k'ojob'anb'ileb' sa' 
xna'aj, 

5k'a' ta xaq ru li winq naq q'axal nakak'oxla, k'a' ta xaq ru junaq poyanam naq 
wank aach'ool chirix? 

6Kach'in chik maa jo' yos naq xaayoob'tesi, xak'e xloq'al ut xwankilal re 
awab'ejink. 

7Xaxaqab' chi taqlank sa' xb'eeneb' laab'aanuhom ut xaq'axtesi chixjunil rub'el 
roq rub'el ruq': 

8chixjunileb' li karneer ut li wakax, ut a'atqeb' li xul wankatqeb' sa' k'iche', 

9eb' li xul neke'rupupik chiru choxa ut eb' li kar sa'atqeb' li palaw, jo'ch'inal 
jo'nimal li wank sa' xchamal li ha'. 

10At Qaawa', aj Eechalat qe, k'ajo' xnimal laaloq'al sa' chixjunil li ruuchich'och'! 

Sal 9 

SAALM 9 (9a) 
Xyoxinkil li Qaawa' tiik xch'ool 

1Re li xjolomileb' laj b'ichanel. Rik'in xolb' ut aarp. Xsaalm laj David. 

2At Qaawa', chi anchal linch'ool twaj xnimankil laak'ab'a', tinpuktesi resil eb' li 
xninqal ru aab'aanuhom. 

3At Nimajwal Yos, twaj xyeeb'al aawe li xsahil linch'ool, twaj xb'ichankil aawu re 
xnimankil aaloq'al. 

4Eb' li xik' neke'ilok we xe'q'ajk chirixeb', xe't'ane'k ut xlaje'oso'k chawu. 

5Xb'aan naq xinaakol sa' li raqb'a aatin, xachunub' aawib' sa' laak'ojarib'aal, laa'at 
li nakatraqok aatin sa' tiikilal. 

6Xaq'useb' li tenamit ut xasach ru li ink'a' useb' xch'ool; xasacheb' xk'ab'a' chi 
junajwa. 

7Eb' li xik' neke'ilok aawe xlaje'oso'k: maak'a' chik xpatz'b'aleb' anaqwan; xajuk' 
xwankileb' li xtenamit, ut xe'kanaak chi po'lemil chi junajwa. 

8Li Qaawa' na'awab'ejink chi junelik, naxk'uub' li xk'ojarib'aal re li raqb'a aatin. 

9Naraqok aatin sa' tiikilal sa' xb'een li ruuchich'och', sa' xyaalalil naxb'eresiheb' li 
tenamit. 

10Li Qaawa' naxk'aak'ale li rahob'tesinb'ileb', a'an li nak'aak'alenk reheb' sa' 
xq'ehil li rahilal. 

11Aawik'in taxaq kawaqeb' xch'ool chixjunil li neke'nawok laak'ab'a', xb'aan naq 
ink'a' nakakanab'eb' xjunes li neke'sik'ok aawe, at Qaawa'. 

12B'ichahomaq xloq'al li Qaawa' li nak'ojlaak aran Sión, puktesihomaq resil li 
xninqal ru xb'aanuhom sa'atqeb' li tenamit. 

13Xb'aan naq jultik re li neke'kamsink ras riitz'in, ut ink'a' nasachk sa' xch'ool li 
xyaab' xkuxeb' li toq'ob'eb' ru. 

14At Qaawa', chawuxtaana wu, chawil taxaq li rahilal wankin wi' xb'aaneb' li xik' 
neke'ilok we; chinaawisi taxaq rub'el xwankil li kamk, 

15re naq tinpuktesi resil laawusilal sa' rokeb'aal li tenamit Jerusalén, ut 
tinninq'ehi naq laa'at xinaakol. 

16Eb' li tenamit xe'sub'e'k sa' li jul ke'xyiib', ut eb' li roq xe't'il sa' li ra'al ke'xmuq. 

17Li Qaawa' xk'ut rib' ut xraqok aatin: xb'ach'le rib' laj maak sa' li xb'aanuhom li 
ruq'. 

18Xikaqeb' sa' xb'alb'a li ink'a' useb' xna'leb', chixjunileb' li tenamit li kisachk li 
Yos sa' xch'ooleb'! 

19Xb'aan naq A'an ink'a' nasachk li neb'a' sa' xch'ool chi junelik; maajoq'e 
taakanaaq chi maak'a' rajb'al li royb'enihomeb' li toq'ob'eb' ru. 

20Waklin, at Qaawa', ut minumtaak li winq sa' aab'een, chiraqmanq aatin sa' 
xb'eeneb' li tenamit chawu laa'at. 

21Oksiheb' xxiw, at Qaawa'; che'xtawaq ru chixjunileb' li poyanam naq yal 
winqeb' ut maak'a'eb' xwankil. 

Sal 10 

SAALM 10 (9b) 
Xtz'aamankil xtenq'aal li Qaawa' 

1At Qaawa', k'a'ut naq nakatkanaak chi najt, k'a'ut naq nakamuq aawib' chiwu sa' 
xhonalil li rahilal? 

2Li q'etq'et ut ink'a' us xna'leb' naxrahob'tesi li toq'ob' ru, a'ut nachape'k ajwi' sa' 
li ra'al k'uub'k'u xb'aan. 

3Li yib'ru xna'leb' naxnimob'resi rib' rik'in li naratawin li xch'ool; k'ajo' naq laj 
pix naxtz'eqtaana ut naxmaa'usila li Qaawa'. 

4Laj maak ink'a' naxsik' li Qaawa' xb'aan naq q'etq'et; junelik naxye sa' xch'ool: 
“Moko wank ta li Yos!”, chan. 

5Us na'elk sa' chixjunil li nalajxb'aanu, ink'a' naxtaw xyaalal laaraqb'a aatin, 
nareetz'uheb' chixjunil li xik' neke'ilok re. 

6Ut naxye sa' xch'ool: “Ink'a' tintichk'oq, maajoq'e tintaw ch'a'ajkilal”, chan. 

7Sa' re numtajenaq li b'alaq' ut li tik'ti', rub'el li ru'uj raq' k'uulanb'il li maa'usilal 
ut rahob'tesink. 

8Naxk'utzub' rib' sa' ruq' b'e chi oyb'enink, re xkamsinkil chi muqmu li maak'a' 
xmaak. Ink'a' naxkanab' xch'uukinkil li maak'a' xmetz'ew. 

9Chanchan li kaqkoj sa' li xjob' naq naxmuq rib' chi oyb'enink; naroyb'eni li 
toq'ob' ru, re xchapb'al; naxchap ut naxjuku sa' li xra'al. 

10Nach'uukink, naxk'utzub' rib' chi muqmu, ut li maak'a' xmetz'ew nat'ane'k sa' 
ruq'. 

11Naxye sa' xch'ool: “Li Yos ink'a' chik nak'oxlak, ink'a' na'ilok, maajaruj tixnaw 
a'in”, chan. 

12Waklin, at Qaawa', taqsi laawuq', at inYos! Misachk sa' aach'ool chixjunileb' li 
neb'a'! 

13K'a'ut naq li ink'a' us xna'leb' nakatxtz'eqtaana? K'a'ut naq naxye sa' xch'ool: 
“Ink'a' taachalq li Qaawa' chink'eeb'al sa' li tojb'amaak”? 

14Laa'at aawilom chik li xmaa'usilal ut li xq'etq'etil; nakawil re xk'eeb'al sa' 
tojb'amaak. Li q'axal xtoq'ob'aal ru naxq'axtesi rib' rub'el laawoq rub'el laawuq', 
laa'at nakattenq'ank re li neb'a'yox. 

15Chasach xwankil li ink'a' us xna'leb', chatz'il rix li xmaa'usilal toj reetal chisachq 
chi junajwa! 

16Li Qaawa' a'an awab'ej chi junelik; eb' li maak'a'eb' xpaab'aal te'isiiq sa' 
xna'ajeb' chi junwaakaj. 

17At Qaawa', laa'at nakawab'i li xtijeb' li neb'a'; laa'at nakak'e xkawub' xch'ooleb' 
ut nakawileb', 

18re xkolb'al li neb'a'yox ut li rahob'tesinb'il. Xkanab'aqeb' xb'aanunkil li rahilal 
chixjunileb' li winq sa' ruuchich'och'. 

Sal 11 

SAALM 11 (10) 
K'ojk'o xch'ool li tiik ru xyu'am 

1Re li xjolomileb' laj b'ichanel. Xsaalm laj David. 

Rik'in li Qaawa' ninmuhenk. K'a'ut naq nekeye we: “Elelin sa' k'iche' jo' junaq 
xik'anel xul? 

2Li ink'a' useb' xna'leb' yookeb' chi xyiib'ankil xsimaj, neke'xk'e li ral simaj chiru 
xk'aamal re xkamsinkileb' sa' muqmu li tiikeb' xch'ool. 

3Naq li rub'elankil xt'ane'k ut yo chi oso'k chixjunil, k'a' ta chik ru tixb'aanu li tiik 
xch'ool?”. 

4Li Qaawa' wank sa' li xloq'laj ochoch, li Qaawa' wank xk'ojarib'aal sa' li choxa; 
naril chaq chixjunil li ruuchich'och' ut naxk'e reetal chixjunil li qab'aanuhom. 

5Li Qaawa' naxyal rix laj maak ut li tiik xch'ool; xik' naril li narahink re li raaxiik'. 

6Tixtaqla chaq xam ut asuupr sa' xb'eeneb' li wankeb' xmaak, ut tixq'ajkamuheb' 
rik'in kaqsut-iq' li tixk'at chixjunil. 

7Li Qaawa' a'an tiik xch'ool ut naxra li tiikilal: eb' li tiikeb' ru xyu'am toxe'ril ru li 
Yos. 

Sal 12 

SAALM 12 (11) 
Maajun tiik xch'ool sa' ruuchich'och' 

1Re li xjolomileb' laj b'ichanel. Rik'ineb' li wajb' waqxaqitq li ru. Xsaalm laj David. 

2Choohaakol taxaq, at Qaawa', xb'aan naq maajun chik chaab'il; xlaje'oso'k 
chixjunileb' li tiikeb' xch'ool. 

3Ka'aj chik tik'ti' naxye li junjunq re li ras riitz'in, neke'q'unb'esink rik'in 
xchaq'alil ru aatin ut b'alaq'il. 

4Xtz'apaq li Qaawa' li xtz'uumal reheb' li neke'b'alaq'ink, xsetaq li ru'uj raq' eb' li 
neke'xq'etq'eti rib'eb', 

5eb' li neke'yehok re: “Li ru'uj qaq' a'an qakawilal; li xtz'uumal qe nokooxtenq'a, 
ani tawi' taataqlanq sa' qab'een?”. 

6A'ut laa'at xaye reheb': “Sa' xk'ab'a' naq rahob'tesinb'il li toq'ob' ru, sa' xk'ab'a' 
naq yo chi yaab'ak li neb'a', laa'in tinwakliiq anaqwan ut tinkol li naroyb'eni 
xkolb'al”. 

7Li raatin li Qaawa' a'an tz'aqal yaal, chanchan li plaat saqob'resinb'il ru sa' xam 
wuqub' sut. 

8At Qaawa', laa'at tattenq'anq qe, laa'at tatkoloq qe chiruheb' li tenamit a'an chi 
junelik. 

9Yalaq b'ar te'xikje'q li ink'a' useb' xna'leb', tz'i'b'eetaleb' aj chik ru sa' xyanqeb' 
chixjunileb' li poyanam. 

Sal 13 

SAALM 13 (12) 
Chinaawil ut chinaasume 

1Re li xjolomileb' laj b'ichanel. Xsaalm laj David. 

2At Qaawa', jo' najtil chik tinsachq sa' aach'ool? Ma chi junajwa? Jo' najtil chik 
taamuq aawib' chiwu? 

3Jo' najtil chik yooq ink'a'uxl ut yot'yooq li waanm chi q'eq ut chi kutan? Jo' najtil 
chik taanumtaaq sa' inb'een li xik' na'ilok we? 

4Chinaawil ut chinaasume, at Qaawa', at inYos! Toj taak'e xsaqenk xsa' li wu re 
naq min'ok chi wark sa' li kamk. 

5Mixye li xik' na'ilok we: “Xinnumtaak sa' xb'een!”, chi moko che'saho'q sa' 
xch'ool eb' li xik' neke'ilok we wi tine'ril chi t'ane'k! 

6A'ut laa'in k'ojk'o li waanm rik'in laarahom; k'ajo' xsahil linch'ool xb'aan naq 
xinaakol! A' li Qaawa' tinb'icha ru xb'aan naq xinrusila. Tinb'icha xk'ab'a' li 
Qaawa', li Nimajwal Yos. 

Sal 14 

SAALM 14 (13) 
Eb' li ink'a' useb' xch'ool neke'xtz'eqtaana li Yos 

(Sal 53) 

1Re li xjolomileb' laj b'ichanel. Xsaalm laj David. 

Eb' li jip neke'xk'oxla naq maak'a' li Yos. Sachenaqeb', oso'jenaqeb' sa'eb' li xyib' 
aj na'leb', maajun reheb' nab'aanunk li us. 

2Li Qaawa' toj sa' choxa narileb' chaq li poyanam: ma wank tana junjunqaq li 
wank xna'leb', junaq taxaq li nasik'ok re li Yos. 

3Ab'an sachenaqeb' sa' b'e chixjunileb', junxikikeb' sa' li maa'usilal. Maak'a' junaq 
nab'aanunk li us, yal jun taxaq. 

4Ma ink'a' te'xtaw xyaalal eb' laj b'aanuhom maa'usilal, li wankeb' aran chi 
k'ajo'eb' xxiw, chixjunileb' li neke'xlow lintenamit jo' nawa'e'k li wa, eb' li ink'a' 
neke'xpatz' xk'ab'a' li Qaawa'? 

5Us raj naq eb' a'an te'xnaw a'in: naq li Yos wank rik'ineb' li tiikeb' ru xyu'am. 

6Us ta neke'xse'e li xk'uub'ahom eb' li neb'a', ab'an li Qaawa' wank chi 
xkolb'aleb'. 

7Chichalq taxaq toj Sión li xkolb'aleb' laj Israel! Naq li Qaawa' tixwaklesi xch'ool li 
xtenamit, taa'ok chi ninq'ehik laj Jakob. K'ajo' naq taasaho'q sa' xch'ool laj Israel! 

Sal 15 

SAALM 15 (14) 
Li nahilank sa' xmuheb'aal li Qaawa' 

1Xsaalm laj David. 

At Qaawa', ani truuq taahilanq sa' laamuheb'aal? Ani taawanq sa' laaloq'laj tzuul? 

2A' li nawank chi maak'a' xmaak ut naxk'anjela li tiikilal; li naxye li yaal chi anchal 
xch'ool 

3ut ink'a' nayoob'ank aatin chirix anihaq; li ink'a' naxb'aanu maa'usilal re li ras 
riitz'in chi moko na'aatinak chirix xjolom li rechkab'al; 

4xik' naril li tento xtz'eqtaanankil ut naroxloq'i li naxxiwa ru li Qaawa'; li ink'a' 
naxjal ru li xyeechi'om rik'in jurament, us ta ra tixk'ul sa' xk'ab'a' li yaal; 

5a' li nak'ehok tumin chi to' ut ink'a' naxpatz' ral, li ink'a' naraj tuminaak re 
xrahob'tesinkil li maak'a' xmaak. Li nab'aanunk re chixjunil a'in, maajaruj 
taach'inanq xch'ool chirix li Yos. 

Sal 16 

SAALM 16 (15) 
Li Qaawa' a'an linloq'laj maatan 

1B'ich rik'in uutz'u'ujil aatin tz'iib'anb'il xb'aan laj David. 

Chinaak'aak'ale, at inYos, ninmuhenk aawik'in. 

2Ninye re li Qaawa': “At inNa' at inYuwa', maak'a' chik us cho'q we, ka'ajwi' 
laa'at”. 

3A'ut eb' a'an naxik xch'ooleb' chirixeb' li yos li wankeb' sa' ruuchich'och', 
k'ojk'ookeb' li raanm rik'in xwankilaleb'. 

4K'ajo' xk'ihal li xyoseb', ut sa' aanil neke'xik chirixeb'. A'ut laa'in maajaruj 
tinmayejaq kik' chiruheb', chi moko tinyaab'aheb' li xk'ab'a' rik'in xtz'uumal we. 

5Laa'at linloq'laj maatan ut li xsahil linch'ool, at Qaawa'; chixjunil linyu'am wank 
sa' laawuq'. 

6Q'axal nim laawusilal sa' inb'een, k'ajo' xchaq'alil ru li k'aru xinmaatani! 

7Ninnima ru li Qaawa' li naxk'e inna'leb'; nikinxq'us sa' li waanm us ta ak x'ok 
q'oqyink. 

8Junelik nink'oxla li Qaawa'; wi wank chink'atq, ink'a' taach'inanq li waanm. 

9Jo'kan naq nasaho'k linch'ool nasaho'k li waanm; ninhilank sa' tuqtuukilal 
chinjunxaqalil. 

10Xb'aan naq ink'a' tinaakanab' sa' xna'ajeb' li kamenaq, chi moko taak'e chi 
q'aak laawamiiw. 

11Taak'ut chiwu xb'ehil li yu'am: k'ajo' xnimal li sahilal chawe chawu, xiikil li 
saa'us aawik'in chi junelik! 

Sal 17 

SAALM 17 (16) 
Xtij li maak'a' xmaak 

1Xtij laj David. 

At Qaawa', chawab'i taxaq li nintz'aama sa' tiikilal, chak'e reetal xyaab' linkux ut 
chasume lintij, xb'aan naq maak'a' b'alaq'il chi xtz'uumal we. 

2Chatraqoq aatin sa' inb'een, xb'aan naq laa'at nakawil li tiikil ch'oolej. 

3Laa'at xatz'il rix li waanm ut xinaawula'ani chi q'eq; xinaayal sa' xam, ab'an 
maak'a' maa'usilal xataw wik'in. 

4Ink'a' xinmaakob'k rik'in xtz'uumal we jo' neke'xb'aanu li winq, xink'uula b'an 
laaloq'laj aatin 

5ut xink'e inch'ool chi xik sa' li b'e jwal chaab'il; ink'a' xch'inaak li waanm sa' li 
b'e xak'ut chiwu. 

6At inYos, ninyaab'a laak'ab'a' xb'aan naq nikinaasume chaq. Ilin chaq ut 
chawab'i li waatin. 

7Chak'ut taxaq xnimal aawuxtaan, laa'at li nakatkolok rik'in laawankil ani naxsik' 
aamuheelahom chiruheb' li xik' neke'ilok re. 

8Chinaakol taxaq kama' nakaraheb' xsa' laawu, chinaakupu taxaq rub'el xnimal 
aawankil. 

9Chinaakol taxaq chiruheb' laj maak li yookeb' chinrahob'tesinkil, chiruheb' li xik' 
neke'ilok we, jo'k'ihaleb' li nikine'xsut re inkamsinkil. 

10Eb' a'an xe'pixirk, k'ajo' xq'etq'etileb' naq neke'aatinak! 

11Yookeb' chintaaqenkil, okeb' re chinsutb'al, yookeb' chi xsik'b'al chan raj ru 
naq tine'xt'an. 

12Chanchaneb' josq' aj kaqkoj neke'rataw li tib', jo'keb' ral li kaqkoj chi 
royb'eninkil li xtzak sa' li xjob'. 

13Waklin, at Qaawa', charameb' taxaq, numtaaqat sa' xb'eeneb'; kolin rik'in 
laach'iich' chiruheb' li ink'a' useb' xna'leb', 

14kolin rik'in laawankil chiruheb' ut chawisiheb' sa' li ruuchich'och' a'in: 
che'reechaniiq taxaq ka'ajwi' li yu'am a'in! Nujob'resi li xsa'eb' rik'in li k'aru 

xak'uub' cho'q reheb'; che'k'ojlaaq xch'ooleb' li ralal xk'ajoleb', ut li rela' 
che'xkanab' reheb' li ri xmameb'. 

15A'ut laa'in sa' xtiikilal linch'ool toxwil xnaq' aawu; sa' li wajik, taak'ojlaaq li 
waanm chi wank chawe chawu. 

Sal 18 

SAALM 18 (17) 
Xb'ich jun awab'ej li xtenq'aak xb'aan li Yos 

(2 S 22,1-51) 

1Re li xjolomileb' laj b'ichanel. Xsaalm laj David,laj k'anjel chiru li Qaawa'. Laj 

David kixb'icha a'in naq kikole'k xb'aan li Yos sa' ruq' laj Saúl jo'wi' sa' ruq'eb' li xik' 

neke'ilok re.  

2Kixye:At Qaawa', q'axal nakatinra, laa'at li xkawilal linch'ool.  

3Laa'at laj muheelahom ut laj kupuhom we, laa'at laj ach'ab'anel we ut linYos. 
Laa'at li saqoonak li ninkol wi' wib', jo'kat li koleb' ch'iich' nakolok we; laa'at laj 
k'aak'alehom ut laj tenq'ahom we. 

4Ninyaab'a xk'ab'a' li Qaawa' xb'aan naq xk'ulub' nimaak ru, ut kolb'ilin chik 
chiruheb' li xik' neke'ilok we. 

5Xinxsut chaq li xwankil li kamk, k'ajo' xnimal rahil xxib'esink chaq we; 

6xinsutunk xb'aan xra'al li xb'alb'a, ak wankin chaq chiru li kamk. 

7Sa' linrahilal xinyaab'a xk'ab'a' li Qaawa', xintz'aamank, xin'elajink chiru linYos, 
ut A'an toj sa' li xloq'laj na'aj xinrab'i: lix yaab' inkux xwulak toj rik'in. 

8Toja' naq xchiq'chiq'iik li ruuchich'och' ut xwank li hiik, xlaje'eek'asiik li tzuul 
toj sa' xchamal xna'aj: a' li Yos x'eek'asink reheb' sa' li xjosq'il. 

9X'elk chaq b'uquqnak sib' sa' ru'uj, x'elk chaq xam sa' re, k'ajo' xtiqwal, jo'wi' ru 
xam yo chi k'atok. 

10Li Qaawa' xsalab' li choxa ut xkub'e chaq chi wan chaq q'oqyinkil choql rub'el 
roq. 

11Xk'ame'k xb'aan jun kerubín ut xpurik; li Qaawa' xheelank sa' xb'eeneb' xxik' li 
iq'. 

12Xmuheela rib' sa' li aak'ab' ut xyiib' xmuheb'aal sa' li hab', sa' q'oqyinkil choql 
sa' choxa. 

13Xb'aan xlemtz'unkil li xsaqenk xkanaak li choql chi saqb'ach; jo' nareprotk li 
raq'kaaq naq xlochk xxamlel. 

14Kama' li kaaq naq x'aatinak chaq li Qaawa' sa' choxa, li Nimajwal Yos xk'e chi 
ab'iik li xyaab' xkux. 

15Xkutihatq chaq li xsimaj ut xyoolesiheb'; rik'in xk'atom li raq'kaaq xsacheb' 
xwankil. 

16Toja' naq xk'utunk xchamal li palaw, x'ilmank li rub'elankil li ruuchich'och' naq 
xatjosq'o'k, at Qaawa', rik'in xnimal aawapusihom. 

17Li Yos toj sa' choxa xye' chaq li ruq' chintenq'ankil; xinxchap ut xinrisi sa' 
xchamal li ha'. 

18Xinxkol sa' ruq' li xik' na'ilok we q'axal nim xwankil, chiruheb' li 
nikine'xtz'eqtaana, eb' li jwal kaweb' rib' chiwu. 

19Naq wankin chaq sa' rahilal, xe'raj raj inkamsinkil, ab'an li Qaawa' xtenq'ank 
we. 

20Xinxk'e sa' jun li na'ajej q'axal helho, xinxkol xb'aan naq k'ajo' naq nikinxra! 

21Li Qaawa' xb'aanu chi jo'kan xb'aan naq tiik linch'ool, ut xq'ajkamu chiwu naq 
maak'a' inmaak, 

22xb'aan naq junelik xinwank sa' xb'e li Qaawa' ut maajun wa xinkanab' linYos. 

23Wank sa' inch'ool chixjunil li xchaq'rab' ut ink'a' xinkanab' xpaab'ankil li raatin. 

24Xinwank chiru li Qaawa' chi maak'a' inq'usb'al; maajun sut xinb'aanu li 
maa'usilal. 

25Li Qaawa' naxk'e inq'ajkamunkil jo' chanru xtiikilal li waanm, jo' chanru xsaqal 
ru linyu'am li k'utk'u chiru. 

26At Qaawa', laa'at aj uxtaan rik'in li na'uxtaanank u, ut tiik laach'ool rik'in li tiik 
xch'ool; 

27laa'at saq ru laayu'am rik'in li saq ru xyu'am, ut wank aana'leb' rik'in li ink'a' 
tiik xna'leb'. 

28Laa'at nakatkolok reheb' li kub'enaqeb' xwankil ut nakasacheb' xwankil li 
q'etq'eteb'. 

29At Qaawa', laa'at linsaqenk, laa'at linYos li nakutanob'resink re rak'ab'il 
link'a'uxl! 

30Rik'in laatenq'aal ninq'axeb' xwankil li xik' neke'ilok we; wochb'eenaq linYos 
tinpisk'o li tz'ak sutsu wi' li tenamit. 

31Tz'aqal re ru li Yos sa' chixjunil li xb'aanuhom, tz'aqal yaal chixjunil li raatin li 
Qaawa'. A'an nakolok reheb' li neke'xq'axtesi rib' sa' ruq'. 

32Ma wank tab'i' junaq chik Yos chirix li Qaawa'? Ani tab'i' truuq taakoloq qe? Ma 
ink'a' tab'i' ka'ajwi' li qaYos? 

33Li Yos a'an li nak'ehok inmetz'ew, ut nikinxtenq'a re naq tz'aqalaq re ru 
linyu'am. 

34A'an nab'aanunk re li woq jo' roq li kej, re naq maak'a' tink'ul sa'atqeb' li loq'laj 
tzuultaq'a. 

35A'an nakawresink re li wuq' re yalok, jo'wi' lintel re xrinb'al rix li xna' simaj, li 
yiib'anb'il rik'in q'anch'iich'. 

36Laa'at nakattenq'ank we ut nikinaakol jo'kat jun koleb' ch'iich'; rik'in laanim 
uq' nintaw xkawub' inch'ool, rik'in xnimal aawuxtaan xataqsi inwankil. 

37Nakanimob'resi ru li b'e chiwu re naq ink'a' taab'ach'q'uuq xkux li woq. 

38Xintaaqeheb' li xik' neke'ilok we toj xeb'inchap, ut ink'a' xinsutq'iik chaq toj 
reetal xeb'insach chaq chi junajwa. 

39Xinjuk' xwankileb', ink'a' chik xe'wakliik, junt'anikeb' rub'el li woq chixjunileb'. 

40Laa'at xatk'ehok inmetz'ew re yalok, ut xak'eheb' rub'el inwankil eb' li 
neke'rahob'tesink we; 

41xak'eheb' chi elelik li xik' neke'ilok we, ut xinjuk'eb' jo'k'ihaleb' li 
neke'tz'eqtaanank we. 

42Chajchookeb' re chi xpatz'b'aleb' xtenq'aal, ab'anan maajun xkolok reheb'; 
xe'xyaab'a xk'ab'a' li Qaawa', ab'an ink'a' xsumeheb' li xtij. 

43Xinke'eb' jo' li pojtz' nak'ame'k xb'aan iq', chanchaneb' xseb'ul li b'e naq 
xeb'inyeq'i. 

44Laa'at xinaakol sa' ruq'eb' li lintenamit, xinaaxaqab' chi xjolominkileb' li 
poyanam; ut a' chik li tenamit li ink'a' innawom ru yo chi k'anjelak chiwu. 

45Eb' laj ab'l tenamit neke'xnima wu, neke'ab'ink ut nikine'xpaab'. 

46Eb' laj ab'l tenamit neke'lajk xmetz'ew, ut neke'siksotk naq neke'xkanab' chaq li 
xmuqb'al rib'eb'. 

47Chiwanq taxaq xloq'al li Qaawa'! Usilaatinanb'il taxaq li Saqoonak ninkol wi' 
wib'; chiterq'usiiq xwankil linYos laj kolol we, 

48a' li Yos nak'ehok we chi numtaak sa' xb'eeneb' li tenamit! A'an naxq'axtesiheb' 
rub'el linwankil chi junajwa. 

49Laa'at nakatkolok we chiruheb' li xik' neke'ilok we; nakanimob'resi linwankil 
sa' xb'eeneb' li neke'rahob'tesink we ut nikinaakol chiruheb' li yib'ru xna'leb'eb'. 

50Jo'kan naq tink'e aaloq'al sa' xyanqeb' li tenamit ut tinb'icha xnimal laarahom, 
at Qaawa'. 

51Nakatenq'a li awab'ej chi q'axok u, k'ajo' naq nakak'ut laarahom chiru li sik'b'il 
ru aab'aan, a' laj David ut eb' li ralal xk'ajol chi junelik. 

Sal 19 

SAALM 19 (18) 
Li xyoob'tesihom li Yos ut li xChaq'rab' 

1Re li xjolomileb' laj b'ichanel. Xsaalm laj David. 

2Li choxa naxye resil xloq'al li Qaawa', chixjunil li wank taqe'q naxpuktesi li 
xninqal ru xb'aanuhom. 

3Li kutan naxseeraq'i wulaj wulaj li xk'anjelahom li Yos, ut li q'oqyink naxnumsi 
resil chi junelik. 

4Us ta ink'a' neke'aatinak ut tik maak'a' neke'xye, chi moko naru rab'inkil xyaab' 
xkuxeb', 

5ab'an na'ab'imank resil junsut junrub'el choxa; toj sa' xmaril li ruuchich'och' 
nawulak li raatin. Sa' li choxa li Yos kixk'ojob' xmuheb'aal li saq'e: 

6ut chanchan junaq b'eelomej li na'elk sa' xwarib'aal, nasaho'k sa' xch'ool li saq'e 
naq na'elk chaq eq'la, kama' junaq aj aanilanel li naxchap xb'e chi aanilak. 

7Sa' xmaril li choxa wank li releb'aal ut nokox'elq toj junpak'al chik: maak'a' naru 
tixmuq rib' chiru li xtiqwal. 

8Li xchaq'rab' li Qaawa' a'an tz'aqal re ru, k'ajo' naq nak'ojob'ank ch'oolej; li 
xtaqlahom li Qaawa' a'an yaal, naxk'e xna'leb'eb' li tuulan. 

9Li raatin li Qaawa' a'an tiik ut sahil ch'oolej; li rajom li qaYos maak'a' reek', a'an 
naxkutanob'resi li qana'leb'. 

10Li roxloq'inkil li Qaawa' loq' ut maak'a' xmuxul, xaqxo xwankil chi junelik. 
Chixjunil li xchaq'rab' li Qaawa' a'an tz'aqal yaal, wankeb' xloq'al ut xtiikilal, 

11q'axal atawanb'ileb' ru chiru li oor, chiru li oor q'axal chaab'il; jwal ki'eb' chik 
chiru li xya'al kab', chiru li na'elk chaq sa' rochoch li kab'. 

12Jo'kan naq laj k'anjel chawu naxk'e xch'ool chirixeb', k'ajo' rusil xpaab'ankil 
a'an! 

13Ab'an ani ta naxnaw chixjunil linmaak? Chakuy taxaq li ninmaakob'k wi', chi 
ink'a' nink'e reetal. 

14Chakol ajwi' laj k'anjel chawu chiru li q'etq'etil; ink'a' taxaq chiwanq xwankil 
sa' inb'een. Toja' naq maak'a'aq inq'usb'al ut ink'a' tint'ane'q sa' li maa'usilal. 

15Chawab'i taxaq li waatin ninye, chiwulaq chawe chawu li k'aru nink'oxla, at 
Qaawa', insaqoonakat ut aj kololat we. 

Sal 20 

SAALM 20 (19) 
Tijok chirix li awab'ej 

1Re li xjolomileb' laj b'ichanel. Xsaalm laj David. 

2A' taxaq li Qaawa' chi'ab'inq aawe naq wanqat sa' raaxiik', a' li xYos laj Jakob 
chik'aak'alenq aawe. 

3Toj sa' taxaq li xloq'laj na'aj chixtaqla chaq laatenq'ankil; toj aran Sión chulxk'e 
taxaq xkawub' laach'ool. 

4Chijultiko'q re li Qaawa' chixjunil laamayej, ut chiwulaq taxaq chiru 
laayeechi'om. 

5Chixk'e aawe li naraj laawaanm re naq us taa'elq chixjunil li xak'oxla. 

6Toja' naq tsaho'q qach'ool xb'aan naq xatq'akok u; toob'ichanq ut tooninq'ehiq 
sa' xk'ab'a' li qaYos. A' taxaq li Qaawa' chik'ehoq aawe chixjunil laatz'aamahom! 

7Anaqwan ninnaw naq li Qaawa' tixtenq'a li sik'b'il ru xb'aan; toj sa' li xloq'laj 
choxa tixsume chaq rik'in li xninqal ru xb'aanuhom li xnim uq'. 

8Wankeb' li kaweb' xch'ool rik'ineb' li xb'eleb'aal ch'iich', wankeb' chik rik'ineb' li 
xkawaay; a'ut laa'o k'ojk'o li qach'ool rik'in li Qaawa' li qaYos. 

9Eb' a'an xe'tichk'ok ut xe't'ane'k; a'ut laa'o kaw xaqxooko ut naqakuy. 

10At Qaawa', chakolaq taxaq li awab'ej, ut choohaasume taxaq naq naqayaab'a 
laak'ab'a'. 

Sal 21 

SAALM 21 (20) 
Li Qaawa' ut li sik'b'il ru xb'aan 

1Re li xjolomileb' laj b'ichanel. Xsaalm laj David. 

2At Qaawa', li awab'ej nasaho'k sa' xch'ool xb'aan laawankil; k'ajo' xsahil li raanm 
xb'aan laakolom! 

3Xak'e re li b'arwan xraj li xch'ool ut ink'a' xaram chiru li xtz'aama aawe. 

4Xanujob'resi rik'in xnimal laawosob'tesihom, xak'e sa' xjolom jun li koroon 
yiib'anb'il rik'in chaab'il oor. 

5Naq xpatz' xyu'am, xak'e re: najt roq li xyu'am xasi re. 

6K'ajo' xloq'al xb'aan laakolom; xasi re xnimal xwankil. 

7Osob'tesinb'il aab'aan junq'e junq'e kutan, numtajenaq xsahil li raanm chawe 
chawu. 

8Kaw xch'ool li awab'ej aawik'in; xb'aan xnimal rusilal li Nimajwal Yos ink'a' 
taa'isiiq sa' li xk'anjel. 

9Laawankil toxtaweb' jo'k'ihal li xik' neke'ilok aawe ut laaseeb'al toxchapeb' li 
neke'tz'eqtaanank aawe. 

10Sa' xkutankil laak'ulunik taak'eheb' sa' xam li q'axal nak'atok. Li Qaawa' 
tixsacheb' ru sa' xjosq'il, ut li xam taalowoq reheb' chi junajwa. 

11Taak'eheb' chi oso'k li ralal xk'ajoleb' sa' ruuchich'och'; te'kamq chi junajwa 
junsut junrub'el choxa. 

12Us ta te'raj xb'aanunkil rahilal aawe ut te'xk'uub' raaxiik' chawix, ab'anan ink'a' 
te'ruuq. 

13Xb'aan naq laa'at tat-aanilasinq reheb', laa'at tatjayalinq reheb' rik'in laasimaj. 

14Waklin, at Qaawa', rik'in laawankil, ut toob'ichanq tooninq'ehiq sa' xk'ab'a' eb' 
li xninqal aab'aanuhom! 

Sal 22 

SAALM 22 (21) 
Li xnimal xkuyum li tiik xch'ool 

1Re li xjolomileb' laj b'ichanel. Taab'ichamanq jo' chanru li xyaab': “Li kej re li 

hik'e'k”. Xsaalm laj David. 

2At inYos, at inYos, k'a'ut naq xinaakanab' injunes? Naq japjo we sa' rahilal, 
nakatkanaak chi najt ut ink'a' nikinaatenq'a. 

3At inNa' at inYuwa', chi kutan ninyaab'a laak'ab'a', ut ink'a' nikinaachaq'b'e 
chaq; jo'kan ajwi' chi q'eq, ut ink'a' nikinaasume. 

4Ab'an laa'at santat, k'ojk'ookat chi awab'ejink ut loq'oninb'ilat xb'aaneb' laj 
Israel! 

5Eb' li qana' qayuwa' ke'xq'axtesi rib' chawu, ke'xq'axtesi rib' ut laa'at katkolok 
reheb'. 

6Ke'xyaab'a laak'ab'a' ut ke'kole'k; ke'xk'ojob' xch'ool aawik'in ut ink'a' 
ke'b'alaq'iik. 

7Ab'an laa'in chanchanin aj chik motzo'; maawa'in chik winq, xutaanalin 
chiruheb' li poyanam, tz'eqtaananb'ilin xb'aaneb' li tenamit. 

8Chixjunileb' li neke'ilok we nikine'xse'e, nikine'xb'itz' chi reheb', neke'xb'anb'ani 
li xjolomeb' 

9ut neke'xye: “Xkawuuk xch'ool rik'in li Qaawa', chi'ach'ab'aaq xb'aan. Wi q'axal 
narahe'k, chikole'q anaqwan!”, chankeb'. 

10Laa'at xatxokok we naq xinyo'laak, xak'ojob' linch'ool sa' ruq' linna' naq xin'ok 
chi tu'uk; 

11xinq'axtesiik aawe sa' inyo'lajik. Naq toj wankin chaq rik'in linna', ak laa'at 
ajwi' linYos! 

12At Qaawa', matkanaak chaq chi najt, xb'aan naq li rahilal ak nach' chik wank ut 
maajun natenq'ank we. 

13Ramrookin xb'aaneb' li k'iila wakax, sutsuukin xb'aaneb' li toor re Basán; 

14jwal k'apk'ookeb' re sa' inb'een, chanchaneb' li kaqkoj neke'xjap re ut 
neke't'upink. 

15Chanchanin li ha' yo chi hoye'k, b'oq'b'ileb' chixjunil linb'aqel; naq nach'inank 
linch'ool kama' aj chik li waakab'. 

16Xchaqik xsa' li we kama' aj chik li teex, li ru'uj waq' xletz rib' sa' linkux; yookat 
chinkanab'ankil sa' xpojtz'il li kamk. 

17Sutsuukin xb'aaneb' li josq' aj tz'i', xiikileb' chinramb'al li neke'b'aanunk 
maa'usilal: xe'xhopoxihatq li woq li wuq'; 

18ninruuk chi rajlankil chixjunileb' linb'aqel. Eb' a'an nikine'ril ut nikine'xka'ya. 

19Neke'xjek'i li waq' chirib'ileb' rib' ut neke'xb'uuli rix linjut-aq'. 

20A'ut laa'at, at Qaawa', matkanaak chaq chi najt; chaseeb'a chaq aawib' 
chintenq'ankil, laa'at tz'aqal linkawilal! 

21Chinaakol taxaq chiru li ch'iich', chakol linyu'am sa' ruq' li tz'i'. 

22Chinaakol taxaq sa' reheb' li kaqkoj; q'axal toq'ob' wu naq wankin sa' 
xxukub'eb' li josq' aj wakax. 

23Tinye resil laak'ab'a' reheb' li was wiitz'in, ut tinnima aawu sa' li loq'laj 
ch'utam. 

24Laa'ex li nekexxiwank ru li Qaawa', chek'ehaq xloq'al. Chixjunil li riyajil laj 
Jakob, cheterq'usiiq xk'ab'a'. Ex ralal xk'ajol laj Israel, chexiwa ru li Yos! 

25Xb'aan naq ink'a' xtz'eqtaana li neb'a' chi moko xse'e li xtoq'ob'aal ru. Moko 
xmuq ta li rilob'aal chiru, xk'e b'an xch'ool chi rab'inkil naq a'an xyaab'a li 
xk'ab'a'. 

26Tinnima aawu sa' li nimla ch'utam; chiruheb' chixjunil li neke'paab'ank aawe 
tink'e jo'nimal li xinyeechi'i sa' jurament. 

27Te'tzekanq li neb'a' ut taak'ojlaaq xch'ooleb'; eb' li neke'sik'ok re li Qaawa', 
te'xnima ru ut najtaq roq li xyu'ameb'. 

28Jo'k'ihal li wankeb' junsut junrub'el choxa te'jultiko'q reheb' ut te'sutq'iiq rik'in 
li Yos. Chiru A'an te'xwiq'ib' rib' chixjunileb' li tenamit sa' ruuchich'och'. 

29Xb'aan naq li Qaawa' a'an awab'ej, a'an na'awab'ejink reheb' li tenamit. 

30Chiru A'an te'xwiq'ib' rib' li wankeb' xwankil sa' ruuchich'och'; chiru A'an 
te'xk'utzub' rib' chixjunileb' li te'kub'eeq sa' pojtz', jo'k'ihal li ink'a' neke'ruuk chi 
wank chi yo'yo xjuneseb' rib'. 

31Eb' li walal ink'ajol te'k'anjelaq chiru 

32ut te'xye resil li Qaawa' reheb' li toj te'yo'laaq; te'aatinaq chirix li xtiikilal 
xch'ool reheb' li tenamit toj chaalel: “A'an a'in li kixb'aanu li Qaawa'!”, cha'qeb'. 

Sal 23 

SAALM 23 (22) 
Li chaab'il aj K'aak'alenel ut aj K'ulul ula' 

1Xsaalm laj David. 

Li Qaawa' a'an laj k'aak'alehom we: maak'a' taamajelo'q chiwu. 

2Nikinxk'e chi hilank sa' raxil pach'aya', nikinxk'am b'arwi' wank li tuqtuukil ru 
ha': 

3naxk'e wi' chik inmetz'ew. Nikinxb'eres sa' li tiikil b'e sa' xk'ab'a' xnimal li 
xrahom. 

4Us ta tinnume'q chiru q'oqyinkil taq'a, maak'a' k'aru tinxiwa laa'in, xb'aan naq 
wankat wik'in, at Qaawa'; laab'aar ut laaxuq' neke'xk'ojob' inch'ool. 

5Nakak'uub' jun li meex cho'q we chiruheb' li xik' neke'ilok we; ut nakayul 
linjolom rik'in sununkil b'an. K'ajo' naq natz'iptz'otk xsa' linsek'! 

6Relik chi yaal naq sahilal ut usilal taa'ochb'eeninq we chiru chixjunil linyu'am. 
Linmuheb'aal a'anaq rochoch li Qaawa' junq'e junq'e kutan. 

Sal 24 

SAALM 24 (23) 
Cho'q re li nimajwal Rey 

1Xsaalm laj David. 

Li Qaawa' a'an laj eechal re li choxach'och' ut chixjunil li wank chisa'. 

2Re li Qaawa' chixjunil li ruuchich'och' jo'wi' eb' li neke'hilank chisa'. A'an 
kixaqab'ank re li ruuchich'och' sa' xb'een li palaw, a'an kik'ojob'ank re sa' 
xb'eeneb' li nima'. 

3Ani taataqe'q sa' xtzuul li Qaawa'? Ani truuq taawanq sa' li xloq'laj na'aj? 

4Ka'ajwi' li chaab'il xyu'am ut saq ru xch'ool, li ink'a' naxloq'oni eb' li jalanil yos, 
chi moko nayehok jurament sa' tik'ti'. 

5A'an taak'uluq re li rosob'tesihom li Qaawa' jo'wi' li kolb'a ib' nachalk rik'in li 
Yos aj kolol re. 

6Tz'aqal jo'kaneb' li neke'sik'ok aawe, eb' li neke'raj rilb'al aawu, at xYosat laj 
Jakob! 

7Tehomaq eerib', ex okeb'aal, waklesihomaq eerib', ex najteril okeb'aal, re naq 
taa'ok li nimajwal Awab'ej! 

8Ani li nimajwal Awab'ej? A'an li Qaawa', li kaw rib', li wank xwankil, a' li Qaawa', 
li kaw rib' chi yalok. 

9Tehomaq eerib', ex okeb'aal, waklesihomaq eerib', ex najteril okeb'aal, re naq 
taa'ok li nimajwal Awab'ej! 

10Ani li nimajwal Awab'ej? A' li Qaawa', li rajawal kaw rib', a'an li nimajwal 
Awab'ej. 

Sal 25 

SAALM 25 (24) 
Tijok sa' li rahilal 

1Xsaalm laj David. 

At Qaawa', ninq'axtesi aawe linch'ool, 

2aawe laa'at, at inNa' at inYuwa'. Aawik'in kaw linch'ool; mik'ute'k taxaq 
inxutaan chi moko che'numtaaq sa' inb'een eb' li xik' neke'ilok we! 

3Maak'a' xk'utb'al xxutaan li kaw xch'ool aawik'in, ka' aj b'an wi' cho'q re li 
nab'alaq'ink chi maak'a' xyaalal. 

4At Qaawa', chak'ut taxaq chiwu laab'e, chinaatzol sa' chixjunil laachaq'rab'. 

5K'amin chi xnawb'al li yaal ut chinaatzol, xb'aan naq laa'at linYos ut laj Kolol we; 
aawik'in k'ojk'o li waanm chi junelik. 

6Chijultiko'q taxaq aawe, at Qaawa', laawusilal jo' ajwi' laarahom li wank chi 
junelik. 

7Ink'a' taxaq chiwanq linmaak sa' laawaanm jo'wi' li ink'a' us li kinb'aanu sa' 
linsaajilal. Chinnaq sa' aach'ool xb'aan laawuxtaan, jo' chanru xnimal laarahom, 
at Qaawa'. 

8Chaab'il ut tiik xch'ool li Qaawa': jo'kan naq naxk'ut li b'e chiruheb' laj maak. 

9Naxb'eresi li tuulan sa' xb'ehil li tiikil ch'oolej, ut naxk'ut li xb'e chiruheb' li 
neb'a'. 

10Chixjunil li xb'e li Qaawa' a'an rahok ut yaal cho'q reheb' li neke'paab'ank re li 
xsumwank ut li xchaq'rab'. 

11Sa' xk'ab'a' xnimal aarahom chinaakuy, at Qaawa', xb'aan naq q'axal nim 
linmaak. 

12Ma wank junaq napaab'ank re li Qaawa'? A' ajwi' li Yos taak'utuq chiru li b'e 
tento tixk'am. 

13Chi jo'kan sahaq sa' xch'ool chi junelik, ut eb' li ralal xk'ajol te'reechani li 
ruuchich'och'. 

14Li Qaawa' a'an ramiiw eb' li neke'paab'ank re, jo'wi' naxk'e chi xnaweb' li 
xloq'laj sumwank. 

15Li wilob'aal wank rik'in li Qaawa', a'an taa'isinq re li woq sa' li ra'al. 

16Chinaawil taxaq ut chawuxtaana wu, xb'aan naq xinkanaak injunes ut q'axal 
toq'ob' wu. 

17Chakotz taxaq xyot'ik li waanm ut chinaawisi sa' li rahil ch'oolej wankin wi'. 

18Chawil taxaq xtoq'ob'aal wu ut linch'a'ajkilal, chakuy chasach chixjunil linmaak. 

19Chak'e reetal, k'ajo' xk'ihaleb' li xik' neke'ilok we; k'ajo' xik'al nikine'ril. 

20Chak'aak'ale linyu'am ut chinaakol; minkanaak sa' xutaan naq ninmuhenk 
aawik'in. 

21Li xsaqal ru li waanm ut li tiikilal che'k'aak'alenq we, xb'aan naq kaw linch'ool 
aawik'in, at Qaawa'. 

22At inYos, chakoleb' taxaq laj Israel chiru chixjunil li rahilal wankeb' wi'. 

Sal 26 

SAALM 26 (25) 
Xtij li tiik ru xyu'am 

1Xsaalm laj David. 

At Qaawa', raqon aatin chiwix xb'aan naq tiik ru linyu'am. K'ojk'o linch'ool rik'in 
li Qaawa': ink'a' taakab'roxinq link'a'uxl. 

2Ka'yahin chi us, at Qaawa', chayal linpaab'aal; chatz'il rix link'a'uxl jo'wi' li 
waanm, 

3xb'aan naq k'utk'u chiwu laarahom ut junelik xinb'eek sa' li yaal xak'ut chiwu. 

4Ink'a' xinhilank sa' xyanqeb' laj b'alaq', chi moko xinjunaji wib' rik'ineb' laj 
ka'pak'al u. 

5Xik' nawil li xch'utameb' laj b'aanuhom maa'usilal, ink'a' wankin rik'ineb' li 
ink'a' useb' xna'leb'. 

6Ninch'aj li wuq' re xk'utb'al naq maak'a' inmaak, ut ninsutyan chi xk'atq 
laa'artal, at Qaawa'. 

7Ninb'ichank ut ninb'anyoxink chawu; ninpuktesi resil li sachb'ach'oolej 
xlajaab'aanu. 

8At Qaawa', k'ajo' ninra li xchaq'alil ru laawochoch, li loq'laj muheb'aal nahilank 
wi' laaloq'al! 

9Maakinaak'e chi kamk sa' xyanqeb' laj maak, maawisi linyu'am rochb'eeneb' laj 
kamsinel ras riitz'in: 

10eb' a'an k'ajo' li maa'usilal neke'xb'aanu, nujenaq li ruq'eb' xb'aan li 
xtuminankil ruheb'. 

11A'ut laa'in wankin sa' xyaalalil; chinaakol taxaq ut chawuxtaana wu. 

12Wankin sa' li tiikil b'e, at Qaawa'; ut sa' xch'utameb' laj paab'anel tinloq'on 
aawu. 

Sal 27 

SAALM 27 (26) 
Maak'a' xiwak naq wanko rik'in li Qaawa' 

1Xsaalm laj David. 

Li Qaawa' a'an linkutan saqenk ut laj kolol we: ani tinxiwa ru? Li Qaawa' a'an li 
xkawilal linyu'am: k'a' naq siksootqin? 

2Naq neke'chalk sa' inb'een laj b'aanuhom maa'usilal ut eb' li xik' neke'ilok we 
neke'raj insachb'al, eb' a'an chik te'tichk'oq ut te't'ane'q. 

3Us ta te'chalq sa' inb'een jun tuub'eb' chi aj puub', ab'an ink'a' taaxiwaq 
linch'ool; us ta te'xyoob' jun li nimla yalok sa' inb'een, ab'an ink'a' taach'inanq li 
waanm. 

4Jun ajwi' xinpatz' re li Qaawa' ut ka'ajwi' a'in yookin chi xsik'b'al: naq tinwanq 
taxaq sa' rochoch li Qaawa' chixjunil li kutan re linyu'am, re xka'yankil li 
xchaq'alil ru li Qaawa' jo'wi' rilb'al li xloq'laj ochoch. 

5Xb'aan naq a'an taak'uluq we sa' xmuheb'aal sa' li kutan naq wanqin sa' rahilal; 
tinxmuq chi us sa' li xloq'laj ochoch ut tinxk'e sa' xb'een jun saqoonak. 

6Tikto tinwaklesi li wilob'aal sa' xb'eeneb' li xik' neke'ilok we sutsuukin wi'. Sa' 
xmuheb'aal li Yos tinyeechi'i linmayej chi sa sa' inch'ool, tinb'ichanq ut 
tinwajb'aq sa' xk'ab'a' li Qaawa'. 

7Chinaawab'i taxaq, at Qaawa', japjo we chayaab'ankil; chawuxtaana taxaq wu ut 
chinaasume chaq. 

8“Chasik' xnaq' ru”, chan we linch'ool. Relik chi yaal, a' li xnaq' aawu ninsik', at 
Qaawa'; maamuq chiwu li xnaq' aawu! 

9Maatz'eqtaana laj k'anjel chawu xb'aan laajosq'il: ka'jat wi' laa'at laj tenq'ahom 
we. Minsachk sa' aach'ool, minaakanab' injunes, laa'at li Yos li nakatkolok we. 

10Us ta linna' linyuwa' tine'xkanab' injunes, ab'an a' chik li Qaawa' taa'iloq we. 

11Chak'ut chiwu laab'e, at Qaawa', chinaab'eres taxaq sa' li tiikilal xb'aan naq 
wankeb' li xik' neke'ilok we. 

12Minaaq'axtesi sa' ruq'eb' laj xik'il uuchineleb' we, xb'aan naq wan xe'wakliik 
chi xyeeb'al tik'ti' chiwix. K'ajo' naq neke'raj inrahob'tesinkil. 

13Chi kaw inch'ool nawoyb'eni xyalb'al li rusilal li Qaawa' chiru linyu'am. 

14K'ojk'ooq aawaanm rik'in li Qaawa', kawaq aach'ool ut chatkuyuq; k'ojk'ooq 
aawaanm rik'in li Qaawa' chi junelik! 

Sal 28 

SAALM 28 (27) 
Tz'aamank ut yoxink 

1Xsaalm laj David. 

At Qaawa', yookin chi xyaab'ankil laak'ab'a'; at insaqoonak, chawab'i taxaq 
xyaab' linkux. Mare anchal laa'inaq jun chi xik sa' jul, wi ink'a' tinaawab'i chaq, at 
inYos. 

2Chawab'i taxaq xyaab' lintij naq japjo we chab'oqb'al, naq ninterq'usi li wuq' sa' 
xjayal laaloq'laj ochoch. 

3Minaasaapu rochb'eeneb' li ink'a' useb' xch'ool, chi moko rochb'eeneb' laj 
b'aanuhom maa'usilal, eb' li neke'xpak' xsahilaleb' xch'ool rik'ineb' li ras riitz'in, 
ab'an a' chik li b'alaq'il wank sa' raanmeb'. 

4At Qaawa', chak'e reheb' li xk'ulub' li xb'aanuhomeb', a' yaal chanru li maa'usilal 
xe'xb'aanu; chaq'ajkamuheb' jo' chanru li xb'aanuhomeb', chak'e reheb' li 
xk'ulub'eb'. 

5Xb'aan naq ink'a' neke'xk'e sa' xch'ool jo'nimal li kixb'aanu li Qaawa', a'eb' li 
xninqal ru xb'aanuhom: mikuye'k xmaakeb' ut che'sache'q chi junajwa. 

6Usilaatinanb'il taxaq li Qaawa' li x'ab'ink re lintij! 

7Li Qaawa' a'an linkawilal ut li xkolb'al wib'; k'ojk'o linch'ool rik'in, ut A'an 
xinxtenq'a: k'ajo' naq nasaho'k li waanm! Rik'in linb'ich tinyoxinq ut tinloq'oni 
ru. 

8Li Qaawa' a'an xkawilal li xtenamit, aj kuutum ut aj kolol re li sik'b'il ru xb'aan. 

9Chakol taxaq laatenamit, at Qaawa', chawosob'tesiheb' taxaq laawalal aak'ajol; 
chach'oolaniheb' ut chab'eresiheb' chi junelik. 

Sal 29 

SAALM 29 (28) 
Li xkawil xyaab' xkux li Qaawa' 

1Xsaalm laj David. 

Ex aj k'anjel chiru li Yos sa' choxa, chenima ru li Qaawa', chek'e xloq'al ut 
xwankilal. 

2Chenima li xloq'laj k'ab'a' li Qaawa' ut chehupub' eerib' rub'el roq sa' li xloq'laj 
na'aj. 

3Li xyaab' xkux li Qaawa' na'ab'imank chaq sa' xb'eeneb' li ha', chanchan kaaq 
naq na'eek'ank li Yos li nim xloq'al: li Qaawa' wank sa' xb'eeneb' li k'iila ha'! 

4Li xyaab' xkux li Qaawa' a'an q'axal kaw, li xyaab' xkux li Qaawa' a'an rajawal 
nim xwankil. 

5Li xyaab' xkux li Qaawa' naxxereb' li yaw; li Qaawa' naxxereb' li yaw re Líbano. 

6Naxk'e chi pisk'ok Líbano jo' junaq ch'ina wakax, ut li tzuul Sarión kama' ral li 
josq' aj wakax. 

7Li xyaab' xkux li Qaawa' kama' li raq'kaaq naq narepok chaq; 

8li xyaab' xkux li Qaawa' naxchiq'chiq'i li chaqich'och', li Qaawa' naxchiq'chiq'i li 
chaqich'och' wank Kadés. 

9Li xyaab' xkux li Qaawa' naxhi'ch'le li ji ru, li Qaawa' naxmich' eb' li k'iche'. 
Jo'nimal li wank sa' li xloq'laj ochoch jun xikikeb' chi xyeeb'al: “Nimaq ta 
xloq'al”, chankeb'. 

10K'ojk'o li Qaawa' sa' xb'een li b'ut'iha', k'ojk'o li Qaawa' cho'q awab'ej chi 
junelik. 

11Li Qaawa' naxk'e xwankilal li xtenamit, li Qaawa' narosob'tesi li xtenamit rik'in 
tuqtuukilal. 

Sal 30 

SAALM 30 (29) 
Xyoxinkil ut xnimankil ru li Qaawa' 

1B'ich re xq'axtesinkil li rochoch li Yos. Xsaalm laj David. 

2At Qaawa', tinnima aawu, xb'aan naq xinaakol ut ink'a' xinaakanab' chi se'eek 
xb'aaneb' li xik' neke'ilok we. 

3At Qaawa', at inYos, xinyaab'a laak'ab'a' ut xinaak'irtasi. 

4Laa'at xatkolok we chi xik sa' xna'ajeb' li kamenaq; xak'e wi' chik inyu'am naq ak 
wankin chiru li kamk. 

5B'ichahomaq cho'q re li Qaawa' laa'ex li nekexpaab'ank re; chenima li xk'ab'a' 
xb'aan naq k'ajo' xsantilal! 

6Junpaat ajwi' najosq'o'k li Qaawa', ab'anan li rusilal wank chi junelik. Ewu 
taawanq yaab'ak, ab'an eq'la a' chik li sahil ch'oolej. 

7Naq tuqtu linch'ool, xink'oxla: “Maajoq'e taach'inanq li waanm!”. 

8At Qaawa', xb'aan xnimal laawuxtaan xakawub'resi linch'ool jo' junaq saqoonak; 
ab'an naq xamuq li xnaq' aawu, k'ajo' naq xchalk inxiw! 

9At inNa' at inYuwa', ninyaab'a laak'ab'a', nintz'aamank ut nin'elajink chiru 
linYos. 

10K'aru rusil naq tinkamq, naq tinkub'eeq sa' xchamal li jul? Ma truuq tab'i' 
tixnima aawu li xpojtz'il li kamenaq? Ma truuq tab'i' tixpuktesi resil li xnimal 
laawusilal? 

11Chinaawab'i, at Qaawa', chawuxtaana wu! Laa'at taxaq, at Qaawa', laj 
tenq'ahom we! 

12Xasutq'isi li xya'al wu chi nimla sahil ch'oolej, xawisi chiwix li saak ut 
xinaatiqib' rik'in sahilal. 

13Jo'kan naq ink'a' tinhilanq xb'ichankil aawu. At Qaawa', at inYos, tinnima aawu 
chi junelik. 

Sal 31 

SAALM 31 (30) 
Tijok sa' li raaxiik' 

1Re li xjolomileb' laj b'ichanel. Xsaalm laj David. 

2At Qaawa', aawik'in ninmuhenk, maajaruj taxaq taasachb'esiiq inch'ool chawix! 
Chinaakol taxaq sa' xk'ab'a' laatiikilal, 

3chinaawab'i taxaq ut chaseeb'a chaq aawib' chinkolb'al! Laa'at taxaq 
linsaqoonak, linkawil ochoch b'arwi' tinkol wib', 

4xb'aan naq laa'at laj kolol we ut linkawilal. Sa' xk'ab'a' laarahom chak'am inb'e 
ut chinaab'eres. 

5Chinaawisi taxaq sa' linra'lenkil xe'xk'e: relik chi yaal naq laa'at linmuheelahom. 

6Sa' laawuq' ninq'axtesi wib', at Qaawa'; laa'at nakatkolok we, at inYos tiik 
aach'ool. 

7Xik' nawileb' li neke'loq'onink jalanil yos li maak'a' neke'ok wi'; a'ut laa'in 
k'ojk'o li waanm rik'in li Qaawa'. 

8Chisaho'q linch'ool, chisaho'q li waanm sa' xk'ab'a' xnimal laarahom. Laa'at 
xawil naq q'axal xtoq'ob'aal wu ut xanaw chixjunil li xrahil li waanm; 

9ink'a' xinaaq'axtesi sa' ruq'eb' li xik' neke'ilok we, xinaak'e b'an chi b'eek sa' jun 
li na'ajej jwal helho ru. 

10Chawuxtaana taxaq wu, at Qaawa', xb'aan naq q'axal ra wankin. Xb'aan xyot'ik 
li waanm yo chi lajk xsa' li wu, jo'wi' linkux ut chixjunil lintib'el. 

11Yo chi oso'k linyu'am sa' li rahilal, yookin chi tixk xb'aan li tz'uyink ut li 
yaab'ak; xlajk linmetz'ew xb'aan li ra nink'ul: chanchan puk'inb'il linb'aqel naq 
naweek'a. 

12Se'b'eetalin xb'aaneb' chixjunil li xik' neke'ilok we, nikine'xyib' aj chik 
chixjunileb' li wechkab'al. K'ajo' naq nikine'xxiwa eb' li wech'alal; jo'k'ihal li 
nekeb'ink'ul sa' b'e, neke'elelik chiwu. 

13Tz'eqb'ilin chirix ch'oolej jo' na'uxk re junaq kamenaq, kama'in aj chik junaq 
jorol sek'. 

14Nawab'i li aatin neke'xyoob' chiwix li k'iila tenamit -xiw xiw yalaq b'ar- naq 
neke'xjunaji rib' chinrahob'tesinkil ut neke'raj raj inkamsinkil. 

15A'ut laa'in kaw linch'ool aawik'in, at Qaawa'; ninye sa' li waanm: “Laa'at 
linYos!”. 

16Sa' laawuq' wank linyu'am, chinaakol taxaq sa' ruq'eb' li xik' neke'ilok we, sa' 
ruq'eb' li neke'rahob'tesink we. 

17Chak'ut taxaq xsahil aawu re laj k'anjel chawu ut chinaakol taxaq sa' xk'ab'a' 
laarahom! 

18At Qaawa', ink'a' taxaq xutaanal tinkanaaq rik'in xyaab'ankil laak'ab'a'; a'eb' 
b'an li ink'a' useb' xch'ool che'kanaaq sa' xutaan, ch'anch'ooqeb' taxaq naq te'xik 
sa' xb'alb'a. 

19Che'memo'q taxaq eb' laj tik'ti', eb' li neke'hob'ok re li tiik xch'ool rik'in 
q'etq'etil ut majewank. 

20At Qaawa', k'ajo' xnimal laawusilal cho'q reheb' li neke'loq'onink aawe: 
nakahoy laarahom sa' xb'eeneb' li neke'muhenk aawik'in, chiruheb' chixjunil li 
poyanam. 

21Nakamuheelaheb' rub'el laawoq rub'el laawuq', re xjek'b'aleb' rik'ineb' li 
neke'yoob'ank ch'a'ajkilal; nakamuqeb' sa' laaloq'laj muheb'aal chiruheb' li 
neke'sachok rik'in ru'uj raq'eb'. 

22Usilaatinanb'il taxaq li Qaawa' xb'aan li xrahom: a'an kixb'aanu cho'q we 
sachb'ach'oolej naq sutsuukin chaq xb'aaneb' li xik' neke'ilok we. 

23Laa'in xinye sa' lin'ookel k'a'uxl: “Xin'isiik rub'el laawoq rub'el laawuq'!”. 
Ab'anan naq xinyaab'a laak'ab'a', xawab'i chaq lintz'aamahom. 

24Cherahaq taxaq li Qaawa' laa'ex li nekexpaab'ank chiru. Li Qaawa' 
naxk'aak'aleheb' li neke'loq'onink re, a'ut numtajenaq wi' chik ra te'xk'ul 
jo'k'ihaleb' li neke'xq'etq'eti rib'. 

25Kawaq leech'ool ut yalyo'q eeq'e chi k'anjelak chejunilex li k'ojk'o leech'ool 
rik'in li Yos! 

Sal 32 

SAALM 32 (31) 
Sahil ch'oolej sa' xxootoninkil li qamaak 

1Xk'utum laj David. 

Us xaq re li kuyb'il xmaak, a' li xsachmank chixjunil li xmaakob'k wi'! 

2Us xaq re li maak'a' b'alaq'ik rik'in ut maak'a' xmaak chiru li Qaawa'. 

3Naq xinkanaak chi ch'anch'o, xe'ok chi lajk linb'aqel; k'ajo' naq xinyaab'ak rajlal 
kutan! 

4Xb'aan naq x'aalo' laawuq' sa' inb'een chi q'eq ut chi kutan; xin'ok chi chaqik jo' 
naxk'ul li ch'och' sa' li saq'ehil. 

5Xinch'olob' linmaak chawu ut maak'a' xinmuq: “Tinxooto linmaa'usilal chiru li 
Qaawa'”, chankin. Ut laa'at xakuy xasacheb' linmaak, xinaakuy sa' chixjunil li 
xinmaakob'k wi'. 

6Jo'kan naq chixjunileb' laj paab'anel neke'xyaab'a laak'ab'a' sa' xhonalil li xnimal 
rahilal; us ta k'ajo' li b'ut' taachalq sa' xb'eeneb', ab'anan ink'a' te'tawe'q xb'aan. 

7Laa'at li xkolb'al wib', laj tenq'ahom we sa' li rahilal: wankat chinsutam re 
intenq'ankil. 

8“Tatintzol, tink'ut chawu li b'e li tento taak'am, chan li Qaawa'; junelik yooqin 
chawilb'al naq tatinb'eres. 

9Moko jo'kaqat ta li kawaay malaj li b'uur: chixjunileb' a'an maak'a'eb' xna'leb'; 
na'ajmank ru li k'aam ut li ch'iich' sa' reheb' re te'tuulanob'resiiq; wi ut ink'a', 
moko te'jiloq ta chaq aawik'in”. 

10K'ajo' li rahilal wank sa' xb'een li ink'a' us xna'leb'; a'ut li kaw xch'ool rik'in li 
Qaawa' a' li xrahom li Yos nasutuk re. 

11Chisaho'q sa' eech'ool rik'in li Qaawa', b'ichanqex laa'ex li nekexpaab'ank; 
japomaq eere xb'aan nimla sahilal jo'k'ihalex li tiik ru leeyu'am! 

Sal 33 

SAALM 33 (32) 
Xnimankil ru li Yos aj Yoob'tesinel ut aj Kolonel 

1Chexsaho'q ut chexb'ichanq sa' xk'ab'a' li Qaawa' jo'k'ihalex li nekexpaab'ank, 
xb'aan naq xk'ulub'eb' loq'onink li saqeb' ru xch'ool. 

2Chexyoxinq chiru li Qaawa' rik'in kitaar, chenimaaq xloq'al rik'in aarp li lajeeb' 
ru; 

3b'ichahomaq junaq ak' b'ich cho'q re a'an, tooch'omaq li wajb' chi chaab'il chi 
sahaq sa' eech'ool! 

4Xb'aan naq tz'aqal yaal li raatin li Qaawa', ut chixjunil li xb'aanuhom ub'elanb'il 
sa' xb'een li yaal. 

5A'an q'axal naxra li tiikil ch'oolej ut li yaal; nujenaq li ruuchich'och' rik'in 
xrahom li Yos. 

6Xb'aan raatin li Qaawa' ki'uxk li choxa; rik'in li xmusiq' kiyoob'tesiik chixjunil li 
wank chisa'. 

7Naxch'utub' xha'el li palaw kama' sa' junaq kuk, ut naxk'eheb' sa' xna'aj 
xk'ihaleb' xchamal li ha'. 

8Chixjunil li ruuchich'och' chixxiwaaq ru li Qaawa', chesiksiki eerib' chiru li 
wankex junsut junrub'el choxa. 

9Xb'aan naq ki'aatinak, ut jo'kan ki'uxk; ki'ok chi taqlank, ut kiyaalo'k chixjunil. 

10Li Qaawa' naxpo' li xk'uub'ahomeb' li xninqal ru tenamit, ut naxk'e chi maak'a' 
na'ok wi' li xk'a'uxeb' li poyanam. 

11Ab'an li xk'uub'ahom li Qaawa' xaqxo chi junelik; chixjunil li naxk'oxla wank 
junq'e junq'e kutan. 

12Us xaq re li tenamit li wank cho'q xYos li Qaawa', li tenamit sik'b'il ru cho'q 
reechanihom. 

13Li Qaawa' na'ilok chaq toj sa' choxa, ut naril chixjunileb' li poyanam: 

14toj sa' chaq li xloq'laj k'ojarib'aal naxka'ya jo'k'ihaleb' li wankeb' junsut 
junrub'el choxa. 

15A'an kiyiib'ank re li junjunq chi ch'oolej ut naxk'e reetal jo'ch'inal jo'nimal li 
neke'xb'aanu. 

16Moko nakole'k ta li awab'ej xb'aan naq numtajenaqeb' laj puub', chi moko 
taakole'q li kaw rib' xb'aan xnimal li xmetz'ew. 

17Maak'a' na'ok wi' li kawaay re li kolb'a ib'; us ta q'axal nim li xkawilal, ink'a' 
truuq taakoloq. 

18Ab'an li Qaawa' naxk'aak'aleheb' li neke'xiwank ru, eb' li wankeb' royb'enihom 
rik'in li xrahom, 

19re naq te'kole'q chiru li kamk ut te'ch'oolaniiq sa' xkutankil li we'ej. 

20Laa'o kaw qach'ool rik'in li Qaawa': a'an laj tenq'ahom qe ut li xkolb'al qib'. 

21Rik'in a'an nasaho'k li qach'ool, k'ojk'o li qaanm rik'in li xloq'laj k'ab'a'! 

22Chahoy taxaq laarahom sa' qab'een, at Qaawa', jo' naq xaqxo aawik'in li 
qoyb'enihom. 

Sal 34 

SAALM 34 (33) 
Xb'ihomal li neb'a' 

1Xsaalm laj David. Kixb'icha naq ki'elk chiru laj Abimélek,yo chaq chi xpak'b'al rib' 

jo' kaan ru. 

2Tin'usilaatina li Qaawa' chi junelik, tinnima ru rik'in xtz'uumal we chi junelik. 

3Laa'in ninnima wib' sa' xk'ab'a' li Qaawa': ab'ihomaq laa'ex li neb'a' ut chisaho'q 
sa' eech'ool! 

4Qanimaaq ru li Qaawa' wochb'eenex, junxikikaqo chi xterq'usinkil li xk'ab'a'. 

5Xinpatz'ok re li Qaawa', ut a'an xinxsume chaq: xinrisi sa' chixjunil li xiw xiw 
wankin wi'. 

6Eb' li neke'xka'ya li Qaawa' taalemtz'unq li rilob'aaleb' kama' li saq'e; ink'a' 
te'kaqo'q xb'aaneb' xxutaan. 

7Naq li neb'a' naxyaab'a li xk'ab'a', na'ab'iik xb'aan; li Qaawa' nakolok re chiru 
chixjunil li xrahilal. 

8Li x'ánjel li Qaawa' naxk'aak'ale ut naxkoleb' jo'k'ihaleb' li neke'paab'ank chiru li 
Yos. 

9Yalomaq ut k'ehomaq reetal: makach'in xchaab'ilal li Qaawa'! Us xaq reheb' li 
neke'muhenk rik'in. 

10Cheroxloq'iiq li Qaawa' laa'ex li sik'b'il eeru xb'aan, xb'aan naq eb' li 
neke'paab'ank chiru maak'a' taamajelo'q reheb'. 

11Eb' li b'ihom neke'kanaak sa' neb'a'il ut sa' we'ej, ab'an eb' li neke'xsik' li 
Qaawa' maak'a' taamajelo'q reheb'. 

12Ex walal ink'ajol, kimqex ut chineerab'ihaq: twaj xk'utb'al cheru roxloq'inkil li 
Qaawa'. 

13Ma nakawaj naq najtaq roq laayu'am? Ma nakarahi naq sa taanumsi naab'aleb' 
li kutan? 

14Chara li ru'uj aawaq' chiru li ink'a' us, miwank li tik'ti' sa' xtz'uumal aawe; 

15chawisi aawib' sa' li maa'usilal ut chab'aanu li us, chasik' li tuqtuukilal ut chak'e 
aach'ool chirix a'an. 

16Li Qaawa' naxk'aak'aleheb' li tiikeb' ru xyu'am, ut narab'iheb' naq neke'xyaab'a 
li xk'ab'a'. 

17Ab'an xik' narileb' laj b'aanuhom maa'usilal re naq maak'a'aq chik xpatz'b'aleb' 
sa' ruuchich'och'. 

18Neke'xyaab'a xk'ab'a' li Qaawa', ut a'an narab'iheb'; narisiheb' sa' chixjunil li 
rahilal wankeb' wi'. 

19Nach' wank li Qaawa' rik'ineb' li neke'maynak xch'ool: a'an naxkoleb' li maak'a' 
chik royb'enihomeb'. 

20Numtajenaq li rahilal neke'xk'ul li tiikeb' xch'ool; ab'an li Qaawa' na'isink 
reheb' sa' chixjunil. 

21A'an nakolok reheb' chixjunil li xb'aqeleb' re naq maajun junaq reheb' 
taatoqe'q. 

22Ab'an li ink'a' useb' xna'leb', a' li maa'usilal taakamsinq reheb'; eb' li 
neke'tz'eqtaanank re li tiik xch'ool te'k'ehe'q xtojb'al rix li xmaakeb'. 

23Li Qaawa' naxkoleb' laj k'anjel chiru; maak'a'aq tojb'amaak sa' xb'eeneb' li 
neke'muhenk rik'in. 

Sal 35 

SAALM 35 (34) 
Xtij li tiik xch'ool naq yo chi rahob'tesiik 

1Xsaalm laj David. 

At Qaawa', yalon rik'ineb' li neke'raj yalok wik'in, pleetin rik'ineb' li 
neke'pleetink we. 

2Chap li koleb' ib' ut li ramleb' ch'iich', ut xaqlin chaq chintenq'ankil. 

3B'otz' laajutz' che' sa' rochoch ut rameb' li neke'rahob'tesink we: “Laa'in laj kolol 
aawe”, cha'qat we. 

4Te'kaqo'q xb'aaneb' xxutaan eb' li neke'raj inkamsinkil; che'sutq'iiq chirixeb' chi 
sachsooqeb' xch'ool eb' li neke'yoob'ank ch'a'ajkilal chiwix. 

5Chanchanaqeb' taxaq li xmoqojil ixim sa' iq'; li x'ánjel li Qaawa' chicha'cha'inq 
reheb'. 

6Q'oqyinaq taxaq ru li xb'eheb' ut yolyolaq ru, naq yooq raanilasinkileb' xb'aan li 
x'ánjel li Qaawa'. 

7Xb'aan naq xe'xk'e inra'lenkil chi maak'a' inmaak; xe'xb'ekatq injulel, us ta ink'a' 
xinmaakob'k. 

8Chichalq taxaq li sache'k sa' xb'eeneb' chi maak'a'eb' sa' xch'ool: che'chape'q 
taxaq xb'aan li ra'al xe'xyiib', che't'ane'q taxaq sa' li jul b'ekb'il xb'aaneb'! 

9K'ajo' naq taasaho'q linch'ool rik'in li Qaawa'; sa chik tinwanq xb'aan naq 
xinaakol. 

10Tinye chi anchal li waanm: “At Qaawa', ani ta chik jo' laa'at chi xkolb'al li 
maak'a' xmetz'ew chiru li kaw rib', jo'wi' li neb'a' chiru li narahob'tesink re?”. 

11Neke'chalje'k testiiw aj b'alaq', yookeb' chinjitb'al chirix li ink'a' ninnaw. 

12Usilal ninb'aanu reheb' a'an, a'ut a' chik li maa'usilal nink'ul sa' ruq'eb'. K'ajo' 
naq namayok li waanm! 

13Naq xe'yajerk eb' a'an, laa'in xink'e saak chiwix, xinyot' linch'ool rik'in ayuun, 
ut kok'aq xsa' yookin chi tijok sa' li waanm. 

14Ninxik ninchalk chi lumluukin, chi ra sa' inch'ool. K'ajo' naq xyot'e'k li waanm 
kama' wi' xkamk linna', li was, malaj junaq wamiiw. 

15Ab'an naq xintaw inch'a'ajkilal, xe'se'ek ut xe'ch'utlaak; xe'xch'utub' rib' re 
xxik'b'al wilb'al: maak'a' sa' inch'ool naq xine'xsak', tik ink'a' xe'xkanab' 
inrahob'tesinkil. 

16Sa' xmajelal li xpaab'aaleb' xine'reetz'u, xe'xk'uxuxi ruuch reheb' re xxik'b'al 
wilb'al. 

17Toj jo' najtil chik, at Qaawa', yal taawileb'? Chinaakol taxaq chiruheb', chawisi 
taxaq linyu'am sa' ruq'eb' li kaqkoj. 

18Tinb'anyoxinq chawu sa' li nimla ch'utam ut tinnima aawu sa' xyanqeb' li k'iila 
tenamit. 

19Minse'ek taxaq xb'aan xmemileb' li xik' neke'ilok we; mine'xmutz'uuchin taxaq 
eb' li neke'tz'eqtaanank we chi maak'a' xyaalal. 

20Maawa' li tuqtuukil usilal yookeb' chi xyeeb'al; a' b'an li b'alaq'il yookeb' chi 
xyoob'ankil reheb' li tuulaneb' sa' qatenamit; 

21Neke'xjap re chinse'b'al: “Ja, ja, ak xqil rik'in qu!”, chankeb'. 



1036 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

22At Qaawa', laa'at aawilom, matkanaak chi ch'anch'o, at inYos, matkanaak chi 
najt wik'in. 

23Ajsi aawu, waklin chintenq'ankil, at inYos, at inNa' at inYuwa'; oken chinkolb'al. 

24Raqon aatin chiwix jo' chanru xtiikilal laach'ool. At Qaawa', at inYos, mine'xse'e 
taxaq. 

25Me'xye taxaq sa' xch'ooleb': “A'an tz'aqal li qajom!”, chi moko te'xye: 
“Xoonumtaak sa' xb'een!”. 

26Xutaanal taxaq che'kanaaq ut che'eetz'uuq eb' li neke'saho'k xch'ool rik'in li 
rahilal yookin xk'ulb'al; che'kanaaq taxaq sa' xutaanal ut che'majewaaq jo'k'ihal 
li neke'raj numtaak sa' inb'een. 

27Che'b'ichanq ut chisaho'q sa' xch'ooleb' jo'k'ihal li neke'raj naq us tin'elq; 
junelik che'xyehaq: “Rajawal nim li Qaawa', li nasaho'k xch'ool rik'in naq us 
na'elk laj k'anjel chiru!”. 

28Ut laa'in tinb'icha laatiikilal, k'ajo' naq tinnima aawu chiru chixjunil li kutan. 

Sal 36 

SAALM 36 (35) 
Li xmaa'usilal li winq ut li rusilal li Yos 

1Re li xjolomileb' laj b'ichanel. Xsaalm laj David,laj k'anjel chiru li Qaawa'. 

2Li ink'a' us xna'leb', a' li maak na'aatinak sa' xchamal li xch'ool; tik ink'a' 
naxxiwa ru li Yos. 

3K'ajo' naq naxra rib' ut ink'a' naxk'e reetal li xmaak chi moko naxtz'eqtaana li 
xmaa'usilal. 

4Junes tz'ajn aj aatin naxye ut ka'aj chik b'alaq'ik naxb'aanu; ink'a' naraj xtawb'al 
ru chi moko xb'aanunkil li us. 

5Naq jiljo sa' xwarib', junes maak naxk'uub' ru; kaw xch'ool sa' li b'e ink'a' us ut 
ink'a' naxtz'eqtaana li maa'usilal. 

6At Qaawa', toj sa' choxa nawulak laarahom, toj sa'eb' li choql nawulak xnimal 
laachaab'ilal; 

7li xtiikilal laach'ool chanchan xterameb' li ninqi tzuul, ut laak'uub'ahom 
chanchan xchamal li nimla palaw. At Qaawa', laa'at nakat-ilok reheb' li poyanam 
ut eb' li xul. 

8At inYos, k'ajo' xchaq'al ru laarahom! Jo'kan naq eb' li poyanam neke'muhenk 
rub'el laakupuhom. 

9Neke'xch'oolani rib' rik'in li saa'us wank sa' laawochoch; chanchan xkawil oq li 
nima', li sahilal nakak'e chi ruk'eb'. 

10Xb'aan naq aawik'in wank li xyo'leb'aal li yu'am; ut wi nokoohaakutanob'resi, 
wanko sa' saqenk. 

11Chahoy xnimal laarahom sa' xb'eeneb' li neke'xnaw aawu; chak'ut xtiikilal 
aak'a'uxl rik'ineb' li tiikeb' xch'ool. 

12Ink'a' taxaq tinxyeq'i sa' roq li q'etq'et, chi moko chinrisi sa' linna'aj li ink'a' us 
xna'leb'. 

13Chek'e reetal chanru neke't'ane'k laj b'aanuhom maa'usilal: xe'kute'k chi 
ch'och', ut ink'a' chik neke'ruhank chi xaqliik. 

Sal 37 

SAALM 37 (36) 
K'aru toxe'kanaaq wi' laj maak ut li tiik xch'ool 

1Xsaalm laj David. 

Michalk aak'a'uxl xb'aaneb' li ink'a' useb' xna'leb', maakaqali eb' li ink'a' 
neke'xb'aanu li tiikilal. 

2Xb'aan naq junpaat te'chaqiq kama' naxk'ul li pim; kama' natz'umaak li 
pach'aya' naq te'oso'q. 

3Kawaq aach'ool rik'in li Qaawa' ut b'aanu li us, wanqat sa' laana'aj ut chatk'iiq 
sa' tuqtuukilal; 

4chiwanq xsahil aach'ool rik'in li Qaawa' ut taak'ehe'q aawe li naraj laawaanm. 

5Chaq'axtesi aawib' rub'el roq rub'el ruq' li Qaawa', k'ojk'ooq aach'ool rik'in, ut 
A'an taatenq'anq aawe; 

6tixk'e chi kutano'k li xtiikilal laawaanm jo' naq nasaqewk, taalemtz'unq li 
xchaab'ilal laayu'am jo' naq nawa'leb'o'k. 

7Hilan rik'in li Qaawa', chiwanq aawoyb'enihom rik'in; matjosq'o'k xb'aan li winq 
li us na'elk sa' chixjunil, chi moko xb'aaneb' li tenamit li junes raaxiik' 
neke'xyoob'. 

8Matpo'k, chakanab' laajosq'il; wi yal ch'inpo'aqat, ra taachalq sa' aab'een: 

9xb'aan naq eb' laj b'aanuhom maa'usilal te'sache'q chi junajwa, a'ut li 
k'ojk'ookeb' xch'ool rik'in li Qaawa' te'reechani li chaab'il na'ajej. 

10Sa' jun ch'ina k'amok maak'a'aqeb' chik li ink'a' useb' xna'leb'; us ta taasik'eb' 
sa' li xna'ajeb', ab'an maab'ar chik taataweb'. 

11A'ut eb' li neb'a' te'reechani li chaab'il na'ajej. K'ajo' xnimal li tuqtuukil usilal 
te'xyal chi junelik! 

12Li ink'a' us xna'leb' naxk'uub' raaxiik' sa' xb'een li tiik xch'ool, naxk'uxuxi ruuch 
re sa' xb'een xb'aan xjosq'il. 

13Ab'an li Qaawa' naxse'e xaq li yib'ru xna'leb': naxnaw naq wulak re xq'ehil naq 
taasache'q. 

14Li ink'a' useb' xch'ool neke'risi xch'iich'eb' sa' rochocheb', ut neke'xyu' rix li 
xna' simaj sa' xb'een li neb'a' ut li toq'ob' ru, re xkamsinkileb' li tiikeb' ru xyu'am. 

15Ab'an a'eb' ajwi' li xch'iich' taaxeq'oq reheb', li xna' xsimajeb' talaje'toqje'q 
chiruheb'. 

16Us ta kach'in ajwi' li k'aru re li tiik xch'ool, ab'an q'axal us wi' chik chiru 
xb'ihomaleb' laj maak, 

17xb'aan naq li ink'a' useb' xna'leb' taajuk'e'q li xwankileb', a'ut li tiikeb' xch'ool 
a' li Qaawa' taakuutunq reheb'. 

18Li Qaawa' naxk'aak'aleheb' li tiikeb' xch'ool jo' najtil te'wanq sa' ruuchich'och'; 
ut li k'aru te'reechani, taawanq chi junelik. 

19Moko ra ta te'xk'ul sa' xq'ehil li rahilal; ut naq taawanq we'ej, numtajenaqaq li 
xtzekemqeb'. 

20A'ut eb' laj maak te'sache'q chi junajwa; te'oso'q eb' li xik' neke'ril li Qaawa', 
kama' li xchaq'alil ru li pim, chanchanaqeb' li sib' sa' iq' naq te'sachq. 

21Li ink'a' us xna'leb' nato'onink ut ink'a' chik naxk'e reeqaj li xto'; a'ut li tiik 
xch'ool a'an aj uxtaan ut nasihink chi anchal li raanm. 

22Li osob'tesinb'il xb'aan li Qaawa', a'an taa'eechaninq re li chaab'il na'ajej; ab'an 
li tz'eqtaananb'il xb'aan, taasache'q chi junajwa. 

23A' li Qaawa' nab'eresink re li winq; nasaho'k sa' xch'ool rik'in rilb'al li xyu'am. 

24Us ta taatichk'oq, ab'an ink'a' taat'ane'q, xb'aan naq ch'iloninb'il xb'aan li 
Qaawa'. 

25Sa' chaq insaajilal ut chalen anaqwan sa' intiixilal maajun wa wilom junaq tiik 
xch'ool tz'eqtaananb'il ta xb'aan li Yos, chi moko wab'ihom naq eb' li ralal xk'ajol 
xe'xlemooxni ta xwaheb'. 

26Rajlal kutan na'uxtaanank ut nak'ehok to': eb' li ralal xk'ajol te'osob'tesiiq chi 
junelik. 

27Kol aawib' chiru li maa'usilal ut b'aanu li us, ut junelik wanq junaq 
aamuheb'aal, 

28xb'aan naq li Qaawa' naxra li tiikil ch'oolej, ut ink'a' naxkanab' xjuneseb' li 
neke'paab'ank re. Li ink'a' useb' xna'leb' te'sache'q chi junajwa; li ralal xk'ajoleb' 
laj maak te'isiiq chi junwaakaj. 

29Ab'an li tiikeb' xch'ool te'reechani li chaab'il na'ajej, ut aran te'wanq junq'e 
junq'e kutan. 

30Li chaab'il xch'ool junes choxahil na'leb' naxye; naq na'aatinak, junes li yaal 
na'elk sa' re. 

31Xb'aan naq wank sa' xch'ool li xchaq'rab' li xYos ut ink'a' nakab'roxink xk'a'uxl 
sa' xb'e li Qaawa'. 

32Li ink'a' us xna'leb' naxk'e reetal li tiik xch'ool ut naxsik' chan raj ru naq 
tixkamsi; 

33ab'an li chaab'il xyu'am ink'a' taak'ehe'q sa' ruq' laj maak xb'aan li Yos, chi 
moko taateneb'aaq maak sa' xb'een naq wanq li raqb'a aatin. 

34Kawaq aach'ool rik'in li Qaawa' ut b'aanu li rajom: taak'ehe'q aaloq'al ut 
taaweechani li chaab'il na'ajej; laa'at toxaawil xsachik li ink'a' useb' xna'leb'. 

35Ak wilom li ink'a' us xch'ool chi xnimob'resinkil rib', chanchan jun nimla 
tz'unu'j che' naq xxaqab' rib'; 

36xinnume'k wi' chik ut maak'a' chik sa' xna'aj, xinsik'i ut maab'ar chik 
xtawmank. 

37Il li tiik xch'ool ut k'e reetal li chaab'il xna'leb': ani nawank sa' tuqtuukilal, 
te'wanq ralal xk'ajol; 

38ab'anan eb' laj maak te'sache'q xwankil, eb' li ralal xk'ajol li ink'a' useb' xna'leb' 
te'sachq chi junajwa. 

39Rik'in li Qaawa' nachalk chaq xkolb'aleb' li tiikeb' xch'ool: A'an li xkawub' 
xch'ooleb' naq wankeb' sa' rahilal. 

40Li Qaawa' natenq'ank reheb' ut narisiheb' sa' rahilal; narisiheb' sa' ruq' laj 
maak ut naxkoleb', xb'aan naq rub'el roq neke'muhenk. 

Sal 38 

SAALM 38 (37) 
Tz'aamank sa' li rahilal 

1Xsaalm laj David. Re xjultikankil. 

2At Qaawa', minaaq'us sa' laajosq'il, minaak'e chi xtojb'al linmaak sa' xpo'ik 
laach'ool. 

3Xb'aan naq xlaje'xlap rib' laasimaj sa' lintib'el, ra naweek'a xb'aan li raalal 
laawuq' sa' inb'een; 

4maak'a' chik rusil lintib'el xb'aan laajosq'il, maak'a' chik xkawilal linb'aqel 
xb'aaneb' linmaak. 

5Relik chi yaal naq linmaak q'axal naxq'ax linteram, k'ajo' raalal chiru xkawilal 
linmetz'ew. 

6Linxox yo chi pojenk ut x'ok chi chuho'k: xmaak'a'il inna'leb' naq yookin chi 
xk'ulb'al a'an; 

7k'utzk'uukin aj chik, lub'luukin chi junajwa ut q'axal ra sa' inch'ool chiru 
chixjunil li kutan. 

8Xsipoje'k li xyi wix xb'aan li tiq, maak'a' chik rusil lintib'el xb'aan li yajel; 

9tawajenaqin, putz'inb'ilin chinjunxaqalil, aakanin aj chik, ka'aj chik maa na'elk li 
waanm. 

10At Qaawa', ch'olch'o chawu chixjunil li nawaj, moko muqmu ta naq yookin chi 
yaab'ak; 

11natentotk li waanm, yo chi lajk linmetz'ew, a' ajwi' xsa' li wu yo chi moyk. 

12Eb' li wamiiw ut eb' linkomon neke'kanaak chi najt, eb' li wech'alal neke'elk 
chink'atq xb'aan linyajel. 

13Eb' li neke'raj inkamsinkil neke'xyal xq'e chinra'lenkil; eb' li neke'xrahi 
ch'a'ajkilal we neke'xk'uub' inrahob'tesinkil, ut chixjunil li kutan neke'xyoob' 
aatin chiwix. 

14A'ut laa'in nintz'apxiki wib' ut ink'a' nawab'i, ninb'aanu wib' jo' li mem, ut ink'a' 
nin'aatinak; 

15kama'in li winq li ink'a' na'ab'ink ut ink'a' naxsume ru li nayeemank re. 

16Aawik'in, at Qaawa', wank li woyb'enihom; laa'at taasume linpatz'om, at 
Qaawa', at inYos. 

17Ka'ajwi' a'in nintz'aama chawu: “Mine'xse'e, me'numtaak sa' inb'een naq 
tintichk'oq!”. 

18A'ut anaqwan kach'in chik maa nint'ane'k, li rahilal wankin wi' tik ink'a' 
nikinxkanab'. 

19Tinxooto linmaak chawu, k'ajo' xrahil linch'ool xb'aan li xinmaakob'k wi'. 

20Numtajenaqeb' chik li xik' neke'ilok we chi maak'a' xyaalal, naab'aleb' li 
neke'tz'eqtaanank we chi maak'a' inmaak, 

21eb' li neke'sumenk usilal rik'in maa'usilal ut neke'jitok we xb'aan naq 
ninb'aanu li us. 

22At Qaawa', minaakanab' injunes; at inYos, matnajtok wik'in! 

23Chalqat sa' junpaat chintenq'ankil, at inNa' at inYuwa', aj Kololat we! 

Sal 39 

SAALM 39 (38) 
Moko najt ta roq li qayu'am 

1Re li xjolomileb' laj b'ichanel jo'wi' re laj Jedutún. Xsaalm laj David. 

2Xinye sa' inch'ool: “Tink'e reetal li ninb'aanu re naq ink'a' tinmaakob'q rik'in li 
waatin; tintz'ap xsa' we rik'in t'ikr naq wanqin chiruheb' li ink'a' useb' xna'leb'”. 

3Xinkanaak chi ch'anch'o jo'kin junaq mem, ink'a' chik xin'aatinak. Ab'an naq 
saheb' chik sa' xch'ool, xnimank ajwi' linrahilal. 

4Xmayok li waanm xb'aan yot'e'k, xxamnak linch'ool xb'aan linrahilal; jo'kan naq 
xin'aatinak ut xinye: 

5“At Qaawa', chak'e chinnaw jo'q'e taaraqe'q linyu'am, jo' najtil chik tin'iloq 
kutan, re tinnaw naq yal numelin arin sa' ruuchich'och'. 

6Yal kach'in ajwi' linkutan xak'e, jwal b'a'b'ay linyu'am chawu laa'at; jun apunk 
ajwi' li xyu'am chixjunileb' li poyanam. 

7Li junjunq nanume'k chanchan junaq mu; chixjunil li b'ihomal naqach'utub' yal 
jun apunk ajwi': ink'a' naqanaw ani aj ik'in taakanaaq. 

8Jo'kan, at Qaawa', k'aru nawoyb'eni? Ka'aj chik aawik'in kaw linch'ool. 

9Chakuy chasach chixjunil linmaak, minaak'e chi se'eek xb'aaneb' li maak'a'eb' 
xna'leb'. 

10“Ch'anch'o xinkanaak, maak'a' chik ninye, xb'aan naq laa'at xatb'aanunk re. 

11Chawisi taxaq sa' inb'een li rahilal a'in; oso'k we rub'el xwankil laawuq'. 

12Naq nakak'ajtesi ru li winq xb'aan li xmaak, nakatij ut nakachaab'ilob'resi li 
xna'leb'. Chanchan naxb'aanu li xmaxel li che' naq nakaq'aares li k'aru nawulak 
chiru. Li xyu'am li winq yal jun apunk ajwi'. 

13“At Qaawa', chak'ul taxaq lintij, chawab'i taxaq naq japjo we chayaab'ankil; 
maatz'apxiki aawib' naq yookin chi yaab'ak. Xb'aan naq yal aj numelin chawu, yal 
aj ula'in aawe, jo'keb' ajwi' chixjunil linna' linyuwa'. 

14Ch'anab' b'ayaq rilb'al wu re taak'ojlaaq li waanm, rub'elaj tinq'ajq tinsutq'iiq 
ut ink'a' chik tinwanq chawu”. 

Sal 40 

SAALM 40 (39) 
Yoxink ut tz'aamank 

(Sal 70) 

1Re li xjolomileb' laj b'ichanel. Xsaalm laj David. 

2Xink'ojob' linch'ool rik'in li Qaawa', ut a'an xk'utzub' chaq rib' re rab'inkil li 
xyaab' inkux. 

3Xinrisi chaq sa' xchamal li jul, xinrisi sa' li saab' ha' yookin wi' chi sub'e'k, 
xinxk'e chi b'eek sa' xb'een li saqoonak: maak'a' chik tink'ul sa' linb'eenik. 

4Xk'e chinb'icha jun li ak' b'ich re xnimankil ut xb'ichankil ru li qaYos. Naab'aleb' 
xe'ilok re ut xe'xkub'si xwankil, xe'xk'ojob' xch'ooleb' rik'in li Qaawa'. 

5Us xaq re li xkawuuk xch'ool rik'in li Yos, us xaq re li ink'a' naxjunaji rib' 
rik'ineb' li q'etq'et, a'eb' li sachenaqeb' chirixeb' li jalanil yos. 

6At Qaawa', at inYos, naab'al li sachb'ach'oolej xab'aanu, k'ajo' xk'ihal li xninqal 
ru aak'a'uxl chiqix: maajun truuq xjuntaq'eetankil rib' aawik'in! Nawaj raj 
xyeeb'al resil ut xpuktesinkil, ab'an ink'a' ninruhank chi rajlankileb'. 

7Mayejak ut yeechi'ink ink'a' xawaj, xteeb'al b'an chik linxik xab'aanu. Ink'a' 
xapatz' k'atb'il xul chi moko mayejak; 

8jo'kan naq xinye: We'kin, chalk we, chankin. Tz'iib'anb'il chiwix sa' li b'otb'ookil 
hu 

9naq tento tinb'aanu laawajom. At inYos, k'ajo' naq nasaho'k linch'ool 
chapaab'ankil, wank laaChaq'rab' sa' li waanm chi junelik. 

10Xinpuktesi resil li xtiikilal laach'ool sa' li nimla ch'utam; ink'a' xintz'ap xsa' we, 
ch'olch'o chawu, at Qaawa'. 

11Moko xintz'ap ta sa' li waanm naq tiik aach'ool, xinpuktesi b'an resil 
laachaab'ilal ut laakolom; ink'a' xinmuq laarahom ut laawuxtaan chiru 
laatenamit. 

12A'ut laa'at, at Qaawa', maakanab' taxaq ruxtaanankil wu; sa' xk'ab'a' laarahom 
ut laatiikilal chinaak'aak'ale taxaq chi junelik. 

13Xb'aan naq naab'al li rahilal sutsuukin wi', ink'a' naru rajlankileb'. Xnumtaak li 
maak sa' inb'een ut ink'a' chik saqenk nin'ilok: q'axal numtajenaqeb' chik 
linmaak chiruheb' li rismal linjolom; k'ajo' naq nach'inank linch'ool. 

14Chakuy taxaq inmaak, at Qaawa', ut chinaakol; seeb'a chaq aawib' 
chintenq'ankil, at Qaawa'! 

15Che'kanaaq sa' xutaan ut che'sachq sa' xch'ooleb' chixjunileb' li neke'ajok 
inkamsinkil! Che'sutq'iiq chirixeb' chi sachsooqeb' xna'leb' eb' li neke'ajok 
xb'aanunkil maa'usilal we! 

16Che'q'ajq chirixeb' xb'aaneb' xxutaan eb' li neke'se'enk we: “Ja, ja!”, chankeb'. 

17Ab'an che'nujaq rik'in nimla sahil ch'oolej chixjunileb' li neke'sik'ok aawe. 
Che'xye chi junelik jo'k'ihaleb' li neke'rahok re laakolom: “Q'axal nim li Qaawa'!”, 
cha'qeb'. 

18Us ta laa'in maak'a' wank we ut q'axal xtoq'ob'aal wu, ab'an li Qaawa' na'ilok 
we. At inYos, matb'ayk chaq: laa'at laj tenq'ahom we ut laj kolol we. 

Sal 41 

SAALM 41 (40) 
Tijok sa' li rahilal ut sa' li yajel 

1Re li xjolomileb' laj b'ichanel. Xsaalm laj David. 

2Us xaq re li natenq'ank re li neb'a': taakole'q xb'aan li Qaawa' sa' xq'ehil li 
rahilal. 

3Li Qaawa' taa'iloq re ut tixk'e xyu'am; tixk'e xsahil xch'ool sa' li ruuchich'och' 
a'in, ut ink'a' tixkanab' chi t'ane'k sa' ruq'eb' li xik' neke'ilok re. 

4Li Qaawa' taak'irtasinq re naq yokyooq xb'aan li rahilal; trisi li xyajel ut tixk'e 
wi' chik xmetz'ew. 

5Xinye sa' inch'ool: “Chawuxtaana wu, at Qaawa'; xinmaakob'k chawu, 
chinaak'irtasi taxaq”. 

6Eb' li xik' neke'ilok we neke'xtz'aama li ink'a' us sa' inb'een: “Jo'q'e taakamq, re 
naq ink'a' chik taapatz'e'q xk'ab'a'?”, chankeb'. 

7Naq neke'chalk chi wilb'al, neke'aatinak rik'in tik'ti', nujenaq li xch'ooleb' chi 
maa'usilal; ut ka'ajwi' xe'elk, sa' junpaat xe'xtikib' aatinak chirix injolom. 

8Junxikikeb' chi xtz'ilinkil wix eb' li xik' neke'ilok we, neke'xk'oxla naq inmaak 
wib' nink'ul li rahilal: 

9“Wank chik rub'el xwankil li xb'alb'a; jiljo anaqwan, ink'a' chik taawakliiq”, 
chankeb'. 

10A' ajwi' li wamiiw, li kaw inch'ool chirix, li nawa'ok linwa, xtaqsi li roq sa' 
inb'een. 

11Ab'anan laa'at, at Qaawa', chawuxtaana wu ut chinaawaklesi taxaq re naq 
te'xtoj xmaakeb' jo' xk'ulub'eb'. 

12Rik'in a'in tinnaw naq laa'at nikinaara: wi li xik' na'ilok we ink'a' tixye naq 
xnumtaak sa' inb'een. 

13Laa'at tatk'ehoq xkawub' linch'ool xb'aan naq maak'a' inmaak; junelik tinaak'ul 
rub'el laawoq rub'el laawuq'. 

14Usilaatinanb'il taxaq li Qaawa', li xYos laj Israel, chalen chaq junxil, anaqwan ut 
junelik junq'e junq'e kutan. Jo'kan taxaq, jo'kan taxaq! 

Sal 42 

SAALM 42-43 (41-42) 
Xtij li wan chaq chi najt 

1Re li xjolomileb' laj b'ichanel. Xb'icheb' li ralal xk'ajol laj Koré. 

2Jo' naq li kej naxsik' li roqha', jo'kan naq yookin chasik'b'al, at inYos. 

3Li waanm nachaqik re chirix li Qaawa', li yo'yookil Yos. Jo'q'e xaq tinruuq toxwil 
xnaq' ru linYos? 

4Li xya'al wu a'an linwa chi q'eq ut chi kutan, naq junelik neke'xye we: “B'ar 
wank laaYos?”, chankeb'. 

5Namayok li waanm naq nanaqk sa' inch'ool chanru naq xink'am xb'eheb' li k'iila 
tenamit: yooko chi xik sa' rochoch li Yos ut japjo qe chi yoxink. K'ajo' li sahil 
ch'oolej sa' li ninq'e! 

6K'a'ut naq ninyot'e'k ut ch'i'ch'i' wankin? Li woyb'enihom wank rik'in li Yos; 
laa'in toj tinloq'on ru: a'an laj Kolol we, a'an linYos! 

7Q'axal namayok li waanm, jo'kan naq nakatjultiko'k we, at inYos, arin toj sa' 
xyo'leb'aal li nima' Jordán ut sa' xch'och'el Hermón, arin toj sa' li tzuul Misar. 

8K'ajo' naq na'aakanak xyaab'eb' li nima' naq neke'xjunaji rib' sa' xchamal li jul; 
xlaje'nume'k sa' inb'een chixjunileb' li xkawil oq nima' taqlanb'ileb' aab'aan. 

9Chi kutan li Qaawa' tixtaqla chaq li rusilal, ut chi q'eq li xb'ich taamusiq'anq we: 
a'anaq lintij chiru linYos aj yoob'tesihom we. 

10Tinye re li Yos: “At insaqoonak, k'a'ut naq xinsachk sa' aach'ool? K'a'ut naq ra 
sa' li waanm? Q'axal rahob'tesinb'ilin xb'aaneb' li xik' neke'ilok we”. 

11Neke'xtoq linb'aqel ut nikine'xhob'; chixjunil li kutan neke'xpatz' we: “B'ar 
wank laaYos?”. 

12K'a'ut naq ninyot'e'k ut ch'i'ch'i' wankin? Li woyb'enihom wank rik'in li Yos; 
laa'in toj tinloq'on ru: a'an laj Kolol we, a'an linYos! 

Sal 43 

1Charaq aatin chiwix, at Qaawa', ut chinaakol chiruheb' li tenamit a'in ink'a' useb' 
xch'ool; kolin chiru laj tik'ti' ut laj b'alaq'. 

2Laa'at linYos ut laj k'aak'alehom we: k'a'ut naq xinaatz'eqtaana? K'a'ut naq ra sa' 
li waanm? Q'axal rahob'tesinb'ilin xb'aan li xik' na'ilok we. 

3Chataqla chaq laakutan laasaqenk ut li yaal: a'aneb' taxaq te'b'eresinq we ut 
tine'xk'am toj sa' laaloq'laj tzuul, toj sa' laaloq'laj muheb'aal. 

4Toja' naq tinwulaq sa' laa'artal, rub'el laawoq, at Yos li nakatk'ehok xsahil 
inch'ool. Tinnima aawu rik'in aarp, at Qaawa', at inYos. 

5K'a'ut naq ninyot'e'k ut ch'i'ch'i' wankin? Li woyb'enihom wank rik'in li Yos; 
laa'in toj tinloq'on ru: a'an laj Kolol we, a'an linYos! 

Sal 44 

SAALM 44 (43) 
Xrahil xch'ool li xtenamit li Yos 

1Re li xjolomileb' laj b'ichanel. Xb'icheb' li ralal xk'ajol laj Koré. 

2At qaYos, rik'in qaxik xqab'i resil ut eb' li qana' qayuwa' xe'xseeraq'i qe k'aru 
xab'aanu najter q'e kutan, naq toj wankeb' chaq eb' a'an. 

3Rik'in laawuq' xawaanilasiheb' li tenamit, xarahob'tesi chixjunileb' li poyanam 
re xk'ojob'ankil eb' li qana' qayuwa' sa' li xna'ajeb', re naq te'k'iiq ut te'nimanq. 

4Ch'olch'o naq moko rik'in ta yalok u xe'reechani li na'ajej, chi moko rik'in li 
xnimal xwankileb' xe'q'axok u, sa' xk'ab'a' b'an laawankil, rik'in laanim uq' ut li 
xlemtz'unkil xnaq' aawu, xb'aan naq k'ajo' xaraheb' chaq. 

5At inYos, at Eechal we, junes sa' aach'ool x'alaak naq taaq'axoq u laj Jakob; 

6rik'in laatenq'aal xoonumtaak sa' xb'eeneb' li xik' neke'ilok qe; sa' aak'ab'a' 
laa'at xqayeq'iheb' li q'axal neke'rahob'tesink qe. 

7Moko rik'in ta xna' linsimaj xintaw xkawub' linch'ool, chi moko linch'iich' 
xk'ehok we chi xq'axb'aleb' ru, 

8laa'at b'an xatkolok qe sa' ruq'eb' li neke'yalok qik'in, laa'at xak'uteb' xxutaan li 
xik' neke'ilok qe. 

9At Qaawa', junelik tqanima qib' sa' laak'ab'a', kok'aq xsa' tatqaninq'ehi ut 
tooyoxinq chawu. 

10A'ut anaqwan xoohaakanab' qajunes ut xak'ut qaxutaan, ink'a' chik 
nokoohaawochb'eeni naq nokooxik chi yalok. 

11Xoohaak'e chi elelik chiru laj xik'il uuchinel, ut eb' li xik' neke'ilok qe xe'xmaq' 
chiqu li k'aru wank qe. 

12Xoohaaq'axtesi chi kamk jo' na'uxk reheb' li karneer, ut xoohaacha'cha'i 
sa'atqeb' chixjunil li tenamit. 

13Xak'ayi laatenamit ut maak'a' nakara xb'aan, ink'a' xab'ihomob'resi aawib' 
rik'in li xtz'aq. 

14Xak'ut qaxutaan chiruheb' li tenamit li nach' wankeb': nokoohe'xse'e ut 
nokoohe'reetz'u eb' li wankeb' chi qasutam: 

15xoohaakanab' jo' xb'atz'uuleb' li poyanam, neke'reek'asi li xjolomeb' naq 
nokoohe'ril. 

16Junelik yookin xk'oxlankil li xmajewankil inloq'al; tik nintz'ap li wu xb'aan 
linxutaan, 

17naq chajchookeb' re chinhob'b'al ut chinmajewankil. K'ajo' naq xik' nikine'ril ut 
nikine'xmaa'usila. 

18Chixjunil a'in xchalk sa' qab'een us ta ink'a' xatsachk sa' qach'ool, chi moko 
xqaq'et ta laaloq'laj Sumwank. 

19Ink'a' xoosutq'iik chiqix re aakanab'ankil, chi moko xoo'elk ta sa' laab'e re 
aatz'eqtaanankil. 

20A'ut laa'at xoohaateni ut xoohaakut sa' rahil na'ajej, xoohaak'e sa' aak'ab', sa' 
xmu li kamk! 

21Wi xsachk ta sa' qach'ool xk'ab'a' li qaYos, wi xqataqsi ta li quq' re xloq'oninkil 
li jalanil yos, 

22ma ink'a' ta raj xk'e reetal li Qaawa', li nanawok chixjunil li wank sa' li ch'oolej? 

23Ab'an wulaj wulaj yooko chi kamsiik sa' laak'ab'a', chanchano eb' li karneer re 
kamsiik. 

24Ajsi aawu, at Qaawa'! K'a' naq yookat chi wark? Waklin chaq, 
moohaatz'eqtaana chi junajwa! 

25K'a' naq nakamuq laawilob'aal chiqu? Ma maak'a' sa' laach'ool li qarahilal ut li 
xtoq'ob'aal qu? 

26Xb'aan naq tz'ajtz'ooko chiru ch'och', ut li qayu'am yo chi sub'e'k sa' pojtz'. 

27Waklin chaq, kim chi qatenq'ankil, ut choohaakol taxaq xb'aan laarahom! 

Sal 45 

SAALM 45 (44) 
Cho'q re xsumlajik li awab'ej 

1Re li xjolomileb' laj b'ichanel. Taab'ichamanq jo' chanru li xyaab': “Eb' li liryo”. 

Xb'icheb' li ralal xk'ajol laj Koré. B'ich re rahok ib'. 

2Sa' li waanm na'elk chaq xchaq'alil ru aatin, ok we chi b'ichank cho'q re jun li 
awab'ej; li ru'uj waq' a'an xtz'iib'leb' li sa' junpaat natz'iib'ak. 

3Q'axal xchaq'al aawu sa' xyanqeb' chixjunileb' li winq; chaab'il ut tz'aqal re ru 
nakat-aatinak: osob'tesinb'ilat xb'aan li Yos chi junelik. 

4Laa'at li kaw aawib', k'e laach'iich' sa' xk'aamal aasa': a'an reetalil laawankil ut 
laaloq'al. 

5Ayu chi yalok chirix li yaal, li uxtaanal ut li tiikil ch'oolej. Sa' xk'ab'a' laanim uq' 
toxaawil xninqal ru b'aanuhom. 

6Q'axal jutz' ru'ujeb' li ral laasimaj, t'ant'ookeb' rub'el laawoq naab'aleb' li 
tenamit, sachsookeb' xch'ool li xik' neke'ilok re li awab'ej. 

7Laa'awab'ejihom k'ojk'o chi junelik, kama' li x'awab'ejihom li Yos; junelik sa' 
tiikilal nakat-awab'ejink. 

8Nakara li us ut nakatz'eqtaana li maa'usilal. Jo'kan naq li Qaawa' laaYos 
xatxxaqab' ut xatxnujob'resi rik'in sahil ch'oolej, q'axal wi' chik xaqxo laaloq'al 
chiruheb' laawech awab'ejil. 

9K'ajo' xsununkil ru laawaq'! Kama' xsununkil li miir, álohe ut kasya. Li xyaab' li 
aarp naxk'e xsahil aach'ool sa' li nimla kab'l yiib'anb'il rik'in marfil. 

10Sa' xyanqeb' li nakaraheb' wankeb' xrab'ineb' li awab'ej; xaqxo sa' laanim uq' li 
xna'eb' li tenamit, tiqib'anb'il rik'in li oor jwal chaab'il. 

11Ab'i, at inrab'in, chak'e reetal, q'esaq laaxik chi wab'inkil: Chatz'eq chirix 
aach'ool laatenamit jo'wi' laana' laayuwa'; 

12sachso xch'ool li awab'ej xb'aan laach'ina'usal. Chahupub' aawib' chiru: a'an laj 
eechal aawe. 

13Te'chalje'q eb' laj Tiro chi xk'eeb'al laasimaatan; te'xsik' laawusilal eb' li q'axal 
b'ihom sa' xyanqeb' li tenamit. 

14K'ajo' xchaq'alil ru li xrab'in li awab'ej naq naq'axonk sa' li kab'l; uutz'u'ujinb'il 
li raq' rik'in xsahob' ru oor. 

15Ch'ina'us xtiqb'al naq nak'ame'k rik'in li awab'ej; eb' li rech tuq'ixqilal yookeb' 
chi xik rochb'eeneb'. 

16K'ajo' li sahil ch'oolejil naq neke'oksiik, ut neke'ok sa' rochoch li awab'ej chi 
saheb' sa' xch'ool! 

17At awab'ej, eb' laawalal aak'ajol te'wanq sa' xna'ajeb' laana' laayuwa'; laa'at 
taaxaqab'eb' cho'q aj jolominel sa' xb'een chixjunil li ruuchich'och'. 

18Nawaj naq chixjunileb' te'xjultika laak'ab'a' chi junelik, ut te'xnima aawu li 
tenamit junq'e junq'e kutan. 

Sal 46 

SAALM 46 (45) 
Li Yos qik'in 

1Re li xjolomileb' laj b'ichanel. Xb'icheb' li ralal xk'ajol laj Koré. Rik'in xolb'. 

2Li Yos a'an qasaqoonak ut qakawilal, yo'oon wank chi qatenq'ankil sa' xq'ehil li 
rahilal. 

3Jo'kan naq ink'a' nokooxiwak, us ta taa'eek'asiiq li ruuchich'och' ut te't'ane'q li 
tzuul sa' xchamal li palaw. 

4Us ta ch'oxb'aqeb' xyaab' li ha' naq te'pujk'uq chaq, us ta talaje'eek'anq li tzuul 
xb'aan xkawil oq li palaw, ab'an li Qaawa', li Nimajwal Yos, wank qik'in, li xYos laj 
Jakob a'an laj kolol qe. 

5Li xkok' uq' li nima' neke'xsut ut neke'xsahob'resi ru li xtenamit li Yos, 
neke'xsantob'resi li xloq'laj muheb'aal li Nimajwal Yos. 

6Li Qaawa' wank sa' xyi li xtenamit, maak'a' taa'eek'asinq re; li Yos natenq'ank re 
chalen naq nasaqewk. 

7Neke'xmululi rib' li tenamit, ut eb' li awab'ej neke'po' chirib'ileb' rib'; ab'an naq 
li Yos na'aatinak chi kaw, na'eek'ank li ruuchich'och'. 

8Qik'in wank li Qaawa', li Nimajwal Yos, li xYos laj Jakob a'an laj kolol qe. 

9Kimqex chi rilb'al li xb'aanuhom li Qaawa', cheka'ya li sachb'ach'oolej xb'aanu 
sa' ruuchich'och'. 

10A'an xch'anab'ank re li yalok toj sa' xmaril li ruuchich'och', xtoqi li xna' simaj ut 
xjach li jutz' che'; a'an xk'ehok xxamlel li ramleb' ch'iich'. 

11Ut xye: “Kanab'omaq yalok, chenawaq naq laa'in Yos, li nim inwankil sa' 
xb'eeneb' li tenamit, li nim inwankil junsut junrub'el choxa!”. 

12Qik'in wank li Qaawa', li Nimajwal Yos; li xYos laj Jakob a'an laj kolol qe. 

Sal 47 

SAALM 47 (46) 
Li Qaawa' a'an x'awab'ej chixjunil li ruuchich'och' 

1Re li xjolomileb' laj b'ichanel. Xsaalm eb' li ralal xk'ajol laj Koré. 

2Poq'poq'ihomaq leeruq', chejunilex laa'ex li tenamit, japomaq eere xyaab'ankil 
xk'ab'a' li Yos chi sa leech'ool! 

3Xb'aan naq li Qaawa', li Nimajwal Yos, a'an xiwajel ru, a'an li Awab'ej jwal nim 
xwankil sa' xb'een chixjunil li ruuchich'och'. 



1049 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

4Xq'axtesiheb' sa' quq' chixjunileb' li poyanam, ut xk'eheb' rub'el qoq chixjunileb' 
li tenamit. 

5A'an xsik'ok ru li na'ajej li tixk'e cho'q qe: a' li kixnima wi' rib' laj Jakob li q'axal 
raaro xb'aan. 

6Naq yo chi taqe'k li qaYos, k'ajo' li japok e, k'ajo' xyaab' li tronpeet sa' xk'ab'a' li 
Qaawa'! 

7B'ichanqex cho'q re li qaYos, b'ichanqex, b'ichanqex cho'q re laj Eechal qe, 
b'ichanqex! 

8Xb'aan naq li Yos a'an awab'ej sa' xb'een chixjunil li ruuchich'och'. B'ichanqex, 
wajb'anqex chi chaab'il! 

9Li Qaawa' na'awab'ejink sa' xb'een chixjunileb' li tenamit, k'ojk'o li Yos sa' li 
xloq'laj k'ojarib'aal. 

10Eb' li wankeb' xwankil sa' xb'eeneb' li poyanam neke'xch'utub' rib' rik'in li 
xtenamit li xYos laj Abrahán, xb'aan naq re li Yos eb' li neke'taqlank sa' 
ruuchich'och'. Q'axal nim xloq'al ut xwankilal li qaYos! 

Sal 48 

SAALM 48 (47) 
Li xloq'laj tzuul li Qaawa' 

1B'ich. Xsaalm eb' li ralal xk'ajol laj Koré. 

2Nim xwankil li Qaawa'! Q'axal xk'ulub' naq taanimaaq ru li qaYos. Sa' li xtenamit 
wank li xloq'laj tzuul, 

3k'ajo' xchaq'alil ru; aran nasaho'k xch'ool chixjunil li ruuchich'och'! Li tzuul Sión 
a'an li xmuheb'aal li Qaawa', a'an li tenamit nawank wi' li xnimal ru Awab'ej. 

4Li Yos nak'aak'alenk sa'eb' li rochoch ut xk'utb'esi rib' tz'aqal cho'q saqoonak. 

5Eb' li awab'ej xe'xjunaji rib' chi yalok, jun chalikeb' sa' junajil sa' xb'een Sión; 

6ab'anan naq xe'ril li tenamit, xe'sachk xna'leb', k'ajo' naq xe'xiwak ut xe'siksotk! 

7Sachaamileb' xch'ool ut aakaneb' aj chik, jo'keb' chaq jun li ixq ok re chi alank, 

8jo'keb' li jukub' re li tenamit Tarsis nalaje'sache'k xb'aan li iq' nachalk sa' releb'l 
saq'e. 

9Jo' tz'aqal qab'ihom chaq resil, ak xqil anaqwan sa' xtenamit li Nimajwal Yos, sa' 
xtenamit li qaYos: k'ojk'o Jerusalén chi junajwa xb'aan li Qaawa'. 

10At qaYos, naq wanko sa' laawochoch naqak'oxla rix li xnimal aarahom. 

11Jo' chanru laaloq'laj k'ab'a', jo'kan ajwi' laaloq'al nawulak toj sa' xmaril li 
ruuchich'och'! Laa'at nakat-awab'ejink rik'in tiikilal. 

12Sa' li tzuul Sión chiwanq sahil ch'oolejil, che'pisk'oq li tenamit re Judá xb'aan 
xsahilaleb' xch'ool: k'ajo' naq nakatraqok aatin sa' tiikilal! 

13Chesutiiq li tzuul Sión ut cheq'otaq chaq rix, cherajlaheb' li xnajt xteramil kab'l. 

14K'ehomaq reetal chanru li tz'ak sutsu wi', cheb'eeni chixjunileb' li xninqal ru 
ochoch, re naq teepuktesi resil reheb' li maji' yo'lajenaqeb': 

15A'in li Qaawa', jo'kan xna'leb' li qaYos chi junelik. A'an taab'eresinq qe junq'e 
junq'e kutan! 

Sal 49 

SAALM 49 (48) 
Ink'a' us xk'ojob'ankil qach'ool sa' xb'een li b'ihomal 

1Re li xjolomileb' laj b'ichanel. Xsaalm eb' li ralal xk'ajol laj Koré. 

2Chejunilex laa'ex li tenamit, ab'ihomaq a'in; chex'ab'inq laa'ex li wankex junsut 
junrub'el choxa, 

3laa'ex li maak'a' eewankil ut li q'axal wank eeloq'al, jo' b'ihom jo' neb'a', 
ab'ihomaq a'in! 

4Ok we xyeeb'al choxahil na'leb', tinch'olob' xyaalal li naweek'a sa' li waanm; 

5tink'e inch'ool chi rab'inkil eb' li jaljookil ru aatin, rik'in aarp tink'e chi nawe'k li 
muqmuukil na'leb'. 

6K'a'ut naq tinxiwaq sa' xq'ehil li rahilal, naq sutsuuqin xb'aaneb' li ink'a' useb' 
xna'leb', 

7eb' li k'ojk'ookeb' xch'ool rik'in li k'aru wank reheb', ut neke'xnimob'resi rib' 
rik'in li xnimal ru xb'ihomaleb'? 

8Ch'olch'o naq maajun taaruhanq chi xkolb'al rib' xjunes chi moko xq'ajkamunkil 
chiru li Yos li xkolb'al li xyu'am. 

9Xb'aan naq q'axal terto nakole'k wi' li qayu'am ut maajun wa tz'aqalaq li tumin 

10re naq toj yo'yooqo ut ink'a' ta tookamq. 

11K'utk'u utan naq neke'kamk chixjunileb': li wankeb' xna'leb' jo'wi' eb' li jip ut li 
maak'a'eb' xna'leb'; ut sa' ruq' jalaneb' chik te'xkanab' li xb'ihomaleb'. 

12Li xjuleb' a'anaq li rochocheb' chi junajwa, a'anaq li xmuheb'aaleb' junq'e 
junq'e kutan, us ta sa' xk'ab'a'eb' wank li xhuhil li xch'och'eb'. 

13Li winq ink'a' nakanaak rik'in li xb'ihomal chi junelik, chanchan b'an eb' li xul li 
neke'kamk. 

14Jo'ka'in te'xk'ul eb' li neke'xk'e xloq'al xjuneseb' rib'; jo'ka'in te'oso'q li 
neke'xnimob'resi rib'eb'. 

15Jo'kaqeb' li karneer naq te'k'ame'q sa' xb'alb'a; a' li kamk laj k'aak'alehom 
reheb'. Eb' li tiikeb' xch'ool te'wanq xwankil sa' xb'eeneb'. Eq'la ajwi' na'ok chi 
lajk li xch'och'el xsululeb', ut li xb'alb'a a'anaq li rochocheb' chi junelik! 

16A'ut li Yos tinxkol chiru xwankil li kamk ut tinixk'am rik'in. 

17Matk'oxlak wi wank junaq na'ok chi b'ihomo'k, naq nak'ihank ut natamk li 
xjunkab'lal, 

18xb'aan naq sa' li xkamik maak'a' tixk'am chirix, chi moko li xjunkab'lal taaxik 
rochb'een. 

19Naq toj yo'yo, mare xreek'a xsahil li xch'ool ut eb' li poyanam xe'xnima xk'ab'a' 
xb'aan li xb'ihomal; 

20ab'anan taaq'ajq taasutq'iiq rik'ineb' li xna' xyuwa' li maajoq'e chik te'ril li 
kutan saqenk. 

21Li winq ink'a' nakanaak rik'in li xb'ihomal chi junelik, chanchan b'an eb' li xul li 
neke'kamk. 

Sal 50 

SAALM 50 (49) 
Li mayej li nawulak chiru li Yos 

1Xsaalm laj Asaf. 

Li Qaawa', li Yos q'axal nim xwankil, x'aatinak ut xb'oqeb' chi ch'utlaak chixjunil li 
ruuchich'och', chalen chaq sa' releb'l li saq'e toj sa' rokeb'l. 

2Toj Sión, toj sa' li tenamit k'ajo' xchaq'alil ru, nalemtz'unk chaq xloq'al li Qaawa'. 

3We' chaq li qaYos, ut ink'a' taakanaaq chi ch'anch'o: k'amol b'e chaq chiru jun li 
xam k'ajo' xtiqwal, sutsu li Yos xb'aan jun xiwajel kaqsut-iq'. 

4Chalen chaq toj taqe'q xb'oqeb' chi ch'utlaak li choxach'och' re xraqb'al aatin sa' 
xb'een li xtenamit: 

5“Ch'utub'aqeb' chiwu li neke'paab'ank we, a'eb' li xe'xk'ul xch'ooleb' linloq'laj 
sumwank rik'in mayej”, chan. 

6Ut li choxa naxye naq li Yos a'an laj raqol aatin, ut a'an junelik tiik xch'ool. 

7“Ab'i, at intenamit, ok we chi aatinak. Ab'i, Israel, tinch'olob' li yaal chawu. Laa'in 
li Qaawa', laa'in laaYos. 

8Moko laamayej ta nakatinq'us wi', chi moko laak'atb'il yeechi'om li junelik 
nakaq'axtesi we. 

9Moko tulinchap ta li ral laawakax, chi moko eb' li teelom chib'aat li wankeb' sa' 
laawochoch. 

10Xb'aan naq weheb' chixjunil li k'iche'il xul; wankeb' cho'q we li ninqi xul chi 
o'q'ob' sa'atqeb' li tzuul. 

11Nekeb'innaw ru chixjunileb' li xul neke'rupupik chiru choxa, weheb' chixjunil li 
wankatqeb' chiru tzuultaq'a. 

12Wi ta tintz'okaaq, moko tojo' sa ta raj tinye aawe, xb'aan naq we li choxach'och' 
ut chixjunil li wank chisa'. 

13Ma tintiwo'q tab'i' xtib'el teelom wakax, ma tinwuk' tab'i' xkik'el teelom 
karneer? 

14Laa'in li Nimajwal Yos! Li mayej li taaq'axtesi we, a'an jun ch'oolej li naxnaw 
yoxink; chab'aanu chi tz'aqal li xayeechi'i we. 

15Chayaab'a link'ab'a' sa' xkutankil laarahilal; laa'in tatinkol ut laa'at 
tinaaloq'oni”. 

16Ab'an li Yos naxye re li ink'a' us xna'leb': “K'a'ut naq nakach'olob' xyaalal 
linchaq'rab', k'a' naq nakat-aatinak chirix linloq'laj sumwank, 

17laa'at li xik' nakawil laatijb'al inb'aan, laa'at li nakatz'eqtaana chixjunil li 
waatin? 

18Wi nakawil junaq aj elq', nakatxik chirix, nakajunaji aawib' rik'ineb' laj muxul 
sumlaak. 

19A' chik li ink'a' us nawulak chawu xyeeb'al; q'axal seeb' li ru'uj aawaq' chi 
tik'ti'ik. 

20Nakachunub' aawib' chi aatinak chirix xjolom laawas aawiitz'in, ut a' ajwi' 
laawiitz'in nakamajewa. 

21A'an a'in li nakab'aanu laa'at: ma maak'a' tab'i' tinye chirix a'an? Malaj 
nakak'oxla naq kama'inat? Anaqwan tatinq'us, ok we chajitb'al. 

22“Chetawaq xyaalal laa'ex li nikineetz'eq chirix leech'ool: mare anchal texint'upi 
ut maajun taakoloq eere. 

23Li mayej naxk'e inloq'al, a'an jun ch'oolej li naxnaw yoxink. Chinaapaab', ut 
laa'in tatinkol”. 

Sal 51 

SAALM 51 (50) 

At Qaawa', chawuxtaana wu 

1Re li xjolomileb' laj b'ichanel. Xsaalm laj David, 

2naq kiq'use'k xb'aan laj Natán li propeet,xb'aan naq kixmux rib' rik'in lix Betsabé. 

3At Qaawa', chawuxtaana wu sa' xk'ab'a' laarahom; xb'aan xnimal aawuxtaan 
chakuy chasach linmaak, 

4chawisi chi junwaakaj li ink'a' us xinb'aanu ut chinaach'ajob'resi chiru 
linmaa'usilal. 

5Ninnaw chi us naq xinq'et laawaatin, rajlal nanaqk sa' inch'ool li maak 
xinb'aanu. 

6Xinmaakob'k chawu, ka'ajwi' chawu xinmaakob'k; xinb'aanu li ink'a' nawulak 
chawu. Jo'kan naq tz'aqal yaal li aatin xaraq sa' inb'een, tiik aach'ool chi xyeeb'al 
naq wank inmaak. 

7Chak'e reetal naq sa' maak xinyo'laak, ak aj maakin ajwi' chaq naq xinsiyaak 
rik'in linna'. 

8Laa'at nakatsik'ok li yaal sa' li ch'oolej, ut xak'e we li choxahil na'leb' sa' xchamal 
li waanm. 

9Chakirkiri li ha' sa' inb'een, ut tinkanaaq chi saq ru linyu'am; chinaach'ajob'resi, 
ut q'axal saqpotz'inaqin chik chiru li ratz'amke. 

10Chiwanq sahilal ut ninq'ehik; chiweek'a wi' chik xsahil linch'ool, us ta laa'at 
xaputz'i linb'aqel. 

11Maak'e sa' aach'ool li xinmaakob'k wi', ut chawisi chixjunileb' linmaak chi 
junajwa. 

12K'e we jun tiikil ch'oolej ut saq ru; chinaa'ak'ob'resi aj tawi' sa' linmusiq'. 

13Minaanajtob'resi taxaq sa' xnaq' aawu, ut maawisi wik'in laaloq'laj musiq'. 

14Chak'e wi' chik naq chiweek'a li sahilal li nachalk rik'in laakolom; chak'e 
xkawub' linch'ool rik'in laachaab'il musiq', 

15re naq tink'ut laachaq'rab' chiruheb' li neke'xq'et laawaatin, ut eb' laj maak 
te'sutq'iiq chaq aawik'in. 

16Chinaakol taxaq chiru li kamk, at inYos aj kololat we, ut laa'in tinb'icha naq tiik 
laach'ool. 

17At Qaawa', chate taxaq li xtz'uumal we, re naq tinpuktesi resil li xnimal 
aawankil. 

18Xb'aan naq ink'a' naxk'ul aawu li mayejak; ut wi tinyeechi'i aawe junaq k'atb'il 
mayej, ink'a' ajwi' taasaho'q laawaanm rik'in. 

19Li mayej nawulak chiru li Yos, a'an naq taayot'e'q li qach'ool; laa'at ink'a' 
nakatz'eqtaana li nayot'e'k xch'ool ut naxkub'si rib' chawu, at Qaawa'. 

20Chawusilaatina taxaq li tenamit Sión sa' xk'ab'a' laarahom, chawaklesi wi' chik 
li xsuttz'akil Jerusalén. 

21Toja' naq tixk'ul aawu li mayejak tento xk'eeb'al, jo'wi' li k'atb'il mayej ut 
chixjunil li nayeechi'imank. Toja' naq te'mayejamanq li saaj wakax sa' xb'een 
laa'artal. 

Sal 52 

SAALM 52 (51) 
Li kaw xch'ool chirix li maak ut li k'ojk'o li raanm rik'in li Yos 

1Re li xjolomileb' laj b'ichanel. Xk'utum laj David.  

2Kitz'iib'aak naq laj Dohek aj Edom koxye resil re laj Saúl naq laj David ki'ok chaq 

sa' rochoch laj Ajimélek. 

3Laa'at li q'axal nim aawankil, k'a'ut naq nakanima aawib' rik'in laamaak? Li 
xtiikilal li Yos wank chi junelik. 

4Junes raaxiik' ut b'alaq'ik nakak'oxla xb'aanunkil; li ru'uj aawaq' chanchan 
q'esnal ch'iich'. 

5Q'axal naxk'ul aawu li maa'usilal chiru li us, a' li tik'ti' nakara chiru li yaal; 

6Nakara li rahob'tesink rik'in laawaatin, laa'at li junes b'alaq'ik naxik wi' 
laach'ool. 

7Jo'kan naq li Yos tatxpitz'i, tixsach aawu chi junajwa, tatrisi sa' laawochoch jo' 
ajwi' sa' xna'ajeb' li yo'yookeb'. 

8Li tiikeb' xch'ool te'ril a'an ut te'xiwaq, te'se'eq rik'in li taak'ulmanq: 

9“Li winq a'in ink'a' xkuutu rib' rik'in li Yos, cha'qeb'; xk'ojob' li xch'ool rik'in li 
xnimal xb'ihomal, k'ajo' naq xnima rib' rik'in li xmaak!”. 

10A'ut laa'in, chanchanin jun rax raxil oliiw, wankin sa' rochoch li Qaawa'; k'ojk'o 
li waanm rik'in li xrahom li Yos chi junelik. 

11At Qaawa', tatinloq'on chi junelik sa' xk'ab'a' chixjunil li xab'aanu; k'ojk'o 
linch'ool aawik'in xb'aan laachaab'ilal chiruheb' chixjunil li neke'rahok aawe. 

Sal 53 

SAALM 53 (52) 
Li Yos na'ilok re chixjunileb' 

(Sal 14) 

1Re li xjolomileb' laj b'ichanel. Sa' xhonalil li yajel. Xk'utum laj David. 

2Eb' li jip neke'xk'oxla naq maak'a' li Yos. Sachenaqeb', oso'jenaqeb' sa'eb' li xyib' 
aj na'leb', maajun reheb' nab'aanunk li us. 

3Li Qaawa' toj sa' choxa narileb' chaq li poyanam: ma wank tana junjunqaq li 
wank xna'leb', junaq taxaq li nasik'ok re li Yos. 

4Ab'an sachenaqeb' sa' b'e chixjunileb', junxikikeb' sa' li maa'usilal. Maak'a' junaq 
nab'aanunk li us, yal jun taxaq. 

5Ma ink'a' te'xtaw xyaalal eb' laj b'aanuhom maa'usilal, chixjunileb' li neke'xlow 
lintenamit jo' nawa'e'k li wa, eb' li ink'a' neke'xpatz' xk'ab'a' li Qaawa'? 

6Ab'an te'xsiksiki rib' xb'aaneb' xxiw, us ta maak'a' taaxib'esinq reheb', xb'aan 
naq li Yos tixsach xwankil li xik' na'ilok re. Numtajenaq te'k'ute'q xxutaan xb'aan 
naq li Yos naxtz'eqtaanaheb'. 

7Chichalq taxaq toj Sión li xkolb'aleb' laj Israel! Naq li Qaawa' tixwaklesi xch'ool li 
xtenamit, te'ok chi ninq'ehik eb' li ralal xk'ajol laj Jakob, k'ajo' naq te'saho'q 
xch'ool eb' laj Israel! 

Sal 54 

SAALM 54 (53) 
Xyaab'ankil xk'ab'a' li Qaawa' aj raqol aatin 

1Re li xjolomileb' laj b'ichanel. Rik'ineb' li wajb' li wankeb' li ru. Xk'utum laj David, 

2naq eb' laj Sif koxe'xye re laj Saúl: “Ma ink'a' tab'i' xmuq rib' laj David sa' 

qayanq?”. 

3At Qaawa', chinaakol taxaq sa' xk'ab'a' laarahom, charaq aatin chiwix rik'in 
laawankil. 

4At inYos, chawab'i taxaq lintij, chasume taxaq li k'aru ninye. 

5Xb'aan naq wankeb' q'etq'et te'raj numtaak sa' inb'een; jun ch'uuteb' ink'a' useb' 
xch'ool yookeb' xk'uub'ankil inkamsinkil, chi ink'a' nakate'xk'e sa' xnaq' ruheb'. 

6Ab'anan we' chaq linYos chintenq'ankil: li Qaawa' a'an tz'aqal tixkuut linyu'am. 

7Chinaq taxaq li maa'usilal sa' xb'eeneb' li xik' neke'ilok we, chasach taxaq ruheb' 
sa' xk'ab'a' laatiikilal, at Qaawa'! 

8Chi anchal linch'ool tinmayejaq chawu, tinloq'oni aawu sa' xk'ab'a' laachaab'ilal: 

9xb'aan naq xinaawisi sa' chixjunil linrahilal, ut xe'wil chi oso'k chixjunileb' li xik' 
neke'ilok we. 

Sal 55 

SAALM 55 (54) 
Xtij li winq naxk'ul raaxiik' 

1Re li xjolomileb' laj b'ichanel. Rik'ineb' li wajb' li wankeb' li ru. Xk'utum laj David. 

2At inYos, chawab'i taxaq lintij, maamuq aawib' naq nintz'aamank chawu, 

3chak'e reetal ut chinaasume chaq: q'axal nin'ayaynak ut yo ink'a'uxl. 

4Jwal nintz'uyink naq nawab'i li xik' na'ilok we, ut li ink'a' us xna'leb' yo chi 
xjapb'al re. Naab'al li rahilal neke'xkut sa' inb'een, k'ajo'eb' xjosq'il naq 
nikine'xrahob'tesi! 

5Makach'in naq nayot'e'k li waanm, ninsiksotk kama' tawi' yookin chi kamk; 

6ninparpotje'k ut ninxiwak, nachalk li ke chiwix xb'aan linxiw. 

7Xinye sa' inch'ool: “Ani taxaq xk'ehok inxik' kama' li wank re li mukuy, re raj 
tinrupupiq ut toxinhilanq? 

8Tin'eleliq raj chi najt ut toxinwanq raj sa' chaqich'och'. 

9Sa' junpaat raj tintaw b'arwi' tinkol wib' chiru li kaqsut-iq' jo'wi' li b'ut'”. 

10At Qaawa', chasach taxaq ruheb', ink'a' ta chik te'xtaw ru li k'aru neke'xye 
chirib'ileb' rib', xb'aan naq junes raaxiik' ut wech'ink ib' nawil sa' li tenamit. 

11Chi q'eq chi kutankeb' xsutyankil xtz'akul li tenamit: jwal naab'al li b'alaq'ik ut 
li maa'usilal wank aran, 

12junes rahilal neke'xk'oxla xb'aanunkil; maajun wa neke'xkanab' li rahob'tesink 
ut li b'alaq'ik sa' li nimb'e. 

13Wi ta li xik' na'ilok we tinixhob', tinkuy raj; wi ta li natz'eqtaanank we taaraj 
inrahob'tesinkil, tinmuq raj wib' chiru. 

14Ab'anan laa'at li yookat chi b'aanunk re, laa'at li wech winqilal, laa'at linkomon 
ut linsum'aatin! 

15Junxil q'axal naqara qib' chiqib'il qib', wotz nokooxik sa' rochoch li Yos chi sa 
qach'ool! 

16Chinaq taxaq li kamk sa' xb'eeneb', yo'yooqeb' naq te't'ane'q sa' li xb'alb'a, 
xb'aan naq li maa'usilal wank sa' xch'ooleb'. 

17A'ut laa'in a' li Yos ninyaab'a xk'ab'a', ut li Qaawa' taakoloq we. 

18Chi ewu, chi eq'la ut naq nawa'leb'o'k, nintz'uyink ut ninjiq' linch'ool, ut A'an 
narab'i xyaab' linkux. 

19Us ta naab'aleb' li xik' neke'ilok we, ab'an li Yos tinxkol sa' li raaxiik' xe'xk'uub' 
sa' inb'een, ut tixk'e we li tuqtuukilal. 

20Li Yos taarab'i li waatin ut tixsacheb' xwankil; a'an na'awab'ejink chalen chaq 
ut junelik. Xb'aan naq ink'a' te'xkanab' li maa'usilal, tik ink'a' neke'xxiwa ru li 
Yos. 

21Neke'xtaqsi li ruq' sa' xb'eeneb' li ramiiw ut maajun wa neke'xb'aanu li k'aru 
ke'xyeechi'i. 

22Li raatineb' naq'una kama' li manteek, ab'an junes raaxiik' wank sa' xch'ooleb'; 
li raatineb' q'axal q'uneb' chik chiru li aseeyt, ab'an chanchaneb' li q'esnal ch'iich' 
chi kamsink. 

23Chaq'axtesi sa' ruq' li Qaawa' li k'a'ux wi' laach'ool, ut a'an taakuutunq aawe; 
maajoq'e tixkanab' li tiik xch'ool chi oso'k chi junajwa. 

24At inYos, eb' laj b'alaq' ut laj kamsinel ras riitz'in ink'a' ajwi' te'wulaq sa' xyiitoq 
xyu'ameb' xb'aan naq laa'at taasub'eb' sa' xchamal li jul. A'ut laa'in kaw linch'ool 
aawik'in chi junelik. 

Sal 56 

SAALM 56 (55) 
Laj paab'anel kaw xch'ool rik'in li Yos 

1Re li xjolomileb' laj b'ichanel. Taab'ichamanq jo' chanru li xyaab': “Li mukuy reheb' 

li najtil yos”. Xb'ich laj David,naq kichape'k xb'aaneb' laj Filistea aran Gat. 

2At inYos, chawuxtaana wu xb'aan naq yookeb' chinyeq'inkil sa' roqeb'; chixjunil 
li kutan nikine'xrahob'tesi. K'ajo' naq neke'raj numtaak sa' inb'een! 

3Chi ewu chi eq'la nikine'xsik' eb' li xik' neke'ilok we, makach'in xk'ihaleb' li 
neke'raj inrahob'tesinkil. 

4Sa' li kutan naq k'ajo' linxiw, k'ojk'o linch'ool aawik'in. 

5K'ojk'o li waanm rik'in li Yos ut nink'e xwankil li raatin, k'ojk'o linch'ool rik'in li 
Yos, ut ink'a' chik tinxiwaq. K'aru truuq xb'aanunkil we junaq yal winq? 

6Chixjunil li kutan neke'xjal xyaalalil li waatin, junes ink'a' us neke'xk'oxla sa' 
inb'een. 

7Neke'xch'utub' rib', neke'xmuq rib' yalaq b'ar, nikine'xch'uuki sa' inb'e ut 
neke'xsik' chanru tine'xra'le. 

8Ma truuq tab'i' te'xkol rib' chiru li tojb'amaak? At inYos, chasacheb' ru li 
poyanam a'an xb'aan laajosq'il! 

9Ch'olch'o chawu chixjunil linb'eenik; chak'ul li xya'al wu sa' laakuk. Ma ink'a' 
tab'i' tz'iib'anb'il chixjunil sa' laahu? 

10Sa' li kutan naq tinyaab'a laak'ab'a', eb' li xik' neke'ilok we te'q'ajq chirixeb'. 
Laa'in ninnaw chi us naq li Yos wank wik'in. 

11K'ojk'o linch'ool rik'in li Yos ut nink'e xwankil li raatin, k'ojk'o li waanm rik'in li 
Yos ut nink'e xwankil li raatin; 

12k'ojk'o linch'ool rik'in li Yos ut ink'a' chik tinxiwaq. K'aru truuq xb'aanunkil we 
junaq yal winq? 

13At inYos, ninye li waatin naq tinb'aanu li k'aru xinyeechi'i aawe; tinloq'oninq, 
tinmayejaq chawu rik'in yoxink, 

14xb'aan naq xakol linyu'am chiru li kamk ut ink'a' xinaakanab' chi t'ane'k, re naq 
tinb'eeq chawe chawu, sa' li kutan saqenk nak'ehok yu'am. 

Sal 57 

SAALM 57 (56) 
Sa' xyanqeb' li kaqkoj 

(Sal 108,2-6) 

1Re li xjolomileb' laj b'ichanel. “Matsachok”. Xsaalm laj David,naq ki'elelik chiru laj 

Saúl ut koxmuq rib' sa' li ochoch pek. 

2Chawuxtaana wu, at inYos, chawuxtaana wu, xb'aan naq aawik'in namuhenk li 
waanm; ninkol wib' rub'el laakupuhom toj reetal taanume'q li rahilal. 

3Ninyaab'a xk'ab'a' li Nimajwal Yos, a' li Yos li numtajenaq usilal nab'aanunk we. 

4Toj sa' taxaq li choxa tixtaqla chaq intenq'ankil ut chixkanab' sa' xutaan li 
narahob'tesink we; a' taxaq li Yos chixk'ut li xrahom ut li yaal. 

5Jiljookin sa' xyanqeb' li kaqkoj li neke'k'uxuk reheb' li poyanam; tz'aqal jutz' che' 
ut ral simaj li ruuch reheb', ut li ru'uj raq'eb' a'an jun q'esnal ch'iich'. 

6At inYos, chaterq'usi laawankil toj sa' xb'een li choxa, chiwanq laaloq'al sa' 
chixjunil li ruuchich'och'. 

7Sa' linb'e xe'xk'ehatq inra'lenkil, ut k'ajo' naq xyot'e'k li waanm xb'aaneb'! 
Xe'xb'ekatq jun li jul chiwu re tint'ane'q, ab'an a' chik eb' a'an xe't'ane'k chisa'! 

8Ak yo'oon wank linch'ool, at inYos; kawal wank. Tinb'ichanq ut tinwajb'aq cho'q 
aawe. 

9Ajen, at waanm, ajenqex, ex aarp ut kitaar: twaj rajsinkil li kutan naq taahik'e'q. 

10Tinnima aawu sa' xyanqeb' li tenamit, at Qaawa', tinb'icha laaloq'al sa' xyanqeb' 
li poyanam, 

11xb'aan naq nim chik laarahom chiru li choxa, ut li xtiikilal laach'ool nawulak toj 
sa'eb' li choql. 

12At inYos, chaterq'usi laawankil toj sa' xb'een li choxa, ut chiwanq laaloq'al sa' 
chixjunil li ruuchich'och'! 

Sal 58 

SAALM 58 (57) 
Tz'aamank chiru li Yos aj raqol aatin 

1Re li xjolomileb' laj b'ichanel. “Matsachok”. Xsaalm laj David. 

2Laa'ex li wank eewankil, ma relik chi yaal naq nekeb'aanu li tiikilal? Ma sa' 
xyaalal nekexraqok aatin sa' xb'eeneb' li poyanam? 

3Ma ink'a' tab'i' yal naraj leech'ool naq nekeb'aanu li ink'a' us? Rik'in leeruq' 
nekexyoob'ank raaxiik' sa' chixjunil li ruuchich'och'. 

4Eb' laj maak ak reheb' ajwi' chaq sa' xyo'lajikeb' naq ink'a' useb' xch'ool; ak aj 
tik'ti'eb' ajwi' chaq naq toj maji' neke'ril li kutan. 

5Wankeb' xmay re, jo'keb' li k'anti', tz'apxikeb' kama' li ikb'olay li ink'a' naraj 
ab'ink 

6ut naxtz'apxiki rib' chiru li natuulanob'resink re, chiru laj nawal li q'axal naxnaw 
nawalink. 

7At inYos, chajoriheb' li ruuch reheb' ut chasach ruheb'; at Qaawa', chatoqi li 
ruuch reheb' li kok' kaqkoj. 

8Che'ha'lesiiq ta kama' naxk'ul li ha' yal nanume'k; che'q'aaq ut che'oso'q jo' li 
pim nayeq'iik. 

9Kama'eb' taxaq li q'ol xul li naha'lenk sa' li xb'eenik, jo'qeb' taxaq li tz'eqb'il 
k'uula'al li ink'a' naril li kutan! 

10Che'k'ate'q kama'eb' li k'ix chi toj maji' neke'xk'e reetal; che'isiiq chi junajwa 
kama' li k'im nasaapuuk chi toj rax xb'aan li kawil iq'! 

11K'ajo' naq taasaho'q li tiik xch'ool chi rilb'al li eeqajunk, naq tixch'aj li roq sa' 
xkik'el li ink'a' us xna'leb'! 

12Toja' naq te'xye li tenamit: “Relik chi yaal wank q'ajkam cho'q reheb' laj 
paab'anel, wank jun Yos li naraqok aatin sa' xb'een chixjunil li ruuchich'och'”. 

Sal 59 

SAALM 59 (58) 
Li Qaawa' a'an laj tenq'ahom qe 

1Re li xjolomileb' laj b'ichanel. “Matsachok”. Xsaalm laj David,naq laj Saúl kixye 

naq te'xk'aak'ale li rochoch laj David re naq kamsinb'ilaq. 

2At inYos, chinaakol taxaq chiruheb' li xik' neke'ilok we, chinaawisi sa' ruq'eb' li 
neke'raj inrahob'tesinkil; 

3chinaakol chiruheb' li neke'b'aanunk maa'usilal, chinaawisi sa' ruq'eb' laj 
kamsineleb' ras riitz'in! 

4Chak'e reetal naq wankeb' te'ajoq inkamsinkil; eb' li wankeb' xwankil yookeb' 
xk'uub'ankil insachb'al. At Qaawa', maak'a' inmaak, ink'a' xinq'et laawaatin; 

5us ta maak'a' xinmaakob'k wi', ab'anan neke'xseeb'a rib' chi chalk sa' inb'een. 
Ajsi aawu, waklin chintenq'ankil ut chak'eheb' reetal, 

6at Qaawa', at Nimajwal Yos, xYosat laj Israel! Waklin chi xk'ajtesinkil ruheb' li 
poyanam, maawuxtaana ruheb' laj b'alaq' a'in li neke'yoob'ank maa'usilal. 

7Ewu neke'sutq'iik chaq; kama'eb' li tz'i' naq neke'woob'ak, neke'xsutya rib' sa' 
chixjunil li tenamit. 

8Chak'eheb' reetal chanru neke'aatinak: li xtz'uumal reheb' chanchaneb' ch'iich': 
“Ma wank ta junaq taa'ab'inq qe?”, chankeb'. 

9A'ut laa'at, at Qaawa', yal nakase'eheb', nakatse'ek xb'aaneb' li poyanam a'an li 
maak'a'eb' xpaab'aal. 

10At inYos, laa'at laj k'ehol xkawub' linch'ool, aawik'in xaqxo li woyb'enihom, 
xb'aan naq laa'at linsaqoonak. 

11Li Yos aj rahol we, we' chaq chink'ulb'al. A'an taak'ehoq we xq'axb'aleb' ru li 
xik' neke'ilok we. 

12At Qaawa', laa'at laj kolol qe, maakamsiheb' chi junajwa, yalaq sachb'esiheb' 
b'an rik'in laawankil, chacha'cha'i ruheb' re naq a'an ink'a' taasachq sa' xch'ool 
lintenamit. 

13Jo'ch'inal jo'nimal li neke'xye, a'an maak. Che'kanaaq b'i' rub'el xwankil li 
xq'etq'etileb', xb'aan li majewank ut li tik'ti' na'elk sa' xtz'uumal reheb'. 

14Sacheb', sacheb' rik'in laajosq'il, me'wank chik chi junajwa, re naq chinawmanq 
naq li Yos na'awab'ejink sa' xb'eeneb' laj Israel jo'ajwi' sa' chixjunil li 
ruuchich'och'! 

15Ewu neke'sutq'iik chaq; neke'woob'ak kama'eb' li tz'i', neke'xsutya rib' sa' 
chixjunil li tenamit. 

16Neke'xb'eeni rib' chi xsik'b'al k'aru te'xk'ux; naq toj maji' neke'nujak, 
neke'hanok yalaq b'ar. 

17A'ut laa'in tinb'icha li xnimal aawankil, toj eq'la tinpuktesi resil laarahom, 
xb'aan naq laa'at xatmuheelank we; sa' xkutankil linrahilal laa'at xatkolok we. 

18Aj k'eholat xkawub' inch'ool, tinb'ichanq sa' laak'ab'a', xb'aan naq laa'at 
linsaqoonak, at inYos, laa'at li Yos li nakatrahok we. 

Sal 60 

SAALM 60 (59) 
Xtij li xtenamit li Yos sa' li nimla rahilal 

(Sal 108,7-14) 

1Re li xjolomileb' laj b'ichanel. Taab'ichamanq jo' chanru li xyaab': “Li xliryo li 

testiiw”. Xk'utum laj David.  

2Kitz'iib'aak naq kiyalok rik'ineb' laj Aram aj Naharáhin jo'wi' rik'ineb' laj Aram aj 

Sobá. Sa' li kutan a'an laj Johab kisutq'iik chaq ut kixq'axeb' ru kab'laju mil aj Edom 

sa' li xTaq'ahil li atz'am. 

3At Qaawa', xatjosq'o'k sa' qab'een, xoohaatz'eqtaana ut xoohaajuk'; 
choohaawaklesi wi' chik anaqwan! 

4Xachiq'chiq'i ut xa'it'ixi li ruuchich'och'; anaqwan chayiib'eb' li x'itz'ilal, xb'aan 
naq hame'k re. 

5K'ajo' li rahilal xak'e sa' xb'een laatenamit; nokootaktotk xookanaak xb'aan li 
b'iin xak'e qe. 

6Xak'e jun eetalil reheb' li neke'paab'ank aawe re naq te'ruhanq chi kole'k chiru li 
xna' simaj. 

7Choohaasume chaq ut choohaakol rik'in xwankil laawuq', re naq te'kole'q li 
raarookeb' aab'aan! 

8Li Yos x'aatinak chaq toj sa' li xloq'laj ochoch: “Ok we chi xjachinkil Sikén chi sa 
sa' inch'ool, tinb'is chixjunil li xtaq'ahil Sukot, chan. 

9We laa'in li xsutam Galahad ut Manasés; Efraín a'an xkoleb' linjolom ut Judá a'an 
linloq'laj b'aar. 

10Mohab a'an li emel xna'aj linch'ajleb'; tinkut linperxaab' sa' xb'een Edom, ut 
tinb'ichanq xb'aan naq xinnumtaak sa' xb'eeneb' laj Filistea”. 

11Ani taab'eresinq we toj sa' li kawub'resinb'il tenamit? Ani taak'amoq linb'e chi 
xik toj Edom? 

12At Qaawa', laa'at xatkanab'ank qe qajunes ut ink'a' chik nakat-okenk chi yalok 
chiqix laa'o. 

13Maak'a' na'ok wi' li xtenq'ahom li winq; choohaatenq'a taxaq sa' li yalok. 

14Qochb'een li Yos taaqab'aanu sachb'ach'oolej; a'an taasachoq xwankil eb' li xik' 
neke'ilok qe! 

Sal 61 

SAALM 61 (60) 
Junelik tinwanq sa' laamuheb'aal 

1Re li xjolomileb' laj b'ichanel. Rik'ineb' li wajb' li wankeb' li ru. Xsaalm laj David. 

2At inYos, chawab'i taxaq xyaab' linkux, chasume taxaq lintij! 

3Toj sa' chaq xmaril li ruuchich'och' ninyaab'a laak'ab'a', naq q'axal nayot'e'k li 
waanm. Chinaab'eres toj sa' xb'een li saqoonak najt xteram, 

4xb'aan naq laa'at nakatmuheelank we; kama'at junaq kab'l li q'axal kaw rib' 
chiru li xik' na'ilok we. 

5Laa'in taxaq tinwanq junelik sa' laamuheb'aal, chinmuhenq junelik rub'el 
laakupuhom! 

6At inYos, laa'at xawab'i linyeechi'om ut xak'e we li reechanihom eb' li 
neke'paab'ank chawu. 

7Chatiq roq li xyu'am li awab'ej ut chiyo'yooq taxaq chiru naab'al chihab'. 

8Chi'awab'ejinq junelik rub'el laawosob'tesihom, chawil rik'in laarahom ut li 
xtiikilal aach'ool. 

9Jo'kan naq tinb'ichanq junelik sa' laak'ab'a' ut rajlal kutan tinb'aanu li 
xinyeechi'i aawe. 

Sal 62 

SAALM 62 (61) 
Ka'ajwi' rik'in li Yos k'ojk'o li waanm 

1Re li xjolomileb' laj b'ichanel jo'wi' re laj Jedutún. Xsaalm laj David. 

2Ka'ajwi' rik'in linYos nak'ojlaak linch'ool ut rik'in a'an nachalk linkolb'al. 

3Ka'ajwi' a'an linsaqoonak ut li xkolb'al wib'; wi ninmuhenk rik'in, ink'a' 
taach'inanq li waanm. 

4Toj jo' najtil chik teekut eerib' sa' inb'een laa'ex li wotz nekeraj int'anb'al, kama' 
najuk'e'k junaq tz'ak xiw xiw wank malaj junaq tz'ak ok re chi t'ane'k? 

5Junes xsachb'al inwankil nekek'oxla, ut rik'in li tik'ti' nasaho'k sa' eech'ool: sa' 
leere wank li usilaatinak, a'ut sa' leech'ool a' chik li maa'usilaatinak. 

6Ka'ajwi' rik'in li Yos ninhilank, xb'aan naq a'an li woyb'enihom. 

7Ka'ajwi' a'an linsaqoonak ut li xkolb'al wib'; wi ninmuhenk rik'in, ink'a' 
taach'inanq li waanm. 

8Rik'in li Yos nintaw linkolb'al ut linloq'al: a'an linsaqoonak ut linmuheelahom. 

9Kawaq eech'ool rik'in chi junelik, laa'ex li xloq'laj tenamit; tehomaq leech'ool 
chiru: li Yos a'an li nokoomuhenk wi'. 

10Jun apunk ajwi' li xyu'ameb' li poyanam, eb' li b'ihom jo' ajwi' eb' li neb'a'. Wi ta 
te'b'ise'q chixjunileb' sa' xb'een li peex, moko aaleb' ta raj chiru li sib'. 

11Meekawub'resi eech'ool rik'in li rahob'tesink, miwank xnimal eeroyb'enihom 
rik'in li elq'ak; us ta taatamq leeb'ihomal, ab'an mixik eech'ool chirix a'an. 

12Li Qaawa' x'aatinak, ut k'iila wa xwab'i a'in: naq re li Yos chixjunil li wankilej. 

13Aawe, at Qaawa', li chaab'ilal ut li usilal; laa'at nakatq'ajkamunk re li junjunq a' 
yaal chanru li xyehom ut li xb'aanuhom. 

Sal 63 

SAALM 63 (62) 
Xrahinkil wank rik'in li Yos 

1Xsaalm laj David,naq wan chaq sa' li chaqich'och' re Judá. 

2At Qaawa', laa'at linYos. Chi anchal linch'ool nakatinsik'; taachaqiq we 
chasik'b'al. K'ajo' naq nawaj wank aawik'in; chanchanin li ch'och' li xchaqik ut 
naraj ru li ha'. 

3K'ajo' naq xatinka'ya sa' laamuheb'aal naq xwil laawankil ut laaloq'al! 

4Laarahom, a'an q'axal loq' cho'q we chiru li yu'amej, ut ninnima aawu rik'in 
xtz'uumal we. 

5Chiru chixjunil linyu'am tatinloq'on ut tinterq'usi li wuq' re xk'eeb'al aaloq'al. 

6Taak'ojlaaq li waanm jo' junaq li xtzekank chi chaab'il. Chi sa sa' inch'ool 
tinterq'usi laak'ab'a' rik'in xtz'uumal we. 

7Chiru li q'oqyink sa' linwarib' nakatjultiko'k we ut ninyo'lek chak'oxlankil: 

8laa'at laj tenq'ahom we. K'ajo' naq ninsaho'k chi wank rub'el laakupuhom; 

9li waanm naxjunaji rib' aawik'in ut laanim uq' nakuutunk we. 

10A'ut eb' li te'ajoq inkamsinkil, che'nuq'e'q ta xb'aan xchamal li ch'och'; 

11che'kamsiiq ta rik'in ch'iich' re naq te'kanaaq cho'q xtib'eb' laj xojb'! 

12Ab'an li awab'ej taasaho'q xch'ool rik'in li Yos; k'ajo'aq xsahilaleb' xch'ool li 
neke'b'aanunk jurament sa' xk'ab'a' A'an. A'ut taatz'ape'q xsa' reheb' li 
neke'yehok tik'ti'. 

Sal 64 

SAALM 64 (63) 
Eb' li neke'q'ab'ank te'xtoj li xmaakeb' 

1Re li xjolomileb' laj b'ichanel. Xsaalm laj David. 

2At inYos, chinaawab'i taxaq sa' linrahilal; chinaakol chiruheb' li xik' neke'ilok 
we. 

3Chinaamuq chiruheb' li neke'k'uub'ank raaxiik', chiruheb' li neke'xmululi rib' chi 
xb'aanunkil li maa'usilal. 

4Neke'xq'esna li ru'uj raq'eb' jo' li q'esnal ch'iich', ut li aatin neke'xye chanchan li 
ral simaj wank xmay, 

5re xkutb'al chi muqmu sa' xb'een li maak'a' xmaak, re xkutb'al chi junpaat, chi 
maak'a'eb' xxiw. 

6Neke'xk'e xkawil xch'ooleb' chirib'ileb' rib' re xb'aanunkil li maa'usilal; ut 
neke'xk'uub' xk'eeb'al li ra'al sa' muqmu: “Maa'ani toxril a'in, chankeb'. 

7Ani tab'i' taak'ehoq reetal li k'aru yooko?”. Neke'xyoob' raaxiik' ut neke'xmuq li 
ralahomeb' xch'ool, xb'aan naq k'ajo' xchamal li xch'ool ut xk'a'uxl li winq. 

8Ab'an li Yos xkutuk chi simaj ut chi junpaat xe'tiq'e'k sa' xjunxaqalileb'; 

9xe't'ane'k xb'aan li raatineb', ut eb' li xe'ilok reheb' xe'xb'anb'ani li xjolomeb'. 

10Chixjunileb' te'chalq xxiw: te'xpuktesi resil li xb'aanuhom li Yos ut te'xtaw 
xyaalal li k'aru kixb'aanu. 

11Sahaq xch'ool laj paab'anel ut taamuhenq rik'in li Qaawa'; ut chixjunileb' li 
tiikeb' ru xyu'am te'saho'q sa' xk'ab'a' A'an! 

Sal 65 

SAALM 65 (64) 
Loq'laj tij re b'anyoxink 

1Re li xjolomileb' laj b'ichanel. Xsaalm ut xb'ich laj David. 

2At qaYos, aak'ulub' li loq'oniik arin Sión, tento xk'eeb'al aawe li k'aru 
xqayeechi'i, 

3xb'aan naq laa'at nakawab'i li qatij. Chak'atq laa'at neke'jilok chixjunileb' li 
xe'tawak sa' li maak. 

4Us ta nanumtaak li maa'usilal sa' qab'een, ab'an laa'at nakakuy, nakasach 
chixjunil. 

5Us xaq re li sik'b'il ru aab'aan, a' li nakak'am aawik'in re taawanq sa' 
laamuheb'aal. Chisaho'q sa' qach'ool rik'in li saa'us wank sa' laajunkab'al, rik'in li 
loq'laj eechej wank sa' laawochoch. 

6At qaYos, aj Kololat qe, laa'at nakasume li qatij rik'in sachb'ach'oolej. Aawik'in 
k'ojk'ookeb' xch'ool li wankeb' sa' xmaril li ruuchich'och' jo' ajwi' li wankeb' 
chire li palaw, toj chi najt. 

7Laa'at nakatxaqab'ank reheb' li tzuul sa' xna'ajeb' rik'in laametz'ew ut li xnimal 
laawankil; 

8laa'at nakatch'anab'ank re xyaab' li palaw, li xyaab' li xkawil oq li palaw jo' ajwi' 
li poqoqij ib' neke'xb'aanu li tenamit. 

9Eb' li wankeb' sa' xmaril li ruuchich'och' k'ajo'eb' xxiw xb'aaneb' 
laasachb'ach'oolej; neke'b'ichank rik'in sahil ch'oolej jo'k'ihaleb' li wankeb' sa' 
releb'l ut rokeb'l li saq'e. 

10Laa'at nokolaawil li ch'och' ut nakat'aqres: k'ajo' naq nakak'e chi chaab'ilo'k! Li 
roq xnima' li Yos nujenaq chi ha' naq naxik, laa'at nakakawresi li awimq. Jo'ka'in 
naq nakakawresi: 

11nakat'aqres li xna'aj li awimq, nakamuri li t'ort'ookil ch'och', nakaq'unob'resi 
rik'in li hab' ut nakawosob'tesi chixjunil li natuxmek. 

12Nakasahob'resi li chihab' rik'in laasimaatan; laanums naxhoy li saa'us ut li 
chaab'il eechej. 

13Naraxo' ru li pim sa' li chaqich'och', neke'b'ichank li tzuul xb'aan sahil ch'oolej; 

14eb' li na'ajej pach'aya' ru neke'xtiqib' rib' rik'ineb' li ketomq, chiru li roq taq'a 
xiikil li awimq: k'ajo' li sahil ch'oolej ut li b'ichank! 

Sal 66 

SAALM 66 (65) 
Xnimal b'anyoxink chiru li Yos 

1Re li xjolomileb' laj b'ichanel. Saalm ut b'ich. 

Cheyaab'a xk'ab'a' li Qaawa' jo'k'ihalex li wankex sa' ruuchich'och'; 

2cheb'icha xloq'al li xk'ab'a', chenimaaq ru rik'in sahil ch'oolej. 

3Yehomaq re li Yos: “Sachb'ach'oolej laab'aanuhom! Sa' xk'ab'a' xnimal aawankil, 
tule'wiq'laaq eb' li xik' neke'ilok aawe. 

4Te'xloq'oni aawu chixjunil li ruuchich'och'; te'b'ichanq re xnimankil aawu, 
te'b'ichanq chixjunileb' sa' laak'ab'a'”. 

5Kimqex chi rilb'al li xb'aanuhom li Yos, kimqex chi rilb'al li sachb'ach'oolej 
kixb'aanu cho'q qe. 

6A'an kisutq'isink re li palaw chi kawil ch'och', ut ki'uxk nume'k chi oqej 
junpak'al li nima'. Chisaho'q sa' qach'ool sa' xk'ab'a' a'an! 

7Na'awab'ejink chi junelik rik'in xnimal xwankil; li rilob'aal wank sa' xb'eeneb' li 
tenamit re naq eb' laj q'etol aatin ink'a' te'xq'etq'eti rib' chiwach. 

8Chejunilex li tenamit, cheloq'oni ru li qaYos, chenimaaq xloq'al chi yo'oon. 

9A'an xk'ehok wi' chik qayu'am ut ink'a' xkanab'eb' li qoq chi tichk'ok. 

10At qaYos, laa'at xatyalok rix li qapaab'aal ut xatz'il qix kama' naq nayale'k li 
plaat. 

11Xoohaak'e chi t'ane'k sa' li ra'al, k'ajo' raalal li iiq xak'e sa' xb'een qatel. 

12Yalaq ani xakanab' chi numtaak sa' qab'een, xoonumje'k sa' xam jo'wi' sa' ha'; 
ab'anan junpaat xoohaak'e sa' helhookil na'ajej. 

13Tin'ok sa' laawochoch re mayejak, tinpaab' chixjunil linyeechi'om aawe, 

14jo'ch'inal jo'nimal li x'elk sa' xtz'uumal we, a' li xinyeechi'i aawe naq wankin 
chaq sa' rahilal. 

15Tinyeechi'i aawe naab'al li kames ch'oolaninb'ileb' chi us, rochb'een xb'ook li 
k'atb'il karneer; tinmayeja chawu eb' li b'ooyx ut li teelom chib'aat. 

16Chejunilex laa'ex li nekexpaab'ank re li Yos, kimqex chi ab'ink ut tinseeraq'i 
eere jo'nimal kixb'aanu we li Qaawa'. 

17Xinyaab'a xk'ab'a' ut xinnima xloq'al rik'in xtz'uumal we ut ru'uj waq'. 

18Wi ta wank li maa'usilal sa' li waanm, ink'a' raj xinrab'i li Qaawa'. 

19Ab'an li Yos xinrab'i ut xsume chaq lintij. 

20Usilaatinanb'il taxaq li Yos, xb'aan naq ink'a' xtz'eqtaana lintij chi moko xkanab' 
xk'utb'al chiwu li xrahom. 

Sal 67 

SAALM 67 (66) 
Che'b'anyoxinq chawu chixjunileb' 

1Re li xjolomileb' laj b'ichanel. Rik'ineb' li wajb' li wankeb' li ru. Saalm ut b'ich. 

2Li Qaawa' chiruxtaana taxaq qu ut choorosob'tesi taxaq. Chixk'ut taxaq chiqu li 
xrahom, 

3re naq chinawmanq li rajom sa' ruuchich'och'; che'xnaw taxaq chixjunileb' li 
tenamit naq a'an laj Kolonel. 

4At Qaawa', che'b'anyoxinq taxaq chawu li tenamit, che'b'anyoxinq taxaq chawu 
chixjunileb'! 

5Che'saho'q ut che'b'ichanq li poyanam, xb'aan naq sa' tiikilal nakajolomiheb' li 
tenamit; laa'at nakab'eresi chixjunil li ruuchich'och'. 

6At Qaawa', che'b'anyoxinq taxaq chawu li tenamit, che'b'anyoxinq taxaq chawu 
chixjunileb'! 

7Li ch'och' ak xk'ehom li xloq'laj awimq: li qaYos yo chi qosob'tesinkil. 

8Li Qaawa' chi'osob'tesinq taxaq qe! Chixjunil li ruuchich'och' che'xnimaaq ru li 
qaYos! 

Sal 68 

SAALM 68 (67) 
Xnimankil ru li sachb'ach'oolej kixb'aanu li Yos 

1Re li xjolomileb' laj b'ichanel. Xsaalm ut xb'ich laj David. 

2Li Qaawa' naxaqliik ut eb' li xik' neke'ilok re neke'xcha'cha'i rib'eb'; eb' li 
neke'tz'eqtaanank re neke'elelikje'k chiru. 

3Kama' naq na'oso'k li sib' sa' iq', kama' naha'lenk li waakab' chiru xam, jo'kan 
naq te'oso'q chiru li Yos eb' li ink'a' useb' xna'leb'. 

4A'ut eb' laj paab'anel neke'saho'k ut neke'b'ichank chiru li Yos xb'aan xsahilaleb' 
xch'ool. 

5Chexb'ichanq sa' xk'ab'a' li Qaawa' ut chexwajb'aq chiru, chete li b'e chiru li 
nachalk sa' choql. A'an Qaawa' naxk'ab'a'in; sahoqex rik'in. 

6Toj sa' chaq li xloq'laj muheb'aal li Yos a'an xyuwa'eb' li neb'a'yox, a'an laj ilol 
reheb' li xmalka'an. 

7Li Yos naxk'e xna'ajeb' li toq'ob'eb' ru, narisiheb' li wankeb' sa' tz'alam ut naxk'e 
xsahilaleb' xch'ool; a'ut eb' laj q'etol aatin te'kanab'aaq sa' chaqich'och'. 

8At qaYos, naq xak'am chaq xb'e laatenamit chi elk Ejiipt ut xatnume'k chaq sa' li 
chaqich'och', 

9k'ajo' naq xhetheti rib' li ruuchich'och', xha'lenk li choxa chiru li Yos, li xYosil li 
Sinaí, li xYos laj Israel! 

10At Qaawa', naab'al li hab' xataqla chaq, xak'e xkawub' xch'ooleb' laatenamit li 
tawajenaqeb'. 

11Chi jo'kan eb' laawalal xe'xtaw xna'ajeb', at qaYos, sa' li ch'och' kawresinb'il 
xb'aan laawusilal cho'q reheb' li neb'a' ut li ra wankeb'. 

12Li Qaawa' xyehom li raatin; ut naab'aleb' li ixq xe'yehok resil: 

13“Eb' li awab'ej rochb'eeneb' laj puub' yookatqeb' chi elelik!”, chankeb'. Eb' li ixq 
sa' rochocheb' xe'ok chi xjek'inkil li k'aru xmaq'mank chiruheb' li xik' neke'ilik 
reheb'. 

14Naq toj yookex chi hilank sa' xna'ajeb' laj ilol ketomq, xe'ok chi lemtz'unk eb' li 
xxik' li mukuy kama' li plaat; chanchan chik oor xkanaak li rismaleb'. 

15Naq li Qaawa' xcha'cha'iheb' li awab'ej, xkub'e chaq li ratz'amke sa' xb'een li 
tzuul Salmón. 

16Li tzuul Basán a'an q'axal najt xteram, li tzuul Basán k'ajo' xnimal xteram! 

17Ex ninqi tzuul, k'a'ut naq nekexsowenak chirix li tzuul sik'b'il ru xb'aan li Yos 
cho'q xna'aj? Relik chi yaal naq li Qaawa' taawanq aran chi junelik! 

18Eb' li xb'eleb'aal ch'iich' li Yos numtajenaq xk'ihaleb', ink'a' naru rajlankileb'. Li 
Qaawa' toj Sinaí x'elk chaq naq xulokaq sa' li xloq'laj ochoch. 

19Xattaqe'k toj sa' laamuheb'aal najt xteram, xak'ameb' chawix jo'k'ihaleb' li 
xaweechani. Xak'uleb' winq cho'q aamaatan; a'atqeb' ajwi' laj q'etol chaq'rab' 
xe'xq'axtesi rib' chawu, at Qaawa'. 

20Usilaatinanb'il taxaq li Qaawa' wulaj wulaj! A'an na'ilok qe, a'an li Yos aj kolol 
qe. 

21Li qaYos a'an jun Yos aj kolonel, a'an na'isink qe sa' ruq' li kamk. 

22Ab'an li Yos tixputz'i xjolomeb' li xik' neke'ilok re, li xjolomeb' li sa wankeb' sa' 
xmaa'usilaleb'. 

23Xyehom li Qaawa': “Tatinsutq'isi chaq sa' li na'ajej Basán, tatwisi chaq sa' 
xchamal li palaw, 

24re naq tatruhanq chi xb'ulb'al laawoq sa' li kik' ut eb' laatz'i' te'xreq' xkik'eleb' 
li xik' neke'ilok aawe”. 

25At Qaawa', at inYos, at Eechal we, sa' laaloq'laj ochoch naqil eb' li poyanam 
yookeb' chi ok re xnimankil aawu. 

26Chi uub'ej neke'xik laj b'ichanel, chi ixb'ej wankeb' li neke'wajb'ak; sa' yiib'ej 
neke'b'eek eb' li tuq'ixq, chi wankeb' xtzojtzoj tun sa' ruq'eb'. 

27Cheloq'oni ru li Yos sa' leekomonil, chek'ehaq xloq'al li Qaawa', ex ralal xk'ajol 
laj Israel! 

28Li yookeb' chi xik chi uub'ej, a'aneb' laj Benjamín, li xteepal laj Israel jwal 
kach'in; yookeb' ajwi' chi xik li xjolomileb' laj Judá rochb'eeneb' li xtenamit, ut eb' 
laj jolominel re Sabulón ut Neftalí. 

29At inYos, chak'ut taxaq chiqu li xnimal aawankil, a' laawankil li xak'utb'esi sa' 
qak'ab'a' 

30toj sa' chaq laaloq'laj ochoch, sa' xnajtil xteram Jerusalén, b'arwi' eb' li awab'ej 
neke'xyeechi'i chawu li xmayejeb'. 

31Chaq'us li josq' aj xul li wank sa' li na'ajej kaxlan'aj ru, chaq'us li jun tuub'eb' chi 
toor ut saaj wakax li neke'xrahob'tesi chixjunileb' li tenamit. Che'xk'ehaq taxaq 
rib' rub'el laawankil, ut che'xq'axtesi aawe chixjunil li xplaateb'. Cha'cha'iheb' li 
poyanam li neke'yoob'ank raaxiik'. 

32Toj Ejiipt che'chalq ta li ninqeb' xwankil, ut eb' laj Etiopía che'xtaqsi li ruq'eb' 
toj rik'in li Yos. 

33Chexb'ichanq cho'q re li Yos chejunilex li x'awab'ejihom li ruuchich'och'; 
chexwajb'aq cho'q re li Qaawa': 

34A'an nak'amok b'e sa' choql, sa' li najteril choxa. Ab'ihomaq chanru naxjap chaq 
re chi kaw xyaab' xkux. 

35Chek'e reetal li xnimal xwankil li Qaawa': nalemtz'unk li xloq'al sa' xb'eeneb' laj 
Israel, ut li xnimal xwankil nawulak toj sa' li choql. 

36Q'axal nim xwankil li Yos toj sa' chaq li xloq'laj na'aj! A'an li xYos laj Israel, a'an 
li nak'ehok xwankil ut xkawilal li xtenamit. Usilaatinanb'il taxaq li Qaawa'! 

Sal 69 

SAALM 69 (68) 
Tz'aamank sa' li rahilal 

1Re li xjolomileb' laj b'ichanel. Taab'ichamanq jo' chanru li xyaab': “Eb' li liryo”. 

Xsaalm laj David. 

2Chinaakol taxaq, at inYos, yo chi wulak li ha' toj chinkux. 

3Yookin chi sub'e'k sa' saab' ru li k'ajo' xchamal, ink'a' nintaw xna'aj li woq re naq 
tinxaqliiq; xinwulak toj sa' xchamal li ha' ut li xkawil oq li nima' yo chinjukunkil. 

4Xinlub'k chi xjapb'al we; taaxamo'q xsa' linkux, taa'oso'q xsa' li wu xb'aan 
royb'eninkil linYos. 

5Naab'aleb' li xik' neke'ilok we chi maak'a' inmaak, numtajenaqeb' chik chiru 
xk'ihal li wismal. Xe'k'ihank li neke'rahob'tesink we chi maak'a' xyaalal, eb' li 
neke'sachok we ut neke'xtitz' we li k'aru ink'a' welq'ahom. 

6At inYos, laa'at nakanaw linjipil, moko muqmu ta chawu li ink'a' us xinb'aanu. 

7At Nimajwal Yos, ink'a' taxaq te'xutaanaq inb'aan eb' li wankeb' royb'enihom 
aawik'in! Ink'a' taxaq te'luktaaq xch'ool inb'aan eb' li neke'sik'ok aawe, at xYos 
laj Israel! 

8Sa' aak'ab'a' laa'at xink'ul hob'e'k, ut xutaanal xinkanaak. 

9Ink'a' chik neke'xnaw wu eb' li was wiitz'in; ab'lin aj chik chiruheb' li ralal 
xk'ajol linna'. 

10Xb'aan xraab'al laawochoch k'ajo' naq naxamnak linch'ool, ut sa' inb'een 
nanaqk li xmajewahomeb' li neke'hob'ok aawe. 

11Naq ninyot' linch'ool rik'in ayuun, inhob'b'al chik neke'xb'aanu; 

12naq nink'e saak chiwix xb'aan rahil ch'oolej, eetz'ub'aal chik ninkanaak wi' 
chiruheb'. 

13Chixjunileb' li poyanam neke'xyoob' aatin chiwix, ut eb' laj kalajenaq 
neke'b'ichank re inhob'b'al. 

14Ab'an, at Qaawa', laa'in nintijok chawu: anaqwan li chaab'il honal. Sa' xk'ab'a' 
xnimal laarahom chinaasume; rik'in laawuxtaan laatenq'aal chinaakol, at inYos. 

15Chinaawisi sa' li saab', minsub'ek anchal; chinkole'q taxaq chiruheb' li xik' 
neke'ilok we, jo' ajwi' chiru li ha' li k'ajo' xchamal. 

16Ink'a' taxaq tinxjuku li xkawil oq li nima', ink'a' taxaq tinxnuq' li chamal jul; 
mitz'aponk taxaq sa' inb'een li xhomtaq'a. 

17Chinaasume chaq, at Qaawa': chaab'ilat ut jwal nim laarahom. Xb'aan xnimal 
laawuxtaan b'alq'us chaq laawilob'aal wik'in. 

18Maamuq li xnaq' aawu chiru laj k'anjel chawu: chinaasume chaq chi junpaat, 
xb'aan naq q'axal ra wankin. 

19Jilon chaq wik'in ut chinaakol, chinaawisi taxaq sa' ruq'eb' li xik' neke'ilok we! 

20Ch'olch'o chawu chanru nikine'xse'e ut nikine'xhob'; makach'in nikine'reetz'u! 
Chawu laa'at wankeb' li neke'rahob'tesink we. 

21Q'axal nayot'e'k li waanm xb'aan naq nikine'xhob': kach'in aj chik maa 
ninkamk. Nawoyb'eni uxtaanaak, ab'an ink'a' nintaw; nawoyb'eni junaq aj 
k'ojob'anel ch'ool, ab'an maajun junaq nintaw. 

22Sa' lintzekemq xe'xk'e li b'an nakamsink, ut naq xchaqik we, a' li k'ahil ha' 
xe'xyeechi'i chi wuk'. 

23Li xninq'eheb' chisutq'iiq ta chi kanleb'aal, ut li xchamal xsasal li wank reheb' 
chisutq'iiq ta chi ra'al. 

24Chimoyonq xsa' ruheb' ut ink'a' ta chik te'iloq, chak'e chi lajk xmetz'eweb' chi 
junelik. 

25Chak'ut taxaq laajosq'il sa' xb'eeneb', ut toxe'tawe'q taxaq xb'aan laak'a. 

26Li xna'ajeb' chikanaaq ta chi nakirnak, ut maajun ta chik chihilanq sa' li 
xmuheb'aaleb', 

27xb'aan naq neke'xrahob'tesi li wank xrahilal aab'aan ut neke'xyu' xtiq'ilal li 
tiq'b'il aab'aan. 

28Chatiq xkomon li xmaa'usilaleb' rik'in maa'usilal; ink'a' ta chik che'tz'aqonq sa' 
laakuyum. 

29Che'sache'q ta reetalileb' sa' xhuhil li yu'am, ink'a' ta chik che'tz'iib'aaq 
xk'ab'a'eb' rochb'eeneb' li tiikeb' xch'ool. 

30A'ut laa'in, at inYos, q'axal xtoq'ob'aal wu ut rahob'tesinb'ilin; chinaawaklesi 
taxaq ut chinaakol! 

31Tinnima xk'ab'a' li Qaawa' rik'in b'ichank, tinterq'usi xloq'al ut tinyoxinq chiru. 

32A'an q'axal tixk'ulub'an wi' chik ru li Qaawa' chiru junaq wakax, malaj chiru 
junaq ral wakax li wanq xxukub' ut rixi'ij. 

33Naq te'ril a'an eb' li neb'a', q'axal te'saho'q xch'ool, ut taawanq xkawub' 
xch'ooleb' li neke'sik'ok re li Yos! 

34Xb'aan naq li Qaawa' narab'iheb' li neb'a', ut ink'a' naxtz'eqtaana li xtenamit 
tz'aptz'ookeb' sa' tz'alam. 

35Chinimaaq ru li Qaawa' xb'aan li choxach'och'; chinimaaq ru xb'aan li palaw ut 
chixjunil li nab'ulb'utk chisa'. 

36Xb'aan naq li Yos tixkol Jerusalén ut tixwaklesi wi' chik eb' li tenamit re Judá. 
Eb' li ralal xk'ajoleb' laj k'anjel chiru te'wanq wi' chik aran; 

37te'xk'ul li na'ajej ut te'reechani wi' chik a'an. Eb' li neke'rahok re xk'ab'a' li Yos, 
te'wanq chisa'. 

Sal 70 

SAALM 70 (69) 
Seeb'a chaq aawib' chintenq'ankil 

(Sal 40,14-18) 

1Re li xjolomileb' laj b'ichanel. Xsaalm laj David. Re xjultikankil. 

2At inYos, kim chinkolb'al! At Qaawa', seeb'a chaq aawib' chintenq'ankil! 

3Che'kanaaq sa' xutaan ut che'sachq sa' xch'ool chixjunileb' li neke'ajok 
inkamsinkil. Che'sutq'iiq chirixeb' chi sachsooqeb' xna'leb' eb' li neke'ajok 
xb'aanunkil maa'usilal we. 

4Che'q'ajq chirixeb' xb'aaneb' xxutaan eb' li neke'se'enk we: “Ja, ja!”, chankeb'. 

5Ab'an che'nujaq rik'in nimla sahil ch'oolej chixjunileb' li neke'sik'ok aawe. 
Che'xye chi junelik jo'k'ihaleb' li neke'rahok re laakolom: “Q'axal nim li Qaawa'!”, 
cha'qeb'. 

6At inYos, maak'a' wank we ut q'axal toq'ob' wu; seeb'a chaq aawib' 
chintenq'ankil. Laa'at laj tenq'ahom ut laj kolol we; matb'ayk chaq, at Qaawa'. 

Sal 71 

SAALM 71 (70) 

Xtij jun li winq sa' xtiixilal 

1At Qaawa', aawik'in ninmuhenk, maajaruj taxaq taasachb'esiiq inch'ool chawix! 

2Sa' xk'ab'a' xtiikilal laach'ool chinaakol ut ach'ab'in; k'e laaxik chi wab'inkil ut 
chinaakol! 

3Laa'at taxaq linsaqoonak, linkawil ochoch b'arwi' tinkol wib', xb'aan naq relik 
chi yaal naq laa'at linsaqoonak ut linkawil ochoch. 

4At inYos, chinaakol sa' ruq' li ink'a' us xna'leb'; chinaakol taxaq chiru li 
nab'aanunk maa'usilal ut nayoob'ank raaxiik'. 

5Xb'aan naq laa'at li woyb'enihom, at Qaawa'; chalen chaq sa' insaajilal kaw 
linch'ool aawik'in, at inYos. 

6Naq toj maji' nin'ilok kutan, ak ninkuutu wib' aawik'in; chalen chaq sa' linsiyajik 
rik'in linna', laa'at nakat-ilok chaq we: laa'in tink'e aaloq'al chi junelik. 

7Naab'aleb' neke'sachk xch'ool chi wilb'al, ab'anan laa'at linkawil saqoonak. 

8Junelik ninye: “K'ajo' laaloq'al!”, chankin; ninterq'usi laak'ab'a' chixjunil li kutan. 

9Minaatz'eqtaana taxaq sa' lintiixilal, minaakanab' injunes naq yooq chi lajk 
linmetz'ew. 

10Xb'aan naq k'ajo' neke'aatinak chiwix eb' li xik' neke'ilok we; eb' li neke'ajok 
inkamsinkil neke'k'uub'ank ut neke'xye: 

11“Taaqehomaq ut chapomaq: xkanab'aak xjunes xb'aan li Yos ut maajun chik 
taakoloq re”. 

12At inYos, matkanaak chi najt wik'in; at inNa' at inYuwa', chaseeb'a chaq aawib' 
chintenq'ankil! 

13Ink'a' us che'elq ut che'sache'q xwankil eb' li neke'ajok inkamsinkil; xutaanal 
che'kanaaq ut sachsooq xch'ooleb' li neke'yoob'ank raaxiik' chiwix laa'in. 

14A'ut laa'in k'ojk'ooq inch'ool aawik'in ut q'axal chik tinnima aaloq'al. 

15Tinpuktesi resil li xtiikilal laach'ool ut tinch'olob' laakolom chixjunil li kutan. 

16Tin'ok xyeeb'al li sachb'ach'oolej xab'aanu, at Qaawa'; tinjultika junelik naq 
ka'jat wi' laa'at tiik aach'ool. 

17At inYos, chalen chaq sa' linsaajilal xinaatzol ut xinaatij, ut toj chalen anaqwan 
ninye resil eb' laasachb'ach'oolej. 

18Ut anaqwan naq xin'ok chi tixk ut saqeb' chik li wismal, minaakanab' injunes, at 
inNa' at inYuwa', re naq toj tinpuktesi resil li xnimal aawankil reheb' li tenamit 
toj chaalel. 

19At inYos, li xtiikilal laach'ool nawulak toj sa' choxa; k'ajo' xnimal li 
sachb'ach'oolej xab'aanu. Ani ta chik junaq kama' laa'at? 

20Us ta xinaak'e chi rilb'aleb' li k'iila ch'a'ajkilal ut rahilal, ab'an taak'e wi' chik 
inyu'am; tulinaawisi sa' xchamal li jul wankin wi', 

21taanimob'resi linloq'al ut taak'ojob' wi' chik li waanm. 

22Ut laa'in tinyoxinq chawu rik'in aarp; at inYos, tinb'icha xnimal laatiikilal, 
tinwajb'aq cho'q aawe, at xYos laj Israel. 

23K'ajo' xsahil li waanm naq tinyaab'a laak'ab'a'! Chi anchal linch'ool tinb'ichanq 
sa' xk'ab'a' laakolom. 

24Li ru'uj waq' tixseeraq'i laatiikilal chi junelik, xb'aan naq xe'sache'k xwankil ut 
xutaanal xe'kanaak chixjunileb' li xe'ajok raj inkamsinkil. 

Sal 72 

SAALM 72 (71) 
Li awab'ej tz'aqal re ru 

1Xsaalm laj Salomón. 

At inYos, chak'e taxaq xna'leb' li awab'ej ut tiikaq ru xch'ool jo' naq laa'at tiik ru 
laach'ool. 

2Chixjolomi taxaq laatenamit sa' tiikilal, ut eb' li neb'a' chixb'eresiheb' sa' 
xyaalalil. 

3Eb' li tzuul ut eb' li b'ool te'xk'am ta chaq li tuqtuukilal ut tiikilal re li tenamit. 

4Chixkol taxaq eb' li neb'a', chixtenq'aheb' li toq'ob'eb' ru ut chixsachaq xwankil 
li narahob'tesink reheb'. 

5Wanqaq chi junelik kama' li saq'e, jo'kaq li po junq'e junq'e kutan. 

6Kama'aq li hab' li nat'ane'k sa' xb'een li pim, kama'aq li xchu'ke li nat'aqresink re 
li ch'och'. 

7Chi'atz'umaq li tiikil ch'oolej naq wanq chi awab'ejil; k'ajo'aq li tuqtuukilal jo' 
najtil twanq li po sa' xb'een li ruuchich'och'. 

8Chiwanq xwankil chalen sa' li palaw toj sa' li palaw jun chik, chalen sa' li nima' 
Éwfrates toj sa' xmaril li ruuchich'och'. 

9Chiru a'an chixk'utzub' rib' li Mama' Xul, ut eb' li xik' neke'ilok re che'xlow li 
pojtz'. 

10Eb' li awab'ej re Tarsis ut li wankeb' sa' xyi li palaw che'xk'ameb' chaq 
xsimaatan. Eb' li awab'ej re Sabá ut Sebá che'xk'e xtojeb'. 

11Chixjunileb' li awab'ej che'xwiq'ib' rib' chiru a'an, ut chixjunileb' li tenamit 
che'k'anjelaq chiru. 

12Xb'aan naq a'an taakoloq re li neb'a' li yo chi tz'aamank, a' li toq'ob' ru li ink'a' 
natenq'aak xb'aan anihaq. 

13Taaruxtaana ruheb' li neb'a' ut li wankeb' sa' rajb'al ru; tixkoleb' xyu'am li 
q'axal ra wankeb'. 

14A'an taa'isinq reheb' sa' li raasa ut li rahob'tesiik, xb'aan naq k'ajo' xloq'al li 
xyu'ameb' chiru a'an. 

15Jo' najtil yo'yooq li awab'ej, chik'ehe'q re li oor nachalk Sabá; ink'a' 
chich'anab'aaq tijok chirix, ut usilaatinanb'ilaq li xk'ab'a' chixjunil li kutan. 

16Numtajenaqaq li awimq sa' ruuchich'och', heetanqeb' sa' xb'eeneb' li loq'laj 
tzuul; chi'uuchinq ut chituxmeq li ch'och' kama' li tzuul Líbano, chiwanq triiw 
kama' li pim sa' li tzuultaq'a. 

17Usilaatinanb'il taxaq xk'ab'a' chi junajwa ut wanqaq chi junelik kama' li saq'e! 
Osob'tesinb'ileb' taxaq chixjunileb' li tenamit sa' xk'ab'a' a'an. “Us xaq re”, 
cha'qeb' taxaq chixjunil li ruuchich'och'. 

18Usilaatinanb'il taxaq li Qaawa', xYos laj Israel: ka'ajwi' A'an nab'aanunk re 
sachb'ach'oolej! 

19Usilaatinanb'il taxaq li xloq'laj k'ab'a' chi junelik; chinujaq taxaq chixjunil li 
ruuchich'och' rik'in xloq'al! Jo'kan taxaq, jo'kan taxaq! 

20Arin neke'raqe'k eb' li xtij laj David, ralal laj Jesé. 

Sal 73 

SAALM 73 (72) 
K'aru toxe'kanaaq wi' laj maak ut li chaab'il xch'ool 

1Xsaalm laj Asaf. 

K'ajo' xchaab'ilal xch'ool li Yos rik'ineb' laj Israel, jwal nim li rusilal li Qaawa' sa' 
xb'eeneb' li saqeb' ru xch'ool. 

2Kach'in chik maa xintichk'ok, b'a'b'ay aj chik maa xint'ane'k, 

3xb'aan xkaqalinkileb' li q'etq'eteb' ut xb'aan rilb'al naq wankeb' sa' sahilal li 
ink'a' useb' xna'leb'. 

4Eb' a'an maak'a' k'a'ux wi' li xch'ooleb', q'axal kaweb' ut ninq xtib'eleb'; 

5ink'a' neke'reek'a li rahilal neke'xk'ul chixjunileb', maajun ch'a'ajkilal neke'xk'ul 
jo'eb' li junch'ol. 

6Jo'kan naq li q'etq'etil a'an xq'oleb', li raaxiik' a'an li aq'ej li natz'apok reheb'. 

7Nujenaqeb' chi lab'al ut maa'usilal, numtajenaq sa' raanmeb' li yib' aj na'leb'. 

8Neke'se'ek sa' xch'ooleb' ut yib'ru neke'aatinak; q'axal neke'xq'etq'eti rib' naq 
neke'raj xyoob'ankil raaxiik'. 

9A'aneb' li neke'ajok taqlank sa' xb'een li choxa, ut eb' li ru'uj raq' neke'xk'e 
xwankileb' sa' ruuchich'och'. 

10Jo'kan naq lintenamit naxik chirixeb' ut neke'xpaab' jo'ch'inal jo'nimal yeeb'il 
xb'aaneb'. 

11Neke'xye sa' xch'ooleb': “Chan ta naq tixnaw li Qaawa'? Ma tixk'e tab'i' reetal li 
Nimajwal Yos?”. 

12K'ehomaqeb' reetal: eb' li yib'ru xna'leb' junelik sa wankeb' ut k'ajo' naq 
neke'xtamresi xb'ihomaleb'. 

13Maak'a' aj e naq xinwank chi saq ru linch'ool; maak'a' aj e naq xinch'aj li wuq', 
jo' reetalil naq maak'a' linmaak. 

14Xb'aan naq rajlal kutan yookeb' chinteninkil, ut eq'la junelik nink'ul 
inrahob'tesinkil. 

15Wi ta xinye: “Tin'aatinaq kama'eb' a'an”, xinb'alaq'iheb' raj li xtenamit li Yos. 

16Xintikib' xk'oxlankil rix re xtawb'al ru, ab'anan q'axal ch'a'aj cho'q we xnawb'al 
a'an. 

17Toj xin'ok sa' laaloq'laj ochoch, at Qaawa', naq xintaw ru k'aru te'xk'ul. 

18Ch'olch'o naq xak'eheb' sa' xiik'ilal, xatikisiheb' chi oso'k. 

19Sa' junpaat te'kanaaq chi xiwajel rilb'aleb' ut te'ok chi oso'k xb'aaneb' xxiw. 

20Kama' wi' li ajk sa' matk', at Qaawa', jo'kan naq taatz'eqtaanaheb' naq 
tatwakliiq. 

21Naq xraho'k sa' inch'ool ut xmayok sa' li waanm chi k'oxlak chiwix, 

22laa'in chaq jun jip ut maak'a' inna'leb'; kama'in chaq junaq xul chawu, at 
Qaawa'. 

23Ab'anan xinwank aawik'in chi junelik: xinaachap chiru linnim uq', 

24xinaab'eres rik'in xnimal laak'a'uxl, ut sa' roso'jik tinaak'ul aawik'in sa' 
laaloq'al. 

25Ani ta chik wank we sa' choxa? Naq wankin aawik'in, maak'a' chik ninrahi sa' 
ruuchich'och'. 

26Us ta lintib'el ut linna'leb' yo chi oso'k, ab'an li Yos nak'ehok xkawub' linch'ool: 
a'an linsahilal ut linb'ihomal chi junelik! 

27Eb' li neke'najto'k aawik'in, te'oso'q; laa'at tatsachoq ruheb' li neke'xmux 
laarahom. 

28A'ut li wank chi xk'atq li Yos a'an li us cho'q we: laa'in xinq'axtesi wib' rub'el 
roq rub'el ruq' li Qaawa', ut nawaj xpuktesinkil resil chixjunil li xb'aanuhom. 

Sal 74 

SAALM 74 (73) 
Xpo'lemil li rochoch li Yos 

1Xb'ich laj Asaf. 

At Qaawa', k'a'ut naq xoohaatz'eqtaana chi junajwa? K'a'ut naq yo laajosq'il sa' 
qab'een laa'o li karneer k'aak'alenb'ilo aab'aan? 

2Chijultiko'q aawe li komonil kaweechani najter q'e kutan, a' li molam kakol 
laa'at re tkanaaq cho'q aawe; chijultiko'q aawe li tzuul Sión b'arwi' kayiib' 
laamuheb'aal. 

3Chalqat chi junpaat chi rilb'al li ninqi po'lem a'in: chixjunil laaloq'laj ochoch 
xjuk'e'k xb'aan laj xik'il uuchinel. 

4Sa' xyi laatenamit k'ajo' naq xe'xjap reheb' li xik' neke'ilok aawe, ut xlaje'xxaqab' 
li reetalileb'. 

5Jo'keb' laj pahol b'e sa' k'iche' rik'in maal, xe'xjuk' chixjunil. 

6Xe'ok chi xwech'inkil chixjunqalil li re kab'l; rik'in maal ut t'ojleb' xe'xjori 
chixjunil. 

7Xe'xloch xxamlel laaloq'laj ochoch, xe'xjuk'i ut xe'xmux laamuheb'aal. 

8Xe'xye sa' xch'ooleb': “Junxikikaqeb' naq te'qasach!”. Sa' chixjunil li tenamit 
xlaje'xk'at chixjunileb' li tijob'aal. 

9Ink'a' chik naqil li qeetalil ut maak'a'eb' chik li propeet, chi moko wank junaq ta 
qe li naxnaw toj jo'q'e qu. 

10At qaYos, toj jo' najtil chik tooxhob' laj xik'il uuchinel? Ma chi junajwa 
tixmajewa laak'ab'a' li xik' na'ilok qe? 

11K'a'ut naq ink'a' nakak'ut laawankil? Chaye' laanim uq' ut chasach ruheb'! 

12Chalen chaq sa' xtiklajik laa'at laj Eechal qe, at Qaawa', ut k'iila sut xoohaak'e 
chi q'axok u. 

13Laa'at katjachok re li palaw rik'in laawankil, kajori xjolomeb' li josq' aj xul sa' li 
palaw. 

14Laa'at katputz'ink re xjolom li Lebiatán ut kak'e chi xtiweb' li ninqi xul sa' 
palaw. 

15Laa'at kattehok xyo'leb'aal li ha' sa' pek, ut kachaqihob'resi li yu'amha' chi 
junajwa. 

16Aawe li kutan, aawe ajwi' li q'oqyink, laa'at katxaqab'ank re sa' xna'aj li po ut li 
saq'e; 

17laa'at katraqok re chixjunil xnub'ajlil li ruuchich'och' ut nakataqla chaq li 
saq'ehil ut li hab'alq'e. 

18Chinaq sa' laach'ool, at Qaawa': laj xik'il uuchinel nakatxmajewa; jun jip aj 
tenamit neke'xtz'eqtaana laak'ab'a'. 

19Maaq'axtesi sa' ruq' li josq' aj xul li xyu'am laach'ina mukuy, misachk sa' 
aach'ool chi junajwa li xyu'am eb' li q'axal toq'ob'aal ruheb'. 

20Chijultiko'q aawe li sumwank kak'ojob', xb'aan naq nujenaqeb' chi raaxiik' 
chixjunileb' li na'ajej sa' tenamit. 

21Ink'a' taxaq xutaanal chi'elq li rahob'tesinb'il; che'xk'e taxaq xloq'al laak'ab'a' 
eb' li neb'a' ut li toq'ob'aal ruheb'. 

22Waklin chaq, at Qaawa', kol rix laawankil; jultikaq aawe naq li jip yo 
chahob'b'al chi junelik. 

23Misachk sa' aach'ool naq japjookeb' re eb' li xik' neke'ilok aawe; yo chi numtaak 
li mululij ib' neke'xb'aanu eb' laj xik'il uuchinel aawe! 

Sal 75 

SAALM 75 (74) 
Laj raqol aatin a'an li Qaawa' 

1Re li xjolomileb' laj b'ichanel. “Matsachok”. Xsaalm ut xb'ich laj Asaf. 

2Nokooyoxink chawu, at Qaawa', nokooyoxink chawu! Naqayaab'a laaloq'laj 
k'ab'a' ut naqapuktesi resil li sachb'ach'oolej xlajaab'aanu. 

3Xyehom li Qaawa': “Sa' li honal xaqxo inb'aan a' ajwi' laa'in tinraqoq aatin sa' 
tiikilal. 

4Us ta taahiich'anq li ruuchich'och' rochb'eeneb' li poyanam, ab'an laa'in 
tinkuutunq re. 

5Ninye reheb' li q'etq'et: «Meeq'etq'eti chik eerib'»; ut reheb' li ink'a' useb' 
xna'leb': «Meenima chik eerib'; 

6mi q'axal eenimob'resi chik leewankil ut mexhob'ok chik»”. 

7Li raqb'a aatin ink'a' nachalk sa' releb'l saq'e malaj sa' rokeb'l, chi moko sa' ta li 
chaqich'och' malaj sa'atqeb' li tzuul; 

8a' li Qaawa' laj raqol aatin: jun ta tixsach xwankil, ut jun ta chik tixk'e xloq'al. 

9Wank jun sek' sa' ruq' li Qaawa', wank jun li uk'leb' sek' nujenaq chi k'ahil ha': 
a'an tixk'e chi uk'e'k toj reetal taachoye'q xb'aaneb' chixjunil li ink'a' useb' sa' 
ruuchich'och'. 

10Ut laa'in junelik tinpuktesi resil li xloq'al; tinb'ichanq, tinwajb'aq cho'q re li 
xYos laj Jakob 

11xb'aan naq trisiheb' sa' xwankil chixjunil li ink'a' useb' xna'leb', ab'an 
taaxaqab'aaq xwankil li tiik ru xyu'am. 

Sal 76 

SAALM 76 (75) 
Laa'at xiwajel aawu, at Qaawa' 

1Re li xjolomileb' laj b'ichanel. Rik'ineb' li wajb' li wankeb' li ru. Xsaalm ut xb'ich laj 

Asaf. 

2Nawno ru li Yos xb'aaneb' laj Judá, q'axal nim xk'ab'a' sa' xyanqeb' laj Israel. 

3Li xmuheb'aal li Qaawa' wank Jerusalén, li xloq'laj ochoch wank sa' li tzuul Sión. 

4Aran kixtoqi eb' li ral simaj ut li koleb', eb' li ch'iich' ut chixjunileb' li 
k'anjelob'aal re yalok. 

5K'ajo' xlemtz'unkil laaloq'al, at Qaawa', q'axal nim laawankil chiruheb' li najteril 
tzuul. 

6Warenaqeb' li jwal kaweb' rib', ut xmaq'mank chiruheb' chixjunileb' li 
k'anjelob'aal re yalok; jo'k'ihaleb' li wankeb' xwankil moq'mo xe'kanaak. 

7At xYos laj Jakob, eb' li b'eleb'aal ch'iich' ut eb' li kawaay ink'a' chik xe'eek'ank 
sa' xna'ajeb' naq xaxib'esiheb'. 

8Laa'at xiwajel aawu; ani ta tixkuy wank chawu naq nachalk laajosq'il? 

9Toj sa' choxa xatraqok chaq aatin; k'ajo' naq xxiwak li ruuchich'och' ut mem 
xkanaak, 

10naq laa'at xatxaqliik chi raqok aatin re xkolb'al chixjunileb' li toq'ob'aal ru sa' 
ruuchich'och'! 

11Li xjosq'il li winq taasutq'iiq chi b'ich re xnimankil aawu, ut chixjunileb' li 
xe'kole'k chiru laajosq'il tate'xsut jo' jun koroon. 

12K'ehomaq re li Qaawa' leeYos li k'aru xeyeechi'i; chek'am chaq leemayej laa'ex 
li wankex chi xsutam li Xiwajel ru: 

13a'an na'isink re xyu'am eb' li neke'taqlank ut naxib'esi chixjunileb' li awab'ej sa' 
ruuchich'och'. 

Sal 77 

SAALM 77 (76) 
Li xk'ulumeb' laj Israel 

1Re li xjolomileb' laj b'ichanel jo'wi' re laj Jedutún. Xsaalm laj Asaf. 

2Nataqe'k xyaab' linkux toj rik'in li Qaawa' naq ninjap we chi tz'aamank; nataqe'k 
xyaab' linkux toj rik'in li Yos, ut a'an taasumenq we. 

3Naq wankin sa' rahilal, ninsik' li Qaawa', ut chi q'eq ink'a' ninhilank chi xye'b'al 
li wuq' chi elajink; ab'an ink'a' nintaw xk'ojob'ankil li waanm. 

4Ninjiq' linch'ool naq najultiko'k we li Yos; k'ajo' naq nayot'e'k li waanm naq 
yookin chi k'oxlak. 

5Ink'a' nikinaak'e chi wark, at Qaawa', tik sachso linna'leb' ut ink'a' chik ninru chi 
aatinak. 

6Nanaqk sa' inch'ool li k'aru xqak'ul chaq najter; 

7najultiko'k we eb' li chihab' xlaje'nume'k, ninnumsi li q'oqyink chi k'oxlak sa' li 
waanm, nink'oxla rix ut junelik ninye: 

8“Ma chi junajwa xoxtz'eqtaana li Qaawa'? Ma tik ink'a' chik tuloorusilaatina? 

9Ma chi junajwa xlajk li xrahom? Ma tik ink'a' chik taa'ab'imanq li Raatin? 

10Ma xsachk tawi' sa' xch'ool li Yos naq A'an chaab'il, malaj xtz'ap ta sa' raanm li 
xrahom xb'aan li xjosq'il?”. 

11Ut ninye: “A' awe' naraho'k wi' linch'ool: naq li Nimajwal Yos xjal li xk'a'uxl sa' 
qab'een”. 

12Najultiko'k we li xninqal ru xb'aanuhom li Qaawa' ut wank sa' inch'ool li 
sachb'ach'oolej kab'aanu junxil; 

13nink'am xk'oxlankil rix chixjunil laab'aanuhom ut naweek'a wib' xb'aan 
jo'nimal kilajaab'aanu. 

14At inYos, k'ajo' xsantilal laak'a'uxl! Ma wank ta chik junaq q'axal nim xwankil 
jo' li qaYos? 

15Laa'at li Yos li nakatb'aanunk sachb'ach'oolej, kak'ut xnimal aawankil sa' 
xyanqeb' li tenamit; 

16rik'in laanim uq' kakol laatenamit, a'eb' li ralal xk'ajol laj Jakob ut laj José. 

17At inYos, katril li palaw, katril li palaw ut ki'ok xxiw; k'ajo' naq kixsiksiki rib' li 
xchamal li ha'. 

18Eb' li choql ke'xhoy chaq li hab', ki'eek'anje'k li kaaq sa' choxa, chanchaneb' ral 
simaj naq ke'replokje'k li raq'kaaq. 

19Li xyaab' li kaaq ki'ab'iik sa' li kaqsut-iq' ut kisaqeno'k li ruuchich'och' xb'aan li 
raq'kaaq. K'ajo' naq kihich'leek li ch'och' xb'aan li hiik. 

20Laa'at katnume'k sa' li palaw; sa' xchamal li ha' katnume'k chaq ut ink'a' 
kik'utunk xna'aj laawoq. 

21Kama' jun teep chi karneer naq kab'eres laatenamit; ut kak'eheb' laj Moisés ut 
laj Aharón cho'q aj k'amol xb'eheb'. 

Sal 78 

SAALM 78 (77) 
Li qatzolb'al xb'aan li k'aru xk'ulumeb' laj Israel 

1Xb'ich laj Asaf. 

At intenamit, chawab'i link'utum, chak'e reetal li aatin tinye. 

2Ok we chi aatinak sa' jaljo ru, ut tinch'olob' chawu li najteril tz'aptz'ookil na'leb'. 

3Li ak qab'ihom ut qanawom, li ke'xseeraq'i qe li qana' qayuwa', 

4moko tqamuq ta chiruheb' li qalal qak'ajol, tqach'olob' b'an chiruheb' li 
te'yo'laaq moqon: a' li xnimal xloq'al ut xwankil li Qaawa', ut chixjunileb' li 
sachb'ach'oolej kilajxb'aanu. 

5Li Yos kixk'ojob' jun sumwank rik'in laj Jakob, kixk'e jun chaq'rab' re laj Israel 

6ut kixye reheb' li qana' qayuwa' naq te'xk'ut a'an reheb' li ralal xk'ajoleb', re naq 
taanawmanq xb'aaneb' li tenamit toj chaalel, a'eb' li maji' yo'lajenaqeb'. Chi 
jo'kan te'xk'ut ajwi' reheb' li ralal xk'ajoleb', 

7re naq kawaqeb' xch'ool rik'in li Yos; ink'a' chisachq sa' xch'ooleb' li xninqal ru 
xb'aanuhom li Yos ut te'xpaab' chixjunil li xtaqlahom chi junelik. 

8Re naq ink'a' te'xb'aanu kama'eb' li xna' xyuwa'eb': eb' a'an tz'aqal aj q'etoleb' 
aatin chaq ut kaweb' xjolom, a'aneb' jun tenamit li kok'aq xsa' nach'inank xch'ool 
ut naxq'et li xchaq'rab' li Qaawa'. 

9Eb' li ralal xk'ajol laj Efraín, a'aneb' tz'aqal aj simajeb', ab'an ke'elelik sa' xq'ehil 
li yalok; 

10ink'a' ke'xpaab' li xloq'laj sumwank li Yos, ink'a' ke'raj xtaaqenkil li xchaq'rab'. 

11Kilajsachk sa' xch'ooleb' li k'aru kixb'aanu li Qaawa', eb' li xninqal ru 
b'aanuhom kixk'ut chiruheb', 

12naq kixb'aanu sachb'ach'oolej chiruheb' li xna' xyuwa'eb', sa' li tenamit Ejiipt, 
sa' xtaq'ahil Sohán. 

13Aran kixjach chirib'il li palaw ut kixnumsiheb' junpak'al; kixram li ha', ut 
chanchan li tz'ak naq kixaqliik. 

14Kixk'ameb' xb'e rik'in li choql chi kutan, ut rajlal q'oqyink a' chik li xam 
kib'eresink reheb'. 

15Kixjor li saqoonak sa' li chaqich'och' ut kixk'eheb' chi uk'ak: k'ajo' li ha' ke'xtaw 
chaq! 

16Kixk'e chi pujk'uk sa' li saqoonak, ut chanchan jun li nima' naq kikub'e chaq. 

17A'ut eb' a'an ke'maakob'k wi' chik, ke'xq'etq'eti rib' chiru li Nimajwal Yos sa' li 
chaqich'och'; 

18ke'xyal rix li Qaawa' sa' li xch'ooleb' naq ke'xtz'aama xwaheb' chi q'axal yo'oon. 

19Xik' ke'xye chirix li Qaawa': “Ma truuq ta li Yos chi xk'eeb'al qatzekemq sa' 
chaqich'och'? 

20Yaal ajwi', kixjor li saqoonak ut ki'elk li ha'; chanchan li roq nima' naq kipujk'uk 
chaq. Ab'anan ma truuq ajwi' tixk'e qawa, ma truuq tixk'e qatib' chiqajunilo?”, 
chankeb'. 

21K'ajo' naq kijosq'o'k li Qaawa' naq kirab'i a'an, chanchan jun xam kilochk sa' 
xb'een laj Jakob; kimoqk chaq xjosq'il li Yos sa' xb'een laj Israel, 

22xb'aan naq ink'a' ke'xpaab' li Qaawa' chi moko k'ojk'o xch'ooleb' rik'in li 
xtenq'aal. 

23Toja' naq kixtaqla chaq li choql toj taqe'q ut kixtehatq li rokeb'aal li choxa; 

24kixhoy chaq li maná sa' xb'eeneb' re te'xwa' ut kixk'e reheb' li choxahil triiw. 

25Xwaheb' li ánjel kixwa' li winq; numtajenaq li wa kitaqlaak chaq ut ke'k'ojlaak 
xch'ool chixjunileb'. 

26Chirix chik a'an kixtaqla chaq li iq' na'elk sa' releb'l saq'e, rik'in xnimal xwankil 
kixb'eela chaq li iq' nachalk sa' rokeb'l iq'. 

27Kama' li pojtz' naq kixhoy chaq li tib' sa' xb'eeneb', kama' li samahib' chire 
palaw naq kixtaqlaheb' chaq li xik'anel xul. 

28Eb' a'in ke't'ane'k sa' xyi li xna'ajeb' ut kilaje'kub'eek chi xsutam li 
xmuheb'aaleb'. 

29Ke'tzekank chi us toj reetal ke'nujak, jo'kan naq kik'ojlaak xch'ooleb'. 

30Ab'an toje'aq xe'raqe'k chi nujak ut toj wank ajwi' li xtzekemq sa' reheb', 

31naq k'ajo' kichalk xjosq'il li Yos sa' xb'eeneb': kixkamsiheb' li q'axal kaweb' rib' 
ut kixsacheb' ru li xsaajilaleb' laj Israel! 

32Ab'an ke'maakob'k wi' chik ut ink'a' ke'xpaab' li sachb'ach'oolej kilajxb'aanu. 

33Jo'kan naq li Yos kirisi li xyu'ameb' rik'in yal jun apusink, kixraq li xkutaneb' 
rik'in raxkamk. 

34Naq yook xkamsinkileb', ke'xsik' li Yos, ke'sutq'iik wi' chik rik'in ut ke'xk'e 
xch'ooleb' chirix. 

35Toj aran ke'jultiko'k reheb' naq li Yos a'an li saqoonak, a'an li Nimajwal Yos, laj 
Kolol reheb'. 

36Ab'an yal rik'in xtz'uumal reheb' ke'xnima xloq'al, ut rik'in li ru'uj raq'eb' 
ke'tik'ti'ik chiru. 

37Ink'a' tiikeb' xch'ool chirix li Qaawa', ink'a' ke'xk'e xloq'al li xSumwank. 

38A'ut li Yos junelik naxtoq'ob'a ruheb': kixkuyeb' xmaak ut ink'a' kixsacheb', 
k'iila sut kixkuy rib' ut ink'a' kipo'k sa' xb'eeneb'. 

39Xb'aan naq wank sa' xch'ool naq yal kaameleb', kama'eb' li iq' li nanume'k ut 
ink'a' chik nasutq'iik chaq. 

40K'ajo' naq ke'xq'etq'eti rib' sa' li chaqich'och', q'axal ke'xpo' xch'ool sa' li 
junesal na'ajej a'an. 

41Ke'ok wi' chik chi xyalb'al rix li Qaawa' ut ke'xchiq' xjosq'il li xSant laj Israel. 

42Ink'a' ke'jultiko'k reheb' li xnimal xwankil jo'wi' li kutan ke'kole'k wi' sa' 
ruq'eb' li xik' neke'ilok reheb', 

43naq kixb'aanu xninqal ru eetalil aran Ejiipt ut naab'al li sachb'ach'oolej sa' 
xtaq'ahil Sohán. 

44Kixsutq'isi chi kik'ul li xnima'eb', ut eb' laj Ejiipt ink'a' chik ke'uk'ak. 

45Kixtaqla chaq eb' li kas re naq te'tiwe'q, jo'wi' eb' li amoch re naq te'ch'i'ch'i'iiq 
xb'aaneb'. 

46Kixq'axtesi li rawimqeb' reheb' laj saak, ut li k'aru ke'xtawasi wi' rib' ki'oso'k 
xb'aaneb' li raxq'een. 

47Kixsach ruheb' li x'uub' rik'in saqb'ach ut rik'in li ke kixk'ateb' li x'iig. 

48Kixk'eheb' chi kamk li xwakaxeb' xb'aan li saqb'ach, ut eb' li karneer ke'kamk 
xb'aan li raq'kaaq. 

49Kixkut sa' xb'eeneb' xxamlel li xjosq'il: k'ajo' naq kik'ahiik! Kipo'k ut kimayok 
sa' xch'ool: a'an reetalil li rahilal chaalel. 

50Kixk'ut chi tz'aqal li xjosq'il chiruheb', ink'a' kixkol li xyu'ameb' chiru li kamk, 
kixk'e b'an rub'el xwankil li raxkamk. 

51Kixkamsiheb' li xb'een ralaleb' laj Ejiipt, eb' li q'axal kaweb' rib' sa' 
xmuheb'aaleb' laj Kam. 

52Kama'eb' li karneer naq kirisi chaq li xtenamit, jo'keb' ketomq naq 
kixb'eresiheb' sa' li chaqich'och'. 

53Maak'a' ke'xk'ul naq kixk'ameb' xb'e, a'ut eb' li xik' neke'ilok reheb' ke'nuq'e'k 
xb'aan li palaw. 

54Kixk'ameb' li xtenamit toj sa' li loq'laj na'ajej, toj sa' li tzuul li ki'eechaniik 
xb'aan li xnim uq'. 

55Chiruheb' a'an kixticheb' chi najt eb' li poyanam, kixk'ojob' li xteepaleb' laj 
Israel sa' li xmuheb'aaleb' laj Kanahán ut kixjek'i li na'ajej cho'q reechanihomeb'. 

56Ab'an eb' laj Israel ke'xyal rix li Nimajwal Yos, ke'xq'etq'eti rib' chiru ut ink'a' 
ke'raj xpaab'ankil li xchaq'rab'. 

57Ke'xq'et li raatin, tik ke'sachk, ke'xb'aanu wi' chik jo' ke'xb'aanu li xna' 
xyuwa'eb' junxil, chanchaneb' li xna' simaj li ink'a' tiik najayalink. 

58Ke'xchiq' xjosq'il rik'ineb' li xtijob'aal ut ke'xpo' xch'ool rik'ineb' li yiib'anb'il 
yos. 

59Naq li Yos kirab'i a'an, k'ajo' naq kijosq'o'k, ut kixtz'eqtaana laj Israel chi 
junajwa; 

60kixkanab' li xmuheb'aal wank aran Siló, a' li rochoch kixk'ojob' sa' xyanqeb' li 
winq. 

61Kixkanab' li loq'laj Kaax sa' ruq'eb' li xik' neke'ilok reheb', a' li reetalil li xloq'al 
ut xwankilal. 

62Kichalk xjosq'il sa' xb'een li tenamit sik'b'il ru xb'aan, ut kixk'eheb' chi kamsiik 
xb'aaneb' laj xik'il uuchineleb'. 

63Li xam kichoyok reheb' li saaj al ut ink'a' chik kiwank sahil ch'oolejil chirixeb' li 
tuq'ixq. 

64Chixjunileb' laj tij ke'kamsiik chi ch'iich' ut eb' li xmalka'aneb' ink'a' ke'yaab'ak 
chirixeb'. 

65Toja' naq ki'ajk ru li Qaawa' kama' wi' sa' xwara, kama' naq ajaamil ru li kaw 
rib' chirix li xkalajik. 

66Li Yos kixtiq'eb' li xik' neke'ilok reheb', ut xutaanal ke'kanaak chi junajwa. 

67Kixtz'eqtaana li xjunkab'al laj José ut ink'a' kixsik' ru li xteepal laj Efraín. 

68Ab'an kixsik' ru li xteepal laj Judá jo'wi' li tzuul Sión li q'axal raaro xb'aan. 

69Aran kixyiib' li rochoch najt xteram kama' li choxa, ut ub'elanb'il chi us 
chanchan li ch'och' kawteninb'il. 

70Kixsik' ru laj David, laj k'anjel chiru, ut kirisi chaq sa' xna'ajeb' li karneer 

71re naq tixkanab' li k'anjel a'an ut a' chik li xtenamit tixb'eresiheb', a'eb' laj 
Israel, li reechanihom. 

72Ut laj David kixb'eresiheb' rik'in xchaab'ilal xch'ool ut kixk'ameb' xb'e sa' 
tiikilal. 

Sal 79 

SAALM 79 (78) 
Rahil ch'oolej chirix li xpo'lemil Jerusalén 

1Xsaalm laj Asaf. 

At Qaawa', eb' li poyanam xe'okje'k sa' laach'och', xe'xmux ru laaloq'laj ochoch, 
xe'xkanab' chi po'lemil laatenamit Jerusalén. 

2Xe'xkanab' li xch'och'el xsululeb' laj k'anjel chawu cho'q xtzekemqeb' li xul 
neke'xik'ank chiru choxa; xe'xk'e ajwi' li xtib'eleb' laawamiiw chi xtiweb' li josq' 
aj xul. 

3Kama' li ha' naq xe'xhoy li xkik'eleb' chi xsutam Jerusalén, ut maajun xmuquk 
reheb'! 

4Xutaanalo wi' chiruheb' li tenamit nach' wankeb', eb' li wankeb' chi qasutam 
nokoohe'xse'e ut nokoohe'reetz'u. 

5Toj jo' najtil chik yooq laajosq'il, at Qaawa'? Ma junelik taak'atoq laajosq'il kama' 
li xam? 

6Chapo' laach'ool sa' xb'eeneb' li poyanam li ink'a' neke'xnaw aawu, sa' xb'eeneb' 
li tenamit li ink'a' neke'xyaab'a laak'ab'a'. 

7Xb'aan naq xe'xsach ru laj Jakob, xe'xpoqle chixjunil li reechanihom. 

8Ink'a' taxaq chijultiko'q aawe li xmaakeb' li qaxe' qatoon; xb'aan xnimal 
laarahom seeb'a chaq aawib' chi qatenq'ankil: q'axal ra wanko, ink'a' chik 
naqakuy. 

9At Qaawa', at aj Kolol qe, choohaatenq'a taxaq, sa' xk'ab'a' li xnimal aaloq'al. 
Choohaakol taxaq, chakuy chasach ta qamaak sa' xk'ab'a' laawankilal ut 
laatiikilal. 

10K'a'ut naq te'xye eb' li poyanam: “B'ar wank li xYoseb'?”. Chak'ut taxaq chiqu, 
sa' xyanqeb' li poyanam, naq laa'at nakaweeqajuni li xkik'eleb' laj paab'anel. 

11Chiwulaq ta aawik'in li xyaab' xkuxeb' li wankeb' sa' tz'alam; rik'in xwankilal 
laatel chakoleb' taxaq li ak teneb'anb'il kamk sa' xb'eeneb'. 

12Q'axal xate'xhob' li tenamit li nach' wankeb': chak'e reeqaj a'an, at Qaawa', 
wuqub' sut ta chik che'xkul reeqajunkil! 

13Ut laa'o laatenamit, aakarneer li nakab'eres laa'at, tooyoxinq chawu chi junelik 
ut tqapuktesi resil li xnimal aaloq'al junq'e junq'e kutan. 

Sal 80 

SAALM 80 (79) 
Loq'laj tij chirixeb' laj Israel 

1Re li xjolomileb' laj b'ichanel. Taab'ichamanq jo' chanru li xyaab': “Eb' li xliryo li 

sumwank”. Xsaalm laj Asaf. 

2Ab'i, at Qaawa' aj k'aak'alehomat re laj Israel, laa'at li nakatb'eresink re laj José 
jo' jun ch'uut chi karneer. Laa'at li k'ojk'ookat sa' xyanqeb' li kerubín chak'ut 
xnimal aawankil 

3chiru laj Efraín, laj Benjamín ut laj Manasés. Chak'ut wi' chik laawankil ut 
chuloohaatenq'a! 

4At Qaawa', choohaawaklesi wi' chik, choohaawil rik'in xnimal laawusilal, ut 
tookole'q! 

5At qaNimajwal Yos, jo' najtil chik yooq laajosq'il sa' qab'een, sa' xb'een 
laatenamit li yo chi tz'aamank chawu? 

6Cho'q qatzekemq xak'e junes yaab'ak; xiikil li xya'al qu xak'eheb' chi quk'. 

7Xoohaak'e chi se'eek xb'aaneb' li tenamit nach'eb' qik'in; k'ajo' naq 
nokoohe'xhob' eb' li xik' neke'ilok qe! 

8At qaNimajwal Yos, choohaawaklesi wi' chik, choohaawil rik'in xnimal 
laawusilal, ut tookole'q! 

9Xamich' chaq jun toon chi uub' sa' li tenamit Ejiipt ut xawisiheb' li poyanam sa' li 
qana'aj re naq wanq junelik arin; 

10xayamtesi li na'ajej, ut li jun toon chi uub' xxe'eni chaq rib' toj reetal xnujob'resi 
li ruuchich'och'. 

11Ut xmuheela chixjunileb' li tzuul, eb' li ruq' xe'numtaak sa' xb'eeneb' li yaw 
k'ajo'eb' xteram; 

12xe'wulakje'k li ruq' toj sa' li palaw, ut eb' li xtux xe'nimank toj sa' li nima' 
Éwfrates. 

13K'a'ut naq xajuk' li tz'ak sutsu wi'? Chixjunileb' li neke'nume'k sa' b'e neke'xsik' 
li ru; 

14nachoye'k xb'aan li chakow elenaq sa' li k'iche' ut nat'upiik xb'aaneb' li josq' aj 
xul. 

15At qaNimajwal Yos, sutq'isi chaq aawib', choohaawil chaq toj sa' choxa, chak'e 
reetal, chulaawil laawawimq 

16ut chach'oolani li k'aru xawaw rik'in laawuq'! 

17Che'sache'q ru xb'aan laajosq'il chixjunileb' li xe'xyok' ut xe'xk'at laawawimq. 

18Ab'an junelik taxaq wanq laawuq' sa' xb'een li awab'ej wank chak'atq, sa' 
xb'een li ralal li winq li xakawub'resi cho'q aawe. 

19Maajoq'e chik toonajto'q aawik'in; chak'e qayu'am ut tqayaab'a laak'ab'a'. 

20At qaNimajwal Yos, choohaawaklesi wi' chik, choohaawil rik'in xnimal 
laawusilal, ut tookole'q! 

Sal 81 

SAALM 81 (80) 
Us rajan lintenamit tinxpaab' 

1Re li xjolomileb' laj b'ichanel. Rik'in li sítara re Gat. Xb'ich laj Asaf. 

2Kaw chexb'ichanq sa' xk'ab'a' li Qaawa', li qakawilal, japomaq eere chi 
xloq'oninkil ru li xYos laj Jakob! 

3Chexb'ichanq, chetoch' leekok' tun, ch'e'omaq li loq'laj aarp ut li kitaar! 

4Yaab'asihomaq leetronpeet sa' xtiklajik li po, sa' xxoronik li po, sa' xkutankil li 
qaninq'e! 

5Xb'aan naq a'an jun chaq'rab' cho'q reheb' laj Israel, a'an jun xtaqlahom li xYos 
laj Jakob; 

6a'an kik'ehe'k chi xpaab' laj José naq ki'elk chaq sa' li tenamit Ejiipt. Nawab'i jun 
xyaab' kuxej maajun sut wab'ihom: 

7“Laa'in xin'isink li iiq sa' aab'een ut eb' laawuq' xe'xkanab' chaq li kawil k'anjel. 

8Xinaapatz' sa' xq'ehil li rahilal, ut xatinkol; xatinsume toj sa' xyi li kaaq, xinyal rix 
laach'ool aran Meribá, sa' releb'aal li ha'. 

9“Ex intenamit, chineerab'i; ok we cheq'usb'al. Ex aj Israel, us raj teerab'i li k'aru 
tinye! 

10Miwank jalanil yos sa' eeyanqil, meewiq'ib' eerib' chiruheb' li jalanil yos. 

11Laa'in li Qaawa', laaYos, laa'in kin'isink chaq aawe sa' li tenamit Ejiipt. Chate 
laawe, ut laa'in tinnujob'resi. 

12“A'ut lintenamit ink'a' xrab'i xyaab' linkux, eb' laj Israel ink'a' xe'raj ab'ink 
chiwu. 

13Jo'kan naq xeb'inkanab' sa' xkawilal li xjolomeb' re naq te'xb'aanu li x'alaak sa' 
xch'ooleb'. 

14Us rajan lintenamit tinxpaab', us rajan eb' laj Israel te'xtaaqe linb'e! 

15Tikto raj tinsacheb' ru li xik' neke'ilok reheb', tintaqsi raj li wuq' chi xsak'b'al 
eb' laj xik'il uuchinel reheb'. 

16“Eb' li xik' neke'ilok we te'xkub'si raj rib' chiwu, ak xaqxo raj sa' xna'aj li 
xtojb'al rix li xmaakeb'. 

17Tinch'oolani raj lintenamit rik'in chaab'il tzekemq, ut tink'ojob' raj xch'ooleb' 
rik'in xya'al saqk'aw”. 

Sal 82 

SAALM 82 (81) 
Xaqlin, at Qaawa', re raqok aatin sa' ruuchich'och' 

1Xsaalm laj Asaf. 

Li Qaawa' naxaqliik sa' xyanqeb' li wankeb' sa' li loq'laj ch'utam, ut naraqok aatin 
sa' xyanqeb' li wankeb' xwankil: 

2“Jo' najtil chik texraqoq aatin sa' b'alaq'il, jo' najtil chik yooqex chi xtenq'ankil 
eb' li ink'a' useb' xna'leb'? 

3Chexraqoq aatin chirix li toq'ob'aal ru ut li neb'a'yox; chetenq'aheb' li wankeb' 
sa' rahilal ut sa' rajb'al ru. 

4Chekolaq li neb'a' ut li maak'a' xwankil; cherisihaqeb' sa' ruq' li ink'a' us 
xna'leb'. 

5“Ab'an laa'ex maak'a' nekenaw chi moko neketaw xyaalal, chanchan sa' aak'ab' 
nekexb'eek; nahich'len chixjunil li rub'elankil li ruuchich'och'. 

6Laa'in xinye: «Yosex laa'ex, ralalex li Nimajwal Yos chejunilex!». 

7Ab'an texkamq chejunilex jo' nakamk junaq winq, tex'oso'q kama' neke'oso'k li 
ninqeb' xwankil”. 

8Xaqlin, at Qaawa', ut raqon aatin sa' xb'een li ruuchich'och', xb'aan naq laa'at laj 
eechal re chixjunileb' li tenamit! 

Sal 83 

SAALM 83 (82) 
Li Qaawa' ut eb' li xik' neke'ilok re li xtenamit 

1Xb'ich ut xsaalm laj Asaf. 

2At Qaawa', matkanaak chi ch'anch'o, matmemo'k taxaq ut mathilank chik! 

3Chak'e reetal chanru neke'xmululi rib' eb' li xik' neke'ilok aawe; eb' laj xik'il 
uuchinel aawe xe'xtaqsi xjolomeb'. 

4Neke'xk'uub' ch'a'ajkilal sa' muqmu chirix laatenamit, neke'xyoob' raaxiik' 
chirixeb' li sik'b'ileb' ru aab'aan: 

5“Kimqex -chankeb'-; qasachaqeb' ru sa' xyanqeb' li tenamit, mi'ab'imank chik li 
xk'ab'a'eb' laj Israel!”. 

6Jo'ka'in xe'k'uub'ank chi junaj ru xch'ooleb', xe'xk'amchi'i rib' chi xxik'b'al 
aawilb'al: 

7eb' li ralal xk'ajol aj Edom ut eb' laj Ismael, eb' laj Mohab ut eb' laj Hagar, 

8eb' laj Kebal, eb' laj Amón ut eb' laj Amalek, eb' laj Filistea rochb'eeneb' laj Tiro. 

9Eb' laj Asur ajwi' xe'xjunaji rib' rik'ineb', yookeb' chi xtenq'ankil eb' li ralal 
xk'ajol laj Lot. 

10Chab'aanu taxaq reheb' jo' xab'aanu reheb' laj Madián, jo' xab'aanu re laj Sísara 
ut laj Jabín chire li nima' Kisón. 

11Xe'sache'k ru aran Endor ut xe'kanaak cho'q xq'emal ru li ch'och'. 

12Chab'aanu aj tawi' reheb' laj k'amol xb'eheb' jo' xab'aanu re laj Oreb ut laj 
Seheb. Jo' xe'xk'ul laj Sébaj ut laj Salmuná, jo'kanaqeb' taxaq chixjunil li 
xninqaleb' ru winq. 

13Eb' a'an xe'xye: “Qachapaq cho'q qe li reechanihom li Yos!”. 

14At inYos, chak'eheb' chi k'ame'k xb'aan li muqyax, jo'kaqeb' ta li k'im li 
nachiq'leek xb'aan iq'. 

15Jo' li xam naxk'at li k'iche', jo' li raq'xam naxsacheb' li tzuul, 

16jo'kanaq taxaq naq chawaanilasiheb' rik'in laakaqsut-iq', chaxib'esiheb' rik'in li 
muqyax. 

17Kanab'eb' sa' xutaan chi junajwa re naq tate'xsik', at Qaawa'. 

18Che'kanaaq sa' xutaan ut numtajenaqeb' xxiw chi junelik; che'sachq xch'ool ut 
che'oso'q, 

19re naq te'xnaw naq laa'at li Qaawa', ka'ajwi' laa'at li Nimajwal Yos sa' xb'een 
chixjunil li ruuchich'och'. 

Sal 84 

SAALM 84 (83) 
Xrahinkil wank sa' rochoch li Yos 

1Re li xjolomileb' laj b'ichanel. Rik'in li sítara re Gat. Xsaalm eb' li ralal xk'ajol laj 

Koré. 

2K'ajo' xsahil li wank sa' laawochoch, at Qaawa', at qaNimajwal Yos! 

3Ninjiq' linch'ool ut naxamnak li waanm xb'aan xrahinkil wank sa' xneb'aal 
laamuheb'aal. Ninsaho'k sa' linjunxaqalil chirix li Qaawa', li yo'yookil Yos! 

4A'atq li tz'unun xtaw xna'aj sa' laawochoch ut li wilix xk'ojob' xsuk b'arwi' 
xk'eheb' li xkok' ral: nach' rik'ineb' laa'artal, at Nimajwal Yos, at inRey, at inNa' at 
inYuwa'! 

5Us xaq reheb' li neke'hilank sa' laawochoch ut neke'xnima aawu chi junelik. 

6Us xaq reheb' li k'ojk'o xch'ooleb' aawik'in, eb' li neke'raj wulak toj sa' 
laamuheb'aal. 

7Naq toxe'nume'q sa' li Taq'a re li Yaab'ak, te'xsutq'isi li na'ajej cho'q yu'amha', ut 
li xtiklajik li hab'alq'e k'ajo'aq li rosob'tesihom sa' xb'een. 

8Neke'taqen-kub'en, yookeb' chi xik chi anchaleb' xch'ool toj reetal toxe'ril ru li 
yo'yookil Yos aran Sión. 

9At Qaawa', at qaNimajwal Yos, chinaawab'i taxaq, chak'e sa' aach'ool lintij, at 
xYos laj Jakob! 

10At qaYos, chawil chaq laj k'aak'alehom qe, chak'e taxaq laawilob'aal sa' xb'een li 
sik'b'il ru aab'aan. 

11Jwal us cho'q we li wank jun kutankaq sa' xneb'aal laamuheb'aal chiru 
linwanjik sa' li wochoch chiru k'iila chihab'; q'axal ninrahi ru hilank sa' xmu 
rochoch linYos chiru li wank sa' xmuheb'aaleb' li ink'a' useb' xch'ool. 

12Xb'aan naq li Qaawa' a'an li naqakol wi' qib' ut nokooxkutanob'resi; a'an 
nokoorusila ut nak'ehok qaloq'al. Li Qaawa' naxhoy li rusilal sa' xb'eeneb' li 
neke'b'eek sa' tiikilal. 

13At Qaawa', at qaNimajwal Yos, us xaq re li k'ojk'o xch'ool aawik'in! 

Sal 85 

SAALM 85 (84) 
Xtz'aamankil li rusilal li Yos 

1Re li xjolomileb' laj b'ichanel. Xsaalm eb' li ralal xk'ajol laj Koré. 

2At Qaawa', k'ajo' laachaab'ilal rik'in laana'aj! Xak'e wi' chik xkawub' xch'ool laj 
Jakob. 

3Xakuy xmaakeb' laatenamit ut xasach chi junajwa chixjunil li kimaakob'k wi'. 

4Xawisi laajosq'il sa' qab'een ut xasach sa' laawaanm li xpo'ik aach'ool. 

5At Qaawa' aj kolol qe, choohaakol wi' chik anaqwan, ch'anab' wan laajosq'il sa' 
qab'een. 

6Ma junelik tab'i' yooq laajosq'il sa' qab'een? Ma po'pooq laach'ool qik'in junelik 
q'e kutan? 

7Ma ink'a' taak'e wi' chik qayu'am re naq tsaho'q xch'ool laatenamit aawik'in? 

8Chak'ut taxaq chiqu laawuxtaan ut choohaatenq'a taxaq, at Qaawa'! 

9Twab'i k'aru tixye li Qaawa': li Yos tixjultika li tuqtuukil usilal cho'q re li 
xtenamit ut eb' li neke'rahok re, re naq ink'a' te'sutq'iiq wi' chik chi xb'aanunkil li 
jo'maajo'il na'leb'. 

10Nach' chik wank li kolb'a ib' cho'q reheb' li neke'paab'ank re; li xloq'al li Qaawa' 
taahilanq sa' qana'aj. 

11Li rahok ut li yaal xule'xtaw rib', li tiikilal ut li tuqtuukilal xule'xq'alu rib'eb'; 

12li yaal taatuxmeq sa' ruuchich'och' ut li tiikil ch'oolej taakub'eeq chaq sa' choxa. 

13A' ajwi' li Qaawa' taak'ehoq qasahilal; k'ajo' naq taa'uuchinq li qach'och'! 

14K'amolb'ehaq li tiikilal chiru li Qaawa', re xkawresinkil li b'e chiru. 

Sal 86 

SAALM 86 (85) 
Tz'aamank sa' li rahilal 

1Xtij laj David. 

At Qaawa', chinaawab'i taxaq ut chinaasume chaq xb'aan naq q'axal toq'ob' wu ut 
neb'a'in. 

2Chinaatenq'a taxaq xb'aan naq nakatinra. Laa'at linYos, chinaakol taxaq laa'in aj 
k'anjel chawu xb'aan naq kaw inch'ool aawik'in. 

3At Qaawa', chawuxtaana wu: chi q'eq ut chi kutan ninpatz' laak'ab'a'. 

4Chak'e taxaq xsahil inch'ool: laa'in aj k'anjel chawu ut nintz'aamank nin'elajink 
chawu. 

5Q'axal chaab'ilat, at Qaawa', ut aj kuyulat maak; makach'in xnimal laawuxtaan 
sa' xb'eeneb' li neke'tijok chawu. 

6At Qaawa', chawab'i taxaq lintij, chasume chaq li nintz'aama chawu. 

7Naq wankin sa' rahilal, ninyaab'a laak'ab'a', xb'aan naq nakawab'i 
lintz'aamahom. 

8Ani ta chik jo' laa'at sa' xyanqeb' chixjunileb' li yos? Maajun nab'aanunk re jo' li 
nakab'aanu laa'at! 

9At Qaawa', laa'at xayiib' chixjunileb' li tenamit, ut eb' a'an tule'xwiq'ib' rib' 
chawu: te'chalq chi xk'eeb'al xloq'al laak'ab'a'. 

10Xb'aan naq k'ajo' xnimal aawankil: laa'at nakatb'aanunk sachb'ach'oolej; ka'jat 
wi' li yo'yookil Yos! 

11Chak'ut taxaq chiwu laab'e, at Qaawa', re naq tinwanq sa' xyaalal; chak'e taxaq 
naq junes a'in tinsik': xpaab'ankil ut roxloq'inkil laaloq'laj k'ab'a'. 

12At Qaawa', at inYos, ninyoxink chawu chi anchal linch'ool ut junelik tink'e 
xloq'al laak'ab'a', 

13xb'aan naq jwal nim linraab'al aab'aan: laa'at xatkolok we chiru li kamk. 

14At inYos, wankeb' q'etq'et li te'raj numtaak sa' inb'een; jun ch'uuteb' ink'a' 
useb' xch'ool yookeb' xk'uub'ankil inkamsinkil ut ink'a' nakate'xk'e sa' xnaq' 
ruheb'. 

15Ab'an laa'at, at Qaawa', laa'at jun Yos aj uxtaan ut chaab'ilat, ink'a' 
nakatjosq'o'k sa' junpaat, numtajenaq b'an laarahom ut li xtiikilal laach'ool: 

16chawil taxaq xtoq'ob'aal wu. Chak'e taxaq inkawilal ut chinaakol: laa'in aj 
k'anjel chawu. 

17Chak'e we junaq reetalil laawusilal, re naq eb' li xik' neke'ilok we te'ril ut 
te'kanaaq sa' xutaan, xb'aan naq laa'at laj tenq'ahom we ut laj k'ojob'anel 
linch'ool. 

Sal 87 

SAALM 87 (86) 
Sión a'an li xna' chixjunileb' li tenamit 

1Xsaalm ut xb'ich eb' li ralal xk'ajol laj Koré. 

Li Qaawa' kixk'ojob' Jerusalén sa' xb'eeneb' li loq'laj tzuul, 

2ut q'axal naxra li tenamit Sión chiru chixjunileb' li xmuheb'aal laj Jakob. 

3Chaab'il aawesil nayeemank yalaq b'ar, at xtenamit li Yos: 

4“Tink'eheb' sa' ajl Ejiipt ut Babilonia sa' xyanqeb' li neke'nawok wu; Tiro, 
Filistea ut Etiopía xe'yo'laak aawik'in”. 

5Chirix li tenamit Sión taayemaanq: “Chixjunileb' xe'yo'laak arin”. A' li Nimajwal 
Yos kik'ojob'ank re. 

6Li Qaawa' tixtz'iib'a sa' xhuheb' li tenamit: “Li tenamit a'in xyo'laak arin”. 

7Ut eb' laj b'ichanel ut laj xajonel te'xye: “Linna'aj, linmuheb'aal wank aawik'in!”. 

Sal 88 

SAALM 88 (87) 
K'a'ut naq nikinaatz'eqtaana, at Qaawa'? 

1Xb'ich ut xsaalm eb' li ralal xk'ajol laj Koré. Re li xjolomileb' laj b'ichanel. Sa' 

xhonalil li yajel. Xk'utum laj Hemán laj ralch'och'. 

2At Qaawa', at inYos ut aj Kolol we, chi q'eq ut chi kutan nintz'aamank chawu. 

3Chiwulaq taxaq aawik'in lintij, chawab'i taxaq li nawelaji chawu. 

4Xb'aan naq q'axal ra wankin: kamk we naq naweek'a. 

5Ak k'eeb'ilin sa' ajl sa' xyanqeb' li kamenaq, chanchanin aj chik li winq maak'a' 
chik naraj. 

6Xink'ehe'k sa' xyanqeb' li kamenaq, chanchan ak wankin rik'ineb' li xe'muqe'k, 
a'eb' li ink'a' chik najultiko'k aawe xb'aan naq najt chik wankeb' aawik'in. 

7Xinaak'e sa' xchamal li jul, sa' li aak'ab', sa' li siwan. 

8K'ajo' xnimal laajosq'il sa' inb'een: chanchan naq nakakut sa' inb'een 
chixjunileb' li xkaw oq li palaw! 

9Xanajtob'resi wik'in eb' li wech'alal, ut xiwajel xinaakanab' chiruheb' a'an; tik 
tz'aptz'ookin aj chik ut maab'ar tin'elq, 

10yo chi moyk xsa' li wu xb'aan li rahilal. At Qaawa', ninyaab'a laak'ab'a' chixjunil 
li kutan, ninterq'usi li wuq' re tz'aamankil intenq'ankil chawu. 

11Ma taab'aanu tab'i' sachb'ach'oolej cho'q reheb' li kamenaq, malaj te'wakliiq 
chaq eb' li ak xe'kamk, re xnimankil aawu? 

12Ma najultikamank tab'i' laachaab'ilal sa' xjulel li kamenaq, malaj nayeemank 
resil laatiikilal sa' xb'alb'a? 

13Ma na'ilmank tab'i' sa' li aak'ab' li sachb'ach'oolej nakab'aanu, malaj 
nanawmank xtiikilal laach'ool b'arwi' maa'ani chik paatz'el? 

14A'ut laa'in, at Qaawa', ninjap we chi xtz'aamankil intenq'ankil chawu, ut lintij 
nawulak aawik'in toj hik'ho. 

15K'a'ut naq nikinaatz'eqtaana, at Qaawa'? K'a'ut naq nakamuq li xnaq' aawu? 

16Chalen chaq sa' insaajilal q'axal xtoq'ob'aal wu ut jwal yajin; yo laajosq'il sa' 
inb'een, laajosq'il yo, ink'a' chik ninkuy. 

17K'ajo' li xpo'ik aach'ool sa' inb'een, oso'jenaqin aj chik xb'aan chixjunil li 
xinaaxib'esi wi'. 

18Chanchan naq sutsuukin xb'aan li b'ut'iha' naq naweek'a; junelik naxkut rib' 
laajosq'il sa' inb'een. 

19Xanajtob'resi wik'in eb' linkomon ut eb' li wamiiw, ut a' chik li aak'ab' 
na'ochb'eenink we. 

Sal 89 

SAALM 89 (88) 
Li xsumwank li Yos rik'in laj David 

1Xb'ich laj Etán laj ralch'och'. 

2Twaj tinb'icha li xrahom li Qaawa' chi junelik, tinpuktesi resil li xtiikilal laach'ool 
junq'e junq'e kutan. 

3Tinye naq k'ojk'o laawuxtaan chi junelik, li xtiikilal laach'ool xaqxo xwankil sa' 
choxa. 

4Xak'ojob' jun sumwank rik'in laj David sik'b'il ru aab'aan, xab'aanu jun jurament 
rik'in laj k'anjel chawu: 

5“Tink'eheb' laawalal aak'ajol chi awab'ejink chi junelik ut tinxaqab' xwankil 
laajunkab'al chi junajwa”. 

6At Qaawa', li choxa naxnima aawu xb'aan laasachb'ach'oolej, ut li xch'utameb' li 
ánjel naxye resil li xtiikilal laach'ool. 

7Aran taqe'q, ani taajuntaq'eetaaq wi' li Qaawa'? Ma wank tab'i' junaq jo' li 
Qaawa' sa' xyanqeb' li yos? 

8Xiwajel ru li Yos sa' xch'utameb' li ánjel, jwal nim xwankil chiruheb' li jo'k'ihal 
wankeb' chi xk'atq. 

9At Qaawa', at Nimajwal Yos, ani ta chik kama' laa'at? Q'axal nim laawankil, at 
Qaawa', li xtiikilal laach'ool na'ochb'eenink aawe. 

10Laa'at nakattuulanob'resink re li xjosq'il li palaw; naq neke'waklije'k li xkaw 
oq, laa'at nakattuqub'ank reheb'. 

11Xaputz'i ut xamuch'i li Mama' Xul, rik'in xkawilal laawuq' xacha'cha'iheb' li xik' 
neke'ilok aawe. 

12Aawe li choxach'och'; jo'ch'inal jo'nimal wank chisa' laa'at xatk'ojob'ank sa' 
xna'aj. 

13Laa'at xatk'uub'ank re li releb'l iq' ut li rokeb'l; li tzuul Tabor ut Hermón 
neke'saho'k xch'ool aawik'in. 

14Q'axal nim laametz'ew ut kaw aawib', kaw laanim uq' chi q'axok u. 

15Li tiikilal ut li yaal a'aneb' li xkuut laa'awab'ejihom, li usilal ut li chaab'ilal aj 
k'amol b'eheb' chawu. 

16Us xaq re li tenamit li neke'xnaw xloq'oninkil aawu ut neke'b'eek sa' xsaqenkil 
xnaq' aawu, at Qaawa'. 

17Neke'saho'k xch'ool sa' laak'ab'a' rajlal kutan ut neke'xnimob'resi rib' rik'in 
laatiikilal. 

18Xb'aan naq laa'at li xloq'al ut li xkawilaleb'; sa' xk'ab'a' laawusilal naqataqsi li 
qilob'aal. 

19Tz'aqal yaal naq li Qaawa' a'an laj Tenq'ahom qe, li xSant laj Israel a'an li qaRey. 

20Najter q'e kutan xat-aatinak sa' moy u ut xaye reheb' laj paab'anel: “Xinsik' ru 
jun li winq q'axal kaw rib' ut xinterq'usi xk'ab'a' sa' xyanq lintenamit. 

21Xintaw laj David aj k'anjel chiwu ut xinyul rik'in linloq'laj aseeyt. 

22Junelik wanq li wuq' chi xtenq'ankil, ut li xnimal inwankil tixk'e xkawub' li 
xch'ool. 

23Li xik' na'ilok re ink'a' taanumtaaq sa' xb'een, chi moko taarahob'tesiiq xb'aan li 
ink'a' us xna'leb'. 

24Chiru a'an tinputz'i eb' li xik' neke'ilok re ut tintiq'eb' li neke'tz'eqtaanank re. 

25Lintiikilal ut li wusilal te'ochb'eeninq re; sa' ink'ab'a' laa'in taanimanq xwankil. 

26Tinnimob'resi xwankil toj sa' xb'een li Palaw, ut li xnim uq' taawulaq toj sa' 
xb'eeneb' li Nima'. 

27A'an tixpatz' link'ab'a' chi jo'ka'in: «At inNa', at inYuwa', at inYos, at insaqoonak 
li ninkol wi' wib'!». 

28Ut laa'in tinxaqab' cho'q xb'een li walal, nimaq xwankil sa' xyanqeb' li x'awab'ej 
li ruuchich'och'. 

29Tinhoy li wuxtaan sa' xb'een chi junelik ut maajoq'e taasachq sa' inch'ool 
linsumwank rik'in. 

30Tinxaqab'eb' xwankil li ralal xk'ajol chi junelik, tink'ojob' sa' xna'aj li 
xk'ojarib'aal li malaajel ut ma'oso'jel jo' li choxa. 

31“Wi eb' li ralal xk'ajol te'xq'et linchaq'rab' ut ink'a' te'xb'aanu jo' li waatin, 

32wi te'xmux xyaalal lintaqlahom ut ink'a' te'xpaab' li chaq'rab'inb'ileb' wi', 

33tink'eheb' chi xtojb'al li xmaakeb' rik'in che' ut tink'ajtesiheb' ru chi tz'uum 
xb'aan naq ke'xq'et li waatin. 

34Ab'anan junelik tinra laj David ut tintenq'a, junelik tinb'aanu li xinyeechi'i re. 

35Ink'a' tinsach xwankil linsumwank rik'in chi moko tinjal xyaalal li waatin. 

36Sa' xk'ab'a' linsantilal xinye sa' jurament naq ink'a' tintik'ti'i laj David! 

37Eb' li ralal xk'ajol te'wanq xwankil chi junelik, ut li xk'ojarib'aal kama'aq li saq'e 
chiwu laa'in, 

38kama'aq li po chi junelik, li nakanaak chi paab'ajel eetalil sa' choxa”. 

39Ab'anan, at Qaawa', laa'at xatjosq'o'k rik'in li sik'b'il ru aab'aan, xatz'eqtaana ut 
xakanab' xjunes li awab'ej sik'b'il ru aab'aan; 

40xasach xwankil laasumwank rik'in laj k'anjel chawu, ut xamux sa' ch'och' 
xloq'al li xkoroon. 

41Xajuk'i chixjunil li tz'ak sutsu wi' li xtenamit, ut xakanab' chi po'lemil eb' li kab'l 
neke'xkol wi' rib'. 

42Chixjunileb' li neke'nume'k aran neke'relq'a li k'aru wank re, ut se'enb'il aj chik 
xb'aaneb' li tenamit li nach' wankeb'. 

43Xak'e wi' chik xmetz'ew eb' li xik' neke'ilok re rik'in xk'ojob'ankil xch'ooleb' ut 
xtenq'ankileb'. 

44Xawisi xq'esnal li xch'iich' laj David ut ink'a' xatenq'a sa' li yalok. 

45Xak'e chi raqe'k li xnimal xloq'al ut xakut chi ch'och'el li xk'ojarib'aal. 

46Xak'os roq li xyu'am sa' xsaajilal ut xakanab' sa' xutaan chi junajwa. 

47Toj jo' najtil chik yooqat chi xmuqb'al aawib', at Qaawa'? Ma junelik taak'atoq 
laajosq'il kama' li xam? 

48Jultikaq aawe, at Qaawa', k'aru linyu'am. Ma maak'a' aj e naq xayoob'tesiheb' li 
poyanam? 

49Ani yo'yooq chi ink'a' ta toxkamq, chanru taaqakol qib' chiru li kamk? 

50B'ar wank, at Qaawa', laarahom li xak'ut najter, a' li xayeechi'i sa' jurament sa' 
xk'ab'a' laatiikilal? 

51At Qaawa', jultikaq aawe chanru neke'hob'e'k laj k'anjel chawu. Makach'in li 
yookin xkuyb'al xb'aaneb' li tenamit! 

52Jo'ka'in neke'hob'ok eb' li xik' neke'ilok aawe, jo'ka'in neke'xhob' li sik'b'il ru 
aab'aan yalaq b'ar. 

53Usilaatinanb'il taxaq li Qaawa' junq'e junq'e kutan! Jo'kan taxaq, jo'kan taxaq! 

Sal 90 

SAALM 90 (89) 
Chak'ut chiqu xyaalal li qayu'am 

1Xtij laj Moisés,laj k'anjel chiru li Yos. 

At Qaawa', chalen chaq sa' xtiklajik laa'at li qochoch chi junelik. 

2Naq toj maak'a'eb' chaq li tzuul ut toj maji' nak'ub'laak sa' xna'aj li choxach'och', 
ak laa'at ajwi' chaq li qaYos junq'e junq'e kutan! 

3Pojtz' nakasutq'isi wi' li winq naq nakaye re: “Sutq'inqex sa' li pojtz', ex ralal laj 
Adán!”. 

4Xb'aan naq jun o'q'ob' chihab' chawu laa'at chanchan wi' ewer li ak xnume'k ut 
maak'a' chik sa' ajl, chanchan li jun ajal chiru li q'oqyink. 

5Nakaxok li qayu'am, ut nanume'k jo' jun li matk', chanchan wi' li pim namoqk 
eq'la: 

6eq'la nayo'laak ut na'atz'umak, ab'an ewu natz'umaak ut nachaqik. 

7Xb'aan laajosq'il yo qasachb'al; naq yo laak'a, k'ajo' qaxiw. 

8Laa'at nakanaw chixjunil li qamaak. Li k'aru xqab'aanu chi muqmu, kutan 
saqenk chik chawu laa'at. 

9Wi nakatjosq'o'k, naraqe'k li qayu'am; jun apunk ajwi' chixjunil li qakutan! 

10Ka'aj chik lajeetq kaak'aal chihab' li qayu'am, malaj kaak'aal chihab', wi toj 
kawo; ab'an junes rahilal ut xtawasinkil qib' naqak'ul: sa' junpaat neke'nume'k ut 
laa'o nokoo'oso'k. 

11Ani tawi' nanawok xkawilal laajosq'il re naq taaxiwaq chiru xnimal laak'a? 

12Chak'ut chiqu k'aru xyaalal li qayu'am re naq tqak'e qach'ool chi xtawb'al 
qana'leb'. 

13Kim, at Qaawa'! Jo' najtil chik yooq laajosq'il? Chawil taxaq xtoq'ob'aaleb' ru laj 
k'anjel chawu. 

14Chak'ojob' qach'ool rik'in laarahom toj eq'la, ut taawanq sahil ch'oolej ut 
b'ichank chiru chixjunil li qayu'am. 

15Chak'e xsahil qach'ool anaqwan cho'q reeqaj li rahob'tesiik qak'ulum aab'aan 
chiru k'iila kutan, sa' xk'ab'a'eb' li chihab' naq junes rahilal xqak'ulatq chaq. 

16Chak'e taxaq naq laa'o ut eb' li qalal qak'ajol taaqil laasachb'ach'oolej ut 
laawankilal. 

17A' taxaq li rusilal li Qaawa' li qaYos chiwanq qik'in! Chawosob'tesi li qak'anjel! 
Chak'e naq us too'elq rik'in li k'aru nalajqab'aanu! 

Sal 91 

SAALM 91 (90) 
Rub'el xkupuhom li Qaawa' 

1Laa'at li nakathilank rub'el xwankil li Qaawa' ut nakatmuhenk rub'el xkupuhom 
li Nimajwal Yos, 

2ye re li Qaawa': “At aj kolol we, at insaqoonak, at inYos li k'ojk'o wi' linch'ool!”, 
cha'qat. 

3A'an taakoloq aawe chiru li xra'al laj yo, jo' ajwi' chiru li yajel li nakamsink. 

4A'an taamuheelanq aawe rub'el li xkupuhom; rub'el li xxik' taataw xkolb'al 
aawib': li xtiikilal xch'ool naxk'e aakawilal ut kolb'a ib'. 

5Ink'a' taaxiwa li ch'a'ajkilal nachalk sa' li q'oqyink chi moko li xiik'ilal nawank 
chiru li kutan; 

6ink'a' taaxiwa li raxkamk nachalk sa' li aak'ab', chi moko li tiq li naxb'on rib' 
tuqtu wa'leb'. 

7Us ta te'kamq jun milaq chak'atq malaj lajeeb'aq mil sa' laanim uq', ab'anan 
laa'at maak'a' taak'ul. 

8Ka'ajwi' taate xsa' laawu ut taawil xq'ajkamunkileb' li ink'a' useb' xna'leb'. 

9“Li Qaawa' a'an linmuheelahom”, chankat. Wi xasik' li Nimajwal Yos cho'q 
aasaqoonak, 

10ink'a' taanumtaaq li rahilal sa' aab'een chi moko taanach'oq li ch'a'ajkilal rik'in 
laamuheb'aal. 

11Li Qaawa' tixtaqlaheb' li x'ánjel chatenq'ankil re naq tate'xb'eres sa' chixjunil 
laab'eenik. 

12Eb' li ánjel tate'xk'am sa' ruq'eb' re naq ink'a' tattichk'oq chiru pek. 

13Taayeq' sa' laawoq li kaqkoj ut li k'anti', tatb'eeq sa' xb'een li ral li kaqkoj ut li 
mama' xul. 

14“Xq'axtesi rib' chiwu, jo'kan naq tinkol -chan li Qaawa'-; tinmuheela xb'aan naq 
naxnaw wu. 

15Naq tixyaab'a link'ab'a', laa'in tinsume. Wanqin chi xk'atq sa' xq'ehil li rahilal; 
laa'in tinkoloq re ut tink'e xloq'al. 

16Tinnajtob'resi roq li xyu'am chi yo'oon ut tink'ut chiru naq laa'in laj kolonel”. 

Sal 92 

SAALM 92 (91) 
Xb'ich li tiik xch'ool 

1Saalm ut b'ich re li kutan sábado. 

2Q'axal us b'anyoxink chawu, at Qaawa', ut xb'ichankil laak'ab'a', at Nimajwal 
Yos; 

3xpuktesinkil resil laachaab'ilal eq'la ut xjultikankil li xtiikilal laach'ool rajlal 
q'oqyink, 

4rik'in li aarp lajeeb' ru ut rik'in xyaab' li loq'laj kitaar. 

5At Qaawa', laa'at xak'ojob' linch'ool rik'in laab'aanuhom; k'ajo' naq nasaho'k li 
waanm chi rilb'al chixjunil li xab'aanu. 

6Makach'in xloq'al laak'anjel, at Qaawa', k'ajo' xchamal naxik wi' laak'a'uxl! 

7Li maak'a' xna'leb' ink'a' naxk'e reetal a'an ut li jip aj winq ink'a' naru xtawb'al 
xyaalal. 

8Us ta wanqeb' li ink'a' useb' xch'ool kama' li rax pim ut te'k'ihanq li 
neke'b'aanunk maa'usilal, ab'anan te'sache'q chi junajwa. 

9Ka'ajwi' laa'at, at Qaawa', nakat-awab'ejink sa' choxa chi junelik. 

10Eb' li xik' neke'ilok aawe te'sache'q ru, ut eb' li neke'b'aanunk maa'usilal 
te'cha'cha'iiq ruheb'. 

11Ab'an laa'at xak'e inmetz'ew jo' xmetz'ew li toor, xahoy li sununkil b'an sa' 
xb'een linjolom. 

12Laa'in xwil naq sachsookeb' chik eb' li xik' neke'ilok we; xwab'i naq yookeb' chi 
yaab'ak eb' li xe'raj raj numtaak sa' inb'een. 

13Li tiikeb' xch'ool neke'k'iik jo' li kala' ut neke'nimank jo' li yaw wank aran 
Líbano: 

14awb'ileb' chire rochoch li Qaawa', neke'atz'umak chiru xneb'aalil rochoch li 
qaYos. 

15Te'uuchinq ajwi' sa' xtiixilaleb', toj kawaqeb' ut ninqaqeb' chi junelik. 

16Te'xpuktesi resil naq tiik xch'ool li Qaawa': a'an linsaqoonak ut maak'a' 
b'alaq'ik sa' xch'ool. 

Sal 93 

SAALM 93 (92) 
Li x'awab'ejihom li Qaawa' 

1Li Qaawa' na'awab'ejink, tiqto rik'in xnimal xloq'al; sutsu li Qaawa' xb'aan 
xnimal xwankil. A'an kik'ojob'ank re li ruuchich'och' sa' xna'aj, re naq ink'a' 
taa'eek'anq chi junajwa. 

2Chalen chaq sa' xtiklajik ak k'ojk'o laak'ojarib'aal sa' xna'aj; chalen chaq junxil 
ak wankat laa'at. 

3Kaw neke'eek'ank eb' li nima', at Qaawa'; k'ajo' naq na'aakanak xyaab' li nima', 
tz'aapixik wi' rab'inkil li xkaw oq. 

4A'ut jwal nim laawankil, at Qaawa', chiru li xyaab' li k'iila nima' ut li xkaw oq li 
palaw; jwal nim laawankil sa' choxa, at Qaawa'. 

5Q'axal yaal chixjunil laawaatin; laasantilal naxchaab'ilob'resi laawochoch chi 
junelik q'e kutan, at Qaawa'! 

Sal 94 

SAALM 94 (93) 
Li Qaawa' naxb'aanu li tiikilal 

1Xaqlin, at Qaawa', laa'at aj eeqajunel, laa'at li Yos li nakaweeqajuni li ink'a' us. 

2Chak'ut chaq laawankil, laa'at aj raqol aatin sa' xb'een li ruuchich'och', ut chak'e 
chi xtojb'aleb' xmaak eb' li q'etq'et! 

3Jo' najtil chik te'saho'q sa' xch'ool li ink'a' useb' xna'leb'? Jo' najtil chik 
te'numtaaq sa' qab'een, at Qaawa'? 

4Neke'choqoqnak, junes yib' aj aatin neke'xye; k'ajo' naq neke'xnimob'resi rib' 
chixjunileb' laj b'aanuhom maa'usilal. 

5A' laatenamit neke'xrahob'tesi, at Qaawa', ut neke'xjuk' xwankil li sik'b'ileb' ru 
aab'aan. 

6Neke'xkamsi li xmalka'an ut laj ab'l tenamit; neke'xtoq xkux li neb'a'yox. 

7Neke'xyehatq: “Maak'a' naril li Qaawa', li xYos laj Jakob ink'a' naxk'e reetal”. 

8K'ehomaq reetal, ex tenamit li maak'a' eena'leb'; ex jip, toj jo'q'e teetaw xyaalal? 

9Ma maak'a' trab'i li xyiib'ank re li xikej? Ma maak'a' tril li xyiib'ank re xsa' li 
uhej? 

10Li naq'usuk reheb' li tenamit, ma ink'a' tixk'eheb' chi xtojb'al xmaakeb'? Ma 
ink'a' tixnaw chixjunil, li nak'ehok xna'leb' li poyanam? 

11Li Qaawa' naxnaw xk'a'uxl li poyanam, naxnaw naq a'an yal maak'a' na'ok wi'. 

12Us xaq re li nakak'e xna'leb', at Qaawa', ut nakatzol rik'in laachaq'rab': 

13taawanq sa' tuqtuukilal sa' xq'ehil li rahilal, a'ut li ink'a' useb' xch'ool 
taab'ekmanq xjuleb'. 

14Xb'aan naq li Qaawa' ink'a' tixtz'eqtaana li xtenamit, chi moko tixkanab' xjunes 
li reechanihom. 

15Taaraqmanq wi' chik aatin sa' tiikilal, ut chixjunileb' li tiikeb' xch'ool te'saho'q 
rik'in li yaal. 

16Ani taakoloq we sa' ruq'eb' li ink'a' useb' xna'leb'? Ani taa'okenq chiwix 
chiruheb' laj b'aanuhom maa'usilal? 

17Wi ta li Qaawa' ink'a' xinxtenq'a, ak raj wankin sa' xyanqeb' li kamenaq. 

18Rajlal naq xinye: “Ok we chi tichk'ok”, a' chik laawusilal xkuutunk we, at 
Qaawa'. 

19Naq numtajenaq namayok sa' inch'ool, laa'at nakak'ojob' ut nakasahob'resi li 
waanm. 

20Ma aakomoneb' tab'i' li neke'raqok aatin sa' b'alaq'il, eb' li neke'muxuk re li 
chaq'rab' rik'in rahob'tesink? 

21Neke'raj xkamsinkil li tiik xch'ool ut neke'xteneb' li kamk sa' xb'eeneb' li 
maak'a'eb' xmaak. 

22A'ut li Qaawa' ninkol wi' wib', linYos a'an li saqoonak li ninmuhenk wi'. 

23A'an taak'ehoq chi xtojb'aleb' xmaak eb' laj b'aanuhom maa'usilal, tixsach 
ruheb' li yib'ru xna'leb'eb'. Li Qaawa' li qaYos tixjuk'eb' xwankil chi junajwa. 

Sal 95 

SAALM 95 (94) 
Kimqex chi xloq'oninkil ru li Qaawa' 

1Kimqex, b'ichanqo chiru li Qaawa' chi sa qach'ool, qanimaaq ru li Saqoonak li 
naqakol wi' qib'. 

2Choojiloq chi xk'atq rik'in b'anyoxink ut choob'ichanq re xloq'oninkil ru. 

3Xb'aan naq li Qaawa' a'an li Yos nim xwankil, a'an xnimal ru Awab'ej sa' 
xb'eeneb' chixjunileb' li yos. 

4Sa' ruq' a'an wank xchamal li ruuchich'och', a'an aj eechal re chixjunileb' li ninqi 
tzuul. 

5Re a'an li palaw, xb'aan naq a'an kiyiib'ank re, a'an kipak'ok re chixjunil li 
ruuchich'och'. 

6Okanqex, chooloq'oninq, junb'uchlikaqo, qawiq'ib'aq qib' chiru li Qaawa': a'an 
laj winqob'resihom qe! 

7Xb'aan naq a'an li qaYos ut laa'o li xtenamit; laa'o xkarneer li b'eresinb'ilo 
xb'aan. Us rajan teerab'i hoon li xyaab' xkux: 

8“Meeq'etq'eti leech'ool jo' kik'ulmank aran Meribá, sa' li kutan naq leena' 
leeyuwa' ke'wank Masá sa' li chaqich'och'. 

9Aran ke'xyal wix ut ke'raj raj inraalenkil, us ta ak rilomeb' chaq chixjunil 
linb'aanuhom. 

10Chiru ka'k'aal chihab' ke'xpo' linch'ool eb' li tenamit a'an, ut kinye: «Li tenamit 
a'in q'axal b'ach'b'ach'eb', ink'a' neke'raj xtaaqenkil linb'e». 

11Jo'kan naq kinye rik'in jurament sa' linjosq'il: «Maajoq'e te'ok sa' linhilob'aal!»”. 

Sal 96 

SAALM 96 (95) 
Li Qaawa' a'an awab'ej ut aj raqol aatin 

(1 Kr 16,23-33) 

1B'ichahomaq junaq ak' b'ich cho'q re li Qaawa', b'ichanqex cho'q re li Qaawa' 
chejunilex li wankatqex sa' ruuchich'och'. 

2B'ichanqex sa' xk'ab'a' li Qaawa', chek'ehaq xloq'al li xk'ab'a', chepuktesi resil li 
xkolom rajlal kutan. 

3Jultikahomaq li xloq'al reheb' li poyanam, yehomaq li xninqal ru b'aanuhom 
reheb' chixjunil li tenamit. 

4Jwal nim xwankil li Qaawa' ut xk'ulub' loq'oniik, q'axal xiwajel ru chiru 
chixjunileb' li yos. 

5Maak'a' neke'ok wi' li xyoseb' li jalanil tenamit, ab'an li Qaawa' kixyiib' li 
choxach'och'. 

6Loq'al ut wankilal wankeb' chi xsutam, kawilal ut nimaak u neke'hilank sa' li 
xloq'laj ochoch. 

7K'ehomaq xloq'al li Qaawa', ex k'iila tenamit; k'ehomaq xloq'al ut xwankil li 
qaYos. 

8Chenimaaq li xk'ab'a' li Qaawa'; k'amomaq chaq leemayej ut okanqex sa'eb' li 
xmuheb'aal. 

9Wiq'lanqex chiru li Qaawa' sa' li xloq'laj na'aj; chexiwa ru chejunilex li 
wankatqex sa' ruuchich'och'. 

10Yehomaq reheb' li poyanam: “Li Qaawa' na'awab'ejink!”. Kixk'ojob' sa' xna'aj li 
ruuchich'och', ut maajaruj taa'eek'anq. A'an na'awab'ejink reheb' li tenamit sa' 
xyaalal. 

11Chisaho'q taxaq sa' xch'ool li choxa, chiwanq nimla sahilal sa' ruuchich'och', 
chipumb'aq xyaab' li palaw ut chixjunil li wank chisa'. 

12Che'ninq'ehiq chixjunileb' li tzuultaq'a, jo'wi' jo'ch'inal jo'nimal neke'xk'uula. 
Che'xajoq xb'aan xsahilaleb' xch'ool chixjunileb' li che' sa' k'iche'b'aal, 

13chiru li Qaawa' xb'aan naq chalk re: chalk re chi raqok aatin sa' xb'een li 
ruuchich'och'! Tixjolomi li choxach'och' sa' tiikilal ut tixb'eresi chixjunileb' li 
tenamit jo' chanru xchaab'ilal xch'ool. 

Sal 97 

SAALM 97 (96) 

Li Qaawa' na'awab'ejink 

1Li Qaawa' na'awab'ejink, chisaho'q sa' xch'ool li ruuchich'och', che'saho'q 
jo'k'ihaleb' li tenamit sutsuukeb' xb'aan li palaw! 

2Sutsu li Qaawa' xb'aan li choql ut li aak'ab'; li tiikilal ut li yaal a'aneb' xkuut li 
xk'ojarib'aal. 

3K'amol b'e naxik li xam chiru li Qaawa', jun k'atikeb' chixjunileb' li xik' neke'ilok 
re. 

4Nasaqeno'k li ruuchich'och' xb'aan raq' li kaaq: k'ajo' naq naxsiksiki rib' li 
ch'och' rik'in rilb'al a'an. 

5Chanchaneb' li waakab' naq neke'ha'o'k li tzuul chiru laj eechal re jo'nimal li 
wank sa' ruuchich'och'. 

6Li choxa naxpuktesi resil li xtiikilal xch'ool ut chixjunileb' li tenamit neke'ril li 
xloq'al. 

7Xutaanal neke'kanaak wi' eb' li neke'loq'onink re li jalanil yos, eb' li 
neke'xnimob'resi rib' rik'in li maak'a' na'ok wi'. Chixjunileb' li yos neke'xwiq'ib' 
rib' chiru li Qaawa'! 

8At Qaawa', naq eb' laj Sión ut eb' li tenamit re Judá te'rab'i naq laa'at tiik 
aach'ool, k'ajo' naq te'saho'q sa' xch'ool ut te'ninq'ehiq. 

9Xb'aan naq laa'at li Qaawa', li Nimajwal Yos sa' xb'een li ruuchich'och'; laa'at li 
nim aawankil sa' xb'eeneb' chixjunileb' li yos. 

10Li Qaawa' naxraheb' li neke'tz'eqtaanank re li maa'usilal; a'an nak'aak'alenk 
reheb' li neke'paab'ank re, ut naxkoleb' chiru chixjunileb' li ink'a' useb' xna'leb'. 

11A'an naxtaqla chaq li saqenk ut li sahil ch'oolej cho'q reheb' li tiikeb' xch'ool ut 
neke'wank sa' xyaalal. 

12Laa'ex li tiik eech'ool, chexsaho'q sa' xk'ab'a' li Qaawa', ut chenimaaq li xk'ab'a' 
xb'aan naq a'an Yos! 

Sal 98 

SAALM 98 (97) 
Jun ak' b'ich cho'q re li xRey li ruuchich'och' 

1Saalm. 

B'ichahomaq junaq ak' b'ich cho'q re li Qaawa', xb'aan naq xb'aanu 
sachb'ach'oolej. Xq'axok u rik'in xnimal xwankil, rik'in xwankilal li xloq'laj uq'. 

2Li Qaawa' xk'ut rib' cho'q aj kolonel, ut xk'utb'esi li xtiikilal xch'ool chiruheb' 
chixjunil li tenamit. 

3Ink'a' xsachk sa' xch'ool li xrahom ut li xchaab'ilal rik'ineb' li ralal xk'ajol laj 
Israel. Toj sa' xmaril li ruuchich'och' xe'ril li xkolom ut li xrahom li qaYos. 

4Cheyaab'a xk'ab'a' li Qaawa' junsut junrub'el choxa; chexb'ichanq, chexwajb'aq 
ut chisaho'q sa' eech'ool! 

5Chenimaaq ru li Qaawa' rik'in aarp jo'wi' rik'in chixjunileb' li loq'laj wajb'. 

6Rik'inatq xyaab' li xolb' ut li tronpeet cheloq'oni ru li Qaawa' li qaRey. 

7Chipumb'aq xyaab' li palaw ut chixjunil li wank chisa', chi'eek'anq li 
ruuchich'och' ut chixjunileb' li wankatqeb' chiru. 

8Che'xpoq'poq'i li ruq' eb' li nima', wotz che'b'ichanq eb' li tzuul 

9chiru li Qaawa' xb'aan naq chalk re: chalk re chi raqok aatin sa' xb'een li 
ruuchich'och'! Tixjolomi li choxach'och' sa' tiikilal ut tixb'eresi chixjunileb' li 
tenamit jo' chanru xchaab'ilal li xch'ool. 

Sal 99 

SAALM 99 (98) 
Li Qaawa' a'an nim xwankil ut sant 

1Li Qaawa' na'awab'ejink, ut neke'xiwak eb' li tenamit. Nak'ojlaak sa' xb'eeneb' li 
kerubín, ut na'eek'ank chixjunil li ruuchich'och'. 

2Jwal nim xwankil li Qaawa' aran Sión, q'axal nim xloq'al sa' xb'eeneb' chixjunil li 
tenamit. 

3Chinimaaq li xloq'laj k'ab'a' li k'ajo' xiwajel. Sant li Qaawa'! 

4Laa'at jun awab'ej li q'axal nim aawankil, k'ajo' naq nakara li tiikilal! Laa'at 
xatk'ojob'ank re li yaal, xak'anjela li tiikil ch'oolej ut li yaal sa' xyanqeb' laj Jakob. 

5Chenimaaq ru li Qaawa' li qaYos, chehupub'aq eerib' chiru li xxaqleb'aal. Sant li 
Qaawa'! 

6Laj Moisés ut laj Aharón rochb'eeneb' li rech tijul, laj Samuel rochb'eeneb' li 
neke'patz'ok li xloq'laj k'ab'a' ke'xyaab'a li Qaawa', ut a'an kixsumeheb' chaq. 

7Kiraatinaheb' chaq toj sa' li choql, ut eb' a'an ke'xpaab' li raatin ut li xloq'laj 
chaq'rab' k'eeb'il reheb'. 

8At Qaawa', at qaYos, laa'at kasumeheb' ut kak'ut naq laa'at jun Yos aj uxtaan 
rik'ineb', us ta kak'eheb' chi xtojb'al li xmaakeb'. 

9Chenimaaq ru li Qaawa' li qaYos, chehupub'aq eerib' chiru li xloq'laj na'aj: 
xb'aan naq sant li Qaawa' li qaYos! 

Sal 100 



1104 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

SAALM 100 (99) 
Xloq'oninkil ru li Yos 

1Saalm re b'anyoxink. 

Chininq'ehiq sa' xk'ab'a' li Qaawa' chixjunil li ruuchich'och', 

2k'anjelanqex chiru li Qaawa' chi sa sa' leech'ool, jilonqex chi xk'atq: “Nim xloq'al 
li Yos”, cha'qex. 

3Chenawaq naq li Qaawa' a'an Yos, a'an kiyoob'tesink qe ut reho ajwi', laa'o li 
xtenamit, laa'o xkarneer k'aak'alenb'ilo xb'aan. 

4Okanqex sa' li okeb'aal toj chi xneb'aalil li rochoch rik'in yoxink ut loq'onink; 
yoxinqex chiru ut chenimaaq li xk'ab'a'! 

5Xb'aan naq jwal chaab'il li Qaawa', li xrahom wank chi junelik; li xtiikilal xch'ool 
wanq junq'e junq'e kutan. 

Sal 101 

SAALM 101 (100) 
Li xyeechi'om li awab'ej cho'q re li Qaawa' 

1Xsaalm laj David. 

Twaj xb'ichankil li rahok ut li tiikilal; cho'q aawe, at Qaawa', tinb'ichanq. 

2Twaj tinb'eeq sa' li b'e jwal chaab'il: jo'q'e tatchalq wik'in, at inYos? Tinwanq chi 
tuqtuuq inch'ool sa' li wochoch, 

3ut ink'a' tink'e sa' xnaq' wu li ink'a' us. Xik' nawil eb' li neke'xq'et xchaq'rab' li 
Yos ut maajoq'e tinjunaji wib' rik'ineb'. 

4Chinajto'q wik'in li ink'a' us xna'leb', ink'a' nawaj rilb'al li nab'aanunk 
maa'usilal. 

5Li naxyoob' aatin sa' muqmu chirix li ras riitz'in, a'an tintz'eqtaana chi junajwa. 
Li naxq'etq'eti rib' ut naxnima xwankil, a'an ink'a' tinkuy xmaak. 

6Taasaho'q li waanm rik'ineb' li tiikeb' xch'ool re naq te'wanq wik'in. A' li 
nab'eek sa' li b'e jwal chaab'il a'an taakanaaq cho'q aj k'anjel chiwu. 

7Laj b'alaq' ink'a' taahilanq sa' li wochoch, ut laj tik'ti' ink'a' taawanq chiwu 
laa'in. 

8Rajlal eq'la tinsach ruheb' li ink'a' useb' xna'leb', ut twisi sa' li xtenamit li Qaawa' 
jo'k'ihaleb' li neke'b'aanunk li maa'usilal. 

Sal 102 

SAALM 102 (101) 
Tijok sa' li rahilal 

1Xtij jun li winq wank sa' rahilal,li k'ajo' nayaab'ak chiru li Qaawa' xb'aan xrahil 

xch'ool. 

2At Qaawa', chawab'i taxaq lintij, chiwulaq taxaq aawik'in li xyaab' inkux; 

3maamuq laawilob'aal chiwu sa' xkutankil linrahilal. Chinaawab'i taxaq naq 
ninpatz' laak'ab'a', ut chinaasume chaq chi junpaat. 

4Xb'aan naq linyu'am yo chi oso'k kama' li sib', ut linb'aqel naxamnak jo' li ru xam 
naq naweek'a. 

5Li waanm teninb'il aj chik, nachaqik kama' li pim; ut nasachk ajwi' sa' inch'ool 
xwa'b'al linwa. 

6Nintz'uyink ut nin'ayaynak chi junelik, ut li xtz'uumal we naxletzi rib' chiru 
linb'aqel. 

7Chanchanin aj chik li warom sa' li chaqich'och', chanchanin li tanwuj sa' xyanq li 
po'lem. 

8Ink'a' ninwark ut nintz'uynak, chanchanin li junaatalil xul sa' xb'een li kab'l. 

9Eb' li xik' neke'ilok we yookeb' chinhob'b'al chixjunil li kutan; ut eb' li 
nikine'roxloq'i chaq junxil, a' chik inmaa'usilankil yookeb' anaqwan. 

10Cha ninwa' ruuchil linwa, ut li wuk'a' naxyu' rib' rik'in li xya'al wu 

11xb'aan laajosq'il ut li xmay laach'ool: xinaawaklesi ut xinaat'an chiru ch'och'. 

12Yo chi oso'k linyu'am chanchan naq na'ewuuk chi junpaat li kutan; yookin chi 
chaqik kama' li pim. 

13A'ut laa'at, at Qaawa', nakat-awab'ejink chi junelik; maajoq'e taakanab'aaq 
xpatz'b'al laak'ab'a'. 

14Waklin, at Qaawa', ut chawuxtaana ru li tenamit Sión. Ak xtaw xq'ehil 
xtoq'ob'ankil ru: anaqwan tz'aqal li xhonalil! 

15Eb' laj k'anjel chawu k'ajo' naq neke'xra eb' li pek kab'lanb'il wi', ut neke'raho'k 
sa' xch'ool chi rilb'al li xpo'lemil laatenamit. 

16Eb' li poyanam q'axal te'roxloq'i li xk'ab'a' li Qaawa'; te'siksotq xb'aan laaloq'al 
chixjunileb' li awab'ej sa' ruuchich'och'. 

17Naq li Qaawa' tixwaklesi wi' chik li tenamit Sión ut tixk'ut rib' sa' xnimal xloq'al, 

18tixsumeheb' li xtij li wankeb' sa' rahilal ut ink'a' tixtz'ap xxik chi rab'inkil li 
xtz'aamahomeb'. 

19Taatz'iib'amanq a'in cho'q reheb' li kutan chaalel, ut jun tenamit ak'ob'resinb'il 
xyu'am tixloq'oni ru li Qaawa'. 

20Naq li Qaawa' x'ilok chaq toj sa' li xloq'laj tzuul, toj sa' choxa xk'utzub' chaq rib' 
rilb'al li ruuchich'och', 

21re rab'inkil xq'oqeb' li wankeb' chi preexil, ut xkolb'aleb' li teneb'anb'il kamk 
sa' xb'eeneb'. 

22Toja' naq taapuktesimanq resil li xchaab'ilal li Qaawa' arin Sión ut 
taajultikamanq li xnimal xloq'al sa' li tenamit Jerusalén, 

23naq te'xjunaji rib' chixjunileb' li tenamit ut eb' li awab'ej te'k'anjelaq chiru li 
Yos. 

24Li Qaawa' xrisi linmetz'ew, xk'os roq linyu'am sa' xyiitoq linb'e. 

25Jo'kan naq xinye: “At inYos, maamaq' linyu'am naq toj maji' nintixk; laa'at 
wankat chi junelik q'e kutan”. 

26Chalen chaq junxil laa'at katk'ojob'ank re li ruuchich'och' ut katyiib'ank re li 
choxa rik'in laawuq'. 

27Eb' a'in te'oso'q, a'ut laa'at wankat chi junelik; chanchaneb' junaq t'ikr naq 
te'oso'q: laa'at tatjaloq reheb' jo' najale'k junaq aq'ej. 

28A'ut laa'at a'anat ajwi' chi junelik: relik chi yaal naq malaajel ma'oso'jel 
laayu'am. 

29Eb' li ralal xk'ajoleb' laj k'anjel chawu toxwanq rochocheb', ut eb' li ri xmam 
te'wanq chawu chi junelik. 

Sal 103 

SAALM 103 (102) 
Li xrahom li Yos 

1Xsaalm laj David. 

Tinnima ru li Qaawa' chi anchal linch'ool, toj sa' xchamal li waanm tinnima li 
xloq'laj k'ab'a'. 

2Tinnima ru li Qaawa' chi anchal linch'ool, ut ink'a' taasachq sa' li waanm 
chixjunil li rusilal. 

3A'an nakuyuk re chixjunil linmaak ut naxk'irtasi chixjunil linyajel; 

4narisi linyu'am sa' ruq' li kamk ut naxhoy sa' inb'een li rusilal ut ruxtaanal. 

5Naxk'ojob' linch'ool rik'in chaab'il eechej ut narak'ob'resi linsaajilal jo' junaq 
t'iw. 

6Li Qaawa' naraqok aatin sa' tiikilal ut naxtenq'aheb' chixjunil li 
rahob'tesinb'ileb'. 

7Kixk'ut li xb'e ut li xninqal ru xb'aanuhom chiru laj Moisés ut chiruheb' li ralal 
xk'ajol laj Israel. 

8Li Qaawa' a'an chaab'il ut aj uxtaan, riil najosq'o'k ut numtajenaq xrahom. 

9Ink'a' nokooxq'us chi junelik, chi moko najosq'o'k chi junajwa. 

10Ink'a' naxb'aanu qe jo' qak'ulub' xb'aan li qamaak, chi moko nokooxq'ajkamu 
jo' chanru li qab'aanuhom. 

11Kama' xteram li choxa taqenaq sa' xb'een li ruuchich'och', jo'kan ajwi' li xnimal 
xrahom sa' xb'eeneb' li neke'paab'ank re. 

12Jo' xnajtil li na'ajej na'elk wi' chaq li saq'e rik'in li na'ajej na'ok wi', jo'kan ajwi' 
li Qaawa' naxnajtob'resi qik'in li qamaak. 

13Jo' junaq yuwa'b'ej naxraheb' li ralal xk'ajol, jo'kan ajwi' li Qaawa' naxtoq'ob'a 
ruheb' li neke'paab'ank re. 

14Xb'aan naq naxnaw k'aru okenaqo wi' ut wank sa' xch'ool naq yal pojtz' 
okenaqo. 

15Li xyu'am li winq kama' li pim; na'atz'umak kama' junaq uutz'u'uj chiru li 
tzuultaq'a; 

16ab'an nanume'k li iq' sa' xb'een, ut na'oso'k; ink'a' chik nanawmank b'ar 
kiwank. 

17A'ut li xrahom li Qaawa' wank chi junelik, xaqxo sa' xb'eeneb' chixjunileb' li 
neke'paab'ank re. Li xtiikilal xch'ool nahoye'k sa' xb'eeneb' li ralal xk'ajoleb', 

18cho'q reheb' li neke'paab'ank re li xsumwank, eb' li wank sa' xch'ooleb' 
xpaab'ankil li xchaq'rab'. 

19Li Qaawa' kixk'ojob' li xk'ojarib'aal sa' choxa, ut na'awab'ejink sa' xb'een 
chixjunil li choxach'och'. 

20Chenima ru li Qaawa' chejunilex li x'ánjel, laa'ex li kaw eerib' chi xpaab'ankil li 
rajom ut yo'oon wankex chi xk'anjelankil li raatin. 

21Chenima ru li Qaawa' chejunilex laj k'anjel chiru, laa'ex li nekepaab' li 
xtaqlahom. 

22Chenima ru li Qaawa' chejunilex li xb'aanuhom, sa' chixjunil li na'ajej li wankeb' 
rub'el xwankil. Tinnima ru li Qaawa' chi anchal linch'ool! 

Sal 104 

SAALM 104 (103) 
Li xnimal xloq'al li xyoob'tesihom li Yos 

1Tinnima ru li Qaawa' chi anchal linch'ool! At inYos, at inNa' at inYuwa', 
numtajenaq laawankil! Tiqib'anb'ilat rik'in laaloq'al 

2ut sutsuukat xb'aan li kutan saqenk. Kahel li choxa kama' nahelmank junaq t'ikr, 

3ut kayiib' laamuheb'aal sa' xb'eeneb' li ha'. Kak'eheb' li choql cho'q aab'eleb'aal 
ch'iich', ut nakatb'eek sa' xb'een xxik'eb' li iq'. 

4Nakak'eheb' li iq' cho'q aataql laa'at ut li raq'xam cho'q aj k'anjel chawu. 

5Kak'ojob' li ruuchich'och' sa' xb'een li rub'elankil, re naq ink'a' taa'eek'anq chi 
junajwa. 

6Kab'at li ruuchich'och' rik'in li palaw chi toj wankeb' chaq li ha' sa' xb'eeneb' li 
tzuul. 

7Ab'an kaq'useb' li ha', ut ke'ok chi elelik; jun xikikeb' naq ke'rab'i xyaab' laakaaq. 

8Ke'taqenkub'en sa'eb' li tzuultaq'a toj reetal ke'wulak sa' li na'ajej kawresinb'il 
aab'aan. 

9Aran karaq reetalil b'arwi' naru te'wanq, re naq ink'a' chik taab'ut'irq li 
ruuchich'och'. 

10Sa' aak'ab'a' laa'at neke'b'ululnak li yu'amha' sa'eb' li taq'a, ut neke'numje'k sa' 
xyanqeb' li ninqi tzuul! 

11Aran neke'uk'ak chixjunileb' li xul re li k'iche'; neke'xk'ojob' xch'ool eb' li b'uur 
naq nachaqik reheb'. 

12Chi xk'atqeb' neke'sukub'k li kok' xul li neke'rupupik chiru choxa, ut sa' 
xyanqeb' li ruq' che' na'ab'imank xyaab' xkuxeb' naq neke'b'ichank. 

13Chalen toj taqe'q sa' laamuheb'aal nakat'aqresiheb' li tzuul, ut rik'in li 
naruuchin laak'anjel nanujak li ruuchich'och'. 

14Nakak'e chi moqk li pach'aya' cho'q xwaheb' li ketomq, ut neke'yo'laak li che' li 
neke'k'anjelak re li winq, re naq tixtaw sa' li ch'och' li xwa ruk'a': 

15li b'iin li nasaho'k wi' xch'ool, li aseeyt re naq taalemtz'unq li xnaq' ru ut li wa li 
nak'ehok kawilal. 

16Neke'lanb'ak li xche'k'aam li Qaawa', jo'wi' eb' li yaw awb'ileb' xb'aan, aran 
Líbano. 

17Aran neke'sukub'k eb' li xik'anel xul; toj sa' ruq'eb' li chaj nakab'lak li nimla 
jotz. 

18Eb' li yuk neke'wank sa' xyanqeb' li ninqi tzuul ut eb' li imul neke'xtaw xsokeb' 
sa'eb' li pek. 

19Kayiib' li po re xb'eresinkileb' li honal, ut li saq'e li ak naxnaw jo'q'e taa'ok. 

20Nakataqla chaq li aak'ab', ut naq'oqyino'k: neke'elk chi b'eek chixjunileb' li xul 
sa' li k'iche'. 

21Eb' li kok' kaqkoj neke'xjap re chi xsik'b'al li xtzak, ut neke'xtz'aama 
xtzekemqeb' chiru li Yos. 

22Naq na'elk chaq li saq'e, neke'sutq'iik chi wark ut neke'xtunub' rib' sa' li 
xsokeb'. 

23Toja' naq naxik li winq sa' li xk'anjel ut naxtawasi rib' toj na'ewuuk. 

24K'ajo' xk'ihal laab'aanuhom, at Qaawa'! Xab'aanu chixjunil rik'in xnimal 
aana'leb'; nujenaq li ruuchich'och' rik'in chixjunil laayoob'tesihom! 

25Aran wank li palaw q'axal nim ru ut helho; chisa' neke'b'ululnak eb' li k'iila xul: 
k'ajo' xk'ihaleb' li kok' jo'wi' eb' li ninq: 

26Chiru a'an neke'b'eek li jukub', jo'wi' li Mama' Xul li xayiib' re taab'atz'unq 
chisa'. 

27Chixjunileb' wankeb' royb'enihom aawik'in: neke'royb'eni naq taak'e 
xtzekemqeb' sa' xq'ehil. 

28Laa'at nakak'e reheb', ut eb' a'an neke'xk'ul; nakate laawuq', ut neke'k'ojlaak 
xch'ool. 

29Wi taamuq laawilob'aal chiruheb', q'axal te'xiwaq; wi taamaq' xmusiq'eb', 
te'kamq ut te'sutq'iiq wi' chik chi pojtz'il. 

30Ab'an naq nakataqla chaq laamusiq', nakayoob'tesiheb', ut naka'ak'ob'resi 
xb'een li ruuchich'och'. 

31Junelik taxaq loq'oninb'ilaq xk'ab'a' li Qaawa'! Chisaho'q xch'ool li Qaawa' rik'in 
li xb'aanuhom! 

32Naq naril li ruuchich'och', k'ajo' naq nahich'len! Ka'ajwi' naxtoch'eb' li tzuul, ut 
nab'utz'utz'nak xsib'el. 

33Tinb'icha xloq'al li Qaawa' chiru linyu'am, tinnima xk'ab'a' linYos jo' najtil 
tinwanq sa' ruuchich'och'. 

34Chiwulaq taxaq chiru li waatin, xb'aan naq li xsahil linch'ool nachalk rik'in li 
Qaawa'! 

35Che'oso'q ta eb' laj maak sa' ruuchich'och', ut ink'a' chik che'wanq li ink'a' useb' 
xna'leb'. Tinnima ru li Qaawa' chi anchal linch'ool! 

Sal 105 

SAALM 105 (104) 
Li xninqal xb'aanuhom li Yos rik'ineb' laj Israel 

(1 Kr 16,7-22) 

1Chexyoxinq chiru li Qaawa', cheyaab'a li xk'ab'a'; chepuktesi resil li xninqal 
xb'aanuhom reheb' li tenamit. 

2Chexb'ichanq, chexwajb'aq cho'q re a'an; cheye resil chixjunileb' li 
sachb'ach'oolej kilajxb'aanu. 

3Chenimaaq eeru rik'in li xk'ab'a', che'saho'q sa' xch'ool jo'k'ihaleb' li neke'sik'ok 
re li Qaawa'. 

4Sik'omaq li Qaawa' ut li xwankilal; sik'omaq li xnaq' ru chi junelik. 

5Jultikaq eere li sachb'ach'oolej kilajxb'aanu, li xninqal eetalil ut li xloq'laj aatin, 

6ex riyajil laj Abrahán aj k'anjel chiru, ex ralal xk'ajol laj Jakob li sik'b'il ru xb'aan. 

7Li Qaawa' a'an li qaYos ut na'awab'ejink sa' xb'een chixjunil li ruuchich'och'. 

8Junelik wank sa' xch'ool li xloq'laj Sumwank ut li xyeechi'om kixb'aanu reheb' li 
k'iila teep chi riyajil li tenamit, 

9naq kixk'e rib' sa' aatin rik'in laj Abrahán ut ki'aatinak sa' jurament rik'in laj 
Isahak. 

10A'an ajwi' kik'ehe'k jo' chaq'rab' re laj Jakob, kixaqab'aak jo' junelik Sumwank 
cho'q re laj Israel, 

11naq kixye: “Tink'e aawe li tenamit Kanahán, ut tinsi aawe cho'q 
aaweechanihom”, chan. 

12Us ta ink'a' k'iheb' chaq, us ta ab'l aj tenamiteb' ut yal aj numeleb' sa' li na'ajej 
a'an, 

13us ta yookeb' chi xb'eeninkil rib' yalaq b'ar ut jalan jalanq li na'ajej 
kilaje'nume'k wi', 

14ab'an li Yos maa'ani kixkanab' chi rahob'tesink reheb', ut kixjultika reheb' li 
awab'ej: 

15“Meech'e' li sik'b'ileb' ru inb'aan, mik'a' eeb'aanu reheb' linpropeet”, chan. 

16Li Yos kixtaqla li we'ej sa' li tenamit a'an, ut chixjunileb' ke'kanaak chi maak'a' 
chik xwaheb'. 

17Ab'an kixtaqla jun li winq aj k'amol b'e chiruheb', a' laj José li kik'ayimank cho'q 
aj mun. 

18Ke'xnat' li roq chi ch'iich' ut ke'xb'ak' li xkux rik'in kareen, 

19toj reetal koxtz'aqloq ru li xyehom. Li raatin li Qaawa' kixk'ut naq tiik xch'ool laj 
José. 

20Toja' naq li awab'ej kixye naq chi'ach'ab'aaq, li nim xwankil sa' xb'eeneb' li 
tenamit kirisi laj José sa' tz'alam. 

21Ut kixxaqab' cho'q aj jolominel re li rochoch, kixk'e xwankil sa' xb'een chixjunil 
li xjunkab'lal, 

22re naq tixtijeb' li xninqaleb' ru winq ut tixtzoleb' li xcheekelaleb' li xtenamit. 

23Toja' naq laj Israel ki'ok Ejiipt, laj Jakob kiwank sa' xch'och'el laj Kam. 

24Li Yos q'axal kixk'e chi k'ihank li xtenamit chi numtajenaq kaweb' rib' chiruheb' 
li xik' neke'ilok reheb'. 

25Kixpo' xch'ooleb' laj Ejiipt re naq xik' chik te'ril li xtenamit ut te'xra'aleheb' li 
sik'b'ileb' ru xb'aan. 

26Chirix chik a'an kixtaqla laj Moisés, laj k'anjel chiru, jo'wi' laj Aharón, li sik'b'il 
ru xb'aan. 

27Eb' a'in naab'al sachb'ach'oolej ke'xb'aanu sa' xyanqeb' laj Ejiipt, naab'al 
xninqal eetalil ke'wank aran sa' xch'och'el laj Kam. 

28Kixtaqla li aak'ab', ut kiwank li aak'ab'; a'ut eb' a'an ke'xq'etq'eti rib' chiru li 
raatin. 

29Kixsutq'isi chixjunil li ha' cho'q kik' ut kixk'e chi kamk chixjunileb' li kar. 

30Kinujak chi amoch li xtenamiteb', toj sa'atqeb' li xwarib'aal li awab'ej. 

31Ki'aatinak, ut ke'chalje'k li raxyaat; kinujak chi suq chixjunil li na'ajej. 

32Kixk'e li saqb'ach cho'q reeqaj li hab', ut kixtaqla raq'xam sa' li xtenamiteb'. 

33Kixsach li uub' ut li iig, ut kixtoqi chixjunileb' li che' sa' li na'ajej a'an. 

34Ki'aatinak, ut ke'chalje'k laj saak' ut eb' laj raxq'een chi ink'a' naru rajlankileb': 

35kilaje'xwa' li raxpim sa' li xtenamiteb' ut ke'xchoy chixjunil li awimq sa' li 
xna'ajeb'. 

36Ut kixk'e chi kamk chixjunileb' li xb'een alalb'ej, eb' li q'axal kaweb' rib' sa' 
xyanqeb' laj Ejiipt. 

37A'ut li xtenamit li Yos ki'isiik chi naab'al x'oor ut xplaateb', chi maajun kikanaak 
chi ixb'ej. 

38Q'axal ke'saho'k xch'ool laj Ejiipt sa' relikeb', xb'aan naq numtajenaq nim li 
xxiweb'. 

39Li Qaawa' kixhel jun li choql chi xmuheleb', ut rik'in jun li xam 
kixkutanob'resiheb' chiru q'oqyink. 

40Ke'xtz'aama xtzekemqeb', ut kixtaqla chaq eb' laj tonq'; kixk'ojob'eb' xch'ool 
rik'in choxahil wa. 

41Kixjor li saqoonak, ut ki'elk chaq ha': kama' jun nima' kib'eek roq sa' li 
chaqich'och'. 

42Li Yos junelik wank sa' xch'ool li xloq'laj aatin li kixye re laj Abrahán, laj k'anjel 
chiru. 

43Jo'ka'in kirisi li xtenamit chi saheb' sa' xch'ool; k'ajo'eb' chi b'ichank li 
sik'b'ileb' ru xb'aan. 

44Ut kixk'e reheb' li xch'och'eb' li poyanam: ke'reechani li ru xk'anjeleb' li 
jalaneb' xtenamit, 

45re naq wanq sa' xch'ooleb' li xtaqlahom li Qaawa' ut junelik te'xpaab' li xloq'laj 
chaq'rab'. Aleluya! 

Sal 106 

SAALM 106 (105) 
Li xnimal xkuyum li Yos rik'in li xtenamit 

1Aleluya! Chexyoxinq chiru li Qaawa' xb'aan naq chaab'il, li xrahom wank chi 
junelik! 

2Ani truuq tixseeraq'i chixjunileb' li sachb'ach'oolej kixb'aanu li Qaawa'? Ani 
tixye resil chixjunil li xnimal xloq'al? 

3Us xaq reheb' li neke'wank sa' tiikilal, a'eb' li neke'b'aanunk li us chi junelik. 

4Chinjultiko'q taxaq aawe, at Qaawa', sa' xk'ab'a' xraab'al laatenamit; 
chinaawula'ani taxaq ut chinaakol, 

5re naq toxwil li xsahilaleb' xch'ool li sik'b'ileb' ru aab'aan, chintz'aqonq sa' 
xsahojik laatenamit ut chinnimob'resi wib' rik'in laaweechanihom. 

6Xoomaakob'k chawu jo' ke'xb'aanu chaq eb' li qana' qayuwa', xqaq'et laawaatin 
ut xqab'aanu li maa'usilal. 

7Eb' li qana' qayuwa' aran Ejiipt ink'a' ke'xtaw ru laaninqal ru eetalil; ink'a' 
kinaqk sa' xch'ooleb' li xnimal laarahom, ke'xq'etq'eti b'an rib' chiru li Nimajwal 
Yos chire li Kaqi Palaw. 

8Ab'an li Yos kixkoleb' sa' xk'ab'a' li xloq'al re xk'eeb'al chi nawe'k li xwankilal. 

9Kixq'us li Kaqi Palaw, ut a'an kichaqik; kixnumsi li xtenamit sa' xyi li ha' 
chanchan sa' chaqich'och'. 

10Kixkoleb' chiruheb' li ke'raj xrahob'tesinkileb'; kixmaq'eb' sa' ruq'eb' li xik' 
neke'ilok reheb'. 

11Eb' laj Ejiipt ke'nuq'e'k xb'aan li palaw, tik maajun reheb' ke'kole'k. 

12Toja' naq eb' laj Israel ke'xpaab' raatin li Qaawa' ut q'axal ke'xb'icha li xwankil. 

13Ab'an sa' junpaat kisachk sa' xch'ooleb' li xb'aanuhom, ink'a' ke'xk'uula sa' 
xch'ooleb' li xnimal xk'a'uxl li Yos. 

14Naq wankeb' aran sa' li chaqich'och', k'ajo' naq ke'ok chi atawank, ut ke'xyal rix 
li Qaawa' sa' li junesal na'ajej. 

15Ut li Yos kixk'e reheb' li k'aru ke'xtz'aama, ut kixtaqla ajwi' jun xnimal rahilal 
sa' xb'eeneb'. 

16Sa' li na'ajej a'an ke'xkaqali laj Moisés, jo' ajwi' laj Aharón, li sik'b'il ru xb'aan li 
Qaawa'. 

17Ki'itz'e' li ch'och' ut kixnuq' laj Datán; kitz'aponk ajwi' sa' xb'een li xmolam laj 
Abirón. 

18Kilochk jun li xam sa' xb'eeneb' li neke'okenk chirixeb', ut li raq'xam kixk'ateb' 
li ink'a' useb' xna'leb'. 

19Sa' li tzuul Horeb ke'xyiib' jun li wakax rik'in oor ut ke'xhupub' rib' chi 
xloq'oninkil li pak'b'il ch'iich'. 

20Ke'xtz'eqtaana li xloq'al li Qaawa', ut a' chik li xjalam u jun wakax li nawa'ok rax 
pim ke'xloq'oni. 

21Kisachk sa' xch'ooleb' li Yos laj Kolol reheb', li kixb'aanu chaq xninqal eetalil 
aran Ejiipt: 

22naq kixk'ut li sachb'ach'oolej sa' xch'och'el laj Kam ut xninqal b'aanuhom chire 
li Kaqi Palaw. 

23Toja' naq li Qaawa' kixye naq tixsacheb' ru, ab'an laj Moisés, li sik'b'il ru xb'aan, 
kixram chiru naq ki'aatinak chirixeb' re naq ink'a' te'sache'q ru xb'aan li xjosq'il. 

24Ke'xtz'eqtaana li chaab'il ch'och' ut ink'a' ke'xpaab' raatin li Yos. 

25Naq wankeb' chaq sa' xmuheb'aaleb', ke'xwech'i rix li Nimajwal Yos, ut ink'a' 
ke'raj rab'inkil xyaab' xkux li Qaawa'. 

26Toja' naq A'an kixtaqsi li ruq' ut kixye sa' jurament naq toxkamsiheb' sa' li 
chaqich'och', 

27tixcha'cha'iheb' li ralal xk'ajol sa' xyanqeb' li tenamit, ut tixsachb'esiheb' sa' 
xyanqeb' li poyanam. 

28Chi junpaat ke'xk'e rib' rub'el xwankil laj Bahal-Pehor ut ke'xtzeka li k'aru 
mayejanb'il chiruheb' li kamenaqil yos. 

29Jo'kan naq ke'xchiq' xjosq'il li Yos rik'in li xb'aanuhomeb', ut jun raxkamk 
kitaqlaak chaq sa' xb'eeneb'. 

30Toja' naq kiwakliik chaq laj Pinjás, kiraqok aatin, ut kich'anaak li raxkamk: 

31ut a'an kik'eemank sa' ajl jo' xtiikilal xch'ool chi junelik q'e kutan. 

32Ke'xjosq'i li Qaawa' chire li ha' Meribá, ut laj Moisés kik'uluk rahilal xmaakeb' 
a'an: 

33kiraho'k xch'ool laj Moisés ut ki'aatinak chi ink'a' kixnaw k'aru kixye. 

34Ink'a' ke'xsach ruheb' li tenamit jo' ke'chaq'rab'iik wi' xb'aan li Qaawa', 

35ke'xlaq'ab' b'an chik rib' rik'ineb' li maak'a'eb' xpaab'aal ut ke'xtzol chixjunil li 
neke'xb'aanu a'an. 

36Ke'ok chi xloq'oninkil li jalanil yos, ut a'an kikanaak cho'q ra'al cho'q reheb' laj 
Israel. 

37Ke'xmayeja eb' li ralal xk'ajol chiruheb' li maa'us. 

38Ke'xhoy li kik' li maak'a' xmuxul, a' li xkik'el li ralal xk'ajoleb' mayejanb'il 
chiruheb' li xyoseb' laj Kanahán. Jo'kan naq kimuxmank li na'ajej rik'in kik', 

39ke'xtz'ajni rib' rik'in li xb'aanuhomeb', ke'xmux rib' rik'in li maa'usilal 
ke'xb'aanu. 

40Toja' naq kijosq'o'k li Qaawa' sa' xb'een li xtenamit: k'ajo' naq kixtz'eqtaana li 
sik'b'ileb' ru xb'aan. 

41Kixq'axtesiheb' sa' ruq'eb' li poyanam, ut kixk'eheb' rub'el xwankil li 
neke'tz'eqtaanank reheb'. 

42Ke'rahob'tesiik xb'aaneb' li xik' neke'ilok reheb', ut ke'kanaak chi maak'a' chik 
xkawilaleb'. 

43K'iila sut li Qaawa' kixkol li xtenamit, a'ut eb' a'an ke'xq'etq'eti rib' chiru ut 
ke'sub'e'k chi junajwa sa' li xmaakeb'. 

44Ab'an li Qaawa' kiril xtoq'ob'aal ruheb' ut kirab'i naq yookeb' chi ayaynak 
xb'aan li rahilal. 

45Kijultiko'k re li Sumwank kixk'ojob' rik'ineb', ut kixtoq'ob'a ruheb' jo' chanru li 
xnimal xrahom. 

46Kixtoch' xch'ooleb' li wankeb' wi' chi preexil re naq te'xtoq'ob'a ruheb'. 

47At Qaawa', at qaNimajwal Yos, choohaakol taxaq! Choohaawisi sa' xyanqeb' 
chixjunil li poyanam ut choohaach'utub', re naq tooyoxinq chawu ut tqanima 
laaloq'al! 

48Usilaatinanb'il taxaq li Qaawa', xYos laj Israel, chi junelik q'e kutan! Ut chixjunil 
li tenamit che'xye: “Jo'kan taxaq!”. Aleluya! 

Sal 107 

SAALM 107 (106) 
Xyoxinkil li xnimal xrahom li Yos 

1Chexyoxinq chiru li Qaawa' xb'aan naq chaab'il, li xrahom wank chi junelik! 

2Xyehaqeb' a'in li kolb'ileb' xb'aan li Qaawa', eb' li ke'isiik sa' ruq' li xik' neke'ilok 
reheb', 

3eb' li ke'ch'utub'aak sa' xyanqeb' li tenamit, chalen sa' releb'l ut toj sa' rokeb'l li 
saq'e, chalen sa' releb'l ut toj sa' rokeb'l li iq'. 

4Ke'xb'eeni rib' sa' li chaqich'och', sa' junesal na'ajej, chi ink'a' neke'xtaw xb'ehil 
junaq tenamit te'wanq wi'. 

5Te'tz'okaje'q ut te'chaqiqatq reheb', ka'aj chik maa neke'kamk. 

6Ab'an sa' xyot'ikeb' xch'ool ke'xpatz' xk'ab'a' li Qaawa', ut ke'kole'k chiru li 
xch'a'ajkilaleb'. 

7Kixb'eresiheb' sa' li tiikil b'e toj reetal ke'wulak sa' li tenamit te'wanq wi'. 

8Chexyoxinq chiru li Qaawa' xb'aan naq aj rahonel, rik'inatq li sachb'ach'oolej 
kixb'aanu cho'q reheb' chixjunil! 

9Xb'aan naq kixk'ojob' xch'ool li taachaqiq re, ut li jwal taatz'okaaq kixk'e 
xtzekemq chi yo'oon. 

10Ke'wank chaq sa' li aak'ab' ut sa' li q'oqyink, chapchookeb' rik'in kareen ut 
rik'in ch'iich', 

11xb'aan naq ke'xq'et raatin li Qaawa' ut ke'xtz'eqtaana li xk'uub'ahom li 
Nimajwal Yos. 

12Jo'kan naq kixk'eheb' chi lub'tasiik xch'ooleb' rik'in kawil k'anjel, ut ke'oso'je'k 
chi maajun naruhank chi xtenq'ankileb'. 

13Ab'an sa' xyot'ikeb' xch'ool ke'xpatz' xk'ab'a' li Qaawa', ut ke'kole'k chiru li 
xch'a'ajkilaleb': 

14kirisiheb' sa' li aak'ab' ut sa' li q'oqyink, ut kixt'upi li kareen b'ak'b'ookeb' wi'. 

15Chexyoxinq chiru li Qaawa' xb'aan naq aj rahonel, rik'inatq li sachb'ach'oolej 
kixb'aanu cho'q reheb' chixjunil! 

16Kixtoqi li q'anch'iich' chapchookeb' wi' li okeb'aal, ut kixmuri chixjunil li 
tz'aptz'o wi' li tz'alam. 

17Q'axal ke'yajerk xb'aan xmaa'usilaleb', numtajenaq xtoq'ob'aal ruheb' xb'aan li 
xmaakeb'. 

18Neke'yib'o'k xch'ool xb'aan li tzekemq, kach'in chik maa ke'kanaak rub'el 
xwankil li kamk. 

19Ab'an sa' xyot'ikeb' xch'ool ke'xpatz' xk'ab'a' li Qaawa', ut ke'kole'k chiru li 
xch'a'ajkilaleb'. 

20Kixtaqla chaq li raatin ut kixk'irtasiheb', kirisiheb' sa' xjulel li kamk. 

21Chexyoxinq chiru li Qaawa' xb'aan naq aj rahonel, rik'inatq li sachb'ach'oolej 
kixb'aanu cho'q reheb' chixjunil! 

22Chexmayejaq ut chexyoxinq, yehomaq resil li xninqal xb'aanuhom chi sa sa' 
eech'ool! 

23Ke'ok sa' li jukub' ut ke'xchap xb'e sa' li palaw, ut ke'xk'am xk'ay re yakok 
sa'atqeb' li k'iila ha'. 

24Ke'ril li xninqal xb'aanuhom li Qaawa', chixjunileb' li sachb'ach'oolej kixb'aanu 
sa' xb'een li palaw. 

25Ki'aatinak, ut kichalk jun kawil iq' li kixwaklesi li xkaw oq li palaw. 

26Neke'taqen toj sa' choxa, neke'kub'en toj sa' xchamal li ha'; k'ajo'eb' xxiw, ka'aj 
chik maa neke'oso'k! 

27Neke'xb'alq'usihatq rib', neke'taktotk kama' wi' te'kalaaq, ut maak'a' na'ok wi' 
li xseeb'al xch'ooleb'. 

28Ab'an sa' xyot'ikeb' xch'ool ke'xpatz' xk'ab'a' li Qaawa', ut ke'kole'k chiru li 
xch'a'ajkilaleb'. 

29Ch'anch'o kixkanab' li kaqsut-iq', ch'anaamil ajwi' li xkaw oq li palaw. 

30Naq ke'ril a'an, q'axal ke'saho'k sa' xch'ool, ut li Yos kixk'ameb' sa' li hilob'aal 
jukub' sik'b'il xb'aaneb'. 

31Chexyoxinq chiru li Qaawa' xb'aan naq aj rahonel, rik'inatq li sachb'ach'oolej 
kixb'aanu cho'q reheb' chixjunil. 

32Chenima xk'ab'a' naq ch'utch'uuqeb' li tenamit, chek'ehaq xloq'al naq 
te'xch'utub' rib'eb' li cheekel winq. 

33A'an nasutq'isink reheb' li nima' cho'q chaqich'och' ut naxk'e chi chaqik eb' li 
yu'amha'. 

34Naxkanab' li chaab'il ch'och' cho'q pek atz'am, xb'aan li xmaa'usilaleb' xch'ool li 
winq wankeb' aran. 

35Naxsutq'isi li chaqich'och' cho'q kaq'nab', ut li joxk' nakanaak chi yu'amha'. 

36Aran naxk'eheb' chi wank li te'tz'okaaq, ut eb' a'in ke'xwaklesi xninqal tenamit. 

37Ke'awk sa'atqeb' li k'aleb'aal, ke'raw li uub'; ut naab'al li ru li awimq ke'xxok 
chaq. 

38Li Qaawa' kirosob'tesiheb' ut q'axal ke'k'ihank; ink'a' kixk'e chi lajk eb' li 
xketomq. 

39Chirix chik a'an ink'a' chik k'i ke'kanaak ut lub'luukeb' aj chik; naab'al li rahilal 
ut ch'a'ajkilal ke'xk'ul chaq. 

40Ab'an li Yos kik'ehok majewank sa' xb'eeneb' li xninqal ru winq ut 
kixyoolesiheb' chi xb'eeninkileb' rib' sa' chaqich'och' b'arwi' maak'a' li b'e. 

41Li Qaawa' narisiheb' li neb'a' sa' xrahilaleb' ut naxk'ihob'resi li xjunkab'aleb' jo' 
neke'k'ihank li ketomq. 

42K'ajo' naq neke'saho'k li tiikeb' xch'ool chi rilb'al a'an; a'ut li ink'a' useb' 
xna'leb' maak'a' chik neke'xye. 

43Wi wank junaq li wank xna'leb', chixk'uulahaq sa' xch'ool chixjunil a'in ut 
chixtawaq ru li xnimal xrahom li Qaawa'! 

Sal 108 

SAALM 108 (107) 
Eq'laakil tij ut xtz'aamahom li tenamit 

(Sal 57,8-12; 60,7-14) 

1Xb'ich ut xsaalm laj David. 

2Ak yo'oon wank linch'ool, at inYos; tinb'ichanq ut tinwajb'aq cho'q aawe. Ajen, 
at waanm, 

3ajenqex, ex aarp ut kitaar: twaj rajsinkil li kutan naq taahik'e'q. 

4Tinnima aawu sa' xyanqeb' li tenamit, at Qaawa'; tinb'icha laaloq'al sa' xyanqeb' 
li poyanam, 

5xb'aan naq nim chik laarahom chiru li choxa, ut li xtiikilal laach'ool nawulak toj 
sa'eb' li choql. 

6At inYos, chaterq'usi laawankil toj sa' xb'een li choxa, ut chiwanq laaloq'al sa' 
chixjunil li ruuchich'och'! 

7Choohaasume chaq ut choohaakol rik'in xwankil laawuq', re naq te'kole'q li 
raarookeb' aab'aan! 

8Li Yos ki'aatinak chaq toj sa' li xloq'laj ochoch: “Ok we chi xjachinkil Sikén chi sa 
sa' inch'ool, tinb'is chixjunil li xtaq'ahil Sukot, chan. 

9We laa'in li xsutam Galahad ut Manasés; Efraín a'an xkoleb' linjolom ut Judá a'an 
linloq'laj b'aar. 

10Mohab a'an li emel xna'aj linch'ajleb'; tinkut linperxaab' sa' xb'een Edom, ut 
tinb'ichanq xb'aan naq xinnumtaak sa' xb'eeneb' laj Filistea”. 

11Ani taab'eresinq we toj sa' li kawub'resinb'il tenamit? Ani taak'amoq linb'e chi 
xik toj Edom? 

12At Qaawa', laa'at xatkanab'ank qe qajunes ut ink'a' chik nakat-okenk chi yalok 
chiqix laa'o! 

13Maak'a' na'ok wi' li xtenq'ahom li winq; choohaatenq'a taxaq sa' li yalok. 

14Qochb'een li Yos tqab'aanu sachb'ach'oolej; a'an taasachoq xwankil eb' li xik' 
neke'ilok qe! 

Sal 109 

SAALM 109 (108) 
Xyaab'ankil xk'ab'a' li Qaawa' aj eeqajunel 

1Re li xjolomileb' laj b'ichanel. Xsaalm laj David. 

At inYos li ninloq'oni, maatz'apxiki aawib', 

2xb'aan naq li ink'a' us xna'leb' ut laj b'alaq' xe'ok chi aatinak chiwix: junes sa' 
tik'ti' neke'aatinak wik'in, 

3xik' nikine'ril ut nikine'xsut rik'in b'alaq'il aatin, nikine'xpleeti chi maak'a' 
inmaak. 

4Jo' reeqaj linrahom, k'ajo' naq nikine'xjit; ab'an laa'in junes tijok ninb'aanu. 

5Li usilal ninb'aanu naq'ajkamuuk rik'in maa'usilal, ut xik' nikine'ril xb'aan naq 
ninrahok. 

6Neke'xye chiwix: “Chixaqab'aaq junaq ink'a' us xna'leb' li taaq'ab'anq re, 
chiwanq junaq aj jitonel chi xk'atq. 

7Chiyeemanq sa' li raqb'a aatin naq wank xmaak, ut a' ajwi' li xtij chik'eemanq 
cho'q maak. 

8Chikamq ta chi junpaat ut jalan ta chik chik'uluq re li xk'anjel; 

9che'kanaaq ta chi neb'a'yox eb' li ralal xk'ajol ut li rixaqil chikanaaq ta chi 
xmalka'anil. 

10Che'xb'eeni ta rib' chi lemooxnik li ralal xk'ajol ut che'isiiq ta sa' li xpo'lemil 
ochocheb'. 

11A' ta li nato'onink tumin chireechani jo'ch'inal jo'nimal li wank re, ut eb' laj ab'l 
poyanam che'relq'a ta chixjunil li naruuchin li xk'anjel. 

12Maajun ta chitoq'ob'anq ru, ut maa'ani ta chi'uxtaananq ruheb' li xneb'a'yox. 

13Che'oso'q ta chi junajwa eb' li ralal xk'ajol; che'sache'q ta li xk'ab'a'eb' sa'eb' li 
kutan chalkeb' re. 

14Chijultikamanq chiru li Qaawa' li xmaak li xna' xyuwa', ut ink'a' chisachmanq li 
k'aru kimaakob'k wi' li xna'. 

15Junelik ta chiwanq sa' xch'ool li Qaawa' chixjunil a'an re naq chixsach li 
xk'ab'a'eb' sa' ruuchich'och'. 

16Xb'aan naq ink'a' kinaqk sa' xch'ool li uxtaanank u, kixrahob'tesi b'an li neb'a', li 
toq'ob'aal ru, jo'wi' li jwal ra sa' xch'ool, re xkamsinkileb'. 

17Kixra ru li majewank: chikanaaq sa' xb'een a'an; ink'a' kiraj li osob'tesiik: 
mi'osob'tesiik ajwi' a'an. 

18Kixtiqib' rib' rik'in maa'usilank jo' junaq xb'atb'al rib': a' ta li majewank chi'ok 
sa' chixjunil li xtz'ejwal jo' naq na'ok li ha'; kama'aq li aseeyt naq chiwulaq toj sa' 
li xsulutzil li xb'aqel. 

19Chiwanq ta li maa'usilal chi xb'een jo' xb'aatal, jo' xk'aamal xsa' li b'ak'b'ooq wi' 
junelik!”. 

20Jo'ka'in nikine'xjit chiru li Qaawa' eb' li neke'yoob'ank xik' aj aatin chiwix. 

21Ab'anan chinaatenq'a, at Qaawa', at inYos; chinaakol taxaq xb'aan xnimal 
laarahom. 

22Q'axal neb'a'in ut jwal toq'ob' wu, ut numtajenaq nayot'nak linch'ool. 

23Kama' nanume'k li q'oqyink, jo'kan naq yo chi oso'k li waanm; xine'xchiq'chiq'i 
kama' na'uxk re junaq aj saak'. 

24Yal nab'ase'k aj chik li xb'enwaq xb'aan li kuyuk sa'; maak'a' chik lintib'el ut 
b'aqin aj chik. 

25Hob'etalin aj chik xb'aaneb' a'an; nikine'xka'ya ut neke'xb'anb'ani li xjolomeb'. 

26At Qaawa', at inYos, chinaatenq'a taxaq ut chinaakol sa' xk'ab'a' xnimal 
laawuxtaan! 

27Che'xk'ehaq reetal naq arin wank laawuq', naq laa'at, at Qaawa', xatb'aanunk re 
a'in. 

28Xmajewaaqineb' a'an, a'ut laa'at nikinaawosob'tesi. Wi te'xkut rib' sa' inb'een, 
xutaanal te'kanaaq wi'; ab'an q'axal taasaho'q linch'ool laa'in aj k'anjel chawu. 

29Eb' li neke'jitok we che'sachq ta xch'ool ut che'kanaaq sa' xutaan chi junajwa. 

30Tinb'anyoxinq chiru li Qaawa' chi anchal li waanm, tinloq'oni li xk'ab'a' sa' 
xyanqeb' li k'iila tenamit, 

31xb'aan naq junelik wank chi xk'atq li neb'a' ut naxkol li xyu'am chiruheb' li 
neke'xteneb' li kamk sa' xb'een. 

Sal 110 

SAALM 110 (109) 
Li Kriist a'an Rey ut aj Tij chi junelik 

1Xsaalm laj David. 

Kixye linYos re linqaawa': “K'ojlan sa' linnim uq', toj reetal tink'eheb' li xik' 
neke'ilok aawe rub'el laawoq”. 

2Chalen chaq toj Sión tatxk'e li Qaawa' chi awab'ejink: chiwanq laawankil sa' 
xb'eeneb' li xik' neke'ilok aawe! 

3Aawe li nimajwal wankilal chalen chaq sa' xkutankil laayo'lajik. Sa' li loq'laj 
muheb'aal, naq toj maji' nahik'e'k, xatinyoob'tesi. 

4Kixye li Qaawa' sa' jurament, ut ink'a' tixjal li raatin: “Laa'ataq aj tij chi junelik, 
jo' chanru xk'anjel laj Melkisedek”. 

5Li Qaawa' wank chak'atq, sa' laanim uq': tixsach xwankileb' li awab'ej sa' 
xkutankil li xjosq'il. 

6Taaraqoq aatin sa' xb'eeneb' li tenamit ut tixtuub'eb' li kamenaq; taaputz'inq 
jolomej sa' chixjunil li ruuchich'och'. 

7Sa' li xb'e taa'uk'aq sa' yu'amha'; jo'kan naq tixtaqsi li rilob'aal chi sa sa' xch'ool. 

Sal 111 

SAALM 111 (110) 
Jwal loq' li xb'aanuhom li Qaawa' 

1Aleluya! Tinnima ru li Qaawa' chi anchal linch'ool, sa' xyanqeb' li tiikeb' ru 
xyu'am ut sa' li loq'laj ch'utam. 

2Makach'in xnimal li xb'aanuhom li Qaawa'; jo'k'ihaleb' li neke'rahok re, junelik 
wank sa' xch'ooleb'. 

3K'ajo' xloq'al ut xchaab'ilal li naxb'aanu linYos; li xtiikilal xch'ool wank chi 
junelik! 

4Kixb'aanu sachb'ach'oolej li tento xjultikankil. Li Qaawa' a'an aj uxtaan ut 
natoq'ob'ank u. 

5Kixk'e xtzekemq eb' li neke'paab'ank re, ut junelik wank sa' xch'ool li xloq'laj 
Sumwank. 

6Kixk'ut xwankileb' li xb'aanuhom chiru li xtenamit, ut kixk'e chi reechaniheb' li 
xna'ajeb' li maak'a'eb' xpaab'aal. 

7Chixjunil li naxb'aanu, a'an chaab'il ut tz'aqal yaal; paab'ajel chixjunileb' li 
xchaq'rab': 

8xaqxookeb' sa' xna'aj chi junelik, ut tento xpaab'ankil sa' xyaalal ut tiikilal. 

9Kixk'am chaq li kolb'a ib' cho'q re li xtenamit ut kixk'ojob' li xSumwank chi 
junajwa: q'axal sant ut xiwajel li Qaawa'! 

10Li xtiklajik li choxahil na'leb' a'an roxloq'inkil li Qaawa'; q'axal wankeb' xna'leb' 
li neke'k'anjelank re a'an. Li Qaawa' a'an xk'ulub' naq taanimaaq ru chi junelik. 

Sal 112 

SAALM 112 (111) 
Li xsahilal xch'ool li nab'eek sa' tiikilal 

1Aleluya! Us xaq re li naroxloq'i li Qaawa' ut q'axal nasaho'k sa' xch'ool rik'in 
xpaab'ankil li xchaq'rab'! 

2Jwal kawaqeb' rib' li ralal xk'ajol sa' ruuchich'och'; osob'tesinb'ilaq li riyajil li 
tiikeb' xch'ool. 

3Sa' li xjunkab'al taawanq b'ihomal ut nimla sahilal; us taa'elq rik'in chixjunil li 
xb'aanuhom. 

4Xkutano'k li aak'ab' sa' xb'eeneb' li tiikeb' ru xyu'am, sa' xb'eeneb' li tuulan, laj 
uxtaan ut li tiikeb' xch'ool. 

5Us xaq re li natoq'ob'ank u ut nak'ehok chi to' li xtumin, ut naxjolomi chi chaab'il 
li xjunkab'al. 

6Maajun wa taawiib'anq xch'ool; relik chi yaal naq junelik paatz'el li ani nab'eek 
sa' li tiikilal. 

7Ink'a' naxiwak chi rab'inkil li ink'a' usil esilal, xb'aan naq kaw xch'ool, ut k'ojk'o 
li raanm rik'in li Qaawa'. 

8K'ojk'o li xch'ool ut ink'a' naxiwak, toj toxril chi sache'k eb' li xik' neke'ilok re. 

9Nasihink chi yo'oon reheb' li neb'a', ut li xchaab'ilal xch'ool wank chi junelik. 
Tixtaqsi li rilob'aal chi wanq xloq'al. 

10Naq li ink'a' us xna'leb' taaril a'an, taajosq'o'q, tixk'uxuxi ruuch re ut taamayoq 
sa' xch'ool. Maak'a' taakanaaq wi' li ratawomeb' li ink'a' useb' xna'leb'! 

Sal 113 

SAALM 113 (112) 
Li xloq'al ut li ruxtaan li Qaawa' 

1Aleluya! Chenima ru li Qaawa', ex aj k'anjel chiru, chek'e xloq'al li xk'ab'a'! 

2Usilaatinanb'il taxaq li Qaawa' chalen anaqwan ut junelik q'e kutan! 

3Chalen naq na'elk li saq'e toj sa' rokik terq'usinb'ilaq taxaq xk'ab'a' li Qaawa'! 

4Nim xloq'al li Qaawa' sa' xb'eeneb' chixjunil li tenamit, q'axal nim li xwankil toj 
sa' xb'een li choxa. 

5Ani ta chik jo' li Qaawa' li qaYos? A'an nak'ojlaak toj taqe'q, 

6ab'an naxkub'si rib' chi rilb'al li choxa ut li ruuchich'och'. 

7Naxwaklesi sa' pojtz' li wankeb' sa' rajb'al ru, ut narisi sa' mul li wankeb' sa' 
neb'a'il, 

8re naq te'k'ojlaaq sa' xyanqeb' li xninqal ru winq, rochb'eeneb' li ninqeb' 
xwankil sa' li tenamit. 

9Naq wank junaq ixq li maak'a' xkok'al, naxk'e xjunkab'al ut eb' li ralal xk'ajol, jo' 
na'b'ej li k'ajo' xsahil sa' xch'ool. Aleluya! 

Sal 114 

SAALM 114 (113a) 
Li relikeb' laj Israel aran Ejiipt 

1Naq ke'elk eb' laj Israel aran Ejiipt, naq ki'elk li xjunkab'al laj Jakob sa' jalanil 
tenamit, 

2laj Judá kikanaak cho'q xloq'laj ochoch li Qaawa' ut laj Israel kiwank cho'q 
x'awab'ejihom. 

3Li palaw kiril ut ki'elelik, li nima' Jordán kiq'ajk chirix. 

4Eb' li tzuul ke'pisk'ok chanchaneb' li chib'aat, ut eb' li kok' b'ool chanchaneb' li 
karneer. 

5K'aru xak'ul, at palaw, naq yookat chi elelik, k'a'ut naq nakatq'ajk chawix, at 
Jordán? 

6K'a'ut naq nekexpisk'ok, ex tzuul, chanchanex wi' li chib'aat? Ut laa'ex kok' b'ool, 
k'a'ut naq nekex'eek'ank chanchanex wi' li karneer? 

7Chatsiksotq, at ruuchich'och', chiru li Qaawa', chiru li rilob'aal li xYos laj Jakob! 

8A'an naxjaltesi li saqoonak chi kaq'nab', ut li nimla pek nakanaak chi yu'amha'. 

Sal 115 

SAALM 115 (113b) 
Li tz'aqal Yos 

1At Qaawa', maak'e qaloq'al laa'o, chak'e b'an xloq'al laak'ab'a', xb'aan naq 
chaab'ilat ut tiik laach'ool. 

2K'a'ut naq te'xye li maak'a'eb' xpaab'aal: “B'ar wank li xyoseb'?”. 

3Li qaYos wank sa' choxa; jo'nimal li naraj xb'aanunkil, nalajxb'aanu. 

4A'ut li xyoseb' li poyanam a'an yal oor ut plaat, yal xb'aanuhom ruq'eb' li winq. 

5Wankeb' xtz'uumal re, ut ink'a' neke'aatinak, wank xsa' ruheb', ut ink'a' 
neke'ilok, 

6wankeb' xxik, ut ink'a' neke'ab'ink, wank ru'ujeb', ut ink'a' neke'utz'uk. 

7Wankeb' ruq', ut ink'a' neke'ch'e'ok, wankeb' roq, ut ink'a' neke'b'eek, tik ink'a' 
na'eek'ank b'ayaq sa' xkuxeb'. 

8Kama'aqeb' ajwi' a'an li xe'yiib'ank reheb', jo'k'ihaleb' li k'ojk'ookeb' xch'ool 
rik'ineb'. 

9Ex ralal xk'ajol laj Israel, kawaq eech'ool rik'in li Qaawa': a'an laj tenq'ahom qe, 
a'an li naqakol wi' qib'! 

10Ex ralal xk'ajol laj Aharón, kawaq eech'ool rik'in li Qaawa': a'an laj tenq'ahom 
qe, a'an li naqakol wi' qib'! 

11Laa'ex li nekexiwa ru li Qaawa', kawaq eech'ool rik'in: a'an laj tenq'ahom qe, 
a'an li naqakol wi' qib'! 

12Li Qaawa' junelik nokoojultiko'k re, ut toorosob'tesi. Trosob'tesi eb' li ralal 
xk'ajol laj Israel, trosob'tesi eb' li ralal xk'ajol laj Aharón, 

13trosob'tesi eb' li neke'paab'ank re li Qaawa', trosob'tesi chixjunileb', jo' kok' jo' 
ninq. 

14Li Qaawa' chik'ihob'resinq taxaq eere, laa'ex jo'wi' leeralal eek'ajol! 

15Osob'tesinb'ilaqex taxaq laa'ex xb'aan li Qaawa': a'an laj winqob'resihom re 
choxach'och'! 

16Ka'ajwi' li Qaawa' laj eechal re li choxa, ab'an li ruuchich'och' q'axtesinb'il sa' 
ruq' li winq! 

17Maawa'eb' li kamenaq neke'xnima ru li Qaawa', a'eb' li neke'kub'eek b'arwi' 
maak'a' li eek'ank, 

18laa'o b'an li yo'yooko nokoo'usilaatinank re li Qaawa', chalen anaqwan ut 
junelik q'e kutan. Aleluya! 

Sal 116 

SAALM 116 (114-115) 
B'anyoxink 

1Ninra li Qaawa' xb'aan naq narab'i lintij, 

2ut naxk'e xch'ool chi wab'inkil naq nintz'aamank chiru. 

3Xinxsut chaq li xwankil li kamk, xinsutunk xb'aan xra'al li xb'alb'a: k'ajo' naq 
xraho'k ut xyot'e'k li waanm! 

4Toja' naq xinpatz' xk'ab'a' li Qaawa': “At Qaawa', chakol linyu'am”, chankin. 

5Q'un ut tiik xch'ool li Qaawa', k'ajo' xnimal li ruxtaan li qaYos. 

6Li Qaawa' narileb' li q'uneb' xch'ool: naq maak'a' chik inmetz'ew, xinxkol. 

7K'ojk'o li waanm anaqwan xb'aan naq li Qaawa' xrusila wu. 

8Xinxkol chiru xwankil li kamk, xchaqihob'resi li xya'al wu ut ink'a' xinxk'e chi 
t'ane'k. 

9Tinb'eeq chiru li Qaawa' sa' xna'ajeb' li yo'yookeb'. 

10K'ojk'o linch'ool rik'in li Qaawa', us ta xinye naq q'axal xtoq'ob'aal wu: 

11“Junes aj tik'ti' chixjunileb'”, chankin sa' xsachonik linna'leb'. 

12Chanru tintoj re li Qaawa' chixjunil li usilal xb'aanu we? 

13Tinterq'usi li sek' re xyoxinkil chiru naq xinxkol ut tinyaab'a li xloq'laj k'ab'a'. 

14Chi anchal linch'ool tinb'aanu li xinyeechi'i re linYos, chiruheb' chixjunil li 
xtenamit. 

15Jwal ra nareek'a li Qaawa' naq neke'kamk eb' li neke'paab'ank re. 

16At Qaawa', laa'in laamoos, chak'e reetal, laa'in laj k'anjel chawu! Xat'up li 
kareen b'ak'b'ookin wi'. 

17Tinmayejaq chawu re b'anyoxink ut tinloq'oni laak'ab'a'. 

18Chi anchal linch'ool tinb'aanu li xinyeechi'i re li Qaawa', chiruheb' chixjunil li 
xtenamit, 

19chi xneb'aalil li rochoch li Yos, sa' aayanq laa'at, at Jerusalén. Aleluya! 

Sal 117 

SAALM 117 (116) 
Chenimaaq ru li Qaawa' 

1Chenimaaq ru li Qaawa', chejunilex li tenamit; chek'ehaq xnimal xloq'al, 
chejunilex li poyanam! 

2Xb'aan naq numtajenaq li ruxtaan sa' qab'een, ut li xtiikilal li Qaawa' wank 
junq'e junq'e kutan. Aleluya! 

Sal 118 

SAALM 118 (117) 
Q'axal nim xwankil li Qaawa' 

1Chexyoxinq chiru li Qaawa' xb'aan naq chaab'il, li xnimal xrahom wank chi 
junelik! 

2Che'xyehaq eb' li ralal xk'ajol laj Israel: “Li xnimal xrahom wank chi junelik!”. 

3Che'xyehaq eb' li ralal xk'ajol laj Aharón: “Li xnimal xrahom wank chi junelik!”. 

4Che'xyehaq chixjunileb' li neke'paab'ank re li Qaawa': “Li xnimal xrahom wank 
chi junelik!”. 

5Naq wankin chaq sa' rahilal, xinyaab'a xk'ab'a' li Qaawa', ut a'an xinrab'i ut 
xinxkol. 

6Li Qaawa' wank wik'in, ut maak'a' ninxiwa: k'aru truuq xb'aanunkil we junaq yal 
winq? 

7Li Qaawa' wank wik'in ut nikinxtenq'a: toxwil li xsachikeb' ru li xik' neke'ilok 
we. 

8Jwal us toomuhenq rik'in li Qaawa' chiru naq k'ojk'ooq li qach'ool rik'ineb' li 
winq; 

9jwal us toomuhenq rik'in li Qaawa' chiru naq k'ojk'ooq li qaanm rik'ineb' li 
wankeb' xwankil. 

10Xine'xsut chixjunileb' li poyanam, ab'an xeb'insach ru sa' xk'ab'a' li Qaawa'. 

11Xine'xsut, xe'raj raj numtaak sa' inb'een, ab'an xinjuk' xwankileb' sa' xk'ab'a' li 
Qaawa'. 

12Xine'xsut chanchaneb' li ch'ub'; chanchaneb' xam sa' li k'ix naq xine'xsach raj, 
ab'an xinyoolesiheb' sa' xk'ab'a' li Qaawa'. 

13Xine'xtiikisihatq chi kaw re int'anb'al raj, ab'an li Qaawa' xchalk chintenq'ankil. 

14Li Qaawa' a'an xkawub' linch'ool ut li ninb'ichank wi'; a'an laj kolol we. 

15Ab'ihomaq: yo li b'ichank ut li sahil ch'oolej sa' rochocheb' laj paab'anel: “Li 
xnim uq' li Qaawa' xb'aanu sachb'ach'oolej, 

16nim xwankil li Qaawa' li xq'axok u; li xnim uq' li Qaawa' xb'aanu 
sachb'ach'oolej!”. 

17Jo'kan naq maji' tinkamq, toj tinyo'yooq b'an re xyeeb'al resil li xninqal 
xb'aanuhom li Qaawa'. 

18Li Qaawa' xinxrahob'tesi chi kaw, ab'an ink'a' xinxq'axtesi sa' ruq' li kamk. 

19Tehomaq we eb' li rokeb'aal li rochoch li Yos: twaj tin'ok re yoxink chiru li 
Qaawa'. 

20Waye' li rokeb'aal li Qaawa': ka'ajwi' li tiikeb' xch'ool te'nume'q arin. 

21Ninyoxink chawu xb'aan naq xinaawab'i; laa'at xinaatenq'a ut xinaakol. 

22Li pek li xtz'eqtaanaak xb'aaneb' laj kab'lanel a'an li xkanaak cho'q xnimal ru 
pek sa' li kab'l. 

23A' li Qaawa' xb'aanunk re a'in; ut a'an sachb'ach'oolej chiqu. 

24A'in li kutan li xb'aanu li Qaawa': chisaho'q sa' qach'ool ut chooninq'ehiq sa' 
xk'ab'a'. 

25At Qaawa', chak'e taxaq li qakolb'al; chak'e ta qe naq us too'elq, at qaYos! 

26Usilaatinanb'il taxaq li yo chi chalk sa' xk'ab'a' li Qaawa'! Toj sa' rochoch li Yos 
nekexqosob'tesi chaq. 

27Li Qaawa' a'an Yos, a'an nakutanob'resink qe. Choojiloq chi tzol toj sa' xxuk li 
artal, chi wanq qutz'u'uj sa' quq', ut chooninq'ehiq. 

28At Qaawa', laa'at linYos, ninyoxink chawu ut ninterq'usi laak'ab'a'. 

29Chexyoxinq chiru li Qaawa' xb'aan naq chaab'il; li xnimal xrahom wank chi 
junelik! 

Sal 119 

SAALM 119 (118) 
K'ajo' xloq'al li xChaq'rab' li Yos 

-1- 

1Us xaq reheb' li wankeb' sa' tiikilal ut neke'b'eek jo' chanru xchaq'rab' li Qaawa'. 

2Us xaq reheb' li neke'xpaab' li xtaqlahom ut neke'xsik' li Yos chi anchaleb' 
xch'ool: 

3eb' li ink'a' neke'b'aanunk maa'usilal, neke'xtaaqe b'an li xb'e li Qaawa'. 

4Laa'at xak'e chi nawe'k laachaq'rab' re naq taapaab'aaq chi tz'aqal re ru. 

5Us rajan naq kawaq inch'ool sa' laab'e re naq tinpaab' chixjunil laataqlahom. 

6Jo'kan naq maak'a' k'aru tinxutaanaq wi', wi tink'e inch'ool chirix laachaq'rab'. 

7Wi taak'ut chiwu laawaatin, tinyoxinq chawu chi anchal li waanm. 

8Twaj xpaab'ankil chixjunil laachaq'rab'; minaakanab' injunes, at Qaawa'. 

-2- 

9Chanru naq li saaj al taawanq sa' xyaalalil? Ka'ajwi' rik'in xpaab'ankil laawaatin. 

10Chi anchal linch'ool nakatinsik', at Qaawa'; minaakanab' chi xq'etb'al 
laachaq'rab'. 

11Xink'uula sa' li waanm laayeechi'om re naq ink'a' tinmaakob'q chawu. 

12Usilaatinanb'ilat taxaq, at Qaawa'; chak'ut taxaq chiwu laachaq'rab'. 

13Rik'in xtz'uumal we tinpuktesi resil chixjunil li aatin yeeb'il aab'aan. 

14Q'axal chik nasaho'k sa' li waanm chi xpaab'ankil laawaatin chiru naq wank 
chixjunil linb'ihomal. 

15Twaj xk'oxlankil chi us xyaalalil laataqlahom, ut xk'eeb'al reetal b'ar wank 
laab'e. 

16Rik'in laachaq'rab' nasaho'k li waanm; ink'a' taasachq sa' inch'ool laaloq'laj 
aatin. 

-3- 

17Chawil taxaq xtoq'ob'aal ru laj k'anjel chawu, ut tinyo'yooq: k'ajo' naq tinpaab' 
laaloq'laj aatin. 

18Chate taxaq xsa' li wu re naq tinka'ya li xloq'al laachaq'rab'. 

19Yal aj numelin arin sa' ruuchich'och'; maamuq chiwu laataqlahom. 

20K'ajo' naq naxamnak li waanm re xtawb'al xyaalal laachaq'rab' chi junelik. 

21Laa'at nakaq'useb' li q'etq'eteb'; maa'usilaatinanb'ileb' aab'aan li 
neke'tz'eqtaanank re laachaq'rab'. 

22Chinaakol taxaq chiruheb' li neke'hob'ok ut neke'tz'eqtaanank we, xb'aan naq 
xinpaab' laataqlahom. 

23Us ta te'k'uub'anq rahilal chiwix li wankeb' xwankil, ab'an laj k'anjel chawu 
junes chirix laataqlahom yooq chi k'oxlak. 

24Laawaatin nak'ehok xsahil linch'ool; a'an tz'aqal naxk'e inna'leb', at Qaawa'. 

-4- 

25Yo chi sub'e'k sa' li pojtz' linyu'am, chak'e wi' chik linyu'am jo' xayeechi'i we. 

26Xinch'olob' chawu chanru linna'leb', ut xinaasume; chak'ut taxaq chiwu k'aru 
nakawaj. 

27Chak'e taxaq inna'leb' chirix laachaq'rab', xb'aan naq twaj xk'oxlankil rix eb' li 
sachb'ach'oolej xab'aanuhatq. 

28K'ajo' naq ninyaab'ak xb'aan xrahil linch'ool: chak'ojob' taxaq li waanm jo' 
chanru laawaatin. 

29Chinaanajtob'resi taxaq rik'in li b'e ink'a' us; xb'aan xnimal aawuxtaan chak'e 
we laachaq'rab'. 

30Xinsik' xb'ehil li tiikilal ut k'ojk'o li waanm rik'in laak'uub'ahom. 

31K'ajo' naq xinpaab' chixjunil laawaatin: minaakanab' sa' xutaan, at Qaawa'. 

32Tink'e inch'ool chi xpaab'ankil laachaq'rab', xb'aan naq laa'at nakak'ojob' li 
waanm. 

-5- 

33At Qaawa', chak'ut taxaq chiwu xpaab'ankil laachaq'rab': twaj tinpaab' toj tixto 
sa' roso'jik. 

34Chak'e taxaq inna'leb' ut tinb'aanu li nakawaj; chi anchal linch'ool tinpaab' 
laataqlahom. 

35Chinwanq taxaq jo' naxye laachaq'rab', xb'aan naq rik'in a'an nak'ojlaak li 
waanm. 

36Tenq'ahin chi xk'eeb'al inch'ool chirix laawajom; ink'a' taxaq chinsik' li 
b'ihomal sa' b'alaq'. 

37Chak'e taxaq naq ink'a' tink'e reetal li maak'a' na'ok wi', ut chak'e inyu'am 
rik'in laawaatin. 

38Chab'aanu re laj k'anjel chawu li k'aru xaye, a' li xayeechi'i reheb' li 
neke'paab'ank aawe. 

39Chinaakol taxaq chiru li hob'e'k li naxk'e inxiw, xb'aan naq q'axal chaab'il 
chixjunil laak'uub'ahom. 

40Chak'e reetal chanru naq nawataw xnawb'al laachaq'rab', ut chak'e inyu'am sa' 
xk'ab'a' li xtiikilal laach'ool. 

-6- 

41Chintz'aqonq, at Qaawa', rik'in laawuxtaan ut li kolb'a ib' li xayeechi'i we. 

42Chi jo'kan tinruuq chi xsumenkil li nahob'ok we, xb'aan naq k'ojk'o li waanm 
rik'in laawaatin. 

43Maawisi taxaq chi xtz'uumal we laawaatin li tz'aqal yaal, xb'aan naq kaw 
linch'ool chi royb'eninkil laak'uub'ahom. 

44Twaj tinpaab' laachaq'rab' chi junelik, junq'e junq'e kutan, at Qaawa'. 

45Twaj tinb'eeq chi maak'a'aq ink'a'uxl, xb'aan naq nink'e inch'ool chi xsik'b'al 
laawajom. 

46Tinch'olob' xyaalal laachaq'rab' chiruheb' li awab'ej, ut ink'a' tinkanaaq sa' 
xutaan. 

47Q'axal taasaho'q linch'ool rik'ineb' laachaq'rab'; k'ajo' naq ninraheb'. 

48Ninrahi ut ninra laataqlahom, numtajenaq nink'oxla laawajom. 

-7- 

49Chiwanq sa' laach'ool laawaatin xaye we laa'in aj k'anjel chawu; laa'in kaw 
linch'ool chirix laayeechi'om. 

50A'an a'in li nak'ojob'ank li waanm sa' linrahilal: naq laawaatin naxk'e inyu'am. 

51Eb' li q'etq'et numtajenaq nikine'xhob', ab'an laa'in ink'a' ninq'et laachaq'rab'. 

52Wank sa' inch'ool li raqb'a aatin xab'aanu najter: aran nintaw xk'ojob'ankil 
linch'ool, at Qaawa'. 

53K'ajo' naq nachalk injosq'il xmaakeb' li ink'a' useb' xna'leb', a'eb' li neke'q'etok 
re laawaatin. 

54Eb' laachaq'rab' chanchaneb' li b'ich cho'q we laa'in sa' li ruuchich'och' a'in li 
yal numelin wi'. 

55At Qaawa', chiru li q'oqyink nakatjultiko'k we; twaj tinpaab' laawaatin. 

56A'an a'in li teneb'anb'il sa' inb'een: xk'eeb'al inch'ool chirix laachaq'rab'. 

-8- 

57Li Nimajwal Yos a'an linmaatan: xinye li waatin naq tinpaab' laachaq'rab'. 

58Chi anchal linch'ool xinsik' laawusilal; chawuxtaana wu jo' xayeechi'i chaq we. 

59Xink'e reetal chanru linyu'am: twaj sutq'iik wi' chik chi xpaab'ankil laawaatin. 

60Chi anchal linch'ool ut chi ink'a' ninb'ay wib', nink'anjela li naxye laachaq'rab'. 

61Eb' li ink'a' useb' neke'raj inra'lenkil, ab'an ink'a' nasachk sa' inch'ool 
laataqlahom. 

62Tuqtu q'oqyink ninwakliik chi b'anyoxink chawu, xb'aan naq tz'aqal re ru 
laachaq'rab'. 

63Inkomoneb' chixjunileb' li neke'paab'ank aawe ut neke'xk'anjela, neke'xyu'ami 
laawaatin. 

64At Qaawa', nujenaq li ruuchich'och' xb'aan laarahom; chak'ut taxaq chiwu 
laachaq'rab'. 

-9- 

65Xawusila ru laj k'anjel chawu, at Qaawa', jo' chanru yeeb'il chaq aab'aan. 

66Chak'ut chiwu li tiikilal ut li choxahil na'leb', xb'aan naq k'ojk'o linch'ool rik'in 
laachaq'rab'. 

67Rub'elaj xk'ulb'al li rahilal, yal xinb'enihatq chaq wib'; ab'an anaqwan a' chik 
laawaatin ninpaab'. 

68Laa'at chaab'ilat ut jwal aj usilanelat; chak'ut taxaq chiwu laachaq'rab'. 

69Eb' li q'etq'et nikine'xq'ab'a chi maak'a' inmaak, ab'an ninpaab' laawaatin chi 
anchal li waanm. 

70Jwal kaw xch'ooleb' a'an, chanchan sutsu chi xeeb'; a'ut laa'in wank xsahil li 
waanm rik'in laataqlahom. 

71Q'axal us cho'q we naq xink'ul rahilal, re naq tintzol chixjunil li nakawaj. 

72Jwal loq' chiwu li aatin na'elk chi xtz'uumal aawe chiru li k'iila o'q'ob' chi oor ut 
plaat. 

-10- 

73Laa'at xatk'uub'ank we ut xinaapak' rik'in laawuq'; chak'e taxaq inna'leb' ut 
tintaw ru laachaq'rab'. 

74Eb' li neke'paab'ank aawe saheb' sa' xch'ool naq nikine'ril, xb'aan naq xaqxo li 
woyb'enihom rik'in laawaatin. 

75At Qaawa', ch'olch'o chiwu naq nakatraqok aatin sa' tiikilal ut wank xyaalal naq 
nikinaarahob'tesi. 

76Laawusilal chik'ojob'anq taxaq linch'ool jo' chanru xayeechi'i we laa'in aj 
k'anjel chawu. 

77Cholinxtaw taxaq laawusilal, ut yo'yooqin, xb'aan naq ka'ajwi' laachaq'rab' 
naxk'e xsahil li waanm. 

78Che'kanaaq sa' xutaan eb' li q'etq'et, li nikine'xrahob'tesi chi maak'a' xyaalal; 
laa'in junelik tink'oxla laawajom. 

79Che'sutq'iiq ta wik'in eb' li neke'paab'ank aawe, eb' li neke'xk'e xch'ool chirix 
laataqlahom. 

80Kawaq taxaq li waanm chi xpaab'ankil laachaq'rab', re naq ink'a' xutaanal 
tin'elq. 

-11- 

81Yo chi lajk li waanm chi royb'eninkil laatenq'aal; k'ajo' naq nin'oyb'enink rik'in 
laawaatin. 

82Yo chi lajk xsa' li wu chi royb'eninkil laayeechi'om: “Jo'q'e taak'ojob' li 
waanm?”, chankin. 

83Us ta kama'in aj chik junaq chaqi tz'uum, ab'an ink'a' nasachk sa' inch'ool 
laachaq'rab'. 

84Jo' najtil roq xyu'am laj k'anjel chawu? Jo'q'e taaraq aatin sa' xb'eeneb' li xik' 
neke'ilok we? 

85Eb' li q'etq'et xe'xb'ek jun li jul re inmuqb'al, a'eb' li ink'a' neke'xk'oxla 
laawajom. 

86Chixjunileb' laawaatin a'aneb' yaal; neke'raj inrahob'tesinkil chi maak'a' 
inmaak: tenq'ahin, at Qaawa'. 

87Kach'in aj chik maa xe'xsach linyu'am sa' xb'een li ruuchich'och'; ab'an ink'a' 
xintz'eqtaana laachaq'rab'. 

88Xb'aan xnimal laawuxtaan chak'e inyu'am, ut laa'in tinb'aanu chixjunil li xaye. 

-12- 

89At Qaawa', junelik wank laawaatin, xaqxo xwankil sa' li choxa. 

90Laawusilal wank junq'e junq'e kutan; laa'at katk'ojob'ank re li ruuchich'och', ut 
a'an wank chi junelik. 

91Sa' xk'ab'a' laachaq'rab' chixjunil toj wank anaqwan, xb'aan naq li choxach'och' 
a'an aj k'anjel chawu. 

92Wi ta laachaq'rab' ink'a' naxk'e xsahil linch'ool, ak raj xinkamk xb'aan xyot'ik li 
waanm. 

93Maajoq'e taasachq sa' inch'ool laawaatin: sa' xk'ab'a' a'an nakak'e inyu'am. 

94Chinaakol xb'aan naq laa'at laj eechal we, junelik nink'e inch'ool chirix 
laataqlahom. 

95Eb' li ink'a' useb' xna'leb' neke'raj inkamsinkil; ab'an laa'in naxik inch'ool chirix 
laachaq'rab'. 

96Xink'e reetal naq chixjunil wank roso'jik; ab'an tz'aqal re ru laachaq'rab'! 

-13- 

97K'ajo' naq ninra laachaq'rab'! Junes a'an nink'oxla rix rajlal kutan. 

98Junelik wank sa' inch'ool laawaatin: q'axal chik wank inna'leb' chiruheb' li xik' 
neke'ilok we. 

99Q'axal chik nintaw inna'leb' chiruheb' chixjunil laj tzolol we, xb'aan naq junelik 
nink'oxla li nakawaj. 

100Q'axal chik wank inna'leb' chiruheb' li cheekel winq, xb'aan naq ninpaab' 
laachaq'rab'. 

101Xwisi wib' sa' xb'ehil li maa'usilal re naq tink'uula sa' li waanm laawaatin. 

102Ink'a' ninkanab' xb'aanunkil laawajom, xb'aan naq ka'ajwi' laa'at nakattzolok 
we. 

103K'ajo' xki'al laawaatin naq naweek'a: naxq'ax ru xsahil li xya'al kab'. 

104Sa' xk'ab'a' laawaatin jwal xintaw inna'leb'; jo'kan naq xik' nawil chixjunil li 
tik'ti'. 

-14- 

105Lochlookil xam laawaatin cho'q we laa'in: a'an nakutanob'resink re linb'e. 

106Xinye rik'in jurament, ut a'an tinb'aanu: tinpaab', tink'anjela laachaab'il 
chaq'rab'. 

107Q'axal ra wankin, at Qaawa': chak'e taxaq inyu'am, jo' xayeechi'i we. 

108Chak'ul taxaq li ninyeechi'i aawe sa' lintij, at Qaawa', ut chak'ut chiwu 
laak'uub'ahom. 

109Xiw xiw wank linyu'am chi junelik, ab'an ink'a' nasachk sa' inch'ool laawajom. 

110Xe'raj raj inra'lenkil li ink'a' useb' xna'leb'; ab'an ink'a' xinwiib'a linch'ool chi 
xpaab'ankil laachaq'rab'. 

111Laataqlahom a'an tz'aqal li tweechani chi junelik; a'an xnimal xsahil li waanm. 

112Nink'e inch'ool chi xpaab'ankil laawajom; a'an linq'ajkamunkil chi junelik. 

-15- 

113Xik' neke'wil eb' laj ka'pak'al u ut k'ajo' naq ninra laachaq'rab'. 

114Laa'at laj tenq'ahonel ut laj kolol we; xaqxo li woyb'enihom rik'in laawaatin. 

115Laa'ex li ink'a' us eena'leb', elenqex chink'atq; twaj xpaab'ankil li xtaqlahom 
linYos. 

116Chak'e xkawub' linch'ool jo' xaye we, ut tinyo'yooq; ink'a' chikanaaq chi 
maak'a' rajb'al li woyb'enihom. 

117Chinaakuutu taxaq, ut tinkole'q; junelik tink'e inch'ool chirix laachaq'rab'. 

118Laa'at nakatz'eqtaana eb' li neke'q'etok re laawaatin, xb'aan naq junes li ink'a' 
us neke'xk'oxla xb'aanunkil. 

119Muleb' naq nakawil li ink'a' useb' xna'leb' sa' ruuchich'och'; jo'kan naq 
numtajenaq ninra laataqlahom. 

120Naxsiksiki rib' linjunxaqalil chawe chawu; k'ajo' naq nachalk inxiw xb'aan 
laachaq'rab'! 

-16- 

121Xink'anjela li yaal ut li tiikilal; minaaq'axtesi sa' ruq'eb' li neke'rahob'tesink 
we. 

122Chat-okenq taxaq chirix laj k'anjel chawu; ink'a' taxaq che'numtaaq sa' inb'een 
eb' li q'etq'et. 

123Yo chi lajk xsa' li wu chi royb'eninkil intenq'ankil, a' li kolb'a ib' li xayeechi'i 
we. 

124Chawuxtaana ru laj k'anjel chawu jo' chanru xnimal aarahom, ut chak'ut chiwu 
laachaq'rab'. 

125Laa'in aj k'anjel chawu, chak'e taxaq inna'leb', re naq tintaw ru li nakawaj. 

126Ak xq'ehil anaqwan naq tatq'usuq, xb'aan naq xe'xtz'eqtaana laawaatin. 

127Jo'kan naq jwal ninra laachaq'rab'; q'axal ninra chiru li tz'aqal oor. 

128Nink'e inch'ool chirix laataqlahom, ut xik' nawil chixjunil li tik'ti'. 

-17- 

129Makach'in xloq'al laachaq'rab'; jo'kan naq ninpaab' chi anchal li waanm. 

130Li xch'olob'ankil laawaatin naxkutanob'resi li qak'a'uxl ut naxk'e xna'leb' li 
kub'enaqeb' xwankil. 

131Ninte xtz'uumal we ut ninjiq' linch'ool, xb'aan ratawankil xnawb'al xsa' 
laachaq'rab'. 

132Sutq'in wi' chik wik'in ut chawuxtaana wu, jo' junelik nakab'aanu rik'ineb' li 
neke'rahok aawe. 

133Chab'eresi linyu'am jo' xayeechi'i we, re naq ink'a' chinumtaaq sa' inb'een 
junaq rahilal. 

134Chinaakol taxaq sa' ruq'eb' li neke'rahob'tesink, ut laa'in tink'e inch'ool chi 
xb'aanunkil laawajom. 

135Chikutano'q taxaq laawilob'aal sa' xb'een laj k'anjel chawu, ut chak'ut chiwu 
xyaalalil laachaq'rab'. 

136Chanchan roqha' li xya'al wu xb'aan li yaab'ak, xb'aan naq nawil naq ink'a' 
neke'xpaab' laachaq'rab'. 

-18- 

137At Qaawa', jwal tiik laach'ool; k'ajo' naq nakatraqok aatin sa' tiikilal! 

138Xaxaqab' laachaq'rab' sa' tiikilal; tz'aqal re ru ut q'axal yaal. 

139Rik'in aaraab'al naxamnak linch'ool, xb'aan naq eb' li xik' neke'ilok we xsachk 
sa' xch'ooleb' laawaatin. 

140Numtajenaq saqenk ru laawaatin; jo'kan naq laj k'anjel chawu q'axal naxra. 

141Us ta maak'a' inwankil ut tz'eqtaananb'ilin, ab'an ink'a' nasachk sa' li waanm 
laataqlahom. 

142Malaajel ma'oso'jel li xtiikilal laach'ool; laachaq'rab' a'an tz'aqal yaal. 

143Xink'ul rahilal ut xyot'e'k li waanm; ab'an xintaw xsahil linch'ool rik'in 
laachaq'rab'. 

144Chixjunil li nakaye, a'an tiik ut xaqxo chi junelik; chak'e taxaq inna'leb' re naq 
twanq inyu'am. 

-19- 

145Ninyaab'a laak'ab'a' chi anchal linch'ool; chinaasume, at Qaawa', ut tinpaab' 
laachaq'rab'. 

146Nintz'aamank nin'elajink chawu; chinaakol, ut tinpaab' laataqlahom. 

147Toj hik'ho ninwakliik ut nintz'aama intenq'ankil; xaqxo li woyb'enihom rik'in 
laawaatin. 

148Ninte xsa' li wu naq toj maji' nahik'e'k, re naq tink'oxla rix laayeechi'om. 

149At Qaawa', sa' xk'ab'a' laarahom chinaawab'i, ut chak'e inyu'am jo' chanru 
laak'uub'ahom. 

150Xe'jilok chink'atq eb' li xik' neke'ilok we; neke'najto'k rik'in laachaq'rab'. 

151Ab'an laa'at nach' wankat, at Qaawa'; chixjunileb' laachaq'rab' a'an tz'aqal 
yaal. 

152Chalen chaq junxil ninnaw laachaq'rab': xaxaqab' xwankil chi junajwa. 

-20- 

153Chawil taxaq xtoq'ob'aal wu ut chinaakol, xb'aan naq ink'a' nasachk sa' 
inch'ool laachaq'rab'. 

154Aatinan chiwix ut chinaatenq'a; chak'e taxaq inyu'am jo' xayeechi'i we. 

155Li ink'a' useb' xna'leb' najt wankeb' rik'in li kolb'a ib', xb'aan naq ink'a' 
neke'raj xtaaqenkil laachaq'rab'. 

156K'ajo' xnimal laawuxtaan, at Qaawa'; chak'e taxaq inyu'am jo' xak'uub'. 

157Naab'aleb' li xik' neke'ilok we ut neke'raj inrahob'tesinkil; ab'an ink'a' nawaj 
xkanab'ankil laab'e. 

158Naq nink'eheb' reetal laj b'alaq', k'ajo' naq napo'k linch'ool, xb'aan naq ink'a' 
neke'xpaab' laawaatin. 

159Chak'e reetal, at Qaawa', q'axal ninra laachaq'rab'; chak'e inyu'am sa' xk'ab'a' 
laarahom. 

160K'ojk'o laawaatin sa' xb'een li yaal; xaqxo xwankil sa' xb'een li tiikilal chi 
junelik. 

-21- 

161Eb' li wankeb' xwankil neke'raj inrahob'tesinkil; ab'an laa'in a' laawaatin 
ninxiwa ut nink'e xloq'al. 

162Nasaho'k inch'ool rik'in laayeechi'om, kama' junaq li xtaw chaq xnimal 
b'ihomal. 

163Xik' nawil ut nintz'eqtaana li tik'ti'ik; ab'an numtajenaq ninra laawajom. 

164Wuqub' sut nakatinloq'oni chiru jun kutan, xb'aan naq nakatraqok aatin sa' 
xyaalal. 

165Jwal wankeb' sa' tuqtuukilal eb' li neke'rahok re laachaq'rab'; tik ink'a' 
neke'tichk'ok. 

166At Qaawa', aawik'in nawoyb'eni linkolb'al; ninpaab' ut nink'anjela 
laachaq'rab'. 

167Nink'e inch'ool chi xb'aanunkil laawajom; k'ajo' naq ninra li nakaye! 

168Ninpaab' chixjunil laachaq'rab' ut laawaatin: maak'a' muqmu chawu, at 
Qaawa'. 

-22- 

169Chiwulaq ta aawik'in li xyaab' inkux, at Qaawa'; chak'e taxaq inna'leb' sa' 
xk'ab'a' laawaatin. 

170Chiwulaq ta aawik'in lintz'aamahom; chinaakol taxaq jo' xayeechi'i we. 

171Rik'in li xtz'uumal we ninpuktesi resil laaloq'al, xb'aan naq nakak'ut chiwu 
laawajom. 

172Li ru'uj waq' chixb'icha taxaq laawaatin, xb'aan naq q'axal yaal chixjunil 
laachaq'rab'. 

173Chalqat chintenq'ankil rik'in laanim uq', xb'aan naq a' laawajom xk'ul linch'ool 
xpaab'ankil. 

174Q'axal nawaj naq laa'at tatkoloq we, at Qaawa'; junes sa' laachaq'rab' nintaw 
xsahil li waanm. 

175Toj tinyo'yooq taxaq re xloq'oninkil aawu, ut laawaatin chixk'e taxaq xkawub' 
linch'ool. 

176Jo' junaq karneer xinsachk chawu. Kim chinsik'b'al: laa'in aj k'anjel chawu. 
Ink'a' nasachk sa' li waanm laachaq'rab'. 

Sal 120 

SAALM 120 (119) 
Eb' li xik' neke'ilok re li tuqtuukilal 

1B'ich re li taqsink. 

Naq wankin chaq sa' rahilal, xinpatz' xk'ab'a' li Qaawa', ut a'an xinxsume. 

2At Qaawa', chinaakol chiruheb' li neke'tik'ti'ik, chinaakol chiruheb' li 
neke'b'alaq'ik. 

3K'aru tixk'e aawe li Qaawa' malaj k'aru tixtaqla aawik'in, at aj ka'pak'al u? 

4Tixk'ajtesi aawu rik'in ral simaj chi q'esnanb'il ru'uj, jo'wi' rik'in ru xam li k'ajo' 
xtiqwal. 

5Q'axal ra cho'q we li wank sa' li tenamit Mesek, k'ajo' xrahil li hilank sa' 
xmuheb'aaleb' laj Kedar. 

6Naab'al kutan xinwank sa' xyanqeb' li neke'xtz'eqtaana li tuqtuukilal. 

7Wi laa'in nin'aatinak chirix li tuqtuukil usilal, eb' a'an a' chik li yalok neke'raj ut 
neke'xsik'. 

Sal 121 

SAALM 121 (120) 
Laj K'aak'alehom re laj Israel 

1B'ich re li taqsink. 

Nintaqsi li wilob'aal sa' xb'eeneb' li tzuul: b'ar taachalq chaq lintenq'ankil? 

2Lintenq'ankil nachalk rik'in li Qaawa', a'an laj winqob'resihom re choxach'och'. 

3Ink'a' tatxkanab' chi t'ane'k sa' b'e, xb'aan naq ink'a' nawark laj K'aak'alehom 
aawe. 

4Ink'a' nawark chi moko namortaak li ru laj K'aak'alehom re laj Israel. 

5Li Qaawa' a'an na'ilok ut namuheelank aawe; li Qaawa' wank chak'atq. 

6Maak'a' tixb'aanu aawe li saq'e chi kutan, chi moko li po chiru li q'oqyink. 

7Li Qaawa' nakatxkol chiru chixjunil li rahilal; a'an nakolok re laayu'am. 

8Li Qaawa' na'ilok aawe jo'q'e tat-elq ut jo'q'e tatsutq'iiq chaq, chalen anaqwan ut 
junelik q'e kutan. 

Sal 122 

SAALM 122 (121) 
Xtz'aamankil tuqtuukilal sa' xb'een Jerusalén 

1B'ich re li taqsink. Xsaalm laj David. 

K'ajo' naq xsaho'k sa' inch'ool naq xe'xye we: “Yo'qeb' sa' rochoch li Qaawa'!”. 

2Ak xook'ulunk, ak wanko chire laawokeb'aal, at Jerusalén! 

3Jerusalén a'an kab'lanb'il chi us ut xchapom rib' chi kaw. 

4Arin neke'taqe'k li xteepal li tenamit, eb' li xjar teep li xtenamit li Yos, re 
xnimankil xk'ab'a' li Qaawa', xb'aan naq a'an chaq'rab'anb'ileb' wi' eb' laj Israel. 

5Arin wank li raqleb'aal aatin, a' li xraqleb'aal aatin li rochoch laj David. 

6Chetz'aama tuqtuukilal cho'q re Jerusalén: “Chiwanq taxaq tuqtuukilal aawik'in, 
at Jerusalén! Che'wanq taxaq sa' sahilal eb' li neke'rahok aawe. 

7Chiwanq tuqtuukil usilal chi xsutam laatz'ak ut xnimal sahilal sa'atqeb' li xninqal 
ru laawochoch”. 

8Sa' xk'ab'a'eb' li wech'alal ut wechkab'al tinye: “Aawik'in taxaq li tuqtuukilal, at 
Jerusalén! 

9Sa' xk'ab'a' xraab'al li rochoch li Qaawa' li qaYos nintz'aama sa' aab'een usilal ut 
chaab'ilal”. 

Sal 123 

SAALM 123 (122) 
Aawik'in nintaqsi li wilob'aal 

1B'ich re li taqsink. 

Nintaqsi li wilob'aal aawik'in, at Qaawa', laa'at li wankat sa' choxa. 

2Jo' laj k'anjel winq kaw na'ilok sa' ruq' laj eechal re, kama' laj k'anjel ixq kaw 
na'ilok sa' ruq' laj eechal re, jo'kano ajwi' laa'o: kaw li qilob'aal rik'in li Qaawa' li 
qaYos toj reetal tolril xtoq'ob'aal qu. 

3Chawuxtaana qu, at Qaawa', chawuxtaana qu, xb'aan naq k'ajo' naq 
tz'eqtaananb'ilo! 

4K'ajo' naq xootitz'k chi hob'e'k xb'aaneb' li sa wankeb'; jwal nim li 
qatz'eqtaanankil xb'aaneb' li q'etq'eteb'. 

Sal 124 

SAALM 124 (123) 
Laj Kolol re laj Israel 

1B'ich re li taqsink. Xsaalm laj David. 

Wi ta li Qaawa' ink'a' x'okenk chiqix -che'xyehaq a'an eb' li ralal xk'ajol laj Israel-, 

2wi ta li Qaawa' ink'a' x'okenk chiqix naq xe'wakliik chi yalok eb' li xik' neke'ilok 
qe, 

3xoohe'xnuq' raj chi yo'yo xb'aan naq numtajenaq xjosq'ileb'. 

4Xoob'ut'irk raj xb'aaneb' li nima', xnume'k raj li xkaw oq li ha' sa' qab'een 

5ut xoosub'e'k raj sa' li b'ut' li k'ajo' xkawil. 

6Usilaatinanb'il taxaq li Qaawa' li ink'a' xooxk'e chi nuq'e'k xb'aaneb' li xik' 
neke'ilok qe! 

7Xqakol li qayu'am kama' junaq xik'anel xul sa' xra'aleb' li winq neke'yohob'k. 
Xt'upe'k li xra'aleb', ut xookole'k! 

8Li qatenq'ankil nachalk rik'in li Qaawa', a'an laj winqob'resihom re li 
choxach'och'. 

Sal 125 

SAALM 125 (124) 
Li Yos naxkoleb' li neke'rahok re 

1B'ich reheb' li taqsink. 

Eb' li kaweb' xch'ool rik'in li Qaawa' chanchaneb' li tzuul Sión li ink'a' na'eek'ank; 
a'an k'ojk'o sa' xna'aj chi junelik. 

2Sutsu Jerusalén xb'aaneb' li tzuul; jo'kan ajwi' li Qaawa' naxsut li xtenamit 
chalen anaqwan ut junelik q'e kutan. 

3Ink'a' taawanq xwankileb' laj maak chi junelik sa' xch'och'eb' li tiikeb' xch'ool. 
Mare anchal te'ch'inanq xch'ool li xtenamit li Yos ut te'xtikib' xb'aanunkil li 
maa'usilal. 

4At Qaawa', chawusilaheb' ru li neke'b'aanunk li us, eb' li neke'wank sa' li tiikilal. 

5A'ut eb' li neke'xk'am li b'e ink'a' us chatz'eqtaanaheb' rochb'eeneb' li 
neke'b'aanunk li maa'usilal. Chiwanq taxaq tuqtuukilal rik'ineb' laj Israel! 

Sal 126 

SAALM 126 (125) 
Yookeb' chi b'ichank naq ke'sutq'iik chaq 

1B'ich re li taqsink. 

Naq li Qaawa' kixsutq'isiheb' chaq wi' chik eb' laj Sión, chanchan wi' matk'ek 
yooko chiqajunil. 

2Toja' naq kiqajap qe chi se'ek; k'ajo' naq koob'ichank xb'aan xsahil qach'ool! 
Toja' naq ke'xye li poyanam chirib'ileb' rib': “Sachb'ach'oolej xb'aanu li Qaawa' 
rik'ineb' a'an!”. 

3Relik chi yaal naq sachb'ach'oolej kixb'aanu li Qaawa' sa' qayanq: k'ajo' naq 
kik'ojlaak li qaanm! 

4At Qaawa', chak'e wi' chik xsahil qach'ool kama' nakab'aanu reheb' li nima' sa' li 
chaqich'och'! 

5Eb' li yookeb' chi yaab'ak naq neke'awk, te'saho'q xch'ool naq te'q'oloq. 

6Naq yo chi xik laj k'alom, k'ajo' naq nayaab'ak, yo xhirb'al li xloq'laj iyaj; ut naq 
taasutq'iiq chaq, sahaq chik sa' xch'ool chi xk'amb'al chaq li xq'olom! 

Sal 127 

SAALM 127 (126) 
Maak'a' aj e li qak'anjel wi maak'a' li Yos 

1B'ich re li taqsink. Xsaalm laj Salomón. 

Wi li Qaawa' ink'a' naxyiib' li kab'l, maak'a' aj e naq neke'xtawasi rib' laj 
kab'lanel. Wi li Qaawa' ink'a' naxk'aak'ale li tenamit, maak'a' aj e naq nayo'lek laj 
k'aak'alehom re. 

2Maak'a' rajb'al naq nekeseeb'a eerib' chi wakliik ut toj ewu nekexxik chi hilank, 
malaj neketawasi eerib' chi xsik'b'al leetzekemq: li Qaawa' naxk'eheb' xtzekemq 
li ramiiw us ta eb' a'an yookeb' chi wark! 

3Li qakok'al a'aneb' li rosob'tesihom li Qaawa', eb' li qalal qak'ajol a'aneb' li 
qaq'ajkamunkil. 

4Kama'eb' li ral simaj sa' ruq' li jwal kaw rib', jo'kaneb' li qalal qak'ajol 
yo'lajenaqeb' sa' li qasaajilal. 

5Us xaq re li winq li naab'aleb' ralal xk'ajol: ink'a' xutaanal tkanaaq xb'aaneb' li 
xik' neke'ilok re, naq taajitmanq chiruheb' laj raqol aatin. 

Sal 128 

SAALM 128 (127) 
Li rosob'tesihom li Yos sa' xb'een li tiik xch'ool 

1B'ich re li taqsink. 

Us xaq reheb' li neke'roxloq'i li Qaawa' ut neke'xtaaqe chixjunileb' li xb'e. 

2Rik'in li naruuchin laak'anjel tattzekanq. K'ajo' naq taasaho'q laach'ool; us tat-
elq rik'in chixjunil li taab'aanu. 

3Laawixaqil chanchanaq jun toon chi uub' li q'axal na'uuchink chi xmu 
laawochoch. Eb' laawalal aak'ajol chanchanaqeb' xtux li oliiw chi xsutam 
laameex. 

4Jo'ka'in naq taa'osob'tesiiq li winq li naroxloq'i li Qaawa'. 

5A' taxaq li Qaawa' chi'osob'tesinq aawe chalen chaq toj sa' li tzuul Sión. Taawil 
taxaq xsahil xch'ool Jerusalén chiru chixjunil laayu'am chi junelik. 

6Toxaawil ajwi' eb' laawi aamam. Chiwanq taxaq tuqtuukilal sa' xb'een laj Israel! 

Sal 129 

SAALM 129 (128) 

Eb' li xik' neke'ilok re li tenamit Israel 

1B'ich re li taqsink. 

K'ajo' naq kine'xrahob'tesi chalen chaq sa' linsaajilal -che'xyehaq eb' laj Israel 
anaqwan-, 

2q'axal kine'xrahob'tesi chalen chaq sa' linsaajilal, ab'anan ink'a' ke'numtaak sa' 
inb'een. 

3Ke'nume'k sa' inb'een jo' junaq b'ekleb' ch'och', q'axal kine'xtiq' ut numtajenaq 
li ra kink'ul; 

4ab'an li Qaawa' a'an tiik xch'ool: kixt'upi li kareen kine'xb'ak' wi' li ink'a' useb' 
xna'leb'. 

5Sa' xutaan taxaq te'sutq'iiq chaq chixjunileb' li xik' neke'ilok re li tenamit Sión. 

6Kama'aqeb' li pim li nayo'laak sa' xb'een li kab'l: toj maji' nak'iik, ut ak chaqi 
chik chi junajwa. 

7Ink'a' nasetmank xb'aan laj q'olonel chi moko naxokmank xb'aan anihaq. 

8Ut eb' li neke'nume'k aran ink'a' neke'xye reheb': “Li Qaawa' taxaq 
chi'osob'tesinq eere!”. Laa'o nekexqosob'tesi sa' xk'ab'a' li Qaawa'. 

Sal 130 

SAALM 130 (129) 
Toj sa' xchamal li rahilal 

1B'ich re li taqsink. 

Toj sa' xchamal li rahilal ninyaab'a laak'ab'a', at Qaawa'. 

2At inNa' at inYuwa', chawab'i taxaq lintij, chasume xyaab' linkux naq nintz'aama 
intenq'ankil. 

3Wi ta nakak'e sa' aach'ool li qamaak, at Qaawa', ani truuq tkanaaq chi xaqxo 
chawu? 

4Ab'an laa'at nakakuy nakasach li qamaak, jo'kan naq aak'ulub' naq tatqoxloq'i. 

5K'ojk'o linch'ool rik'in li Qaawa', k'ojk'o li waanm rik'in li xloq'laj aatin. 

6Q'axal chik nawoyb'eni li Qaawa' chiru naq laj k'aak'alenel tenamit naroyb'eni li 
kutan naq nahik'e'k. 

7Jo' naq laj k'aak'alenel naroyb'eni li hik'e'k, jo'kanaqeb' ajwi' laj Israel chi 
royb'eninkil li Qaawa'. Xb'aan naq rik'in li Qaawa' wank li rahok, rik'in a'an wank 
li tz'aqal kolb'a ib'. 

8A'an taa'isinq re laj Israel sa' chixjunil li maak xlaje'xb'aanu. 

Sal 131 

SAALM 131 (130) 
K'ojk'o li qach'ool rik'in li Yos 

1B'ich re li taqsink. Xsaalm laj David. 

At Qaawa', ink'a' ninnimob'resi wib' chi moko ninq'etq'eti wib'. Ink'a' ninsik' 
xninqal ru na'leb' chi moko k'a' re ru jwal ch'a'aj cho'q we. 

2Wankin b'an sa' xyaalal ut tuqtuukilal, kama' jun k'uula'al toj xmaq'e'k li xtu'. 
K'ojk'o li waanm jo' jun k'uula'al toj xmaq'e'k li xtu'. 

3At Israel, chiwanq aawoyb'enihom rik'in li Qaawa' chalen anaqwan ut junelik q'e 
kutan. 

Sal 132 

SAALM 132 (131) 
Li xyeechi'om li Qaawa' re laj David 

1B'ich re li taqsink. 

At Qaawa', jultikaq aawe laj David jo'wi' chixjunileb' li xrahilal. 

2Jultikaq aawe li xyehom sa' jurament, at xNimajwal Yos laj Jakob: 

3“Ink'a' tin'ok rub'el linmuheb'aal, chan; ink'a' tinyokob' wib' sa' linwarib', 

4ink'a' tink'e chi wark xsa' li wu chi moko tink'e chi hilank li rix wu, 

5toj reetal tintaw junaq na'ajej cho'q re li Qaawa', junaq muheb'aal cho'q re li 
xNimajwal Yos laj Jakob”. 

6Xqab'i resil naq li Loq'laj Kaax wan chaq aran Efratá, ut xqataw chaq sa' xtaq'ahil 
li K'iche'b'aal. 

7Yo'qeb' wan wi' li xmuheb'aal li Qaawa', ut qahupub' qib' rub'el roq rub'el ruq'! 

8Waklin, at Qaawa'; kim sa' laasantil hilob'aal, laa'at ut li Loq'laj Kaax, reetalil 
laawankilal! 

9Eb' laj tij li neke'k'anjelak chawu che'xtiqib' rib' rik'in tiikil ch'oolej, ut eb' 
laawamiiw che'xjap reheb' xb'aan xsahilaleb' xch'ool. 

10Sa' xk'ab'a' laj David laj k'anjel chawu maatz'eqtaana li awab'ej sik'b'il ru 
aab'aan. 

11Li Qaawa' kixye sa' jurament re laj David, tz'aqal yaal ut ink'a' tixjal xk'a'uxl: 
“Sa' xyanqeb' li te'yo'laaq aawik'in tinsik' ru junaq li tkanaaq sa' laak'ojarib'aal. 

12Wi eb' laawalal aak'ajol te'xpaab' linsumwank ut linchaq'rab' li tink'ut 
chiruheb', jo'kaqeb' ajwi' li ralal xk'ajoleb' chi junelik: te'k'ojlaaq sa' 
laak'ojarib'aal”. 

13Xb'aan naq li Qaawa' kixsik' ru li tzuul Sión ut kixxaqab' cho'q xloq'laj 
muheb'aal: 

14“Arin wank linhilob'aal, chan; arin twaj tinhilanq chi junelik: jo'kan x'alaak sa' 
inch'ool. 

15Twosob'tesi Sión chi numtajenaq ut maak'a' taamajelo'q chiru; tink'ojob' 
xch'ooleb' li xneb'a' rik'in xwaheb'. 

16Tintiqib' eb' laj tij rik'in kolb'a ib'; k'ajo' naq te'xjap re laj paab'anel xb'aan 
xsahilaleb' xch'ool. 

17Aran tink'e chi tuxmek li xwankil laj David ut tinkawresi junaq saqenk cho'q re 
li sik'b'il ru inb'aan. 

18Xutaanal teb'inkanab' li xik' neke'ilok re; a'ut a'an taalemtz'unq li xkoroon chi 
junelik”. 

Sal 133 

SAALM 133 (132) 
Loq' li wank sa' junajil 

1B'ich re li taqsink. Xsaalm laj David. 

K'ehomaq reetal: k'ajo' xloq'al, makach'in xch'ina'usal naq wankeb' laj paab'anel 
sa' junajil! 

2A'an chanchan sununkil b'an li nahoymank sa' xb'een jolomej ut nakub'eek toj 
chi xmach, toj chi xmach laj Aharón, chire chixjunil li raq'. 

3Chanchan li k'ajob' re li tzuul Hermón li yo chi kub'eek sa' xb'een Sión. Xb'aan 
naq aran li Qaawa' naxhoy li rosob'tesihom: a'an li yu'am chi junelik. 

Sal 134 

SAALM 134 (133) 
Xloq'oninkil ru li Qaawa' chi q'eq 

1B'ich re li taqsink. 

Cheloq'oni ru li Qaawa' chejunilex li nekexk'anjelak chiru, li wankex sa' rochoch li 
Qaawa' chiru q'oqyink! 

2Cheterq'usi leeruq' sa' xjayal li xloq'laj muheb'aal ut cheloq'oni ru li Qaawa'! 

3A' taxaq li Qaawa' chi'osob'tesinq aawe chalen chaq toj Sión: a'an laj 
winqob'resihom re choxach'och'. 

Sal 135 

SAALM 135 (134) 
Xb'ich li sik'b'ileb' ru xb'aan li Yos 

1Aleluya! Chek'e xloq'al li xk'ab'a' li Qaawa', chek'e xloq'al, ex aj k'anjel chiru, 

2laa'ex li nekexk'anjelak sa' rochoch li Qaawa', chi xneb'aalil li rochoch li qaYos. 

3Chenima ru li Qaawa' xb'aan xchaab'ilal; chek'e xloq'al rik'in b'ichank sa' 
xk'ab'a' li xrahom. 

4Li Qaawa' kixsik' ru laj Jakob cho'q re xjunes; kixsik' ru laj Israel cho'q 
reechanihom. 

5Ninnaw chi us naq jwal nim li Qaawa', nim xwankil li qaYos chiru chixjunileb' li 
jalanil yos. 

6Jo'nimal li nawulak chiru xb'aanunkil, naxb'aanu junsut junrub'el choxa, 
sa'atqeb' li palaw ut sa' chixjunileb' xchamal li ha'. 

7Naxtaqsiheb' li choql chalen chaq sa' xmaril li ruuchich'och'; naxtaqla chaq li 
hab' rik'in raq'kaaq, ut narisi chaq li iq' sa' li k'uulanb'il wi' xb'aan. 

8Kixk'eheb' chi kamk li xb'een ralal xk'ajoleb' laj Ejiipt, jo'wi' chixjunileb' li xb'een 
ral li ketomq. 

9Xninqal eetalil ut sachb'ach'oolej kixtaqla aawik'in, at Ejiipt, chiru laj Parahón ut 
chixjunileb' laj k'anjel sa' rochoch. 

10Kixtiq'eb' li xninqal ru tenamit ut kixk'eheb' chi kamsiik li awab'ej jwal ninqeb' 
xwankil: 

11laj Sijón, awab'ej re Amor, laj Og, awab'ej re Basán, ut chixjunileb' li awab'ej re 
Kanahán. 

12Ut li xch'och'eb' kixk'e re li xtenamit, cho'q reechanihomeb' li ralal xk'ajol laj 
Israel. 

13At Qaawa', laak'ab'a' wank chi junelik ut maajoq'e tkanab'aaq xpatz'b'al 
laak'ab'a'. 

14Xb'aan naq li Qaawa' naxjolomi li xtenamit sa' tiikilal ut naruxtaana ru 
chixjunileb' laj k'anjel chiru. 

15Li xyoseb' li poyanam a'an yal oor ut plaat, yal xb'aanuhomeb' li winq. 

16Wank xtz'uumal reheb', ut ink'a' neke'aatinak; wankeb' xsa' ru, ut ink'a' 
neke'ilok; 

17wankeb' xxik, ut ink'a' neke'ab'ink, chi moko na'elk b'ayaq musiq' sa' reheb'. 

18Kama'aqeb' ajwi' a'an li xe'yiib'ank reheb', eb' li k'ojk'ookeb' xch'ool rik'ineb'. 

19Ex ralal xk'ajol laj Israel, cheloq'oni ru li Qaawa'; ex ralal xk'ajol laj Aharón, 
cheloq'oni ru li Qaawa'; 

20ex ralal xk'ajol laj Leví, cheloq'oni ru li Qaawa'; laa'ex li nekexpaab'ank re li 
qaYos, cheloq'oni ru li Qaawa'. 

21Usilaatinanb'il taxaq li Qaawa' chalen toj Sión! A'an nahilank sa' li tenamit 
Jerusalén. Aleluya! 

Sal 136 

SAALM 136 (135) 
Li xrahom li Yos wank chi junelik 

1Chexyoxinq chiru li Qaawa' xb'aan naq chaab'il, ut li xnimal xrahom wank chi 
junelik! 

2Chexyoxinq chiru li Yos jwal nim xwankil, li xnimal xrahom wank chi junelik! 

3Chexyoxinq chiru li Qaawa' jwal nim xloq'al, li xnimal xrahom wank chi junelik! 

4Ka'ajwi' A'an kixb'aanu sachb'ach'oolej, li xnimal xrahom wank chi junelik! 

5Kixk'uub' li choxa rik'in xnimal xk'a'uxl, li xnimal xrahom wank chi junelik! 

6Sa' xb'een li palaw kixk'ojob' li ruuchich'och', li xnimal xrahom wank chi junelik! 

7Kixyiib' taqe'q eb' li xninqal saqenk, li xnimal xrahom wank chi junelik! 

8Kixyiib' li saq'e cho'q aj k'amol xb'e li kutan, li xnimal xrahom wank chi junelik; 

9kixyiib' li po ut eb' li chahim re te'xk'am xb'e li q'oqyink, li xnimal xrahom wank 
chi junelik! 

10Kixk'eheb' chi kamk li xb'een ralaleb' laj Ejiipt, li xnimal xrahom wank chi 
junelik! 

11Ut kirisiheb' laj Israel sa' xyanqeb' a'an, li xnimal xrahom wank chi junelik; 

12rik'in xwankil li ruq' ut xkawilal li xtel, li xnimal xrahom wank chi junelik! 

13Kixjach sa' xyi li Kaqi Palaw, li xnimal xrahom wank chi junelik; 

14ut sa' xyi li ha' kixnumsiheb' laj Israel, li xnimal xrahom wank chi junelik! 

15Kixkut laj Parahón rochb'eeneb' laj puub' sa' li palaw, li xnimal xrahom wank 
chi junelik! 

16Kixb'eresi li xtenamit sa' li chaqich'och', li xnimal xrahom wank chi junelik! 

17Kixk'eheb' chi rahob'tesiik eb' li awab'ej ninqeb' xwankil, li xnimal xrahom 
wank chi junelik! 

18Ut kixk'e chi kamsiik eb' li awab'ej jwal kaweb' rib', li xnimal xrahom wank chi 
junelik: 

19laj Sijón, awab'ej re laj Amor, li xnimal xrahom wank chi junelik; 

20jo'wi' laj Og, awab'ej re laj Basán, li xnimal xrahom wank chi junelik! 

21Ut kixk'e li xch'och'eb' cho'q xna'aj li xtenamit, li xnimal xrahom wank chi 
junelik; 

22cho'q reechanihom laj Israel aj k'anjel chiru, li xnimal xrahom wank chi junelik! 

23Naq wanko chaq sa' rahilal, koojultiko'k re, li xnimal xrahom wank chi junelik; 

24ut koxkol sa' ruq'eb' li xik' neke'ilok qe, li xnimal xrahom wank chi junelik! 

25A'an li nak'ehok xtzekemq li jo'k'ihal yo'yookeb', li xnimal xrahom wank chi 
junelik! 

26Chexyoxinq chiru li Qaawa', li xYos li choxa, li xnimal xrahom wank chi junelik! 

Sal 137 

SAALM 137 (136) 
Chireheb' li nima' re Babilonia 

1Chireheb' li nima' aran Babilonia xoochunlaak ut xooyaab'ak chi xk'oxlankil li 
tenamit Sión, 

2naq t'uyt'uukeb' chaq li qa'aarp sa' ruq'eb' li che' chire li ha'. 

3Aran eb' li xe'k'amok qe chi preexil xe'xye qe naq toob'ichanq; eb' li yookeb' chi 
rahob'tesink qe xe'xpatz' qe b'ich re sahil ch'oolej: “B'ichahomaq cho'q qe jun 
b'ich jo' li nekeb'icha aran Sión”, chankeb'. 

4Ab'anan chanru naq tqab'icha xb'ich li Qaawa' naq wanko chaq sa' ab'l tenamit? 

5Wi nakatsachk sa' inch'ool, at Jerusalén, jwal us cho'q we chi sikirk linnim uq'! 

6Chixletzaq ta rib' li ru'uj waq' sa' li we, wi ink'a' nakatnaqk sa' li waanm, wi 
ink'a' ninxaqab' li tenamit Jerusalén cho'q xnimal xsahil linch'ool! 

7At Qaawa', che'jultijo'q taxaq aawe eb' laj Edom naq xe'xye chaq sa' xkutankil li 
xsachik Jerusalén: “Juk'umaq, juk'umaq toj reetal chixjunil li rub'elankil!”. 

8At Babilonia aj juk'unelat, us xaq re li taa'eeqajunq aawe li rahilal qak'ulum 
aab'aan; 

9us xaq re li taachapoq reheb' laakok'al ut tixpik'aheb' chi kaw chiru li pek! 

Sal 138 

SAALM 138 (137) 
B'anyoxink 

1Xsaalm laj David. 

Ninyoxink chawu, at Qaawa', chi anchal inch'ool, xb'aan naq xawab'i xyaab' 
inkux. Tinb'icha laaloq'al chiruheb' li ánjel; 

2toj chiru laaloq'laj ochoch toxinwiq'ib' wib'. Ninb'anyoxi aawe laarahom ut li 
xtiikilal laach'ool, xb'aan naq k'ajo' xnimal laayeechi'om. 

3Naq xintz'aama chawu intenq'ankil, xawab'i intij ut q'axal xak'e xkawub' li 
waanm. 

4Chixjunileb' li awab'ej sa' ruuchich'och' te'yoxinq chawu, at Qaawa', naq te'rab'i 
li aatin x'elk chi xtz'uumal aawe. 

5Te'xb'icha li xnimal aak'a'uxl: “K'ajo' xloq'al li Qaawa'!”, cha'qeb'. 

6Us ta jwal nim li Qaawa', ab'an naril li maak'a' xwankil ut toj najt naxnaw ru li 
q'etq'et. 

7Naq wankin sa' rahilal, nakak'e inyu'am; nakaye' laawuq' sa' xb'eeneb' li xik' 
neke'ilok we ut rik'in laanim uq' nikinaakol chiru li xjosq'ileb'. 

8Li Qaawa' tixtz'aqob'resi li k'aru xtikib' cho'q we. At Qaawa', laarahom wank chi 
junelik; ink'a' taxaq chakanab' xchoyb'al li k'anjel xatikib' rik'in laawuq'! 

Sal 139 

SAALM 139 (138) 
Li Qaawa' naxnaw chixjunil 

1Re li xjolomileb' laj b'ichanel. Xsaalm laj David. 

At Qaawa', laa'at nakatz'il wix ut nakanaw wu, 

2nakanaw jo'q'e nink'ojlaak ut jo'q'e ninwakliik; us ta najt wankin, ab'an 
nakanaw li nink'oxla. 

3Ch'olch'o chawu b'ar ninb'eek ut jo'q'e ninsotlaak; nakak'e reetal jo'ch'inal 
jo'nimal li ninb'aanu. 

4Toj maji' na'elk li aatin chi ru'uj waq', ak xanaw laa'at, at Qaawa'. 

5Wankat chiwix ut chiwu, ut nakak'e laawuq' sa' inb'een chintenq'ankil. 

6Makach'in naxik wi' xchamal laak'a'uxl, ut k'ajo' xnimal laana'leb': ink'a' ninruuk 
chi xtawb'al ru. 

7Ma truuq tab'i' tinxik chi najt chiru laaloq'laj musiq'? Ma truuq tab'i' tin'eleliq 
chawu laa'at? 

8Wi ta tintaqe'q sa' choxa, aran wankat laa'at; wi ta tinsotob' wib' sa' xna'ajeb' li 
kamenaq, aran ajwi' wankat chaq. 

9Wi ta tinpuriq toj nahik'e'k wi' chaq li kutan, wi ta ut toxinkanab' wib' toj sa' 
xmaril li palaw, 

10aran ajwi' tinaach'ilo chaq, aran ajwi' tinxchap chaq laanim uq'. 

11Us ta tinye: “Ka'aj taxaq li aak'ab' xmuquk we ut chiq'oqyino'q taxaq li kutan sa' 
inb'een”, 

12ab'anan chi moko li aak'ab' ajwi', q'oqyink ru chawu laa'at, ut tz'aqal kutan 
chawu li q'oqyink, at Qaawa'. 

13Laa'at xatyiib'ank re linch'ool ut li waanm; xak'uub' linyu'am naq toj wankin 
chaq rik'in linna'. 

14Ninyoxink chawu xb'aan naq sachb'ach'oolej rilb'al chanru naq xinaayoob'tesi. 
Sachb'ach'oolej chixjunil laab'aanuhom; ch'olch'o a'in chiwu, at inYos. 

15Chixjunil linjunxaqalil moko muqmu ta chawu, naq xak'uub' chaq linyu'am sa' 
muqmu, ut xinwinqob'resiik toj sa' xchamal li ch'och'. 

16Toj maji' ninyo'laak chaq, ak nakawil wu; ak tz'iib'anb'ileb' chixjunil linkutan 
sa' laahu, ajlanb'ileb' chik naq toj maji' neke'wank. 

17Q'axal ch'a'aj cho'q we xtawb'al ru laak'a'uxl, at Qaawa'; maamin tinruuq 
rajlankil li xk'ihaleb'. 

18Wi ta twajlaheb', q'axal nim chik li xk'ihaleb' chiru li samahib'; wi ta tinchoy 
xb'aanunkil a'an, toj wanqin raj chawe chawu! 

19At inYos, us raj taakamsi li ink'a' us xna'leb' ut te'elq taxaq chink'atq laj 
kamsineleb' ras riitz'in, 

20eb' li neke'aatinak chawix sa' b'alaq' ut maak'a' aj e naq neke'xq'etq'eti rib' 
chawu. 

21At inYos, ma ink'a' tab'i' xik' te'wil eb' li xik' neke'ilok aawe? Ma ink'a' tab'i' 
tintz'eqtaanaheb' li neke'xq'etq'eti rib' chawu? 

22Anchal linch'ool naq nintz'eqtaanaheb'; cho'q we laa'in: aj xik'il uuchineleb' we. 

23At Qaawa', chatz'ili wix ut chawil chanru linch'ool; chayal wix re xnawb'al 
chixjunil li naweek'a. 

24Chak'e reetal, mare anchal xinkanab' li chaab'il b'e; chinaab'eres taxaq sa' li 
junelik yu'am. 

Sal 140 

SAALM 140 (139) 
Chinaakol chiru li ink'a' us xna'leb' 

1Re li xjolomileb' laj b'ichanel. Xsaalm laj David. 

2At Qaawa', chinaakol taxaq chiru li ink'a' us xna'leb'; chinaawisi taxaq sa' ruq'eb' 
li q'axal josq'eb', 

3eb' li junes maa'usilal neke'xk'uub' sa' xch'ooleb' ut junelik raaxiik' neke'xyoob' 
rajlal kutan. 

4Seeb'eb' li ru'uj raq' chi tik'ti'ik kama'eb' li k'anti'; wank xmay li ikb'olay sa' 
xtz'uumal reheb'. 

5At Qaawa', chinaawisi taxaq sa' ruq' li ink'a' us xch'ool, chinaakol taxaq 
chiruheb' li q'axal josq'eb', eb' li yookeb' xk'uub'ankil chanru tint'ane'q. 

6Eb' li q'etq'et xe'xk'e xra'aleb' sa' linb'e, xe'xmuq xch'imb'eb' rub'el li woq ut 
yookeb' chi royb'eninkil inkanb'al chire linb'e. 

7Xinye sa' inch'ool re li Qaawa': “Laa'at linYos. At inNa' at inYuwa', chawab'i 
taxaq xyaab' inkux. 

8At Qaawa', at inNimajwal Yos, laa'at laj Kolol we li q'axal kaw rib', laa'at li 
xkoleb' linjolom sa' xq'ehil li yalok. 

9At Qaawa', maak'e taxaq re laj maak chi xb'aanunkil li x'alaak sa' xch'ool; ink'a' 
taxaq chitz'aqloq ru li xk'uub'ahom”. 

10Ink'a' taxaq che'numtaaq sa' inb'een eb' li neke'sutuk we; a' taxaq li xmaa'usilal 
li raatineb' chisachoq reheb'. 

11Chichalq ta lochlookil ru xam sa' xb'eeneb', ut che'sub'e'q ta sa' xchamal li jul 
b'arwi' ink'a' chik te'ruuq chi wakliik. 

12Ink'a' chik chixtaw xna'aj laj q'ab'anel sa' ruuchich'och'; a' ta li rahilal chinaq sa' 
xb'een laj yoob'anel raaxiik', ut a'an chisachoq re. 

13Laa'in ninnaw naq li Qaawa' naraqok aatin chirix li kub'enaq xwankil ut naxkol 
li neb'a' sa' xkutankil li raqb'a aatin. 

14Jo'kan naq li tiikeb' xch'ool te'yoxinq chawu ut eb' li chaab'ileb' xyu'am te'wanq 
chawu chi junelik. 

Sal 141 

SAALM 141 (140) 
At Qaawa', aawik'in kaw nin'ilok 

1Xsaalm laj David. 

At Qaawa', ninyaab'a laak'ab'a', chalqat chi junpaat ut chawab'i taxaq xyaab' 
inkux naq nintz'aama intenq'ankil. 

2Chiwulaq ta aawik'in lintij jo' xb'ook li pom. Naq ninterq'usi li wuq' chawu, jo' 
taxaq li mayej nayeechi'imank ewu. 

3At Qaawa', chak'aak'ale taxaq li ru'uj waq', chawil taxaq li xtz'uumal we. 

4Chinaatenq'a re naq ink'a' taaxik inch'ool chirix li k'aru ink'a' us; ink'a' taxaq 
chin'okenq xb'aanunkil li maa'usilal wochb'eeneb' laj maak, chi moko chixk'ul li 
waanm li k'aru neke'xtzeka. 

5Chinxq'us ta ut chinxtij li tiik xch'ool xb'aan inraab'al; a'ut maajoq'e taxaq 
chixyul linjolom li xsununkil b'an li ink'a' us xna'leb', re naq ink'a' tintz'aqonq 
rik'in li xmaa'usilal. 

6Eb' laj k'amol xb'eheb' laj maak te't'ane'q sa' ruq' li Qaawa', li qasaqoonak, ut 
te'xtaw ru naq xin'aatinak chi maak'a' b'alaq'ik. 

7Chanchan jun li ka' puk'inb'il chiru ch'och', jo'kaneb' li xb'aqeleb' naq te'hire'q 
chire xjulel li kamenaq. 

8At Qaawa', aawik'in kaw nin'ilok; ninmuhenk aawik'in, minaakanab' injunes! 

9Chinaakol taxaq sa' ruq'eb' li neke'b'aanunk maa'usilal, ut mint'ane'k taxaq sa' li 
ra'al xe'xk'e re int'anb'al. 

10A'eb' aj tawi' li ink'a' useb' xna'leb' che't'ane'q sa' li xra'aleb'; a'ut laa'in 
tinnume'q junpak'al chi maak'a' tink'ul. 

Sal 142 

SAALM 142 (141) 
Aawik'in nintz'aama intenq'ankil 

1Xk'utum ut xtij laj David,naq wan chaq sa' li ochoch pek. 

2Ninyaab'a li Qaawa' chi kaw xyaab' linkux, a' li Qaawa' nintz'aama wi' 
intenq'ankil. 

3Chiru linYos ninyaab'ak ut nintz'uyink, ut ninch'olob' li rahilal yookin xk'ulb'al, 

4naq yo chi lajk linmetz'ew ut nawiib'ank linch'ool. At Qaawa', laa'at nakanaw 
chanru linyu'am. Sa' li b'e ninnume'k wi', xe'xmuq xra'aleb' re int'anb'al. 

5Chat-iloq chink'atq ut chak'e reetal: maajun junaq nanawok wu. Maab'ar naru 
tinmuq wib'; maajun junaq truuq chi kolok we. 

6At inYos, aawik'in nintz'aama intenq'ankil ut ninye naq laa'at linsaqoonak; laa'at 
linmaatan sa' li ruuchich'och' a'in. 

7Chawab'i taxaq xyaab' inkux, xb'aan naq q'axal ra wankin. Chinaakol taxaq sa' 
ruq'eb' li xik' neke'ilok we, xb'aan naq jwal kaweb' rib' chiwu. 

8Chinaawisi taxaq sa' li tz'alam a'in re naq tinyoxinq chawu. Naq te'ril naq 
xab'aanu usilal we, eb' li tiikeb' xch'ool te'xch'utub' rib' chi ninq'ehik. 

Sal 143 

SAALM 143 (142) 

Tij sa' xhonalil li rahilal 

1Xsaalm laj David. 

At Qaawa', chawab'i taxaq lintij, chak'e reetal li nintz'aama chawu, chinaasume 
taxaq xb'aan xtiikilal laach'ool. 

2Matraqok aatin sa' inb'een, xb'aan naq maajun junaq maak'a' ta xmaak chawu. 

3Li xik' na'ilok we naraj inkamsinkil, xinxt'an sa' ch'och' ut yo chinyeq'inkil; 
xinxk'e chi wank sa' aak'ab' kama' wi' li kamenaqin chi junajwa. 

4Yo chi lajk linmetz'ew, k'ajo' naq namayok li waanm! 

5Jultik we eb' li kutan ke'nume'k junxil, nink'oxla rix jo'nimal li xab'aanu chaq, ut 
nanaqk sa' inch'ool chixjunil laab'aanuhom. 

6Ninterq'usi li wuq' chi tijok chawu; kama' li chaqi ch'och' naraj li ha', jo'kanin 
laa'in chi xrahinkil aawu. 

7Chinaasume taxaq chi junpaat, at Qaawa', xb'aan naq elk re linmusiq'. Maamuq 
taxaq chiwu li xnaq' aawu: wi ta jo'kan, kama'aqin raj eb' li neke'xik sa' xna'ajeb' 
li kamenaq. 

8Eq'la chak'e taxaq chi week'a laarahom: k'ojk'o linch'ool aawik'in. Chak'ut taxaq 
chiwu li b'e tento tink'am, xb'aan naq aawik'in wank li woyb'enihom. 

9At Qaawa', chinaakol chiruheb' li xik' neke'ilok we, xb'aan naq ninmuhenk rub'el 
laakupuhom. 

10Chak'ut chiwu xpaab'ankil laawajom: relik chi yaal naq laa'at linYos. A' taxaq 
laachaab'il musiq' chib'eresinq we sa' tuqtuukil ru b'e. 

11Laa'at li Qaawa': chakol taxaq linyu'am; sa' xk'ab'a' xtiikilal laach'ool chinaawisi 
sa' li rahilal wankin wi'. 

12Sa' xk'ab'a' xnimal laarahom chasach ruheb' li xik' neke'ilok we. Che'oso'q 
taxaq chixjunileb' li neke'rahob'tesink we, xb'aan naq laa'in aj k'anjel chawu, at 
Qaawa'. 

Sal 144 

SAALM 144 (143) 
Yoxink ut tz'aamank 

1Xsaalm laj David. 

Usilaatinanb'il taxaq li Qaawa' linsaqoonak, li natzolok we chi yalok ut 
nikinxkawresi sa' li raaxiik'. 

2A'an linrahom ut xkawub' linch'ool, a'an laj kolonel ut laj k'aak'alehom we; a'an 
linsaqoonak b'arwi' ninmuhenk, a' li Yos nak'ehok we chi numtaak sa' xb'eeneb' 
li tenamit. 

3At Qaawa', k'aru xwankil li winq naq nakara, ut eb' li ralal xk'ajol laj Adán k'a'ut 
naq jwal nakak'oxlaheb'? 

4Li winq jun apunk ajwi' li xyu'am, ut eb' li xkutan chanchaneb' junaq mu yal 
nanume'k. 

5At Qaawa', chasalab' li choxa ut kub'en chaq, cholatoch'eb' li tzuul ut 
te'b'utzutznaq xsib'el. 

6Chataqla chaq li kaaq ut chasach xch'ooleb'; chakuteb' laasimaj ut chajuk'eb' 
xwankil! 

7Chaye' chaq laawuq' taqe'q ut chinaakol; chinaawisi taxaq sa' xchamal li ha', 
chinaakol sa' ruq'eb' laj ab'l tenamit: 

8xb'aan naq junes b'alaq'il aatin na'elk chi xtz'uumal reheb' ut neke'xpatz' 
laak'ab'a' rik'in tik'ti'. 

9At inYos, tinb'icha cho'q aawe junaq ak' b'ich, tinnima aawu rik'in li aarp li 
lajeeb' ru: 

10laa'at nakatk'ehok reheb' li awab'ej chi q'axok u ut nakakol laj David laj k'anjel 
chawu. 

11Chinaakol chiru li ch'iich' ka'pak'al xq'esnal; chinaakol sa' ruq'eb' laj ab'l 
tenamit, xb'aan naq junes b'alaq'il aatin na'elk chi xtz'uumal reheb' ut 
neke'xpatz' laak'ab'a' rik'in tik'ti'. 

12Eb' li qalal qak'ajol sa' xsaajilaleb' jo'kaqeb' taxaq li ninqi che'; ut eb' li qarab'in 
jo'kaqeb' taxaq li uutz'u'ujinb'il oqech li neke'k'ojlaak wi' eb' li ninqi kab'l. 

13Che'nujaq taxaq eb' li qak'uuleb'aal, b'uyb'utqeb' rik'in chixjunil ru li qawimq; 
che'k'ihanq taxaq li qakarneer chi k'iila o'q'ob' sa'atqeb' chixjunil li qatzuul 
qataq'a. 

14Kawaqeb' ta rib' li qaketomq, maak'a'aq ta chik xhopoxil ut xpahalal li 
qatenamit, chi moko chiwanq japok e sa' li qak'ayiil. 

15Us xaq re li tenamit li naxk'ul chixjunil a'in; us xaq re li tenamit li naxra li 
Qaawa' cho'q xYos! 

Sal 145 

SAALM 145 (144) 
Li x'awab'ejihom li Yos aj rahonel 

1Xb'ich laj David. 

Tinnima laaloq'al, at inYos, at inRey, tinloq'oni laak'ab'a' chi junelik. 

2Tinyoxinq chawu rajlal kutan ut tinterq'usi laak'ab'a' junq'e junq'e kutan. 

3Jwal nim li Qaawa' ut xk'ulub' loq'oniik ru; li xnimal xwankilal ink'a' naru 
xtawb'al ru. 

4Eb' li yuwa'b'ej te'xseeraq'i laab'aanuhom reheb' li ralal xk'ajol; taapuktesimanq 
resil laasachb'ach'oolej chi junelik. 

5Laa'in tin'aatinaq chirix laawankil, chirix laanimal ut li sachb'ach'oolej 
xlajaab'aanu. 

6Taaseeraq'imanq chirix li xninqal ru aab'aanuhom, ut laa'in tinye resil naq jwal 
nim laawankil. 

7Taajultikamanq li xnimal aawusilal ut taayeemanq laatiikilal rik'in sahil ch'oolej. 

8Li Qaawa' a'an aj uxtaan ut natoq'ob'ank u; nim li xkuyum ut numtajenaq li 
xrahom. 

9Jwal chaab'il li Qaawa' rik'in chixjunileb'; nim li ruxtaan sa' xb'eeneb' chixjunil li 
xyoob'tesihom. 

10Che'yoxinq chawu, at Qaawa', chixjunileb' laayoob'tesihom; che'xloq'oni aawu 
eb' li neke'paab'ank aawe. 

11Che'xpuktesi resil li xloq'al laa'awab'ejihom, ut che'seeraq'iq chirix laanimal 
laawankil, 

12re xk'utb'al chiruheb' li poyanam li xninqal ru aab'aanuhom jo'wi' li xloq'al ut li 
xwankil laa'awab'ejihom. 

13Laa'awab'ejihom a'an re junq'e junq'e kutan, ut laawankil wank chi junelik. Li 
Qaawa' a'an tiik xch'ool rik'in li naxye, q'axal chaab'il rik'in chixjunil li naxb'aanu. 

14Li Qaawa' naxkuutu li t'ane'k re, ut naxwaklesi xch'ooleb' chixjunil li 
tawajenaqeb'. 

15Q'es ruheb' chixjunileb' aawik'in, at inYos: neke'royb'eni naq taak'e 
xtzekemqeb' sa' xq'ehil. 

16Ka'ajwi' nakaye' laawuq', ut k'ajo' nakak'ojob' xch'ool chixjunileb'! 

17Tiik xch'ool li Qaawa' sa' chixjunil, ut chaab'il xk'a'uxl rik'in jo'nimal li 
naxb'aanu. 

18Nach' wank li Qaawa' rik'ineb' li neke'yaab'ank li xk'ab'a', rik'ineb' li 
neke'xyaab'a xk'ab'a' chi anchaleb' xch'ool. 

19A'an naxb'aanu li k'aru neke'raj eb' li neke'paab'ank re; narab'i li xyaab' 
xkuxeb' ut naxkoleb'. 

20Li Qaawa' naxk'aak'aleheb' li neke'rahok re, ab'an naxsach ruheb' li ink'a' useb' 
xna'leb'. 

21Junelik taxaq tinnima ru li Qaawa' rik'in xtz'uumal we! Chixjunileb' taxaq 
che'xloq'oni li xloq'laj k'ab'a' junq'e junq'e kutan! 

Sal 146 

SAALM 146 (145) 
Li Qaawa' a'an nim xwankil ut aj uxtaan 

1Aleluya! Tinnima ru li Qaawa' chi anchal linch'ool. 

2Tinnima xloq'al li Qaawa' jo' najtil tinwanq sa' ruuchich'och'; tinb'ichanq cho'q 
re linYos jo' najtil chik tinyo'yooq. 

3Meesik' xk'ojob'ankil eech'ool rik'ineb' li xninqal ru winq: a'an yal winqeb', ut 
ink'a' naru texkole'q xb'aaneb'. 

4Te'elq xmusiq', ut ch'och' te'sutq'iiq wi': sa' ajwi' li kutan a'an taaraqe'q chixjunil 
li xk'uub'ahomeb'. 

5Us xaq re li kaw xch'ool chirix li xYos laj Jakob, a' li xaqxo li royb'enihom rik'in li 
Qaawa' li xYos: 

6a'an laj winqob'resihom re choxach'och', a'an kiyiib'ank re li palaw ut chixjunil li 
wank chisa'. Li Qaawa' wank sa' tiikilal chi junelik. 

7A'an naraqok aatin chirixeb' li rahob'tesinb'ileb' ut naxk'e xwaheb' li te'tz'okaaq. 
Li Qaawa' narach'ab' li wankeb' sa' tz'alam, 

8ut naxte xsa' ruheb' li mutz'; li Qaawa' naxwaklesi wi' chik li xe't'ane'k, ut 
naxraheb' li tiikeb' xch'ool; 

9li Qaawa' naxkoleb' laj ab'l tenamit, naril li neb'a'yox ut li xmalka'an, ab'an 
naxpo' xk'a'uxl li ink'a' us xna'leb'. 

10Li Qaawa' na'awab'ejink chi junelik. At Sión, wank xwankil laaYos junq'e junq'e 
kutan. Aleluya! 

Sal 147 

SAALM 147 (146-147) 
B'ich cho'q re li Qaawa' nim xwankil 

1Aleluya! Chenimaaq xk'ab'a' li Qaawa' xb'aan naq q'axal us xb'ichankil; 
cheloq'oni ru li qaYos xb'aan naq xk'ulub' naq taak'ehe'q xloq'al. 

2Li Qaawa' xwaklesi wi' chik Jerusalén, ut xch'utub'eb' laj Israel li xe'cha'cha'iik. 

3Xk'irtasiheb' li toq'ob'eb' ru ut xb'an chixjunileb' li xtiq'ilaleb'. 

4Naxnaw jo'k'ihaleb' li chahim ut naxb'oq li junjunq rik'in xk'ab'a'. 

5Q'axal nim xwankil li qaYos, k'ajo' naq kaw rib'; ink'a' naru xb'isb'al li xchamal li 
xna'leb'. 

6Li Qaawa' naxwaklesi li kub'enaq xwankil; ab'an naxk'utzub' toj sa' pojtz' li 
ink'a' us xch'ool. 

7Chexb'ichanq chiru li Qaawa' re xk'eeb'al xloq'al, ch'e'omaq li aarp cho'q re li 
qaYos! 

8A'an namoyok li choxa rik'ineb' li choql, naxkawresi li hab' cho'q re li ch'och' ut 
nak'ehok chi yo'laak li raxpim sa'atqeb' li loq'laj tzuultaq'a. 

9A'an nak'ehok xwa eb' li ketomq ut naxch'oolaniheb' li ral li tz'oq naq yookeb' 
chi yaab'ak. 

10Li Qaawa' ink'a' nawulak chiru li xkawilal li kawaay, chi moko nasaho'k xch'ool 
rik'in xseeb'al li winq; 

11naxraheb' b'an li neke'paab'ank re, eb' li k'ojk'ookeb' xch'ool rik'in li xrahom. 

12Chaloq'oni ru li Qaawa', at Jerusalén, chanima ru laaYos, at Sión! 

13A'an xk'ehok xkawub' laawokeb'aal ut xrosob'tesiheb' laawalal aak'ajol 
chasutam; 

14xk'ojob' tuqtuukilal sa'atqeb' laanub'ajlil, ut nakatxch'oolani rik'in chaab'il 
tzekemq. 

15Naxtaqla chaq li resilal sa' ruuchich'och', ut k'ajo' naq na'aanilak li raatin! 

16Chanchan li noq' naq naxk'e chaq li ratz'amke; naxhiri li xchu'ke kama' naq 
napajiik li cha. 

17Naxkut li saqb'ach kama' li xk'aj wa; ani tawi' taakuyuq li ke taqlanb'il xb'aan? 

18Naxtaqla chaq li raatin ut naxha'ob'resi chixjunil; naxwaklesi li iq', ut nab'eek 
wi' chik roq li ha'. 

19Naxpuktesi li raatin re laj Jakob, naxk'ut li xchaq'rab' ut li xtaqlahom chiru laj 
Israel. 

20Ink'a' xb'aanu a'in re jun chik tenamit, chi moko xk'e chi xnaweb' junaq li 
xchaq'rab'. Aleluya! 

Sal 148 

Li xyoob'tesihom li Yos naxnima ru laj Eechal re 

1Aleluya! Chenima ru li Qaawa' toj sa' choxa, chenima ru li Qaawa' toj taqe'q! 

2Chejunilex li x'ánjel chenima ru; chenima ru chejunilex li nekexk'anjelak chiru! 

3Saq'e ut po, chenima ru li Qaawa'; ex chahim li nekexlemtz'unk taqe'q, chenima 
ru li Qaawa'. 

4At choxa li jwal nim aateram, jo'wi' at ha' li wankat sa' xb'een li choxa, chenima 
ru li Qaawa'. 

5Chek'e xloq'al li xk'ab'a' li Qaawa' chejunilex, xb'aan naq ki'aatinak, ut jo'kan 
ki'uxk; 

6kexxk'ojob' sa' leena'aj chi junajwa, kixxaqab' li xchaq'rab', ut maajoq'e taa'oso'q 
xwankil. 

7Chenima ru li Qaawa' chalen toj arin sa' ruuchich'och' chejunilex li xninqal xul ut 
li xchamal jul re li palaw, 

8laa'ex xam ut saqb'ach, ratz'amke ut k'ajob', laa'at kaqsut-iq' li nakak'anjela ru li 
xchaq'rab', 

9laa'ex tzuul ut chejunilex li b'ool, laa'ex che' li nekex'uuchink ut chejunilex li 
yaw, 

10laa'ex josq' aj xul ut chejunilex li ketomq, laa'ex li nekejukuki eerib' chiru 
ch'och' jo'wi' li nekexrupupik chiru choxa, 

11laa'ex x'awab'ej li ruuchich'och' ut chejunilex li tenamit, ex xninqalex ru winq 
ut chejunilex laj raqol aatin sa' ruuchich'och', 

12ex saaj winq ut ex saaj ixq, ex cheekel winq eerochb'eeneb' li kok'al! 

13Cheterq'usi xk'ab'a' li Qaawa' 

xb'aan naq ka'ajwi' li xk'ab'a' jwal nim xloq'al; 
xaqxo li xwankil sa' xb'een li choxach'och'! 

14A'an laj k'ehol xkawilal li xtenamit! 

Jo'kan naq eb' laj paab'anel neke'xnima xloq'al; 
neke'xterq'usi li xk'ab'a' eb' laj Israel,li tenamit sik'b'il ru xb'aan. 
Aleluya! 

Sal 149 

Jun ak' b'ich cho'q re li Qaawa' 

1Aleluya! Cheb'ichaaq junaq ak' b'ich cho'q re li Qaawa', chek'ehaq xloq'al sa' 
xch'utameb' li neke'rahok re! 

2Chisaho'q sa' eech'ool chejunilex aj Israel: a'an laj yoob'tesihom eere. Sahoqex 
laa'ex ralal xk'ajol Sión, xb'aan naq a'an leeRey! 

3Chenimaaq li xk'ab'a' rik'in xajok, chexb'ichanq ut chexwajb'aq rik'in tun ut 
aarp! 

4Xb'aan naq li Qaawa' naxra li xtenamit ut naroxloq'iheb' li tuulan rik'in li kolb'a 
ib'. 

5Chinimaaq xloq'al li Yos xb'aaneb' li neke'rahok re; toj sa' li xch'aateb' che'xjap 
re xb'aan xsahilaleb' xch'ool. 

6Che'xterq'usi xk'ab'a' rik'in xtz'uumal reheb' ut chiwanq sa' ruq'eb' li ch'iich' 
ka'pak'al xq'esnal: 

7re naq twanq eeqajunk sa' xb'eeneb' li poyanam, jo'wi' te'rahob'tesiiq li 
maak'a'eb' xpaab'aal; 

8re xk'eeb'al sa' tz'alam chixjunileb' li awab'ej, ut xb'ak'b'aleb' rik'in chapleb' 
ch'iich' li neke'taqlank reheb'; 

9re naq taatz'aqloq ru li tz'iib'anb'il sa' li raqb'a aatin. A'an xnimal xloq'al cho'q 
reheb' chixjunil laj paab'anel. Aleluya! 

Sal 150 

Chenima ru li Qaawa' 

1Aleluya! Chenima ru li Qaawa' sa' li xloq'laj ochoch, chek'ehaq xloq'al li Qaawa' 
sa' li choxa, li reetalil li xwankil. 

2Chenima ru sa' xk'ab'a' li xninqal xb'aanuhom, chenima li xk'ab'a' xb'aan naq 
numtajenaq li xwankil. 

3K'ehomaq xloq'al rik'in xyaab'asinkil li tronpeet, k'ehomaq xloq'al rik'in aarp ut 
kitaar. 

4Chenima ru rik'in tun ut xajok, chenima ru rik'in xolb' ut chirimiiy. 

5Chenima li xk'ab'a' rik'in tzojtzoj tun, chenima li xk'ab'a' rik'in chixjunileb' li 
wajb'. 

6Chixjunil li wank xyu'am chixnimaaq xk'ab'a' li Qaawa'! Aleluya! 

Pr 

Pr 1 

A'an a'in xyaalal li hu a'in 

1A'an a'in xyehom laj Salomón, ralal laj David, awab'ej re Israel, 

2re xk'utb'al li chaab'il na'leb' ut tzolok, re xtawb'al xyaalal li xninqal ru k'a'uxl, 

3re xnawb'al li chaab'il b'e, a' li tiikil ch'oolej, li chaab'ilal, b'ar wank li us ut li 
ink'a' us, 

4re naq wanq xk'a'uxeb' li ink'a' neke'xnaw k'oxlak, ut wanq xna'leb'eb' li toj 
saajeb' re te'xk'oxla chi us k'aru te'xb'aanu. 

5Li wank xna'leb' ut seeb' xk'a'uxl naxk'e xch'ool chi rab'inkil, ut chi jo'kan 
naxtaw xtz'aqob' li xna'leb' ut li xk'a'uxl, 

6re xtawb'al xyaalal li xyehomeb' li wankeb' xna'leb', jo'wi' eb' li muqmuukil ut 
jaljookil ru aatin li ch'a'aj xtawb'al ru. 

7Li roxloq'inkil li Qaawa' a'an xtiklajik li chaab'il k'a'uxl; eb' li jip 
neke'xtz'eqtaana li tije'k ut li q'use'k. 

I. LI XB'EEN XSEERAQ' LI CHAAB'IL NA'LEB' (1,8-9,18) 
Maataaqe eb' laj takchi' 

8At walal ink'ajol, ab'i laaq'usb'al xb'aan laayuwa' ut maatz'eq chirix laach'ool 
laatijb'al xb'aan laana', 

9xb'aan naq li raatin laana' laayuwa' jo'kaq junaq koroon sa' laajolom, jo'kaq 
junaq chaab'il q'ol chakux laa'at. 

10Wi eb' laj maak te'raj aatakchi'inkil, maapaab'eb', at walal. 

11Mare anchal te'xye aawe: “Kim chiqix, qaramaq sa' b'e li maak'a' xmaak re 
xkamsinkil chi maak'a' xyaalal. 

12Qanuq'aqeb' chi yo'yo li tiikeb' xch'ool, jo' li kamk naxb'aanu reheb' li neke'xik 
sa' xjulel kamenaq. 

13Chi jo'kan tqeechani k'iila paay chi sahil eechej, tqanujob'resi li qochoch ut 
toob'ihomo'q. 

14Kim chiqix ut tqawotz li k'aru tqeechani”, cha'qeb'. 

15At walal ink'ajol, maapaab' a'an, matxik chirixeb' ut maataaqe li xb'eheb', 

16xb'aan naq neke'xseeb'a rib' chi xb'aanunkil li maa'usilal ut chi xkamsinkil li ras 
riitz'ineb'. 

17Maak'a' rajb'al xk'eeb'al li ra'al wi eb' li kok' xul yookeb' xk'eeb'al reetal a'an. 



1158 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

18Ab'anan eb' a'an a' ajwi' li xra'aleb' yookeb' chi xkawresinkil, neke'xk'uub' li 
xkamikeb'. 

19A'an a'in li te'xk'ul eb' li neke'atawank b'ihomal: taasachq li xyu'ameb' xb'aan li 
k'aru neke'xrahi ru. 

Li xb'oqom li chaab'il k'a'uxl 

20Li chaab'il k'a'uxl yo chi aatinak sa'eb' li b'e ut na'ab'iik li xyaab' xkux sa' li 
k'ayiil. 

21Nab'oqok b'arwi' neke'ch'utlaak li poyanam, ut naxjap re chi xyeeb'al sa' 
rokeb'aal li tenamit: 

22“Laa'ex li maak'a' eena'leb', jo' najtil chik teeraj wank sa' xmajelal leena'leb'? Ut 
laa'ex li nekeq'etq'eti eerib', jo' najtil chik texwanq sa' leeq'etq'etil? Ex jip, toj 
jo'q'e teekanab' xtz'eqtaanankil li chaab'il k'a'uxl? 

23Chek'ehaq reetal leetijb'al inb'aan, ut laa'in tinhoy linmusiq' sa' eeb'een; tink'e 
chetaw xyaalal li waatin. 

24Ab'an xexinb'oq ut ink'a' xeraj wab'inkil; xinye eere naq texchalq wik'in, ut 
maajun sa' eeyanq xsumenk. 

25Xetz'eqtaana b'an chixjunileb' li waatin ut ink'a' xeraj xk'ulub'ankil linq'usum. 

26Jo'kan naq laa'in ajwi' tinse'eq naq taachalq li rahilal sa' eeb'een, texinse'e naq 
taa'ok leexiw, 

27naq li xiwak tox'elq jo' junaq kaqsut-iq', naq li rahilal taachalq jo' li muqyax, ut 
toxexxtaw li raaxiik' ut li rahil ch'oolej. 

28“Toja' naq tineeb'oq, ab'anan laa'in ink'a' tinchaq'oq; tineesik', ab'anan ink'a' 
tineetaw. 

29Xb'aan naq xetz'eqtaana li chaab'il k'a'uxl ut ink'a' xeraj roxloq'inkil li Qaawa'. 

30Ink'a' xeraj rab'inkil li waatin chi moko xepaab' linq'usum. 

31Jo'kan naq teek'ul reeqaj leeb'aanuhom ut texnujaq rik'in leeyib' aj na'leb'. 

32Eb' li ink'a' neke'xnaw k'oxlak neke'kamk, xb'aan naq ink'a' neke'raj xk'ulb'al li 
xna'leb'eb'; ut eb' li jip neke'sachk xb'aan naq ink'a' neke'xk'e xch'ool chi tzolok. 

33A'ut li naxk'e xch'ool chi wab'inkil taawanq xyu'am sa' tuqtuukilal; sa taawanq 
ut ink'a' taaxiwaq xb'aan li rahilal”. 

Pr 2 

Li nokoorusila wi' li chaab'il na'leb' 

1At walal ink'ajol, chak'ulub'an li waatin ut chak'uula sa' laach'ool lintaqlahom; 

2k'e aach'ool chi rab'inkil li choxahil na'leb' ut xtawb'al ru li chaab'il k'a'uxl. 

3Chatz'aama ut chawelaji li seeb'al k'a'uxl; 

4chasik' a'an jo' nasik'mank li tumin, ut k'e aach'ool chirix jo' nasik'e'k li b'ihomal. 

5Chi jo'kan taataw xyaalal li roxloq'inkil li Qaawa' jo' ajwi' taanaw ru A'an chi 
yaal. 

6Xb'aan naq a' li Qaawa' nak'ehok re li chaab'il k'a'uxl; rik'in A'an nachalk li 
nawok ut li na'leb'ak. 

7Li Yos naxtenq'a ut naxk'aak'ale li nawank sa' tiikilal ut chaab'ilal; 

8naril li xyu'ameb' li tiikeb' xch'ool ut naxkoleb' li neke'paab'ank chiru. 

9Taanaw ajwi' xyaalal li tiikil ch'oolej ut li yaal, ut taataw ru k'aru li chaab'ilal. 

10Xb'aan naq toxaataw li choxahil na'leb' ut taayal xsahil li nawok. 

11Li seeb'al k'a'uxl ut li chaab'il nawok tatxk'aak'ale ut tatxkol, 

12tatrisi sa' li ink'a' usil b'e ut tatxkol chiruheb' laj b'alaq', 

13chiruheb' li xe'xkanab' li chaab'il b'e ut xe'xk'am xb'ehil li q'oqyink, 

14a'eb' li neke'saho'k xch'ool chi xb'aanunkil li ink'a' us ut k'ojk'o xch'ooleb' sa' li 
maa'usilal, 

15eb' li ink'a' neke'b'eek sa' tiikilal ut neke'sachje'k sa' li xb'eheb'. 

16Tatxkol ajwi' chiru li rixaqil li junchik li naq'unb'esink rik'in q'unil aatin: 

17naxtz'eqtaana li xsum'aatin sumsu wi' chalen sa' xsaajilal ut naxtz'eq chirix 
xch'ool li xsumwank rik'in li xYos. 

18Li b'e li naxik sa' rochoch li ixq a'an, nak'amok sa' li kamk, sa' xna'ajeb' li 
kamenaq. 

19Eb' li neke'xik aran, ink'a' chik neke'sutq'iik chaq, chi moko toxe'xtaw xb'ehil li 
yu'am. 

20A'ut laa'at, at walal, chataaqe xb'e eb' li chaab'ileb' xch'ool, ut wanqat sa' tiikilal. 

21Xb'aan naq ka'ajwi' li tiikeb' xch'ool te'wanq sa' li ch'och' a'in, ut te'kanaaq arin 
chi junelik. 

22A'ut eb' li ink'a' useb' xna'leb' isinb'ilaqeb' sa' li na'ajej a'in; eb' laj b'alaq' 
te'sachmanq chi junwaakaj. 

Pr 3 

Chanru xtawb'al li chaab'il na'leb' 

1At walal ink'ajol, misachk sa' laach'ool link'utum ut k'uula sa' laawaanm 
linchaq'rab'; 

2chi jo'kan taanajto'q roq laayu'am ut us tat-elq sa' chixjunil, chiru k'iila chihab'. 

3B'aanu li yaal ut li rahok chi junelik; chak'uulaheb' jo' junaq chaab'il q'ol chakux, 
ut chatz'iib'aheb' sa' laach'ool. 

4Chi jo'kan osob'tesinb'ilaqat xb'aan li Yos ut taak'ehe'q aaloq'al xb'aaneb' li 
tenamit. 

5K'ojk'ooq aach'ool rik'in li Yos chi junelik, ut maawa' rik'in laak'a'uxl laana'leb'. 

6Sa' chixjunil li k'aru taab'aanu wanq sa' aach'ool li Qaawa' Yos, ut A'an 
tixtiikob'resi laab'e. 

7Maaye aawib' naq k'ajo' aana'leb'; chawoxloq'i li Qaawa' ut chatz'eqtaana li 
ink'a' us. 

8Chi jo'kan maak'a'aq aayajel ut q'axal kawaq aawib'. 

9Chak'e xloq'al li Qaawa' rik'ineb' laasahil eechej ut rik'inatq li xb'een ru 
laawawimq. 

10Chi jo'kan eb' laak'uuleb'aal te'nujaq chi ixim, ut jwal naab'alaq laa'ak' b'iin. 

11At walal ink'ajol, maatz'eqtaana laatijb'al xb'aan li Qaawa', chi moko tatch'i'taaq 
naq tatxq'us, 

12xb'aan naq li Qaawa' naxq'us li naxra, jo' jun li yuwa'b'ej naxq'us li ralal raaro 
xb'aan. 

13Us xaq reheb' li xe'xtaw li chaab'il na'leb', us xaq reheb' li wankeb' xseeb'al 
xk'a'uxeb'. 

14A'an jwal us wi' chik chiru xk'eeb'al li tumin sa' yakleb'aal tumin; jwal terto 
xtz'aq chiru li oor. 

15Li chaab'il k'a'uxl q'axal xchaq'alil ru chiru li lemtz'il q'ol; maak'a' naru 
xjuntaq'eetankil wi'. 

16Rik'in li xnim uq' naxyeechi'i aayu'am najt roq, ut rik'in li junchik naxyeechi'i 
aab'ihomal ut aaloq'al. 

17Xtaaqenkil li xnums, a'an q'axal sahilal; wi tatb'eeq jo' naxye a'an, tatwanq sa' 
tuqtuukilal. 

18A'an li che' nak'ehok yu'am reheb' li neke'tawok re: us xaq reheb' li 
neke'eechanink re. 

19Li Qaawa' kixk'ojob' li ruuchich'och' rik'in xnimal k'a'uxl; kixkupub' li choxa 
rik'in li xseeb'al xch'ool. 

20Sa' xk'ab'a' li xnawom jachjookeb' li ha', ut eb' li choql neke'xk'e li xchu'ke. 

21At walal ink'ajol, k'uula sa' laach'ool li chaab'il na'leb' ut k'a'uxl, ut misachk 
chawu li wank sa' xyaalal: 

22a'anaq yu'am cho'q aawe ut xsahob' aawu jo' jun lemtz'il q'ol. 

23Chi jo'kan tatb'eeq sa' xyaalal ut ink'a' taatichk'oq laawoq. 

24Maak'a' taaxiwa naq tatyoklaaq; ut naq akaq xatsotlaak, sa tatwarq. 

25Ink'a' taaxiwa li rahilal taachalq chi junpaat, chi moko li xsachikeb' li ink'a' 
useb' xch'ool, 

26xb'aan naq li Qaawa' wanq aawik'in ut ink'a' tatxk'e chi t'ane'k sa'eb' li ra'al. 

27Maaram junaq usilal reheb' li neke'raj tenq'aak, wi wank chawu xb'aanunkil. 

28Maaye re laawas aawiitz'in: “Toj wulaj tatintenq'a”, naq wan chawu xtenq'ankil 
anaqwan. 

29Matyoob'ank rahilal chirix laawas aawiitz'in li k'ojk'o xch'ool chawix. 

30Matpleetik rik'in anihaq, wi maajun xb'aanunk rahilal aawe. 

31Maakaqaliheb' li neke'yoob'ank raaxiik', chi moko chatzol aawe li k'aru 
neke'xb'aanu, 

32xb'aan naq li Qaawa' xik' narileb' li ink'a' useb' xna'leb', ab'an naxraheb' li 
tiikeb' xch'ool. 

33Li xmajewahom li Qaawa' wank sa' rochoch li naxb'aanu li maa'usilal; ab'an 
osob'tesinb'il li xjunkab'al li tiik xch'ool. 

34Li Qaawa' naxse'eb' li neke'xnimob'resi rib', ab'an narusilaheb' li kub'enaqeb' 
xwankil. 

35Eb' li wankeb' xna'leb' te'reechani li loq'al; ab'an tz'eqtaananb'ilaqeb' li 
maak'a'eb' xna'leb'. 

Pr 4 

Xsik'b'al ru ut xk'uulankil li chaab'il na'leb' k'a'uxl 

1Ex walal ink'ajol, ab'ihomaq leetijb'al xb'aan leeyuwa'; k'ehomaq eech'ool chi 
xtawb'al eena'leb'. 

2Jwal chaab'il li na'leb' nekexintzol wi'; jo'kan naq meetz'eqtaana li nink'ut cheru. 

3Laa'in ajwi' xink'uula'alo': k'ajo' naq xinxra linna'. 

4Ut linyuwa' xk'e chaq inna'leb', xye we chi jo'ka'in: “K'uula sa' laach'ool eb' li 
waatin; paab' linchaq'rab', ut tatyo'yooq. 

5Sik' li chaab'il na'leb', ut chiwanq xseeb'al laach'ool; maatz'eqtaanaheb', chi 
moko chisachq sa' laach'ool li k'aru ninye. 

6Wi nakara li chaab'il na'leb' ut maajun sut nakatz'eqtaana, a'an tatxtenq'a ut 
tatxkol. 

7Chayal aaq'e chi xtawb'al aana'leb'; chaweechani li seeb'al k'a'uxl, us ta tento 
xk'ayinkil laajunkab'lal. 

8Chara li chaab'il na'leb', ut a'an tixterq'usi laaloq'al; chajunaji aawib' rik'in, ut 
a'an tixxaqab' laawankil. 

9Sa' laajolom tixk'e jun lemtz'il q'ol ut tixsi aawe jun xchaq'alil ru koroon”. 

10Ab'i, at walal; k'ulub'a li waatin, re naq najtaq roq laayu'am sa' ruuchich'och'. 

11Yookin chi xk'utb'al chawu li chaab'il b'e, ut nakatintzol rik'in li chaab'il na'leb'. 

12Chi jo'kan sa' laab'eenik maak'a' taach'i'ch'i'inq aawe, ut wi tat-aanilaq, ink'a' 
tattichk'oq. 

13Chap aawib' chi kaw rik'in li nink'ut chawu, ut maawach'ab' chik; k'uula sa' 
laach'ool xb'aan naq a'an laayu'am. 

14Matxik chirixeb' li ink'a' useb' xna'leb', chi moko chataaqe xb'eheb' li ink'a' 
chaab'ileb' xch'ool. 

15Chakol aawib' chiruheb' ut maataaqe li xb'eheb'; isi aawib' chiruheb' ut ayu chi 
uub'ej. 

16Xb'aan naq eb' a'an ink'a' neke'ruuk chi wark, wi ink'a' xe'b'aanunk maa'usilal; 
ut ink'a' nakub'eek xwaraheb', wi ink'a' xe'xrahob'tesi junaq xb'enwa. 

17Li xwaheb', a'an li maa'usilal; ut li ruk'a'eb', a'an li raaxiik'. 

18Li xyu'ameb' li tiikeb' xch'ool a'an chanchan xsaqenkil li hik'e'k: na'ok chi 
lemtz'unk toj reetal nakutano'k ru sa' wa'leb'. 

19A'ut li xyu'ameb' li ink'a' useb' xch'ool a'an chanchan li aak'ab': chi moko 
neke'xnaw b'ar xe'tichk'ok. 

20At walal ink'ajol, ab'i li waatin; chak'e reetal li ninye aawe. 

21Misachk chawu, k'uula b'an sa' xchamal laawaanm. 

22Xb'aan naq a'an li yu'am cho'q re li ani nak'ulub'ank re; a'an chanchan jun li 
b'an nak'ehok kawilal. 

23Xb'een xb'een chab'eresi laak'a'uxl, xb'aan naq rik'in a'an natiklaak li yu'am. 

24Isi sa' xtz'uumal aawe chixjunil li tik'ti' jo' ajwi' li b'alaq'il aatin. 

25Tiik tat-iloq chawu ut k'e reetal li k'aru us. 

26Chatiikob'resi ru laab'e, re naq maak'a' taak'ul sa' laab'eenik. 

27Maajal laab'e, chi moko sa' laanim uq' chi moko sa' laatz'e uq' tatxik; ut junelik 
wanqat sa' tiikilal. 

Pr 5 

Li ixq ink'a' us xna'leb' naxsachb'esi li winq 

1At walal ink'ajol, paab' linchaab'il na'leb'; k'uula sa' laach'ool li xseeb'al ink'a'uxl. 

2Chi jo'kan taak'oxla rix li taaye, ut tat-aatinaq chi wank aana'leb'. 

3Xb'aan naq li ixq li ink'a' us xch'ool na'aatinak rik'in q'unil aatin, chanchan xki'al 
li xya'al kab'; a'an naxnaw q'unb'esink kama' wi' xsahil li aseeyt. 

4Ab'an q'axal ra noxraqe'q wi', jo' li b'aqche' malaj li xyok'om junaq ch'iich' 
ka'pak'al xq'esnal. 

5Xtaaqenkil li ixq a'an, a'an re kamk; ut li xb'e tiik naxik sa' li xb'alb'a. 

6Li ixq a'an maak'a' naraj wi' li xb'ehil li yu'am, chi moko naxk'e reetal naq yo chi 
sachk. 

7Jo'kan b'i', at walal, paab' li waatin ut misachk sa' laach'ool li ninye aawe. 

8Matxik chirix li ixq ink'a' us xna'leb', chi moko chatjiloq chire li rochoch. 

9Maaq'axtesi laayu'am chi moko laakawilal sa' ruq'eb' li josq' aj winq, k'ajo' naq 
tate'xrahob'tesi; 

10re naq maajun aj ab'l poyanam tixyal xsahil laajunkab'lal chi moko sa' ruq' jalan 
chik tox'oso'q li xakamsi wi' aawib' chi k'anjelak. 

11Mare anchal ra taaweek'a moqon naq yooqat chi oso'k ut maak'a'aq chik 
xkawilal laawoq laawuq'. 

12Ut taaye: “K'a'ut naq ink'a' xinpaab' linq'usb'al? K'a'ut naq xintz'eqtaana 
lintzolb'al? 

13Ink'a' xwaj xpaab'ankil laj tzolonel we, chi moko xink'ulub'a xna'leb'eb' li 
xe'q'usuk we. 

14Ut anaqwan ka'aj chik maa xin'oso'k xb'aan li rahilal chiru chixjunileb' 
linkomonil”. 

Chara laawixaqil 

15K'ojob' aach'ool rik'in laawixaqil, ut yal xsahil li rahok ka'ajwi' sa' laawochoch. 

16Maab'atz'unle laayu'am sa' b'e, chi moko chara jalan chik li ixq. 

17Aawehaq aajunes laawixaqil, ut maawotz xsahil li sumlaak rik'in jalan chik. 

18Osob'tesinb'ilaq taxaq laasum'aatin, ut sahaq aach'ool rik'in laawixaqil li 
xatsumlaak wi' sa' laasaajilal! 

19A'an q'un ut chaab'il xch'ool kama' jun li ch'ina'usil kej. Chik'ojlaaq taxaq 
aach'ool chi wank rik'in, ut a'anaq xnimal xsahil laawaanm chi junelik. 

20At walal ink'ajol, k'a'ut naq taak'e aach'ool chirix li ab'li ixq? K'a'ut naq 
taaq'axtesi aawib' re li maawa' aawixaqil? 

21Li Qaawa' naril li xna'leb' li junjunq ut naxk'e reetal li xb'aanuhom. 

22Li ink'a' us xch'ool nat'ane'k sa' li xmaa'usilal; a' ajwi' li xmaak nasachok re. 

23Li xmaak'a'il xna'leb' taakamsinq re, ut li xmemil ut li xjipil taasachoq re. 

Pr 6 

Q'usuk chirix k'asok 

1At walal ink'ajol, wi xatk'asok chirix laawas aawiitz'in; wi xasume xtojb'al li 
xk'as junaq ink'a' nakanaw ru; 

2wi xaye laawaatin ut xab'ak' aawib' rik'in laayeechi'om, 

3maak'e aawib' chi chape'k, at walal, ut b'aanu a'in re xkolb'al aawib' chiru 
laawas aawiitz'in: ayu sa' rochoch, tz'aaman elajin chiru; 

4matwark ut mathilank toj reetal taayiib' ru laach'a'ajkilal. 

5Kol aawib' jo' naxb'aanu li yuk chiru li ch'imb', kama' naxb'aanu li xik'anel xul 
chiru li ra'al. 

Laj q'em ut li sank 

6Laa'at li ink'a' nawulak chawu k'anjelak, il li sank, chak'e reetal chanru yo chi 
k'anjelak ut tzol aawib' rik'in. 

7Us ta maajun najolomink re ut maak'a' aj taqlanel chi moko aj eechal re, 

8ab'an sa' saq'ehil naxch'utub' li xtzekemq ut naxk'uula li xwa sa' xq'ehil li q'olok. 

9Ut laa'at li ink'a' nawulak chawu k'anjelak, toj jo'q'e sotsooqat, jo'q'e taa'ajq 
aawu sa' laawara? 

10Nakatwark junpaataq, nakatxiiqank; chirix chik a'an nakathilank chi moq'mo 
laatel. 

11Ut maak'a' sa' aach'ool naq taachalq li neb'a'il, k'utaamil chawu li we'ej jo' 
junaq aj elq', jo' junaq aj b'eeninel rib'. 

Li ink'a' us xch'ool 

12Li ink'a' us xch'ool ut yib'ru xna'leb' junes tik'ti' na'elk chi xtz'uumal re; 

13naxmutz' jun li ru, yal naxkelo li roq naq nab'eek, nak'utb'esink rik'in ru'uj ruq'. 

14Yib'ru li xna'leb': junes maa'usilal wank sa' xch'ool ut junelik yo chi xyoob'ankil 
raaxiik'. 

15Jo'kan naq taanaq li rahilal sa' xb'een chi maak'a' sa' xch'ool; taa'oso'q chi 
junpaat, chi maak'a' chik xja'lenkil. 

Li k'aru ink'a' nawulak chiru li Yos 

16Wank waqib' li na'leb', malaj wuqub', li ink'a' nawulak chiru li Yos ut xik' 
na'ile'k xb'aan chi junajwa: 

17li q'etq'etil, li tik'ti'ik, li kamsink poyanam maak'a'eb' xmaak, 

18li k'uub'ank maa'usilal, li xrahinkil ut ratawankil li ink'a' us, 

19li q'ab'ank sa' li raqleb'aal aatin ut li yoob'ank raaxiik' sa' xyanqeb' li tenamit. 

Li muxuk sumlaak 

20At walal ink'ajol, k'e sa' laach'ool li raatin ut li xq'usum laana' laayuwa'. 

21Chatz'iib'a sa' laawaanm ut chiwanq sa' laak'a'uxl jo' junaq chaab'il q'ol chakux 
laa'at. 

22A'an tk'amoq aab'e naq tatb'eeq; tatxk'aak'ale naq tatsotlaaq; ut taaseeraq'iq 
aawik'in naq taa'ajq aawu. 

23Xb'aan naq li chaq'rab' ut li taqlahom, a'an jun lochlookil xam; li qatijb'al ut 
qaq'usb'al a'an xb'ehil li yu'am. 

24A'an tatxkol chiru li ixq ink'a' us xch'ool, ut chiruheb' li b'alaq'il aatin naxye li 
ab'li ixq. 

25Maak'e aawib' chi q'unb'esiik xb'aan li xch'ina'usal, chi moko chakanab' aawib' 
chi xb'alaq'i xb'aan li rilob'aal. 

26Laj yumb'eet nak'ojlaak xch'ool yal rik'in li xwa; ab'an laj muxul sumlaak li 
k'aru naxsik', a'an xsachb'al laayu'am. 

27Ma naru tab'i' xk'amb'al xam chire laach'ool chi ink'a' taak'atq laab'aatal? 

28Ma naru tatb'eeq sa' xb'een ru xam chi ink'a' ta taak'at laawoq? 

29Jo'kan ajwi' naxk'ul li naxch'ik rib' rik'in rixaqil li ras riitz'in: chixjunil li 
nach'e'ok re li ixq a'an, ink'a' taakuymanq li xmaak. 

30Maajun natz'eqtaanank re junaq aj elq' wi na'elq'ak xb'aan xtz'okajik; 

31ab'an wi natawe'k chi elq'ak, tento tixk'e wuqub' wa chik xk'ihal li reeqaj, jo'wi' 
chixjunil li xjunkab'lal. 

32Ab'an li naxch'ik rib' rik'in junaq ab'li ixq, xjunes rib' naxsach li xyu'am. 

33Tento tixkuy sak'e'k ut hob'e'k, ut xutaanal taakanaaq wi' chi junelik. 

34Xb'aan naq li b'eelomej aj sowen, a'an chanchan li xam; ink'a' taakuyuq naq 
twulaq xkutankil li eeqajunk. 

35Ink'a' tk'ojlaaq xch'ool rik'in k'a'aq re ru; us ta chixjunil li xb'ihomal li 
ruuchich'och' taak'ehe'q re cho'q reeqaj, ab'anan ink'a' tixk'ulub'an. 

Pr 7 

Li xna'leb' li ixq aj yumb'eet 

1At walal ink'ajol, paab' li waatin ut tz'iib'a sa' laawaanm laachaq'rab'inkil 
inb'aan. 

2K'anjela ru linchaq'rab', ut taawanq aayu'am; k'uula sa' laach'ool jo' li sahil 
eechej. 

3Chatz'ejwali aawib' rik'in, ut maatz'eq chirix laawaanm. 

4K'ul li chaab'il na'leb' jo' tawi' aawanab', ut li seeb'al k'a'uxl jo' aawech'alal. 

5A'an taakoloq aawe chiru li ixq ink'a' us xna'leb', chiru li ixq aj b'alaq' li naraj 
aaluktesinkil rik'in q'unil aatin. 

6Sa' jun kutan yookin chi ilok sa' xb'entaanil li wochoch, 

7ut ke'wil jun ch'uuteb' li saaj al li maak'a'eb' xna'leb'; ut sa' xyanqeb' a'an wank 
jun li maak'a' xk'a'uxl. 

8Naq kiwulak sa' xaalib'e, kiq'axonk junpak'al ut tiik koho sa' rochoch jun li ixq 
ink'a' us xch'ool. 

9Ak yo chi ewuuk, ak ok re li q'oqyink. 

10Toja' naq li ixq ki'elk chaq chi xk'ulb'al, tiqto chaq chi chaab'il; ut na'ilok jo' 
junaq aj yumb'eet. 

11A'an jun li ixq seeb' xch'ool chi b'alaq'ik, ut ink'a' jwal nawank sa' li rochoch; 

12junes sa' b'e nawank, sa' li k'ayiil ut sa' xxaalatq li b'e, re royb'eninkil li 
taanume'q xb'enwa. 

13Naq li ixq kiril ru li al, kixq'alu ut kixtz'ub' ru, ut chi maak'a' xxutaan kixye re: 

14“Laa'in kinyeechi'i inmayej re wank sa' usilal rik'in li Yos, ut anaqwan ak 
xinmajeya li kinyeechi'i. 

15Jo'kan naq xin'elk chaq chak'ulb'al. K'ajo' naq xatinsik', ut anaqwan xatintaw! 

16Xinyiib' ru linch'aat chi chaab'il xink'e jun ch'ina'usil t'ikr li chalenaq Ejiipt; 

17xink'e ajwi' sununkil b'an chiru, yiib'anb'il rik'in miir ut kaneel. 

18Kim b'i', ut uk'aqo b'iin toj reetal taasaqewq; ut qayalaq xsahil li rahok ib'. 

19Xb'aan naq linb'eelom maa'ani sa' kab'l: xkoho chi najt ut toj taab'ayq chaq. 

20Naab'al li tumin xk'am chirix, ut toj sa' xxoronik li po tol'elq sa' kab'l”. 

21Rik'in b'alaq'il aatin kirelaji ru li al, kixq'unb'esi ut kireechani chi junwaakaj. 

22Ut li mem aj al koho chirix li ixq: kama' junaq b'ooyx naxik chi kamsiik; jo' 
junaq kej xt'ane'k sa' li ch'imb' 

23ut chi junpaat xpaynumiik li xch'ool chi simaj; jo' junaq xik'anel xul noxnaq sa' 
li ra'al, chi ink'a' naxnaw naq aran taasachq li xyu'am. 

24Jo'kan utan, at walal ink'ajol, chinaawab'i; k'e sa' laach'ool li aatin ninye aawe. 

25Maapo' laak'a'uxl xmaak li ixq a'an, ut maataaqe sa' li xmaa'usilal. 

26Xb'aan naq naab'aleb' li ak xe'sachk xb'aan, ut k'ajo'eb' li xe'oso'k chi 
junwaakaj. 

27Li xik sa' rochoch li ixq a'an, a'an li xik sa' xb'alb'a: a'an li xik sa' xna'ajeb' li 
kamenaq. 

Pr 8 

Li xb'oqom li choxahil na'leb' 

1Li chaab'il na'leb' yo chi b'oqok, kaw xyaab' xkux li seeb'al k'a'uxl. 

2Sa' xb'eeneb' li b'ool naxik chi b'oqok, ut naxaqlije'k sa'atqeb' li xaalib'e; 

3na'ab'imanje'k sa' rokeb'aaleb' li tenamit, ut sa'atqeb' li jalb'e japjo re chi 
xyeeb'al: 

4“Eerik'in laa'ex ok we chi aatinak, li xyaab' linkux cho'q reheb' chixjunil li 
poyanam. 

5Ex saaj al li maak'a' eena'leb' ut jipex, tzolomaq li chaab'il na'leb' ut li seeb'al 
k'a'uxl. 

6Ab'ihomaqin, xb'aan naq tin'aatinaq chi tz'aqal re ru; ok we xyeeb'al xninqaleb' 
ru aatin. 

7Li ok we xyeeb'al, a'an tz'aqal yaal; ut maajun junaq tik'ti' wank chisa'. 

8Tz'aqal re ru li aatin ok we xyeeb'al, ut maajun junaq b'alaq'il aatin tinye. 

9Ch'olch'o ru chixjunil cho'q re li seeb' xch'ool, ut tz'aqal yaal li waatin cho'q re li 
wank xk'a'uxl. 

10Meesik' li plaat ut li oor, sik'omaq b'an eena'leb' ut leetijb'al. 

11Xb'aan naq q'axal loq' li chaab'il na'leb' chiru li ch'ina'usil pek, ut ink'a' naru 
xjuntaq'eetankil rik'in li b'ihomal. 

12“Laa'in li chaab'il na'leb', ut li wochb'een a'an li seeb'al k'a'uxl. Ninnaw 
na'leb'ak chi chaab'il. 

13Roxloq'inkil ru li Yos a'an xtz'eqtaanankil li maa'usilal; laa'in xik' nawil li 
q'etq'etil, li nimob'resink ib', li yib'ru yu'amej ut li tik'ti'. 

14We li k'uub'ank ut li xb'aanunkil; laa'in laj k'ehol na'leb' ut li xyo'leb'aal li kawil 
ch'oolej. 

15Sa' ink'ab'a' neke'awab'ejink eb' li awab'ej, ut eb' laj nahonel chaq'rab' 
neke'raqok aatin sa' tiikilal. 

16Sa' ink'ab'a' wankeb' xwankil li xjolomileb' li tenamit, ut tiik xch'ooleb' 
chixjunileb' laj raqol aatin. 

17Laa'in ninraheb' li nake'rahok we; ut eb' li nikine'xsik' chi anchaleb' xch'ool, 
nikine'xtaw. 

18Wik'in wankeb' li b'ihomal ut li loq'al, li sahilal ut li tiikil ch'oolej. 

19Jwal chaab'il li ninyeechi'i chiru li chaab'il oor; ut li ninsi laa'in, a'an q'axal loq' 
wi' chik chiru li plaat. 

20Laa'in ninb'eek sa' li tiikilal, ut sa' xb'ehil li tz'aqal yaal, 

21re xb'ihomob'resinkil eb' li neke'rahok we ut xnujob'resinkil li rochocheb' chi 
sahil eechej. 

22“Li Qaawa' Yos kiyoob'tesink we xb'enwa, junxilaj chiru chixjunil li 
xb'aanuhom. 

23Kinxsiya chaq sa' xtiklajik, rub'elaj xyoob'tesinkil li ruuchich'och'. 

24Kinxyoob'tesi chaq naq toj maak'a' chaq li palaw, junxilaj chiruheb' li yu'amha' 
ut eb' li nima'. 

25Naq toj maji' neke'k'ojlaak sa' xna'ajeb' li tzuultaq'a, ak xyoob'tesihomin chaq li 
Qaawa', 

26naq toj maak'a' chaq li ch'och' ut li che'k'aam, chi moko li pojtz' k'uub'k'u wi' li 
ruuchich'och'. 

27Naq li Yos kixhel li choxa sa' xb'eeneb' li palaw, aran wankin laa'in. 

28Naq kixkanab'eb' li choql chiru li choxa ut kixk'ojob' li palaw sa' xna'aj; 

29naq kixraq li xna'aj li palaw re naq ink'a' taa'elq li ha'; naq kixk'e li rub'elankil li 
ruuchich'och', 

30ak wankin chaq aran chi xk'atq li Qaawa' cho'q aj k'ehol xna'leb'. Laa'in 
nink'ehok chaq xsahil xch'ool rajlal kutan, junelik ninb'atz'unk chiru 

31sa' li ruuchich'och' yoob'tesinb'il xb'aan; ut nintaw xsahil linch'ool rik'ineb' li 
ralal xk'ajoleb' li poyanam. 

32“Ut anaqwan, ex walal ink'ajol, ab'ihomaq li waatin. Us xaq eere wi teetzol 
eerib' wik'in. 

33Paab'omaq li waatin ut chiwanq eechaab'il na'leb'; meetz'eqtaana leetijb'al 
inb'aan. 

34Us xaq re li na'ab'ink we, wulaj wulaj naraj wab'inkil ut ninxsik' toj sa' li 
wochoch. 

35Xb'aan naq ani natawok we, naxtaw li yu'am, ut li Qaawa' naxk'ut li rusilal. 

36Ab'an li natz'eqtaanank we, naxsach rib' xjunes; li xik' na'ilok we, naxsik' li 
xkamik”. 

Pr 9 

Li chaab'il na'leb' ut li xmajelalil li seeb'al k'a'uxl 

1Li chaab'il na'leb' xkab'la li rochoch ut xruutz'u'uji ru rik'in wuqub' chi oqech; 

2xkamsiheb' li xul re li ninq'e ut xyeechi'i li chaab'il b'iin. Xkawresi li xmeex 

3ut xtaqlaheb' li xmoos ixq re xyeeb'al resil toj sa'atqeb' li xnajt teramil b'ool re li 
tenamit: 

4“Kimqex arin laa'ex li maak'a' eek'a'uxl. Chalqex laa'ex li maak'a' eena'leb'. 

5Wa'inqex wik'in ut uk'umaq linb'iin xink'uub'. 

6Kanab'omaq li xmajelalil eena'leb', ut taawanq eeyu'am; taaqehomaq xb'ehil li 
seeb'al k'a'uxl”. 

7Li naq'usuk re li q'etq'et, naxk'am chaq tz'eqtaanaak sa' xb'een; li naq'usuk re li 
ink'a' us xch'ool, junes hob'e'k tixb'oq chaq sa' xb'een. 

8Maaq'us li q'etq'et xb'aan naq xik' tatril; chaq'us li wank xna'leb', ut a'an tatxra. 

9Chatij li wank xna'leb', ut q'axal wi' chik tixtaw xkomon na'leb'; chatzol li tiik 
xch'ool, ut taanimanq li xk'a'uxl. 

10Li roxloq'inkil ru li Qaawa', a'an xtiklajik li chaab'il na'leb'; wi nakanaw ru Li 
nim xsantilal, a'an reetalil naq seeb' aak'a'uxl. 

11Sa' ink'ab'a' laa'in taatiqmanq roq laayu'am ut taak'ihob'resimanq laakutan. 

12Wi wank aana'leb', toxaayal xsahil; ab'an wi q'etq'etat, laa'at tattojoq re rik'in 
rahilal. 

13Li xmajelalil seeb'al k'a'uxl a'an chanchan jun li ixq aj molol aatin, jip ut maak'a' 
naxnaw. 

14Naxchunub' rib' chire li rochoch, sa' jun li na'ajej jwal najt xteram chiru li 
tenamit, 

15ut naxb'oqeb' laj numel b'e, eb' li yal tiik li xb'eheb': 

16“Kimqex arin laa'ex li maak'a' eek'a'uxl. K'ehomaq reetal laa'ex li maak'a' 
eena'leb': 

17Li uk'a' elq'anb'il, a'an jwal ki'; ut li wa nawa'mank sa' muqmu, a'an jwal sa”, 
chan reheb'. 

18Ab'anan eb' li yookeb' chi ab'ink ink'a' neke'xnaw naq li ochoch a'an, a'an 
xna'ajeb' li kamenaq, ut eb' li rula' wankeb' chik sa' xchamal li xb'alb'a. 

Pr 10 

II. EB' LI XYEHOM LAJ SALOMÓN (10,1-22,16) 

1Xyehom laj Salomón: 

Li alalb'ej li wank xna'leb' naxsahob'res xch'ool li xna' xyuwa'; 
li kaw xjolom naxrahob'tesi xch'ooleb'. 

2Li nab'ihomo'k sa' b'alaq'il maak'a' na'ok wi'; ab'an li tiik xch'ool naxkol li 
xyu'am. 

3Li Qaawa' ink'a' naxk'e chi kuyuk tz'okaak li tiik xch'ool; ab'an ink'a' naxk'e re li 
ink'a' us xna'leb' li k'aru narataw. 

4Li q'emal naneb'a'o'b'resink; li k'anjelak chi kaw nab'ihomob'resink. 

5Li q'olok sa' xq'ehil, a'an seeb'al ch'oolej; li wark sa' xq'ehil li q'olok, a'an 
xutaanal. 

6Osob'tesinb'il xb'aan li Yos li ani chaab'il xch'ool; a'ut li ink'a' us xna'leb' junes 
maa'usilal muqmu chi xtz'uumal re. 

7Junelik osob'tesinb'il li xk'ab'a' li winq chaab'il; a'ut li ink'a' us xna'leb' sa' 
junpaat taasache'q li xk'ab'a'. 

8Li chaab'il xna'leb' narab'i ut naxpaab' li xchaq'rab'inkil; li junes mem aj aatin 
naxye, taa'oso'q. 

9Li tiik ru xyu'am, maak'a' naxxiwa; a'ut li ink'a' nawank sa' tiikilal sa' jun kutan 
taak'utunq li xlab'al xch'ool. 

10Li nab'alaq'ink, naab'al li rahilal naxyoob'; li junes mem aj aatin naxye, 
taa'oso'q. 

11Li aatin naxye li tiik xch'ool, nak'ehok yu'am; a'ut li ink'a' us xna'leb' junes 
maa'usilal muqmu chi xtz'uumal re. 

12Li xik'il uuchink nayoob'ank raaxiik'; a'ut li rahok naxkuy chixjunil li maak. 

13Wi chaab'il laana'leb', a'an nak'utunk naq nakat-aatinak; ab'an wi maak'a' 
aana'leb', taak'ehe'q aalob'. 

14Li chaab'il xna'leb' naxk'uula li xnawom; ut naq na'aatinak li kaw xjolom, 
raaxiik' naxyoob'. 

15Li b'ihom naru tixkol rib' rik'in li xb'ihomal; a'ut li neb'a' maak'a' tixkol wi' rib'. 

16Li xq'ajkamunkil li tiik xch'ool, a'an li yu'am; ut li ink'a' us xna'leb', a' li maak 
naxxok. 

17Li naxpaab' li xtijb'al, chaab'il b'e naxik wi'; a'ut li ink'a' naxpaab', taasachq. 

18Laj tik'ti' naxmuq li xik'il uuchink; ut li ani nawulak chiru molok tik'ti', a'an 
maak'a' xna'leb'. 

19Li k'ajo' naxye, naab'al sut namaakob'k; li naxkuy rib' chi aatinak, a'an chaab'il 
xna'leb'. 

20Tz'aqal plaat li k'aru naxye li tiik xch'ool; a'ut maak'a' na'ok wi' li xk'a'uxl li 
ink'a' us xch'ool. 

21Li raatin li tiik xch'ool naxtenq'a naab'aleb' chi poyanam; a'ut li kaw xjolom 
nakamk xb'aan xmaak'a'il xna'leb'. 

22Li rosob'tesihom li Qaawa' nab'ihomob'resink ut ink'a' naxk'am chaq rahil 
ch'oolej. 

23Li jip nasaho'k xch'ool chi b'aanunk maa'usilal; li chaab'il xna'leb' nasaho'k 
xch'ool rik'in li xna'leb'. 

24Li ink'a' us xch'ool naxk'ul li naxxiwa ru; a'ut li chaab'il xch'ool naxtaw li 
naxrahi ru. 

25Li ink'a' us xna'leb' na'oso'k xb'aan li k'iila rahilal; ut li tiik xch'ool wanq chi 
junelik. 

26Laj q'em, a'an chanchan li sib': k'ajo' naq naxrahob'tesi xch'ool laj eechal re. 

27Li naroxloq'i li Qaawa' k'iila chihab' taayo'yooq; a'ut li ink'a' us xna'leb' 
taak'ose'q li xyu'am. 

28Li royb'enihomeb' li tiikeb' xch'ool, a'an li sahil wank; a'ut li ink'a' useb' 
xna'leb' maak'a' neke'royb'eni. 

29Li Qaawa' naxkoleb' li neke'xb'aanu li us, ut naxsach ruheb' li ink'a' useb' 
xna'leb'. 

30Li tiik xch'ool junelik us na'elk; a'ut li yib'ru xna'leb' jun k'amok ajwi' li xyu'am 
sa' ruuchich'och'. 

31Li tiikeb' xch'ool junes chaab'il na'leb' neke'xye; a'ut li ink'a' useb' xna'leb' 
neke'ch'anab'aak chi aatinak. 

32Sa rab'inkil chi aatinak li tiik xch'ool; a'ut li ink'a' us xna'leb' junes yib' aj aatin 
naxye. 

Pr 11 

1Li Qaawa' naxtz'eqtaana li b'alaq'il peex, ut naxk'ul xch'ool li nab'isok chi tz'aqal. 

2Li q'etq'etil nak'ehok sa' xutaan; li ani naxkub'si rib', a'an wank xna'leb'. 

3Li chaab'il xch'ool nab'eresiik xb'aan li xtiikilal; eb' laj b'alaq' te'oso'q sa' li 
xb'alaq'ileb'. 

4Li b'ihomal maak'a' na'ok wi' sa' xkutankil li raqok aatin; ka'ajwi' li tiikilal 
nakolok chiru li kamk. 

5Li tiikilal naxtuqub' ru xb'e li tiik xch'ool; a'ut li ink'a' us xna'leb' taa'oso'q sa' li 
xmaa'usilal. 

6Li tiikilal naxkoleb' li chaab'ileb' xch'ool; a'ut eb' laj b'alaq' neke'aaleek xb'aan li 
k'aru neke'rataw. 

7Naq nakamk li naxb'aanu maa'usilal, na'oso'k li ratawom jo'wi' li k'aru naxk'oxla 
xb'aanunkil. 

8Li tiik xch'ool nakole'k chiru li rahilal, ut a' chik li ink'a' us xna'leb' nak'uluk re li 
ch'a'ajkilal. 

9Li ink'a' us xna'leb' naxk'e sa' rahilal eb' li ras riitz'in rik'in li raatineb'; ab'anan 
li xseeb'al xch'ooleb' li tiikeb' ru xyu'am nakolok reheb'. 

10Naq li tiik xch'ool us na'elk, k'ajo' naq neke'saho'k xch'ool li tenamit; ut naq 
nakamk li ink'a' us xna'leb', neke'xajok chixjunileb'. 

11Naq li Yos narosob'tesiheb' li tiikeb' xch'ool, nawakliik chixjunil li tenamit; a'ut 
li ink'a' useb' xna'leb' neke'xjuk' li tenamit rik'in li raatineb'. 

12Li maak'a' xna'leb' na'aatinak chirix li ramiiw; a'ut li chaab'il xk'a'uxl nakanaak 
chi ch'anch'o. 

13Li namolok aatin naxseeraq'i chixjunil, a'ut li winq paab'ajel ru naxk'uula sa' 
xch'ool. 

14Wi eb' li wankeb' sa' xwankil maak'a'eb' xna'leb', nasachk li tenamit; ab'an wi 
naab'aleb' laj k'ehol na'leb', taakole'q li tenamit. 

15Ra tixk'ul li nak'asok chirix li ink'a' naxnaw ru. Maab'aanu a'an, ut sa tatwanq. 

16Li ixq chaab'il xna'leb' nak'eemank xloq'al, ut li winq seeb' xk'a'uxl 
nab'ihomo'k. 

17Li natoq'ob'ank u narusila rib' xjunes; a'ut li narahob'tesink, xjunes naxsach 
rib'. 

18Li yib'ru xna'leb' moko ch'olch'o ta li xq'ajkamunkil; a'ut li naxb'aanu li tiikilal, 
a'an ch'olch'o li xtojb'al. 

19Li nab'aanunk re li tiikilal naxtaw li yu'am; li naxsik' li maa'usilal naxtaw li 
kamk. 

20Li Qaawa' xik' narileb' li yib'ru xna'leb'eb', ab'an nasaho'k xch'ool rik'ineb' li 
chaab'ileb' xyu'am. 

21Ch'olch'o naq li ink'a' us xna'leb' tixtoj rix li xmaak; ab'an li tiikeb' xch'ool 
te'kole'q. 

22Li ixq ch'ina'us ut maak'a' xna'leb' chanchan wi' li matq'ab' oor chi ru'uj junaq 
aaq. 

23Li tiikeb' xch'ool junes li us neke'raj xb'aanunkil; a'ut li royb'enihom li ink'a' 
useb' xna'leb' naxk'am chaq josq'il ut rahilal. 

24Wankeb' neke'sihink, ut b'ihomo'k chik neke'xb'aanu; wankeb' ajwi' aj pix 
neke'k'uulank, ut neb'a'il nokoxe'oso'q wi'. 

25Li natenq'ank chi anchal xch'ool, nab'ihomo'k; li ani nasihink, k'uluk ajwi' 
naxb'aanu. 

26Li namuquk ixim namajewaak xb'aaneb' li tenamit; a'ut li nak'ayink, 
na'osob'tesiik. 

27Li naxsik' li us, nak'eemank xloq'al; li nasik'ok maa'usilal, a'an ajwi' toxtaw. 

28Li k'ojk'o xch'ool rik'in li xb'ihomal, taa'oso'q jo' li chaqiq'een; ut li tiikeb' 
xch'ool chanchanaqeb' li raxraxil ru k'iche'. 

29Li ink'a' naxch'oolani li rochoch, maak'a' chik taakanaaq re; li maak'a' xna'leb', 
junelik taawanq rub'el xwankil li wank xna'leb'. 

30Li tiikilal nak'ehok yu'am; wi wank aana'leb', jalaneb' chik te'taaqenq aawe. 

31Wi li tiik xch'ool naxk'ul li xq'ajkamunkil arin sa' ruuchich'och', ma toja' ta chik 
laj maak ut li ink'a' us xna'leb'. 

Pr 12 

1Li naxk'ul ru li tije'k, a'an wank xna'leb'. 

Li xik' nareek'a q'use'k, a'an maak'a' xna'leb'. 

2Li Qaawa' narusila ru li chaab'il xch'ool ut naraqok aatin sa' xb'een li ink'a' us 
xna'leb'. 

3Maa'ani naxk'ojob' xch'ool sa' xb'een li maa'usilal; li tiik xch'ool maajaruj 
taa'eek'asiiq sa' xna'aj. 

4Li ixq chaab'il xna'leb', a'an xloq'al li xsum'aatin; a'ut li ink'a' us xna'leb' naxpo' 
xch'ool chi junwaakaj. 

5Li tiikeb' xch'ool a' li tiikilal neke'xk'oxla; a'ut li ink'a' useb' xna'leb' junes li 
b'alaq'ik naxik wi' xch'ooleb'. 

6Li raatin li ink'a' us xna'leb' nakamsink; li raatin li tiik xch'ool nak'ehok kolb'a 
ib'. 

7Naq eb' li ink'a' useb' xna'leb' neke't'ane'k, aran neke'oso'k chi junajwa; a'ut li 
xjunkab'al li tiikeb' xch'ool k'ojk'o sa' xna'aj chi junelik. 

8Li ani seeb' xch'ool nak'ehe'k xloq'al; a'ut li maak'a' xna'leb', a'an yal re 
tz'eqtaanaak. 

9Jwal us naq tz'eqtaananb'ilaqat ut wanq aawa, chiru naq k'eeb'ilaq aaloq'al chi 
maak'a'aq aatzekemq. 

10Li tiik xch'ool naxnaw xch'oolaninkileb' li xketomq, ut li ink'a' us xna'leb' ink'a' 
naxnaw uxtaanank. 

11Li naxk'e xch'ool chi k'anjelak sa' li xch'och' twanq chi yo'oon li xtzekemq; a'ut 
li maak'a' xna'leb' naxsik' li maak'a' na'ok wi'. 

12Xrahinkil ru li ink'a' us, a'an chanchan jun ra'al cho'q reheb' li ink'a' useb' 
xna'leb'; a'ut eb' li chaab'ileb' xch'ool chanchaneb' li che' cham naxik wi' li 
xxe'eb'. 

13Li ink'a' us xna'leb' nat'ane'k sa' li xtik'ti', a'ut li tiik xch'ool nakole'k chiru li 
rahilal. 

14Li junjunq tixk'ul xq'ajkamunkil a' yaal chanru li xyehom ut xb'aanuhom. 

15Li maak'a' xna'leb' naxk'oxla naq chaab'il naxb'aanu; a'ut li wank xna'leb' 
naxpaab' li xq'usb'al. 

16Li maak'a' xna'leb' najosq'o'k chi junpaat; li wank xna'leb' ink'a' naxk'e sa' 
xch'ool li hob'e'k. 

17Li tz'aqal testiiw naxye li yaal, ut laj b'alaq' naxkuutu li tik'ti'. 

18Wan li aatin ra nanaqk wi' jo' naxset li q'esnal ch'iich'; ab'an li raatin li wank 
xna'leb', a'an chanchan li chaab'il b'an. 

19Li ani naxye li yaal, wanq chi junelik; a'ut laj tik'ti' ink'a' najt taawanq. 

20Rahilal neke'xk'uub' laj tik'ti'; a'ut eb' li neke'xra li tuqtuukilal te'xtaw sahil 
ch'oolej. 

21Maajun rahilal tixk'ul li tiik xch'ool; a'ut li ink'a' us xna'leb' chixjunil li 
ch'a'ajkilal taachalq sa' xb'een. 

22Li Qaawa' xik' narileb' laj tik'ti', ab'an nasaho'k xch'ool rik'ineb' li neke'wank 
sa' tiikilal. 

23Li seeb' xch'ool ink'a' naxnimob'resi rib' rik'in li xnawom; a'ut li jip naxk'ut li 
xmemil yalaq b'ar. 

24Li naxk'e xch'ool chi k'anjelak, taawanq xwankil; a'ut laj q'em k'ajo' naq 
te'numtaaq sa' xb'een. 

25Li rahil ch'oolej naxluktesi xch'ool li winq; a'ut li chaab'il aatin naxsahob'resi. 

26Li tiik xch'ool naxk'ut xb'e li ras riitz'in; a'ut li ink'a' us xna'leb' naxsachb'esi. 

27Laj q'em ink'a' naxtaw xtzak chi yohok; a'ut li seeb' ruq' chi k'anjelak, taawanq 
xb'ihomal. 

28Li ani nawank sa' tiikilal, taawanq xyu'am; a'ut li nab'aanunk li ink'a' us, tixtaw 
li kamk. 

Pr 13 

1Li alalb'ej chaab'il xna'leb' naxpaab' li xyuwa'; a'ut li kaw xjolom ink'a' naxk'e sa' 
xch'ool li xq'usb'al. 

2Li junjunq tixk'ul xq'ajkamunkil xb'aan li xyehom; a'ut eb' laj b'alaq' nasemsotk 
xch'ooleb' chirix li raaxiik'. 

3Li naxk'e reetal li k'aru naxye, yo chi xkolb'al li xyu'am; a'ut li k'ajo' naxye, 
xjunes naxsach rib'. 

4Laj q'em narahink ut maak'a' naxtaw; a'ut li seeb'eb' chi k'anjelak, sa' 
neke'wank. 

5Li tiik xch'ool xik' naril li tik'ti'; li ink'a' us xna'leb' xik' na'ile'k ut xutaanal na'elk. 

6Li tiikilal naxkol li winq maak'a' xmaak; li maa'usilal naxsach laj maak. 

7Wankeb' neke'yehok naq b'ihomeb', ut maak'a' nayo'laak reheb'; ut wankeb' 
chik neke'yehok naq neb'a'eb', ut maak'a' namajelo'k reheb'. 

8Wankeb' li neke'xkol rix li xyu'ameb' rik'in li b'ihomal; ab'an eb' li neb'a' maak'a' 
nach'i'ch'i'ink reheb'. 

9Li xyu'ameb' li tiikeb' xch'ool chanchan jun lochlookil saqenk; a'ut li ink'a' useb' 
xna'leb' chanchaneb' jun saqenk chupchu. 

10Li q'etq'etil junes raaxiik' naxyoob'; a'ut li chaab'il k'a'uxl wank rik'ineb' li 
neke'xkub'si xwankil. 

11Li b'ihomal li natawmank chi junpaat, sa' junpaat taa'oso'q; li ani naxch'utub' li 
xtumin chi timil timil, taab'ihomo'q. 

12Li ink'a' naxk'ul li k'aru naroyb'eni, naraho'k xch'ool. Ab'an k'ajo' li sahil 
ch'oolej naq naqak'ul li qoyb'enihom! 

13Ra tixk'ul li naq'etok aatin; li ani naxpaab' li xchaq'rab'inkil, taaq'ajkamuuq. 

14Li xk'utum li ani wank xna'leb', a'an yu'am ut nakolok chiru li kamk. 

15Li nak'ehok na'leb', taak'ehe'q xloq'al; a'ut eb' laj b'alaq' ink'a' us te'elq. 

16Li wank xna'leb', toj naxk'oxla rix li naxb'aanu; a'ut li maak'a' xna'leb' naxk'ut li 
xmemil. 

17Laj yehol esil li ink'a' us xna'leb' nayoob'ank raaxiik'; ab'an wi tiik xch'ool 
laataql, nakatrisi sa' li ch'a'ajkilal. 

18Xutaanal ut neb'a'il tixtaw li ink'a' naraj q'use'k; a'ut li naxk'e sa' xch'ool li 
tijb'al, taak'ehe'q xloq'al. 

19K'ajo' li sahil ch'oolej naq naqak'ul li qoyb'enihom! Eb' li maak'a' xna'leb' ink'a' 
neke'raj xkanab'ankil li ink'a' us. 

20Li narochb'eeniheb' li chaab'ileb' xna'leb', tixtaw xna'leb'; ab'an li nawank 
rik'ineb' li jip, taasachq chi junwaakaj. 

21Laj maak ink'a' nakanab'aak xb'aan li rahilal; a'ut li chaab'il xna'leb' 
naq'ajkamuuk xb'aan li usilal. 

22Li winq chaab'il naxkanab' x'erens eb' li ralal xk'ajol; a'ut li xb'ihomal laj maak 
a' chik li tiik xch'ool taa'eechaninq re. 

23Sa' li xk'aleb'aal li neb'a' na'elk naab'al li tzekemq; ab'an wi maak'a' li tiikilal, 
taasachq chixjunil. 

24Li ink'a' naxtij li ralal, ink'a' naxra; li naxra li ralal, naxk'e xch'ool chi xtijb'al. 

25Li winq chaab'il sa natzekank; a'ut li ink'a' us xna'leb', ink'a' nanujak. 

Pr 14 

1Li ixq seeb' xk'a'uxl naxch'oolani li xjunkab'al; li maak'a' xna'leb', a'an ajwi' 
najuk'uk re li xjunkab'al. 

2Li tiik ru xyu'am naroxloq'i li Qaawa'; li ink'a' tiik xch'ool naxtz'eqtaana li 
Qaawa'. 

3Li maak'a' xna'leb' na'aatinak sa' q'etq'etil; li wank xna'leb' eek'anb'il na'aatinak. 

4Naq ink'a' nach'oolaniik li ch'och', li awimq ink'a' na'uuchink; ab'an wi 
nach'oolaniik chi chaab'il, k'ajo' naq taa'uuchinq. 

5Li tz'aqal testiiw naxye li yaal, ut laj b'alaq', tik'ti' naxye. 

6Li q'etq'et naxsik' li chaab'il na'leb', ut ink'a' naxtaw; ab'an cho'q re li seeb' 
xk'a'uxl, moko ch'a'aj ta xtawb'al. 

7Elen chiru li maak'a' xna'leb', xb'aan naq maak'a' taataw rik'in. 

8Li seeb' xch'ool naxnaw xb'eresinkil li xyu'am xb'aan naq wank xna'leb'; a'ut li 
maak'a' xna'leb' naxb'alaq'i rib' xjunes. 

9Eb' li maak'a' xna'leb' neke'xse'e li xmaakeb'; a'ut li chaab'ileb' xch'ool 
neke'xsik' li rusilal li Yos. 

10Li junjunq naxnaw li xrahilal xch'ool; ut maa'ani taatz'aqonq rik'in xsahil 
xch'ool. 

11Li xjunkab'al li ink'a' us xna'leb' taajuk'manq; a'ut li xjunkab'al li chaab'il 
xch'ool taak'ihanq. 

12Wankeb' b'e li tiikeb' neke'k'utunk sa' xtiklajik, ab'an a' li kamk neke'raqe'k wi'. 

13Wan naq sa' li se'ek namuqmank li rahil ch'oolej; ut li sahil ch'oolej, yaab'ak 
nokoxraqe'q wi'. 

14Li maak'a' xna'leb' sa sa' xch'ool rik'in li maa'usilal naxb'aanu; li chaab'il 
xch'ool nasaho'k rik'in li xchaab'il k'anjel. 

15Li ink'a' nak'oxlak naxpaab' chixjunil li nayehe'k re; li wank xna'leb' naxk'e 
reetal b'ar yo chi xik. 

16Li wank xna'leb' nak'oxlak ut naxkol rib' chiru li ink'a' us; a'ut li maak'a' 
xna'leb' ink'a' naxiwak ut maak'a' naraj re. 

17Li sa' junpaat najosq'o'k ink'a' naxk'oxla li naxb'aanu; ut li naxnaw k'oxlak, 
wank xkuyum. 

18Li maak'a'eb' xna'leb' te'reechani li memil; seeb'aq aak'a'uxl ut tzol aawib'. 

19Eb' li ink'a' useb' xna'leb' te'xkub'si rib' chiruheb' li tiikeb' xch'ool; ut eb' laj 
b'aanuhom maa'usilal te'elajinq chiruheb' li chaab'ileb'. 

20Li neb'a' maajun napatz'ok re; li b'ihom k'ajo'eb' li ramiiw. 

21Xtz'eqtaanankil li amiiw, a'an maak; ab'an li Yos narosob'tesi li naruxtaana ru li 
neb'a'. 

22Li junes maa'usilal neke'xk'uub', xjuneseb' rib' te'sachq; eb' li neke'b'aanunk li 
usilal, raab'ileb' ut oxloq'inb'ileb'. 

23Us na'elk li ani naxk'e xch'ool chi k'anjelak; a'ut li junes aatinak naxb'aanu, 
wank sa' neb'a'il. 

24Li xkoroon li wank xna'leb', a'an li xchaab'il na'leb'; li xq'ajkamunkil li 
maak'a'eb' xna'leb', a'an li memil. 

25Li chaab'il testiiw naab'aleb' tixkol chiru li kamk; a'ut laj b'alaq' naab'al 
naxk'eheb' chi kamk. 

26Li naroxloq'i li Qaawa', k'ojk'o li xch'ool chi junelik, ut eb' li ralal xk'ajol xaqxo li 
royb'enihomeb'. 

27Li naroxloq'i li Qaawa' naxtaw xyu'am chi junelik ut nakole'k chiru li xra'al li 
kamk. 

28Li awab'ej li nataqlank sa' xb'eeneb' k'iila tenamit nak'ehe'k xloq'al; a'ut 
xutaanal cho'q re, wi yal jun ch'ina ch'uut nataqlank wi'. 

29Li wank xna'leb' ink'a' najosq'o'k sa' junpaat; li maak'a' xkuyum naxk'ut li 
xmemil. 

30Wi tuqtu laach'ool, kawaq ajwi' laawoq aawuq'; ab'an wi nakatkaqalik, 
taasachq laayu'am chi junwaakaj. 

31Li natawasink li neb'a', naxmajewa laj Yoob'tesihom re; a'ut li na'uxtaanank ru, 
naxk'e xloq'al li Qaawa'. 

32Li ink'a' us xna'leb', a' ajwi' li xmaa'usilal nasachok re; a'ut li tiik xch'ool 
nakole'k xb'aan li xtiikilal. 

33Li chaab'il na'leb' nawank rik'ineb' li neke'xnaw k'oxlak; a'ut maajoq'e 
taatawmanq sa' xyanqeb' li jip. 

34Junaq tenamit li wank sa' tiikilal wank xloq'al, ut li maak a'an li xxutaan. 

35Li awab'ej nasaho'k xch'ool rik'in laj k'anjel seeb' xk'a'uxl; ab'an najosq'o'k 
rik'in li maak'a' na'ok wi'. 

Pr 14 

1Li ixq seeb' xk'a'uxl naxch'oolani li xjunkab'al; 

li maak'a' xna'leb', a'an ajwi' najuk'uk re li xjunkab'al. 

2Li tiik ru xyu'am naroxloq'i li Qaawa'; li ink'a' tiik xch'ool naxtz'eqtaana li 
Qaawa'. 

3Li maak'a' xna'leb' na'aatinak sa' q'etq'etil; li wank xna'leb' eek'anb'il na'aatinak. 

4Naq ink'a' nach'oolaniik li ch'och', li awimq ink'a' na'uuchink; ab'an wi 
nach'oolaniik chi chaab'il, k'ajo' naq taa'uuchinq. 

5Li tz'aqal testiiw naxye li yaal, ut laj b'alaq', tik'ti' naxye. 

6Li q'etq'et naxsik' li chaab'il na'leb', ut ink'a' naxtaw; ab'an cho'q re li seeb' 
xk'a'uxl, moko ch'a'aj ta xtawb'al. 

7Elen chiru li maak'a' xna'leb', xb'aan naq maak'a' taataw rik'in. 

8Li seeb' xch'ool naxnaw xb'eresinkil li xyu'am xb'aan naq wank xna'leb'; a'ut li 
maak'a' xna'leb' naxb'alaq'i rib' xjunes. 

9Eb' li maak'a' xna'leb' neke'xse'e li xmaakeb'; a'ut li chaab'ileb' xch'ool 
neke'xsik' li rusilal li Yos. 

10Li junjunq naxnaw li xrahilal xch'ool; ut maa'ani taatz'aqonq rik'in xsahil 
xch'ool. 

11Li xjunkab'al li ink'a' us xna'leb' taajuk'manq; a'ut li xjunkab'al li chaab'il 
xch'ool taak'ihanq. 

12Wankeb' b'e li tiikeb' neke'k'utunk sa' xtiklajik, ab'an a' li kamk neke'raqe'k wi'. 

13Wan naq sa' li se'ek namuqmank li rahil ch'oolej; ut li sahil ch'oolej, yaab'ak 
nokoxraqe'q wi'. 

14Li maak'a' xna'leb' sa sa' xch'ool rik'in li maa'usilal naxb'aanu; li chaab'il 
xch'ool nasaho'k rik'in li xchaab'il k'anjel. 

15Li ink'a' nak'oxlak naxpaab' chixjunil li nayehe'k re; li wank xna'leb' naxk'e 
reetal b'ar yo chi xik. 

16Li wank xna'leb' nak'oxlak ut naxkol rib' chiru li ink'a' us; a'ut li maak'a' 
xna'leb' ink'a' naxiwak ut maak'a' naraj re. 

17Li sa' junpaat najosq'o'k ink'a' naxk'oxla li naxb'aanu; ut li naxnaw k'oxlak, 
wank xkuyum. 

18Li maak'a'eb' xna'leb' te'reechani li memil; seeb'aq aak'a'uxl ut tzol aawib'. 

19Eb' li ink'a' useb' xna'leb' te'xkub'si rib' chiruheb' li tiikeb' xch'ool; ut eb' laj 
b'aanuhom maa'usilal te'elajinq chiruheb' li chaab'ileb'. 

20Li neb'a' maajun napatz'ok re; li b'ihom k'ajo'eb' li ramiiw. 

21Xtz'eqtaanankil li amiiw, a'an maak; ab'an li Yos narosob'tesi li naruxtaana ru li 
neb'a'. 

22Li junes maa'usilal neke'xk'uub', xjuneseb' rib' te'sachq; eb' li neke'b'aanunk li 
usilal, raab'ileb' ut oxloq'inb'ileb'. 

23Us na'elk li ani naxk'e xch'ool chi k'anjelak; a'ut li junes aatinak naxb'aanu, 
wank sa' neb'a'il. 

24Li xkoroon li wank xna'leb', a'an li xchaab'il na'leb'; li xq'ajkamunkil li 
maak'a'eb' xna'leb', a'an li memil. 

25Li chaab'il testiiw naab'aleb' tixkol chiru li kamk; a'ut laj b'alaq' naab'al 
naxk'eheb' chi kamk. 

26Li naroxloq'i li Qaawa', k'ojk'o li xch'ool chi junelik, ut eb' li ralal xk'ajol xaqxo li 
royb'enihomeb'. 

27Li naroxloq'i li Qaawa' naxtaw xyu'am chi junelik ut nakole'k chiru li xra'al li 
kamk. 

28Li awab'ej li nataqlank sa' xb'eeneb' k'iila tenamit nak'ehe'k xloq'al; a'ut 
xutaanal cho'q re, wi yal jun ch'ina ch'uut nataqlank wi'. 

29Li wank xna'leb' ink'a' najosq'o'k sa' junpaat; li maak'a' xkuyum naxk'ut li 
xmemil. 

30Wi tuqtu laach'ool, kawaq ajwi' laawoq aawuq'; ab'an wi nakatkaqalik, 
taasachq laayu'am chi junwaakaj. 

31Li natawasink li neb'a', naxmajewa laj Yoob'tesihom re; a'ut li na'uxtaanank ru, 
naxk'e xloq'al li Qaawa'. 

32Li ink'a' us xna'leb', a' ajwi' li xmaa'usilal nasachok re; a'ut li tiik xch'ool 
nakole'k xb'aan li xtiikilal. 

33Li chaab'il na'leb' nawank rik'ineb' li neke'xnaw k'oxlak; a'ut maajoq'e 
taatawmanq sa' xyanqeb' li jip. 

34Junaq tenamit li wank sa' tiikilal wank xloq'al, ut li maak a'an li xxutaan. 

35Li awab'ej nasaho'k xch'ool rik'in laj k'anjel seeb' xk'a'uxl; ab'an najosq'o'k 
rik'in li maak'a' na'ok wi'. 

Pr 15 

1Li nasumenk rik'in q'unil aatin, naxkotz li josq'il; a'ut li nasumenk sa' josq'il, 
naxnimob'resi li ch'a'ajkilal. 

2Naq na'aatinak li wank xna'leb', naxpuktesi li xnimal xk'a'uxl; a'ut li raatin li 
ink'a' us xch'ool, a'an yal memil. 

3Li Qaawa' wank yalaq b'ar ut narileb' li chaab'il ut li ink'a' useb' xch'ool. 

4Li q'unil aatin, a'an chanchan li che' re li yu'am; a'ut li b'alaq'il aatin 
narahob'tesink ch'oolej. 

5Li maak'a' xna'leb' naxtz'eqtaana li xtijb'al xb'aan li xyuwa'; a'ut li wank xna'leb' 
naxk'e sa' xch'ool li xq'usb'al. 

6Sa' rochoch li tiik xch'ool k'ajo' li chaab'il eechej; a'ut li ink'a' us xna'leb' maak'a' 
aj e li k'aru nareechani. 

7Naq na'aatinak li wank xna'leb', naxpuktesi li xnawom; a'ut li maak'a'eb' xna'leb' 
moko jo'kan ta neke'xb'aanu. 

8Li Qaawa' xik' naril li xmayejeb' li ink'a' useb' xch'ool; ab'an naxk'ul chi anchal 
xch'ool li xtijeb' li chaab'ileb' xyu'am. 

9Li Qaawa' ink'a' naxk'ul ru li xyu'ameb' laj maak, ab'anan naxra li chaab'ileb' 
xyu'am. 

10Li naxkanab' li chaab'il b'e taak'ajtesiiq ru; li naxtz'eqtaana li xq'usb'al, tixtaw li 
kamk. 

11Wi li Qaawa' naxnaw k'aru wank sa' li xna'ajeb' li kamenaq, ma toja' ta chik sa' 
li qak'a'uxl? 

12Li q'etq'et ink'a' naxra li naq'usuk re, chi moko nawulak chiru wank rik'ineb' li 
chaab'ileb' xna'leb'. 

13Li sahil ch'oolej ut li rahil ch'oolej nak'utunk chi xnaq' uhej. 

14Li seeb' xk'a'uxl naxsik' li chaab'il na'leb'; a'ut li jip junes memil na'leb' naxsik'. 

15Li ra sa' xch'ool chixjunil li kutan ink'a' us cho'q re; a'ut cho'q re li sa sa' xch'ool, 
chanchan junelik ninq'e. 

16Jwal us li wank sa' neb'a'il ut roxloq'inkil li Qaawa' chiru li wank sa' b'ihomal ut 
ch'a'ajkilal. 

17Q'axal us li tiwok ichaj rik'in sahil ch'oolej chiru xtzekankil xtib'el wakax rik'in 
xik'il uuchink. 

18Li ani ch'inpo' nayoob'ank ch'a'ajkilal; a'ut li wank xkuyum naxch'anab' li 
raaxiik'. 

19Li yu'amej cho'q re laj q'em, a'an chanchan k'ix ru; ut cho'q re li tiik xch'ool, 
a'an chanchan li nimb'e. 

20Li alalb'ej li wank xna'leb' naxk'e xsahil xch'ool li xna' xyuwa'; a'ut li kaw 
xjolom naxtz'eqtaanaheb'. 

21Li maak'a' xna'leb' nasaho'k xch'ool rik'in li xmemil; a'ut li tiik xch'ool nawank 
sa' tiikilal. 

22Maajun k'anjel nach'olaak naq maak'a' k'uub'ank. Us na'elk li k'aru k'uub'k'u 
xb'aan naab'aleb' aj k'ehol na'leb'. 

23K'ajo' sahilal naq na'uxk aatinak sa' q'unil aatin; ut jwal us wi' chik wi na'uxk 
sa' xhonalil. 



1182 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

24Li xb'ehil li yu'am taqe'q naxik, ut naxkol li tiik xch'ool chiru li kamk. 

25Li Qaawa' naxjuk' li xjunkab'al li q'etq'et, ab'an naxk'aak'ale li xch'och' li 
xmalka'an. 

26Li Qaawa' xik' naril li xk'uub'ahom li ink'a' us xch'ool, ab'an nawulak chiru li 
q'unil aatin. 

27Li narataw b'ihomo'k naxsach li xjunkab'lal; ab'an li ink'a' naraj tuminaak ru 
najtaq roq li xyu'am. 

28Li tiik xch'ool toj naxk'oxla rix li aatin naxye; a'ut li ink'a' us xna'leb' k'ajo' li yib' 
aj aatin naxye. 

29Li Qaawa' najt wank rik'ineb' li ink'a' useb' xna'leb'; ab'an naxk'ulub'a li xtijeb' 
li tiikeb' xch'ool. 

30Li se'se' na'ilok naxk'e sahil ch'oolej, ut li chaab'il esilal nak'ehok kawil ch'oolej. 

31Li naxpaab' li q'use'k chirix li yu'am taawanq xna'aj sa' xyanqeb' li wankeb' 
xna'leb'. 

32Li ink'a' naraj q'use'k, ink'a' naxra rib'; a'ut li naxk'e sa' xch'ool li xq'usb'al, 
naxtaw xna'leb'. 

33Roxloq'inkil li Qaawa' nak'ehok chaab'il na'leb'. Ani taaraj taak'ehe'q xloq'al, 
tkub'si xb'enwa li xwankil. 

Pr 16 

1Li winq naxk'uub' li k'aru tixb'aanu, 

ab'an li Qaawa' yaal re xb'aanunkil. 

2Li junjunq naxk'oxla naq us chixjunil li naxb'aanu; ab'an li Qaawa' naxtz'il rix li 
xchamal li ch'oolej. 

3Kanab' sa' ruq' li Qaawa' laab'aanuhom, ut taa'uxmanq jo' chanru xak'oxla 
xb'aanunkil. 

4Chixjunil li xyoob'tesihom li Qaawa', wank xyaalal. A' ajwi' li ink'a' us xna'leb' 
yoob'tesinb'il cho'q re li raqb'a aatin. 

5Li Qaawa' xik' naril li q'etq'et; ch'olch'o naq a'in tixk'ul li xq'ajkamunkil. 

6Wi nakatrahok chi yaal, taakuye'q laamaak; wi nakawoxloq'i li Qaawa', 
tatnajto'q rik'in li maak. 

7Naq li Qaawa' naxk'ul xch'ool li qayu'am, a'eb' ajwi' li xik' neke'ilok qe neke'ok 
wi' chik sa' amiiwil qik'in. 

8Jwal us li wank sa' neb'a'il ut tiikaq qach'ool chiru li b'ihomo'k sa' b'alaq'il. 

9Laa'o naqak'uub' li tqab'aanu wulaj kab'ej, ab'an li Yos yaal re b'ar tooxik. 

10Li awab'ej na'aatinak sa' xk'ab'a' li Yos, ut naraqok aatin sa' tiikilal. 

11Rajom li Yos naq tiikaq laach'ool sa' chixjunil laayakom. 

12Eb' li awab'ej xik' neke'ril li ink'a' us, xb'aan naq rik'in xb'aanunkil li tiikilal 
xaqxo li xwankileb'. 

13Eb' li awab'ej neke'xra eb' li neke'xye li yaal ut neke'aatinak sa' tiikilal. 

14Naq li awab'ej najosq'o'k, a'an resilal li kamk. Jo'kan wi wank aana'leb', yal 
aaq'e xtuulanob'resinkil. 

15Naq li awab'ej sa sa' xch'ool ut nakatrusila, a'an chanchan wi' hab' sa' saq'ehil, 
ut laa'at taawanq aayu'am. 

16Jwal us xtawb'al li chaab'il na'leb' chiru li oor, ut li seeb'al ch'oolej chiru li plaat. 

17Li tiikeb' xch'ool xik' neke'ril li maa'usilal; neke'xk'e reetal li xb'aanuhomeb' re 
naq te'xkol rix li xyu'ameb'. 

18Li naxk'e xwankil xjunes rib', taa'oso'q; li naxq'etq'eti rib', taat'ane'q. 

19Jwal us naq taakub'si aawib' sa' xyanqeb' li neb'a' chiru li b'ihomal sa' xyanqeb' 
li neke'xnimob'resi rib'eb'. 

20Li naxnaw xjolominkil li k'aru re, us taawanq; us xaq re li k'ojk'o xch'ool rik'in li 
Qaawa'. 

21Li ani naxnaw k'oxlak, “wank xna'leb'” nayeemank re; li aatinak sa' q'unil 
nak'ojob'ank ch'oolej. 

22Li k'oxlak chi chaab'il a'an xyo'leb'aal li yu'am; ut li xtzolb'aleb' li maak'a'eb' 
xna'leb' a'an b'ayok ib'. 

23Li nak'oxlak chi chaab'il naxk'e reetal li k'aru naxye, ut eb' li raatin 
nak'ojob'ank ch'oolej. 

24Li q'unil aatin, a'an chanchan xya'al kab': naxsahob'resi li qach'ool ut naxk'e 
xkawilal li qoq quq'. 

25Wan naq jun li b'e chanchan naq tiik, ab'an sa' xraqik natawmank li kamk. 

26Li wank sa' rajb'al ru, naminok ru laj k'anjel; li tz'okaak naminok ru chi 
k'anjelak. 

27Li ink'a' us xna'leb' junes maa'usilal naxk'oxla; ut eb' li raatin chanchan li 
raq'xam. 

28Li ink'a' us xna'leb' nayoob'ank raaxiik'; laj molonel aatin nayoob'ank jachok ib' 
sa' xyanqeb' li ramiiweb' rib'. 

29Li sa' junpaat najosq'o'k naxb'alaq'iheb' li ras riitz'in, ut naxk'ameb' chi 
xb'aanunkil li ink'a' us. 

30Li naxmutz' li ru, yo xk'uub'ankil li ink'a' us; ut li naxk'ux li xtz'uumal re, a'an ak 
xb'aanu li maa'usilal. 

31Wi saq rismal laajolom, a'an reetalil laaloq'al li xamaatani sa' xk'ab'a' li xtiikilal 
laach'ool. 

32Q'axal us naq wanq aakuyum chiru li xkawilal aawib'; ut jwal us xkuyb'al 
aawib' chiru reechaninkileb' li k'iila tenamit. 

33Li winq naxb'uuli rix li tixb'aanu, ab'an li Qaawa' yaal re sa' xb'een chixjunil. 

Pr 17 

1Jwal us li tzekank sa' neb'a'il ut tuqtuukilal chiru li ninq'ehik b'arwi' yo li 
raaxiik'. 

2Laj k'anjel seeb' xk'a'uxl taakanaaq cho'q aj eechal re li alab'ej maak'a' xna'leb', 
ut taatz'aqonq chi eechanink sa' xyanqeb' li wankeb' sa' li junkab'al a'an. 

3Li oor ut li plaat sa' xam neke'ch'ajob'resiik; ab'an li qach'ool nayale'k rix xb'aan 
li Qaawa'. 

4Li ink'a' us xch'ool ut laj tik'ti' neke'xpaab' li neke'xye eb' laj maak. 

5Li naxse'e li neb'a' naxhob' li Yos; li nasaho'k xch'ool rik'in li xrahilal, 
taaraqmanq aatin sa' xb'een. 

6Li xsahil xch'ooleb' li ak tiixeb' a'aneb' li ri xmameb'; li xloq'al eb' li alal k'ajolb'ej 
a'aneb' li xna' xyuwa'eb'. 

7Se'leb'aal naq li maak'a' xna'leb' tixnimob'resi rib' chi aatinak chi chaab'il; jo'kan 
ajwi' li xnimal ru winq ink'a' us wi na'aatinak sa' tik'ti'. 

8Li natuminank u, sa' xch'ool a'an naq us na'elk sa' chixjunil li naxb'aanu. 

9Li naxtz'eq chirix xch'ool li hob'e'k, naxnaw rahok; li ink'a' nakuyuk, 
naxnajtob'resi li ramiiw. 

10Q'axal us li q'use'k cho'q re li wank xna'leb' chiru naq taajiliiq chi che' li maak'a' 
xna'leb'. 

11Li q'etq'et junelik naxsik' li raaxiik', ab'an sa' junaq kutan taachalq junaq jwal 
kaw rib' chi yalok rik'in. 

12Jwal us naq taataw aawib' rik'in junaq josq' aj xul chiru naq toxaataw junaq 
winq maak'a' xna'leb'. 

13Li naxk'e maa'usilal cho'q reeqaj li usilal ki'uxk re, junelik wanq li rahilal sa' li 
xjunkab'al. 

14Xyoob'ankil li raaxiik', a'an jo' xteeb'al li tz'akanb'il ha': q'axal us li elk chi 
junpaat chiru naq taanimanq li xik'il uuchink. 

15Rach'ab'ankil li xmaakob'k ut xteneb'ankil maak sa' xb'een li maak'a' xmaak, 
ink'a' nawulak chiru li Qaawa'. 

16K'aru taa'ok wi' li tumin sa' ruq' li maak'a' xna'leb'? Li chaab'il na'leb' ink'a' 
naloq'mank! 

17Li tz'aqal amiiw junelik narahok; sa' xq'ehil junaq rahilal tatxtenq'a jo' junaq 
tz'aqal asb'ej. 

18Li maak'a' xna'leb' sa' junpaat nak'asok chirix li ramiiw ut naxtoj xk'as chi ink'a' 
naxk'oxla chi us. 

19Li nawulak chiru li wech'ij ib', naxra li maak; li naxnimob'resi rib' naxsik' 
xrahilal xjunes rib'. 

20Li ink'a' us xna'leb' maajoq'e tixtaw li sahilal; li ani nawulak chiru tik'ti'ik 
naxb'oq rahilal sa' xb'een. 

21Li wank ralal maak'a' xna'leb', junelik ra sa' xch'ool; li xyuwa' junaq mem 
maajoq'e tixtaw sahil ch'oolej. 

22Li sahil ch'oolej a'an chanchan li b'an nak'ehok kawilal; ab'an li rahil ch'oolej 
na'oksink yajel. 

23Li ink'a' us xna'leb' nak'uluk tumin sa' muqmu, re naq ink'a' taawanq li tiikilal. 

24Li seeb' xk'a'uxl junelik naxsik' xtz'aqob' li xna'leb'; a'ut li maak'a' xna'leb' 
ink'a' naxnaw b'ar yo chi xik. 

25Li alalb'ej maak'a' xna'leb' a'an xtib'l jolom ut rahil ch'oolej cho'q re li xna' 
xyuwa'. 

26Moko us ta xteneb'ankil maak sa' xb'een li maak'a' xmaak, chi moko 
xrahob'tesinkil li chaab'il xch'ool. 

27Li wank xna'leb' moko k'iila aatin ta naxye, ut li seeb' xch'ool ink'a' naxseeb'a 
rib' chi josq'o'k. 

28Naq ink'a' na'aatinak li maak'a' xna'leb', nayeemank naq wank xna'leb'; ut wi 
maak'a' naxye, 

nak'oxlamank naq seeb' xch'ool. 

Pr 18 

1Li naxsik' li us cho'q re xjunes rib' naxjek' rib' rik'ineb' li ras riitz'in ut xik' naril 
li chaab'il na'leb' nak'eemank re. 

2Li maak'a' xna'leb' ink'a' naraj tzole'k; ka'ajwi' naraj xk'utb'al li k'aru naxk'oxla. 

3Li maa'usilal naxk'am chaq li tz'eqtaanaak; ut li q'etq'etil, a'an xtiklajik li wank 
sa' xutaan. 

4Li raatin li ani wank xna'leb' a'an chanchan li yu'amha', chanchan li roq nima' ut 
xyo'leb'aal li chaab'il k'a'uxl. 

5Moko us ta naq laj raqol aatin narach'ab' li wank xmaak ut naxteneb' maak sa' 
xb'een li tiik xch'ool. 

6Li maak'a' xna'leb' naxch'ik rib' sa' raaxiik', ut rik'in li raatin naxsik' xlob'. 

7Li maak'a' xna'leb' naxsik' xch'a'ajkilal xjunes rib'; rik'in li ru'uj raq' naxra'le rib' 
xjunes. 

8Li tik'ti'ik, a'an chanchan li saa'us: cham naxik, toj sa' xchamal li ch'oolej! 

9Laj q'em ut li nasachok chanchan naq xkomoneb' rib'. 

10Li Qaawa' a'an chanchan li kawub'resinb'il ochoch: rik'in A'an neke'xkol rib' li 
tiikeb' xch'ool. 

11Sa' xch'ool li b'ihom naq li k'aru wank re a'an chanchan jun tenamit 
suttz'akanb'il chi us. 

12Li q'etq'etil, kamk nokoxraqe'q wi'; ab'an li xtiklajik li loq'al, a'an li tuulanil. 

13Xutaanal ut xmajelal na'leb' cho'q re li nachaq'ok chi toj maji' naraqe'k li 
aatinak. 

14Li xkawilal qach'ool, nokooxwaklesi sa' li yajel; ab'an wi ra li qach'ool, ani 
taawaklesinq qe? 

15Eb' li wankeb' xna'leb' ut seeb' xk'a'uxeb' neke'xsik' xtz'aqob' li xna'leb', ut 
neke'xtaw. 

16Li sihink naxte chixjunileb' li b'e ut nokooxk'am toj wankeb' wi' li ninqeb' 
xwankil. 

17Li na'aatinak xb'enwa chanchan naq maak'a' xmaak; ab'an nawulak laj jitol re 
ut naxch'olob' li yaal. 

18Li xraqb'a aatin li Yos naxraq li wech'ij ib', ut naxjek' li kaweb' rib' li yookeb' chi 
yalok. 

19Moko ch'a'aj ta xjuk'b'al junaq suttz'ak chiru xk'ojob'ankil xch'ool junaq amiiw 
li xhob'e'k ut ra xk'ul. Li wech'ij ib' naxram li aatin kama' wi' xnat'b'al rix li 
okeb'aal. 

20Li junjunq tixk'ul xq'ajkamunkil a' yaal chanru li xyehom ut xb'aanuhom. 

21Li kamk ut li yu'am, a'an yaal re li junjunq chanru na'aatinak. Eb' li k'ajo' 
neke'xye, te'xk'ul li rahilal. 

22Li xtaw rixaqil, xtaw li sahilal; ut xtaw ajwi' li rusilal li Yos. 

23Li neb'a' natz'aamank ut na'elajink; li b'ihom nasumenk sa' josq'il. 

24Wankeb' amiiw nokoohe'xk'am sa' raaxiik'; ab'an wankeb' li q'axal nokoohe'xra 
ut jwal paab'ajeleb' chiru junaq asb'ej. 

Pr 19 

1Jwal us li neb'a' ut tiik xch'ool chiru li maak'a' xna'leb' ut laj b'alaq'. 

2Maak'a' sa xb'aanunkil naq maak'a' li k'oxlak; li seeb'ank ib' nak'ehok chi 
maakob'k. 

3Li maak'a' xna'leb' nasachk sa' li xb'e, ut chirix a'an naxk'e xmaak li Qaawa'. 

4Li b'ihom wank naab'al li ramiiw; ab'an li neb'a' nakanaak xjunes. 

5Li testiiw aj b'alaq' tixk'ul xtojb'al li xmaak; ut li natik'ti'ik maak'a' naru tixkol 
wi' rib'. 

6Naab'aleb' neke'sik'ok re li b'ihom; chixjunileb' neke'raj wank cho'q ramiiw li 
nasihink. 

7Li neb'a' natz'eqtaanaak xb'aaneb' li rech'alal; ma toja' ta chik ink'a' 
taakanab'aaq xjunes xb'aaneb' li ramiiw? Us ta naxtz'aama usilal chiruheb', ab'an 
eb' a'an maak'a' neke'raj re. 

8Li natzolok ut naxk'anjela ru li na'leb' li ak xtzolom naxra rib' ut us na'elk sa' 
chixjunil. 

9Li testiiw aj b'alaq' tixk'ul xtojb'al li xmaak; ut li natik'ti'ik, taasachq li xyu'am. 

10Ink'a' naxk'ul rib' naq li maak'a' xna'leb' taab'ihomo'q, chi moko naq junaq aj 
k'anjel taataqlanq sa' xb'eeneb' li xninqal ru winq. 

11Li wank xk'a'uxl naxkuy li xjosq'il; ut naxtaw xloq'al wi ink'a' naxk'e sa' xch'ool 
li hob'e'k. 

12Naq li awab'ej najosq'o'k, naxjap re jo' li kaqkoj; ut naq na'usilank, a'an 
chanchan li k'ajob' sa' xb'een li pach'aya'. 

13Li alalb'ej maak'a' xna'leb' naxk'e xtib'l xjolom li xyuwa'; ut li ixaqilb'ej aj 
raaxiik' a'an kama' li okes na'ok sa' li kab'l. 

14Li ochoch ut li tumin a'an qamaatan nachalk rik'in li qana' qayuwa'; ab'an jun 
chaab'il ixaqilb'ej a'an qamaatan nachalk rik'in li Yos. 

15Laj q'em junes wark naxb'aanu; ut li ink'a' naraj k'anjelak, tixkuy xtz'okajik 
xb'aan li xq'emal. 

16Li naxpaab' li chaq'rab', naxra li xyu'am; li naxtz'eqtaana li raatin li Yos, 
taakamq. 

17Li naruxtaana ru li neb'a', chanchan ajwi' re li Yos yo chi xb'aanunkil, ut li 
Qaawa' taak'ehoq reeqaj re. 

18Chatij laawalal naq toj naxk'e rib' chi q'use'k; ab'an naq taak'e xlob', chak'e 
reetal naq ink'a' taakamsi. 

19Li q'axal najosq'o'k tixk'ul xq'ajkamunkil; wi taakuy xmaak, taak'ayq 
xb'aanunkil. 

20Chak'e sa' aach'ool laatijb'al ut chapaab' laaq'usb'al; chi jo'kan toxaataw li 
chaab'il na'leb'. 

21Li winq naxk'uub' li k'aru tixb'aanu, ab'an li Qaawa' yaal re xb'aanunkil. 

22Li nasik'mank re junaq winq, a'an li xtiikilal xch'ool, xb'aan naq jwal us li neb'a' 
winq chiru laj b'alaq'. 

23Li roxloq'inkil li Qaawa' nak'ehok yu'am; chi jo'kan sa li hilank ut maak'a' 
xiwak. 

24Laj q'em naxch'ik li ruq' sa' li sek'; ab'an chi moko li tzekemq naxkuy xk'eeb'al 
sa' re. 

25Charap chi tz'uum li q'etq'et, ut eek' chik wanq li kach'in xna'leb'. Ab'anan wi 
seeb' laak'a'uxl, tz'aqal laaq'usb'al re naq taatzol aawib'. 

26Li naxrahob'tesi li xyuwa' ut naraanila li xna', a'an jun li alalb'ej yib'ru xna'leb', 
ut xutaanal taakanaaq wi'. 

27At walal ink'ajol, wi taakanab' xk'ulb'al laatijb'al, relik chi yaal naq tatnajto'q 
rik'in li chaab'il na'leb'. 

28Li testiiw aj b'alaq' naxsach xwankil li tiikilal; li ink'a' us xch'ool junes 
maa'usilal naraj xb'aanunkil. 

29Aajel ru li rapleb' tz'uum cho'q re li q'etq'et, ut li rahob'tesiik cho'q re li maak'a' 
xna'leb'. 

Pr 20 

1Li ha' li nakaltesink napo'ok na'leb'; li nakalaak nakaano'k ru ut nasachk 
xna'leb': maajoq'e tixtaw xchaab'il na'leb'. 

2Naq li awab'ej najosq'o'k, naxjap re jo' li kaqkoj; li ani nayoob'ank xjosq'il xiw 
xiw wank li xyu'am. 

3Li maak'a' xna'leb' naxch'ik rib' sa' raaxiik'; ab'an li narisi rib' chisa', xk'ulub' 
naq taak'eemanq xloq'al. 

4Laj q'em ink'a' na'awk sa' xq'ehil li awk; ut sa' xq'ehil li q'olok, nasik'ok, ab'an 
maak'a' naxtaw. 

5Li xk'a'uxl li winq, a'an kama' li chamal ha'; ab'an li seeb' xch'ool, naxtaw ru. 

6Naab'aleb' neke'xye naq chaab'ileb'; ab'an ink'a' natawmank junaq tiik xch'ool. 

7Us xaq reheb' li ralal xk'ajol li winq li kiwank sa' tiikilal ut chaab'ilal. 

8Naq li awab'ej nak'ojlaak sa' li raqleb'aal aatin, sa' junpaat naxtaw ani wank 
xmaak. 

9Maajun truuq tixye: “Maak'a' inmaak; relik chi yaal naq saq ru linch'ool”. 

10Rajom li Yos naq tiikaq laach'ool: li Qaawa' xik' narileb' li neke'b'isok chi ink'a' 
tz'aqal. 

11Rik'in li naxb'aanu li saaj al nak'utunk ma chaab'il ut tiikaq li xch'ool. 

12Li xikej, a'an re ab'ink, ut li xsa' uhej re ilok: chi xkab'ichaleb' xyoob'tesihom li 
Qaawa'. 

13Mixik aach'ool chi wark, re naq ink'a' tatneb'a'o'q; k'e b'an aach'ool chi 
k'anjelak, ut taawanq aatzekemq. 

14“Ink'a' us laak'ay”, chan laj loq'onel; ab'an naq naxik, nasaho'k sa' xch'ool rik'in 
li xloq'om. 

15Wank li oor ut naab'al li chaab'il q'ol; ab'an q'axal loq' wi' chik li chaab'il 
na'leb'. 

16Li xk'asok chirix li ink'a' naxnaw ru, maq'omaq li raq' chiru, ut kanaaq cho'q 
ruuchil li xk'asok. 

17Li natzekank li elq'anb'il wa sa nareek'a sa' xtiklajik; ab'an sa' roso'jik ch'och' aj 
chik tixlow. 

18Naq k'uub'anb'il chi us junaq k'anjel, us na'elk. Matxik chi yalok wi ink'a' 
xak'oxla chi us. 

19Li nawulak chiru molok aatin, maajun li na'leb' naxk'uula chi muqmu; jo'kan 
naq maawochb'eeniheb' laj tik'ti'. 

20Li naxmajewa li xna' xyuwa', jwal ra tixk'ul naq taakamq: taaxik sa' jun na'ajej 
q'axal q'oqyinkil ru. 

21Li nab'ihomo'k chi junpaat, ink'a' tox'osob'tesiiq moqon. 

22Maak'oxla reeqajunkil li rahilal xak'ul. K'ojob' aach'ool rik'in li Yos, ut A'an 
taakoloq aawe. 

23Li Qaawa' xik' naril li b'isleb' ink'a' tz'aqal: naq wank jun b'isleb' re loq'ok ut 
jalan chik re k'ayink. 

24Li Qaawa' nak'utuk xb'e li junjunq. Maajun naxnaw xjunes b'ar yo chi xik. 

25Xiw xiw xyeechi'inkil junaq mayej chiru li Yos chi junpaat, ut moqon ink'a' 
taawaj xk'eeb'al. 

26Naq li awab'ej wank xna'leb', naraanilasiheb' li ink'a' useb' xch'ool ut naxsach 
ruheb' chi junwaakaj. 

27Li musiq'ej li wank qik'in, a'an xsaqenk li Qaawa', li naxsik'i jo'ch'inal jo'nimal 
wank sa' qach'ool. 

28Li rahok ut li uxtaanank nak'aak'alenk re li awab'ej; xaqxooq xwankil chi kaw 
wi chaab'il ut tiik xch'ool li awab'ej. 

29Li xloq'aleb' li saaj poyanam a'an li xkawilaleb'; li xkorooneb' li ak cheekeb' 
a'an li xchaab'il yu'ameb'. 

30Li rahob'tesiik naxb'an li maa'usilal, ut li rahilal naxk'irtasi li ch'oolej toj sa' 
xchamal. 

Pr 21 

1Li xk'a'uxl li awab'ej chanchan jun nima', li nak'ame'k xb'aan li Yos b'arwi' naraj 
A'an. 

2Li junjunq naxk'oxla naq us chixjunil li naxb'aanu; ab'an li Qaawa' naxnaw li 
k'aru wank sa' li ch'oolej. 

3Xb'aanunkil li usilal ut li tiikilal, q'axal loq' cho'q re li Qaawa' chiru chixjunil li 
k'atb'il mayej. 

4Li q'etq'etil ut li nimob'resink ib' a'an maak. Jo'kan ajwi' li xk'a'uxeb' li ink'a' 
useb' xch'ool. 

5Li k'aru k'oxlanb'il rix chi chaab'il, q'axal us na'elk; a'ut li na'uxmank sa' junpaat, 
taajuk'e'q chi junwaakaj. 

6Li b'ihomal sik'b'il rik'in b'alaq'ik, maak'a' na'ok wi'; a'an chanchan li sib' cho'q 
reheb' li neke'xsik' li kamk. 

7Li raaxiik' nasachok reheb' li ink'a' useb' xna'leb', xb'aan naq ink'a' neke'wank 
sa' tiikilal. 

8Li xb'e li ink'a' us xna'leb', a'an yokos ru; li xk'anjel li chaab'il xch'ool, a'an 
tz'aqal re ru. 

9Jwal us li wank sa' kuukil ochoch chiru li wank sa' chaab'il kab'l rochb'een junaq 
josq' aj ixq. 

10Li ink'a' us xna'leb' junes maa'usilal naxik wi' xch'ool; maajun sut naril 
xtoq'ob'aal ru li ras riitz'in. 

11Charap chi tz'uum li q'etq'et, ut eek' chik wanq li kach'in xna'leb'. Ab'anan wi 
seeb' laak'a'uxl, tz'aqal laaq'usb'al re naq taatzol aawib'. 

12Li Yos tiik xch'ool naxk'e reetal li rochoch li ink'a' us xna'leb', ut naxsach ru chi 
junwaakaj. 

13Li ink'a' naruxtaana ru li neb'a' naq wank sa' rahilal, ink'a' ajwi' taatenq'aaq 
naq tixpatz' usilal. 

14Li sihink sa' muqmu naxkotz li josq'il wi nak'eemank sa' xq'ehil. 

15Naq wank li tiikilal, nasaho'k li tiik xch'ool; ab'anan cho'q reheb' li ink'a' useb' 
xna'leb', a'an xiw xiw wank. 

16Li naxkanab' xb'aanunkil li chaab'ilal, sa' junpaat taachalq li kamk sa' xb'een. 

17Li naxik xch'ool chirix li jo'maajo'il na'leb', taaneb'a'o'q; li nawulak chiru li b'iin 
ut li sununkil b'an, maajoq'e taab'ihomo'q. 

18Li ink'a' us xna'leb' ut laj b'alaq' te'rahob'tesiiq cho'q ruuchileb' li tiikeb' 
xch'ool ut li chaab'ileb' xyu'am. 

19Jwal us li wank sa' chaqich'och' chiru li wank sa' chaab'il kab'l rochb'een junaq 
josq' aj ixq. 

20Sa' rochoch li wank xna'leb' wank b'ihomal ut sununkil b'an; a'ut li maak'a' 
xna'leb' yal naxb'atz'unle li xtumin. 

21Li naxsik' li tiikilal ut li chaab'ilal, tixtaw li yu'am ut li sahilal. 

22Li wank xna'leb' na'ok chi yalok rik'in jun kawub'resinb'il tenamit, ut naxjuk' li 
xsuttz'akil li k'ojk'o wi' xch'ooleb'. 

23Li chaab'il na'aatinak ut naxra li ru'uj raq', naxkol rib' chiru li rahil ch'oolej. 

24Aj rahob'tesinel, q'etq'et ut aj eetz'unel, a'an nayeemank re li naxnimob'resi rib' 
chiruheb' li ras riitz'in. 

25Laj q'em chixjunil nach'ume'k wi' xch'ool, ab'anan ink'a' naraj k'anjelak; 

26chixjunil naxrahi rajlal kutan. A'ut li tiik xch'ool nasihink chi maak'a' naxpatz' 
cho'q reeqaj. 

27Li Qaawa' naxtz'eqtaana li xmayejeb' li ink'a' useb' xch'ool. Ma toja' ta chik naq 
yal kab' rix xch'ooleb' naq neke'xk'e? 

28Li testiiw aj b'alaq' taasache'q ru; a'ut li nayehok li yaal, taakanab'aaq chi 
aatinak. 

29Li ink'a' us xna'leb', naxb'aanu rib' naq kaw xch'ool; a'ut ka'ajwi' li nawank sa' li 
tiikilal k'ojk'o xch'ool xb'aan naq maak'a' xmaak. 

30Chiru li Qaawa' maak'a' na'ok wi' li chaab'il na'leb', li seeb'al k'a'uxej ut li 
na'leb'ak. 

31Nakawresimank li kawaay cho'q re xkutankil li yalok, ab'anan a' li Qaawa' 
nak'ehok li q'axok u. 

Pr 22 

1Jwal us naq nawnooq laachaab'ilal chiru naq wank aab'ihomal; q'axal us wi' chik 
li loq'al chiru li oor ut li plaat. 

2Li b'ihom ut li neb'a' juntaq'eeteb': yoob'tesinb'ileb' xb'aan li Yos xkab'ichaleb'. 

3Li wank xna'leb' ink'a' naxch'ik rib' sa' li raaxiik' naq naril; ab'an li maak'a' 
xk'a'uxl tiik naxik ut naxk'ul li rahilal. 

4Li naxkub'si rib' ut naroxloq'i li Qaawa' naq'ajkamuuk rik'in b'ihomal, loq'al ut 
yu'am. 

5Li ink'a' us xna'leb' naxtaw k'ix ut ra'al sa' li xb'e; ab'an li naxkol li xyu'am ink'a' 
naxk'ul chi jo'kan. 

6K'e xna'leb'eb' li kok' poyanam naq toj saajeb'; ut naq toxe'tixq, ink'a' taasachq 
sa' xch'ooleb'. 

7Li b'ihom nanumtaak sa' xb'een li neb'a'; ut li wank xto' tumin nakanaak cho'q 
xmoos li nak'ehok tumin chi to'. 

8Li nab'aanunk maa'usilal, tixk'ul rahilal, xb'aan naq li xwankilal taasache'q ru ut 
taa'oso'q. 

9Osob'tesinb'ilaq li na'uxtaanank u, xb'aan naq naxwotz li xtzekemq rik'ineb' li 
neb'a'. 

10Isi aawik'in laj yoob'anel ch'a'ajkilal, ut taaraqe'q li wech'ij ib' ut li raaxiik'. 

11Li chaab'il xch'ool ut yaal na'aatinak, a'an nakanaak cho'q ramiiw li awab'ej. 

12Li Qaawa' naxk'aak'ale ut naxkol li chaab'il xna'leb', ut naxk'ut xxutaan laj 
tik'ti'. 

13Naq laj q'em ink'a' naraj k'anjelak, naxye: “Wank jun kaqkoj sa' b'e ut naru 
ninxkamsi”, chan. 

14Li naxch'ik rib' rik'in laj yumb'eet, a'an jo' li t'ane'k sa' siwan: aran neke'oso'k li 
neke'tz'eqtaanank re li Qaawa'. 

15Ak reheb' li saaj poyanam naq maak'a' xna'leb'eb'; ab'anan li xrapb'aleb' chi 
tz'uum nab'aanunk naq te'xtaw b'ayaq. 

16Li narahob'tesink re li neb'a' re naq taab'ihomo'q, jo' ajwi' li nasihink re li 
b'ihom, toxneb'a'o'q. 

III. XYEHOMEB' LI WANKEB' XNA'LEB' (22,17-24,22) 

17Ab'i ut k'e reetal li neke'xye li wankeb' xna'leb'; k'e aach'ool chi rab'inkil 
linnawom. 

18Wi taak'uula sa' laach'ool li xyehomeb' ut junelik wanq sa' xtz'uumal aawe, 
q'axal taasaho'q sa' laach'ool. 

19Sa' li kutan a'in ok we chi xyeeb'al aawe chixjunil a'an re naq k'ojk'ooq 
laach'ool rik'in li Qaawa'. 

20Anaqwan xintz'iib'a lajeeb' xka'k'aal li chaab'il k'a'uxl, b'arwi' wank li chaab'il 
na'leb' ut nawom, 

21re naq taanaw chi tz'aqal li yaal ut tatruhanq xch'olob'ankil chiru li taapatz'oq 
aawik'in. 

- 1 - 

22Maawelq'a li k'aru re li neb'a' yal xb'aan naq neb'a', chi moko chateneb' maak 
sa' xb'een li toq'ob'aal ru, sa' li raqleb'aal aatin. 

23Xb'aan naq li Qaawa' taakoloq re, ut tixsach ruheb' li xe'rahob'tesink re. 

- 2 - 

24Maak'am aawib' sa' amiiwil rik'in li josq' aj winq, chi moko chawochb'eeni li 
ch'i'ch'i' re. 

25Mare anchal taatzol aawe rik'in ut taak'e aawib' sa' ch'a'ajkilal. 

- 3 - 

26Maayeechi'i aawib' chi xtojb'al jalan aj k'as, 

27xb'aan naq wi maak'a' k'aru taatoj wi', tate'xkanab' sa' b'e. 

- 4 - 

28Maajal xna'aj li nub'ajl xaqab'anb'il xb'aaneb' laaxe'toon. 

- 5 - 

29Li naxk'e xch'ool sa' li xk'anjel, taak'anjelaq chiruheb' awab'ej ut ink'a' 
chiruheb' yalaq aniheb'. 

Pr 23 

- 6 - 

1Naq jun xnimal ru winq tatxb'oq chi wa'ak, k'oxla chi us ani sa' aj ochoch 
wankat. 

2Us ta kamkaq aawe xb'aan tz'okaak, chakuy b'an aawib' chi wa'ak. 

3Maarahi li xsununkil tzekemq: mare wachik yal xyalb'al aawix yo. 

- 7 - 

4Maatawasi aawib' chirix li b'ihomal, maakamsi aawib' chi xk'oxlankil a'an, 

5xb'aan naq sa' junpaat naxik jo' naxik'ank li t'iw. Wi relik chi yaal toxaawil li 
b'ihomal, sa' junpaat taasachq chawu. 

- 8 - 

6Matxik chi wa'ak sa' rochoch junaq aj pix, chi moko charahi li xchaab'il tzekemq, 

7xb'aan naq a'an chanchan junaq ismal sa' laakux. Li winq a'an tixye aawe: “Wa'in 
ut uk'an”, chan, ab'an moko yaal ta li naxye. 

8Moqon chik taaxa'wa li k'aru xatzeka, ut maak'a' x'ok wi' naq xaye chaab'il aatin 
re. 

- 9 - 

9Maak'e xchaab'il na'leb' li maak'a' xk'a'uxl, xb'aan naq yal tixse'e laachaab'il 
aatin xaye. 

- 10 - 

10Maajal xna'aj eb' li mayer nub'ajl, chi moko taamaq' xch'och'eb' li neb'a'yox, 

11xb'aan naq wank jun nakolok re, jwal kaw rib', ut A'an taaraqoq aatin sa' 
aab'een. 

- 11 - 

12K'ul laatzolb'al chi sa laach'ool ut k'e sa' laawaanm laachaab'il tijb'al. 

- 12 - 

13Maakanab' xtijb'al li saaj al. Wi taarap chi tz'uum, moko re ta xkamsinkil, 

14re b'an xkolb'al li xyu'am chiru li kamk. 

- 13 - 

15At walal ink'ajol, naq toxaataw laachaab'il na'leb', taasaho'q ajwi' linch'ool 
laa'in. 

16Q'axal taasaho'q li waanm naq tatwab'i chi aatinak chi chaab'il. 

- 14 - 

17Maarahi li xna'leb'eb' laj maak, chaxiwaaq b'an ru li Qaawa'. 

18Chi jo'kan sa toxaawil li kutan chaalel, ut taatz'aqloq ru laawoyb'enihom. 

- 15 - 

19Ab'i, at walal, ut tzol aawib'; maakanab' xtaaqenkil li chaab'il b'e. 

20Maajunaji aawib' rik'ineb' li neke'kalaak, chi moko rik'ineb' li neke'xten xsa'eb' 
chi wa'ak, 

21xb'aan naq li kalaak ut li numwa'ak nak'ehok sa' neb'a'il, ut eb' laj q'em 
te'suq'o'q rixeb'. 

- 16 - 

22Chat-ab'inq chiru laayuwa', li xsiyank aawe, ut maatz'eqtaana laana' sa' li 
xtiixilal. 

23Sik' li yaal, ut maak'ayi; tamresi li chaab'il na'leb', li tzolok ut li seeb'al k'a'uxl. 

24Li xyuwa' li alalb'ej chaab'il wank xyaalal naq sa sa' xch'ool: xsiya jun li winq 
wank xna'leb'. 

25Sahoqeb' b'i' laana' ut laayuwa'; nimaq xsahil xch'ool li x'alank aawe. 

- 17 - 

26At walal ink'ajol, k'e aach'ool chi wab'inkil, ut il chi us li b'e nink'ut chawu. 

27Xb'aan naq laj yumb'eet, a'an chanchan li siwan, ut li ixq aj muxul sumlaak 
chanchan jun li jul laatz' xsa'. 

28Naramok sa' b'e jo' laj elq', ut xmaak a'an naab'aleb' chi winq xe'oso'k sa' li 
maak. 

- 18 - 

29Ani aj e li rahilal, ani aj e li tz'uyink, ani aj e li raaxiik' ut li yaab'ak? Ani natiq'e'k 
chi maak'a' xyaalal? Ani kaqkaq xsa' eb' li ru? 

30A'eb' li ink'a' neke'xkanab' li kalaak, ut junelik neke'xyal li ak' ha' nakaltesink. 

31Mixik aach'ool chirix li b'iin: kaqkaq na'ilok ut nalemtz'unk sa' li sek', saasa 
ruk'b'al naq nak'utunk. 

32Ab'an sa' roso'jik chanchan xmay li k'anti'; ra natiwok kama' jun ikb'olay. 

33Tatxk'e chi ilok k'a'aq re ru ink'a' aawilom, ut taayehatq memil aj aatin xb'aan. 

34Chanchan tawi' wankat sa' xyi li palaw, sa' ru'uj junaq xche'el li jukub'. 

35Ut taaye: “Xine'xsak' ut ink'a' xweek'a; xine'xrap chi tz'uum chi ink'a' xinnaw. 
Ab'an naq taa'ajq wu, tinxik wi' chik chi kalaak”, cha'qat. 

Pr 24 

- 19 - 

1Maarahi ruheb' li ink'a' useb' xna'leb', chi moko taawochb'eeniheb', 

2xb'aan naq junes rahilal neke'xk'oxla xb'aanunkil, ut junes chirix xb'aanunkil 
raaxiik' neke'aatinak. 

- 20 - 

3Rik'in chaab'il na'leb' na'uxk li kab'lak ut rik'in seeb'al k'a'uxl nak'ehe'k li 
rub'elankil. 

4Rik'in naab'al li nawom na'uutz'u'ujiik xsa' li rochoch, jo' ajwi' nanujak rik'in li 
k'a'aq re ru terto xtz'aq ut jwal ch'ina'us rilb'al. 

- 21 - 

5Jwal us li winq wank xna'leb' chiru li kaw rib'; ut q'axal loq' li seeb' xk'a'uxl 
chiru li nim xwankil. 

6Xb'aan naq li yalok, us na'elk naq k'oxlanb'il chi us, ut ani taaraj q'axok u, tento 
xb'enwa taak'ehe'q xna'leb'. 

- 22 - 

7Li maak'a' xna'leb' ink'a' naxnaw k'aru tixye sa' li raqleb'aal aatin, xb'aan naq 
maak'a' li chaab'il na'leb' rik'in. 

- 23 - 

8Li junes maa'usilal naxk'oxla, aj sik'ol ch'a'ajkilal nayeemank re. 

9Li jip junes xb'aanunkil li maak naxk'oxla, ut eb' li poyanam xik' neke'ril laj 
hob'onel. 

- 24 - 

10Li nach'inank xch'ool naq wank sa' ch'a'ajkilal, naraj naxye naq moko kaw ta 
xch'ool. 

- 25 - 

11Kol li xteneb'aak kamk sa' xb'een, ut ach'ab' li ak ok re xkamsinkil. 

12Us ta taaye: “Maak'a' ninnaw chirix a'an”, li Yos li natz'ilok rix li ch'oolej naxtaw 
xyaalal; Li na'ilok re laawaanm tixnaw a'an ut tixtoj jo' chanru li xb'aanuhom li 
junjunq. 

- 26 - 

13At walal ink'ajol, chawuk'aq li xya'al kab' sa' li xsok, xb'aan naq jwal sa li xki'al. 

14Jo'kanaq xsahil cho'q aawe li chaab'il na'leb'. Wi nakataw, sa tatwanq ut 
taatz'aqloq ru laawoyb'enihom. 

- 27 - 

15At yib'ru aana'leb', maak'uub' rahilal re li tiik xch'ool, ut maajuk' li xjunkab'al 
nahilank wi'. 

16Us ta wuqub' sut nat'ane'k li tiik xch'ool, ab'an nawakliik wi' chik; a'ut li ink'a' 
useb' xna'leb', ra toxe'oso'q wi'. 

- 28 - 

17Matsaho'k naq taat'ane'q li xik' na'ilok aawe, chi moko tatninq'ehiq xb'aan li 
xrahilal. 

18Mare anchal li Qaawa' moko taawulaq ta chiru rilb'al a'an, ut sa' aab'een chik 
taachalq li xjosq'il. 

- 29 - 

19Matjosq'o'k xb'aaneb' li ink'a' useb' xna'leb', chi moko charahi ru li 
xmaa'usilaleb'. 

20Xb'aan naq li ink'a' useb' xch'ool, ra toxe'oso'q wi', ut sa' junpaat te'oso'q jo' 
naq nachupk junaq saqenk. 

- 30 - 

21At walal ink'ajol, chawoxloq'i li Yos ut li awab'ej, ut maajunaji aawib' rik'ineb' 
laj q'etol aatin, 

22xb'aan naq te'oso'q chi junpaat, ut maajun nanawok re li rahilal taak'ehe'q sa' 
xb'eeneb' xb'aan li Qaawa' ut li awab'ej. 

IV. WANKEB' CHIK XKOMON LI XYEHOMEB' LI WANKEB' XNA'LEB' 
(24,23-34) 

23Eb' li aatin a'in yeeb'il ajwi' xb'aaneb' li wankeb' xna'leb': Moko us ta xtiib'al ru 
eb' li poyanam sa' li raqleb'aal aatin. 

24Li naxye re laj maak: “Laa'at maak'a' aamaak”, cha'aq, majewanb'ilaq xb'aaneb' 
li poyanam ut tz'eqtaananb'ilaq xb'aaneb' li tenamit. 

25A'ut li naraqok aatin sa' xb'een laj maak, sa ilb'ilaq ut osob'tesinb'ilaq xb'aaneb' 
li tenamit. 

26Li nasumenk sa' xyaalal, chanchan li nak'ehok sahil ch'oolej. 

27Kawresi laak'anjel chirix kab'l ut ch'oolani laak'aleb'aal; ut moqon chik taayiib' 
laawochoch. 

28Maaye tik'ti' chi moko q'ab'anb'il aatin chirix laawas aawiitz'in. 

29Maaye: “Tweeqaju li rahilal jo' li x'uxmank we”. 

30Sa' jun kutan xinnume'k chaq sa' li xk'aleb'aal ut li rawimq uub' li maak'a' 
xna'leb' ut aj q'em. 

31Ut xwil naq nujenaq chi k'ix li xk'aleb'aal, naab'al li pajl sa' li awimq, jo' ajwi' ak 
xe't'anje'k li pek sutsu wi' li na'ajej. 

32Naq xwil a'an, xink'uula sa' inch'ool; xink'oxla rix ut xintaw inna'leb': 

33Wi tatwark b'ayaq malaj tathilanq ut taamoq'ob' aawib', 

34tat-oso'q sa' xnimal neb'a'il; ut taachalq li we'ej sa' aab'een jo' naq nachalk 
junaq aj elq'. 

Pr 25 

V. WANKEB' CHIK XKOMON LI XYEHOM LAJ SALOMÓN (25,1-29,27) 

1Eb' li aatin a'in yeeb'il ajwi' xb'aan laj Salomón, ut tusb'ileb' xb'aaneb' laj k'anjel 
chiru laj Esekías, li awab'ej re Judá. 

2Xloq'al li Yos, a'an xk'uulankil li xk'a'uxl; ab'an xloq'al li winq xtawb'al ru li k'aru 
muqmu. 

3Li xteram li choxa, li xchamal li ruuchich'och' ut li xk'a'uxeb' li awab'ej: maa'ani 
natawok ru. 

4Wi taa'isiiq li xq'olel li plaat, laj tenol ch'iich' tixyiib' jun chaab'il sek'. 

5Chawisiiq li ink'a' us xna'leb' chi k'anjelak chiru li awab'ej, ut taak'ojlaaq li 
x'awab'ejihom chi junajwa sa' tiikilal. 

6Maanimob'resi laawankil chiru li awab'ej, chi moko chatk'ojlaaq sa' xyanqeb' li 
xninqal ru winq: 

7jwal us naq li awab'ej tixye aawe: “Taqen chaq arin”, cha'aq, chiru naq taak'ute'q 
aaxutaan chiruheb' li ninqeb' xwankil. Wi wank k'aru xawil rik'in laawu, 

8matxik sa' aanil chi jitok sa' raqleb'aal aatin, xb'aan naq mare jalan chik 
toxch'olob'anq li yaal ut laa'at ink'a' chik taanaw k'aru taab'aanu. 

9Kol aawib' chiru li najitok aawe, ab'an maapatz' jalan chik aawas aawiitz'in. 

10Mare anchal tat-ab'iiq xb'aan jalan chik ut tatxk'e sa' xutaan, ut maak'a' chik 
k'aru taab'aanu chirix a'an. 

11Li aatin nayeemank tz'aqal sa' xq'ehil, a'an chanchan li ki'il q'een sa' junaq 
plaatil sek'. 

12Jo' junaq matq'ab' oor ut junaq chaab'il q'ol, jo'kan li chaab'il q'usuk cho'q re li 
naxkuy rab'inkil. 

13Jo' xkehal li ratz'am ke sa' xq'ehil, jo'kan tz'aqal li taql chaab'il xch'ool cho'q re 
li ani xtaqlank re. 

14Jo' li choql ut li iq' chi maak'a' hab' chiru, jo'kaneb' li neke'xye naq te'sihinq, 
ab'an maak'a' neke'xk'e. 

15Li ani wank xkuyum, naxtuulanob'resi laj raqol aatin; ut li na'aatinak sa' q'unil, 
naxchup li josq'il. 

16Wi taataw xya'al kab', ka'ajwi' tz'aqalaj li taatzeka. Mare anchal taayib'oq sa' 
laach'ool ut yal taaxa'wa ajwi'. 

17Maawula'ani laawamiiw chi kok'aq xsa', re naq ink'a' taatitz' chawilb'al ut 
tatxtz'eqtaana sa' jun kutan. 

18Li naxq'ab'a li ramiiw, a'an chanchan li t'ojleb', li q'esnal ch'iich' ut li simaj jutz' 
ru'uj. 

19Wi nakak'ojob' aach'ool chirix junaq aj b'alaq' sa' xhonalil li ch'a'ajkilal, a'an jo' 
tzekank naq wank li xul e malaj jo' b'eek naq toqol junaq oqej. 

20Matb'ichank cho'q re junaq li ra sa xch'ool: a'an chanchan k'ehok atz'aminb'il 
ha' sa' tiq'ilal malaj jo' risinkil li aq'ej naq yo li ke. 

21Wi li xik' na'ilok aawe yo xtz'okajik, k'e chi wa'ak; ut wi nachaqik re, k'e ruk'a'. 

22Chi jo'kan taakaqo'q li xnaq' ru xb'aan xxutaan, ut li Qaawa' tatxq'ajkamu. 

23Li iq' nachalk chaq sa' releb'l iq' naxk'am chaq li hab'. Jo'kan ajwi' li b'alaq'il 
aatin nayoob'ank josq'il. 

24Jwal us li wank sa' kuukil ochoch chiru li wank sa' chaab'il kab'l rochb'een 
junaq josq' aj ixq. 

25Jo' li keelha' cho'q re li nachaqik re, jo'kan li chaab'il esil nachalk chaq chi najt. 

26Jo' li ha' sulul ru malaj tz'ajn ru, jo'kan li tiik ru xyu'am naq nawiib'ank xch'ool 
chiru laj maak. 

27Moko us ta ruk'b'al naab'al li xya'al kab' chi moko li xsik'b'al naab'al li loq'al. 

28Li winq li ink'a' naxkuy rib', a'an chanchan junaq tenamit maak'a' xsuttz'akil re 
xkolb'al rib'. 

Pr 26 

1Jo' li ratz'am ke sa' saq'ehil malaj li hab' sa' xq'ehil li q'olok, jo'kan ajwi' li loq'al: 
moko us ta naq nak'ehe'k re li maak'a' xna'leb'. 

2Jo' li tz'unun ink'a' nahilank malaj li wilix naxik'ank chi junelik, jo'kan ajwi' li 
majewaak naq nachalk chi maak'a' xyaalal. 

3Aajel ru li tz'uum cho'q re li kawaay ut li ch'iich' sa' re li b'uur; jo'kan ajwi' aajel 
ru li che' cho'q re xyi rix li maak'a' xna'leb'. 

4Maasume ru li k'aru naxye li maak'a' xna'leb' re naq ink'a' tatkanaaq laa'at jo' 
a'an. 

5Tento taanaw xsumenkil li maak'a' xna'leb' re naq tixk'e reetal li xmajelal 
xna'leb'. 

6Wi taataqla junaq esil chirix li maak'a' xna'leb', a'an chanchan naq xaset laawoq 
ut xasik' aach'a'ajkilal. 

7Jo' naq li yeq roq ink'a' najt nawulak, jo'kan ajwi' li tusb'ileb' ru aatin cho'q re li 
maak'a' xna'leb'. 

8Moko na'leb' ta xb'ak'b'al li pek chiru li rant'in; jo'kan ajwi' xk'eeb'al xloq'al li 
maak'a' xna'leb'. 

9Li kalajenaq ink'a' nareek'a xtiq'om li k'ix; jo'kan ajwi' li uutz'u'ujinb'il aatin sa' 
re li maak'a' xna'leb'. 

10Li naxk'e xk'anjel li maak'a' xna'leb' sa' li rochoch, a'an chanchan laj yo li 
naxtiq' chixjunileb' li neke'nume'k. 

11Jo' naq li tz'i' naxlow wi' chik sa' li xxa'aw, jo'kan ajwi' li maak'a' xna'leb' naq 
naxb'aanu wi' chik li maa'usilal. 

12Toj naru xk'eeb'al xna'eleb'eb' li maak'a'eb' xna'leb'; ab'an jwal ch'a'aj 
xtenq'ankil junaq li naxk'oxla naq naxnaw chixjunil. 

13Naq laj q'em ink'a' naraj k'anjelak, naxye: “Wank jun kaqkoj sa' b'e li naraj 
inkamsinkil”, chan. 

14Li xtz'apb'al li okeb'aal naxsuri rib' sa' li k'ojk'o wi'; jo'kan ajwi' laj q'em 
naxtolk'osi rib' chiru li xch'aat. 

15Laj q'em naxch'ik li ruq' sa' li sek'; ab'an chi moko li tzekemq naxkuy xk'eeb'al 
sa' re. 

16Sa' xch'ool laj q'em naq q'axal wi' chik wank xna'leb' chiruheb' wuqub' chi winq 
aj k'ehol na'leb'. 

17Ani naxch'ik rib' sa' xraaxiik' jalan chik, a'an chanchan yo chi xchapb'al li xxik 
junaq tz'i'. 

18Jo' junaq kaan ru nakutuk simaj rik'in xam re kamsink, 

19jo'kan naxb'aanu li naxb'alaq'i li ramiiw, ut moqon chik naxye naq yal b'atz'unk 
re. 

20Naq na'oso'k li si', nachupk li xam; ut naq na'so'k li tik'ti', nach'anaak li raaxiik'. 

21Si'ij ut si', a'an re xtz'ab'b'al li xam; ut li josq' aj winq, a'an nayoob'ank raaxiik'. 

22Li tik'ti'ik, a'an chanchan li saa'us: cham naxik wi', toj sa' xchamal li ch'oolej! 

23Ch'och' uk'al uutz'u'ujinb'il rik'in plaat, jo'kan li q'unil aatin li naxye li ink'a' us 
xna'leb'. 

24Li xik' na'ilok naxmuq li xna'leb' naq na'aatinak; ab'an sa' li xch'ool yo 
xk'uub'ankil li raaxiik'. 

25Maapaab' naq tatraatina sa' q'unil aatin, xb'aan naq k'ajo' li maa'usilal wank sa' 
xch'ool. 

26Us ta tixmuq li xlab'alil xch'ool, ab'an li xmaa'usilal taak'utunq chiruheb' 
chixjunileb' li poyanam. 

27Li naxb'ek junaq jul, a'an ajwi' taat'ane'q chisa'; ut li natolk'osink pek, tixtaw li 
kamk rub'el a'an. 

28Laj tik'ti' xik' naril li yaal; ut li na'aatinak rik'in li q'unil aatin naxjuk' chixjunil. 

Pr 27 

1Maaxuli aawib' chirix li taab'aanu wulaj, xb'aan naq ink'a' nakanaw li 
taak'ulmanq wulaj. 

2Maak'e aaloq'al aajunes aawib', kanab' b'an naq jalaneb' te'k'ehoq aaloq'al. 

3Jwal aaleb' li pek ut li samahib'; jo'kan ajwi' li raalal li xjosq'il li maak'a' xna'leb'. 

4Li josq'il nayoob'ank ch'a'ajkilal ut nasachok; ab'an li sowenak maajun nakuyuk 
re. 

5Jwal us li q'usuk chi yaal chiru li rahok sa' b'alaq'il. 

6Q'axal wi' chik nakatxra laawamiiw naq nakatxq'us sa' yaal, chiru naq 
nakatxq'alu li xik' na'ilok aawe. 

7Li ak xtzekank, naxtz'eqtaana li saa'us; ab'an li yo xtz'okajik, us ta ch'am li 
tzekemq, ab'an sa cho'q re. 

8Jo' li xik'anel xul li naxik chi najt rik'in li xsuk, jo'kan ajwi' li winq li xkanab' li 
rochoch. 

9Li aseeyt ut li sununkil b'an nak'ehok sahil ch'oolej; li chaab'il na'leb' naxk'e 
junaq amiiw, naxsahob'resi li aanmej. 

10Maatz'eqtaana laawamiiw chi moko li ramiiw laayuwa'. Moxaaseeraq'i 
laach'a'ajkilal rik'ineb' laawas aawiitz'in. Jwal us tatxtenq'a laawechkab'al chiru 
laakomon li wan chaq chi najt. 

11Chaab'ilaq laana'leb', at walal, ut taasaho'q linch'ool; chi jo'kan tinruuq 
xsumenkil eb' li xik' neke'ilok we. 

12Li wank xna'leb' naril li raaxiik' ut naxkol rib' chiru; a'ut li maak'a' xna'leb' tiik 
nanume'k ut naxk'ul li rahilal. 

13Li xk'asok chirix li ink'a' naxnaw ru, maq'omaq li raq' chiru, ut kanaaq cho'q 
ruuchil li xk'asok. 

14Li naxjap re chi xk'eeb'al xsahil xch'ool li ramiiw toj eq'la, a'an chanchan 
xmajewankil. 

15Jun li ixq aj raaxiik', a'an kama' li okes ink'a' natz'aponk sa' hab'alq'e. 

16Xramb'al chiru, a'an jo' xchapb'al li iq' malaj jo' xchapb'al li aseeyt sa' laawuq'. 

17Li ch'iich' naq'esnaak rik'in ch'iich'; ut li winq, winq ajwi' taatuqub'anq xna'leb'. 

18Li naxch'oolani li rawimq, toxyal xsahil; ut li naxkol rix li xjunkab'lal laj eechal 
re, taak'ehe'q xloq'al. 

19Li xnaq' uhej nak'utunk sa' li ha'; jo'kan ajwi' li winq nak'utunk sa' li ch'oolej. 

20Li kamk ut li muqleb'aal ink'a' neke'nujak; jo'kan ajwi' li winq ink'a' nak'ojlaak 
xch'ool rik'in li k'aru wank re: toj naxrahi ru xtz'aqob'. 

21Li oor ut li plaat neke'ch'ajob'resiik sa' li xam; ut li winq nak'utunk rik'in li 
xloq'al nak'eemank. 

22Li maak'a' xna'leb' moko tixkanab' ta li xmemil, us ta taaputz'iiq chiru li ke'leb'. 

23Wanq aach'ool chirixeb' laakarneer ut k'e aach'ool chi xch'oolaninkileb' 
laaketomq, 

24xb'aan naq li b'ihomal ut li sahil eechej moko neke'wank ta junelik. 

25Naq neke'tuxmek li che'k'aam ut nasetmank li raxpim, chach'utub' li pim sa'eb' 
li loq'laj tzuultaq'a. 

26Chi jo'kan rik'in li rixeb' laakarneer taayiib' laab'aatal, ut rik'in xtz'aq laakok' 
chib'aat taaloq' aach'och'; 

27ut taawanq naab'al xya'al xtu' eb' laachib'aat re naq taach'oolani aawib' laa'at 
jo' ajwi' laajunkab'lal ut chixjunileb' laj k'anjel chawu. 

Pr 28 

1Li ink'a' us xna'leb' na'elelik, us ta maajun na'aanilasink re; ab'an li tiik xch'ool 
maak'a' naxxiwa, jo' li kaqkoj. 

2Naq nanumtaak li q'etok chaq'rab' sa' li tenamit, neke'numtaak ajwi' laj 
jolominel; ab'an, wi li awab'ej wank xna'leb', li tenamit nak'ojlaak xch'ool ut kaw 
rib'. 

3Li neb'a' li naxtawasi li rech neb'a'il, a'an chanchan li kawil hab' nasachok li 
awimq. 

4Li naxtz'eqtaana li chaq'rab' nasaho'k xch'ool chirixeb' li ink'a' useb' xna'leb'; 
ab'an li tiik xch'ool xik' narileb'. 

5Eb' li ink'a' useb' xna'leb' ink'a' neke'xtaw ru li tiikilal; ab'an li neke'xsik' li 
Qaawa', neke'xtaw ru chixjunil. 

6Jwal us li neb'a' tiik xch'ool, chiru li b'ihom aj b'alaq'. 

7Li naxpaab' xchaq'rab' li Yos, a'an wank xna'leb'; ab'an li wank chi jo'maajo', 
a'an xxutaan li xyuwa'. 

8Li nak'ehok tumin chi to' ut terto li ral naxpatz', a'an nab'ihomo'k; ab'an li k'aru 
naxtamresi, tkanaaq cho'q re li na'uxtaanank ru li neb'a'. 

9Li ink'a' naxpaab' xchaq'rab' li Qaawa', ink'a' ajwi' nak'ule'k li xtij xb'aan li Yos. 

10Li nak'amok reheb' li chaab'ileb' xch'ool chi maakob'k, a'an ajwi' taat'ane'q sa' 
li xmaa'usilal. Ab'an eb' li tiikeb' ru xyu'am te'q'ajkamuuq chi chaab'il. 

11Li b'ihom naxk'oxla naq wank xna'leb'; ab'an li neb'a' ut tiik xch'ool tixye ani li 
winq a'an. 

12Naq li tiik xch'ool naxaqab'aak xwankil, nawank ninq'ehik; ab'an naq 
neke'numtaak li ink'a' useb' xna'leb', chixjunileb' neke'xmuq rib' xb'aaneb' xxiw. 

13Li naxmuq li xmaak, maajaruj tox'usaaq; a'ut li naxxooto xmaak ut ink'a' chik 
naxb'aanu, kuyb'ilaq li xmaak. 

14Li Yos narosob'tesi li napaab'ank chiru; ab'an li nakawuuk xch'ool sa' li maak, 
ra tixk'ul. 

15Jo' li kaqkoj naxjap re ut li tz'uqtz'un naxt'upi li xtzak, jo'kan naxb'aanu li 
maak'a' xna'leb' chi awab'ejink sa' xb'eeneb' li neb'a'. 

16Naq na'awab'ejink li ink'a' us xna'leb', nanumtaak li rahilal; ab'an li awab'ej li 
ink'a' narataw ru li b'ihomal, taanajto'q roq li xyu'am. 

17Meetenq'a li xkamsi ras riitz'in; a'an ink'a' taach'anaaq chi kamsink toj reetal 
sa' li xkamik. 

18Li winq tiik xch'ool, taakole'q; a'ut li ink'a' us xna'leb', taasache'q ru. 

19Li naxk'anjela li xch'och', yo'oon xtzekemq taawanq; a'ut li yal narahink, sa' 
neb'a'il tox'oso'q. 

20Li tiik xch'ool, naab'aleb' neke'osob'tesink re; a'ut li nab'ihomo'k chi junpaat, 
toxtoj rix li xmaak. 

21Moko us ta xtiib'aleb' ru li poyanam; wankeb' li neke'xb'aanu a'in yal xb'aan 
junwa'al chi wa. 

22Li pix aj winq narataw b'ihomo'k chi junpaat, ut ink'a' naxnaw naq sa' neb'a'il 
tox'oso'q. 

23Li naq'usuk chi yaal, sa' jun kutan q'axal chik taak'ehe'q xloq'al chiru li naxye 
q'unil aatin, ab'anan yal sa' b'alaq'. 

24Li narelq'a k'a'aq ru re li xna' xyuwa' ut naxye naq moko maak ta, a'an 
xkomoneb' li maa'us aj winq. 

25Li naxrahi ru li tumin, nayoob'ank raaxiik'; ab'an li k'ojk'o xch'ool rik'in li 
Qaawa', us taa'elq. 

26Li naxkawu xch'ool xjunes rib', a'an maak'a' xna'leb'; ab'an li nab'eresiik 
xyu'am xb'aan li chaab'il na'leb', a'an tixkol rib'. 

27Li naruxtaanaheb' li neb'a', maak'a' taalajq chiru; ab'an li ink'a' naxtenq'aheb', 
naab'al li majewaak tixk'ul. 

28Naq na'awab'ejink li ink'a' us xna'leb', chixjunileb' neke'xmuq rib' xb'aaneb' 
xxiw; ab'an naq nach'anaak chi awab'ejink, sa chik wankeb' li tiikeb' xch'ool. 

Pr 28 

1Li ink'a' us xna'leb' na'elelik, us ta maajun na'aanilasink re; ab'an li tiik xch'ool 
maak'a' naxxiwa, jo' li kaqkoj. 

2Naq nanumtaak li q'etok chaq'rab' sa' li tenamit, neke'numtaak ajwi' laj 
jolominel; ab'an, wi li awab'ej wank xna'leb', li tenamit nak'ojlaak xch'ool ut kaw 
rib'. 

3Li neb'a' li naxtawasi li rech neb'a'il, a'an chanchan li kawil hab' nasachok li 
awimq. 

4Li naxtz'eqtaana li chaq'rab' nasaho'k xch'ool chirixeb' li ink'a' useb' xna'leb'; 
ab'an li tiik xch'ool xik' narileb'. 

5Eb' li ink'a' useb' xna'leb' ink'a' neke'xtaw ru li tiikilal; ab'an li neke'xsik' li 
Qaawa', neke'xtaw ru chixjunil. 

6Jwal us li neb'a' tiik xch'ool, chiru li b'ihom aj b'alaq'. 

7Li naxpaab' xchaq'rab' li Yos, a'an wank xna'leb'; ab'an li wank chi jo'maajo', 
a'an xxutaan li xyuwa'. 

8Li nak'ehok tumin chi to' ut terto li ral naxpatz', a'an nab'ihomo'k; ab'an li k'aru 
naxtamresi, tkanaaq cho'q re li na'uxtaanank ru li neb'a'. 

9Li ink'a' naxpaab' xchaq'rab' li Qaawa', ink'a' ajwi' nak'ule'k li xtij xb'aan li Yos. 

10Li nak'amok reheb' li chaab'ileb' xch'ool chi maakob'k, a'an ajwi' taat'ane'q sa' 
li xmaa'usilal. Ab'an eb' li tiikeb' ru xyu'am te'q'ajkamuuq chi chaab'il. 

11Li b'ihom naxk'oxla naq wank xna'leb'; ab'an li neb'a' ut tiik xch'ool tixye ani li 
winq a'an. 

12Naq li tiik xch'ool naxaqab'aak xwankil, nawank ninq'ehik; ab'an naq 
neke'numtaak li ink'a' useb' xna'leb', chixjunileb' neke'xmuq rib' xb'aaneb' xxiw. 

13Li naxmuq li xmaak, maajaruj tox'usaaq; a'ut li naxxooto xmaak ut ink'a' chik 
naxb'aanu, kuyb'ilaq li xmaak. 

14Li Yos narosob'tesi li napaab'ank chiru; ab'an li nakawuuk xch'ool sa' li maak, 
ra tixk'ul. 

15Jo' li kaqkoj naxjap re ut li tz'uqtz'un naxt'upi li xtzak, jo'kan naxb'aanu li 
maak'a' xna'leb' chi awab'ejink sa' xb'eeneb' li neb'a'. 

16Naq na'awab'ejink li ink'a' us xna'leb', nanumtaak li rahilal; ab'an li awab'ej li 
ink'a' narataw ru li b'ihomal, taanajto'q roq li xyu'am. 

17Meetenq'a li xkamsi ras riitz'in; a'an ink'a' taach'anaaq chi kamsink toj reetal 
sa' li xkamik. 

18Li winq tiik xch'ool, taakole'q; a'ut li ink'a' us xna'leb', taasache'q ru. 

19Li naxk'anjela li xch'och', yo'oon xtzekemq taawanq; a'ut li yal narahink, sa' 
neb'a'il tox'oso'q. 

20Li tiik xch'ool, naab'aleb' neke'osob'tesink re; a'ut li nab'ihomo'k chi junpaat, 
toxtoj rix li xmaak. 

21Moko us ta xtiib'aleb' ru li poyanam; wankeb' li neke'xb'aanu a'in yal xb'aan 
junwa'al chi wa. 

22Li pix aj winq narataw b'ihomo'k chi junpaat, ut ink'a' naxnaw naq sa' neb'a'il 
tox'oso'q. 

23Li naq'usuk chi yaal, sa' jun kutan q'axal chik taak'ehe'q xloq'al chiru li naxye 
q'unil aatin, ab'anan yal sa' b'alaq'. 

24Li narelq'a k'a'aq ru re li xna' xyuwa' ut naxye naq moko maak ta, a'an 
xkomoneb' li maa'us aj winq. 

25Li naxrahi ru li tumin, nayoob'ank raaxiik'; ab'an li k'ojk'o xch'ool rik'in li 
Qaawa', us taa'elq. 

26Li naxkawu xch'ool xjunes rib', a'an maak'a' xna'leb'; ab'an li nab'eresiik 
xyu'am xb'aan li chaab'il na'leb', a'an tixkol rib'. 

27Li naruxtaanaheb' li neb'a', maak'a' taalajq chiru; ab'an li ink'a' naxtenq'aheb', 
naab'al li majewaak tixk'ul. 

28Naq na'awab'ejink li ink'a' us xna'leb', chixjunileb' neke'xmuq rib' xb'aaneb' 
xxiw; ab'an naq nach'anaak chi awab'ejink, sa chik wankeb' li tiikeb' xch'ool. 

Pr 29 

1Li winq li ink'a' nawulak chiru li q'use'k taasache'q ru chi junpaat ut chi 
junwaakaj. 

2Naq neke'k'ihank li tiikeb' xch'ool, nake'saho'k eb' li poyanam; ab'an naq 
neke'taqlank li ink'a' useb' xna'leb', ra neke'xk'ul li tenamit. 

3Li naxra li chaab'il na'leb', naxk'e sa sa' xch'ool li xyuwa'; ut li nawank rik'ineb' 
laj yumb'eet, naxb'atz'unle li xtumin. 

4Naq li awab'ej nataqlank sa' tiikilal, naxk'ojob' xwankil li xtenamit; ab'an wi 
junes titz'ok tumin naxb'aanu, naxsach li xtenamit. 

5Li junelik na'aatinak chi chaab'il chirix li ramiiw, relik chi yaal naq yo xk'eeb'al 
jun ra'al re taat'ane'q chisa'. 

6Li maak li naxb'aanu li winq, a'an ajwi' nat'anok re; ab'an li tiik xch'ool sa wank 
ut sa nab'ichank. 

7Li tiik ru xyu'am naxk'e xch'ool chirix li xk'ulub'eb' li neb'a'; a'ut li ink'a' us 
xna'leb', maak'a' naraj wi'. 

8Eb' laj po'ol ch'oolej neke'xpo' xna'leb' li tenamit; a'ut li tiikeb' xch'ool 
neke'xch'anab' li ch'a'ajkilal. 

9Naq li wank xna'leb' na'ok sa' raaxiik' rik'in junaq li maak'a' xna'leb', us ta 
taajosq'o'q malaj taase'eeq, ab'an maak'a' taakanaaq wi'. 

10Eb' laj kamsinel ras riitz'in, xik' neke'ril li tiikeb' xch'ool; ab'an li tiikeb' xch'ool 
neke'raj wank rik'ineb'. 

11Li maak'a' xna'leb' sa' junpaat najosq'o'k; ab'an li wank xna'leb' naxkuy rib'. 

12Li awab'ej li napaab'ank tik'ti', naxpo' xna'leb' chixjunileb' laj k'anjel chiru. 

13Li neb'a' ut laj rahob'tesinel, chi xkab'ichaleb' neke'ilok sa' xk'ab'a' li Qaawa'. 

14Li awab'ej li naxjolomiheb' li neb'a' sa' tiikilal, k'ojk'o chi junajwa li 
x'awab'ejihom. 

15Li rapok chi tz'uum ut li q'usuk nak'ehok na'leb'; ab'an li ink'a' natije'k, naxk'ut 
xxutaan li xna'. 

16Naq neke'k'ihank li ink'a' useb' xna'leb', nak'ihank li maa'usilal; ab'an li tiikeb' 
xch'ool toxe'rileb' chi oso'k. 

17Tij laawalal ut sa tatwanq: a'an taak'ehoq xsahil laach'ool. 

18B'arwi' maak'a' propeet, eb' li tenamit ink'a' neke'xnaw k'aru te'xb'aanu. Us xaq 
reheb' li neke'xpaab' li xchaq'rab' li Yos. 

19Ink'a' naru xq'usb'al junaq moosej yal rik'in aatin, xb'aan naq naxtaw ru, ab'an 
ink'a' naxb'aanu. 

20Jwal nim chik li woyb'enihom rik'in junaq li maak'a' xna'leb' chiru li 
qoyb'enihom rik'in li ink'a' naxk'oxla li k'aru naxye. 

21Wi numtajenaq nakara laamoos chalen sa' xkach'inal, moqon chik taaq'apliiq 
sa' aab'een. 

22Li sa' junpaat najosq'o'k, naxyoob' raaxiik'; ut laj q'etol chaq'rab' k'iila sut 
namaakob'k. 

23Li q'etq'et aj winq taakub'siiq xwankil; a'ut li kub'enaq xwankil, taak'ehe'q 
xloq'al. 

24Li na'okenk chirixeb' laj elq', ink'a' naxra rib', xb'aan naq, us ta taamajewaaq, 
ab'an ink'a' taajitoq re. 

25Li naxiwak chiruheb' li winq, a'an naxsach rib'; ab'an li k'ojk'o xch'ool rik'in li 
Qaawa', maak'a' rahilal tixk'ul. 

26Naab'aleb' neke'xsik' usilal rik'in li awab'ej; ab'an ka'ajwi' li Qaawa' nak'ehok li 
xk'ulub' li junjunq. 

27Eb' li tiikeb' xch'ool xik' neke'ril li ink'a' useb' xna'leb'; ut li ink'a' useb' xch'ool 
xik' neke'ril li tiikeb' ru xyu'am. 

Pr 30 

VI. XYEHOM LAJ AGUR (30,1-33) 

1A'an a'in li xyehom laj Agur, ralal laj Jaké, aj Masá. Laj Agur kiraatinaheb' laj Itiel 
ut laj Ukal chi jo'ka'in: 

2Tz'aqal yaal naq laa'in jwal kaw injolom sa' xyanqeb' li maak'a' neke'xnaw; ut 
ink'a' ninnaw k'oxlak. 

3Ink'a' xintzol li chaab'il na'leb', chi moko ninnaw ani li Qaawa'. 

4Ani kitaqe'k sa' choxa ut kikub'e chaq wi' chik? Ani kixmoch'o li iq' sa' li ruq'? 
Ani kilanok re li ha' sa' t'ikr ut kixk'ojob' xnub'ajlil li ruuchich'och'? Ye we ani 
xk'ab'a' a'an ut ani xk'ab'a' li ralal. 

5Chixjunil li raatin li Yos puuxinb'il ru; li Qaawa' naxkoleb' li neke'xk'ojob' xch'ool 
rik'in. 

6Maak'e xb'een li raatin li Yos; mare anchal tatxch'iila ut tatxk'e cho'q aj tik'ti'. 

7Wiib' ajwi' li na'leb' xintz'aama aawe, at Qaawa', rub'elaj linkamik, ut maaram 
chiwu: 

8Minaak'e chi b'alaq'iik ut chi tik'ti'ik; maak'e inb'ihomal chi moko neb'a'il, 
ka'ajaq b'an wi' lintzekemq re rajlal kutan. 

9Mare anchal naq ak xinwa'ak ut xinnujak, tinye: “Ink'a' ninnaw ani li Yos”, 
cha'qin. Ut wi wanqin sa' neb'a'il, mare tin'ok chi elq'ak ut tink'e chi majewaak 
laak'ab'a'. 

10Maaq'ab'a junaq aj k'anjel chiru laj eechal re. Mare anchal tatxmajewa, ut taatoj 
rix laamaak. 

11Wankeb' poyanam neke'xmajewa li xyuwa' ut ink'a' neke'xk'e xloq'al li xna'. 

12Wankeb' li neke'xye naq maak'a'eb' xmaak, ab'an nujenaqeb' chi maa'usilal. 

13Wankeb' neke'xnimob'resi rib' ut yal sa' rix ruheb' neke'ril chixjunileb'. 

14Wankeb' ajwi' poyanam li wankeb' xq'esnal ch'iich' cho'q ruuch reheb', ut kok' 
q'esnal ch'iich' cho'q xkalam e, re xkamsinkileb' li kub'enaqeb' xwankil ut 
xsachb'aleb' chi junajwa li neb'a' sa' ruuchich'och'. 

15Li xul li natz'ub'uk kik' wankeb' wiib' li ral. Li jun naxk'ab'a'in: “K'e we”, ut li 
jun chik: “Twaj xkomon” xk'ab'a'. Oxib'eb' malaj kaahib'eb' li ink'a' neke'k'ojlaak 
xch'ool ut maajoq'e neke'xye: “Tz'aqalaq”. 

16A'aneb' li xmuqleb'aal kamenaq ut li xma'al ixq, li ch'och' li sa' junpaat naruk' li 
ha' ut li xam ink'a' nach'anaak chi sachok. 

17Li naxtz'eqtaana li xyuwa' ut ink'a' naxpaab' li xna', taa'isiiq xsa'eb' li ru 
xb'aaneb' li so'sol ut taat'upiiq li xtib'el xb'aaneb' li t'iw. 

18Wankeb' oxib' malaj kaahib' li na'leb' li nasachk inch'ool xb'aaneb' ut ink'a' 
nintaw xyaalal: 

19chanru xnawb'al li xnums li t'iw chiru li choxa, chanru xnawb'al li xnums li 
k'anti' chiru li pek, chanru xnawb'al li xnums li jukub' chiru li palaw ut chanru 
xnawb'al naq li winq xwank rik'in jun li ixq. 

20Li ixq li naxmux li xsumlajik, nawank rik'in jalanil winq, na'atink ut naxye: 
“Maak'a' maak xinb'aanu”, chan. 

21Wank oxib' li na'leb' ink'a' ninkuy rilb'al, ut li xka nareek'asi li ruuchich'och': 

22li moosej na'ok chi awab'ejink, li maak'a' xna'leb' nanumwa'ak, 

23li kanab'anb'il ixq nasumlaak wi' chik, ut li moos ixq nakanaak cho'q reeqaj laj 
eechal re. 

24Wankeb' kaahib' paay li kok' xul sa' ruuchich'och' li q'axal wankeb' xna'leb' 
chiruheb' li wankeb' xna'leb': 

25eb' li sank li moko kaweb' ta rib', ab'an neke'xk'uula xtzekemqeb' sa' li saq'ehil; 

26eb' li yak li moko kaweb' ta, ut neke'wank sa' xjob'olaleb' li pek; 

27eb' laj saak' li us ta maak'a' aj k'amol xb'eheb'; ab'an neke'b'eek chi tzol ut chi 
tustu ru; 

28ut eb' li tolokok li naru xchapb'aleb' ut wankeb' ajwi' sa' rochoch li awab'ej. 

29Wankeb' oxib' malaj kaahib' li ch'ina'us rilb'al naq neke'b'eek: 

30li kaqkoj li jwal kaw rib' sa' xyanqeb' li xul ut maajun naxxiwa ru; 

31li tzo' kaxlan li q'axal q'etq'et, li teelom chib'aat ut li awab'ej li naxk'am xb'eheb' 
laj puub'. 

32Wi xb'aan aamemil xak'e aawankil ut xak'uub' maa'usilal chirixeb' jalan chik, 
k'oxla a'in: 

33naq taayuule li xya'al xtu' li wakax, taasaso'q ru; wi taapitz' chi kaw laawu'uj, 
taawisi xkik'el; ut wi taachiq' xjosq'il jalan chik, raaxiik' toxaataw. 

Pr 30 

VI. XYEHOM LAJ AGUR (30,1-33) 

1A'an a'in li xyehom laj Agur, ralal laj Jaké, aj Masá. Laj Agur kiraatinaheb' laj Itiel 
ut laj Ukal chi jo'ka'in: 

2Tz'aqal yaal naq laa'in jwal kaw injolom sa' xyanqeb' li maak'a' neke'xnaw; ut 
ink'a' ninnaw k'oxlak. 

3Ink'a' xintzol li chaab'il na'leb', chi moko ninnaw ani li Qaawa'. 

4Ani kitaqe'k sa' choxa ut kikub'e chaq wi' chik? Ani kixmoch'o li iq' sa' li ruq'? 
Ani kilanok re li ha' sa' t'ikr ut kixk'ojob' xnub'ajlil li ruuchich'och'? Ye we ani 
xk'ab'a' a'an ut ani xk'ab'a' li ralal. 

5Chixjunil li raatin li Yos puuxinb'il ru; li Qaawa' naxkoleb' li neke'xk'ojob' xch'ool 
rik'in. 

6Maak'e xb'een li raatin li Yos; mare anchal tatxch'iila ut tatxk'e cho'q aj tik'ti'. 

7Wiib' ajwi' li na'leb' xintz'aama aawe, at Qaawa', rub'elaj linkamik, ut maaram 
chiwu: 

8Minaak'e chi b'alaq'iik ut chi tik'ti'ik; maak'e inb'ihomal chi moko neb'a'il, 
ka'ajaq b'an wi' lintzekemq re rajlal kutan. 

9Mare anchal naq ak xinwa'ak ut xinnujak, tinye: “Ink'a' ninnaw ani li Yos”, 
cha'qin. Ut wi wanqin sa' neb'a'il, mare tin'ok chi elq'ak ut tink'e chi majewaak 
laak'ab'a'. 

10Maaq'ab'a junaq aj k'anjel chiru laj eechal re. Mare anchal tatxmajewa, ut taatoj 
rix laamaak. 

11Wankeb' poyanam neke'xmajewa li xyuwa' ut ink'a' neke'xk'e xloq'al li xna'. 

12Wankeb' li neke'xye naq maak'a'eb' xmaak, ab'an nujenaqeb' chi maa'usilal. 

13Wankeb' neke'xnimob'resi rib' ut yal sa' rix ruheb' neke'ril chixjunileb'. 

14Wankeb' ajwi' poyanam li wankeb' xq'esnal ch'iich' cho'q ruuch reheb', ut kok' 
q'esnal ch'iich' cho'q xkalam e, re xkamsinkileb' li kub'enaqeb' xwankil ut 
xsachb'aleb' chi junajwa li neb'a' sa' ruuchich'och'. 

15Li xul li natz'ub'uk kik' wankeb' wiib' li ral. Li jun naxk'ab'a'in: “K'e we”, ut li 
jun chik: “Twaj xkomon” xk'ab'a'. Oxib'eb' malaj kaahib'eb' li ink'a' neke'k'ojlaak 
xch'ool ut maajoq'e neke'xye: “Tz'aqalaq”. 

16A'aneb' li xmuqleb'aal kamenaq ut li xma'al ixq, li ch'och' li sa' junpaat naruk' li 
ha' ut li xam ink'a' nach'anaak chi sachok. 

17Li naxtz'eqtaana li xyuwa' ut ink'a' naxpaab' li xna', taa'isiiq xsa'eb' li ru 
xb'aaneb' li so'sol ut taat'upiiq li xtib'el xb'aaneb' li t'iw. 

18Wankeb' oxib' malaj kaahib' li na'leb' li nasachk inch'ool xb'aaneb' ut ink'a' 
nintaw xyaalal: 

19chanru xnawb'al li xnums li t'iw chiru li choxa, chanru xnawb'al li xnums li 
k'anti' chiru li pek, chanru xnawb'al li xnums li jukub' chiru li palaw ut chanru 
xnawb'al naq li winq xwank rik'in jun li ixq. 

20Li ixq li naxmux li xsumlajik, nawank rik'in jalanil winq, na'atink ut naxye: 
“Maak'a' maak xinb'aanu”, chan. 

21Wank oxib' li na'leb' ink'a' ninkuy rilb'al, ut li xka nareek'asi li ruuchich'och': 

22li moosej na'ok chi awab'ejink, li maak'a' xna'leb' nanumwa'ak, 

23li kanab'anb'il ixq nasumlaak wi' chik, ut li moos ixq nakanaak cho'q reeqaj laj 
eechal re. 

24Wankeb' kaahib' paay li kok' xul sa' ruuchich'och' li q'axal wankeb' xna'leb' 
chiruheb' li wankeb' xna'leb': 

25eb' li sank li moko kaweb' ta rib', ab'an neke'xk'uula xtzekemqeb' sa' li saq'ehil; 

26eb' li yak li moko kaweb' ta, ut neke'wank sa' xjob'olaleb' li pek; 

27eb' laj saak' li us ta maak'a' aj k'amol xb'eheb'; ab'an neke'b'eek chi tzol ut chi 
tustu ru; 

28ut eb' li tolokok li naru xchapb'aleb' ut wankeb' ajwi' sa' rochoch li awab'ej. 

29Wankeb' oxib' malaj kaahib' li ch'ina'us rilb'al naq neke'b'eek: 

30li kaqkoj li jwal kaw rib' sa' xyanqeb' li xul ut maajun naxxiwa ru; 

31li tzo' kaxlan li q'axal q'etq'et, li teelom chib'aat ut li awab'ej li naxk'am xb'eheb' 
laj puub'. 

32Wi xb'aan aamemil xak'e aawankil ut xak'uub' maa'usilal chirixeb' jalan chik, 
k'oxla a'in: 

33naq taayuule li xya'al xtu' li wakax, taasaso'q ru; wi taapitz' chi kaw laawu'uj, 
taawisi xkik'el; ut wi taachiq' xjosq'il jalan chik, raaxiik' toxaataw. 

Pr 31 

VII. XYEHOM LAJ LEMUEL (31,1-9) 

1A'an a'in li raatin laj Lemuel, awab'ej re Masá, li kitzole'k wi' xb'aan li xna': 

2At walal ink'ajol, li xatyo'laak wik'in, xsumenkilat lintij chiru li Yos, k'aru tinye 
aawe? 

3Maakaanob'resi aawu xb'aaneb' li ixq xb'aan naq xb'aaneb' a'an naab'aleb' li 
awab'ej xe'sachk xna'leb'. 

4At Lemuel, moko us ta naq eb' li awab'ej te'kalaaq chi moko naq li xjolomileb' li 
tenamit te'ruk' li ha' nakaltesink, 

5xb'aan naq wi neke'kalaak, nasachk li chaq'rab' sa' xch'ooleb' ut ink'a' chik 
neke'xkol li neb'a'. 

6K'e li ha' nakaltesink reheb' li ra sa' xch'ooleb' ut kamkeb' re. 

7Uk'aqeb'; chi jo'kan taasachq sa' xch'ooleb' li neb'a'il ut li rahilal yookeb' chi 
xk'ulb'al. 

8Chat-aatinaq chirixeb' li ink'a' naru te'xkol rib' xjuneseb' ut chakoleb' li maajun 
na'aatinak chirixeb'. 

9Aatinan chirixeb' ut raqon aatin sa' xb'eeneb' rik'in tiikilal; chakoleb' li neb'a' ut 
li kub'enaqeb' xwankil. 

VIII. LI IXQ CHAAB'IL XNA'LEB' (31,10-31) 

10Jwal ch'a'aj xtawb'al junaq ixq chaab'il xna'leb'; q'axal loq' wi' chik chiru li 
lemtz'il q'ol. 

11Li xsum'aatin, k'ojk'o xch'ool rik'in a'an, xb'aan naq maajun wa taaneb'a'o'q. 

12Li ixq a'an naxb'aanu li us cho'q re li xsum'aatin, rajlal kutan, chiru chixjunil li 
xyu'am. 

13Naxsik' li tuuxnoq' ut li liin, ut chi anchal xch'ool natz'uluk. 

14Chanchan wi' xjukub' laj yakonel, li najt naxk'am chaq li chaab'il eechej. 

15Toj hik'ho nawakliik ut naxk'eheb' chi wa'ak li xkok'al, ut naxjek'i xk'anjeleb' li 
xmoos ixq. 

16Naxsik' ut naxloq' jun siiraq li ch'och', ut rik'in li xtumin naraw li x'uub'. 

17Chi anchal xch'ool na'ok chi k'anjelak, xb'aan naq q'axal kaw rib'. 

18Naril chi us li xk'anjel re naq us taa'elq, ut ink'a' nahilank chi k'anjelak chiru 
q'oqyink. 

19Naxq'in li xnoq' rik'ineb' li ruq'; naxkem ut naxb'ojeb' li xb'aatal. 

20Junelik naxtenq'aheb' li neb'a' ut narileb' li wankeb' sa' rajb'al ru. 

21Ink'a' nak'oxlak chirix li ke, xb'aan naq ka'taheb' li raq' chixjunileb' sa' li 
xjunkab'al. 

22A'an ajwi' naxkem li risb' ut naxtiqib' rib' rik'in chaab'il t'ikr. 

23Li xsum'aatin jwal nawno ru sa' li tenamit, naq nak'ojlaak sa' xyanqeb' li 
cheekel winq. 

24Nakemok aq'ej ut k'aamal sa', ut naxk'ayi reheb' laj yakonel. 

25Naxtiqib' rib' rik'in loq'al ut kawilal, ut ink'a' nak'oxlak chirix li kutan chaalel. 

26Na'aatinak junes rik'in chaab'il na'leb', ut naxtijeb' li xkok'al rik'in rahok. 

27Naxch'oolaniheb' li wankeb' sa' rochoch, ut ink'a' naxtzeka li k'aru ink'a' 
xk'anjela. 

28Usilaatinanb'il xb'aaneb' li ralal xk'ajol, ut li xsum'aatin naxk'e xloq'al ut naxye 
re: 

29“Naab'aleb' li ixq chaab'ileb' xch'ool, ab'an laa'at li q'axal chaab'il chiru 
chixjunileb', chan. 

30Li chaab'ilal nab'alaq'ik ut li ch'ina'usal yal nanume'k; ab'an li ixq li naroxloq'i li 
Qaawa', a'an xk'ulub' xk'eeb'al xloq'al. 

31K'ehomaq xloq'al li k'anjel naxb'aanu, ut chisaho'q xch'ool chixjunileb' sa' li 
tenamit rik'in li xb'aanuhom. 

Ek 

Ek 1 

Maak'a' rajb'al chixjunil li wank sa' ruuchich'och' 

1A'an a'in raatin laj Ch'olob'anel, li ralal laj David, ki'awab'ejink sa' xb'eeneb' laj 
Jerusalén. 

2Li qayu'am maak'a' na'ok wi' -chan laj Ch'olob'anel-; jo'ch'inal jo'nimal wank sa' 
ruuchich'och', a'an maak'a' xyaalal ut maak'a' rajb'al! 

3K'aru naqara chirix li tawasij ib' ut li naqayal wi' qaq'e sa' li ruuchich'och' a'in? 

4Wan yookeb' chi yo'laak anaqwan, ut wan yookeb' chi kamk, ab'an li 
ruuchich'och' wank chi junelik. 

5Eq'la na'elk chaq li saq'e ut ewu na'ok wi' chik; naxik sa' junpaat sa' li xna'aj re 
naq taa'elq wi' chik wulaj. 

6Wan naq li iq' na'apunk sa' xjayal xsak'leb' iq', ut wan naq na'apunk chik sa' 
releb'l iq'. Naxsutis rib' li iq', ut naxik wi' chik sa' li na'ajej x'apunk wi' xb'enwa. 

7Chixjunileb' li nima' neke'xik sa' palaw, ut neke'sutq'iik wi' chik sa' li 
xyo'leb'aaleb' re xik wi' chik sa' li palaw; ab'an li palaw maajaruj nanujak. 

8Jwal ch'a'aj xch'olob'ankil naq ink'a' nak'ojlaak li qach'ool xb'aan chixjunil a'an. 
Maajun natawaak chi ilok, maajun natawaak chi ab'ink! 

9Li k'aru xk'ulmank junxil, taak'ulmanq wi' chik; li k'aru xb'aanumank najter, 
taa'uxq wi' chik. Maak'a' k'aru toj ak' sa' ruuchich'och'! 

10Wi wank junaq naxye: “A'in relik chi yaal naq toj ak'”, ab'an li k'aru nayeemank 
naq ak', ak wank ajwi' chaq junxil chiqu laa'o. 

11Ink'a' jultik qe jo'nimal xk'ulmank junxil, chi moko eb' li poyanam chalkeb' re 
te'jultiko'q reheb' li k'aru xqab'aanu laa'o. 

Maak'a' na'ok wi' xsik'b'al naab'al li qana'leb' 

12Laa'in laj Ch'olob'anel xinwank cho'q awab'ej re Israel aran Jerusalén. 

13Rik'in li na'leb' k'eeb'il we xink'e inch'ool chi xpatz'inkil ut xtz'ilinkil rix 
jo'nimal nak'ulmank sa' ruuchich'och'. Ut xintaw ru a'in: q'axal aal li iiq a'in xk'e 
li Yos sa' qab'een re tqapaqo! 

14Xink'e reetal naq chixjunil li nak'ulmank sa' ruuchich'och', a'an maak'a' rajb'al 
ut chanchan li chapok iq'. 

15Li yokos ink'a' chik naru xtiikob'resinkil, ut li namajelo'k ink'a' naru rajlankil. 

16Toja' naq xinye sa' inch'ool: “Wank inna'leb', ut cham naxik wi'; jwal nim 
inna'leb' chiruheb' chixjunil li xe'awab'ejink arin Jerusalén xb'enwa chiwu. Q'axal 
xintaw inna'leb' jo'wi' xseeb'al ink'a'uxl. 

17Xink'e inch'ool re xnawb'al b'ar wank li choxahil na'leb' ut li xseeb'al k'a'uxl, 
jo'wi' li memil ut li jipil, ut xintaw ru naq a'in ajwi' chanchan li chapok iq'”, 
chankin sa' inch'ool. 

18Xb'aan naq ani naxsik' naab'al li xna'leb', nawank ajwi' naab'al li xch'a'ajkilal; 
ani numtajenaq xseeb'al li xk'a'uxl, numtajenaq ajwi' li xrahilal. 

Ek 2 

1Xinye ajwi' sa' inch'ool:  “Inyalaq xsahil li ruuchich'och' re naq sahaq li waanm”.  
Ab'anan xink'e reetal naq a'in maak'a' ajwi' rajb'al.  

2Li se'ek, a'an yal memil na'leb'; ut li sahilal maak'a' na'ok wi'. 

3Toja' naq xwaj xq'axtesinkil wib' chi xyalb'al li b'iin ut xb'aanunkil li k'aru 
neke'xb'aanu li maak'a'eb' xna'leb', re rilb'al k'aru tz'aqal nasaho'k wi' xch'ool li 
winq jo' najtil twanq sa' ruuchich'och'. Ut xinb'aanu a'an chi ink'a' sachso 
inch'ool chi junajwa. 

4Xinyoob' inninqal b'aanuhom: xinkab'la naab'aleb' li wochoch ut xink'e wawimq 
uub'.  

5Xinyiib' xna'ajeb' li wawimq ut xna'ajeb' li wuutz'u'uj; ut yalaq k'a' chi che'ul li 
na'uuchink xwaw aran. 

6Xinyiib' ajwi' inpumleb'aal ha' re xt'aqresinkil li xchaq'alil ru awimq. 

7Xe'wank naab'aleb' inmoos winq ut ixq. Xe'wank ajwi' inketomq: naab'aleb' 
linwakax ut linkarneer, numtajenaq tz'aqal chiru li xe'wank reheb' li 
xe'awab'ejink Jerusalén xb'enwa chiwu.  

8Xintam li oor ut li plaat, jo'wi' naab'al inb'ihomal chalenaq rik'in xk'ihaleb' li 
awab'ej, sa' najtil tenamit. Xe'wanje'k aj b'ichanel jo' winq jo' ixq; xoxintaw 
chixjunil li k'aru wank xsahil sa' ruuchich'och', jo' ajwi' naab'aleb' li ixq. 

9Rik'in linna'leb' xoxintaw q'axal numtajenaq chik nim linwankil chiruheb' 
chixjunileb' li awab'ej xe'wank xb'enwa chiwu arin Jerusalén. 

10Jo'nimal naxpatz' linch'ool, maak'a' xinram chiru. Maajun sut ink'a' ta xinb'aanu 
li k'aru xinrahi ru, xb'aan naq nintaw xsahil li waanm rik'in li nintawasi wi' wib'; 
ut li sahil ch'oolej a'in, a'an reeqaj li k'iila k'anjel xinb'aanu. 

11Moqon xin'ok chi k'oxlak chirix link'anjel ut li tawasij ib' li xkoho inch'ool 
xb'aanunkil, ut xink'e reetal naq maak'a' rajb'al ut chanchan li chapok iq': maak'a' 
naqara chirix li k'anjelak arin sa' ruuchich'och'. 

12Xin'ok ajwi' chi k'oxlak chirix chixjunil li chaab'il na'leb', jo'wi' chirix li memil ut 
li jipil. K'a' chik ru tixb'aanu li awab'ej tkanaaq sa' linna'aj? Ma ink'a' tab'i' a' li ak 
xinb'aanu laa'in? 

13Toja' naq xwil naq li choxahil na'leb' naxq'ax ru li jipul, jo' li saqenk naxq'ax ru 
li aak'ab'. 

14Li ani wank xna'leb' naxnaw b'ar yo chi xik, a'ut li jip nab'eek sa' aak'ab'. 
Ab'anan xintaw ru naq juntaq'eet toxe'raqe'q wi' chi xkab'ichaleb'. 

15Jo'kan naq xinye sa' inch'ool: “Li k'aru toxraqe'q wi' li ani maak'a' xna'leb' 
juntaq'eet ajwi' rik'in li tink'ul laa'in. Jo'kan naq maak'a' aj e naq wank inna'leb'. 
Relik chi yaal naq maak'a' rajb'al chixjunil a'in!”, chankin sa' inch'ool. 

16Ink'a' patz'b'ilaq li wank xna'leb' chi moko li jip, ut xkab'ichaleb' te'kamq. Naq 
yooqeb' chi xik li kutan, nasachmank sa' qach'ool chixjunil. 

17Jo'kan naq xik' chik nawil linyu'am, xb'aan naq ink'a' naxk'ul wu jo'nimal 
na'uxmank sa' ruuchich'och'. Chixjunil a'an, maak'a' rajb'al ut chanchan li chapok 
iq'. 

18Xik' ajwi' nawil jo'ch'inal jo'nimal xintawasi wi' wib' chiru linyu'am, xb'aan naq 
a'an tkanaaq cho'q re li taa'ok sa' linna'aj. 

19Ani ta nanawok re, ma wanq xna'leb' malaj ut ink'a'? Ut rehaq a'an chixjunil li 
xintawasi wi' wib', a' li xinb'aanu rik'in xseeb'al ink'a'uxl. Relik chi yaal naq a'in 
ajwi' maak'a' rajb'al. 

20Naq xwil chixjunil li k'anjel xlajinb'aanu, ra xweek'a rik'in naq xintawasi wib' 
chiru linyu'am, 

21xb'aan naq jo'ka'in li k'anjelak sa' ruuchich'och': li ani nak'anjelak rik'in 
chaab'il na'leb', xseeb'al xk'a'uxl ut anchal xch'ool, tento tixkanab' li k'aru wank 
re cho'q re jalan chik li ink'a' xtawasi rib' chi k'anjelak. A'in ajwi' moko us ta ut 
maak'a' rajb'al. 

22Rik'in a'in nak'utunk naq maak'a' aj e naq naqatawasi qib' ut naqayal qaq'e chi 
k'anjelak arin sa' ruuchich'och'. 

23Nujenaq li qayu'am chi rahil k'a'uxl ut ch'a'ajkilal. Chi moko chiru q'oqyink 
nahilank li qach'ool! A'in ajwi' maak'a' rajb'al! 

24Li k'aru us tqab'aanu, a'an wa'ak uk'ak ut xyalb'al xsahil li k'aru 
tqak'anjela. Xink'e reetal naq a'in ajwi' qamaatan li nachalk rik'in li Yos. 

25Xb'aan naq ani taawa'aq ut taa'uk'aq wi ta li Yos ink'a' nak'ehok re? 

26Naq junaq narahe'k xb'aan li Qaawa', nak'eemank xna'leb', xseeb'al xk'a'uxl ut 
xsahil xch'ool; a'ut laj maak, li Yos naxk'e chi k'anjelak ut chi tamok b'ihomal yal 

re xkanab'ankil moqon chixjunil a'an re li ani raaro xb'aan. A'in ajwi' maak'a' 
rajb'al ut chanchan li chapok iq'! 

Ek 3 

Ak xq'ehil xq'ehil li nak'ulmank sa' ruuchich'och' 

1Ak xq'ehil xq'ehil li junjunq chi k'a'aq re ru nak'ulmank sa' ruuchich'och'. Wank 
xhonalil chixjunil. 

2Wank xq'ehil li yo'laak, ut wank xq'ehil li kamk. Wank xq'ehil li awk, ut wank 
xq'ehil xmich'b'al li awb'il. 

3Wank xq'ehil li kamsink, ut wank xq'ehil li k'irtasink. Wank xq'ehil li juk'uk, ut 
wank xq'ehil li kab'lak. 

4Wank xq'ehil li yaab'ak, ut wank xq'ehil li se'ek. Wank xq'ehil li rahil ch'oolej, ut 
wank xq'ehil li xajok. 

5Wank xq'ehil li kutuk pek, ut wank xq'ehil li xxokb'al. Wank xq'ehil li q'alunk ib', 
ut wank xq'ehil li jek'ok ib'. 

6Wank xq'ehil li sik'ok, ut wank xq'ehil li sachok. Wank xq'ehil li xokok, ut wank 
xq'ehil li tz'eqok. 

7Wank xq'ehil li q'ichok, ut wank xq'ehil li b'ojok. Wank xq'ehil li ch'anaak, ut 
wank xq'ehil li aatinak. 

8Wank xq'ehil li rahok, ut wank xq'ehil li tz'eqtaanank. Wank xq'ehil li ok chi 
yalok, ut wank xq'ehil li tuqtuukilal. 

Li qamaatan li nachalk rik'in li Yos 

9-10Xink'e reetal naq q'axal aal li iiq xk'e li Yos sa' qab'een. Ab'anan ma wank 
k'aru naxra li winq naq naxtawasi rib' chi k'anjelak? 

11Naq li Yos kixyoob'tesi li ruuchich'och', kixyiib' chixjunil chi chaab'il, ut 
kixk'uub' tz'aqal sa' xq'ehil. Xk'e ajwi' sa' qach'ool xrahinkil li xtawb'al ru k'aru 
xk'ulmank ut taak'ulmanq. Ab'anan laa'o ink'a' nokooruuk xtawb'al ru chixjunil li 
xb'aanuhom li Yos. 

12Xintaw ru naq li q'axal us cho'q qe, a'an li b'atz'unk ut xyalb'al xsahil li 
ruuchich'och' a'in. 

13Xb'aan naq wi nokoowa'ak ut nokoo'uk'ak, wi naqayal xsahil li k'aru 
naqak'anjela, a'an qamaatan li nachalk rik'in li Yos. 

14Ninnaw ajwi' naq chixjunil li naxb'aanu li Yos, wanq chi junelik.Maak'a' tiqe'k 
chi moko jeb'e'k naraj. Li Yos xb'aanu chixjunil chi jo'kan, re naq taaqoxloq'i li 
xnimal xwankil. 

15Li k'aru wank anaqwan ut li k'aru taak'ulmanq, ak wan chaq junxil. Ut li Yos 
naxk'uub' wi' chik li ak numjenaq. 

Pojtz' te'sutq'iiq wi' chixjunileb' 

16Toj wank chik k'aru xwil sa' ruuchich'och': naq ink'a' na'uxk li k'ulub'ej ut li 
tiikilal, ut a' chik li maa'usilal ut li lab'al nab'aanumank. 

17Jo'kan naq xinye sa' inch'ool: “Li Yos taaraqoq aatin sa' xb'een li tiik xch'ool ut 
laj maak, xb'aan naq wank xq'ehil chixjunil li nak'ulmank ut li nab'aanumank”. 

18Xinye ajwi' sa' inch'ool: “Li Yos naxb'aanu qe chi jo'kan, yal re xyalb'al qix re 
naq tqataw ru naq chanchano li xul”. 

19Relik chi yaal naq laa'o ut eb' li xul juntaq'eet naqak'ul: aajel ru li musiq'ej re 
naq yo'yooqo, ut teneb'anb'il kamk sa' qab'een chiqajunilo. Li winq maak'a' 
naxq'ax wi' ru li xul, xb'aan naq maak'a' rajb'al chixjunil.  

20Chixjunileb' juntaq'eet toxe'raqe'q, xb'aan naq sa' pojtz' elenaqeb' chixjunil, ut 
pojtz' te'sutq'iiq wi' chixjunileb'. 

21Maa'ani naxnaw chi tz'aqal naq li xmusiq'aal xyu'am li winq naxik taqe'q, ut li 
xmusiq'aal xyu'am li xul naxik taq'a, sa' ch'och'.  

22Xink'e reetal naq li q'axal us cho'q re li winq, a'an xyalb'al xsahil li k'aru 
naxk'anjela. Maak'a' chik truuq tqab'aanu, xb'aan naq maa'ani truuq taak'amoq 
chaq qe chi rilb'al li k'aru taak'ulmanq chirix li qakamik. 

Ek 4 

Wank naab'al li ch'a'ajkilal arin sa' ruuchich'och' 

1Chirix chik a'an xink'e reetal naq naab'aleb' neke'rahob'tesiik sa' ruuchich'och', 
ut eb' laj rahob'tesinel a'aneb' li wankeb' xwankil. Eb' li rahob'tesinb'ileb' 
yookeb' chi yaab'ak, ab'an maajun nak'ojob'ank xch'ooleb'. 

2Toja' naq xinye: “Us xaq reheb' li ak kamenaqeb'! Toq'ob'eb' ru li toj 
yo'yookeb'!”, chankin. 

3Ab'anan q'axal wi' chik us cho'q reheb' li maji' neke'yo'laak, xb'aan naq maji' 
rilomeb' li maa'usilal na'uxk sa' li ruuchich'och' a'in. 

4Xwil ajwi' naq li ani nak'anjelak chi chaab'il ut chi kaw, a'an nakaqaliik. Ut a'in 
maak'a' ajwi' rajb'al ut chanchan li chapok iq'. 

5Li maak'a' xna'leb' naxmoq'ob' li ruq', ut nachalk li xkamik xb'aan xtz'okajik. 

6Ab'anan q'axal us li hilank junpaataq chiru li kawil k'anjelak, xb'aan naq a'in 
chanchan li chapok iq'. 

7Xink'e ajwi' reetal naq wan wi' chik k'a'aq re ru li maak'a' na'ok wi' sa' 
ruuchich'och'. 

8Qayehaq: li junaatal winq, li maak'a'eb' ramiiw, li maak'a' xkok'al chi moko ras 
riitz'in, ut ink'a' nahilank chi k'anjelak chi moko nak'ojlaak xch'ool rik'in li xnimal 
xb'ihomal. Li winq a'an maajun sut naxpatz' sa' xch'ool: “Ani aj e li nintawasi wi' 
wib'? K'a'ut naq ink'a' ninyal xsahil li k'aru nink'anjela?”. A'in ajwi' maak'a' 
rajb'al ut ink'a' us. 

Li junajil nak'ehok kawilal 

9Q'axal us naq te'k'anjelaq wiib' poyanam chiru naq taak'anjelaq junaq xjunes, 
xb'aan naq q'axal us wi' chik taa'elq li k'anjel chiruheb'. 

10Ut wi li jun taat'ane'q, li jun chik tixwaklesi li rochb'een. Ab'anan toq'ob' ru li 
wank xjunes, xb'aan naq wi taat'ane'q, maa'ani taatenq'anq re chi wakliik. 

11Jo'kan ajwi', wi wiib' te'ok chi wark sa' jun chi ch'aat, te'xq'ixna rib'. Ab'an li 
taawarq xjunes, chanru naq tixq'ixna rib'? 

12Naq junaq poyanam wank xjunes, moko ch'a'aj ta numtaak sa' xb'een. Ab'anan 
wi wiib'eb', naru te'xkuy xsumenkil sa' li yalok. Jo'kan ajwi' li k'aam li oxib' ru 
moko junpaat ta nat'upe'k. 

Li saaj al ut li ak xtixk 

13Q'axal us junaq al neb'a' ut wank xna'leb', chiru jun li awab'ej mama' ut maak'a' 
xna'leb', li ink'a' naraj nak'ehe'k xna'leb'. 

14-16Xb'aan naq li awab'ej a'an taakamq ut jalan chik taa'ok sa' xna'aj, q'axal 
saajaq chik chiru li xkamk. Ut us ta li ak' awab'ej xyo'laak sa' neb'a'il malaj xwank 
sa' tz'alam, eb' li tenamit te'okenq chirix sa' xtiklajik. Ab'anan timil timil 
taak'ulmanq a'in: naab'aleb' ink'a' chik sahaqeb' xch'ool rik'in. Ut a'an ajwi' 
maak'a' xyaalal ut maak'a' rajb'al: chanchan li chapok iq'. 

Ek 5 

B'aanu li k'aru xayeechi'i re li Yos 

1Naq tatxik sa' rochoch li Yos, chak'e reetal li k'aru taab'aanu. Wankeb' 
maak'a'eb' xna'leb' li neke'xik aran chi mayejak, ab'anan ink'a' neke'xk'e reetal 
naq ink'a' us yookeb'. A'ut laa'at jilon chiru li Qaawa' chi kub'enaq aawankil ut sa' 
q'unil ch'oolej. 

2Ma yal aaseeb'a aawib' chi aatinak malaj chi k'oxlak naq wankat chiru li Qaawa', 
xb'aan naq li Yos wank sa' choxa ut laa'at sa' ruuchich'och'. K'oxla chi us li k'aru 
ok aawe chi xyeeb'al. 

3Jultikaq aawe naq li ookel k'a'uxl naxk'am chaq naab'al li matk'ek, ut li ani 
na'aatinak chi numtajenaq, naab'al li memil na'leb' naxye. 

4Wi wank k'aru xayeechi'i re li Qaawa', matb'ayk chi xb'aanunkil, xb'aan naq li 
Yos ink'a' nawulak chiru eb' li jipeb' li ink'a' neke'xb'aanu li xe'xyeechi'i. A'ut 
laa'at jo'ch'inal jo'nimal xayeechi'i, b'aanu.  

5Jwal us naq maak'a' taayeechi'i, chiru naq taayeechi'i ut chirix chik a'an ink'a' 
taab'aanu. 

6Maakanab' naq laawe tatxk'e chi maakob'k. Mare anchal taaye moqon re laj 
k'anjel chiru li Yos naq xmaak'a'il aana'leb' xab'aanu wi'. K'a'ut naq taachiq' 
xjosq'il li Yos rik'in li k'aru xaye? Maak'e chi sache'k li ak xab'aanu. 

7Laa'at chaloq'oni ut chapaab' li Yos! Li matk'ek naxk'am chaq li k'iila aatin 
maak'a' na'ok wi'. 

Li tumin 

8Wi sa' junaq tenamit taawil naq rahob'tesinb'ileb' li neb'a' ut ink'a' naraqmank 
aatin sa' tiikilal, misachk aach'ool xb'aan a'an. A'in nak'ulmank xb'aan naq li ani 
wank sa' xwankil, a'an taqlanb'il xb'aan li nim xwankil chiru; ut li nim xwankil, 
a'an taqlanb'il ajwi' xb'aan jalan chik q'axal nim wi' chik xwankil. 

9Chirix chik a'an taayeemanq ajwi' aawe: “Yooko xb'aanunkil a'in re rusilankil li 
qatenamit. Laa'o li xtaql li awab'ej yooko chi k'anjelak chiruheb' laj ralch'och'!”, 
cha'qeb'. 

10Ani naxra li tumin, ink'a' nak'ojlaak xch'ool rik'in a'an. Ut li wank naab'al 
xb'ihomal, toj naraj naab'al xtz'aqob'. Ut chixjunil a'in maak'a' rajb'al, 

11xb'aan naq li wank naab'al li k'aru re, naab'al ajwi' li xtumin taasachmanq. Ut 
k'aru naxra naq wank xb'ihomal chi yo'oon? Maak'a', ka'ajwi' tixtaw b'ayaq xsahil 
xch'ool rik'in rilb'al li xb'ihomal! 

12Sa nawark li ani nak'anjelak, us ta naab'al naxtzeka malaj b'a'b'ay ajwi'. 
Ab'anan li b'ihom ink'a' nawark chi xk'oxlankil li k'aru wank re. 

13Wank jun chik ch'a'ajkilal ak xwil arin sa' ruuchich'och': a'an li xxokb'al naab'al 
li b'ihomal yal re naq laj eechal re tixk'ul rahilal moqon. 

14Wi ink'a' naxnaw xk'anjelankil chi us li xtumin, sa' junpaat tixsach chixjunil ut 
maak'a' tixkanab' cho'q reheb' li ralal xk'ajol. 

15Jo' chanru naq xyo'laak li poyanam, jo'kan ajwi' taaq'ajq taasutq'iiq, ut maak'a' 
k'aru li xtawasi wi' rib' tixk'am chirix.  

16A'in q'axal ra ajwi' xk'ulb'al: jo' naq xk'ulunk sa' ruuchich'och', jo'kan ajwi' naq 
taakamq. Ut k'aru xra naq xtawasi rib' 

17ut xnumsi chixjunil li xyu'am chi ch'i'ch'i'il wank, jo'wi' sa' yajel, ch'a'ajkilal ut 
rahil ch'oolej? 

18Xink'e reetal naq li jwal us cho'q re li winq, a'an li wa'ak uk'ak, xyalb'al xsahil li 
xk'anjela ru jo' najtil roq li xyu'am xmaatani sa' ruq' li Yos, xb'aan naq a'in rajom 
li Qaawa'. 

19Jo'wi' anchal, yalaq ani nak'ehe'k xjunkab'lal ut xb'ihomal xb'aan li Yos, 
nakanab'aak ajwi' chi xyalb'al xsahil ut tz'aqonk chisa', xb'aan naq li xyalb'al 
xsahil li k'aru xk'anjela, a'an yal qamaatan li nachalk rik'in li Yos. 

20Li Yos naxk'e xsahil qach'ool. Jo'kan naq ink'a' nokook'oxlak chirix li k'aru 
naqak'ul chiru li qayu'am arin sa' ruuchich'och'. 

Ek 6 

1Wank jun chik li ch'a'ajkilal xwil laa'in sa' ruuchich'och' ut jwal ra cho'q qe 
chiqajunilo:  

2wankeb' li neke'k'ehe'k xb'ihomal ut xloq'al xb'aan li Yos. Chixjunil wank reheb' 
ut maak'a' namajelo'k chiruheb'; ab'anan li Yos ink'a' naxk'eheb' chi xyalb'al 
xsahil li xb'ihomaleb': jalan chik taayaloq xsahil. Ma ink'a' tab'i' nimla rahilal a'in 
ut maak'a' xyaalal? 

3Wi junaq najt roq li xyu'am ut o'k'aal ralal taawanq, ab'anan wi ink'a' naxyal 
xsahil li k'aru wank re chi moko namuqe'k sa' xyaalal, laa'in ninye naq q'axal chik 
us junaq k'uula'al li xyo'laak chi kamenaq chiru li winq a'an. 

4-5Xb'aan naq li k'uula'al a'an ink'a' ki'ilok kutan, chi moko kixnaw li k'aru wank 
sa' ruuchich'och'; ink'a' kinawe'k ru xb'aan anihaq chi moko kinawe'k li xk'ab'a'. 
Ab'anan q'axal us kixk'ul li k'uula'al a'an 

6chiru junaq winq li kiyo'yook wiib' mil chihab' ut ink'a' kixyal xsahil li k'aru 
wank re. Chiqajunilo junaj toxooraqe'q wi'. 

7Chiqajunilo naqatawasi qib' yal re naq tqataw qawa quk'a', ab'anan ink'a' 
nak'ojlaak li qach'ool rik'in a'an. 

8Li winq li wank xna'leb' k'aru naxq'ax wi' ru li jip? Ma ink'a' tab'i' rik'in naq 
naxnaw elk chi us sa' li ch'a'ajkilal junjunq? 

9Jwal us xyalb'al xsahil li k'aru wank qe chiru naq junelik yooqo xrahinkil 
xtz'aqob' a'an. Ab'anan a'in ajwi' maak'a' xyaalal ut chanchan li chapok iq'. 

10Li k'aru nak'ulmank anaqwan, ak yeeb'il chaq junxilaj xb'aan li Yos naq 
taak'ulmanq. Ut laa'o naqanaw naq maa'ani naru xsumenkil li ani jwal nim chik 
xwankil chiru a'an. 

11B'arwi' naab'al li aatin nayeemank, aran numtajenaq ajwi' li memil na'leb'. Ut 
maak'a' naxra li winq naq naxye naab'al. 

12Ma wank tab'i' junaq nanawok re k'aru tz'aqal li us cho'q re li winq naq wank 
arin sa' ruuchich'och'? Li xyu'am nanume'k sa' junpaat kama' junaq mu. Maa'ani 
naru chi xyeeb'al qe k'aru taak'ulmanq moqon, chirix li qakamik. 

Ek 7 

Qasik' xb'enwa li q'axal aajel ru 

1Q'axal us naq chaab'il te'aatinaq chawix chiru naq taab'on aawib' sa' k'iila 
sununkil b'an. Jwal us li xkutankil li kamk chiru li xkutankil li yo'laak. 

2Q'axal us xik sa' rochochil li kamenaq chiru li xik sa' rochoch li ninq'e. Xb'aan 
naq li kamk, a'an li nokooraqe'k wi' chiqajunilo, ut us raj naq a'in wanq sa' 
xch'ooleb' li yo'yookeb'. 

3Q'axal us li yaab'ak chiru li se'ek, xb'aan naq li rahil ch'oolej nokooxtenq'a chi 
xtawb'al qana'leb'. 

4Sa' rochochil li rahil ch'oolej, aran natawmank li winq wank xna'leb'; ut sa' li 
na'ajej yo wi' li ninq'e, aran wank li maak'a' xna'leb'. 

5Jwal us naq tooq'use'q xb'aaneb' li wankeb' xna'leb' chiru naq taak'ehe'q 
qaloq'al xb'aaneb' li jip. 

6Li xsahil xch'ooleb' li maak'a'eb' xna'leb', a'an kama' naq napaq'lok chi k'atk li 
k'ix sa' xam. Ut a'in ajwi' maak'a' rajb'al. 

7Li wank xna'leb' namemob'resiik xch'ool naq nanumtaak sa' xb'eeneb' li ras 
riitz'in. Ut wi naxk'e rib' chi tuminaak ru, timil timil taapo'q li xna'leb'. 

8Q'axal us xchoyb'al junaq k'anjel chiru li yal xtikib'ankil. Ut q'axal us li kuyuk 
chiru li nimob'resink ib'. 

9Matjosq'o'k sa' junpaat, xb'aan naq li josq'il wank sa' xch'ooleb' li jipeb'. 

10Maaye: “K'a' naq q'axal useb' li kutan ak xe'nume'k, chiruheb' li kutan 
anaqwan?”. Maaye a'an, xb'aan naq ka'ajwi' li maak'a' xna'leb' napatz'ok chirix 
a'an. 

11Li chaab'il na'leb', a'an us cho'q reheb' li wankeb' sa' ruuchich'och'. Ab'an q'axal 
wi' chik us naq wank qana'leb' ut b'ihomo ajwi'. 

12Li chaab'il na'leb' natenq'ank qe; jo'kan ajwi' li tumin. Ab'anan najtaq roq li 
qayu'am wi wank qachoxahil na'leb'. 

13K'e reetal li xb'aanuhom li Yos: maa'ani taatiikob'resinq re li k'aru xk'onob' rix 
A'an. 

14Chisaho'q sa' laach'ool sa' xq'ehil li sahilal. Ab'an wi taachalq li rahilal sa' 
aab'een, chak'oxla naq chixjunil nachalk rik'in li Yos, ut maa'ani naxnaw li k'aru 
chalk re sa' xb'een. 

15Yal numelin arin sa' ruuchich'och', ut xink'e reetal chixjunil a'in: wankeb' 
chaab'ileb' xch'ool li neke'kamk, us ta chaab'il li xna'leb'eb'; ut wankeb' li ink'a' 
useb' xch'ool najt neke'wank sa' ruuchich'och', us ta k'ajo' xmaa'usilaleb'. 

16Mixik xb'een li xtiikilal laach'ool, chi moko chinumtaaq laachaab'il na'leb'. K'a' 
aj e naq taakamsi aawib' aajunes? 

17Mixik xb'een laamaa'usilal, chi moko chinumtaaq li memil sa' aab'een. K'a' naq 
tatkamq chi maji'aq xq'ehil? 

18Wanqat sa' xyi li b'e. Chawoxloq'i li Yos; chi jo'kan us tat-elq sa' chixjunil 
laak'anjel. 

19Li chaab'il na'leb' q'axal chik naxk'e xkawilal li ani wank xna'leb' chiru lajeeb' 
chi winq li wankeb' xwankil sa' li tenamit. 

20Ab'anan moko wank ta junaq tiik xch'ool sa' ruuchich'och' li tixb'aanu li us chi 
junelik, chi ink'a' ta taamaakob'q. 

21Maapaab' chixjunil li nayeemank; chi jo'kan ink'a' taawab'i naq laj k'anjel 
chawu yooq chi aatinak chawix. 

22Xb'aan naq laa'at ajwi' k'iila sut xat-aatinak chirix xjolomeb' laawas aawiitz'in. 

Xsik'b'al li choxahil na'leb' 

23Chixjunil a'in xintz'il rix rik'in linna'leb', xb'aan naq inyehom sa' inch'ool: 
“Tintaw li choxahil na'leb'”, chankin. Ab'an a'an q'axal najt wank wik'in! 

24Najt ut cham wank chixjunil li k'a'aq re ru: ani taatawoq re? 

25Toja' naq xink'e inch'ool chi xtzolb'al jo'ch'inal jo'nimal naxk'e rib' chiwu, re 
naq twanq b'ayaq inna'leb'. Ut xink'e reetal naq moko us ta li memil, ut li memil 
a'an kama' li jipil. 

26Xink'e ajwi' reetal naq li ixq ink'a' us xna'leb' naab'al chik li rahilal naxk'am 
chaq chiru li kamk. Li ixq a'an chanchan jun ra'al, naxyal xq'e chi q'unb'esink 
rik'in li xch'ool ut eb' li xtel. Wi laa'at nakapaab' li Yos, taakol aawib' chiru li ixq 
a'an; ab'an wi ink'a' nakapaab' li Yos, tatt'ane'q sa' li xra'al. 

27Naq yookin chi xtz'ilb'al rix chixjunil a'in, laa'in laj Ch'olob'anel xoxintaw ru 
a'in: 

28naq maji' nintaw li yookin chi xsik'b'al! Xintaw jun li winq chaab'il xch'ool sa' 
xyanqeb' li jun mil, ab'an maajun li ixq chaab'il xna'leb' xintaw sa' xyanqeb' 
chixjunil li ixq. 

29Ka'ajwi' li na'leb' a'in xintaw ru: naq li Yos xk'e qayu'am chi tz'aqal re ru, ab'an 
laa'o wank qe naq naqara'le chixjunil. 

Ek 8 

1Maajun truuq tixjuntaq'eeta rib' rik'in li wank xna'leb'.  Ani naxnaw 
xch'olob'ankil xyaalalil chixjunil li k'a'aq re ru?  Li wank xna'leb' junelik se'se' ru 
na'ilok.  

Tento xpaab'ankil li awab'ej 

2Paab' li xchaq'rab' li awab'ej, xb'aan naq jo'kan xaye sa' jurament chiru li Yos. 

3-4Loq' li raatin li awab'ej, ut maa'ani taayehoq re: “K'a' naq yookat chi 
xb'aanunkil a'an?”. Jo'kan naq maaseeb'a aawib' chi elk chiru, chi moko taak'e 
aach'ool chi xb'aanunkil li ink'a' us, xb'aan naq li awab'ej naru tixb'aanu aawe li 
k'aru x'alaak sa' xch'ool xb'aanunkil. 

5Li naxpaab' li xtaqlahom, maak'a' li ink'a' us tixk'ul; ut li wank xna'leb' naxnaw 
jo'q'e ut chanru tixpaab' li chaq'rab'inb'il wi'. 

6Wank xhonalil xb'aanunkil chixjunil ut wank li na'leb' re xk'oxlankil chanru 
xb'aanunkil; ab'an li qach'a'ajkilal a'an a'in: 

7ink'a' naqanaw li k'aru chaalel, chi moko wank ta junaq taayehoq resil li k'aru 
taak'ulmanq. 

8Maa'ani junaq wank xwankil sa' xb'een li iq' re naq tixtz'ap, chi moko wank 
xwankil sa' xb'een xkutankil li kamk malaj sa' xb'een xq'ehil li yalok. Ut ink'a' 
naru naq taakole'q li ink'a' us xna'leb' xb'aan li maa'usilal xb'aanu. 

Ch'a'aj xtawb'al ru xyaalalil li qayu'am 

9Xink'e inch'ool chi xtawb'al ru jo'ch'inal jo'nimal nak'ulmank sa' ruuchich'och'. 
K'a'ut naq wankeb' winq k'eeb'ileb' xwankil chi xrahob'tesinkil eb' li ras riitz'in? 

10Wilom ajwi' naq li ink'a' useb' xna'leb' neke'k'ehe'k xloq'al naq neke'muqe'k; 
a'ut eb' li neke'xik rajlal sa' rochoch li Yos, chi moko sa' li xtenamiteb' 
najultikamank li xk'ab'a'eb'. Ut a'in ajwi' maak'a' xyaalal! 

11Naq ink'a' naraqmank aatin sa' junpaat sa' xb'een li yib'ru xna'leb', eb' li 
tenamit neke'xik wi' chik xch'ooleb' chi xb'aanunkil li maa'usilal. 

12-13Mare wankeb' aj maak li neke'b'aanunk maa'usilal k'iila sut, ut yo'yooqeb' 
chiru naab'al chihab'. Ab'an laa'in ninnaw naq ink'a' us te'elq, chi moko najtaq 
roq li xyu'ameb'; kama'aq li mu li xyu'ameb', xb'aan naq ink'a' neke'roxloq'i li 
Yos. A'ut ch'olch'o naq eb' laj paab'anel li neke'rahok re li Yos, us te'elq. 

14Sa' li ruuchich'och' a'in wank jun chik li maak'a' rajb'al: wankeb' li chaab'ileb' 
xch'ool neke'xk'ul li xk'ulub'eb' raj laj maak, ut wankeb' laj maak neke'xk'ul li 
xk'ulub'eb' li tiikeb' xch'ool. Ut laa'in ninye naq a'in ajwi' maak'a' xyaalal! 

15Jo'kan naq ninye: “Chooninq'ehiq!”. Li k'aru jwal us cho'q qe, a'in naq toowa'aq 
too'uk'aq ut tooninq'ehiq jo' najtil roq li qayu'am tixk'e qe li Qaawa'. A'in li tento 
xb'aanunkil naq yooko chi xtawasinkil qib' rajlal kutan. 

16Naq xinq'axtesi wib' chi xnawb'al ut xk'eeb'al reetal li nak'ulmank sa' 
ruuchich'och' ut xinyal inq'e chi xtawb'al ru b'ar wank li choxahil na'leb', chi q'eq 
ut chi kutan ink'a' nachalk linwara. 

17Xink'e reetal naq ink'a' naru tqataw ru li k'aru naxb'aanu li Yos chi moko li 
nak'ulmank sa' ruuchich'och'. Us ta tqayal qaq'e chi xsik'b'al, ink'a' tqataw. Mare 
li wank xna'leb' tixye naq naxnaw xsumenkil li patz'om a'in, ab'anan li xyaalalil, 
naq maajoq'e tixtaw ru. 

Ek 9 

Chirix li qayu'am ut li qakamik 

1Relik chi yaal laa'in xink'e inch'ool chi xtawb'al ru chixjunil a'in, ut xink'e reetal 
naq li k'aru neke'xb'aanu li wankeb' xna'leb' ut li tiikeb' xch'ool wank sa' ruq' li 
Yos. Maajun qe laa'o naxnaw k'aru li rahok ut k'aru li xik' ilok. 

2Juntaq'eet te'xk'ul chixjunileb': jo' li tiik xch'ool jo'wi' li ink'a' tiik xch'ool, jo' li 
chaab'il xna'leb' ut li ink'a' us xna'leb', jo' li naxpaab' li Chaq'rab' ut li ink'a' 
naxpaab', jo' li namayejak ut li ink'a' namayejak, jo' li saq ru xch'ool ut laj maak, 
jo' li naxb'aanu jurament ut li ink'a' naxb'aanu. 

3Ut a'an a'in li ink'a' us xink'e reetal sa' ruuchich'och': naq juntaq'eet tqak'ul 
chiqajunilo. Nujenaq li qach'ool chi maa'usilal, ut junes memil na'leb' yooko 
xk'oxlankil chiru li qayu'am. Chirix chik a'an tookamq! 

4Jo' najtil roq li qayu'am, toj xaqxo li qoyb'enihom; jo'kan naq nayeemank: “Jwal 
us li yo'yookil tz'i' chiru li kamenaqil kaqkoj”. 

5Li yo'yookeb' neke'xnaw naq te'kamq, a'ut li kamenaqeb' maak'a' neke'xnaw ut 
maak'a' neke'royb'eni; moko paatz'ajeleb' ta chik. 

6Ink'a' chik neke'rahok chi moko xik' neke'ilok, ink'a' chik neke'kaqalink chi 
moko neke'okenk chik rik'in li na'uxmank arin sa' ruuchich'och'. Ak xraqe'k 
chixjunil a'an! 

7Jo'kan b'i', wa'in ut uk'an chi anchal aach'ool, xb'aan naq li Yos sa sa' xch'ool 
rik'ineb' laab'aanuhom. 

8Tiqib' aawib' chi chaab'il chi junelik ut b'on aawib' chi us wulaj wulaj. 

9Wanqat rik'in li ixq nakara jo' najtil roq laayu'am k'eeb'il aawe xb'aan li 
Yos. Chanumsi chi us laayu'am li maak'a' na'ok wi'. Ka'ajwi' a'an naru taab'aanu, 
xb'aan naq q'axal kaw yookat chi xtawasinkil aawib' sa' li ruuchich'och' a'in. 

10Jo'ch'inal jo'nimal tatruuq xb'aanunkil, b'aanu chi anchal aach'ool. Yookat chi 
xik sa' xna'ajeb' li kamenaq, ut aran maak'a' chik k'anjelak ut k'uub'ank, maa'ani 
chik nak'oxlak chi moko nana'leb'ak. 

11Wank jun chik xwil laa'in sa' ruuchich'och': naq maawa' li jwal seeb'eb' 
neke'eechanink re li maatan sa' li aanilak, chi moko li q'axal kaweb' rib' 
neke'q'axok u sa' li yalok. Wan naq li wankeb' xna'leb' ink'a' neke'xtaw 
xtzekemqeb'; wan naq li seeb'eb' xk'a'uxl ink'a' neke'b'ihomo'k, ut eb' li 
tzolb'ileb' chi us ink'a' neke'k'ule'k chi chaab'il. Xb'aan naq xtaw xhonal xk'ulb'al 
li ch'a'ajkilal cho'q reheb'. 

12Jo'wi' anchal, ink'a' naqanaw jo'q'e tqak'ul junaq ch'a'ajkilal. Jo'keb' li kar 
chapb'ileb' sa' yooy ut eb' li xik'anel xul chapb'ileb' sa' ch'imb', jo'kan ajwi' 
naqak'ul laa'o: chi maak'a'aq sa' qach'ool, taachalq sa' qab'een chi junpaat li 
ink'a' usil honal. 

Jwal us naq wanq qana'leb' chiru naq memo 

13Jo'kan ajwi' xwil a'in sa' li ruuchich'och' a'in, ut q'axal xk'anjelak cho'q we. 

14Wank jun ch'ina tenamit, ut ink'a' k'iheb' li poyanam wankeb' aran. Sa' jun 
kutan kichalk jun xnimal ru awab'ej; kixsut rix li tenamit ut kixkawresi rib' chi 
reechaninkil. 

15Aran sa' li tenamit wank jun li winq neb'a', ab'an q'axal wank xna'leb'. Li winq 
a'an kiruuk raj xkolb'al li xtenamit rik'in xnimal xk'a'uxl, ab'anan maa'ani 
kipatz'ok re, xb'aan naq neb'a'! 

16Naq xink'e reetal a'in, xinye sa' inch'ool: “Jwal us li chaab'il na'leb' chiru li 
metz'ew, us ta tz'eqtaananb'il li xchaab'il na'leb' li neb'a' ut ink'a' na'ab'imank li 
raatin”. 

17Q'axal us rab'inkil li q'unil aatin naxye li wank xna'leb', chiru rab'inkil li k'aru 
naxye li xnimal ru jip, us ta japjo re chi xyeeb'al. 

18Q'axal us li choxahil na'leb' chiruheb' li ch'iich' neke'k'anjelak re yalok; ab'anan 
naq naluktaak junaq poyanam, nasache'k chixjunil li chaab'ilal. 

Ek 10 

1Jun kamenaq utz' naxk'e chi tz'eqe'k jun sek'aq chi sununkil b'an. Jo'kan ajwi' 
kach'in li memil na'leb' q'axal chik nak'eemank reetal chiru li na'leb' jwal loq'. 

2Li ani wank xna'leb', junelik naxik xch'ool chirix li us, ab'an li maak'a' xna'leb' 
naxik xch'ool chirix li ink'a' us. 

3Sa' chixjunil li naxb'aanu li jip, nak'utunk li xmajelal xna'leb', us ta naxye naq eb' 
li junch'ol chik maak'a'eb' xna'leb'. 

4Wi taajosq'o'q sa' aab'een li wank xwankil, mich'inank aach'ool. Relik chi yaal wi 
wank aakuyum, naru taak'uub' ru li xninqal ch'a'ajkilal. 

5Jun chik li ch'a'ajkilal xwil laa'in sa' ruuchich'och', ut nachalk rik'ineb' li wankeb' 
sa' li chaq'rab': 



1226 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

6xink'e reetal naq eb' li maak'a' neke'xnaw wankeb' xninqal ru k'anjel, ut eb' li 
wankeb' xk'a'uxl ink'a' chaab'il li k'anjel neke'k'ehe'k reheb'. 

7Xwileb' aj mun chi xik chirix kawaay, ut eb' li xninqal ru winq yookeb' chi xik chi 
roqeb' chanchaneb' laj mun. 

8Li nab'ekok jul, taat'ane'q chisa'. Li ani tixjor li tz'ak, taatiwe'q xb'aan li k'anti'. 

9Li natuqub'ank ru pek, mare tixtiq' rib' chiru. Li natz'irok si', mare tixyok' rib'. 

10Wi naxereto'k li ch'iich' ut ink'a' nak'eemank xq'esnal, tento naq kaw chik 
tatyok'oq chiru. Q'axal us xb'aanunkil chixjunil sa' xyaalal ut rik'in chaab'il 
na'leb'. 

11Maak'a' rajb'al naq wank li nanahualink, wi li k'anti' natiwok naq maji' 
nahualinb'il. 

12Naq na'aatinak li wank xna'leb', sa neke'rab'i chixjunileb'. Ab'an li jip naxsach 
rib' rik'in li naxye. 

13Naxtikib' aatinak rik'in memil aatin, ut naraqe'k rik'in xyeeb'al li maak'a'il 
na'leb'. 

14Li jip k'ajo' nawulak chiru aatinak, ab'an maajun naru tixye k'aru taak'ulmanq 
wulaj kab'ej. K'aru chalk re sa' qab'een? Maa'ani nanawok re. 

15Maak'a' rajb'al naq li jip tixtawasi rib' chi k'anjelak, xb'aan naq chi moko 
naxnaw li b'e naxik sa' li tenamit. 

16Toq'ob' ru li tenamit wank x'awab'ej toj saaj, jo'wi' junes ninq'ehik neke'xk'oxla 
li wankeb' xwankil aran. 

17Ab'anan us xaq re li tenamit li wank x'awab'ej chaab'il xch'ool, ut eb' li wankeb' 
xwankil neke'wa'ak sa' xhonalil re xtawb'al wi' chik xkawilal roq ruq'eb', ut ink'a' 
yal re kalaak. 

18Wi aj q'emat, taat'ane'q li xb'een laawochoch; ut wi ink'a' nakawaj k'anjelak, 
chixjunil li ochoch taat'ane'q sa' aab'een. 

19Li wa'ak ut li uk'ak neke'k'ehok sahil ch'oolej; ut li tumin naxk'uub' chixjunil. 

20Maaye yib' aj aatin chirix li awab'ej, us ta aajunes; mat-aatinak chirix li b'ihom 
chi moko sa' laawarib'aal, xb'aan naq eb' li aatin chanchaneb' li xul neke'rupupik: 
sa' junpaat taanawmanq chixjunil. 

Ek 11 

1Chatsihinq chi anchal aach'ool, ut sa' junaq kutan taak'ul reeqaj. 

2Chawotz li k'aru wank aawe rik'in wuqub' malaj waqxaqib' laawamiiw, xb'aan 
naq ink'a' nakanaw jo'q'e taachalq rahilal sa' xb'een li tenamit. 

3Wi q'eqmoyink ru li choql, nachalk li hab' sa' xb'een li ch'och'. Naq nat'ane'k 
junaq che', juntaq'eet wi nat'ane'k sa' xjayal releb'l iq' malaj junpak'al: li na'ajej 
taat'ane'q wi', aran tkanaaq. 

4Li ani yo xk'a'uxl chirix li iq', ink'a' taa'awq, ut li naka'yank choql, ink'a' 
taaq'oloq. 

5Laa'at ink'a' nakanaw b'ar naxik li iq', chi moko chanru nak'ub'laak li k'uula'al 
rik'in li xna'. Jo'kan ajwi' ink'a' nakanaw k'aru naxb'aanu li Yos, laj 
Winqob'resihom re choxach'och'. 

6Aw laawiyaj eq'la, ut aw wi' chik ewu, xb'aan naq ink'a' nakanaw b'arwan li 
taa'elq chi us, ma li xawaw xb'enwa malaj li moqon, malaj us taa'elq xkab'ichal. 

7K'ajo' xsahil rilb'al li kutan saqenk. 

8Ab'anan us ta najtaq roq li qayu'am ut sahaq qach'ool chiruheb' li chihab' a'in, 
tento xjultikankil naq taachalq li aak'ab' sa' qab'een, ut naab'alaqeb' li aak'ab'il 
kutan. Ut chixjunil li chalk re sa' qab'een, maak'a' rajb'al. 

Cho'q reheb' li toj saajeb' 

9Laa'ex li toj saajex, cheyal xsahil leesaajilal; sahaq taxaq eech'ool anaqwan. 
B'aanuhomaq li k'aru nekerahi ut nawulak cheru. Ab'anan misachk sa' eech'ool 
naq sa' jun kutan li Yos tixraq aatin sa' eeb'een chirix chixjunil leeb'aanuhom. 

10Najtob'resihomaq eerib' rik'in li ookel k'a'uxl ut isihomaq li rahilal sa' leech'ool, 
xb'aan naq eb' li sahil kutan sa' leesaajilal te'raqe'q sa' junpaat chi maak'a' rajb'al. 

Ek 12 

Chijultiko'q aawe laj Yoob'tesihom aawe 

1Chijultiko'q aawe laj Yoob'tesihom aawe anaqwan naq toj saajat ut maji' 
neke'chalk li ink'a' usil kutan. Chalk re li kutan taaye wi': “Maak'a' xsahil 
linyu'am”, cha'qat. 

2Chijultiko'q aawe laj Yoob'tesihom aawe anaqwan, naq toj nak'utunk li saq'e, li 
po ut eb' li chahim, ut toj wankeb' li choql, us ta ak xk'e li hab'. 

3Taawulaq xq'ehil naq siksootqeb' laj k'aak'alenel, te'chalq xxiweb' li kaweb' rib', 
te'xkanab' li xk'anjeleb' laj ke'nel xb'aan naq moko k'iheb' ta chik, ut eb' li 
neke'ilok sa' b'entaan ink'a' chik te'ruhanq chi ilok. 

4Naq taachalq li kutan a'an, te'tz'aponq li okeb'aal wankeb' sa' li b'e, taakotzq 
xyaab' li ke'leb'; eb' li poyanam te'wakliiq sa' xyaab' li xik'anel xul, ab'anan 
te'ch'anaaq chixjunileb' li b'ich. 

5Ut laa'at tatxiwaq chi wank sa' jun li na'ajej najt xteram, ut yooq aaxiw naq 
tatb'eeq. Naq taachalq li kutan a'an, taa'atz'umaq li almeendr, laj saak tixkelo rib' 
xb'aan xcheekal, ut maak'a' chik xk'anjel li sahil q'een. Xb'aan naq yookat chi xik 

sa' li na'ajej tatkanaaq wi' chi junelik. K'e reetal, sa' li b'e ak yo chi ab'iik 
xyaab'eb' li neke'huyhutk chi yaab'ak xb'aan laakamik. 

6Chijultiko'q aawe laj Yoob'tesihom aawe anaqwan naq toj maji' nat'upe'k li 
plaatil noq' chi moko najore'k li sek' oor; maji' naxxuji rib' li xaar chire li 
yo'leb'aal ha' chi moko nat'ane'k li suriil sa' li kumb'. 

7Naq taachalq li kutan a'an, pojtz' tatsutq'iiq wi', xb'aan naq pojtz' okenaqat; ut 
laamusiq' taasutq'iiq wi' chik rik'in li Yos xb'aan naq A'an kik'ehok aawe. 

8Laa'in laj Ch'olob'anel ninye wi' chik a'in: Maak'a' rajb'al chixjunil li wank sa' 
ruuchich'och', tik maak'a' rajb'al! 

Xraqik li Hu 

9Laj Ch'olob'anel a'an jun li winq kiwank xna'leb' ut kixtzoleb' chi us li tenamit. 
Kixk'e xch'ool chi xtz'ilinkil rix ut xtawb'al xyaalal chixjunil. Kixtz'iib'a ajwi' 
naab'al li tustuukil na'leb'. 

10Junelik kixyal xq'e chi xch'olob'ankil chixjunil chi chaab'il jo'wi' xtz'iib'ankil chi 
tz'aqal re ru. 

11Li raatineb' li wankeb' xna'leb', chanchaneb' li topleb'; ut naq tustuukeb' chi 
chaab'il sa' hu, chanchaneb' li che' lapb'ileb' xb'aan laj k'aak'alenel sa' xna'ajeb' li 
xketomq. 

12At walal, k'e reetal: maajoq'e taaraqe'q xtz'iib'ankil naab'aleb' li hu, ut li 
numtzolok nalub'tesink. 

13Tz'aqalaq li aatin. Ak xinye chixjunil. Chawoxloq'i li Yos ut paab' li xchaq'rab', 
xb'aan naq a'in naxk'ul wi' rib' chixjunil laatzolb'al. 

14Sa' junaq kutan li Yos taaraqoq aatin chirix chixjunil li qab'aanuhom, us ta chi 
muqmu xqab'aanu. Taaraqoq aatin sa' qab'een, a' yaal ma us malaj ink'a' us 
xqab'aanu. 

Knt 

Knt 1 

1A'an a'in li xchaq'alil ru b'ich k'uub'anb'il xb'aan laj Salomón.  

Li xtz'ub'um li xsum'aatin 
Li ixq 

2Chinaatz'ub' rik'in xsahil li xtz'uumal aawe! K'ajo' xsahil laarahom chiru li 
chaab'il b'iin, 

3q'axal sa chik chiru rutz'b'al laasununkil b'an! Laa'at jo'kat sununkil b'an li 
nahoye'k, jo'kan naq nakate'xra eb' li ixqa'al. 

4K'amin chawix, aanilaqo! Chinaawoksi sa' laawarib'aal, at in'awab'ej, re 
toosaho'q ut tooninq'ehiq qakab'ichal, ut q'axal chik tqayal xsahil laarahom chiru 
li b'iin! Jo'kan pe' naq raarookat! 

Xsik'b'al li sum'aatin sa' xtiqwal li kutan 
Li ixq 

5Q'eqmoyink lintib'el, ut ch'ina'usin ajwi', ex rixqilal Jerusalén; q'eqin jo' li 
xmuheb'aaleb' laj Kedar, jo'eb' li xt'ilkem eb' laj Salmá. 

6Meek'e reetal naq q'eqin: a' li saq'e xk'atok re lintib'el. Eb' li ralal xk'ajol linna' 
xe'josq'o'k wik'in ut xine'xk'e chi xk'aak'alenkil li awimq uub', ab'an li wawimq 
laa'in, lin'uub', ink'a' xink'aak'ale. 

7At inrahom, ye we b'ar yookat chi xb'eresinkil laaketomq, b'ar nakak'eheb' chi 
hilank wa'leb', re naq ink'a' jo'aqin jun li ixq tz'aptz'o xnaq' ru, li naxik chirixeb' li 
xketomq eb' laawamiiw. 

Eb' laj b'ichanel 

8Wi ink'a' nakanaw, at xchaq'alilat ru sa' xyanqeb' li ixq, taaqe li xnums eb' li 
ketomq ut chab'eresiheb' laachib'aat chi xk'atq li xmuheb'aaleb' laj k'aak'alehom 
ketomq. 

B'ichank naq xe'xtaw rib'eb' 
Li winq 

9Chanchanat li ixqikawaay li naxik chiruheb' li xkaar laj Parahón, at xsumwaanm! 

10K'ajo' xch'ina'usal eb' laako sa' xyanqeb' laaka'xik, jwal ch'ina'us laakux sa' 
xyanqeb' li q'ol! 

11Tqayiib' ka'xik oor cho'q aawe, wanq xsahob' ru yiib'anb'il rik'in plaat. 

Li ixq 

12Naq sotso li awab'ej chiru li xwarib'aal, linsununkil b'an naxpuka li xb'ook. 

13Linrahom chanchan jun q'aal chi miir, li nahilank chire linch'ool. 

14Linrahom chanchan sununkil b'an li nachalk sa' li awimq re En-gadi. 

Li winq 

15K'ajo' aach'ina'usal, at xsumwaanm, k'ajo' xchaq'al aawu! Chanchaneb' mukuy 
xsa'eb' laawu. 

Li ixq 

16Q'axal ch'ina'usat, at inrahom, sachb'ach'oolej aawilb'al! Li qahilob'aal a'an li 
pach'aya'; 

17eb' li yaw a'aneb' xtz'amb'ahil li qochoch, ut eb' li saqichaj a'aneb' li qamuhel re 
xraab'al qib' chiqib'il qib'. 

Knt 2 

Li ixq 

1Laa'in ruutz'u'ujil li ru taq'a, laa'in chanchanin li saqihix li wank sa'eb' li 
tzuultaq'a. 

Li winq 

2Chanchan junaq saqihix sa'eb' li k'ix, jo'kan linrahom sa' xyanqeb' li ixqa'al. 

Li ixq 

3Jo' xche'el li mansaan sa' xyanqeb' li che' sa' k'iche'b'aal, jo'kan linrahom sa' 
xyanqeb' li saaj winq. Ninrahi hilank sa' xmu, ut q'axal sa cho'q we naq ninlow li 
ru. 

Li ixq 

4Xinroksi sa' rochochil li ninq'e, ut li reetalil li naheelank sa' inb'een, a'an li 
rahok! 

5K'ehomaq inkawub' rik'in k'uluj yiib'anb'il rik'in chaqi uub', k'ehomaq chaq 
inmansaan re naq tk'ulunq linch'ool, xb'aan naq kamk we chi rahok. 

6Li xtz'e uq' wank rub'el linjolom ut rik'in li xnim uq' ninxmetzo. 

7Nintz'aama cheru, ex rixqilal Jerusalén, sa' xk'ab'a'eb' li kej ut li yuk li wankeb' 
sa' k'iche', meerajsi ut meerisi xwara linrahom, toj a'an yaal re. 

Ak xnume'k li hab'alq'e 
Li ixq 

8Jun xyaab' kuxej! A'an li raaro inb'aan! Wanle' chaq, yo chaq chi pisk'ok sa' 
xb'eeneb' li tzuul, taapisk'okje'q sa' xb'eeneb' li b'ool. 

9Linrahom chanchan junaq kej malaj jun ch'ina yuk. Ilomaq, xaqxo anaqwan 
chirix li tz'ak, yo chaq chi ilok sa' li b'entaan, nach'uukink chaq sa' li reex. 

Li winq 

10Xtikib' aatinak linrahom ut xye we: “Xaqlin, at inrahom, k'ajo' xchaq'al aawu; 
kim wik'in. 

11“K'e reetal, ak xnume'k li hab'alq'e, xch'anaak li hab' ut xyamaak. 

12“Ak wankeb' li uutz'u'uj sa'eb' li tzuultaq'a, xwulak xq'ehil li b'ichank ut li 
xyaab' li mukuy na'ab'imank sa' li qana'aj. 

13“Ak xe'ok chi uuchink li xche'el li iig, ut eb' li uub' k'ajo' xsununkil li ratz'umeb'. 
Xaqlin, at inrahom, k'ajo' xchaq'al aawu; kim wik'in. 

14“At inmukuy, li nakamuq aawib' sa'eb' li saqoonak, sa'eb' li na'ajej ch'a'aj 
xtawb'al, k'ut chiwu laawilob'aal, kanab'in rab'inkil xyaab' laakux, xb'aan naq 
jwal sa rab'inkil xyaab' laakux ut k'ajo' xch'ina'usal laawu. 

15“Chapomaqeb' li yak, eb' li kok' yak li neke'xsach li awimq uub', a'eb' li qa'uub' 
li yookeb' chi atz'umak”. 

Li ixq 

16Linrahom a'an we laa'in, ut laa'in rehin a'an li nak'aak'alenk sa' xyanqeb' li 
saqihix. 

17Naq toj maji' nachalk xmaayus li kutan ut taanajto'q li aak'ab', sutq'in chaq, at 
inrahom, jo'qat junaq kej malaj jun ch'ina yuk sa' li tzuul Béter. 

Knt 3 

Sa' li tenamit chiru q'oqyink 
Li ixq 

1Chiru li q'oqyink, sa' linwarib', xinsik' li xrahom li waanm. Xinsik', ab'an ink'a' 
xintaw. 

2Jo'kan naq tinwakliiq ut tinb'eeni li tenamit: sa'eb' li b'e ut li k'ayiil tinsik'i li 
xrahom li waanm. Xinsik', ab'an ink'a' xintaw. 

3Xine'xtaw eb' laj k'aak'alenel li neke'xb'eeni li tenamit chiru q'oqyink: “Ma xe'ril 
ru li xrahom li waanm?”, chankin. 

4Toje' ajwi' teb'inkanab', naq xintaw li xrahom li waanm. Xinq'alu ut ink'a' chik 
tinkanab' chi xik, toj reetal twoksi sa' rochoch linna', toj sa' xwarib'aal li x'alank 
we. 

5Nintz'aama cheru, ex rixqilal Jerusalén, sa' xk'ab'a'eb' li kej ut li yuk li wankeb' 
sa' k'iche', meerajsi ut meerisi xwara linrahom, toj a'an yaal re. 

Li xk'ojarib'aal laj Salomón 
Eb' laj b'ichanel 

6K'aru a'an li yo chaq chi taqe'k sa' li chaqich'och', chanchan wi' li sib' 
nab'utz'utz'nak, sa' xyanq xsib'el li miir ut k'ajpom, jo'wi' rik'in xb'ook li k'iila 
paay chi sununkil b'an? 

7Waye' chaq li xk'ojarib'aal laj Salomón! Sutsu chaq xb'aaneb' oxk'aal chi aj 
puub', a'eb' laj Israel li jwal kaweb' rib'. 

8Chixjunileb' a'an wankeb' xch'iich' ut neke'xnaw yalok chi us; li junjunq b'ak'b'o 
li xq'esnal ch'iich' chi xsa' xb'aan naq xiw xiw b'eek chiru li q'oqyink. 

9Laj Salomón li awab'ej xk'e chi yiib'aak jun xk'ojarib'aal rik'in li chaab'il che' re 
Líbano. 

10Li roq li xk'ojarib'aal yiib'anb'il rik'in plaat, li x'anleb'aal wank x'oor, li na'ajej 
nachunlaak wi' lanb'il rik'in kaqi t'ikr, ut li xsahob' ru uutz'u'ujinb'il chi us 
xb'aaneb' li xtuq'ixqilal Jerusalén. 

11Ex rixqilal Sión, elenqex chaq chi rilb'al laj Salomón li awab'ej: wank sa' xjolom 
li koroon li kik'ehe'k re xb'aan li xna' sa' xkutankil li xsumlajik, sa' li kutan li 
q'axal kisaho'k wi' xch'ool. 

Knt 4 

Li xb'ich li xjunxaqalil li ixq 
Li winq 

1K'ajo' laach'ina'usal, at inrahomat, k'ajo' laach'ina'usal! Xsa' laawu, chanchaneb' 
li mukuy naq nak'utunk chaq chirix laat'ikr. Laawismal chanchaneb' jun ch'uutal 
chi chib'aat li yookeb' chi kub'eek sa' li tzuul Galahad. 

2Eb' li ruuch aawe chanchaneb' jun ch'uutal chi karneer li toj xe'raqe'k chi atink, 
re te'b'ese'q li rix; tz'aqaleb' re ru li ruuch aawe, ut maajun wank ta xjunes. 

3Li xtz'uumal aawe a'an kaq, kama' jun keel chi kaqi noq', ut laawe k'ajo' 
xch'ina'usal. Chanchaneb' granaad li xnaq' aawu, naq nak'utunk chaq chirix 
laat'ikr. 

4Laakux chanchan wi' li xnajt teramil ochoch laj David, kab'lanb'il rik'in 
tuqub'anb'il ru pek, b'arwi' t'uyt'uukeb' jun mil chi koleb' ch'iich', a'aneb' xkoleb' 
eb' li jwal kaweb' rib'. 

5Eb' laatu' chanchaneb' wi' wiib' ral li kej, kok' luteb', li yookeb' chi ichajib'k sa' 
xyanqeb' li saqihix. 

6Naq toj maji' nachalk chaq xmaayus li kutan ut taanajto'q li aak'ab', tinxik sa' 
xk'iche'il li miir ut sa' xb'oolil li k'ajpom. 

7Jwal ch'ina'usat chajunxaqalil, at inrahomat, tz'aqal aawe aawu! 

8Kim wik'in, at wixaqil; elqo Líbano! Kim wik'in, elqo Líbano! Kim, kub'en chaq 
sa' li tzuul Amaná, sa' li tzuul Senir ut Hermón, sa' xsokeb' li kaqkoj, sa' xna'ajeb' 
li hix. 

9Xawelq'a linch'ool, at wanab', at xsumwaanm; ka'ajwi' xinaawil ut xawelq'a 
linch'ool, rik'in jun ajwi' chi q'ol li wank chakux. 

10K'ajo' nasaho'k sa' inch'ool naq nikinaaq'alu, at wanab', at xsumwaanm! K'ajo' 
xchaq'alil ru laarahom: q'axal sa wi' chik chiru li b'iin; ut li xb'ook laasununkil 
jwal sununk wi' chik chiru chixjunileb' li sununkil b'an. 

11Xya'al kab' na'elk chi xtz'uumal aawe, at xsumwaanm. Xya'al kab' ut leech wank 
rub'el ru'uj aawaq', ut li xsununkil laawaq' kama' xsununkil li tzuul Líbano. 

12Laa'at li xtz'aptz'ookil na'aj awimq, at wanab', at xsumwaanm; laa'at 
xtz'aptz'ookil na'aj awimq ut yu'amha' kaaxtinb'il. 

13Laajunxaqalil chanchan jun sahil na'ajej wankeb' wi' ki'il q'een li jwal sa li ru, li 
xche'el li asaprán ut li naard, 

14li naard ut li asaprán, li kaneel ut sinamoom, ut k'iila paay chi k'ajpom, miir ut 
álohe, ut chixjunil li sununkil b'an jwal chaab'il. 

15Laa'at xyo'leb'aal ha' li wank sa' li awimq, laa'at li yu'amha' li nab'ulb'utk sa' 
xtoonal li tzuul Líbano. 

Li ixq 

16Ajsi aawu, at iq' li nakatchalk chaq sa' releb'l iq', kim, at iq' li nakatchalk sa' 
xsak'leb' iq'! Apunqex sa' li xna'aj li wawimq, re naq taa'elq chaq li xsununkil. 
Chichalq linrahom sa' li xsahil na'aj ut chixtzekaaq ta li jwal sa xlowb'al! 

Knt 5 

Li winq 

1Ak xin'ok sa' xna'aj li wawimq, at wanab', at xsumwaanm. Ak xinxok linmiir ut 
linsununkil b'an, xintzeka li xya'al kab' sa' li xsok, ut xwuk' linb'iin ut li xya'al xtu' 
wakax. Ex was wiitz'in, tzekanqex ut uk'anqex, toj taak'ojlaaq eech'ool, ex 
wamiiw! 

Maa'ani li winq 
Li ixq 

2Ak yookin chi wark, ab'an linch'ool aj'ook. Xwab'i xyaab' xkux linrahom yo chi 
xtoch'b'al li okeb'aal: 

Li winq 

“Te li okeb'aal chiwu, at inrahom, at xsumwaanm, at inmukuy li maak'a' aamuxul. 
Xt'aqaak linjolom xb'aan li sujew, yo chi t'uluk li xchu'ke sa' li wismal”. 
Li ixq 

3“Ak xwisi li waq' chiwix. Ma tink'e wi' chik? Ak xinch'ajeb' li woq. Ma 
tintz'ajniheb' wi' chik?”. 

4Linrahom xch'ik li ruq' sa' xhopolal li okeb'aal, ut k'ajo' naq naxamnak li waanm! 

5Xinwakliik re xteeb'al li kab'l chiru linrahom, ut sa'eb' li wuq' natz'iltz'otk li miir, 
ha'lesinb'il miir x'elk sa'eb' li ru'uj wuq' li xhoye'k sa' xb'een li xteeleb'aal li 
okeb'aal. 

6Xinte li kab'l chiru linrahom, ab'an ak xkoho chik linrahom, maa'ani chik. 
Xinkanaak chi sachso linch'ool naq xwab'i chi aatinak. Xinsik', ab'an ink'a' 
xintaw; xinb'oq, ab'an ink'a' xinxsume. 

7Xine'xtaw eb' laj k'aak'alenel li neke'xb'eeni li tenamit chiru q'oqyink. Xine'xteni, 
xine'xtiq'; eb' laj k'aak'alenel li wankeb' sa' xb'een li suttz'ak xe'risi lint'ikr li 
tz'aptz'o wi' li xnaq' wu. 

8Nintz'aama cheru, ex rixqilal Jerusalén, wi teetaw linrahom, k'aru teeye re? 
Yehomaq re naq kamk we chi rahok. 

Eb' laj b'ichanel 

9K'aru nawno wi' ru laarahom sa' xyanqeb' li junch'ol chik, laa'at li ch'ina'usat sa' 
xb'een xteepal chixjunileb' li ixq? K'aru nawno wi' ru laarahom sa' xyanqeb' li 
junch'ol chik naq nakaye qe xb'aanunkil a'in? 

Li ixq 

10Linrahom nalemtz'unk xtib'el ut kaqmoyink, nawno ru chi tz'aqal sa' xyanqeb' 
k'iila o'q'ob' chi winq. 

11Li xjolom a'an tz'aqal chaab'il oor; li xchamal rismal a'an kama' xxaq li kala', 
q'eq q'eq jo' rix li tuntz'oq. 

12Li xsa' eb' li ru chanchaneb' mukuy li neke'atink sa' xya'al xtu' wakax ut 
yookeb' chi hilank chire roqha'. 

13Li xnaq' ru a'an chanchan li xna'aj awimq awb'il wi' junes sununkil b'an; li 
xtz'uumal re chanchaneb' li uutz'u'uj, li najolk'ok wi' ha'lesinb'il miir. 

14Eb' li ruq' kama' li matq'ab' oor, uutz'u'ujinb'il rik'in chaab'il pek re Tarsis; li re 
xch'ool chanchan marfil ji'b'il ru chi us, uutz'u'ujinb'il rik'in raxjohinkil pek. 

15Eb' li ra' chanchaneb' li oqech yiib'anb'ileb' rik'in saqalpek, xaqab'anb'ileb' sa' 
xb'een li chaab'il oor. Linrahom na'ilok kama' li tzuul Líbano, k'ajo' xch'ina'usal 
kama'eb' li yaw. 

16Sa' li re wank li q'unil ut li ki'il, ut a'an q'axal ch'ina'us rilb'al. Jo' a'an linrahom, 
jo' a'an li xsumwaanm, ex rixqilal Jerusalén! 

Knt 6 

Eb' laj b'ichanel 

1B'ar xkoho laarahom, at jwal ch'ina'usat sa' xyanqeb' li ixq? B'ar xk'am laarahom 
re naq tqasik' chaq qochb'eenat? 

Li ixq 

2Linrahom xkoho sa' xna'aj li rawimq, b'arwi' awb'il li sununkil q'een; xkoho chi 
rilb'al li xketomq sa'eb' li xna'aj awimq ut chi xxokb'aleb' li saqihix. 

3Laa'in rehin linrahom ut linrahom a'an we laa'in, li nak'aak'alenk sa' xyanqeb' li 
saqihix. 

Jun chik li b'ich cho'q re li ixq 
Li winq 

4Xchaq'al aawu, at xsumwaanm, kama'at li tenamit Tirsá, ch'ina'usat jo' 
Jerusalén; xaweechani li waanm jo'eb' li jun teep chi aj puub'. 

5Isi laawilob'aal sa' inb'een, xb'aan naq li xsa'eb' laawu xe'xq'ax wu. Laawismal 
chanchaneb' jun ch'uutal chi chib'aat li yookeb' chi kub'eek sa' li tzuul Galahad. 

6Eb' li ruuch aawe chanchaneb' jun ch'uutal chi karneer li toj xe'raqe'k chi atink, 
re te'b'ese'q li rix; tz'aqaleb' re ru li ruuch aawe, ut maajun wank ta xjunes. 

7Chanchaneb' granaad li xnaq' aawu, naq nak'utunk chaq chirix laat'ikr. 

8Oxk'aaleb' li xna' li tenamit, kaak'aaleb' li xkab' ixaqileb', ut k'ajo'eb' li tuq'ixq, 

9ab'anan jun ajwi' linmukuy li tz'aqal re ru, jun ajwi' chiru li xna', a'an li jwal 
raaro xb'aan li x'alank re. Naq na'ile'k ru xb'aaneb' li ixqa'al, nak'eemank xloq'al, 
ut eb' li xna' li tenamit jo'wi' eb' li xkab' ixaqilb'ej neke'xterq'usi li xk'ab'a': 

10“Ani a'an li nachalk chaq jo' li hik'e'k, ch'ina'us jo' li po, nalemtz'unk jo' li saq'e, 
ut jwal kaw rib' jo'eb' li jun teep chi aj puub'?”. 

11Xinkub'eek sa' li xk'iche'il li nogal, re xka'yankil li xraxraxil ru li taq'a, re rilb'al 
li xtuxm li xtoonal li uub' ut wi yookeb' chi atz'umak eb' li granaad. 

12Ab'anan chi maak'a' sa' inch'ool xkohin sa' li xb'eleb'aal ch'iich' laj eechal we! 

Eb' laj b'ichanel 

13Sutq'in, sutq'in chaq, at Sulam; sutq'in, sutq'in chaq: tqaj rilb'al aawu. K'a'ut naq 
teeraj rilb'al ru lix Sulam li naxajok sa' xyanqeb' li wiib' ch'uut? 

Knt 7 

Li winq 

1K'ajo' xch'ina'usal eb' laawoq sa'eb' laaxaab', at xrab'in xnimal ru winq! Eb' li 
xq'oot laayiitoq chanchaneb' li q'ol yiib'anb'ileb' xb'aan xseeb'al jun li winq 
tzolb'il chi us. 

2Chanchan li kuk laach'up, b'arwi' ink'a' nalajk li sununkil b'iin. Laasa' kama' wi' 
jun tuub' chi triiw li sutsu chi uutz'u'uj. 

3Eb' laatu' chanchaneb' wi' wiib' ral li kej kok' luteb'; 

4laakux kama' wi' jun najt xteramil kab'l yiib'anb'il rik'in marfil, xsa'eb' laawu 
jo'keb' li ha' li wank Jesbón, chi xk'atq li Rokeb'aal Bat-Rabín; laawu'uj chanchan 
li najt xteramil kab'l re Líbano, li wank sa' xka'yab'aal Damaask. 

5Chanchan wi' li tzuul Karmeel laajolom, ut eb' laawismal kama'eb' li kaqi noq': li 
raanm jun awab'ej eechaninb'il xb'aan li xk'oloxil. 

6K'ajo' laach'ina'usal, k'ajo' xchaq'alil aawu, at inrahom, at insahilal! 

7Laajunxaqalil chanchan wi' xteram jun toon chi kala' ut eb' laatu' kama' jun kuut 
chi ruheb'. 

8Xinye sa' inch'ool: Tintaqe'q sa' ru'uj li kala' ut tinxok chaq li ru. Eb' laatu' 
jo'kaqeb' taxaq li junq chiil chi uub', ut laasununkil jo' taxaq xsununkil li 
mansaan. 

9Sa' laawe chanchan li b'iin jwal chaab'il li tiik naxik wan wi' linrahom, ut 
naxt'aqresi li xtz'uumal qe li nokooxiiqank chi wark. 

Sa' li awimq uub' ut sa' rochoch linna' 
Li ixq 

10Laa'in rehin linrahom, ut chiwix laa'in naxik li xch'ool. 

11Kim, at inrahom, yo'o sa' k'aleb'aal; tqanumsi li q'oqyink rub'el xche'el li 
asaprán. 

12Toj eq'la tooxik sa'eb' li awimq uub' ut tqil chaq ma yo chi atz'umak li xtoonal li 
uub', ma ak x'ok chi tuxmek, ma yookeb' chi atz'umak li granaad. Aran tinq'axtesi 
wib' ut tatinra! 

13Sununk li xb'ook eb' li winqil q'een; chire li qochoch wank k'iila paay chi sahil 
ki'q'een: eb' li ru li toje' xinxok jo'wi' eb' li ak chaqi, ut xink'uula cho'q aawe, at 
inrahom! 

Knt 8 

1A,  wi ta laa'at li wiitz'in tu'resinb'ilat ta xb'aan linna',  tinwutz' raj aawu naq 
tatink'ul sa' b'e chi maajun taase'enq we.  

2Tatink'am raj chiwix ut tatwoksi sa' rochoch linna', ut laa'ataq chik aj tzolol we 
sa' li rahok. Tatink'e raj chi uk'ak chaab'il b'iin ut xya'al granaad. 

3Li xtz'e uq' wank rub'el linjolom ut rik'in li xseeb' uq' nikinxmetzo. 

4Nintz'aama cheru, ex rixqilal Jerusalén, meerajsi ru ut meerisi xwara linrahom, 
toj a'an yaal re. 

Jwal kaw rib' li rahok jo' li kamk 
Eb' laj b'ichanel 

5Ani a'an li yo chaq chi taqe'k sa' li chaqich'och', q'alq'o chaq xb'aan li winq 
narahok re? 

Li ixq 

Rub'el xche'el li mansaan xatwajsi chaq, b'arwi' xatsiyaak xb'aan laana', sa' li 
na'ajej b'arwi' xatsiyaak ut xat-alaak. 

6K'ehin cho'q kaaxt chiru laach'ool, jo' junaq kaaxt chiru laatelb', xb'aan naq jwal 
kaw rib' li Rahok jo' li Kamk, wank xwankil li Sowenak jo' li Xb'alb'a: li xxamlel li 
Rahok a'an tiqwal xam, tz'aqal xam li nachalk rik'in li Yos! 

7Chixjunil li ha' wank sa' palaw ink'a' naru tixchup li Rahok, chi moko taa'oso'q 
xb'aaneb' li nima'. Wi ta junaq winq tixyeechi'i chixjunil li xb'ihomal li xjunkab'al 
sa' xk'ab'a' li Rahok, yal tz'eqtaananb'ilaq raj! 

Suttz'ak ut awimq uub' 
Eb' laj b'ichanel 

8Wank jun qanab' toj kach'in, toj maak'a' xtu': k'aru tqab'aanu cho'q re li qanab' 
a'in sa' xkutankil li tz'aam? 

9Wi ta a'an suttz'ak, tqayiib' raj rik'in plaat junaq kab'l najt xteram sa' xb'een; wi 
ta a'an okeb'aal, tqanat' raj rik'ineb' xtz'alamche'il li yaw. 

Li ixq 

10Laa'in jo'kin jun suttz'ak ut eb' lintu' chanchaneb' najt xteramil kab'l. Jo'kan 
naq, chiru linrahom, laa'in jo'kin li ak xtaw xtuqtuukilal. 

Eb' laj b'ichanel 

11Laj Salomón xwank jun rawimq uub' aran Bahal-Amón. Xq'axtesi li rawimq 
uub' sa' ruq'eb' laj k'aak'alenel, li tento te'xk'am chaq jun mil chi tumin plaat sa' 
xq'ehil li xokok uub'. 

Li ixq 

12Li wawimq, a'an we laa'in. Li jun mil chi tumin, a'an aaweheb', at Salomón, ut 
lajeek'aal cho'q reheb' laj k'aak'alehom re li awimq uub'. 

Li winq 

13Laa'at li nakathilank sa' xna'ajeb' li awimq, eb' li qamiiw q'es xikeb' chi rab'inkil 
xyaab' laakux: kanab'in ajwi' laa'in chi rab'inkil. 

Li ixq 

14Elelin, at inrahom, jo'kaqat junaq kej malaj junaq ral li yuk; elelin sa'eb' li tzuul 
b'arwi' wank sununkil b'an. 

Is 

Is 1 

ISAÍAS I 
Li Yos naxjit li xtenamit 

1Chiru chaq li xyu'ameb' laj Osías, laj Jotán, laj Ajás ut laj Esekiel, awab'ejeb' re 
Judá, laj Isaías, ralal laj Amós, kiril li moy u a'in chirix li tixk'ul Judá ut Jerusalén. 

2Ab'ihomaq, ex choxach'och', a' li Qaawa' yo chi aatinak: “Xink'iiresiheb' li walal 
ink'ajol, toj reetal xe'winqo'k; ab'an eb' a'an xe'xq'etq'eti rib' chiwu. 

3Li b'ooyx naxnaw ru laj eechal re, ut li b'uur naxnaw b'ar nachalk li xtzekemq. 
A'ut laj Israel maak'a' naxnaw, maak'a' xna'leb' lintenamit”. 

4Toq'ob' eeru, ex aj maak, ex tenamit nujenaqex chi maa'usilal, ex aj yoob'anel 
ink'a' us; k'ajo' xyib'al ru leena'leb'! Xexnajto'k rik'in li Qaawa', xetz'eqtaana li 
xSantil Yos laj Israel ut xekanab' chi junajwa. 

5K'a'ut naq toj yookex chi xq'etq'etinkil eerib'? Ma toj teeraj naq texinrahob'tesi? 
Tiq'b'il chik leejolom ut tawajenaqex chi junwaakaj. 

6Chalen cheroq toj chejolom maak'a' chik eerusil: sak'b'ilkex, raxteninkex ut 
tiq'b'ilex, ut maajun nab'anok eere chi moko naxb'at leetiq'ilal; tik maajun 
nayalok xkotzb'al b'ayaq leerahilal. 

7Leena'aj xkanaak chi po'lemil ut eb' leetenamit yookeb' chi k'atk. Eb' li xik' 
neke'ilok eere a'aneb' chik neke'tzekank ru leerawimq. Nakirnak aj chik chixjunil 
jo' naq kisache'k ru li tenamit Sodoom. 

8Sión xkanaak xjunes jo' li kuukil ochoch sa' li awimq, jo' junaq tenamit sutsu 
xb'aaneb' li xik' neke'ilok re. 

9Wi ta li Nimajwal Yos ink'a' xooxkol wiib' oxib'aq, xookanaak raj kama' Sodoom, 
chanchano raj li tenamit Gomoor. 

10Ex jolomil re Sodoom, ab'ihomaq li raatin li Qaawa', ex aj Gomoor, k'ehomaq 
eech'ool chi rab'inkil li naxye li qaYos: 

11“K'aru aj e we leek'iila mayej? Jwal xintitz'k xb'aan leekarneer nekek'at chiwu, 
ut ninyib' li xk'iila xeeb'ul leewakax. Li xkik'eleb' li wakax ut eb' li chib'aat ink'a' 
nawulak chiwu. 

12Naq nokoleemayeja arin ut nekeyeq'i linneb'aal, ani xpatz'ok eere? Kanab'omaq 
xmuxb'al ru linneb'aal! 

13Mexk'amok chaq chik mayej li maak'a' na'ok wi'; ink'a' naxk'ul wu li xsib'el li 
k'ajpom. Ink'a' nawulak chiwu leenininq'e sa' xyo'lajik li po, sa' li hilob'aal kutan 
ut leech'utam, xb'aan naq muxb'il ru xb'aan leemaak. 

14Xik' chik nawil li xninq'ehinkil xyo'lajik li po nekeb'aanu laa'ex, ut ch'i'ch'i' 
naxb'aanu we leeninq'e; ink'a' chik ninkuy rilb'al chixjunil a'an. 

15Naq neketaqsi leeruq' chi tijok, nintz'ap li xnaq' wu re naq ink'a' texwil. Us ta 
neketiq roq leetij, laa'in ink'a' nawab'i, xb'aan naq oso'jenaq sa' kik' leeruq': 
k'ajo'eb' li poyanam kekamsi! 

16Tuqub'omaq leeyu'am, ch'ajob'resiiq eerib', isihomaq chiwu leemaa'usilal ut 
kanab'omaq xb'aanunkil li ink'a' us! 

17Tzolomaq xb'aanunkil li us, yalomaq eeq'e chi xsik'b'al li tiikilal, 
tenq'ahomaqeb' li rahob'tesinb'ileb', k'ehomaq li xk'ulub'eb' li neb'a'yox ut 
chekolaqeb' li xmalka'an!”. 

18“Kimqex ut aatinanqo -chan li Qaawa'-. Us ta kaqeb' leemaak kama' li kik' ut li 
kaqi b'on, ab'an saq chik te'kanaaq jo' li tuuxil isb' ut li ratz'amke. 

19Wi nikineepaab', teetzeka li chaab'il eechej na'elk sa' li ch'och'; 

20ab'an wi toj q'etq'etex, ch'olch'o naq texkamq chi ch'iich'. Laa'in li Qaawa' 
xinyehok eere a'in”. 

Li xmaak Jerusalén 

21Li tenamit li kiwank sa' tiikilal junxil k'ajo' naq xmux rib', kama' junaq aj 
yumb'eet! Q'axal tiik xch'ooleb' laj Jerusalén naq ke'wank, ab'an anaqwan junes 
aj kamsineleb' ras riitz'in aj chik. 

22Junxil chanchanex li plaat ut anaqwan jo'kex aj chik li mul; chanchanex li 
chaab'il b'iin xb'enwa, ab'an anaqwan kama'ex aj chik li yal ha'. 

23Q'axal q'etq'eteb' laj k'amol eeb'e ut wankeb' sa' amiiwil rik'ineb' laj elq'. Sa 
neke'ril li tuminaak li junjunq ut jwal neke'wulak chiru li k'uluk maatan. Ink'a' 
neke'xb'aanu usilal reheb' li neb'a'yox ut maak'a' neke'raj wi' li xch'a'ajkilal li 
xmalka'an. 

24Jo'kan naq li Nimajwal Yos, li jwal kaw chi xkolb'al laj Israel, naxye chi jo'ka'in: 
“Tz'aqalaq! Laa'in twisi linjosq'il sa' xb'eeneb' li xik' neke'ilok we ut tin'eeqajunq 
sa' xb'eeneb'. 

25Ok wi' chik we cherahob'tesinkil, texinch'ajob'resi jo' na'uxk re li plaat re 
risinkil eerik'in leemaa'usilal. 

26Tink'eheb' aj k'amol eeb'e jo' ke'wank xb'enwa ut eb' laj raqol aatin jo'eb' li 
ke'wank najter q'e kutan. Toja' naq te'xye aawe: «Xtenamitul li tiikilal» ut «Tiik 
xch'oolil tenamit». 

27Xb'aan lintiikilal tinkol Jerusalén jo'wi' eb' li te'raj sutq'iik wik'in. 

28Ab'an eb' laj q'etoleb' aatin ut eb' laj maak te'xk'ul li raaxiik'; te'kamq 
chixjunileb' li neke'tz'eqtaanank re li Qaawa'. 

29Relik chi yaal naq texxutaanaq xb'aan naq xeloq'oni li ji, ut texkaqo'q chi rilb'al 
li xna'ajeb' li uutz'u'uj li jwal xerahi ru. 

30Chanchanaqex li jun toon chi ji natz'umaak li xxaq malaj jo' li uutz'u'uj naq 
maak'a' chik li ha'. 

31Li winq jwal kaw rib' kama'aq aj chik li k'im, ut li k'anjel naxb'aanu chanchanaq 
aj chik li chik'che': chi xkab'ichaleb' te'oso'q sa' xam ut maajun taaruhanq chi 
chupuk re li xam a'an”. 

Is 1 

ISAÍAS I 
Li Yos naxjit li xtenamit 

1Chiru chaq li xyu'ameb' laj Osías, laj Jotán, laj Ajás ut laj Esekiel, awab'ejeb' re 
Judá, laj Isaías, ralal laj Amós, kiril li moy u a'in chirix li tixk'ul Judá ut Jerusalén. 

2Ab'ihomaq, ex choxach'och', a' li Qaawa' yo chi aatinak: “Xink'iiresiheb' li walal 
ink'ajol, toj reetal xe'winqo'k; ab'an eb' a'an xe'xq'etq'eti rib' chiwu. 

3Li b'ooyx naxnaw ru laj eechal re, ut li b'uur naxnaw b'ar nachalk li xtzekemq. 
A'ut laj Israel maak'a' naxnaw, maak'a' xna'leb' lintenamit”. 

4Toq'ob' eeru, ex aj maak, ex tenamit nujenaqex chi maa'usilal, ex aj yoob'anel 
ink'a' us; k'ajo' xyib'al ru leena'leb'! Xexnajto'k rik'in li Qaawa', xetz'eqtaana li 
xSantil Yos laj Israel ut xekanab' chi junajwa. 

5K'a'ut naq toj yookex chi xq'etq'etinkil eerib'? Ma toj teeraj naq texinrahob'tesi? 
Tiq'b'il chik leejolom ut tawajenaqex chi junwaakaj. 

6Chalen cheroq toj chejolom maak'a' chik eerusil: sak'b'ilkex, raxteninkex ut 
tiq'b'ilex, ut maajun nab'anok eere chi moko naxb'at leetiq'ilal; tik maajun 
nayalok xkotzb'al b'ayaq leerahilal. 

7Leena'aj xkanaak chi po'lemil ut eb' leetenamit yookeb' chi k'atk. Eb' li xik' 
neke'ilok eere a'aneb' chik neke'tzekank ru leerawimq. Nakirnak aj chik chixjunil 
jo' naq kisache'k ru li tenamit Sodoom. 

8Sión xkanaak xjunes jo' li kuukil ochoch sa' li awimq, jo' junaq tenamit sutsu 
xb'aaneb' li xik' neke'ilok re. 

9Wi ta li Nimajwal Yos ink'a' xooxkol wiib' oxib'aq, xookanaak raj kama' Sodoom, 
chanchano raj li tenamit Gomoor. 

10Ex jolomil re Sodoom, ab'ihomaq li raatin li Qaawa', ex aj Gomoor, k'ehomaq 
eech'ool chi rab'inkil li naxye li qaYos: 

11“K'aru aj e we leek'iila mayej? Jwal xintitz'k xb'aan leekarneer nekek'at chiwu, 
ut ninyib' li xk'iila xeeb'ul leewakax. Li xkik'eleb' li wakax ut eb' li chib'aat ink'a' 
nawulak chiwu. 

12Naq nokoleemayeja arin ut nekeyeq'i linneb'aal, ani xpatz'ok eere? Kanab'omaq 
xmuxb'al ru linneb'aal! 

13Mexk'amok chaq chik mayej li maak'a' na'ok wi'; ink'a' naxk'ul wu li xsib'el li 
k'ajpom. Ink'a' nawulak chiwu leenininq'e sa' xyo'lajik li po, sa' li hilob'aal kutan 
ut leech'utam, xb'aan naq muxb'il ru xb'aan leemaak. 

14Xik' chik nawil li xninq'ehinkil xyo'lajik li po nekeb'aanu laa'ex, ut ch'i'ch'i' 
naxb'aanu we leeninq'e; ink'a' chik ninkuy rilb'al chixjunil a'an. 

15Naq neketaqsi leeruq' chi tijok, nintz'ap li xnaq' wu re naq ink'a' texwil. Us ta 
neketiq roq leetij, laa'in ink'a' nawab'i, xb'aan naq oso'jenaq sa' kik' leeruq': 
k'ajo'eb' li poyanam kekamsi! 

16Tuqub'omaq leeyu'am, ch'ajob'resiiq eerib', isihomaq chiwu leemaa'usilal ut 
kanab'omaq xb'aanunkil li ink'a' us! 

17Tzolomaq xb'aanunkil li us, yalomaq eeq'e chi xsik'b'al li tiikilal, 
tenq'ahomaqeb' li rahob'tesinb'ileb', k'ehomaq li xk'ulub'eb' li neb'a'yox ut 
chekolaqeb' li xmalka'an!”. 

18“Kimqex ut aatinanqo -chan li Qaawa'-. Us ta kaqeb' leemaak kama' li kik' ut li 
kaqi b'on, ab'an saq chik te'kanaaq jo' li tuuxil isb' ut li ratz'amke. 

19Wi nikineepaab', teetzeka li chaab'il eechej na'elk sa' li ch'och'; 

20ab'an wi toj q'etq'etex, ch'olch'o naq texkamq chi ch'iich'. Laa'in li Qaawa' 
xinyehok eere a'in”. 

Li xmaak Jerusalén 

21Li tenamit li kiwank sa' tiikilal junxil k'ajo' naq xmux rib', kama' junaq aj 
yumb'eet! Q'axal tiik xch'ooleb' laj Jerusalén naq ke'wank, ab'an anaqwan junes 
aj kamsineleb' ras riitz'in aj chik. 

22Junxil chanchanex li plaat ut anaqwan jo'kex aj chik li mul; chanchanex li 
chaab'il b'iin xb'enwa, ab'an anaqwan kama'ex aj chik li yal ha'. 

23Q'axal q'etq'eteb' laj k'amol eeb'e ut wankeb' sa' amiiwil rik'ineb' laj elq'. Sa 
neke'ril li tuminaak li junjunq ut jwal neke'wulak chiru li k'uluk maatan. Ink'a' 
neke'xb'aanu usilal reheb' li neb'a'yox ut maak'a' neke'raj wi' li xch'a'ajkilal li 
xmalka'an. 

24Jo'kan naq li Nimajwal Yos, li jwal kaw chi xkolb'al laj Israel, naxye chi jo'ka'in: 
“Tz'aqalaq! Laa'in twisi linjosq'il sa' xb'eeneb' li xik' neke'ilok we ut tin'eeqajunq 
sa' xb'eeneb'. 

25Ok wi' chik we cherahob'tesinkil, texinch'ajob'resi jo' na'uxk re li plaat re 
risinkil eerik'in leemaa'usilal. 

26Tink'eheb' aj k'amol eeb'e jo' ke'wank xb'enwa ut eb' laj raqol aatin jo'eb' li 
ke'wank najter q'e kutan. Toja' naq te'xye aawe: «Xtenamitul li tiikilal» ut «Tiik 
xch'oolil tenamit». 

27Xb'aan lintiikilal tinkol Jerusalén jo'wi' eb' li te'raj sutq'iik wik'in. 

28Ab'an eb' laj q'etoleb' aatin ut eb' laj maak te'xk'ul li raaxiik'; te'kamq 
chixjunileb' li neke'tz'eqtaanank re li Qaawa'. 

29Relik chi yaal naq texxutaanaq xb'aan naq xeloq'oni li ji, ut texkaqo'q chi rilb'al 
li xna'ajeb' li uutz'u'uj li jwal xerahi ru. 

30Chanchanaqex li jun toon chi ji natz'umaak li xxaq malaj jo' li uutz'u'uj naq 
maak'a' chik li ha'. 

31Li winq jwal kaw rib' kama'aq aj chik li k'im, ut li k'anjel naxb'aanu chanchanaq 
aj chik li chik'che': chi xkab'ichaleb' te'oso'q sa' xam ut maajun taaruhanq chi 
chupuk re li xam a'an”. 

Is 2 

Li tz'aqal tuqtuukilal 
(Mi 4,1-3) 

1Laj Isaías, ralal laj Amós kiril li moy u a'in chirix li tixk'ul Judá ut Jerusalén: 

2Chiruheb' li kutan chaalel li tzuul wan wi' li rochoch li Qaawa' taawakliiq chi 
nimaq xwankil sa' xb'eeneb' chixjunileb' li b'ool, ut q'axal nimaq xteram 
chiruheb' chixjunil li tzuul. Chixjunileb' li tenamit te'chalq aran; 

3k'ajo'aqeb' xk'ihal li poyanam te'chalq ut te'xye: “Kimqex ut taqe'qo sa' xtzuulul 
li Qaawa', sa' rochoch li xYos laj Jakob. A'an tixk'ut chiqu k'aru li rajom ut laa'o 
tqataaqe li b'e sik'b'il ru xb'aan”. Xb'aan naq aran Sión taa'elq chaq li chaq'rab', ut 
Jerusalén taachalq li raatin li Yos. 

4Li Qaawa' taaraqoq aatin sa' xb'eeneb' li tenamit ut a'anaq laj raqol aatin sa' 
xyanqeb' naab'al chi poyanam. Te'xsutq'isi eb' li q'esnal ch'iich' cho'q pikleb' 
ch'och', ut li xjutz' ch'iich'eb' te'kanaaq cho'q setleb' k'im. Eb' li tenamit ink'a' 
chik te'yaloq chirib'ileb' rib' chi moko te'xkawresi rib' re yalok. 

5Ex ralal xk'ajol laj Jakob, waklinqex ut b'eeqo sa' xkutan saqenk li Qaawa' Yos. 

Xsachikeb' li neke'xnima rib' 

6At Qaawa', xatz'eqtaana laatenamit, a'aneb' li ralal xk'ajol laj Jakob, xb'aan naq 
k'ajo'eb' laj q'e ut eb' laj nawal sa' xyanqeb'; neke'xb'aanu jo'eb' laj Filistea ut 
neke'xk'am rib' sa' usilal rik'ineb' laj ab'l tenamit. 

7Xnujak chi oor ut plaat li xtenamiteb' ut maak'a' xraqb'al li rajlankil li 
xb'ihomaleb'; xe'tamk li xkawaayeb' ut eb' li b'eleb'aal ch'iich' re yalok. 

8Xnujak ajwi' li xna'ajeb' chi jalanil yos, ut eb' li poyanam neke'xloq'oni ru li jalam 
u xe'xpak' rik'in ruq'eb'. 

9Xe'xkub'si li xwankileb' ut xe'wiq'laak chiruheb' li jalanil yos. Jo'kan naq 
maakuyeb' xmaak, at Qaawa'. 

10Ch'ikomaq eerib' sa'eb' li ochoch pek, muqomaq eerib' sa'eb' li siwan re 
xkolb'al eerib' chiru xjosq'il li Qaawa' jo'wi' chiru li xlemtz'unkil li xloq'al, naq 
tolreek'asi li ch'och' sa' xna'aj. 

11Taawulaq xkutankil naq eb' li neke'xnima rib' te'xkub'si li rilob'aal ut eb' li 
q'etq'et te'kub'siiq xwankil. Toja' naq ka'aj chik li Qaawa' taanimaaq ru. 

12Sa' li kutan a'an li Nimajwal Yos taachalq re xkub'sinkileb' xwankil li 
neke'xnima rib', eb' li q'etq'et ut li ninqeb' xwankil; 

13taachalq sa' xb'eeneb' li yaw re Líbano li najt xterameb' ut sa' xb'eeneb' li ji re 
Basán, 

14sa' xb'een chixjunileb' li xninqal b'ool jo'wi' eb' li tzuul najteb' xteram, 

15sa' xb'eeneb' li kawub'resinb'il ochoch jo'wi' eb' li tz'ak li ink'a' naru taqe'k 
chiru, 

16sa' xb'eeneb' li jukub' re Tarsis ut sa' xb'een chixjunileb' li jukub' neke'k'amok 
chaab'il eechej. 

17-18Eb' li neke'xnima rib' te'xkub'si li rilob'aal ut eb' li q'etq'et te'kub'siiq 
xwankil; chixjunileb' li jalanil yos te'juk'manq, ut ka'aj chik li Qaawa' taanimaaq 
ru sa' li kutan a'an. 

19Naq tol'elq li Qaawa' ut tolxrahob'tesi li ruuchich'och', eb' li poyanam te'xch'ik 
rib' sa'eb' li ochoch pek ut sa'eb' li siwan, re xkolb'al rib' chiru li xjosq'il li Qaawa' 
jo'wi' chiru li xlemtz'unkil li xloq'al, naq tolreek'asi li ch'och' sa' xna'aj. 

20Sa' li kutan a'an te'xrumi eb' li jalanil yos chiruheb' li ch'o ut chiruheb' laj 
tz'uum xik', a'eb' li yos xe'xyiib' rik'in oor ut plaat re xloq'oninkileb' ru. 

21Eb' li poyanam te'xch'ik rib' sa'eb' li ochoch pek ut sa' xyanqeb' li saqoonak, re 
naq te'kole'q chiru li xjosq'il li Qaawa' jo'wi' chiru li xlemtz'unkil li xloq'al, naq 
tolreek'asi li ch'och' sa' xna'aj. 

22Jo'kan naq meek'ojob' chik eech'ool chirix li winq li yal jun k'amok ajwi' li 
xmusiq': k'aru na'ok wi' a'an? 

Is 3 

Raqb'a aatin sa' xb'een Jerusalén 

1K'ehomaq reetal naq li Qaawa', li Nimajwal Yos, tixkanab' Judá ut Jerusalén chi 
maak'a' chik wanq re, ut taarisi chixjunil li xwaheb' ut ruk'a'eb'. 

2Maak'a'aqeb' chik li kaweb' rib', eb' laj yalonel, laj raqol aatin ut li propeet, laj 
q'e ut li cheekel winq, 

3li xjolomileb' laj puub' ut li ninqeb' xwankil, laj k'ehol na'leb', li chaab'il chi 
q'ehink ut laj nawal. 

4Texink'e chi jolomiik xb'aaneb' li saaj al, ut eb' a'an te'taqlanq sa' eeb'een. 

5Li junjunq taaraj numtaak sa' xb'een li ras riitz'in: li saaj winq tixq'etq'eti rib' 
chiru li cheekel winq ut laj k'anjel tixpleeti li xnimal ru winq. 

6Taawulaq xkutankil naq junaq asb'ej tixsik' ru junaq riitz'in sa' rochoch li 
xyuwa' ut tixye re: “Laa'at wank aab'aatal: kanaaqat cho'q aj k'amol qab'e; laa'at 
tat-isinq qe sa' li rahilal wanko wi'”, cha'aq re. 

7Ab'anan li jun chik tixye sa' li kutan a'an: “Ink'a' tinruuq eetenq'ankil. Maak'a' 
tzekemq chi moko b'aatal sa' li wochoch, jo'kan naq mineek'e chi xjolominkil li 
tenamit”, cha'aq. 

8Relik chi yaal naq yo chi sache'k Jerusalén ut juk'b'il chik Judá, xb'aan naq ink'a' 
us li xyehom xb'aanuhomeb'; xik' neke'ril li Qaawa' ut xe'xchiq' xjosq'il li Yos. 

9Chi xnaq' ruheb' nak'utunk li xmaa'usilaleb'; moko muqmu ta li xmaakeb', 
chanchaneb' wi' laj Sodoom. Toq'ob'eb' xaq ru, xb'aan naq yookeb' chi xsik'b'al li 
xrahilaleb'! 

10Us xaq re li tiik xch'ool xb'aan naq tixyal xsahil li xchaab'il k'anjel. 

11Ab'an toq'ob' ru li ink'a' us xna'leb', xb'aan naq taaq'ajkamuuq jo' chanru li 
xyehom xb'aanuhom. 

12Jun saaj al yo chi rahob'tesink re lintenamit, ut ixqeb' li neke'numtaak sa' 
xb'een. Ex intenamit, eb' laj k'amol eeb'e yookeb' cheb'alaq'inkil ut chi xk'amb'al 
eeb'e chi xb'aanunkil li ink'a' us. 

13Xwakli chaq li Qaawa', ak xaqxo chi raqok aatin sa' xb'een li xtenamit. 

14Li Qaawa' xchalk chi xb'oqb'aleb' sa' raqb'a aatin, ut tixye reheb' li cheekel 
winq ut eb' laj k'amol xb'e li xtenamit: “Laa'ex xexsachok re li wawimq uub', ut 
xnujak leerochoch rik'in li k'aru xerelq'a reheb' li neb'a'. 

15Ab'anan k'aru leewankil naq yookex xrahob'tesinkil lintenamit ut 
xtawasinkileb' li neb'a'?”, chan li Qaawa', li Nimajwal Yos. 

Eb' li ixq aj Jerusalén 

16Li Qaawa' kixye ajwi' chi jo'ka'in: “Eb' li ixq aj Sión q'axal neke'xk'e xwankil, 
neke'xja'ab' rib' naq neke'b'eek; jwal josq' josq' neke'ilok ut neke'xk'osatq li 
xyokb' yal re xk'eeb'al chi eek'ank li xsahob' ru li roqeb'. 

17Ab'an laa'in tinjo li rismal li xjolomeb' li rixqilaleb' Sión ut xutaanal te'kanaaq”, 
chan li Qaawa'. 

18Sa' li kutan a'an li Qaawa' trisi chixjunileb' li xsahob' ru eb' li ixq: li xsahob' ru li 
oqej, li kemb'il t'ikr, 

19eb' li q'ol, li xsahob' ru eb' li xkux uq'ej ut eb' li neke'xlan wi' li xjolomeb', 

20li ka'xik, li kareen neke'ruutz'u'uji wi' li roqeb', li xk'aamal xsa'eb', eb' li 
sununkil b'an ut li neke'xlukub' chi xkuxeb' re xkolb'aleb' rib' chiru li ink'a' us, 

21eb' li matq'ab', eb' li xsahob' ru li ru'ujeb', 

22li chaab'il aq'ej, li b'aatal, li nalanmank wi' li jolomej ut eb' li jelool, 

23eb' li lem, li aq'ej terto xtz'aq, li xb'ak'b'al li rismal xjolomeb' ut eb' li xt'ikr. 

24Sa' li kutan a'an cho'q reeqaj li sununkil b'an taawanq li chu; cho'q reeqaj li 
k'aamal sa', a' chik li k'aam taak'eemanq; cho'q reeqaj li te'ok ismal, job'il jolomej 
chik taawanq; cho'q reeqaj li chaab'il b'aatal, a' chik li q'es ruhil t'ikr taawanq; ut 
li ch'ina'usal taasutq'iiq cho'q xutaan. 

25Eb' laapoyanamil te'oso'q chi q'esnal ch'iich' ut eb' li kaweb' rib' te'kamq sa' li 
yalok. 

26Junes yaab'ak ut tz'uyink taawanq chireheb' li okeb'aal, ut aajunes aj chik laa'at 
tatk'ojlaaq sa' li pojtz'. 

Is 4 

1Sa' li kutan a'an wuqub' chi ixq te'xchap jun chi winq ut te'xye re:  “Laa'o 
tqach'oolani qib' qajunes ut tqatiqib' qib' jo' chanru tooruuq;  ka'ajwi' naqaj naq 
tatsumlaaq qik'in ut taamoy li qaxutaan”,  cha'qeb'.  

Li Yos tixkuy xmaakeb' laj Israel 

2Sa' li kutan a'an li xTuxm li Qaawa' a'anaq li xloq'al ut li xsahil ruheb' laj Israel li 
te'kole'q; ut li Ru li ch'och' a'anaq li xwankilal ut li xnimal xloq'aleb'. 

3“Santil tenamit” te'xk'ab'a'in li te'kole'q aran Sión, jo'k'ihaleb' li ink'a' ke'sache'k 
ru sa' li tenamit Jerusalén ut tz'iib'anb'il xk'ab'a'eb' sa' xyanqeb' li yo'yookeb'. 

4Naq li Qaawa' taarisi li xmaa'usilaleb' laj Sión ut tixkuy xmaakeb' li ke'kamsink 
aran Jerusalén, naq akaq xch'ajob'resi xsa' li tenamit rik'in li xloq'laj musiq' ut li 
xxamlel li xjosq'il, 

5tixk'e jun li choql jwal q'oqyink ru chiru li kutan sa' xb'een li tzuul Sión ut sa' 
xb'een li xLoq'laj Ch'utam; ut chiru q'oqyink taalemtz'uno'q jun lochlookil xam. 
Ut sa' xb'een chixjunil a'an wanq li xloq'al li Qaawa', 

6re xkolb'aleb' chiru xtiqwal li saq'e ut xmuheelaqeb' chiru li hab' jo'wi' chiru li 
kaqsut-iq'. 

Is 5 

Li jaljookil ru aatin chirix li rawimq uub' 

1Ok we chi b'ichank cho'q re li wamiiw; tinb'icha jun li b'ich sa' xk'ab'a' li rawimq 
uub'. Li wamiiw wank jun xna'aj li x'uub' sa' jun siir chi chaab'il ch'och'. 

2Kixpiki li ch'och', kirisiheb' li pek chisa' ut kiraw li iyaj jwal chaab'il. Sa' xyi li 
rawimq kixkab'la jun najt xteramil ochoch ut kixyiib' jun xna'aj re xyatz'b'al li 
uub'. Li wamiiw kiroyb'eni li uub' q'axal ki', ab'anan junes ra re li uub' kiruuchin. 

3Ut anaqwan, ex aj Jerusalén ut aj Judá, raqomaq aatin sa' qab'een: ani 
xmaakob'k, ma li wawimq malaj laa'in? 

4K'a' raj chik ru xinb'aanu re li wawimq? Malaj wank k'aru ink'a' xinb'aanu re? 
Xwoyb'eni ki'il uub'; k'a'ut naq junes ra re li uub' xk'e? 

5Jo'kan utan tinye eere li k'aru ok we chi xb'aanunkil re li wawimq: tinte li 
okeb'aal re naq taa'oso'q; tinjuk' li tz'ak sutsu wi' li wawimq, re naq taayeq'iiq ut 
taasache'q ru. 

6Nakirirnak tinkanab' li ch'och' a'an: ink'a' chik taa'aq'iiq chi moko taasaab'esiiq, 
chamo'qaq li pim ut chinujaq li k'ix sa' xb'een. Ut tinram chiruheb' li choql re naq 
ink'a' tixk'e li hab' sa' xb'een. 

7Li xyaalal li b'ich, a'an a'in: li rawimq li Nimajwal Yos, a'an li tenamit Israel, ut 
eb' laj Judá, a'an li iyaj jwal raaro xb'aan. Li Qaawa' kiroyb'eni naq te'xb'aanu li 
us, ut maa'usilal chik kixtaw; kixyo'oni naq te'wanq sa' tiikilal, ut junes a' chik li 
rahob'tesink ib' kixtaw. 

Ra chaalel sa' eeb'een laa'ex li ink'a' us eena'leb' 

8Ra chaalel sa' eeb'een li yookex chi loq'ok naab'al chi ochoch, li yookatqex chi 
loq'ok ch'och', toj reetal naq maajun chik nekek'ul ut chanchan naq ka'ajex wi' 
laa'ex wankex sa'eb' li tenamit. 

9Jo'ka'in xwab'i chi xyeeb'al li Nimajwal Yos: “Naab'aleb' li ochoch te'juk'manq. 
Us ta jwal ninq ut ch'ina'usil kab'l te'wanq aran, maajun chik poyanam taawanq 
chisa'. 

10Xb'aan naq lajeeb' k'aam chi uub' taa'awmanq, ut moko k'i ta li b'iin tixk'e. Jun 
iiq chi iyaj taa'awmanq, ut yal jun chakach ajwi' chi triiw taa'elq”. 

11Ra chaalel sa' xb'eeneb' li neke'atawank b'iin toj eq'la, ut naq na'ok li q'oqyink, 
toj yookeb' xkalajik. 

12Junes aarp, kitaar, tzojtzoj, xolb' ut b'iin nawank junelik sa' li xninq'eheb'; 
ab'anan ink'a' neke'ril li xb'aanuhom li Qaawa', chi moko neke'xk'e reetal li 
xk'anjel li Yos. 

13Maak'a' xna'leb' lintenamit, jo'kan naq te'chape'q ut te'isiiq sa' xna'ajeb'. Li 
xninqaleb' ru winq kamkeb' re xb'aan tz'okaak ut chixjunileb' li poyanam 
te'chaqiq xb'aan chaqi'eel. 

14Jo'kan naq li xna'ajeb' li kamenaq yo chi nimank: kama' junaq josq' aj xul, teeto 
li re chi xnuq'b'aleb' li poyanam jo'wi' li xjolomileb', a'eb' li sa neke'ninq'ehik. 

15Li junjunq taakub'siiq xwankil chi junajwa ut eb' li q'etq'et te'xkub'si rib'eb'. 

16Taaterq'usiiq xloq'al li Nimajwal Yos sa' li raqb'a aatin, ut li Qaawa' tixk'ut li 
xsantilal rik'in xb'aanunkil li tiikilal. 

17Te'juk'e'q li tenamit ut aran, sa' li xpo'lemeb', te'ichajib'q eb' li karneer ut eb' li 
chib'aat. 

18Ra chaalel sa' xb'eeneb' li neke'yoob'ank rahilal rik'in li b'alaq'ik ut 
neke'k'amok chaq li maak jo' tawi' yookeb' chi kelonk kareet. 

19Laa'ex li nekeye: “Xseeb'aaq rib' li Qaawa' chi xb'aanunkil li naraj, re naq taaqil. 
Chitz'aqloq ru chi junpaat li xk'a'uxl li xSant laj Israel, re naq tqanaw”. 

20Ra chaalel sa' eeb'een li nekexyehok us re li ink'a' us, ut moko us ta nekeye re li 
chaab'ilal; li nekek'e cho'q saqenk li aak'ab', ut li q'oqyink nekek'e cho'q kutan; li 
nekek'e li k'a cho'q ruuchil li ki', ut li ki' nekek'e cho'q k'a. 

21Ra chaalel sa' eeb'een li nekeye naq wank eena'leb' ut nekek'oxla naq seeb' 
leech'ool. 

22Ra chaalel sa' eeb'een li kaw eerib' chi kalaak, ut maajun naq'axok eeru chi 
xyiib'ankil li ha' nakaltesink. 

23Laa'ex li natuminaak eeru chi xyeeb'al naq maak'a' xmaak li xmaakob'k, ut 
neketeneb' maak sa' xb'een li maak'a' xmaak. 

24Jo' naq li xam naxk'at li k'im ut na'oso'k li k'ix xb'aan li raq'xam, jo'kan ajwi' naq 
tex'oso'q laa'ex, jo' li che' xq'aak li xxe' ut li ratz'um xhame'k kama' li pojtz'. 
Xb'aan naq xetz'eqtaana li xchaq'rab' li Qaawa' ut li raatin li Nimajwal Yos, li 
xSant laj Israel. 

25Jo'kan naq xchalk xjosq'il li Qaawa' sa' xb'een li xtenamit ut xk'eheb' chi xtojb'al 
li xmaakeb'. Xe'eek'anje'k li tzuul sa' li xna'ajeb' ut t'ant'ookeb' sa' b'e xe'kanaak 
eb' li kamenaq jo'keb' li mul. Ab'anan li Qaawa' toj maji' naraqe'k li xjosq'il, ut toj 
yo ajwi' chi rahob'tesink. 

26Rik'in eetalil xb'oq jun li tenamit wan chaq chi najt; rik'in jun xuxb' xb'oq chaq 
toj sa' xmaril li ruuchich'och': ilomaq arin chi junpaat, xseeb'ank chaq chi chalk. 

27Maajun chaq reheb' li tenamit a'an tawajenaq malaj lub'lu, maajun reheb' 
natichk'ok; maajun nawark malaj naxiikank, chixjunileb' b'an yo'oon wankeb' chi 
yalok. 

28Q'es q'es ru'ujeb' li xsimaj ut chixjunil li xna' simaj kaw kaw rixeb'. Chanchan 
raxjohinkil pek li rixi'ijeb' li kawaay ut li roqeb' li xkaar kama'eb' li kaqsut-iq'. 

29Chanchan li kaqkoj li xyaab'eb', jo' nayaab'ak li ral li kaqkoj; naxjap re naq 
naxtaw li xtzak, ut naxk'am chi maajun namaq'ok chiru. 

30Naq taawulaq xkutankil, li tenamit a'an tixjap chaq re jo' xyaab' li palaw naq 
taachalq sa' xb'eeneb' laj Israel; ut wi wank junaq taaril li ruuchich'och', tixk'e 
reetal naq junes aak'ab' ru ut rahil ch'oolej, ut maak'a'aq chik li saqenk xb'aan li 
choql. 

Is 6 

Li xb'oqb'al laj Isaías 

1Sa' li chihab' naq kikamk laj Osías, li awab'ej, kiwil li Qaawa' k'ojk'o sa' jun 
k'ojarib'aal jwal ch'ina'us ut najt xteram. Nujenaq li rochoch li Yos rik'in xb'as li 
xb'aatal. 

2Ut sa' xb'een A'an xaqxookeb' wiib' chi ánjel sutsuukeb' xb'aan li xam; li junjunq 
wank waqitq xxik': junq sumal li xxik' neke'xtz'ap wi' li xnaq' ruheb', junq sumal 
tz'aptz'ookeb' wi' li roqeb' ut li junq sumal chik a'an neke'rupupik wi'. 

3Ut neke'xjap re chirib'ileb' rib' chi xyeeb'al: “Sant, Sant, Sant li Qaawa', li 
Nimajwal Yos. Nujenaq chixjunil li ruuchich'och' rik'in li xloq'al!”, chankeb'. 

4Naq ki'ab'iik li xyaab' kuxej a'an, eb' li roqechal li okeb'aal ke'eek'anje'k sa' 
xna'ajeb', ut li kab'l kinujak chi sib'.  

5Ut kinye sa' inch'ool: “Toq'ob' xaq wu, xin'oso'k, xb'aan naq laa'in jun li winq 
ninye li ink'a' us ut wankin sa' jun tenamit aj maak. Xwil rik'in wu li Awab'ej, a' li 
Nimajwal Yos!”. 

6Toja' naq jun reheb' li ánjel kichalk wankin wi', ut kixk'am chaq li ru xam li 
kixxok chaq sa' li artal rik'in jun li chapleb' ch'iich'. 

7Kixtoch' li xtz'uumal we rik'in li lochlookil ru xam ut kixye: “K'e reetal, rik'in li 
ru xam a'in xinch'e' li xtz'uumal aawe. Kuyb'il sachb'il chik laamaak”, chan. 

8Ut kiwab'i li Qaawa' yo chaq chi xyeeb'al: “Ani tintaqla? Ani taaxik sa' qak'ab'a' 
laa'o?”. Laa'in kinye: “Waaye'in arin, at Qaawa'. Taqlahin laa'in”. 

9Toja' naq kixye we: “Ayu ut ye li aatin a'in reheb' li tenamit: «Rik'in leexik 
tex'ab'inq ut ink'a' teetaw ru; teek'e eech'ool chi ilok ut maak'a' teeril». 

10Kawub'resi li xch'ooleb' li tenamit a'in, chajipob'resi li xxikeb' ut chamutz' li 
ruheb'. Mare anchal te'iloq rik'ineb' li ru, te'ab'inq rik'ineb' li xxik, te'xtaw xyaalal 
sa' xch'ooleb' ut te'xjal xk'a'uxeb', ut laa'in teb'ink'irtasi”, chan. 

11Ut laa'in kinpatz' re: “Jo'q'e taak'ulmanq a'an, at inQaawa'?”, chankin. Ut a'an 
kixye we: “Toj reetal te'juk'manq eb' li tenamit ut maajun chik poyanam wanqeb' 
chisa'; toj te'oso'q chixjunileb' li winq sa'eb' li ochoch ut nakirirnak te'kanaaq eb' 
li k'aleb'aal, 

12toj te'isiiq chixjunileb' li poyanam xb'aan li Qaawa' ut yamyotq tkanaaq li 
xna'ajeb'. 

13Us ta jun aj chik li poyanam tkanaaq sa' xyanq li lajeetq, taasache'q ajwi' ru a'an 
jo' na'uxk re li ji malaj li tz'unu'j che' naq nayok'mank: ka'aj chik li xtoonal 
nakanaak. Ab'anan sa' li xtoonal taa'elq jun li santil tuxm”, chan li Qaawa'. 

Is 7 

Xb'een esil cho'q re laj Ajás 

1A'in kik'ulmank naq laj Ajás, ralal laj Jotán ut ri laj Osías, wan chaq chi awab'ejil 
aran Judá. Laj Rasín, awab'ej re Siria, rochb'een laj Pékaj, ralal laj Romelías, 
awab'ej re Israel, ke'taqe'k Jerusalén re raj reechaninkil li tenamit, ab'anan ink'a' 
ke'ruhank. 

2Naq li xjunkab'al laj David ke'rab'i resil naq eb' laj Siria xjunajihomeb' rib' 
rik'ineb' laj Efraín, k'ajo' naq ke'chalk xxiw li awab'ej ut eb' li tenamit, ut ke'ok 
chi siksotk jo'eb' li che' naq neke'eek'asiik xb'aan li kawil iq' sa' li k'iche'. 

3Toja' naq li Qaawa' kixye re laj Isaías: “Ayu chi xk'ulb'al laj Ajás, aawochb'een laj 
Sehar-Yasub laawalal. Ayu toj sa' xmaril li roqha' wan wi' li tamb'aha' li wank chi 
tzuul, sa' xB'e laj Puch'unel, 

4ut toxaaye re: «K'e reetal ut kawaq aach'ool. Matxiwak ut mich'inank laawaanm 
xb'aaneb' li wiib' kok' ru'uj si' a'an, a' laj Rasín rochb'eeneb' laj Siria ut li ralal laj 
Romelías. 

5Eb' laj Siria, rochb'eeneb' laj Efraín ut li ralal laj Romelías, xe'xk'uub' chaq 
aasachb'al naq xe'xye: 

6Yo'qeb' chi yalok rik'ineb' laj Judá ut qaxib'esiiqeb'; qeechaniiq li xch'och'eb' ut 
qaxaqab'aq li ralal laj Tabel cho'q x'awab'ejeb', chankeb'. 

7Ab'an li Nimajwal Yos xye chi jo'ka'in: Ink'a' taak'ulmanq a'an! 

8-9Damaask a'an li xnimal ru tenamit aran Siria ut laj Rasín a'an li awab'ej re 
Damaask. Samaria a'an li xnimal ru tenamit sa' xteepal Efraín, ut li ralal laj 
Romelías a'an li awab'ej re Samaria. Ab'anan sa' oob' xkaak'aal chihab' eb' laj 
Efraín moko tenamitaq ta chik. Ut wi laa'ex ink'a' k'ojk'o leech'ool wik'in, jo'kan 
ajwi' teek'ul: ink'a' texkanaaq chi xaqxo»”. 

Xkab' esil cho'q re laj Ajás 

10Li Qaawa' kiraatina wi' chik laj Ajás ut kixye re: 

11“Patz' re li Qaawa' laaYos junaq eetalil cho'q aawe, a' yaal ma toj sa' xchamal li 
xna'ajeb' li kamenaq malaj toj taqe'q sa' xb'een li choxa”. 

12Kichaq'ok laj Ajás ut kixye: “Ink'a' tinpatz', ink'a' nawaj xyalb'al rix li Qaawa' 
rik'in xpatz'b'al junaq sachb'ach'oolej”. 

13Toja' naq laj Isaías kixye: “Ab'ihomaq, ex ralal xk'ajol laj David: ma ink'a' tz'aqal 
cho'q eere xch'i'ch'i'inkileb' li poyanam, naq teeraj ajwi' xch'i'ch'i'inkil li Qaawa' 
linYos? 

14Jo'kan utan, a' ajwi' li Qaawa' tixk'ut cheru jun nimla eetalil. K'ehomaq reetal: li 
saaj ixq wank sa' yu'am; taawanq jun xk'uula'al teelom, ut Emmanuel tixk'e cho'q 
xk'ab'a'. 

15Xsasal xya'al xtu' li wakax ut xya'al kab' tixtzeka li ch'ina'al toj tixnaw xsik'b'al 
li k'aru us ut li ink'a' us. 

16Ab'anan naq toj maji' tixnaw xtz'eqtaanankil li ink'a' us ut xsik'b'al li k'aru us, li 
xch'och'eb' li wiib' chi awab'ej li nakaxiwa ruheb' taakanaaq chi maajun chik 
xpoyanamil. 

17“Sa'eb' li kutan a'an li Qaawa' tixtaqla chaq sa' aab'een, sa' xb'een laatenamit ut 
sa' xb'een laajunkab'lal naab'al li rahilal jo' maajun wa xk'ulmank chaq chalen 
naq eb' laj Efraín ke'xjek' rib' rik'ineb' laj Judá”. 

18Sa'eb' li kutan a'an li Qaawa' tixb'oqeb' chaq laj Ejiipt li jo'keb' xk'ihaleb' li suq, 
ut eb' laj Asiria li te'chalq chaq jo'keb' li kas. 

19Chixjunileb' a'an te'chalq, tole'okaq sa' xchamal eb' li roq taq'a ut sa'atqeb' li 
ochoch pek, te'xch'iki rib' sa'eb' li na'ajej k'ix ru ut b'arwi' neke'uk'ak li wakax. 

20Naq taawulaq li kutan a'an, toj junpak'al li nima' Éwfrates, li Qaawa' tixtaqla 
chaq sa' eeb'een li awab'ej re Asiria li taak'ehoq eere sa' xutaan: tixjo leejolom, 
leetzelek ut leemach jo' naxb'aanu junaq aj b'esonel. 

21Chiruheb' li kutan a'an li junjunq tixk'iiresi jun x'ixqiwakax ut wiib'aq xkarneer, 

22ut k'ajo'aq xk'ihal li xya'al xtu' li wakax tixxok. Jo'kan naq tixch'oolani rib' rik'in 
li xsasal xya'al xtu' li wakax. Jo'k'ihaleb' li te'kole'q sa' li tenamit te'xch'oolani rib' 
rik'in xsasal xya'al xtu' wakax ut xya'al kab'. 

23Chiruheb' li kutan a'an sa' li na'ajej b'arwi' kiwank junq mil toon chi uub' ut jun 
mil chi tumin li xtz'aq, junes k'ix ut pajl aj chik wanq chiru. 

24Ka'ajwi' eb' li neke'yohok, te'ok aran rik'in simaj, xb'aan naq junes k'ix ut pim 
taawanq sa' chixjunil li na'ajej. 

25Sa'eb' li tzuul b'arwi' nak'aleek li ch'och' rik'in jokleb' maajun chik taaruuq chi 
ok aran xb'aan xk'ihaleb' li k'ix ut li pim; a'anaq chik xna'ajeb' li wakax ut eb' li 
karneer. 

Is 8 

Li ralal laj Isaías a'anaq jun eetalil 

1Li Qaawa' kixye we: “Sik' junaq nimla tz'alamche' ut chiru a'an tz'iib'a chi 
chaab'il li aatin a'in: Maher-Salal-Jas-Bas (naraj naxye: «Chi seeb' taawanq li 
elq'ak ut li juk'uk»), 

2ut k'eheb' cho'q intestiiw laj Urías, laj tij, ut laj Sakarías, ralal laj Barakías”. 

3Moqon kinwak rik'in li wixaqil, propeet ajwi', ut a'an kikanaak sa' yu'am ut 
kiwank jun xk'uula'al. Toja' naq li Qaawa' kixye we: “K'e cho'q xk'ab'a': Maher-
Salal-Jas-Bas, 

4xb'aan naq li k'uula'al toj maji'aq ajwi' tixnaw xyeeb'al: «na' ut yuwa'», naq 
taa'elq'aaq chixjunil li k'aru wank re Damaask ut Samaria, ut li xb'ihomaleb' 
taak'ame'q toj rik'in li awab'ej re Asiria”. 

Siloé ut Éwfrates 

5Li Qaawa' kinraatina wi' chik ut kixye: 

6“Li tenamit a'in xe'xtz'eqtaana li ha' re Siloé li nab'eek roq sa' xyaalal, ut 
xch'inank xch'ooleb' chiru laj Rasín ut laj Pékaj, ralal laj Romelías. 

7Jo'kan naq li Qaawa' tixtaqlaheb' chaq li xkawil oq li nima' Éwfrates sa' 
xb'eeneb' 

(a' li awab'ej re Asiria rochb'een chixjunil li xwankilal); taab'ut'unq, taaxik yalaq 
b'ar ut talaje'nujaq chixjunileb' li na'ajej. 

8Tox'okaq toj Judá, kama' li b'ut'iha', ut taawulaq toj chi xkuxeb' li poyanam: 
chanchanaq li t'iw helho li xxik' li tixtz'ap chixjunil laatenamit, a Emmanuel”. 

9Ch'utub'omaq eerib', ex tenamit, chi yooq leexiw. Ab'ihomaq, ex najtil poyanam: 
kawresiiq eerib', ab'an taaq'axe'q eeru; yo'oon wanqex chi yalok, ab'an 
texsache'q ajwi'. 

10Us ta teek'uub' chi us li k'aru teeb'aanu, ab'anan maak'a' aj e. Us ta teeye li 
k'aru teeraj, moko taatz'aqloq ta ru. Xb'aan naq li Qaawa' wank qik'in. 

Li xtaqlankil laj Isaías 

11Li Qaawa' kixye we, rik'in xnimal xwankil, naq ink'a' tink'am we jo' li xyu'ameb' 
li tenamit a'in: 

12“Meeye po'ok na'leb' re li neke'xk'e cho'q po'ok na'leb' li tenamit a'in -chan we- 
chi moko teexiwa ru li neke'xxiwa eb' a'an. 

13A' li Nimajwal Yos, li q'axal Sant, A'an teexiwa ut teeroxloq'i ru. 

14A'anaq li santil na'ajej, li pek te'tichk'oq wi' eb' li tenamit ut luktesib'aal 
ch'oolej cho'q reheb' laj Israel ut eb' laj Judá; kama'aq jun li kanleb' ut ra'al cho'q 
reheb' li wankeb' Jerusalén. 

15Naab'aleb' li te'tichk'oq, te't'ane'q ut kok'putz' te'kanaaq; naab'aleb' li 
te'chape'q sa' li ra'al”. 

16K'uula chi us eb' li aatin a'in, kaaxti chi chaab'il li chaq'rab' xink'e aawe sa' 
xyanqeb' lintzolom a'in. 

17Us ta li Qaawa' xmuq rib' chiruheb' li ralal xk'ajol laj Jakob, laa'in k'ojk'o 
linch'ool chirix A'an, ut xaqxo li woyb'enihom rik'in. 

18Arin wankin wochb'eeneb' li walal xk'ehom we li Qaawa' jo' loq'laj eetalil cho'q 
reheb' laj Israel, sa' xk'ab'a' li Nimajwal Yos, li nahilank sa' li tzuul Sión. 

19Ut naq taayeemanq eere: “Patz'onqex rik'ineb' li neke'aatinank kamenaq jo'wi' 
rik'ineb' laj q'e li neke'hashotk ut neke'choqoqnak chi aatinak xjuneseb'”, 
teesumeheb': “Ma ink'a' tab'i' tento naq eb' li tenamit te'patz'oq rik'in li xyoseb' 
chirixeb' li yo'yookeb' ut li kamenaqeb'?”. 

20Us raj te'aatinaq chi jo'ka'in, ab'anan li k'aru neke'xye, maak'a' na'ok wi'. 

Li b'eek chiru q'oqyink 

21Te'xb'eeni rib'eb' li tenamit chi ra sa' xch'ooleb' ut te'tz'okaje'q; ut naq yooq li 
xtz'okajikeb', te'josq'o'q ut te'xmajewa li awab'ej ut li xYoseb'. Toja' naq te'iloq 
sa' li choxa; 

22chirix chik a'an te'iloq sa' li ruuchich'och', ut junes rahil ch'oolej ut rahilal, 
aak'ab' ut ch'a'ajkilal te'xtaw. Aran te'oso'q sa' li q'oqyink. 

Is 9 

Li kolb'a ib' 

1Jo' chaq sa' xtiklajik naq li Yos kixrahob'tesi eb' li tenamit re Sabulón ut Neftalí, 
jo'kanaq ajwi' chiruheb' li kutan chaalel tixk'e xloq'al li b'e naxik chire li palaw, 
toj junpak'al li nima' Jordán, sa' xteepaleb' li jalanil tenamit. 

2Li tenamit li yookeb' chaq chi b'eek sa' li aak'ab' ke'ril jun xnimal saqenk; eb' li 
wankeb' chaq sa' xmuheel li kamk sa' kutan chik wankeb' anaqwan. 

3Xak'ihob'resi laatenamit, at Qaawa', xak'e xnimal xsahilaleb' xch'ool naq 
xatk'ulunk sa' xyanqeb', kama' wi' li sahil ch'oolejil sa' xq'ehil li q'olok, sa' li 
kutan naq neke'xjek'i chirixeb' li b'ihomal. 

4Xb'aan naq xawisiheb' chi munil, xakoleb' chiru li tz'uum li narahob'tesink, ut 
xasach xwankileb' li neke'numtaak sa' xb'eeneb', jo' kab'aanu chaq reheb' laj 
Madián junxil. 

5Chixjunil li xxaab'eb' laj puub' li kaw na'eek'ank chiru ch'och' ut eb' li aq'ej 
oso'jenaqeb' sa' kik' te'k'atmanq ut te'oso'q sa' xam. 

6Xb'aan naq jun k'uula'al xyo'laak cho'q qe ut xqamaatani jun ch'ina'al. Li 
wankilal wanq sa' ruq', ut tixk'ab'a'in: “Xnimal ru aj k'ehol na'leb'”, “Li Yos q'axal 
kaw rib'”, “Yuwa'b'ej chi junelik”, “Xnimal ru aj k'ehol tuqtuukil usilal”. 

7K'ajo'aq li xwankilal, ut li tuqtuukilal maak'a'aq roso'jik sa' li xk'ojarib'aal laj 
David ut li x'awab'ejihom: a'an taak'ojob'anq re li xwankil sa' xb'een li tiikilal ut li 

k'ulub'ej chalen anaqwan ut toj chiruheb' li kutan chaalel. Ut a'in taa'uxmanq sa' 
xk'ab'a' li xnimal xrahom li Nimajwal Yos! 

Li raqok aatin sa' xb'eeneb' laj Israel 

8Li Qaawa' xraqok aatin sa' xb'een li tenamit Israel, sa' xb'eeneb' li ralal xk'ajol laj 
Jakob. 

9Chixjunileb' li poyanam xe'nawok re, li wankeb' sa' xteepal Efraín ut Samaria, 
a'eb' li neke'xq'etq'eti ut neke'xnima rib' chi xyeeb'al: 

10“Yaal naq xe't'ane'k li xan, ab'anan rik'in pek chik tookab'laq. Xe'xyok'i eb' li 
tz'amb'a yiib'anb'il rik'in sikomoor, ab'anan yaw chik tqak'e cho'q reeqaj”. 

11Li Qaawa' xtaqla chaq laj Rasín sa' xb'eeneb' laj Israel ut xchiq' chaq xjosq'ileb' 
li xik' neke'ilok reheb': 

12eb' laj Siria xe'chalje'k chaq sa' xjayal releb'l saq'e, ut sa' xjayal rokeb'l saq'e 
xe'chalk eb' laj Filistea. Sa' junpaat xe'xsach ruheb' laj Israel. Ab'anan ink'a' 
xch'anaak xjosq'il li Qaawa' ut toj yo chi xrahob'tesinkileb' li tenamit. 

13Eb' li tenamit ink'a' xe'sutq'iik rik'in li Yos li yo chi rahob'tesink reheb', chi 
moko xe'xsik' li Nimajwal Yos. 

14Jo'kan naq li Qaawa' tixsacheb' ru laj k'amol b'e jo'wi' eb' li poyanam, jo' na'uxk 
re junaq xul naq nayok'mank li xjolom ut li xye, jo' na'uxk re li kala' naq nakure'k 
ut na'isiik li xxaq. Ut chixjunil a'in taak'ulmanq yal chiru jun kutan. 

15Li cheekel winq ut li nim xwankil, a'an li jolomej, ut li propeet aj b'alaq', a'an li 
xye. 

16Eb' laj jolominel xe'xb'alaq'i li tenamit a'in, ut eb' li neke'taaqenk reheb' 
xe'sachk xb'aaneb'. 

17Jo'kan naq li Qaawa' ink'a' tixtoq'ob'a ruheb' li saaj al, ink'a' taaruxtaana ruheb' 
li neb'a'yox ut eb' li xmalka'an, xb'aan naq chixjunileb' ink'a' useb' xna'leb' ut 
reemaaruheb', ut junes tz'i' aj aatin neke'xye. Ab'an ink'a' ajwi' xch'anaak xjosq'il 
li Qaawa' ut toj yo chi xrahob'tesinkileb' li tenamit. 

18Xb'aan naq xnumtaak li maa'usilal, jo' li xam naxk'at li k'ix ut li chaqipim; 
nachoqleek li k'iche' xb'aan ut nab'utz'utz'nak li xsib'el chi elk. 

19Xb'aan xnimal xjosq'il li Nimajwal Yos x'ok xxamlel li ruuchich'och' ut eb' li 
poyanam yookeb' chi k'atk jo'eb' li k'im; maajun chik naril xtoq'ob'aal ru li ras 
riitz'in. 

20Li junjunq nawa'ak sa' junpak'al ut toj yo ajwi' xtz'okajik, nawa'ak sa' junpak'al 
chik, ab'an ink'a' nak'ojlaak xch'ool; li junjunq naxtiw li xtib'el li xkomon. 

21Eb' laj Manasés ut eb' laj Efraín neke'xkamsi rib' chirib'ileb' rib', ut chi 
xkab'ichaleb' junxikikeb' chi xsachb'al laj Judá. Ab'anan ink'a' ajwi' xch'anaak 
xjosq'il li Qaawa' ut toj yo chi xrahob'tesinkileb' li tenamit. 

Is 9 

Li kolb'a ib' 

1Jo' chaq sa' xtiklajik naq li Yos kixrahob'tesi eb' li tenamit re Sabulón ut Neftalí, 
jo'kanaq ajwi' chiruheb' li kutan chaalel tixk'e xloq'al li b'e naxik chire li palaw, 
toj junpak'al li nima' Jordán, sa' xteepaleb' li jalanil tenamit. 

2Li tenamit li yookeb' chaq chi b'eek sa' li aak'ab' ke'ril jun xnimal saqenk; eb' li 
wankeb' chaq sa' xmuheel li kamk sa' kutan chik wankeb' anaqwan. 

3Xak'ihob'resi laatenamit, at Qaawa', xak'e xnimal xsahilaleb' xch'ool naq 
xatk'ulunk sa' xyanqeb', kama' wi' li sahil ch'oolejil sa' xq'ehil li q'olok, sa' li 
kutan naq neke'xjek'i chirixeb' li b'ihomal. 

4Xb'aan naq xawisiheb' chi munil, xakoleb' chiru li tz'uum li narahob'tesink, ut 
xasach xwankileb' li neke'numtaak sa' xb'eeneb', jo' kab'aanu chaq reheb' laj 
Madián junxil. 

5Chixjunil li xxaab'eb' laj puub' li kaw na'eek'ank chiru ch'och' ut eb' li aq'ej 
oso'jenaqeb' sa' kik' te'k'atmanq ut te'oso'q sa' xam. 

6Xb'aan naq jun k'uula'al xyo'laak cho'q qe ut xqamaatani jun ch'ina'al. Li 
wankilal wanq sa' ruq', ut tixk'ab'a'in: “Xnimal ru aj k'ehol na'leb'”, “Li Yos q'axal 
kaw rib'”, “Yuwa'b'ej chi junelik”, “Xnimal ru aj k'ehol tuqtuukil usilal”. 

7K'ajo'aq li xwankilal, ut li tuqtuukilal maak'a'aq roso'jik sa' li xk'ojarib'aal laj 
David ut li x'awab'ejihom: a'an taak'ojob'anq re li xwankil sa' xb'een li tiikilal ut li 
k'ulub'ej chalen anaqwan ut toj chiruheb' li kutan chaalel. Ut a'in taa'uxmanq sa' 
xk'ab'a' li xnimal xrahom li Nimajwal Yos! 

Li raqok aatin sa' xb'eeneb' laj Israel 

8Li Qaawa' xraqok aatin sa' xb'een li tenamit Israel, sa' xb'eeneb' li ralal xk'ajol laj 
Jakob. 

9Chixjunileb' li poyanam xe'nawok re, li wankeb' sa' xteepal Efraín ut Samaria, 
a'eb' li neke'xq'etq'eti ut neke'xnima rib' chi xyeeb'al: 

10“Yaal naq xe't'ane'k li xan, ab'anan rik'in pek chik tookab'laq. Xe'xyok'i eb' li 
tz'amb'a yiib'anb'il rik'in sikomoor, ab'anan yaw chik tqak'e cho'q reeqaj”. 

11Li Qaawa' xtaqla chaq laj Rasín sa' xb'eeneb' laj Israel ut xchiq' chaq xjosq'ileb' 
li xik' neke'ilok reheb': 

12eb' laj Siria xe'chalje'k chaq sa' xjayal releb'l saq'e, ut sa' xjayal rokeb'l saq'e 
xe'chalk eb' laj Filistea. Sa' junpaat xe'xsach ruheb' laj Israel. Ab'anan ink'a' 
xch'anaak xjosq'il li Qaawa' ut toj yo chi xrahob'tesinkileb' li tenamit. 

13Eb' li tenamit ink'a' xe'sutq'iik rik'in li Yos li yo chi rahob'tesink reheb', chi 
moko xe'xsik' li Nimajwal Yos. 

14Jo'kan naq li Qaawa' tixsacheb' ru laj k'amol b'e jo'wi' eb' li poyanam, jo' na'uxk 
re junaq xul naq nayok'mank li xjolom ut li xye, jo' na'uxk re li kala' naq nakure'k 
ut na'isiik li xxaq. Ut chixjunil a'in taak'ulmanq yal chiru jun kutan. 

15Li cheekel winq ut li nim xwankil, a'an li jolomej, ut li propeet aj b'alaq', a'an li 
xye. 

16Eb' laj jolominel xe'xb'alaq'i li tenamit a'in, ut eb' li neke'taaqenk reheb' 
xe'sachk xb'aaneb'. 

17Jo'kan naq li Qaawa' ink'a' tixtoq'ob'a ruheb' li saaj al, ink'a' taaruxtaana ruheb' 
li neb'a'yox ut eb' li xmalka'an, xb'aan naq chixjunileb' ink'a' useb' xna'leb' ut 
reemaaruheb', ut junes tz'i' aj aatin neke'xye. Ab'an ink'a' ajwi' xch'anaak xjosq'il 
li Qaawa' ut toj yo chi xrahob'tesinkileb' li tenamit. 

18Xb'aan naq xnumtaak li maa'usilal, jo' li xam naxk'at li k'ix ut li chaqipim; 
nachoqleek li k'iche' xb'aan ut nab'utz'utz'nak li xsib'el chi elk. 

19Xb'aan xnimal xjosq'il li Nimajwal Yos x'ok xxamlel li ruuchich'och' ut eb' li 
poyanam yookeb' chi k'atk jo'eb' li k'im; maajun chik naril xtoq'ob'aal ru li ras 
riitz'in. 

20Li junjunq nawa'ak sa' junpak'al ut toj yo ajwi' xtz'okajik, nawa'ak sa' junpak'al 
chik, ab'an ink'a' nak'ojlaak xch'ool; li junjunq naxtiw li xtib'el li xkomon. 

21Eb' laj Manasés ut eb' laj Efraín neke'xkamsi rib' chirib'ileb' rib', ut chi 
xkab'ichaleb' junxikikeb' chi xsachb'al laj Judá. Ab'anan ink'a' ajwi' xch'anaak 
xjosq'il li Qaawa' ut toj yo chi xrahob'tesinkileb' li tenamit. 

Is 10 

1Ra chaalel sa' xb'eeneb' li neke'k'uub'ank yib' aj chaq'rab' ut neke'teneb'ank 
rahilal sa' xb'eeneb' li poyanam. 

2Ink'a' neke'xtenq'aheb' li neb'a' sa' li raqleb'aal aatin, neke'xram b'an li xk'ulub' 
eb' li ra wankeb' sa' lintenamit, neke'xchoy xsa' li xjunkab'aleb' li xmalka'an ut 
neke'xmaq' li k'aru wank reheb' li neb'a'yox. 

3K'aru teeb'aanu naq taachalq li raqb'a aatin sa' eeb'een, naq toj chi najt taachalq 
chaq li raaxiik'? Ani teepatz' wi' eetenq'ankil ut b'ar teekanab' leeb'ihomal? 

4Wi ink'a' teekub'si eerib' sa' xyanqeb' laj preex, texkamq sa' xyanqeb' li 
te'kamsiiq. Ab'anan ink'a' ajwi' xch'anaak xjosq'il li Qaawa' ut toj yo chi 
xrahob'tesinkileb' li tenamit. 

Li awab'ej re Asiria a'anaq xk'anjelob'aal li Yos 

5“Asiria a'an xk'anjelob'aal linjosq'il, a'an li tz'uum nawoksi naq yo injosq'il. 

6Nintaqla chi xsachb'al jun tenamit yib'ru xna'leb', jun tenamit li yo wi' injosq'il, 
re tixmaq' ut tixxok li xb'ihomaleb', ut tixyeq'iheb' sa' roq jo'eb' li xseb'ul li b'e. 

7Ab'an li awab'ej re Asiria ink'a' naxk'oxla a'an, chi moko nanume'k sa' xch'ool 
chi jo'kan. Li xk'a'uxl a'an junes xkamsinkil ut xsachb'al naab'aleb' chi tenamit. 

8Xb'aan naq naxye sa' xch'ool: «Ma ink'a' tab'i' awab'ejeb' chixjunileb' li wankeb' 
rub'el linwankil? 

9Juntaq'eeteb' li tenamit chiwu laa'in: Kalnó kama' ajwi' Karkemis, Jamat 
juntaq'eet rik'in Arpad, ut Samaria jo'kan ajwi' Damaask. 

10Xinq'axeb' ru li tenamit li naab'aleb' xjalanil yos, k'ajo'eb' chik xjalam uheb' 
chiru Jerusalén ut Samaria. 

11Us b'i', li xinb'aanu re Samaria ut reheb' li xyos, ma ink'a' jo'kan tinb'aanu re 
Jerusalén ut eb' li xjalam u?»”. 

12Naq akaq xraqe'k li Qaawa' chi xb'aanunkil li xk'anjel sa' li tzuul Sión ut 
Jerusalén, tixrahob'tesi li awab'ej re Asiria xb'aan li xq'etq'etil ut li 
xnimob'resinkil rib'. 

13Xyehom li awab'ej re Asiria: “Xinb'aanu a'in rik'in linkawilal ut rik'in li xwankil 
linna'leb', xb'aan naq jwal seeb' inch'ool. Xinsach xnub'ajlileb' li tenamit, 
xlajweechani li xb'ihomaleb' ut xwisiheb' li awab'ej sa' li xna'ajeb' jo' junaq winq 
li q'axal kaw rib'. 

14Xinxok li xb'ihomaleb' li tenamit, xinchap chixjunil li xch'och'eb', jo' naxoke'k 
junaq kanab'anb'il mol sa' xsuk li xik'anel xul, ut maajun x'eek'ank chi moko xjap 
re chinxib'esinkil”. 

15Ma nim tab'i' xwankil li maal chiru li nach'e'ok re? Ma nanumtaak tab'i' li 
setleb' che' chiru li na'eek'asink re? Chanchan tawi' naq li xuq' nataqlank sa' 
xb'een li nach'e'ok re, kama' tawi' naq li che' na'eek'asink re li winq. 

16Jo'kan naq li Nimajwal Yos tixkanab'eb' li kaweb' rib' chi maak'a'eb' chik 
xmetz'ew, ut tixk'e xxamlel li neke'xnimob'resi rib' jo' naq nak'ate'k li chaqi si'. 

17Li Yos, li xsaqenk laj Israel, taachalq jo' li xam ut li Qaawa', li q'axal Sant, 
taasutq'iiq cho'q raq'xam; yal chiru jun kutan tolxsacheb' li k'ix ut li pim sa' li 
tenamit. 

18Tixsacheb' xchaq'alil ru li k'iche', ut li chaab'il ch'och' taa'oso'q chi junwaakaj; 
taakanaaq jo' junaq yaj li yo chi kamk timil timil. 

19Yal ajlanb'ilaqeb' aj chik eb' li che' li te'kanaaq chiruheb' li tzuultaq'a, li naru 
ajwi' naq junaq ch'ina'al taa'ajlanq reheb'. 

Jun ch'ina ch'uutaqeb' aj chik 

20Sa' li kutan a'an eb' laj Israel li te'kole'q, eb' li ralal xk'ajol laj Jakob li te'kanaaq 
ink'a' chik te'xkawub'resi xch'ool chirixeb' li xe'rahob'tesink reheb', chi anchaleb' 
b'an chik xch'ool te'xtz'aama xtenq'ankileb' chiru li Qaawa', li xSant laj Israel. 

21Yal ajlanb'ilaqeb' aj chik li ralal xk'ajol laj Jakob li te'sutq'iiq rik'in li Nimajwal 
Yos. 

22Us ta laatenamit, a Israel, q'axal naab'aleb' jo' xk'ihaleb' li xsamahi'ul li palaw, 
ab'an yal jun ch'ina ch'uut aj chik te'sutq'iiq chaq. Ak xaqxo xkutankil li 
xsachb'aleb' re naq wanq li tiikilal chi junwaakaj. 

23Ak teneb'anb'il li xsachikeb' xb'aan li Nimajwal Yos, ut jo'kan tixb'aanu sa' 
chixjunil li ruuchich'och'. 

24Jo'ka'in xyehom li Nimajwal Yos: “Mexxiwak, ex intenamit li wankex Sión. 
Meexiwa ruheb' laj Asiria, us ta tate'xrahob'tesi rik'in che' ut tz'uum jo' 
ke'xb'aanu eb' laj Ejiipt. 

25Yal jun k'amok aj chik maa naraqe'k linjosq'il sa' eeb'een, ut sa' xb'eeneb' chik 
laj Asiria taaq'apliiq. 

26Li Nimajwal Yos tixk'e reeqaj li rahilal xe'xb'aanu eere, jo' naq kixsacheb' ru laj 
Madián sa' li tzuul Horeb malaj jo' naq kixte li b'e sa' li palaw rik'in li xxuq' aran 
Ejiipt. 

27Sa' li kutan a'an texwisi rub'el xwankileb' laj Asiria ut ink'a' chik texrahob'tesiiq 
xb'aaneb', tex'ach'ab'aaq b'an chi junajwa”. 

Li xchalikeb' laj Asiria 

28Eb' laj Asiria ke'nume'k sa' li tenamit Mikrón naq ke'chalk sa' xb'eeneb' laj Ayat 
ut aran Mikmás ke'rajlaheb' laj puub'. 

29Ke'q'axonk junpak'al li nima' ut koxe'hilanq Keba; eb' laj Ramá ke'xiwak ut 
ke'elelik eb' laj Kibehá, xtenamit laj Saúl. 

30Japomaq eere chi kaw li wankex Bat-Kalín! Ab'ihomaq, laa'ex aj Layis, 
chaq'onqex chaq, ex aj Anatot! 

31Eb' laj Madmená ke'elelik ut li wankeb' Kebín koxe'xmuq rib'eb'. 

32Hoon ajwi' eb' laj Asiria te'hilanq aran Nob; te'xk'ut li reetalil li yalok aran Sión, 
sa' xtzuulil Jerusalén. 



1259 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

33Ilomaq li Nimajwal Yos, ak yo chi sachok rik'in xnimal xwankil: yo chi 
xmich'b'al eb' li che' najteb' xteram, jiljookeb' chiru ch'och' eb' li che' ninq xsa'. 

34Rik'in maal yo xsajb'aleb' li k'iche' ut li xch'ina'usal Líbano yo chi oso'k. 

Is 11 

Li ralal laj Jesé 

1Taatuxmeq chaq li xxe' laj Jesé, taayo'laaq jun li ralal sa' xxe' xtoonal. 

2Ut rik'in a'an taawanq li xmusiq' li Qaawa': a' li musiq'ej nak'ehok choxahil 
na'leb' ut seeb'al ch'oolej, nak'ehok chaab'il k'a'uxl ut kawil ch'oolej, musiq'ej re 
xnawb'al ut roxloq'inkil li Yos. 

3A'an sahaq xch'ool chi xpaab'ankil li Qaawa'; ink'a' taaraqoq aatin jo' chanru 
naril chi moko xb'aan naq yal xyehe'k re. 

4Taaraqoq b'an aatin sa' tiikilal chirixeb' li maak'a'eb' xwankil ut tixkoleb' li 
neb'a' li wankeb' sa' li tenamit. Yal rik'in li raatin tixrahob'tesi li ink'a' us xna'leb' 
ut rik'in li xmusiq' tixsach ru li nab'aanunk maa'usilal. 

5Tiqtooq junelik rik'in li yaal ut li tiikil ch'oolej. 

6Toja' naq laj xojb' ut li karneer te'wanq sa' tuqtuukilal, li hix ut li chib'aat wotz 
te'hilanq, li kaqkoj ut li saaj wakax junajaqeb' chi ichajib'k, ut jun ch'ina'al 
taab'eresinq reheb'. 

7Li ixqiwakax ut li tz'uqtz'un wotz te'tzekanq, eb' li ral te'tunlaaq sa' junajil, ut li 
kaqkoj taawa'oq pim jo' li wakax. 

8Li k'uula'al li toj natu'uk taab'atz'unq chire xjulel li k'anti', ut li toje' xmaq'e'k li 
xtu' tixch'ik li ruq' sa' xsok li q'anb'olay. 

9Sa' chixjunil linsantil tzuul maajun taab'aanunq maa'usilal malaj taarahob'tesinq 
ras riitz'in, xb'aan naq chixjunileb' te'xnaw chik ru li Qaawa'. Jo' naq li ha' 
naxtamresi li palaw, jo'kan ajwi' li xraab'al li Qaawa' tixnujob'resi chixjunil li 
ruuchich'och'. 

Te'sutq'iiq chaq eb' li ke'k'ame'k chi preexil 

10Sa' li kutan a'an li riyajil laj Jesé taawanq jo' jun eetalil cho'q reheb' li tenamit; 
chixjunileb' li poyanam te'sik'oq re ut q'axal nimaq xloq'al li na'ajej wanq wi'. 

11Chiru ajwi' li kutan a'an li Qaawa' tixk'ut li xnimal xwankil re xkolb'al li rela' li 
xtenamit: taarisiheb' chaq aran Asiria ut Ejiipt, Patros, Etiopía, Elam, Senahar, 
Jamat ut sa'eb' li na'ajej sutsuukeb' xb'aan li palaw. 

12Tixtaqsi jun eetalil cho'q reheb' li poyanam, tixch'utub'eb' wi' chik eb' laj Israel 
li ke'isiik sa' li xtenamiteb', ut tixk'ameb' chaq eb' laj Judá li cha'cha'inb'ileb' sa' 
chixjunil li ruuchich'och'. 

13Toja' naq eb' laj Efraín ink'a' chik te'xkaqali eb' laj Judá ut eb' laj Judá ink'a' chik 
te'xrahob'tesi eb' laj Efraín; ink'a' chik xik' te'ril rib' li wiib' chi tenamit a'an. 

14Te'xik sa' xjayal rokeb'l saq'e chi yalok rik'ineb' laj Filistea ut toxe'xchap chi 
maak'a'aq sa' xch'ooleb'; chi xkab'ichaleb' te'xxok li xb'ihomaleb' li poyanam li 
wankeb' sa' xjayal releb'l saq'e. Toxe'awab'ejinq sa' xb'eeneb' laj Edom ut Mohab, 
ut eb' laj Amón te'paab'anq chiruheb'. 

15Li Qaawa' tixte xb'eheb' sa' li Kaqi Palaw ut tixk'ut li xwankilal sa' xb'een li 
nima' Éwfrates: tixtaqla jun tiqwal iq' li tixjach li nima' sa' wuqub' chi roqha', ut 
aran te'nume'q li tenamit chi chaqi ru xb'eheb'. 

16Chi jo'kan taawanq jun nimb'e cho'q reheb' xkomon li tenamit li te'sutq'iiq chaq 
Asiria, jo' li ke'xtaw eb' laj Israel naq ke'elk chaq Ejiipt. 

Is 12 

B'ich re b'anyoxink 

1Sa' li kutan a'an taaye: “Ninb'anyoxink chawu, at Qaawa', xb'aan naq xatjosq'o'k 
chiwu, ab'anan xch'anaak laajosq'il ut xak'ojob' wi' chik linch'ool. 

2A' li Yos nakolok we; k'ojk'o li waanm rik'in ut maak'a' ninxiwa. Li Qaawa' a'an 
linkawilal ut linmetz'ew, a'an laj kolol we”. 

3Chi sa sa' leech'ool teexok leeha' sa'eb' li xyo'leb'aal li kolb'a ib', 

4ut teeye sa' li kutan a'an: “Yoxinqex chiru li Qaawa' ut terq'usihomaq li xk'ab'a'; 
puktesihomaq resil li xninqal xb'aanuhom, ch'olob'omaq reheb' li tenamit naq 
nim xwankil sa' xb'een chixjunil. 

5B'ichanqex chiru li Qaawa' xb'aan naq xb'aanu sachb'ach'oolej li tento 
taanawmanq sa' chixjunil li ruuchich'och'. 

6Japomaq eere chi b'ichank xb'aan xsahil leech'ool laa'ex li wankex Sión, xb'aan 
naq li Yos, li xSant laj Israel, wank sa' eeyanq rik'in xnimal xwankil”. 

Is 13 

Li rahilal sa' xb'een Babilonia 

1A'an a'in li kik'utb'esiik chiru laj Isaías, ralal laj Amós, chirix li rahilal tixk'ul li 
tenamit Babilonia: 

2“Taqsihomaq li reetalil li yalok sa' xb'een li t'ojoch aj tzuul, japomaq eere ut 
k'utomaq leeruq' chiruheb' laj puub' re naq te'ok sa' li rokeb'aaleb' li ninqeb' 
xwankil. 

3Laa'in xintaqla xb'oqb'aleb' li xq'axtesihomeb' rib' chiwu, xinb'oqeb' li jwal 
kaweb' rib' chi yalok, eb' li neke'saho'k rik'in linwankilal, re naq te'yaloq sa' 
ink'ab'a' re risinkil linjosq'il”. 

4Na'ab'imank li choqink sa'atqeb' li tzuul, chanchan wi' xyaab' xkuxeb' li k'iila 
poyanam. Tz'aapixik tz'aqal rab'inkileb' li tenamit, eb' li k'iila poyanam li 
xe'xch'utub' rib' aran. Li Nimajwal Yos yo xtzolob'ankileb' laj puub' li te'xik chi 
yalok. 

5Najt xe'chalk chaq, chalen junsut junrub'el choxa. Li Qaawa' rochb'eeneb' li 
neke'okenk sa' li xjosq'il te'xsach chixjunil li ruuchich'och'. 

6Japomaq eere chi yaab'ak xb'aan naq nach' chik wank li xkutankil li Qaawa', jo' 
jun aj sachonel naq tol'elq li Nimajwal Yos. 

7Jo'kan naq chixjunileb' maak'a'aq chik xmetz'eweb' ut te'ch'inanq xch'ool eb' li 
poyanam. 

8Q'axal te'siksotq xb'aaneb' xxiw, te'ayaynaq ut te'eek'anq jo' junaq ixq ok re chi 
alank. Yal te'xka'yahatq aj chik rib' ut kaqmoqinkaqeb' xb'aaneb' xxutaan. 

9We' chaq xkutankil li Qaawa', xiwajelaq li xxamlel li xjosq'il, re xkanab'ankil li 
ruuchich'och' chi nakirirnak aj chik, jo' ajwi' re xsachb'aleb' laj maak li wankeb' 
chisa'. 

10Eb' li chahim chiru choxa ink'a' chik te'saqeno'q ru, li saq'e taaq'oqyino'q ru chi 
junpaat ut li po ink'a' chik tixkutanob'resi li ruuchich'och'. 

11“Tinraqoq aatin sa' xb'een li ruuchich'och' xb'aan li xmaak -chan li Yos- ut 
tink'ajtesi ruheb' li ink'a' useb' xna'leb' xmaak li xmaa'usilaleb'. Twisi li xwankil 
eb' li neke'xnima rib' ut tinkub'siheb' xwankil li q'etq'et. 

12Ink'a' chik k'ihaqeb' li winq sa' ruuchich'och' chiru li chaab'il oor; ink'a' chik 
naab'alaqeb' li poyanam chiru li oor re Ofir. 

13Toja' naq li choxa taa'eek'anq sa' xna'aj ut li ruuchich'och' taahich'hich'iiq li 
rub'elankil xb'aan xxamlel linjosq'il sa' li kutan a'an. 

14“Toja' naq eb' li poyanam jo'kaqeb' li yuk chi elelik malaj kama'aqeb' li karneer 
li neke'cha'chotk chi maajun chik nach'utub'ank reheb'. Li junjunq tixchap raanil 
sa' li xtenamit ut taa'eleliq toj sa' li xk'aleb'aal. 

15Chixjunil li taatawe'q, taapaynumiiq chi simaj, ut jo'k'ihaleb' li te'chape'q, 
te'kamsiiq chi ch'iich'. 

16Chiruheb' ajwi' a'an te'sumsak'iiq chiru pek li ralaleb'; taa'elq'aaq xsa' 
chixjunileb' li ochoch ut te'maakoniiq li rixaqileb'. 

17Tinchiq' xjosq'ileb' laj Media chi yalok rik'ineb'; eb' a'an ink'a' naxik xch'ooleb' 
chirix li tumin chi moko neke'xrahi ru li oor. 

18Chi simaj te'xkamsi eb' li saaj al, ink'a' te'ril xtoq'ob'aal ruheb' li k'uula'al, chi 
moko te'xkuy xmaakeb' li kok'al. 

19Ut Babilonia, li ch'ina'us sa' xyanqeb' li tenamit, li xloq'al eb' laj Kaldeha ut li 
tenamit neke'xnimob'resi wi' rib', taakanaaq jo' Sodoom ut Gomoor li kinsacheb' 
ru. 

20Maajoq'e chik toxtenamito'q a'an, maajun chik tixtaw xch'ool kanaak aran. 
Ink'a' chik toxe'hilanq eb' laj Arabia sa' li na'ajej a'an, chi moko eb' laj ilol ketomq 
te'xk'eheb' li xkarneer chi ichajib'k aran. 

21A'eb' chik li josq' aj xul te'wanq aran, ut eb' li warom te'xch'ik rib' sa'eb' li 
ochoch; aran ajwi' wanqeb' laj tak' ra' ut te'pisk'oqje'q eb' li yuk. 

22Eb' li sakol jaapaq reheb' sa'eb' li ochoch najteb' xteram, ut eb' li ch'ina'usil 
kab'l wanqeb' laj xojb' chisa'. Li xhonalil li xsachik Babilonia ak xnach'ok chaq, 
yal ajlanb'il kutan aj chik taa'oso'q wi' li tenamit”. 

Is 14 

Xsutq'ijikeb' chaq laj Israel 

1Naq li Qaawa' tixtoq'ob'a ru laj Jakob ut tixsik' wi' chik ru laj Israel, tixk'ojob'eb' 
wi' chik laj Israel sa' li xtenamiteb' ut eb' laj jalanil tenamit te'xjunaji rib' rik'ineb' 
li ralal xk'ajol laj Jakob. 

2Naab'aleb' li tenamit te'ochb'eeninq reheb' re sutq'iik sa' li xna'ajeb', ut eb' laj 
Israel te'xchap eb' a'an cho'q aj k'anjel chiruheb' sa' li na'ajej k'eeb'il reheb' 
xb'aan li Qaawa'. Eb' li ke'numtaak sa' xb'eeneb' laj Israel junxil, a'aneb' chik li 
te'chape'q ut te'wanq rub'el xwankileb'. 

Xse'enkil li awab'ej re Babilonia 

3Ex aj Israel, naq li Qaawa' texrisi chi munil, sa' li rahilal ut sa' li kawil k'anjel 
xextawasiik wi', 

4teeye li xsahil ru aatin a'in re xse'enkil li awab'ej re Babilonia: “Ilomaq chanru 
x'oso'k li josq' aj winq li xrahob'tesink qe. Ilomaq k'aru xkanaak wi' li xq'etq'etil. 

5Li Qaawa' xsach xwankileb' li ink'a' useb' xna'leb', xtoqi li xche'eb' laj 
rahob'tesinel, 

6li xe'tawasink reheb' li tenamit sa' josq'il ut ink'a' xe'ril xtoq'ob'aal ru eb' li 
poyanam, a'eb' li xe'numtaak sa' xb'eeneb' li tenamit chi maak'a'eb' xkuyum. 

7Anaqwan chixjunil li ruuchich'och' sa chik wankeb' ut sa' tuqtuukilal, ut 
neke'xjap reheb' chi b'ichank. 

8Eb' li saqichaj ut eb' li yaw re Líbano neke'saho'k xch'ool chawix ut neke'xye: 
«Chalen naq wankat sa' li muqleb'aal ink'a' chik yookeb' chi qasachb'al eb' laj 
sajol k'iche'». 

9Xe'sachk xch'ooleb' li kamenaq aab'aan ut xe'elk chaq chak'ulb'al sa' xb'alb'a. Sa' 
aak'ab'a' xe'ajk ru eb' li kamenaq, ut eb' li awab'ej rochb'eeneb' li wankeb' 
xwankil sa' ruuchich'och' xe'waklije'k. 

10Chi junaj xyaab' xkuxeb' chixjunileb' neke'xye aawe: «X'oso'k ajwi' laawankil 
laa'at, anaqwan juntaq'eeto chik qochb'eenat. 

11Arin xole'kanaaq laaq'etq'etil ut li xyaab'eb' laa'aarp. Eb' li motzo' wankeb' 
cho'q ruuchil laach'aat ut laawisb' a'an junes xlukum ch'och'». 

12“Chanru naq xatt'ane'k chaq sa' choxa, at xkaq chahimal li hik'e'k? Laa'at li 
xatnumtaak sa' xb'eeneb' li tenamit xatjilib'aak chik chiru ch'och'. 

13Laa'at li xaye sa' laach'ool: «Taanimanq inwankil toj sa' choxa; toj aran 
tink'ojob' chaq link'ojarib'aal, toj sa' xb'eeneb' li xchahim li Yos. Tink'ojlaaq sa' li 
na'ajej neke'xch'utub' wi' rib'eb' li yos, sa' xjayal chaq li releb'l iq'. 

14Tintaqe'q toj sa' xb'eeneb' li choql ut kama'aqin li Nimajwal Yos», chankat sa' 
laach'ool. 

15Ab'anan, relik chi yaal naq xatkute'k toj sa' xb'alb'a, toj sa' xchamal xna'ajeb' li 
kamenaq! 

16Eb' li neke'ilok aawe nakate'xka'ya, neke'sachk xch'ool chawilb'al ut neke'xye: 
«A'in li winq x'eek'asink re li ruuchich'och' sa' xna'aj ut chixjunileb' li tenamit 
neke'xiwak chiru. 

17A'in li xkanab'ank li ruuchich'och' chi junesal na'ajej, xsachok chixjunileb' li 
tenamit ut maajun sut xrisiheb' li tz'aptz'ookeb' sa' tz'alam». 

18Jo'k'ihaleb' li neke'awab'ejink sa' xb'eeneb' li tenamit yookeb' chi hilank chi 
wankeb' xloq'al ut li junjunq wank sa' li xmuqleb'aal. 

19Ab'anan laa'at ink'a' xatmuqe'k sa' laamuqleb'aal, jo' naq natz'eqe'k li mul jwal 
chu, kama' jun kamenaq q'aajenaq aj chik, sa' xyanqeb' li kamsinb'ileb' chi 
ch'iich', sa' li jul nujenaq chi pek. 

20Laa'at ink'a' tatmuqe'q jo'eb' li awab'ej a'an, xb'aan naq xasach laana'aj ut 
xakamsiheb' laawech tenamitul. Eb' li ralal xk'ajoleb' laj b'aanuhom maa'usilal 
maajun chik taapatz'oq reheb'. 

21Kawresihomaq eerib' chi xkamsinkileb' li ralal xk'ajol xb'aan li xmaakeb' li xna' 
xyuwa'eb', re naq ink'a' chik te'wakliiq chi numtaak sa' xb'een li ruuchich'och' chi 
moko te'k'ojob'anq chik tenamit junsut junrub'el choxa”. 

22“Laa'in tinwakliiq chi xxik'b'al rilb'aleb' -chan li Nimajwal Yos- ut tinsach li 
xk'ab'a' Babilonia chi junajwa: tinsach ruheb' li ralal xk'ajol ut eb' li ri xmam. 

23Tinsutq'isi li tenamit a'an cho'q xna'ajeb' li warom ut saab' ha'. Ut chanchan 
mesunb'il tinkanab' li na'ajej naq tinsach ru”, chan li Nimajwal Yos. 

Roso'jikeb' laj Asiria 

24Li Nimajwal Yos kixye sa' jurament: “Relik chi yaal naq taa'uxmanq li xink'oxla, 
ut li k'aru xinye taak'ulmanq. 

25Tinsach ruheb' laj Asiria sa' lintenamit ut tinyeq'iheb' sa' woq sa'atqeb' lintzuul 
re naq te'xkanab' eerahob'tesinkil chi moko texxtawasiheb' chik”. 

26A'an a'in li xink'uub' xb'aanunkil sa' li ruuchich'och', ut a'an li xinteneb' sa' 
xb'een chixjunileb' li tenamit. 

27Wi li Nimajwal Yos xk'uub'ank re chi jo'kan, ani taaramoq chiru xb'aanunkil? 
Wi naxteleb' li ruq' A'an, ani taayehoq re naq tixjal li xk'a'uxl? 

Xq'usb'aleb' laj Filistea 

28Li chihab' kikamk wi' li awab'ej Ajás, li Qaawa' kixye li esil a'in: 

29“Ex aj Filistea, misaho'k leech'ool naq xtoqe'k li xche' li xrahob'tesink eere; 
xb'aan naq sa' xyanq xmol junaq k'anti' taayo'laaq jun q'anb'olay, ut chirix a'an 
jun li xiwajel k'anti' taarupupiq. 

30Toja' naq eb' linneb'a' te'wanq xtzekemq ut eb' li toq'ob'aal ruheb' sa chik 
te'wanq; a'ut leeralal eek'ajol te'kamq xb'aan li we'ej, ut wi wanq junaq li 
taakole'q, laa'in tinkamsi”. 

31Japomaq eere chi yaab'ak, ex tenamit aj Filistea, chexxiwaq chejunilex li 
wankex aran, xb'aan naq sa' xjayal chaq releb'l iq' yookeb' chi chalk k'iila o'q'ob' 
chi aj puub' kama' li sib', ut maajun nach'inank xch'ool sa' xyanqeb'. 

32K'aru taayeemanq reheb' li xtaql eb' laj Filistea li te'chalq qik'in? Taayeemanq 
reheb' naq li Qaawa' kik'ojob'ank re Sión ut aran te'xkol rib' li neb'a' wankeb' sa' 
li xtenamit li Yos. 

Is 15 

Li rahilal li te'xk'ul eb' laj Mohab 

1A'an a'in jun li esil chirix Mohab. Chiru jun q'oqyink ajwi' xsache'k li tenamit Ar 
ut Kir, ut ch'anch'o xkanaak li na'ajej Mohab. 

2Eb' li wankeb' Dibón xkoheb' chi yaab'ak sa' li tijob'aal wank chi tzuul; ut eb' laj 
Mohab xyot'e'k xch'ooleb' xb'aan li nimla rahilal li xe'xk'ul li tenamit Nebo ut 
Mádaba. Chixjunileb' xe'xjo li rismal xjolomeb' ut li xmacheb'. 

3Xe'xk'e q'es ruhil t'ikr chirixeb'; sa'eb' li k'ayiil ut sa' xb'eeneb' li ochoch 
chixjunileb' jiiq' wi' xch'ooleb' chi yaab'ak. 

4Japjookeb' re laj Jesbón ut eb' laj Elalé: li xyaab' xkuxeb' na'ab'imank toj Yahás. 
Eb' laj puub' re Mohab neke'siksotk ajwi' xb'aaneb' xxiw ut natentotk li 
raanmeb'. 

5Naraho'k linch'ool chirix Mohab; eb' li wankeb' aran xkoheb' eelel toj Sohar, 
Eklat-Selisiyá. Naq yookeb' chi taqsink Luhit, k'ajo'eb' li xyaab', neke'ruk' wi' li 
xya'al ruheb' naq yookeb' chi xik Joronáhin. 

6Xchaqik li ha' li wank Nimrín, joxk' aj chik li ch'och' ut xchaqik li pim: maab'ar 
chik natawmank li raxpim. 

7Xe'xxok li k'a'aq re ru wank reheb', li xkanaak chiruheb', ut xe'xk'am chirixeb' 
toj junpak'al li xNima'il li Salche'. 

8Li yaab'ak xsutunk sa' chixjunil xteepal Mohab; li xq'oqeb' na'ab'imank toj 
Ekláhin ut toj Beher-Elín xwulak li xyaab'eb'. 

9Us ta ak nujenaq chi kik' li ha' wank Dimón, ab'an toj wank rahilal tintaqla chaq 
sa' xb'eeneb' laj Dimón: jun kaqkoj taachoyoq reheb' laj Mohab li xe'kole'k, ut 
tixnuq'eb' li toj wanqeb' sa' li na'ajej a'an. 

Is 16 

Li xtz'aamahomeb' laj Mohab 

1Ex aj Mohab li wankex sa' li chaqich'och' re Selá, taqlahomaq eekarneer re li 
awab'ej li wan chaq Sión. 

2Chanchaneb' li xik'anel xul li xe'isiik sa' li xsukeb', jo'kaneb' laj Mohab chi 
q'axonk junpak'al li nima' Arnón. 

3Neke'xye re li tenamit Judá: “K'uub'an chiqix ut sik' chanru toohaakol; 
choohaamuheela naq yooq xtiqwal li saq'e, jo' tawi' x'aak'ab'o'k ru li kutan. 
Kuupu rub'el laawankil eb' li yo raanilasinkileb' ut maaq'axtesiheb' li yookeb' chi 
elelik. 

4K'e rochochnaaleb' laj Mohab li xe'isiik chaq sa' li xtenamiteb'; k'uleb' aawik'in 
ut muqeb' chiruheb' laj sachonel”. Naq maajunaq chik aj rahob'tesinel ut akaq 
xraqe'k li raaxiik', naq ak x'elk laj tawasinel sa' li tenamit, 

5toja' naq jun sa' xyanqeb' li ralal xk'ajol laj David taa'ok cho'q awab'ej, 
taa'awab'ejinq rik'in chaab'ilal ut tiikilal, tixk'e xch'ool chi xsik'b'al li yaal ut 
seeb'aq xk'a'uxl chi raqok aatin jo' xk'ulub' li junjunq. 

6Ak qab'ihom resil li xq'etq'etil eb' laj Mohab: q'etq'eteb', josq' aj winqeb' ut 
neke'xnimob'resi li xwankileb' chi maak'a' rajb'al. 

7Jo'kan naq chixjunileb' laj Mohab te'yaab'aq chirix li xtenamiteb'; chi ra sa' 
xch'ooleb' te'jultiko'q reheb' li k'uluj yiib'anb'il rik'in uub' ke'xtzeka chaq aran 
Kir-Jaréset. 

8Xb'aan naq xchaqik li awimq re Jesbón, jo'kan ajwi' eb' li xna'aj li uub' re Sibmá: 
xe'yeq'iik xb'aaneb' li xyuwa'ileb' li tenamit, li xe'sachok re li chaab'il awimq li 

nawulak toj sa' li tenamit Jaser, nokox'elq toj sa' li chaqich'och' ut nokoxnume'q 
toj junpak'al li palaw. 

9Jo'kan naq ok we chi yaab'ak chirix li awimq re Sibmá ut Jaser; k'ajo'aq ajwi' li 
xya'al wu chirix Jesbón ut Elalé, xb'aan naq maak'a'aq chik li q'olok aran xb'aan li 
yalok. 

10Ink'a' chik taawanq li sahil ch'oolejil ut li b'ichank sa' xna'ajeb' li awimq; 
maak'a'aq chik li japok e xb'aan li ninq'ehik. Ink'a' chik taayatz'e'q li uub' re naq 
wanq b'iin ut maajun chik b'ich taa'ab'imanq aran. 

11Jo'kan naq nachiq'lok xsa' linsa' xb'aan Mohab ut nayot'e'k li waanm chirix Kir-
Jaréset. 

12Us ta te'xtawasi rib'eb' laj Mohab chi taqsink toj sa' xb'eeneb' li tzuul ut te'tijoq 
aran jo' ajwi' sa' li xtijob'aaleb', maak'a' rajb'al naq te'tz'aamanq te'elajinq. 

13A'aneb' a'in li aatin kixye chaq li Qaawa' chirixeb' laj Mohab junxil. 

14Ut anaqwan li Qaawa' naxye chi jo'ka'in: “Sa' oxib' chihab', jo' xchihab' li 
nakutanib'k, eb' laj Mohab taasache'q li xwankileb'. Us ta jwal naab'aleb', ab'anan 
jun ch'ina ch'uuteb' aj chik te'kole'q ut maak'a' chik te'ok wi'”. 

Is 17 

Li raqb'a aatin chirixeb' laj Damaask ut eb' laj Israel 

1Xyehom li Qaawa' chirix Damaask: “Damaask moko tenamitaq ta chik, xb'aan 
naq tkanaaq chi tub'tuukil pek. 

2Eb' li tenamit sa' xteepal Siria te'kanab'aaq chi junajwa ut te'sutq'iiq cho'q 
xna'ajeb' li ketomq; aran te'hilanq eb' li xul ut maajun taaxib'esinq reheb'. 

3Taajuk'manq xwankil laj Efraín, ut li x'awab'ejihom Damaask taa'oso'q; eb' laj 
Siria li te'kole'q, maak'a'aqeb' chik xloq'al jo'keb' laj Israel -chan li Nimajwal Yos-. 

4“Sa' li kutan a'an taasache'q xloq'al laj Jakob ut maak'a'aq chik li xb'ihomal. 

5Taak'ulmanq kama' naq laj setonel naxxok chi joob' li awimq, naxch'ot li ru 
malaj naxxok li triiw sa' xtaq'ahil Refaín: 

6aran junes roq awimq aj chik taakanaaq. Taak'ulmanq jo' naq najiliik li ru eb' li 
oliiw chi che': wiib' oxib' aj chik nakanaak chiru li xmisik', kaahib' malaj oob'aq li 
ru natawmank chiru li xche'el”, chan li Qaawa', li xYos laj Israel. 

7Sa' li kutan a'an li winq tixtaqsi li rilob'aal chiru Li kiyoob'tesink re ut taaril ru li 
xSant laj Israel. 

8Ink'a' chik te'iloq wan wi' li xyiib'ahomeb', chi moko te'xka'ya chik li k'aru 
ke'xyiib' rik'in ruq'eb': a'eb' li xtoon che' ut eb' li artal nak'atmank wi' li pom 
chiru li xyoseb'. 

9Sa' li kutan a'an te'kanab'aaq li tenamit jo' naq ke'kanab'aak li xtenamiteb' laj 
Amor ut laj Jib chiruheb' laj Israel: nakirirnak ut chaqich'och' te'kanaaq wi'. 

10Xb'aan naq xatz'eqtaana li Yos, laj kolol aawe, ut xsachk sa' laach'ool naq A'an li 
nak'ehok aakawilal. Jo'kan naq xawaw eb' li ch'ina'usil awimq rik'in jalanil iyaj li 
chalenaq sa' ab'l tenamit. 

11Chiru jun kutan xawil chi moqk li awimq, sa' xkab' li kutan xawil chi atz'umak, 
ab'anan naq taachalq li yajel, taa'tz'umaaq ut q'axal nimaq chik li rahilal 
taak'ulmanq. 

12Japeb' chaq re eb' li k'iila poyanam chi chalk, chanchan xyaab' li xkaw oq li 
palaw naq neke'xjap chaq reheb'. Neke'tenlok chaq chi chalk eb' li poyanam, jo' 
naq nakilinb'ak xyaab' li b'ut'iha'. 

13Ab'anan naq li Yos tixq'useb' chi kaw, eelel te'xik chi najt ut te'aanilasiiq jo' naq 
na'apuuk li mul xb'aan li iq' toj sa'eb' li tzuultaq'a, chanchanaqeb' xmuqyax li 
kaqsut-iq'. 

14Xiwajelaq rilb'aleb' naq taa'ewuuq, ab'anan naq taahik'e'q, maajunaqeb' chik. 
Jo'ka'in naq te'oso'q eb' li neke'rahob'tesink qe; a'in toxe'raqe'q wi' li 
neke'elq'ank li k'aru qe. 

Is 18 

Li rahilal li te'xk'ul eb' laj Etiopía 

1Ra chaalel sa' xb'een li tenamit li wank toj junpak'al eb' li nima' re Etiopía, 
b'arwi' na'ab'imank xyaab'eb' li k'iila suq; 

2a'an li tenamit li nataqlank reheb' li xtaql chiru ha' sa' kok' jukub' yiib'anb'ileb' 
rik'in b'ayl. Ex taql, ayuqex chi junpaat wankeb' wi' li poyanam najteb' xteram ut 
ch'ina'us neke'ilok, li jwal xiwajel ruheb' chalen chaq junxil. Ayuqex rik'in li 
tenamit jwal kaweb' rib' chi yalok ut sutsuukeb' xb'aaneb' li nima'. 

3Chejunilex li wankex junsut junrub'el choxa, chex'iloq naq taataqsiiq li eetalil sa' 
xb'eeneb' li tzuul, chex'ab'inq naq taayaab'asimanq li pur. 

4Xb'aan naq jo'ka'in kixye we li Qaawa': “Maak'a' tinye ut yal tin'iloq chaq toj sa' 
linna'aj, jo'kaqin xtiqwal li saq'e sa' wa'leb', kama'aqin li xchu'ke sa' xq'ehil li 
q'olok. 

5Naq naraqe'k chi atz'umak li xtoonal li uub' ut naxtikib' uuchink chi toj maji' 
ajwi' naq'ano'k li ru, tinsaab'esi ru rik'in ch'iich', tinyok'i ut tinkuteb' chi najt eb' 
li ruq'. 

6Chixjunil taakanaaq cho'q reheb' li josq' aj xul sa'atqeb' li tzuultaq'a, cho'q 
xtib'eb' li so'sol ut eb' li josq' aj xul chiru li saq'ehil ut li hab'alq'e”. 

7Chiruheb' li kutan a'an taayeechi'imanq jun li mayej cho'q re li Nimajwal Yos 
xb'aaneb' li poyanam najteb' xteram ut ch'ina'us neke'ilok, li jwal xiwajel ruheb' 
chalen chaq junxil, a' li tenamit jwal kaweb' rib' chi yalok ut sutsuukeb' xb'aaneb' 
li nima'. Te'xk'am chaq xmayejeb' sa' li tzuul Sión b'arwi' naloq'oniik ru li Qaawa', 
li Nimajwal Yos. 

Is 19 

Li rahilal li te'xk'ul eb' laj Ejiipt 

1Xyehom li Qaawa' chirix Ejiipt: Ilomaq li Qaawa' naq xchalk sa' aanil sa' li 
tenamit Ejiipt, k'ojk'o chaq sa' xb'een jun li choql. Eb' li xyoseb' laj Ejiipt yo 
xxiweb' chiru li Qaawa', ut eb' laj Ejiipt neke'siksotk ajwi' chiru A'an. 

2“Tinchiq' xjosq'ileb' laj Ejiipt chirib'ileb' rib' -chan li Yos- ut li junjunq taayaloq 
rik'in li ras riitz'in: li wank ramiiw taayaloq rik'in li ramiiw, tenamit rik'in 
tenamit, ut awab'ejilal rik'in awab'ejilal. 

3Tinpo' xna'leb'eb' laj Ejiipt, ut ink'a' chik taach'olaaq li xk'uub'ahomeb'. Toja' 
naq te'xik chi patz'ok rik'in li xyoseb', rik'inatqeb' laj tuul, eb' laj q'e ut eb' li 
neke'tz'ilok rix chahim. 

4Tinq'axtesi Ejiipt sa' ruq' jun josq' aj winq; jun reemaaru aj awab'ej taanumtaaq 
sa' xb'eeneb'”, chan li Nimajwal Yos. 

5Taachaqiq li palaw ut taasachq li ha' re li nima' Nilo; 

6te'chaqiq ut te'chuho'q eb' li roqha' wankeb' Ejiipt, te'tz'umaje'q eb' li kaxlan'aj 
ut eb' li say. 

7Li pim ut li awimq li wankeb' chire li nima' talaje'chaqiq, te'kutiiq chi najt xb'aan 
li iq' ut maak'a' chik tkanaaq. 

8Eb' li neke'karab'k rik'in luchb'aq sa' li nima' Nilo te'raho'q xch'ool ut te'ok chi 
yaab'ak, ut eb' li neke'xkut li xyooyeb' taalajq li xmetz'eweb'. 

9Sachsooq xch'ooleb' li neke'q'inok liin, ut eb' laj tz'ulunel jo'wi' eb' laj kemonel 
te'mayoq li raanmeb'; 

10te'lub'je'q eb' laj kemonel ut eb' li neke'kutanib'k tkab'roxinq xch'ooleb'. 

11Relik chi yaal naq maak'a' xna'leb'eb' laj k'amol b'e re Sohán, ut eb' laj k'ehol 
xna'leb' laj Parahón maak'a' neke'ok wi'. Chan put ru naq nekeye re laj Parahón: 
“Ralal xk'ajolo eb' li wankeb' xna'leb', ralal xk'ajolo eb' li awab'ej ke'wank chaq 
najter”? 

12At Parahón, b'ar wankeb' laj k'ehol aana'leb', re naq te'xk'ut ut te'xch'olob' 
chawu li xk'uub'ahom li Nimajwal Yos chirix Ejiipt? 

13Xe'kaano' ruheb' li neke'jolomink re Sohán, xe'xb'alaq'i rib' li xninqaleb' ru 
winq re Nof, ut a'aneb' ajwi' laj k'amol b'e xe'sachb'esink re Ejiipt. 

14Li Qaawa' xpo'ok xna'leb'eb' re naq ink'a' us te'elq sa' li xk'anjeleb', jo'eb' li 
kalajenaq li nataktotk ut yo chi xxa'wankil rib'. 

15Ut maak'a' naru te'xb'aanu eb' laj Ejiipt, a' yaal ma li wankeb' xwankil malaj li 
kub'enaqeb' xwankil, eb' li b'ihom malaj eb' li neb'a'. 

Eb' laj Ejiipt te'xyot' xch'ool 

16Sa' li kutan a'an eb' laj Ejiipt chanchanaqeb' chik li ixq; siksootqeb' chiru li 
Nimajwal Yos naq A'an taaraj xtaqlankil chaq li rahilal sa' xb'eeneb'. 

17K'ajo'aq xxiweb' laj Ejiipt chiruheb' laj Judá! Rajlal naq taapatz'manq li 
xk'ab'a'eb' laj Judá, te'ok xxiw xb'aan naq taajultiko'q reheb' li xk'uub'ahom li 
Nimajwal Yos sa' xb'een Ejiipt. 

18Sa' ajwi' li kutan a'an oob' reheb' li tenamit sa' xteepal Ejiipt te'aatinaq jo'eb' laj 
Kanahán ut te'xye xjurament sa' xk'ab'a' li Qaawa', li Nimajwal Yos; ut jun reheb' 
li tenamit a'an tixk'ab'a'in: “Xtenamit li Saq'e”. 

19Sa' li kutan a'an taawanq jun x'artal li Qaawa' aran Ejiipt ut, sa' xnub'ajlil li 
tenamit, taaxaqab'aaq jun li loq'laj pek re xk'eeb'al xloq'al li Qaawa'. 

20A'anaq jun reetalil ut xpatz'b'al li Nimajwal Yos sa' xyanqeb' laj Ejiipt. Naq 
te'xpatz' xkolb'aleb' sa' ruq'eb' li neke'rahob'tesink reheb', li Qaawa' tixtaqla 
chaq jun aj kolonel li taatenq'anq reheb' ut tixkoleb'. 

21Nawnooq ru li Qaawa' Yos xb'aaneb' laj Ejiipt ut eb' a'an te'xnaw ru li Qaawa' 
sa' li kutan a'an. Te'xloq'oni ru ut te'mayejaq chiru; ut wi wank k'aru te'xyeechi'i 
re li Yos, te'xb'aanu ajwi'. 

22Li Qaawa' tixrahob'tesiheb' laj Ejiipt, ab'an tixk'irtasiheb' wi' chik. Eb' a'an 
te'xyot' xch'ool ut te'xjal xk'a'uxl chiru li Yos, ut A'an taaruxtaana ruheb' ut 
tixk'irtasiheb'. 

23Sa' li kutan a'an taawanq jun nimb'e taa'elq Ejiipt toj Asiria: eb' laj Asiria 
te'ruuq chi xik Ejiipt, jo'kaneb' ajwi' eb' laj Ejiipt te'xik Asiria; xkab'ichaleb' li 
tenamit a'an te'k'anjelaq chiru li Yos. 

24Sa' li kutan a'an li tenamit Israel, Ejiipt ut Asiria junajaqeb' aj chik, re naq 
osob'tesinb'ilaq li ruuchich'och' sa' xk'ab'a'eb'.  

25Ut te'osob'tesiiq xb'aan li Nimajwal Yos chi jo'ka'in: “Osob'tesinb'il taxaq Ejiipt 
lintenamit, jo' ajwi' Asiria li kink'uub' rik'in wuq'; osob'tesinb'ilat taxaq Israel, li 
tz'aqal intenamit”, cha'aq li Yos. 

Is 20 

Asdod taa'eechaniiq 

1Sa' jun kutan laj Sargón, awab'ej re Asiria, kixtaqla li xjolomileb' laj puub' aran 
Asdod, ut a'an kiyalok rik'in li tenamit ut kireechani. 

2Toja' naq li Qaawa' ki'aatinak chi xtz'uumal re laj Isaías, ralal laj Amós, ut kixye 
re chi jo'ka'in: “Isi li q'es ruhil t'ikr li wank chawix ut isi ajwi' laaxaab'”, chan. Laj 
Isaías kixb'aanu chi jo'kan, ut kiwank chi maak'a' raq' ut chi maak'a' xxaab'. 

3Chirix chik a'an li Qaawa' kixye: “Laj Isaías, laj k'anjel chiwu, xwank chi maak'a' 
raq' chi moko xxaab' chiru oxib' chihab', a'an reetalil ut resilal cho'q reheb' laj 
Ejiipt ut eb' laj Etiopía. 

4Jo'kan ajwi' li awab'ej re Asiria tixchapeb' laj Ejiipt ut eb' laj Etiopía, a' yaal ma 
cheek malaj saajil poyanam, ut tixk'ameb' sa' jalanil tenamit chi maak'a'aq raq'eb' 
chi moko xxaab'eb', tik t'ust'uuqeb' chi junajwa, re xk'utb'al xxutaaneb'. 

5Eb' li poyanam te'sachq xch'ool ut te'xutaanaq xb'aaneb' laj Etiopía, li 
royb'enihomeb', ut xb'aaneb' laj Ejiipt, li xkawub' raj xch'ooleb'. 

6Chiruheb' li kutan a'an, eb' li poyanam li wankeb' chire li palaw sa' xteepal 
Filistea, te'xye: «Ilomaq chanru xkanaak li tenamit li kaw wi' li qach'ool, li 
xqapatz' wi' qatenq'ankil re raj tooxkol chiru li awab'ej re Asiria. Ut anaqwan 
chanru tookole'q laa'o?», cha'qeb'”. 

Is 21 

Xsachik Babilonia 

1Resilal li rahilal tixk'ul li chaqich'och' wank chire li palaw: Jo' li kaqsut-iq' 
nanume'k Nejeb, jo'kan ajwi' yo chaq chi chalk li nimla rahilal sa' li chaqich'och', 
sa' li tenamit xiwajel ru. 

2Q'axal xiwajel rilb'al li moy u xk'utb'esiik chiwu: laj b'alaq' naxyal xq'e chi 
b'alaq'ik ut laj sachonel yo chi sachok. Ayuqex chi yalok, ex aj Elam! Sutomaq li 
tenamit, ex aj Media! Maak'a' chik ilok toq'ob'aal u anaqwan. 

3Jo'kan naq naxiwak xsa' linsa', nachalje'k inrahilal jo' li ixq ok re chi alank, 
nasachk inna'leb' xb'aan xrahil linch'ool ut k'ajo' naq ninxiwak xb'aan li nawil. 

4Tik xsachk inna'leb' ut nachalk ke chiwix xb'aan linxiw; xiwajel aj chik cho'q we 
naq na'ewuuk ut ink'a' chik sa wankin naq na'ok li q'oqyink. 

5Ak xkawresiik li tzekemq, ak xhelmank li t'ikr chiru li meex, ak yo li wa'ak ut li 
uk'ak. Xaqlinqex chi yalok, ex aj jolominel, ut ji'omaq ru li ch'iich' nekekol wi' 
eerib'! 

6Xb'aan naq jo'ka'in kixye we li Qaawa': “Ayu ut xaqab' junaq aj k'aak'alehom re li 
tenamit li taayehoq resil chixjunil li k'aru taaril. 

7Wi taarileb' li b'eleb'aal ch'iich' kelonb'ileb' chaq xb'aan junq sumal chi kawaay, 
malaj taarileb' li winq yooqeb' chi chalk chirix b'uur malaj kameey, chixk'eeq 
reetal chi us”. 

8Ut laj k'aak'alenel kixjap re chi xyeeb'al: “Sa' linna'aj wankin rajlal kutan, at 
Qaawa', ut ninjor li q'oqyink chi k'aak'alenk arin. 

9We' chaq jun li b'eleb'aal ch'iich' kelonb'il chaq xb'aan jun sumal chi kawaay”, 
chan. Toja' naq jun chik li winq kixye: “X'oso'k, x'oso'k li tenamit Babilonia. Ut 
chixjunileb' li xjalam u li xyoseb' xlaje'puk'iik chiru ch'och'”, chan. 

10Ex intenamit, q'axal ra xek'ul jo' na'uxk re li triiw nayeq'iik re risinkil li rix. Li 
k'aru xwab'i rik'in li Nimajwal Yos, li xYos laj Israel, a'an ajwi' li xinnumsi chawu. 

Li rahilal li tixk'ul Edom 

11Resilal li rahilal tixk'ul li tenamit Edom: Jun li winq kixpatz' chaq we toj Seír: 
“At aj k'aak'alenel, jo'q'e honal wanko re li q'oqyink? At aj k'aak'alenel, jo'q'e 
honal wanko re li q'oqyink?”, chan. 

12Ut laj k'aak'alenel kixye: “Ak saqewk re, ab'anan chalk wi' chik re li q'oqyink. 
Wi teeraj patz'ok, patz'onqex, ab'an sutq'inqex chaq wi' chik”. 

Li rahilal li tixk'ul Arabia 

13Resilal li rahilal tixk'ul Arabia: Laa'ex aj Dedán li nekenumsi li q'oqyink 
sa'atqeb' li junesal na'ajej re Arabia, 

14elqex chaq chi xk'eeb'al ruk'a' li taachaqiq re. Laa'ex li wankex sa' xteepal 
Temá, elqex chaq chi xk'eeb'al xtzekemq li yo chi elelik. 

15Xb'aan naq yookeb' chi elelik chiru li kamk ut li nimla yalok, chiru li q'esnal 
ch'iich' ut li simaj li ak yo'oon wank. 

16Jo'ka'in xyehom we li Qaawa': “Sa' jun chihab', jo' xchihab' li nakutanib'k, 
taa'oso'q chixjunil li xloq'al Kedar. 

17Ut ink'a' chik k'iheb' laj Kedar te'kanaaq, li jwal kaweb' rib' chi kutuk rik'in 
simaj”, chan. A' li Qaawa', li xYos laj Israel, xyehok chi jo'kan. 

Is 22 

Li rahilal li tixk'ul Jerusalén 

1Resilal li rahilal chaalel sa' xb'een li xTaq'ahil li Moy u. K'aru xek'ul chejunilex 
anaqwan naq xextaqje'k sa' xb'eeneb' li ochoch, 

2laa'ex li tenamit q'axal sa sa' eech'ool junxil ut junes choqink ut ninq'ehik 
nekeb'aanu? Eb' li kamenaq sa' eeyanq ink'a' xe'kamsiik chi q'esnal ch'iich', chi 
moko xe'kamk sa' li yalok. 

3Chixjunileb' li neke'jolomink eere junxikikeb' naq xe'elelik chiru li simaj re 
xkolb'aleb' rib', ut xe'chape'k naq yookeb' chi xik us ta ak najt xe'wulak. 

4Jo'kan naq xinye: “Elenqex chiwu ut kanab'omaqin injunes chi yaab'ak xb'aan 
xrahil linch'ool; meech'i'ch'i'i eerib' chi xk'ojob'ankil li waanm xb'aan li roso'jik 
lintenamit”, chankin. 

5Xb'aan naq xwulak xkutankil li rahilal, li juk'uk ut li sachok taqlanb'il chaq 
xb'aan li Qaawa', li Nimajwal Yos. Sa' xTaq'ahil li Moy u yookeb' chi xjuk'b'al li 
suttz'ak ut li xyaab' kuxej xwulakje'k toj sa'eb' li tzuul chi xsutam. 

6Eb' laj Elam xe'xkawresi xna'aj li xsimajeb', eb' laj Aram xkoheb' chirix kawaay 
ut eb' laj Kir xe'risi chaq li xkolb'al rib'eb'. 

7Li xch'ina'usal laataq'a xnujak chi b'eleb'aal ch'iich', ut li wankeb' chirix kawaay 
xe'xtzolob' rib' chire rokeb'aal li tenamit. 

8Chi jo'kan xjuk'e'k chixjunil li neke'xkol wi' rib' eb' laj Judá. Sa' li kutan a'an 
laa'ex xeril li ochoch sa' li k'iche' li nak'uulaak wi' li k'a'aq re ru na'uxk wi' li 
yalok. 

9Xek'e ajwi' reetal naq li xtenamit laj David naab'al chik xhopolal ut xk'atzal; ut 
xexok li ha' sa' li kumb' li wank taq'a. 

10Toja' naq xerajla eb' li ochoch wank Jerusalén, ut naab'al li kab'l xejuk' re 
xkawub'resinkil li xsuttz'akil li tenamit. 

11Sa' xyanqeb' li suttz'ak xeyiib' jun li kumb' re xxokb'al li ha' li wank sa' li q'eel 
kumb'. Ab'anan ink'a' xek'e reetal naq a' li Qaawa' kib'aanunk re chixjunil a'an, ut 
ink'a' xek'oxla ani kik'uub'ank re a'an chalen chaq junxilaj. 

12Sa' li kutan a'an li Nimajwal Yos xexb'oq chi yaab'ak ut chi q'oqonk, re teejo li 
rismal leejolom ut xk'eeb'al cherix li q'es ruhil t'ikr. 

13Ab'anan laa'ex sa chik sa' leech'ool ut yookex chi ninq'ehik, yookex chi kamsink 
wakax ut karneer, junes tiwok tib' ut uk'ak b'iin nekeb'aanu: “Wa'aqo ut uk'aqo 
xb'aan naq wulaj kab'ej tookamq”, -chankex-. 

14Toja' naq li Qaawa', li Nimajwal Yos, xye we: “Li maak a'in ink'a' taakuymanq 
toj reetal toxexkamq”, chan li Nimajwal Yos. 

Risinkil sa' xk'anjel laj Sebná 

15Jo'ka'in kixye we li Nimajwal Yos: “Ayu rik'in laj Sebná, laj ilol re li rochoch li 
awab'ej, 

16li yo xyiib'ankil xmuqleb'aal chi tzuul ut yo xpikb'al sa' li pek cho'q xmuheb'aal, 
ut ye re: «K'aru nakab'aanu arin? Ani xyehok aawe naq xayiib' aamuqleb'aal arin? 

17Li Qaawa' tatxkut chi najt, tatxchap wi' chik chi kaw 

18ut tatxtolk'osi chiru li helhookil ch'och' jo' na'uxk re li b'olotz. Aran tatkamq ut 
toxe'raqe'q laab'eleb'aal ch'iich' nakanima wi' aawib', ut taak'e sa' xutaan laj 
eechal aawe. 

19Laa'in tatwisi sa' laana'aj ut tinmaq' chawu laak'anjel. 

20«Sa' li kutan a'an tinb'oq chaq laj Eliakín, laj k'anjel chiwu, a' li ralal laj Jilkías. 

21Tintiqib' rik'in laab'aatal, tinb'ak' li xsa' rik'in laak'aamal sa' ut tinq'axtesi sa' 
ruq' laawankil. A'anaq jun yuwa'b'ej cho'q reheb' laj Jerusalén ut cho'q reheb' li 
ralal xk'ajol laj Judá. 

22Tinq'axtesi sa' ruq' li xlaawil li xjunkab'al laj David: wi a'an natehok, maajun 
chik taatz'apoq; wi a'an natz'apok, maajun chik taatehoq. 

23Tink'ojob' sa' li xwankil chi junajwa jo' junaq klawx t'ojb'il sa' kawil tz'ak, ut 
a'anaq li xyo'leb'aal xloq'al chixjunileb' li rech'alal. 

24Rik'in a'an te'yo'oninq chixjunileb' li wankeb' sa' rochoch li xyuwa', jo' ajwi' eb' 
li ri xmam, jo'aq li xt'uyleb'aal eb' li sek' ut eb' li uk'al. 

25«Ab'anan sa' li kutan a'an -chan li Nimajwal Yos-, taaq'unaaq li klawx a'in ut 
taa'isiiq sa' li kawil tz'ak, ut chixjunil li k'a'aq re ru t'uyt'uuq chiru taat'ane'q ut 
kok'putz' tkanaaq»”. 

Is 23 

Li rahilal te'xk'ul Tiro ut Sidón 

1Resilal li rahilal tixk'ul li tenamit Tiro: Yaab'anqex, ex jukub' re Tarsis, xb'aan 
naq xjuk'e'k li na'ajej nekexhilank wi'. Naq yookeb' chaq chi sutq'iik Kitim, 
xe'rab'i resil a'in. 

2Tz'uyinqex, ex aj yakonel re Sidón, laa'ex li wankex chire li palaw, nekexnume'k 
toj junpak'al a'an ut neketaqla laj k'anjel cheru, chiru li ha' k'ajo' xnimal. 

3Xetaw eeb'ihomal aran Ejiipt, rik'in li triiw na'elk chaq chire li nima' Nilo, ut 
xek'ayihatq reheb' chixjunil li tenamit. 

4Chatxutaanaq, a Sidón, li kawub'resinb'il tenamit chire li palaw, xb'aan naq 
taawulaq xq'ehil naq taaye chi jo'ka'in: “Ink'a' chik wankin sa' yu'am, maajun 
chik ink'uula'al xwank; ink'a' chik ninch'oolanink teelom al chi moko 
nink'iiresink ixqa'al”. 

5Naq eb' laj Ejiipt te'rab'i resil li xsachik Tiro, k'ajo' naq taamayoq xch'ooleb'. 

6Ut te'xye: “Ayuqex Tarsis -cha'qeb'- ut tz'uyinqex laa'ex li wankex chire li 
palaw”. 

7Ma ink'a' tab'i' a'in li tenamit li jwal najter kik'ojob'amank, li junelik sa sa' 
xch'ooleb' ut toj najt neke'wulak chi na'ajunk li xpoyanamil? 

8Ani xk'uub'ank re li rahilal a'in sa' xb'een Tiro, li xchaq'alil ut xnimal ru tenamit? 
Eb' laj yakonel aj araneb' junes xninqaleb' ru winq, ut k'eeb'ileb' xwankil sa' 
chixjunil li ruuchich'och'. 

9A' li Nimajwal Yos xk'uub'ank re a'in re xsachb'al li xq'etq'etil Tiro chirix li 
xnimal xloq'al ut re xkub'sinkileb' xwankil li neke'xnima rib' sa' ruuchich'och'. 

10K'anjela ru laach'och', a Tarsis, xb'aan naq maak'a' chik li hilob'aal jukub'. 

11Li Qaawa' xye' li ruq' sa' xb'een li palaw, xjuk' xwankileb' li awab'ej ut xk'e chi 
sache'k eb' li kawub'resinb'il ochoch re Kanahán. 

12Ut xye re li Tenamit Sidón: “Misaho'k chik aach'ool, at muxb'il tuq'ixq. Waklin 
ut ayu Kitim; ab'anan chi moko aran tatwanq sa' tuqtuukilal”. 

13Ilomaq chanru xkanaak Kaldeha: moko tenamit ta chik; eb' laj Asiria 
xe'q'axtesink re li na'ajej a'an reheb' li josq' aj xul. Xe'yiib'ank ochoch najteb' 
xteram re ok sa' li tenamit; xe'xjuk'i eb' li kawub'resinb'il ochoch ut po'lem chik 
xkanaak chixjunil. 

14Yaab'anqex, ex jukub' re Tarsis, xb'aan naq xjuk'e'k li kawub'resinb'il na'ajej 
kaw wi' eech'ool. 

15Toja' naq li tenamit Tiro ink'a' chik taapatz'manq chiru lajeeb' xkaak'aal 
chihab'. Jo' xnajtil roq xyu'am junaq awab'ej, naq taaraqe'q li lajeeb' xkaak'aal 
chihab' a'an, taayeemanq chirix Tiro li k'aru nab'ichamank chirix li ixq aj 
yumb'eet: 

16“Chap laa'aarp ut suti li tenamit, at aj yumb'eet li maajun chik napatz'ok aawe. 
Wajb'an chi chaab'il ut b'ichan chi us; mare anchal tatpatz'e'q wi' chik”. 

17Naq akaq xnume'k li lajeeb' xkaak'aal chihab', li Qaawa' trula'ani li tenamit 
Tiro, ut a'an tixtikib' wi' chik yakok ut tixk'ayi wi' chik rib' reheb' chixjunil li 
tenamit sa' ruuchich'och', jo' naxb'aanu laj yumb'eet. 

18Ab'an li tumin li tixtaw, taaq'axtesimanq re li Qaawa'. Ink'a' chik taak'uulaaq, 
taak'eemanq b'an cho'q reheb' laj k'anjel chiru li Qaawa', re naq te'tzekanq chi us 
ut te'xtiqib' rib' rik'in chaab'il aq'ej. 

Is 24 

Li xraqb'a aatin li Qaawa' Yos 

1Ilomaq, li Qaawa' ok re chi xsachb'al li ruuchich'och': tixyamtesi, tixchiq'le ru ut 
tixcha'cha'i chixjunileb' li poyanam. 

2Juntaq'eet li rahilal te'xk'ul laj tij ut li tenamit, laj mun jo' ajwi' laj eechal re; li 
moos ixq jo' ajwi' laj eechal re; li nak'ayink ut li naloq'ok; li nato'onink ut li 
nak'ehok to'; li nak'asok ut li nak'ehok k'as. 

3Taasache'q chi junajwa li ruuchich'och', tik maak'a' chik tkanaaq chiru, xb'aan 
naq jo'kan xyehom li Qaawa'. 

4Ra rilb'al li ch'och' naq yo chi chaqik ru, li ruuchich'och' yo chi oso'k ut chi 
sachk; k'ajo' naq ra sa' xch'ool chixjunil li choxach'och'. 

5Xmuxe'k ru li ch'och' xb'aaneb' li poyanam, xb'aan naq ink'a' xe'xpaab' li 
chaq'rab', xe'xq'et b'an raatin li Qaawa' ut xe'xsach xwankil li loq'laj Sumwank. 

6Jo'kan naq li xmajewahom li Yos xchalk sa' xb'een li ruuchich'och', xsache'k ru 
chixjunil ut eb' li poyanam yookeb' chi k'uluk rahilal. Xb'aan li xmaa'usilaleb' 
yookeb' chi oso'k li tenamit ut yal wiib' oxib' aj chik xe'kanaak. 

7Xlajk li b'iin ut xe'chaqik li xtoonal li uub'; k'ajo' xrahil xch'ooleb' li sa xe'wank 
junxil. 

8Ink'a' chik neke'eek'ank eb' li wajb', ink'a' chik na'ab'iik xyaab' li aarp ut xraqe'k 
li xsahil xch'ooleb' li neke'ninq'ehik. 

9Maajun chik na'uk'ak b'iin naq yo li b'ichank, ut jwal k'a aj chik li uk'a' cho'q 
reheb' li neke'uk'ak. 

10Xjuk'mank li tenamit ut xkanaak chi po'lemil, saq tz'apink aj chik eb' li ochoch 
ut maajun chik naru chi ok chisa'. 

11Neke'yaab'ak li poyanam sa'atqeb' li b'e xb'aan xmajelal li b'iin; x'oso'k 
chixjunil li sahil ch'oolej ut xraqe'k li sahil wank sa' ruuchich'och'. 

12Junaatal xkanaak li tenamit, ut kok' taq much' xkanaak li okeb'aal. 

13Sa' chixjunileb' li tenamit li wankeb' sa' ruuchich'och' taak'ulmanq jo' naq 
nach'oxe'k ru li oliiw, malaj jo' naq nasakoniik ru li uub' sa' xraqik. 

14Eb' li te'kole'q te'xjap re xb'aan xsahil xch'ooleb' sa' xk'ab'a' li xnimal xloq'al li 
Qaawa', chalen chaq toj chire li palaw. 

15Jo'kan ajwi' sa' xjayal releb'l saq'e ut sa'eb' li tenamit wankeb' sa' sutha', 
taaterq'usiiq xk'ab'a' li Qaawa', li xYos laj Israel. 

16Sa' xkaaxukuutil li ruuchich'och' naqab'i li b'ichank: “Chinimaaq xloq'al li jwal 
tiik xch'ool”. A'ut laa'in xinye: “Toq'ob' xaq wu, toq'ob' xaq wu, xin'oso'k!”. Eb' laj 
b'alaq' yookeb' chi b'alaq'ik, ut k'ajo' li maa'usilal neke'xb'aanu! 

17Li xiwak, li jul ut li ra'al na'oyb'enink eere laa'ex li wankex sa' ruuchich'och'. 

18Li ani ink'a' taakamq xb'aan li xxiw toxt'ane'q sa' li jul; ut li taa'elq chaq sa' li jul 
toxt'ane'q sa' li ra'al. Taateeq'uuq li choxa ut taachalq chaq li b'ut'iha', ut 
te'chiq'chiq'iiq eb' li roqechal li ruuchich'och'. 

19Li ruuchich'och' taa'eek'asiiq sa' xna'aj, taapuk'e'q, taa'itz'e'q toj reetal 
kok'putz' taakanaaq. 

20Taktotq aj chik li ruuchich'och' jo' junaq kalajenaq, ut taat'uyleeq jo' na'uxk re li 
ab'. K'ajo' raalal li maak sa' xb'een: taat'ane'q ut ink'a' chik taawakliiq. 

21Sa' li kutan a'an li Qaawa' taaraqoq aatin sa' xb'eeneb' li wankeb' xwankil 
taqe'q sa' li choxa, ut arin taq'a, sa' xb'eeneb' li wankeb' xwankil sa' 
ruuchich'och'. 

22Tixch'utub', tixtuub' chixjunileb' ut tixtz'apeb' sa' tz'alam chiru k'iila chihab', ut 
moqon chik te'k'ehe'q sa' tojb'amaak. 

23Naq li Qaawa', li Nimajwal Yos, taa'awab'ejinq sa' li tzuul Sión ut Jerusalén, li po 
ut li saq'e te'q'oqyino'q ru ut eb' laj k'amol b'e te'ril li xloq'al li Qaawa'. 

Is 25 

B'ich re b'anyoxink 

1At Qaawa', laa'at linYos; ninnima aawu ut ninterq'usi laak'ab'a' xb'aan naq 
xab'aanu xninqal sachb'ach'oolej, k'oxlanb'ileb' chi us chalen chaq junxil; q'axal 
paab'ajel laak'a'uxl ut k'ojk'o xwankil. 

2Xakok'putz'i li tenamit, ut eb' li kawub'resinb'il na'ajej po'lem xakanab'. Xajuk' li 
rochocheb' li xik' neke'ilok qe ut maahoon wulaj chik taakab'laaq. 

3Jo'kan naq jun tenamit jwal kaw rib' neke'xk'e aaloq'al, ut eb' li poyanam li jwal 
josq'eb' neke'xxiwa aawu. 

4Xb'aan naq chanchanat jun saqoonak cho'q re li lub'lub', laa'at xkawub' xch'ool li 
neb'a' naq wank sa' rahilal, laa'at nakatkolok chiru li hab' ut nakatmuheelank 
chiru xtiqwal li saq'e. Eb' li josq' aj poyanam chanchaneb' li b'ut'iha' sa' li 
hab'alq'e 

5malaj kama' xtiqwal li saq'e sa' chaqich'och'. Ab'an laa'at nakakub'si xwankileb' 
laj ab'l tenamit jo' naq nakakotz xtiqwal li saq'e rik'in li choql, ut nakach'anab' 
xb'icheb' laj rahob'tesinel. 

Li xninq'e li tiikeb' xch'ool 

6Sa' li tzuul Sión li Nimajwal Yos tixyeechi'i jun ninq'e cho'q re chixjunileb' li 
tenamit; tixk'uub' sahil tzekemq rik'in najter b'iin ut tixk'e chaab'il tib' ut 
sununkil b'iin. 

7Sa' li tzuul a'in taarisi li t'ikr natz'apok re chixjunileb' li poyanam, taarisi li 
xrahileb' xch'ool chixjunileb' li tenamit; 

8ut tixsach chi junajwa xwankil li kamk. Li Qaawa' tixmes li xya'al ruheb' chixjunil 
li poyanam ut tixsach li xxutaan li xtenamit junsut junrub'el choxa. Li Qaawa' 
kiyehok re a'in. 

Taakub'siiq xwankil Mohab 

9Sa' li kutan a'an taayeemanq: “A'an a'in li qaYos li kaw wi' qach'ool re qakolb'al. 
A'an a'in li Qaawa' li xoo'oyb'enink wi': qanimaaq xloq'al ut chisaho'q li qach'ool 
xb'aan naq A'an xkolok qe”. 

10Li ruq' li Qaawa' taahilanq sa' xb'een li tzuul a'in, ab'an Mohab taayeq'iiq sa' 
oqej sa' li xna'aj jo' naq nayeq'iik li k'im sa' mul. 

11Mohab tixye' eb' li ruq' jo' naq li nanumxik naxye'b'e eb' li ruq'; ab'anan us ta 
tixyal xq'e chi xkolb'al rib', li Qaawa' tixsach ru li xq'etq'etil. 

12Tixjuk'eb' li kawub'resinb'il ochoch ut eb' li tz'ak najt xteram; tixt'aneb' ut 
t'ant'o te'kanaaq chiru ch'och'. 

Is 26 

B'ich 

1Sa' li kutan a'an taab'ichamanq li b'ich a'in sa' xteepal Judá: “Kaw rib' li 
qatenamit; li Qaawa' xk'ehok re wiib' xtzol li xsuttz'akil re naq tookole'q. 

2Tehomaq eb' li okeb'aal chire li tenamit re naq te'ok jun teep chi tenamit tiikeb' 
xch'ool li neke'xb'aanu li neke'xye. 

3Kaw xaqxo li xpaab'aaleb', ut laa'at, at Qaawa', nakak'e reheb' li wank sa' 
tuqtuukilal xb'aan naq k'ojk'o xch'ooleb' aawik'in. 

4K'ojob'omaq leech'ool rik'in li Qaawa' chi junelik, xb'aan naq A'an tz'aqal li 
Saqoonak nakolok qe. 

5Li Qaawa' xkub'si xwankileb' li q'etq'et; xt'an li tenamit q'axal kaw rib', xjuk' ut 
xkub'si chaq chi ch'och'el, 

6re naq taayeq'iiq sa' roqeb' li neb'a' jo' ajwi' xb'aaneb' li lub'lub'eb'”. 

Saalm 

7Li xyu'am li tiik xch'ool a'an li tiikilal; laa'at, at Qaawa', nakattuqub'ank ru li xb'e. 

8Rik'in xpaab'ankil laachaq'rab', at Qaawa', kaw qach'ool chawoyb'eninkil; li 
k'aru naxrahi li qaanm a'an laaraab'al ut aajultikankil. 

9Chiru li q'oqyink nawataw wank aawik'in ut toj eq'la nakatinsik' chi anchal 
inch'ool. Naq nakatraqok aatin sa' ruuchich'och', eb' li poyanam neke'xtzol wank 
sa' tiikilal. 

10Us ta taakuymanq xmaak li ink'a' us xna'leb', ab'an ink'a' tixtzol wank sa' 
tiikilal; toj yooq xb'aanunkil li maa'usilal sa' xyanqeb' li tiikeb' ru xyu'am ut ink'a' 
tixk'e reetal li xwankilal li Qaawa'. 

11At Qaawa', ak teneb'anb'il li tojb'amaak sa' xb'eeneb', ab'anan ink'a' neke'raj 
xk'eeb'al reetal; ut naq te'ril li xnimal aarahom rik'in laatenamit, te'kanaaq sa' 
xutaan. A' taxaq li xxamlel laajosq'il chisachoq reheb' li xik' neke'ilok aawe. 

12At Qaawa', laa'at toohaak'e chi wank sa' tuqtuukilal, xb'aan naq ka'ajwi' laa'at 
nakatk'ehok naq us too'elq rik'in li nalajqab'aanu. 

13At Qaawa', at qaYos, yaal naq jalaneb' chik xe'numtaak sa' qab'een, ab'an 
anaqwan maajun chik k'ab'a'ej wank sa' qach'ool: ka'ajwi' laa'at, at Qaawa'. 

14Eb' li kamenaq ink'a' chik te'yo'laaq, eb' li mu ink'a' chik te'wakliiq chaq, xb'aan 
naq xatraqok aatin sa' xb'eeneb' ut xasacheb' ru, ut maajun chik taapatz'oq li 
xk'ab'a'eb'. 

15At Qaawa', laa'at xak'e chi k'ihank laatenamit: xak'ihob'resiheb' re naq 
taanawmanq ru laawankilal ut xatiq ru li xnub'ajlil li qana'aj. 

16At Qaawa', xatqasik' naq yooko chi k'uluk rahilal ut ink'a' chik naqakuy li 
qarahob'tesinkil aab'aan. 

17Jo' naq li ixq wank sa' yu'am ut xwulak xhonalil li alank, japjo re xb'aan li 
rahilal, jo'kan ajwi' naq xoowank chawu, at Qaawa'. 

18Xoosiyank, xook'uluk rahilal jo' li ixq, ab'anan maak'a' xoo'ok wi', kama' wi' 
alank iq'. Ink'a' xqakol li qatenamit ut maajun junaq xyo'laak sa' ruuchich'och'. 

19Eb' laakamenaq te'wanq xyu'am, te'yo'laaq wi' chik li xb'aqel rismaleb'; te'ajq 
ruheb' ut te'b'ichanq xb'aan xsahil xch'ooleb' jo'k'ihaleb' li wankeb' sa' pojtz'. 
Xb'aan naq laak'ajob' a'an jun k'ajob' nalemtz'unk ru, ut li xna'ajeb' li kamenaq 
taa'alanq. 

20At intenamit, okan sa' laamuheb'aal ut tz'ap li okeb'aal chawix. Chamuq aawib' 
jun k'amokaq toja' re naq taanume'q xjosq'il li Qaawa'. 

21Xb'aan naq elk re li Qaawa' sa' li xmuheb'aal re eeqajunk chirix li maa'usilal li 
xe'xb'aanu chixjunileb' li poyanam sa' ruuchich'och'; li ch'och' taarisi chaq chi 
kutankil li xkik'eleb' li xe'kamsiik, ut ink'a' chik tixmuq li kamsink xb'aanuhatq. 

Is 27 

Li xkolb'aleb' laj Israel 

1Sa' li kutan a'an li Qaawa' tixrahob'tesi li xk'anti'il li palaw li jwal xiwajel ru ut aj 
eelel, rik'in li xq'esnal ch'iich' li jwal kaw ut nim roq; tixkamsi ajwi' li mama' xul 
wank sa' li ha'. 

2Sa' li kutan a'an li Qaawa' tixye: “B'ichanqex sa' xk'ab'a' li awimq uub' li q'axal 
chaab'il. 

3Laa'in, li Qaawa', nin'ilok re ut kok'aq xsa' nint'aqresi. Nink'aak'ale chi q'eq ut 
chi kutan re naq maajun taach'e'oq re. 

4Ink'a' chik yo injosq'il rik'in. Wi ta wank li k'ix jo'wi' li pim sa' xyanq, laa'in 
teb'insach raj ut teb'ink'at chi junpaat jo' na'uxk re li k'im. 

5Ab'an wi eb' li xik' neke'ilok re lintenamit te'xpatz' xtenq'ankileb' we, 
xk'amaqeb' wan rib' sa' usilal wik'in; wik'in tento naq te'xk'am rib' sa' usilal!”. 

6Chiruheb' li kutan chaalel laj Jakob tixchap xxe'; laj Israel taa'atz'umaq ut 
taak'ihanq, tixnujob'resi li ruuchich'och' rik'ineb' li ralal xk'ajol. 

7Li Yos ink'a' xrahob'tesiheb' laj Israel jo' kixb'aanu reheb' li ke'tawasink reheb'; 
chi moko xsacheb' ru jo' kixkamsiheb' li ke'kamsink reheb' a'an. 

8Kixrahob'tesi li xtenamit naq kirisi sa' li xna'ajeb' ut kixtaqlaheb' sa' jalanil 
tenamit; kiraanilasiheb' chi najt xb'aan li xxiwajel josq'il, jo' naq na'apunk li kawil 
iq' nachalk sa' xjayal releb'l saq'e. 

9Ab'anan taakuymanq taasachmanq li xmaak laj Jakob, wi a'an tixputz'i 
chixjunileb' li artal jo' na'uxk re li xpekul li chun, ut maajunaq chik li pek, li che' 
malaj tijob'aal neke'loq'oniik wi' eb' li jalanil yos. 

10Li kawub'resinb'il tenamit xkanaak chi po'lemil, ut nakirirnak aj chik kama' li 
chaqich'och' b'arwi' eb' li wakax neke'ichajib'k ut neke'hilank chi xwa'b'al li xxaq 
li che'. 

11Naq eb' li ruq' che' neke'chaqik, neke'toqiik; toja' naq neke'chalk eb' li ixq ut 
neke'xtz'ab' xxameb' chiru. Li tenamit a'an maak'a' xna'leb', jo'kan naq Li 
kiyoob'tesink re, laj Winqob'resihom re, ink'a' taaril xtoq'ob'aal ru. 

12Naq taawulaq li kutan a'an, li Qaawa' tixsik'eb' chaq li poyanam chalen chaq 
chire li nima' Éwfrates toj chire li nima' re Ejiipt, jo' naq na'isiik rix li triiw; a'ut 
laa'ex aj Israel texxoke'q chejunjunqalil. 

13Sa' li kutan a'an taayaab'asiiq jun nimla pur, ut eb' li ke'xcha'cha'i rib' Asiria jo' 
ajwi' li ke'k'ame'k Ejiipt te'chalq chi xloq'oninkil ru li Qaawa', arin Jerusalén, sa' li 
santil tzuul. 

Is 28 

Li rahilal li tixk'ul Samaria 

1Rahilal chaalel sa' xb'een Samaria li nak'ehok xwankilal ut xnimob'resinkil rib' 
laj Efraín, ab'anan yal jun ch'uuteb' chi aj kalajenaq. Chanchaneb' jun sahob' u 
yiib'anb'il rik'in tz'umjenaqil uutz'u'uj, xaqxo sa' xb'een li ru taq'a k'ajo' xq'emal; 
a'aneb' oso'jenaqeb' chi junwaakaj xb'aan li ha' nakaltesink. 

2K'ehomaq reetal naq li Qaawa' tixtaqla chaq jun li winq jwal kaw rib' jo' li 
xsaqb'achil li kawil hab', jo' li kaqsut-iq' chi sachok, jo' tz'aqal li b'ut'iha'. Rik'in 
ruq' tixkut chi ch'och' 

3ut tixyeq'i sa' roq li tenamit neke'xnima wi' rib' eb' laj Efraín li jwal kalajenaqeb'. 

4Ut li sahob' u yiib'anb'il rik'in tz'umjenaqil uutz'u'uj ut xaqxo sa' xb'een li ru 
taq'a k'ajo' xq'emal, taasache'q kama' li xb'een ru awimq li sa' junpaat nalowe'k 
xb'aan li naxokok re xb'enwa. 

5Sa' li kutan a'an li Nimajwal Yos a'anaq li xchaq'alil ru koroon, li xsahob' ru 
jo'k'ihaleb' li te'kole'q sa' li xtenamit. 

6Li Qaawa' tixk'e li tiikil ch'oolej reheb' laj raqol aatin ut xkawil xch'ooleb' laj 
puub' chi xkolb'al li tenamit re naq maajun taa'ok chisa'. 

Laj Isaías ut eb' li propeet aj kalajenaq aran Judá 

7Wankeb' ajwi' li neke'taktotk xb'aan li b'iin ut sachenaq xna'leb'eb' xb'aan li ha' 
nakaltesink: a'aneb' laj tij ut eb' li propeet li ink'a' chik nach'olaak li neke'xb'aanu 
xb'aan li b'iin, sachso xna'leb'eb' xb'aan li ha' nakaltesink. Ink'a' chik 
neke'ch'olaak chi aatinak ut yookeb' xkalajik naq neke'raqok aatin. 

8Chixjunileb' li meex xa'wanb'ileb' ru, ut maajun chik li na'ajej saq b'ayaq ru. 

9Neke'aatinak chiwix ut neke'xye: “Ani li winq a'an li nachalk chi xk'eeb'al 
qana'leb' jo' ajwi' chi xch'olob'ankil chiqu li xyehom li Yos? Ma laa'o tab'i' 
k'uula'al? Ma toje' tab'i' xqakanab' li tu'uk? 

10Xb'aan naq ka'ajwi' neke'xye qe: ba, be, bi, bo, bu”. 

11Us b'i', wi ink'a' nikine'xpaab', te'aatinaaq xb'aan li Yos sa' jalanil aatin, sa' jun 
aatinob'aal li ink'a' te'xtaw ru. 

12Li Qaawa' ak xyehom reheb': “Arin wank li na'ajej re hilank, arin naru wank sa' 
xyaalal. K'ehomaqeb' b'i' chi hilank li tawajenaqeb'”. Ab'anan ink'a' xe'raj 
xpaab'ankil a'an. 

13Jo'kan naq li Qaawa' taaraatinaheb' jo' neke'aatinaak eb' li kok'al, jo' tawi' naq 
yookeb' chi tzolok ilok ru hu. Te'pak'luje'q chirixeb' sa' li xb'eenikeb'; te't'ane'q 
sa' li ra'al ut q'axal ra te'xk'ul naq te'chape'q. 

Li pek sik'b'il ru k'ojk'ooq sa' xxuk Sión 

14Ab'ihomaq li raatin li Qaawa', laa'ex li jwal sa nekexse'ek anaqwan ut li 
nekexjolomink re li tenamit Jerusalén. 

15Laa'ex nekeye: “Xqak'e qib' sa' aatin rik'in li kamk, xqab'aanu jun sumwank 
rik'in li xna'ajeb' li kamenaq. Jo'kan naq sa' li kutan taachalq wi' li nimla rahilal, 
ink'a' tooxsach, xb'aan naq xootik'ti'ik re xkolb'al qib' ut xqamuq qib' sa' li 
b'alaq'il na'leb'”. 

16Jo'kan naq li Qaawa' kixye chi jo'ka'in: “K'ehomaq reetal naq aran Sión 
tink'ojob' jun li pek sik'b'il ru ut jwal loq'; a'anaq li xnimal ru pek ut rub'elankilaq 
li ochoch. Li k'ojk'o sa' xb'een a'an, ink'a' taawiib'anq xch'ool. 

17Li k'ulub'ej tink'e cho'q b'isleb' sa' li xxaqab'ankil Sión, ut li tiikil ch'oolej tink'e 
cho'q aj tuqub'anel ru”. Li saqb'ach taasachoq re chixjunil li tik'ti' li nekekol wi' 
eerib', ut li b'ut'iha' taapo'oq re li nekekawub'resi wi' eech'ool. 

18Taasachmanq xwankil li xk'eeb'al eerib' sa' aatin rik'in li kamk, ut li sumwank 
rik'in li xna'ajeb' li kamenaq taakanaaq chi maak'a' rajb'al. Naq taachalq li nimla 
rahilal, texputz'i. 

19Rajlal naq taak'ulunq, tolexsach. Wulaj wulaj taachalq cherahob'tesinkil chi 
q'eq ut chi kutan. Yal rik'in rab'inkil resil li rahilal a'an laa'ex parpotqex xb'aan 
leexiw. 

20Kama'aq li wark chiru junaq ch'aat kach'in roq ut jun ch'ina isb' li ink'a' textz'ap 
chi us. 

21Li Qaawa' taayaloq jo' kixb'aanu sa' li tzuul Perasín, ut tixk'ut xjosq'il jo' naq 
kijosq'o'k sa' xtaq'ahil Gabahón, re naq tixb'aanu li xninqal xb'aanuhom: 
tixb'aanu chi tz'aqal re ru li xk'uub'ahom, us ta a'an q'axal ch'a'aj xtawb'al ru. 

22Jo'kan naq anaqwan mexse'ek chik, re naq ink'a' teetam li rahilal sa' eeb'een; 
xb'aan naq xwab'i naq li Qaawa', li Nimajwal Yos, tixk'e chi sache'k chixjunil li 
tenamit. 

Li jaljookil aatin chirix laj k'alom 

23Ab'ihomaq ut k'ehomaq reetal li waatin; ab'ihomaq chi us li ok we chi xyeeb'al: 

24Laj k'alom, ma rajlal kutan tab'i' naxpikle malaj naxmuri li ch'och'? 

25Naq ak xtuqub' ru li ch'och', naxhir riyajil li anis malaj li komiin; chirix chik a'an 
naraw li triiw chi tzol sa' li xna'aj ut naraw li seb'aad jo'wi' li ab'een chi junqre li 
ch'och'. 

26Li xk'utuk li awk chiru ut li xtzolok re chi xb'aanunkil chi jo'kan a'an li Qaawa', 
li xYos. 

27Xb'aan naq ink'a' nachiileek li anis chi moko nake'eek li komiin; chi che' b'an 
nateniik li anis ut chi jich'che' nach'oxleek li komiin. 

28Na'isiik rix li triiw, ab'an moko toj re ta xke'b'al; na'isiik rix li triiw chi ink'a' 
najormank li ru. 

29Jo'kan ajwi' naxb'aanu li Qaawa', li Nimajwal Yos: k'ajo' xchamal li xk'uub'ahom 
ut naxb'aanu chixjunil rik'in xseeb'al xk'a'uxl! 

Is 29 

Li rahilal li tixk'ul Jerusalén 

1Rahilal chaalel sa' xb'een Ariel, li tenamit kiwank wi' laj David! Ninq'ehinqex 
wan, wiib' oxib'aq chihab' chik, 

2toja' naq tink'e li tenamit a'in sa' rahilal, ut taawanq yaab'ak ut tz'uyink; ut 
laa'ataq tz'aqal jun li artal nujenaq chi kik'. 

3Tatink'e chi sute'k xb'aaneb' li xik' neke'ilok aawe, tinwaklesi eb' li 
kawub'resinb'il ochoch chasutam ut tintuub' li ch'och' re aaweechaninkil. 

4Toja' naq taakub'siiq laawankil; ut naq tat-aatinaq chaq sa' li ch'och', laawaatin 
chanchanaq xyaab' xkux li anum, yal sa' hasb' aj chik tat-aatinaq chaq toj sa' li 
pojtz'. 

5-6Sa' junpaat, chi maak'a'aq sa' laach'ool, li Nimajwal Yos tatxtenq'a rik'in kaaq, 
hiik ut tz'aapixikaq li choqink, kaqsut-iq', muqyax ut k'iila xam chi sachok. Li 
xk'ihaleb' li xik' neke'ilok aawe chanchanaqeb' li pojtz' q'un ru; ut eb' laj 
rahob'tesinel aawe te'sapuuq chi najt jo'kaqeb' li k'im. 

7Chixjunileb' li k'iila tenamit li neke'yalok rik'in Ariel, eb' li neke'rahob'tesink re 
Jerusalén ut neke'xjuk'eb' li ochoch najt xteram, chanchanaqeb' aj chik li matk' ut 
li moy u naq te'oso'q. 

8Taak'ulmanq jo' naxk'ul li yo xtz'okajik: naxmatk'e naq yo chi wa'ak, ut na'ajk ru 
chi maak'a' li wa sa' xsa'. Taak'ulmanq jo' naxk'ul li nachaqik re: naxmatk'e naq 
yo chi uk'ak, ut naq na'ajk ru, yo xchaqi'eel ut xtz'okajik. Jo'kan ajwi' te'xk'ul 
chixjunileb' li tenamit li neke'yalok rik'in li tzuul Sión. 

9Chememi eerib' ut kanaaqex sa' leememil, mutz'umaq leeru ut mutz' texkanaaq; 
kalaaqex, ab'an ink'a' rik'in b'iin, taktotqex, ab'an ink'a' xb'aan li ha' nakaltesink. 

10Xb'aan naq li Qaawa' xwartesi leena'leb', xtz'ap leeru ut leejolom, ex propeet ut 
aj ilol moy u. 

11Chixjunil li moy u xk'utum cheru li Yos kama' aj chik li aatin tz'iib'anb'il chiru 
hu tz'apb'il chi us. Wi li hu a'an taak'eemanq chi xyaab'asi junaq li naxnaw ilok ru 
hu ut taayeemanq re: “Yaab'asi xsa' li hu a'in”, a'an tixsume: “Ink'a' tinruuq 
xb'aan naq tz'aptz'o chi us li hu”. 

12Ut wi taak'eemanq chi xyaab'asi junaq li ink'a' na'ilok ru hu ut taayeemanq re: 
“Yaab'asi xsa' li hu a'in”, a'an taachaq'oq ut tixye: “Ink'a' ninnaw ilok ru hu”. 

Nikine'roxloq'i yal rik'in xtz'uumal reheb' 

13Li Qaawa' kixye we chi jo'ka'in: “Li tenamit a'in yal chi aatin neke'nach'ok 
wik'in ut nikine'roxloq'i yal rik'in xtz'uumal reheb'; a'ut li xch'ooleb' najt wank 
wik'in. Maak'a' aj e naq neke'xloq'oni wu, xb'aan naq li k'aru neke'xk'ut chiruheb' 
li tenamit a'an yal xtaqlahomeb' li winq. 

14Jo'kan naq toj yooqin xb'aanunkil xninqal eetalil ut sachb'ach'oolej rik'in li 
tenamit a'in. Taapo'q li xna'leb'eb' li wankeb' xna'leb' ut taasachq xk'a'uxl li 
seeb'eb' xch'ool”. 

Li tiikil ch'oolej taaq'axoq u 

15Ra chaalel sa' xb'eeneb' li neke'xmuq rib' chiru li Qaawa' yal re xmuqb'al li 
xk'a'uxeb'! Neke'b'aanunk maa'usilal sa' li aak'ab' ut neke'xye: “Maajun na'ilok 
qe, maajun nanawok qu”, chankeb'. 

16Ab'anan k'ajo' leememil! Chanchan tawi' naq li seb' juntaq'eet rik'in laj 
pak'onel. Ma naru tab'i' naq junaq sek' tixye re li xyiib'ank re: “Moko laa'at ta 
xatyiib'ank we”, malaj tixye raj re: “Ink'a' nakanaw xb'aanunkil laak'anjel”? 

17Chi seeb' Líbano taakanaaq cho'q xna'aj awimq ut li xna'aj awimq taak'iche'o'q 
wi' chik. 

18Sa' li kutan a'an li tz'apxikeb' te'rab'i naq taayaab'asimanq xsa' li hu, ut eb' li 
mutz' te'ruuq chik chi ilok: maak'a'aq chik aak'ab' chi moko choql sa' ruheb'. 

19Eb' li kub'enaqeb' xwankil te'saho'q wi' chik xch'ool rik'in li Qaawa', ut eb' li 
neb'a' q'axal te'k'ojlaaq xch'ool rik'in li Yos, li xSant laj Israel. 

20Xb'aan naq maak'a'aq chik li kawil taqlank, ak sachb'ilaqeb' chik eb' laj 
eetz'unel, ut talaje'oso'q chixjunileb' li neke'raj b'aanunk maa'usilal, 

21eb' li neke'q'ab'ank re jalan chik chi xb'aanunkil li maa'usilal ut neke'xb'alaq'i 
eb' laj raqol aatin, li neke'tik'ti'ik re naq ink'a' taakolmanq rix li maak'a' xmaak. 

22Jo'kan naq li Qaawa', li xYos laj Israel, li kikolok re laj Abrahán, naxye chi 
jo'ka'in: “Chalen anaqwan ink'a' chik te'kaqo'q xb'aan xxutaaneb' eb' li ralal 
xk'ajol laj Jakob: 

23naq te'ril li ninb'aanu sa' xyanqeb', te'xsantob'resi link'ab'a', te'xch'olob' li 
xsantilal li xYos laj Jakob ut te'xxiwa ru li xYos laj Israel. 

24Eb' li sachalkeb' xna'leb', te'xtaw ru, ut eb' laj wech'onel te'xtzol li xtijb'aleb'”. 

Is 30 

Ra chaalel sa' xb'eeneb' li neke'xk'am rib' sa' aatin rik'in Ejiipt 

1Ra chaalel sa' xb'eeneb' li q'etq'et aj aleb', chan li Qaawa', li neke'xk'uub' li k'aru 
neke'raj, chi ink'a' neke'xpatz' we, ut neke'xk'ojob' sumwank li ink'a' inyehom 
reheb'. Jo'kan naq yo chi tamk li xmaakeb'. 

2Neke'xik Ejiipt chi ink'a' neke'xye we; neke'xpatz' xtenq'ankileb' re laj Parahón 
ut neke'xsik' xkolb'aleb' rub'el xwankil Ejiipt. 

3Ab'an li xkawilal leech'ool rik'in laj Parahón taak'ehoq eere sa' xutaan ut li 
xtenq'aaleb' laj Ejiipt taasachoq leech'ool. 

4Us ta ak xetaqla aran Sohán laj jolominel eere ut wulajenaqeb' chik leetaql aran 
Janés, 

5chixjunileb' te'b'alaq'iiq xb'aan li tenamit a'an li maak'a' na'ok wi'; ink'a' 
te'tenq'aaq xb'aaneb' chi moko us te'elq, ka'aj b'an wi' li xutaan ut li rahilal 
te'xk'ul. 

6Resilal li k'aru te'xk'ul eb' li xul re Nejeb: Eb' laj Israel neke'xk'am Ejiipt li 
xb'ihomaleb' ut li k'aru wank reheb', chirixeb' li b'uur ut eb' li kameey. 
Neke'nume'k sa' li xiwajelil chaqich'och' b'arwi' wankeb' li josq' aj kaqkoj, eb' li 
ikb'olay ut eb' li raxk'aj, ut neke'xik sa' jun tenamit li moko tixtenq'aheb' ta. 

7Relik chi yaal naq li xtenq'aal Ejiipt maak'a' aj e ut maak'a' na'ok wi'. Jo'kan naq 
xink'e cho'q xk'ab'a' Ejiipt: “Josq' aj nimla xul, ab'an maak'a' na'ok wi'”. 

8Ayu anaqwan ut tz'iib'a a'in chiru junaq tz'alamche' malaj junaq hu, ut aran 
tkanaaq toj chaalel eb' li kutan cho'q aj jitol reheb' chi junelik. 

9Xb'aan naq li tenamit a'in jwal kaweb' li xjolom ut aj ka'pak'al uheb', ink'a' 
neke'raj rab'inkil li xchaq'rab' li Qaawa'. 

10Neke'xye reheb' li neke'ilok moy u: “Mat-ilok chik moy u”; ut neke'xye reheb' li 
propeet: “Maaye li yaal qe, ye b'an li q'axal sa rab'inkil, us ta moko yaal. 

11Elenqex chiqu ut meetaaqe chik li chaab'il b'e; ink'a' chik naqaj rab'inkil 
leeraatin chirix li xSant laj Israel”. 

12Jo'kan naq li Qaawa', li xSant laj Israel, kixye chi jo'ka'in: “Laa'ex xetz'eqtaana li 
aatin a'in ut xek'ojob' leech'ool sa' li raaxiik' ut li maa'usilal; kaw leech'ool rik'in 
chixjunil a'an. 

13Jo'kan naq wank leemaak. Chanchanex li jorol tz'ak najt xteram li taat'ane'q chi 
maak'a'aq sa' eech'ool. 

14Texsache'q jo' naq najormank junaq ch'och' sek' li na'oso'k chi junajwa; ut 
maak'a' chik nakanaak cho'q re xokok ru xam chi moko re raj lekok ha' sa' junaq 
kuk”. 

15Jo'ka'in kixye li Qaawa', li xSant laj Israel: “Sutq'inqex chaq, xaqxooq 
leeroyb'enihom wik'in, ut texkole'q. Wi texwanq sa' xyaalal chi k'ojk'ooq 
leeraanm, teetaw xkawub' leech'ool”. A'ut laa'ex xetz'eqtaana li waatin 

16ut xeye chi jo'kan: “Ink'a', jwal us too'eleliq chirix kawaay”. Us b'i', elelinqex! 
Xeye ajwi': “Too'eleliq sa' b'eleb'aal ch'iich' li kaw neke'xik”. Us a'an, jo'kanaqeb' 
ajwi' li te'aanilasinq eere! 

17Jun mil chi poyanam sa' eeyanq te'eleliq xb'aan jun chi winq ut chejunilex laa'ex 
tex'eleliq chiruheb' oob' li xik' neke'ilok eere, toj reetal wiib' oxib' aj chik 
texkanaaq, jo' naq nakanaak chi kumku li che' chiru tzuul malaj jo' jun eetalil sa' 
xb'een junaq b'ool. 

Li Qaawa' tixkuy xmaak li xtenamit 

18Ab'an li Qaawa' yo royb'eninkil li honal re rusilankil eeru. Taawakliiq chaq chi 
xtoq'ob'ankil eeru, xb'aan naq tiik xch'ool li Qaawa'. Us xaq reheb' li k'ojk'o 
xch'ooleb' rik'in! 

19Ex aj Jerusalén, mexyaab'ak chik. Li Qaawa' taaruxtaana eeru naq trab'i xyaab' 
leekux; ka'ajwi' texrab'i chi tz'aamank ut elajink, texsume. 

20Us ta texrahob'tesi b'ayaq, ab'an ink'a' chik tixmuq rib' cheru laj Tzolol eere; 
rik'in leeru toxeeril li natzolok eere, 

21ut rik'in leexik teerab'i naq yooq chi aatinak chaq cherix: “A'an a'in li b'e; 
ayuqex aran, a' yaal ma sa' leenim malaj sa' leetz'e uq'”, cha'aq. 

22Toja' naq teetz'eqtaana leejalanil yos yiib'anb'il rik'in plaat ut leejalam u 
uutz'u'ujinb'il rik'in oor. Teekuteb' chi najt jo' li mul ut teeye reheb': “Elenqex 
arin”, cha'qex reheb'. 

23Li Qaawa' tixtaqla chaq li hab' sa' xb'een li iyaj xeraw sa' li ch'och', ut a'in 
naab'al li wa tixk'e eere ut k'ajo'aq xsahil. Chiruheb' li kutan a'an eb' leewakax 
q'axal nimaq chik li xna'ajeb' te'ichajib'q wi'; 

24eb' li b'ooyx ut eb' li b'uur li neke'k'anjelak sa' leech'och', chaab'il ichaj te'xwa'. 

25Sa' chixjunileb' li ninqi tzuul ut b'ool taawanq yu'amha' li ink'a' taachaqiq sa' 
xkutankil li nimla rahilal, naq te't'anje'q eb' li ochoch najteb' xteram. 

26Toja' naq li xsaqenkil li po taalemtz'uno'q jo' li saq'e tuqtu wa'leb', ut li 
xsaqenkil li saq'e taalemtz'uno'q wuqub' sut chik jo' xsaqenkil li wuqub' kutan, 
naq li Qaawa' tixk'irtasi ut tixlan li xtiq'ilal li xtenamit. 

Li xrahob'tesinkil Asiria 

27K'ehomaq reetal, we' chaq li Qaawa', toj najt xchalk chaq. K'ajo' chaq li xjosq'il 
jo' li ru xam ut li sib' li nasachok. Li xtz'uumal re nak'utuk li xjosq'il ut li ru'uj raq' 
nak'atok kama' li xam. 

28Li xmusiq' chanchan li ha' naq nab'ut'irk ut ka'aj chik maa nalamsink. Li Qaawa' 
tixtz'il rix li xb'aanuhomeb' li tenamit re xsachb'al li xwankileb'; jo' naq nak'ehe'k 
li ch'iich' sa' re li kawaay, jo'kan ajwi' tixb'aanu li Qaawa' reheb' li tenamit re 
xpo'b'al li xna'leb'eb'. 

29Ab'an laa'ex texb'ichanq jo' na'uxk chiru q'oqyink sa' junaq loq'laj ninq'e. K'ajo' 
naq taasaho'q leech'ool, jo' naq nasaho'k xch'ool junaq poyanam xb'aan xyaab' li 
xolb' naq naxik sa' li xtzuul li Qaawa', sa' li xmuheb'aal laj Israel! 

30Ut taa'ab'iiq li xkawil xyaab' xkux li Qaawa'; taak'utunq li xnimal xwankil, rik'in 
li xxamlel li xjosq'il li nasachok, rik'in kaqsut-iq', kaaq ut saqb'ach. 

31Xb'aan naq te'ok xxiweb' laj Asiria, yal rik'in rab'inkil xyaab' xkux li Qaawa' ut 
xk'ulb'al li xrahob'tesinkileb'. 

32Rajlal naq li Qaawa' tixrahob'tesi li tenamit a'an, taa'ab'imanq xyaab' li tun ut li 
aarp. A' li Qaawa' taa'elq chi yalok rik'ineb' laj Asiria. 

33Xb'aan naq li na'ajej Tófet ak kawresinb'il chaq najter cho'q re Asiria jo'wi' 
cho'q re li x'awab'ej. Li na'ajej a'an q'axal nim ru ut jwal cham, k'ajo' li xsi'ul. Naq 
taamusiq'aq li Yos, tixloch xxamlel; chanchan roq nima' nujenaq chi asuupr naq 
taachalq li xjosq'il li Qaawa' sa' xb'een. 

Is 31 

Eb' laj Ejiipt yal winqeb' ut ink'a' yoseb' 

1Ra chaalel sa' xb'eeneb' li neke'xik Ejiipt chi xpatz'b'al xtenq'ankileb', eb' li 
neke'xk'ojob' xch'ooleb' chirix li xk'iila kawaayeb' ut b'eleb'aal ch'iich'eb', eb' li 
kaweb' xch'ool xb'aan naq naab'aleb' naq neke'b'eek chirix kawaay, ab'anan 
ink'a' neke'xsik' li Qaawa' ut maak'a' royb'enihomeb' rik'in li xSant laj Israel. 

2Ab'an li Qaawa' seeb' ajwi' xch'ool ut naxnaw rahob'tesink; naq naxye junaq li 
raatin, ink'a' chik naxjal li xk'a'uxl. A'an taaraqoq aatin sa' xb'eeneb' li ink'a' useb' 
xna'leb' jo'wi' sa' xb'eeneb' li neke'tenq'ank reheb' laj b'aanuhom maa'usilal. 

3Eb' laj Ejiipt a'an yal winqeb' ut moko yoseb' ta; ut li xkawaayeb' a'an yal 
tib'elejeb', moko musiq'ejeb' ta. Naq li Qaawa' tixye' li ruq', taatichk'oq laj 
tenq'anel ut taat'ane'q li natenq'aak; wotz te'oso'q chi junajwa. 

4Jo'ka'in kixye we li Qaawa': “Jo' naq li kaqkoj malaj li ral naxjap re sa' xb'een li 
xtzak ut ink'a' naxxiwa ruheb' laj ilol ketomq us ta te'xch'utub' rib' re 
raanilasinkil ut japjo'q reheb' chirix, jo'kan ajwi' naq taachalq li Nimajwal Yos chi 
yalok sa' li tzuul Sión. 

5Tixmuheela li tenamit Jerusalén jo' naxb'aanu li xik'anel xul naq naxkupu li 
xsuk: tixmuheela ut tixkol, taanume'q sa' xb'een ut tixkanab' chi ach'ab'anb'il”. 

6Ex ralal xk'ajol laj Israel, sutq'inqex chaq rik'in li q'axal xexnajto'k wi' naq xeq'et 
li raatin. 

Li xsachik Asiria 

7Sa' li kutan a'an chejunilex teetz'eqtaanaheb' li jalanil yos yiib'anb'il rik'in plaat 
jo'wi' eb' li jalam u oor li xeyiib' rik'in leeruq' xb'aan leemaa'usilal. 

8Toja' naq taa'oso'q Asiria chi q'esnal ch'iich', ab'an maawa' xb'aan xwankilal 
junaq winq. Ut wi eb' laj Asiria te'eleliq chiru li q'esnal ch'iich', te'chape'q ut 
te'k'ehe'q cho'q mun. 

9Taa'eleliq ajwi' li xyoseb' chi k'ajo'aq xxiw, ut eb' laj jolominel te'sachq xch'ool 
ut te'xkanab' li yalok. A'an a'in raatin li Qaawa' li wank xxam ak kawresinb'il aran 
Jerusalén re xrahob'tesinkileb' li xik' neke'ilok re. 

Is 32 

Li x'awab'ejihom li tiikil ch'oolej 

1K'ehomaq reetal: taawanq junaq awab'ej li taa'awab'ejinq sa' tiikilal, ut eb' laj 
k'amol b'e te'raqoq aatin jo' chanru li k'ulub'ej. 

2Li junjunq sa' xyanqeb' jo'kaq li na'ajej nakolok chiru li kawil iq' ut li hab'; 
kama'aq li roq nima' sa' li chaqich'och', chanchanaq jun nimla saqoonak chi 
muheelank sa' tiqwal ch'och'. 

3Q'esaq chik xsa' ru chi ilok ut q'esaq chik li xxik chi ab'ink. 

4Li ink'a' naxb'aanu li xk'anjel sa' xyaalal taak'anjelaq chi wank xna'leb', ut tz'aqal 
chik re ru taa'aatinaq li tat re. 

5Ink'a' chik taayehe'q “chaab'il winq” re li maak'a' xna'leb' chi moko taak'ehe'q 
xloq'al li eet aj winq. 

6Xb'aan naq li maak'a' xna'leb' junes memil naxseeraq'i ut junes xb'aanunkil li 
maa'usilal naxk'oxla. Naxb'aanu li ink'a' us ut naxmajewa li Qaawa'; ink'a' naxk'e 
chi tzekank li yo xtz'okajik chi moko naxk'e ruk'a' li taachaqiq re. 

7Li ink'a' us xna'leb' junes b'alaq'ik naxk'oxla ut naxyal xq'e chi xb'aanunkil li 
yib'eetal ru aj na'leb'; naxlab'ale li kub'enaq xwankil rik'in tik'ti' ut ink'a' naxkol 
rix li neb'a' sa' li raqleb'aal aatin. 

8A'ut li chaab'il xch'ool junes li chaab'ilal naxk'oxla, ut kaw xch'ool chi 
xb'aanunkil li us. 

Reheb' li ixq li maak'a'eb' xk'a'uxl 

9Ex ixq li maak'a' nekek'oxla, xaqlinqex ut ab'ihomaq li ok we chi xyeeb'al eere. 
Ex ixq li k'ojk'o eech'ool anaqwan, ab'ihomaq li waatin. 

10Anaqwan maak'a' nekek'oxla, ab'anan sa' wan xkab' chihab' k'ajo' naq 
texxiwaq, xb'aan naq maak'a' teexok sa' xq'ehil xsik'b'al ru li uub'. 

11Laa'ex li maak'a' nekek'oxla, okaq b'ayaq eexiw, t'urub'omaq eerib', isihomaq 
leeraq' cherix ut tiqib'omaq eerib' rik'in q'es ruhil t'ikr, reetalil li xrahil leech'ool; 

12cheteni re leech'ool sa' xk'ab'a' li q'emal ch'och' ut eb' li chaab'il awimq. 

13Junes k'ix ut pajl aj chik taak'iiq sa' lintenamit; jo'kanaq ajwi' sa' chixjunileb' li 
ochoch neke'ninq'ehik wi' lintenamit chi saheb' sa' xch'ool. 

14Pojpo taakanaaq li rochochil li awab'ej ut maajun chik wanq sa' li tenamit; eb' li 
kawub'resinb'il kab'l li najt xterameb' te'kanaaq chi po'lemil chi junajwa: aran 
te'wanq chi ichajib'k eb' li k'iche'il b'uur ut eb' li wakax chi saheb' sa' xch'ool. 

Taahoye'q chaq li Musiq'ej sa' qab'een 

15Ab'anan taqe'q taahoye'q chaq li Musiq'ej sa' qab'een. Toja' naq li chaqich'och' 
tkanaaq cho'q xna'aj awimq ut li xna'aj awimq taak'iche'o'q wi' chik. 

16Li tiikilal taa'uuchinq sa' li chaqich'och' ut li k'ulub'ej taawanq sa' li xna'aj li 
awimq; 

17Li xk'anjel li tiikilal a'an li wank sa' tuqtuukilal, ut li naruuchin li k'ulub'ej a'an li 
sahil wank ut li kawil ch'oolej chi junajwa. 

18Lintenamit taahilanq sa' tuqtuukilal ut maak'a' taach'i'ch'i'inq reheb' sa'eb' li 
ochoch wanqeb' wi', 

19us ta sajb'ilaqeb' li k'iche' ut juk'b'ilaq li tenamit. 

20Us xaq eere laa'ex li tex'awq chi junqre li nima' ut teek'e chi ichajib'k leeketomq 
chi hitho. 

Is 33 

Aawik'in yooko chi oyb'enink 

1Rahilal chaalel sa' aab'een, at aj rahob'tesinel toj maji' rahob'tesinb'ilat; aj elq'at 
chi toj maak'a' na'elq'aak aawe! Naq tatraqe'q chi rahob'tesink ut chi elq'ak, 
tatrahob'tesiiq ajwi' laa'at ut taa'elq'aaq li k'aru aawe. 

2At Qaawa', chawuxtaana taxaq qu, aawik'in yooko chi oyb'enink. Laa'ataq 
xkawub' qach'ool rajlal eq'la, laa'ataq laj kolol qe sa' xq'ehil li rahilal. 

3Naq nakat-aatinak chaq chi kaw xyaab' laakux, neke'elelik eb' li poyanam, 
neke'xcha'cha'i rib' li tenamit chi rilb'al laawankil; 

4naxokmank li b'ihomal jo' naq neke'xokok laj saak', ut chixjunileb' neke'xkut rib' 
sa' xb'een jo'eb' laj saak'. 

5Li Qaawa' q'axal nim xwankil xb'aan naq sa' choxa wank; xnujob'resi Sión rik'in 
li tiikilal ut li k'ulub'ej, 

6ut junelik nak'ehok chi wank sa' sahilal. Li choxahil na'leb' ut li chaab'il k'a'uxl 
a'an tz'aqal li sahil eechej nakolok; li roxloq'inkil ru li Qaawa' a'anaq laab'ihomal. 

7Ab'ihomaq! Eb' li kaweb' rib' yookeb' chi yaab'ak sa'atqeb' li b'e, ut eb' laj yehol 
resil li tuqtuukilal namayok li xch'ooleb' chi yaab'ak. 

8Neke'kirirnak aj chik li b'e ut maajun chik nanume'k aran. Xe'xsach xwankil li 
sumwank ut xe'xq'et li aatin xe'xye; maajun chik na'oxloq'ink li ras riitz'in. 

9Ra rilb'al li ruuchich'och' naq yo chi oso'k ut chi tz'uyink. Xtz'umaak li tzuul 
Líbano ut xchaqik chi junajwa. Jo' chaqich'och' xkanaak li xtaq'ahil Sarón; Basán 
ut li tzuul Karmeel xe'chaqik ru. 

10“Anaqwan tinwakliiq -chan li Qaawa'-; anaqwan tink'ut linloq'al ut linwankil. 

11Leek'uub'ahom laa'ex a'an yal mul ut k'im; linmusiq' taasachoq re jo' naq li mul 
na'oso'k xb'aan li xam. 

12Cha aj chik te'kanaaq eb' li tenamit, kama'aqeb' li k'ix naq nayok'mank ut na'ok 
xxamlel. 

13Laa'ex li wankex chaq chi najt, ab'ihomaq resil li xinb'aanu; ut laa'ex li wankex 
chi nach', k'ehomaq reetal linwankil”. 

14Xsachk xch'ooleb' laj maak li wankeb' Sión, k'ajo' naq kichalk xxiweb' li ink'a' 
useb' xna'leb': “Ani qe tixkuy wank sa' li xam nasachok? Ani taaruuq chi wank sa' 
li xam li ink'a' nachupk?”, chankeb'. 

15A' li nawank sa' tiikilal ut naxye li yaal, li ink'a' nab'ihomo'k rik'in b'alaq' chi 
moko natuminaak ru; li ink'a' naraj rab'inkil li k'aru naxye laj kamsinel ras 
riitz'in, chi moko naraj chi ril li maa'usilal. 

16A'an taawanq sa' jun na'ajej najt xteram, taahilanq sa' jun kawub'resinb'il 
ochoch, ut taawanq xwa ruk'a' chi junelik. 

17Laa'at taaka'ya jun awab'ej sa' li xloq'al ut taawil jun tenamit maak'a' chik 
xnub'ajlil. 

18Naqaamilaq sa' laach'ool laaxiw li xatwank wi', ut taaye: “B'ar xkoho laj titz'ol 
toj? B'ar wank li nayalok rix li tumin? K'aru xk'ul li na'ajlank re eb' li ninqi 
ochoch?”, cha'qat sa' laach'ool. 

19Ink'a' chik taawileb' ru li q'etq'et aj tenamit, a'eb' li ch'ol winq li jalanil aatin 
neke'aatinak wi' ut ink'a' natawmank ru li neke'xye. 

20Il Sión, li tenamit nokooninq'ehik wi'. Ka'ya Jerusalén, li tuqtuukil tenamit; 
chanchanaq jun muheb'aal kaw xaqxo sa' li xna'aj: maajoq'e taa'eek'anq li 
roqechal sa' li ch'och' chi moko taat'upe'q li k'aam b'ak'b'o wi'. 

21Aran li Qaawa' tixk'ut chiqu li xnimal xloq'al. K'ajo'aq xk'ihal li nima' ut xninqal 
roq li ha' sa' li na'ajej, ab'an ink'a' te'nume'q aran eb' li ninqi jukub' 
b'eresinb'ileb' xb'aaneb' li xik' neke'ilok qe. 

22-23Xhite'k li xk'aamaleb' li jukub', ink'a' chik xaqxo chi kaw li roqechal sa' xna'aj 
ut ink'a' chik naru xhelb'al li xnimal xt'ikrul li jukub'. Naab'al xb'ihomaleb' li xik' 
neke'ilok qe taaqeechani: te'tz'aqonq ajwi' eb' li mutz', ut eb' li yeq roqeb' te'xkut 
rib' sa' xb'een chi relq'ankil. Xb'aan naq li Qaawa' a'an laj raqol aatin sa' qab'een, 
a'an laj k'amol qab'e; li Qaawa' a'an li qaRey. A'an ajwi' taakoloq qe. 

24Maajun chik sa' qayanq tixye: “Yajin”, ut li Qaawa' tixkuy xmaakeb' li wankeb' 
sa' li tenamit Sión. 

Is 34 

Li Qaawa' tixsach ru Edom 

1Jilonqex chaq, ex tenamit, ut ab'ihomaq; k'ehomaq reetal chi us, ex poyanam. 
Ab'in, at ruuchich'och' ut chixjunil li wank chisa'; k'e reetal, at choxach'och' jo'wi' 
chixjunil li nayo'laak chiru. 

2K'ajo' xjosq'il li Qaawa' rik'in chixjunil li tenamit jo'wi' rik'in chixjunileb' laj 
puub'. Xteneb' li tojb'amaak sa' xb'eeneb' ut xq'axtesiheb' chi kamk. 

3Eb' li kamenaq te'jilixinq sa' b'e, k'ajo'aq xchuhil eb' li kamenaqeb'; chanchanaq 
roq nima' li kik' sa'atqeb' li tzuul! 

4Sachaamilaqeb' li chahim, li saq'e ut li po, li choxa tixmoch rib' jo' junaq hu; ut 
chixjunileb' li chahim li wankeb' chiru choxa te'chupq jo' naq natz'umaak li xtux 
li uub', kama' naq naq'ano'k li xxaq li xche'el li iig. 

5Xb'aan naq linq'esnal ch'iich' sa' choxa yo royb'eninkil jo'q'e tolxrahob'tesi 
Edom, jo'q'e taakub'eeq sa' xb'een li tenamit li xinq'axtesi chi sache'k ru. 

6Oso'jenaq li xq'esnal ch'iich' li Qaawa' sa' kik' ut xeeb', kama' naq neke'kamsiik 
eb' li karneer ut li chib'aat sa' xhonalil li mayejak. Li Qaawa' taamayejaq aran 
Bosrá, ut taawanq nimla kamsink sa' xteepal Edom. 

7Cho'q ruuchileb' li xninqal xul te'kamsiiq eb' li tenamit; jo' ruuchileb' li teelom 
wakax te'oso'q li jwal kaweb' rib'. Toja' naq li xna'ajeb' taanujaq chi kik', ut 
taaxeeb'o'q li pojtz'. 

8Xb'aan naq a'anaq xkutankil li eeqajunk cho'q re li Qaawa', a'anaq xchihab'il li 
q'axok u cho'q re laj kolol re Sión. 

9Eb' li nima' sa' xteepal Edom te'kanaaq cho'q raxkas, li xpojtz'il li na'ajej 
taasutq'iiq cho'q asuupr, ut li xch'och'el taakanaaq cho'q raxkas li yo xxamlel. 

10Maajoq'e taachupq chi q'eq ut chi kutan ut junelik yooq chi elk li xsib'el. 
Nakirirnak taakanaaq li na'ajej chi junajwa ut maajun chik taanume'q aran. 

11Aran te'xyiib' xna'ajeb' li warom ut li k'uch, laj tak' ra' ut li tuntz'oq. Li Qaawa' 
tixsutq'isi Edom cho'q chaqich'och' ut junesal na'ajej. 

12Maajun chik taaxaqab'aaq cho'q awab'ej, chixjunileb' li xninqal ru winq 
te'sachmanq ruheb'. 

13Pajl taak'iiq sa'eb' li xchaq'alil ru ochoch re Edom; warak'ix ut k'aamla 
te'yo'laaq sa'eb' li kawub'resinb'il ochoch. A'anaq chik xna'ajeb' laj xojb' ut 
rochocheb' laj tak' ra'. 

14Eb' li yak te'wanq rochb'eeneb' laj xojb' ut eb' li chib'aat te'xb'oqatq rib'; aran 
ajwi' taawanq li anum Lilit xk'ab'a'. 

15Sa' li na'ajej a'an te'wanq li k'anti'; aran te'molb'eq ut te'xtiqwa li xmoleb' toj 
reetal te'yo'laaq. Aran ajwi' te'xch'utub' rib' eb' li so'sol. 

16Tehomaq li xhu li Qaawa' ut yaab'asihomaq xsa': teek'e reetal naq maajun 
junaq reheb' li xul a'an ink'a' ta taatawmanq; maajun tixtz'eqtaana li rochb'een. 
Xb'aan naq a' ajwi' li Qaawa' kiyehok re ut a' ajwi' li xmusiq' taach'utub'anq 
reheb'. 

17Li Qaawa', a'an li kik'ehok reheb' sa' xna'ajeb' ut rik'in ruq' kixjek'i li xtenamit li 
junjunq. A'anaqeb' laj eechal re chi junajwa ut aran te'wanq chi junelik q'e kutan. 

Is 35 

Li ak' Jerusalén 

1Sahoqeb' li chaqich'och' ut li joxk' na'ajej! Chisaho'q li junesal na'ajej ut chinujaq 
chi uutz'u'uj; 

2chi'atz'umaq jo' li saqihix ut chixjapaq re xb'aan xsahil xch'ool. Jwal 
taach'ina'uso'q jo' li tzuul Líbano, jo' li xchaq'alil ru li Karmeel ut li xtaq'ahil 
Sarón. Chixjunileb' te'ril li xnimal xloq'al li Qaawa' ut te'xk'e reetal li xwankil li 
qaYos. 

3Chikawuuq leeruq' laa'ex li lub'luukex, xaqab'omaq chi kaw li xb'een eeraq 
maak'a' xmetz'ew. 

4Yehomaq reheb' li yookeb' xxiw: “Kawaq eech'ool ut mexxiwak! Chalk re leeYos 
chekolb'al, we' chaq chi eeqajunk. Chalk re ut texxkol!”. 

5Toja' naq taatehonq xsa' ruheb' li mutz' ut eb' li tz'apxikeb' te'ab'inq chik. 

6Li yeq roq taapisk'oq jo' li yuk, ut eb' li mem te'xjap chik re xb'aan xsahil 
xch'ooleb'. Sa' li chaqich'och' taayo'laaq li yu'amha' ut k'ajo' li ha' taawulk'uq sa' 
li joxk' na'ajej. 

7Li chaqich'och' taakanaaq jo' li saab' ru ut li pojtz' ch'och' taasutq'iiq cho'q 
yo'leb'aal ha'. Sa' li na'ajej li xe'wank wi' li josq' aj xul taak'iiq chik li kaxlan'aj ut li 
kala'. 

8Ut taawanq jun nimb'e li tixk'ab'a'in: “Loq'laj B'e”. Ink'a' te'nume'q aran li ink'a' 
neke'xpaab' li Qaawa', chi moko eb' li maak'a' xna'leb' te'xb'eeni rib' chisa'. 

9Maak'a'aq chik aran li kaqkoj chi moko te'nume'q li josq' aj xul sa' li b'e a'an; 
ka'ajeb' wi' li kolb'ileb' te'b'eeq aran. 

10Eb' li kolb'ileb' xb'aan li Qaawa' te'sutq'iiq chaq, te'ok Sión yooqeb' chi 
b'ichank, ut chi xnaq' ruheb' taak'utunq li xsahilaleb' xch'ool chi junelik. Nimla 
sahilal taa'ochb'eeninq reheb' ut maak'a'aq chik li yaab'ak ut li rahil ch'oolej sa' 
xyanqeb'. 

Is 36 

Laj Senakerib kireechani Judá 
(2 R 18,13-37; 2 Kr 32,1-19) 

1Ak kaalaju chihab' rokik laj Esekías chi awab'ejink, naq laj Senakerib, awab'ej re 
Asiria, koho chi yalok rik'in chixjunileb' li tenamit sutsuukeb' chi tz'ak sa' xteepal 
Judá, ut kilajreechaniheb'. 

2Laj Senakerib, awab'ej re Asiria, kixtaqla chaq toj Lakix jun xnimal ru aj k'anjel 
chiru, rochb'een naab'aleb' aj puub', re aatinak rik'in laj Esekías. Naq ke'wulak 
Jerusalén, koxe'kanaaq chi xk'atq li ha' li wank chi tzuul, sa' li b'e naxik sa' li 
Xna'aj laj Puch'unel. 

3Tikto ke'elk chaq laj Eliakín, ralal laj Jilkías, laj ilol re li rochoch li awab'ej, jo'wi' 
laj Sebná laj tz'iib' ut laj Johaj ralal laj Asaf, xjolomileb' laj k'anjel, chi xk'ulb'aleb'. 

4Toja' naq li xnimal ru aj k'anjel aj Asiria kixye reheb': “Yehomaq li esil a'in re laj 
Esekías: «Jo'ka'in xye chaq li xnimal ru awab'ej re Asiria: Ani nakakawu wi' 
laach'ool? 

5Ma nakak'oxla naq li aatinak chi chaab'il a'an jwal us chiru li na'leb'ak ut li 
kawilal sa' xhonalil li yalok? Ani nakak'ojob' wi' aach'ool naq nakaq'etq'eti aawib' 
chiwu? 

6Nink'e reetal naq kaw aach'ool rik'ineb' laj Ejiipt re naq tate'xtenq'a. Ab'an eb' 
a'an moko kaweb' ta rib', chanchaneb' b'an jun kaxlan'aj jorol li naxset ut 
naxpaynumi li ruq' li ani naxkuutu rib' chiru. Jo'kan naxb'aanu laj Parahón, 
awab'ej re Ejiipt, reheb' chixjunileb' li neke'xkawu xch'ooleb' rik'in. 

7Ut wi laa'ex nekeye we: Laa'o kaw qach'ool rik'in li Qaawa' li qaYos, chankex, ma 
ink'a' tab'i' laj Esekías kijuk'uk re chixjunileb' li tijob'aal ut eb' li artal, naq kixye 
reheb' laj Judá ut eb' laj Jerusalén: Jun ajwi' chi artal teewiq'ib' wi' eerib' chi 
loq'onink? 

8Us b'i', yalomaq eeru rik'in li awab'ej re Asiria, linwa'chin: tink'e oob' o'q'ob' 
(2,000) aakawaay, ma taataweb' tana oob' o'q'ob' (2,000) chi winq li te'b'eeq 
chirixeb'. 

9Ab'an laa'at moko kaw ta aawib' chi raanilasinkil junaq reheb' laj puub' re 
linwa'chin, us ta a'an q'axal toq'ob'aal ru. K'a'ut naq yookat chi royb'eninkileb' 
aab'eleb'aal ch'iich' ut aakawaay aran Ejiipt? 

10Ma nakak'oxla naq xinchalk chi xjuk'b'al li na'ajej a'in chi ink'a' ta xinxtaqla 
chaq li Qaawa'? A' li Qaawa' xyehok we: Ayu chi xsachb'al li tenamit a'an»”. 

11Toja' naq laj Eliakín, laj Sebná ut laj Johaj ke'xye re li xnimal ru aj k'anjel aj 
Asiria: “B'aanu usilal, aatinaho sa' arameo, xb'aan naq naqataw ru. 
Moohaawaatina sa' hebreo, xb'aan naq chixjunileb' li wankeb' sa' xb'eeneb' li 
xsuttz'akil li tenamit yookeb' chi ab'ink”. 

12Ab'an li xnimal ru aj k'anjel aj Asiria kixye reheb': “Meek'oxla naq li awab'ej re 
Asiria xinxtaqla chaq chi xyeeb'al a'in aawe chi moko re laj Esekías, laj eechal 



1293 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

aawe. Xinxtaqla b'an chaq chi xyeeb'al reheb' li winq wankeb' chaq sa' xb'een li 
suttz'ak: xb'aan naq eb' a'an jo' ajwi' laa'ex tento teelow leek'ot ut teeruk' 
leechu'”. 

13Toja' naq li xnimal ru aj k'anjel aj Asiria kixaqliik ut ki'aatinak chi kaw xyaab' 
xkux sa' hebreo: “Ab'ihomaq li naxye chaq li xnimal ru awab'ej, a' li awab'ej re 
Asiria. 

14Jo'ka'in xye chaq li awab'ej: «Meek'e eerib' chixb'alaq'i laj Esekías, xb'aan naq 
a'an moko taaruuq ta chekolb'al». 

15Chi moko chepaab' wi tixye naq k'ojk'ooq eech'ool rik'in li Qaawa'. Meepaab' wi 
tixye eere: «Li Qaawa' taakoloq qe; li tenamit a'in maajoq'e taat'ane'q sa' ruq' li 
awab'ej re Asiria». 

16Meepaab' li raatin laj Esekías, xb'aan naq jo'ka'in xye chaq li awab'ej re Asiria: 
«K'amomaq eerib' sa' usilal wik'in ut q'axtesihomaq eerib' chiwu. Chi jo'kan li 
junjunq eere sa tixtzeka ru li x'uub' ut li x'iig, ut taaruk' li ha' wank sa' li xkumb'. 

17Chirix chik a'an tinwulaq laa'in ut texink'am sa' jun li na'ajej jo' leena'aj laa'ex, 
b'arwi' na'elk chi us li triiw, li uub', re naq taawanq leewa leeruk'a' chi yo'oon. 

18Laj Esekías yo cheb'alaq'inkil rik'in xyeeb'al naq li Qaawa' taakoloq eere. Ma 
wank tab'i' junaq tenamit li xkole'k sa' ruq' li awab'ej re Asiria xb'aaneb' li xyos? 

19B'ar wankeb' li xyoseb' laj Jamat ut li xyoseb' laj Arpad? B'ar xkoho li xyoseb' laj 
Separbáhin? Ma xe'ruuk tab'i' xkolb'al Samaria sa' wuq'? 

20K'a' chi yosil, sa' xyanq chixjunileb' li xyoseb' li tenamit a'an, xkol ta li xtenamit 
sa' wuq' laa'in? Chan put ru naq li Qaawa' tixkol li tenamit Jerusalén sa' wuq'?»”. 

21Eb' li poyanam mem ke'kanaak ut maajun chik aatin ke'xye, xb'aan naq xyehom 
li awab'ej: “Maajun aatin te'xsume”. 

22Toja' naq laj Eliakín, laj ilol re li rochoch li awab'ej, ralal laj Jilkías, jo'wi' laj 
Sebná laj tz'iib' ut laj Johaj, ralal laj Asaf, xjolomileb' laj k'anjel, ke'wulak rik'in laj 
Esekías, chi q'ichilk chik li raq'eb', ut ke'xseeraq'i re li k'aru yeeb'il chaq xb'aan li 
xnimal ru aj k'anjel aj Asiria. 

Is 37 

Eb' laj Judá ke'kole'k sa' ruq' laj Senakerib 
(2 R 19,1-37; 2 Kr 32,20-23) 

1Naq laj Esekías li awab'ej kirab'i eb' li aatin a'in, kixq'ich li raq', kixtiqib' rib' 
rik'in q'es ruhil t'ikr ut koho sa' rochoch li Qaawa'. 

2Tikto kixtaqla laj Eliakín, laj ilol re li rochoch, jo'wi' laj Sebná laj tz'iib' ut eb' li 
xtiixilaleb' laj tij, chi wank q'es ruhil t'ikr chirixeb', 

3re xyeeb'al re li propeet Isaías, ralal laj Amós: “Jo'ka'in xye chaq laj Esekías: «Li 
kutan a'in, a'an xkutankil li rahil ch'oolejil, li rahob'tesiik ut li xutaanal! 
Chanchano jun li ixq wank sa' yu'am, li maak'a' xmetz'ew chi alank. 

4Ma ink'a' tawi' xrab'i li Qaawa' laaYos li xyehom li xnimal ru aj k'anjel li xtaqlaak 
chaq xb'aan laj eechal re, a' li awab'ej re Asiria, re xhob'b'al li yo'yookil Yos? Jwal 
us raj naq li Qaawa' laaYos taarahob'tesinq re xb'aaneb' li raatin xye. Laa'at tijon 
chiru li Qaawa' chirixeb' laj Israel li toj yo'yookeb'!»”. 

5Naq eb' li xtaql laj Esekías ke'wulak rik'in laj Isaías, 

6kiyehe'k reheb': “Yehomaq re laj eechal eere chi jo'ka'in: «Jo'ka'in xye li Qaawa': 
Matxiwak xb'aaneb' li aatin xawab'i, a' linhob'b'al xe'xb'aanu laj k'anjel chiru li 
awab'ej re Asiria. 

7Ok we chi roksinkil rik'in laj Senakerib jun musiq'ej re xpo'b'al li xch'ool: 
taarab'i jun li esil taa'ok wi' xxiw ut taasutq'iiq sa' li xtenamit chi junpaat, ut aran 
toxkamsiiq chi ch'iich'»”. 

8Naq li xnimal ru aj k'anjel aj Asiria kirab'i resil naq li awab'ej re Asiria maa'ani 
chik sa' li tenamit Lakix, koho ut kixtaw li awab'ej chi yalok rik'ineb' laj Libná. 

9Aran laj Senakerib kirab'i resil naq laj Tirhaká, awab'ej re Etiopía, yo chi xik chi 
yalok rik'ineb' laj Asiria. Toja' naq kixtaqlaheb' wi' chik li xtaql rik'in laj Esekías 
ut kixye reheb': 

10“Jo'ka'in teeye re laj Esekías, awab'ej re Judá: «Matxb'alaq'i laaYos li q'axal 
nakakawu wi' laach'ool, rik'in xyeeb'al naq li tenamit Jerusalén ink'a' taat'ane'q 
sa' ruq' li awab'ej re Asiria. 

11Laa'at nakanaw chi us chanru naq eb' li awab'ej re Asiria ke'xsach ruheb' chi 
junajwa chixjunileb' li tenamit. Ma tatkole'q laa'at naq nakak'oxla? 

12Ma ke'kole'k tab'i' xb'aaneb' li xyos eb' li tenamit li ke'sache'k ru xb'aaneb' 
linxe'toonil yuwa': a' li tenamit Gosán, Harán, Résef ut eb' laj Eden li wankeb' sa' 
xteepal Telasar? 

13B'ar chik wankeb' li awab'ej re Jamat, li awab'ej re Arpad, li awab'ej re Lahir, jo' 
ajwi' li awab'ej re Separbáhin, li awab'ej re Hená ut li awab'ej re Abá?»”. 

14Laj Esekías kixk'ul li hu chi ruq'eb' li xtaql li awab'ej ut kiril xsa'. Chirix chik 
a'an koho sa' rochoch li Yos, kixte li hu chiru li Qaawa' 

15ut kitijok chi jo'ka'in: 

16“At Qaawa', at Nimajwal Yos, xYosat laj Israel, li wank laak'ojarib'aal sa' 
xb'eeneb' li kerubín! Ka'ajwi' laa'at li xYos chixjunileb' li tenamit sa' 
ruuchich'och'! Laa'at katk'uub'ank re li choxach'och'! 

17Ab'i, at Qaawa', ut chak'e reetal; chate xsa' laawu ut chawil li neke'xb'aanu. Ab'i 
li aatin li xtaqla chaq xyeeb'al laj Senakerib, re aamajewankil laa'at li yo'yookil 
Yos. 

18Relik chi yaal, at Qaawa', naq eb' li awab'ej re Asiria, ke'xsach ru chixjunileb' li 
tenamit, 

19ke'xk'ati li xyoseb' ut ke'xjuk'i, xb'aan naq moko yoseb' ta ajwi', yal 
yiib'anb'ileb' b'an rik'in ruq'eb' li winq, a'aneb' che' ut pek. 

20A'ut anaqwan, at Qaawa', at qaYos, choohaakol chiruheb', xnawaqeb' 
chixjunileb' li tenamit sa' ruuchich'och' naq ka'ajwi' laa'at li Qaawa', li tz'aqal 
Yos”. 

21Toja' naq laj Isaías, ralal laj Amós, kixtaqla xyeeb'al re laj Esekías li aatin a'in: 
“Jo'ka'in xye li Qaawa', xYos laj Israel: «Ak xwab'i laatij chirix laj Senakerib, 
awab'ej re Asiria»”. 

22A'an a'in li aatin kixye li Qaawa' chirix li awab'ej re Asiria: “Nakate'xtz'eqtaana, 
nakate'xse'e eb' laj Sión jo' naxb'aanu junaq tuq'ixq; neke'xb'anb'ani li xjolomeb' 
li rixqilaleb' aj Jerusalén. 

23Ani xahob' ut xak'e sa' xutaan? Ani xataqsi laawaatin sa' xb'een ut xakub'si 
xwankil? A' li xSantil Yos laj Israel! 

24Chi xtz'uumal reheb' laataql xahob' li Qaawa' ut xaye sa' laach'ool: «Rik'ineb' 
link'iila b'eleb'aal ch'iich' xintaqe'k sa' xb'eeneb' li tzuul, toj sa' xb'een Líbano li 
ink'a' naru wi' wulak. Xint'aneb' li yaw najteb' xteram ut eb' li xchaq'alil ru 
saqichaj, xinwulak toj sa' xjolom li tzuul, sa' li raxraxil ru k'iche'. 

25Laa'in xinb'ekok ha' ut xin'uk'ak ha' sa' jalanil tenamit; rub'el woq xe'chaqik 
chixjunileb' li nima' re Ejiipt». 

26Ma xawab'i chi us? Ak ink'uub'ahom chaq a'in chalen junxil; chalen chaq q'e 
kutan inkawresihom chaq, ut anaqwan yookin chi xb'aanunkil. Jo'kan naq laa'at 
xatsachok ruheb' li tenamit ut po'lem xakanab'eb' li kaw sutinb'ileb' chi tz'ak. 

27Eb' li xpoyanamil, maak'a'eb' xmetz'ew, neke'siksotk ut k'ajo'eb' xxiw, 
chanchaneb' li ichaj, li rax pim, malaj li pim nayo'laak sa' xb'een li ochoch ut 
nachaqik chi junpaat xb'aan xtiqwal li saq'e. 

28Ninnaw chixjunil li nakab'aanu, naq nakat-elk ut nakat-ok sa' laawochoch, ut 
k'ajo' laajosq'il wik'in. 

29Laa'at xatjosq'o'k wik'in ut xwil naq xatq'etq'eto'k chiwu; jo'kan naq tinram 
laab'e, tintz'ap laawe ut tatinsutq'isi sa' laab'e b'arwi' xatchalk chaq”. Chirix chik 
a'an laj Isaías kixye re laj Esekías: 

30“A'an a'in li eetalil cho'q aawe, reetalil li k'aru taak'ulmanq. Chiru li chihab' a'in 
teetzeka ru li awimq teetaw chi ink'a' awb'il. Chiru li jun chik teetzeka li namoqk 
xjunes; ut sa' rox li chihab' tex'awq ut texq'oloq, awqex uub' ut teek'ux li ru. 

31Eb' li te'kole'q sa' xyanqeb' li ralal xk'ajol laj Judá ut ink'a' te'kamq, jo'kaqeb' li 
che': cham te'xe'enq ut taqe'q te'uuchinq. 

32Xb'aan naq sa' li tenamit Jerusalén wankeb' te'kole'q; toj wankeb' li te'kanaaq 
sa' li tzuul Sión. Li xnimal xrahom li Nimajwal Yos taab'aanunq re a'an. 

33Xyehom li Qaawa' chirix li awab'ej re Asiria: «Ink'a' taa'ok sa' li tenamit a'in, 
ink'a' tixkut junaq ral simaj; ink'a' taaxik sa' li tenamit chi wanq xkolb'al rib', chi 
moko tixyiib' xtaqleb'aal re taa'ok sa' li tenamit. 

34Taasutq'iiq b'an sa' li b'e xchalk wi', ink'a' taa'ok sa' li tenamit a'in -chan li 
Qaawa'-. 

35Laa'in tinkoloq re li tenamit a'in, re naq ink'a' taasache'q, sa' xk'ab'a' linloq'al ut 
xb'aan xraab'al laj David laj k'anjel chiwu»”. 

36Ut chiru ajwi' li q'oqyink a'an, li x'ánjel li Qaawa' kiwulak sa' li xmuheb'aaleb' 
laj Asiria ut kixkamsi oob' xlajeek'aal mil chi winq (185,000) ut naq kisaqewk, ak 
kamenaqeb' chik chixjunileb'. 

37Toja' naq laj Senakerib, awab'ej re Asiria, kixmoch eb' li xmuheb'aal ut 
kisutq'iik sa' li tenamit Nínive, ut aran kikanaak. 

38Ut naq wiq'wo chi loq'onink sa' rochoch li yos Nisrok, ke'wulak laj Adramélek 
ut laj Saréser, li ralaleb', ut ke'xkamsi chi ch'iich'. Tikto ke'elelik ut koheb' sa' li 
tenamit Ararat chi xkolb'aleb' rib'; ut a' chik laj Asaradón, li ralal, kikanaak chi 
awab'ejink sa' xna'aj. 

Is 38 

Xyajel ut li xk'irajik laj Esekías 
(2 R 20,1-11; 2 Kr 32,24-26) 

1Sa'eb' li kutan a'an kiyajerk laj Esekías. Naq kamk re, kiwulak laj Isaías, ralal laj 
Amós, chi xyeeb'al re: “Jo'ka'in xye li Qaawa': «Yiib' xhuhul laajunkab'lal, xb'aan 
naq kamk aawe ut ink'a' chik tatk'iraaq»”. 

2Laj Esekías kixb'alq'usi rib' chi ilok chiru li tz'ak ut kitijok chi jo'ka'in: 

3“At Qaawa', jultikaq taxaq aawe naq tiik ru linyu'am; xinwank chawu sa' 
chaab'ilal ut xinb'aanu li nawulak chawu”. K'ajo' naq kiyot'e'k xch'ool laj Esekías 
chi yaab'ak. 

4Toja' naq ki'aatinaak laj Isaías xb'aan li Qaawa' chi jo'ka'in: 

5“Sutq'in ut ye re laj Esekías: «Jo'ka'in xye li Qaawa', li xYos laj David laayuwa': 
Xwab'i laatij ut xwil li xya'al laawu. Tatink'irtasi, ut sa' rox li kutan tatxik sa' 
rochoch li Qaawa'. O'laju chihab' chik tatyo'yooq sa' ruuchich'och'. 

6Tatinkol laa'at jo'wi' Jerusalén sa' ruq' li awab'ej re Asiria, ut tinmuheela li 
tenamit a'in»”. 

21Laj Isaías kixye: “K'amomaq chaq junaq k'uluj yiib'anb'il rik'in iig, lanomaq 
chiru li xsankil xox ut taak'iraaq li awab'ej”. 

22Ut laj Esekías kixpatz' re: “K'aru tinnaw wi' naq tinxik sa' rochoch li Qaawa'?”, 
chan. 

7Kichaq'ok laj Isaías ut kixye: “A'an a'in li reetalil tixk'e aawe li Qaawa' re naq 
taanaw naq relik chi yaal tixb'aanu li xyehom: 

8K'e reetal naq tinsutq'isi lajeeb'aq yokb' xmu li saq'e chirix, sa' li xb'isleb'aal 
honal laj Ajás”. Ut relik chi yaal li saq'e kisutq'iik lajeeb' yokb' chirix, sa' li 
b'isleb'aal honal. 

Xb'ich laj Esekías 

9A'an a'in li xb'ich laj Esekías, awab'ej re Judá, naq kiyajerk ut kik'iraak chiru li 
xyajel: 

10Laa'in xinye sa' linch'ool: Sa' xyiitoq linyu'am tinq'ajq tinsutq'iiq; tento tinxik 
chi xchoyb'al linyu'am sa' xyanqeb' li kamenaq. 

11Xinye ajwi': Ink'a' twil ru li Qaawa' sa' xyanqeb' li yo'yookeb'; maajun chik 
poyanam twil ru, xkomoneb' li wankeb' sa' ruuchich'och'. 

12Juk'b'il linmuheb'aal ut maq'b'il chiwu jo' xmuheb'aaleb' laj ilol ketomq. Xinb'ot 
linyu'am jo' naxb'aanu laj kemonel, ut laa'at xaset xnoq'al linkemom. Chi q'eq ut 
chi kutan yookat chinsachb'al, 

13japjo we chi yaab'ak chalen toj nasaqewk. Kama'at jun li kaqkoj yookat chi 
xmuch'inkil chixjunil linb'aqel. Chi q'eq ut chi kutan yookat chinsachb'al. 

14Kama'in li wilix naq nintz'uyink, ninq'urnak kama' li mukuy. Xe'lub'je'k xsa' li 
wu chi ilok sa' choxa. At Qaawa', jwal ra wankin, kim chintenq'ankil! 

15Ab'anan k'aru tinye re? Xb'aan naq A'an yo chi b'aanunk re. Junes sa' rahil 
ch'oolej tinwanq chiru chixjunil linyu'am. 

16Chixjunileb' li k'aak'alenb'ileb' xb'aan li Qaawa' te'wanq xyu'am ut laa'in 
tinwanq rik'ineb'. Xinaak'irtasi, at Qaawa', ut xak'e wi' chik inyu'am. 

17Linrahilal xsutq'iik chaq chi sahil wank, xb'aan naq xakol li waanm chiru li 
kamk ut xawiiqa chixjunil linmaak. 

18Eb' li xe'q'ajk xe'sutq'iik ink'a' neke'xloq'on aawu, at Qaawa'; eb' li kamenaq 
ink'a' neke'xnima laak'ab'a', chi moko eb' li neke'xik sa' xb'alb'a neke'yo'onink 
rik'in li xtiikilal laach'ool. 

19Li yo'yo, li wank xyu'am, a'an nanimank aawu, jo' naq ninb'aanu laa'in 
anaqwan. Li yuwa'b'ej naxtzoleb' li ralal xk'ajol chirix li xtiikilal laach'ool. 

20At Qaawa', kim chinkolb'al, ut toob'ichanq toowajb'aq chiru chixjunil li qayu'am 
sa' rochoch li qaYos. 

Is 39 

Eb' li xtaql li awab'ej re Babilonia 
(2 R 20,12-19; 2 Kr 32,27-31) 

1Sa'eb' li kutan a'an laj Merodak-Baladán, ralal laj Baladán, awab'ej re Babilonia, 
kirab'i resil naq kiyajerk laj Esekías ut ak xk'iraak chik. Toja' naq kixtaqla jun xhu 
jo'wi' jun xmaatan. 

2K'ajo' naq kisaho'k xch'ool laj Esekías naq kixk'ul a'an! Jo'kan naq kixk'ut 
chiruheb' li xtaql laj Merodak chixjunil li xb'ihomal, li plaat ut li oor, li sununkil 
b'an ut li chaab'il aseeyt, jo' ajwi' li k'a'aq re ru nak'anjelak re yalok. Laj Esekías 
kixk'ut li jo'ch'inal jo'nimal wank sa'eb' li xk'uuleb'aal jo'wi' sa' chixjunil li 
x'awab'ejihom. 

3Toja' naq li propeet Isaías kiwulak rik'in laj Esekías, li awab'ej, ut kixpatz' re: 
“K'aru xe'xye aawe eb' li winq a'an ut b'ar xe'chalk chaq?”, chan. Kichaq'ok laj 
Esekías ut kixye: “Xe'chalk chaq sa' jun najtil tenamit, Babilonia xk'ab'a'”, chan. 

4Laj Isaías kipatz'ok wi' chik re: “K'aruhatq xe'ril sa' laawochoch?”, chan re. Kixye 
laj Esekías: “Xe'ril chixjunil li k'a'aq re ru wank sa' li wochoch; maak'a' chik k'aru 
ink'a' ta xink'ut chiruheb'”. 

5Ut laj Isaías kixye re laj Esekías: “Ab'i li k'aru naxye li Nimajwal Yos: 

6«Taawulaq xkutankil naq te'xk'am aran Babilonia chixjunil li k'a'aq re ru wank 
sa' laawochoch, li jo'ch'inal jo'nimal ke'xk'uula laamama' aawixa'an chalen chaq 
junxil toj anaqwan. Maak'a' chik tkanaaq arin, chan li Qaawa'. 

7Wanqeb' aawalal, siyanb'ilaqeb' aab'aan, li te'k'ame'q ut te'k'ehe'q chi ilok 
rochoch li awab'ej re Babilonia»”. 

8Toja' naq laj Esekías kixye re laj Isaías: “Q'axal chaab'il li raatin li Qaawa' xaye 
we”. Kixye chi jo'kan xb'aan naq kixk'oxla sa' xch'ool: “A' yaal naq taawanq li 
tuqtuukilal ut li sahilal chiru linyu'am”, chan sa' xch'ool. 

Is 40 

ISAÍAS II 
Xk'ojob'ankil xch'ool Israel 

1K'ojob'omaq xch'ool lintenamit, k'ojob'omaq xch'ool -chan li Qaawa' leeYos-. 

2Aatinomaq Jerusalén sa' q'unil aatin ut yehomaq re chi yaal naq moko mun ta 
chik, ak xtoj rix chixjunil li xmaak, xb'aan naq ka'sut xrahob'tesiik xb'aan li 
Qaawa' chirix chixjunil li maa'usilal xb'aanu. 

3Jun xyaab' kuxej yo chi xyeeb'al: “Tuqub'omaq ru junaq b'e cho'q re li Qaawa' sa' 
li chaqich'och', helomaq ru junaq nimb'e cho'q re li qaYos sa' li joxk' na'ajej. 

4Chixjunil li taq'a chitaqsimanq ru, chixjunileb' li tzuul ut eb' li b'ool 
che'kub'simanq xteram; li yokos ru chitiikob'resimanq ut li b'uk'ux ru 
chituqub'amanq ru cho'q taq'a. 

5Toja' naq taak'utunq li xloq'al li Qaawa' ut chixjunileb' li poyanam te'ril ru. 
Xb'aan naq li Qaawa' xyehok re”. 

6Jun xyaab' kuxej yo chi xyeeb'al we: “Jap aawe chi aatinak”; ut laa'in kinchaq'ok: 
“K'aru tinye?”, chankin. “Ye naq chixjunileb' li poyanam chanchaneb' li pim, ut 
chixjunil li xloq'aleb' kama' xch'ina'usal li uutz'u'uj. 

7Natz'umaak li uutz'u'uj ut nachaqik li pim, naq li xmusiq' li Qaawa' na'apunk sa' 
xb'eeneb'. 

8Nachaqik li pim ut natz'umaak li uutz'u'uj, a'ut li raatin li qaYos wank chi 
junelik”. 

9Taqen sa' xb'een junaq tzuul najt xteram, at aj yehol esil re Sión; aatinan chi kaw 
xyaab' aakux ut chi maak'a'aq aaxiw, at aj yehol esil re Jerusalén. Ye reheb' li 
tenamit re Judá: “Arin wank leeYos”. 

10K'ehomaq reetal, yo chi chalk li Qaawa' rik'in xnimal xwankil: chixjunil wank 
rub'el roq rub'el ruq'! K'ehomaq reetal, rochb'een chaq li xtojb'al ut k'amol b'e 
chaq chiru li q'ajkamunk. 

11Jo' junaq aj ilol ketomq, naxb'eresiheb' li xkarneer; naxq'alu eb' li xkok' karneer 
ut naxq'uneb', ut naxk'eheb' chi hilank li toja' xe'alank. 

Jwal nim xloq'al li Qaawa' Yos 

12Ani xb'isok re li palaw chi k'utub' malaj xb'is li xnimal ru li choxa rik'in ruq'? 
Ani xxokok re chixjunil li pojtz' sa' junaq uk'al malaj xb'is eb' li tzuul ut eb' li b'ool 
sa' junaq peex? 

13Ani xk'ehok xna'leb' li Qaawa' malaj ani xyehok re k'aru tixb'aanu? 

14Ani ta aj ik'in xpatz' xna'leb'? Ani xk'ehok xk'a'uxl chiraqoq aatin sa' tiikilal? Ani 
xk'utuk chiru li xnimal xnawom malaj xch'olob'ank re li choxahil na'leb'? 

15Chiru li Qaawa' eb' li tenamit chanchaneb' jun tz'uqul chi ha' sa' junaq sek', 
kama' wi' junaq ru li pojtz' sa' li peex; eb' li na'ajej sa' xyi li palaw jo' raalal li xk'aj 
li pek. 

16Chixjunil li si' li wank aran Líbano moko tz'aqal ta cho'q re li xam, ut eb' li xul li 
wankatqeb' aran moko te'tz'aqloq ta cho'q re li k'atok mayej. 

17Chiru li Qaawa' chixjunileb' li tenamit sa' ruuchich'och' chanchan naq 
maak'a'eb'; maak'a' neke'ok wi', tik maak'a'eb' aj e. 

18Ani teejuntaq'eeta wi' li Yos malaj k'aru teejalamuuchi wi'? 

19Ink'a' naru xjuntaq'eetankil rik'in li jalam u naxyiib' junaq aj tenol ch'iich', ut laj 
pak'onel naruutz'u'uji rik'in oor ut naxyiib'atq xkareen plaat re xk'eeb'al chi 
xkux. 

20Naq junaq neb'a' namayejak, naxsik' junaq che' li ink'a' naq'aak, ut chirix a'an 
naxsik' junaq chaab'il aj peech' re naq tixyiib' junaq xjalam u li ink'a' taa'eek'anq 
sa' xna'aj. 

21Ma ink'a' tab'i' nekenaw laa'ex? Ma ink'a' eerab'ihom resil? Ma toj maji' 
naseeraq'imank eere chalen chaq junxil? Ma ink'a' eetawom ru chalen chaq sa' 
xk'ojlajik li ruuchich'och'? 

22K'ojk'o chaq li Yos sa' xb'een li ruuchich'och', ut eb' li poyanam li wankatqeb' 
chisa' kama'eb' laj saak'. A'an xhelok re li choxa jo' junaq t'ilkem, ut xkupu ru jo' 
junaq muheb'aal re hilank chisa'. 

23Li Qaawa' naxjuk' xwankileb' li xninqal ru winq, ut eb' li neke'awab'ejink sa' 
ruuchich'och' naxsacheb' ru. 

24Chanchaneb' li kok' che' li toje' xe'awmank malaj xe'ch'ike'k sa' ch'och', ut toja' 
xe'ok xchapb'al xxe'. Wi li Qaawa' na'apunk sa' xb'eeneb', te'chaqiq, ut kama' li 
pim naq te'k'ame'q xb'aan li kaqsut-iq'. 

25“Ani ut nikineejuntaq'eeta wi' laa'ex malaj ani juntaq'eet wik'in?”, chan li 
Qaawa', li q'axal Sant. 

26Taqsihomaq leerilob'aal sa' choxa ut ilomaq: ani xk'uub'ank re chixjunil a'an? 
A' li najek'ink reheb' li chahim chi tzol sa' xna'aj ut naxb'oqeb' li junjunq rik'in 
xk'ab'a'. Q'axal nim xwankil ut k'ajo' li xkawilal, ut maajun reheb' naxmuq rib' 
chiru. 

27K'a'ut naq yookat chi aatinak, a Jakob? K'a'ut naq nakaye, a Israel: “Li Qaawa' 
ink'a' naxk'e reetal li k'aru yooko xk'ulb'al; maak'a' naraj re li Yos li k'aru 
ink'ulub'”? 

28Ma ink'a' nakanaw laa'at? Ma ink'a' aawab'ihom resil? Li Qaawa' a'an li Yos 
wank chi junelik; A'an kixaqab'ank re li xnub'ajlil li ruuchich'och'. Ink'a' nalub'k 
chi moko natawaak, ut maajun natz'ilok rix li xseeb'al xk'a'uxl. 

29A'an nak'ehok xkawilal li tawajenaq ut naxkawub'resi xch'ool li lub'lub' wank. 

30Neke'tawaak ut neke'lub'k eb' li saaj winq, neke'lub'k ut neke't'ane'k eb' li 
kaweb' rib'; 

31a'ut li neke'oyb'enink rik'in li Qaawa' junelik kawaqeb' rib' ut te'rupupiq jo'eb' 
li t'iw; te'aanilaq chi ink'a' te'lub'q, ut te'b'eeq chi ink'a' te'tawaaq. 

Is 41 

Laj Siro, xtaql li Qaawa' 

1Ch'anab'aq eek'ank, ex tenamit li wankatqex chire li palaw; kawaq eech'ool, ex 
tenamit. Jilonqex chaq re naq too'aatinaq chi us, qach'utub'aq qib' chiqajunilo chi 
raqok aatin. 

2Ani xwaklesink chaq re li awab'ej a'an sa' releb'l saq'e, li junelik naq'axok u? Ani 
naq'axtesink re eb' li tenamit sa' ruq' ut naxkub'si xwankileb' li awab'ej? Pojtz' 
te'kanaaq xb'aan li xq'esnal ch'iich', ut kama'eb' li k'im naq te'cha'cha'iiq xb'aan li 
xsimaj. 

3A'an naraanilasiheb' chi maajun nach'i'ch'i'ink re, chanchan wi' naq ink'a' 
naxtoch' li ch'och' rik'ineb' li roq. 

4Ani xk'uub'ank ut xb'aanunk re a'in? A' li xk'ehok xyu'ameb' li poyanam chalen 
chaq junxil: laa'in, li Qaawa', li junaj chirib'il, li xtiklajik ut li xraqik. 

5Ex tenamit li wankatqex chire li palaw, ilomaq ut chexxiwaq; chesiksiki eerib', ex 
xnub'ajlil li ruuchich'och'. Jilonqex chaq ut chalqex. 

6Li junjunq naxtenq'a li ras riitz'in ut naxye re li rochb'een: “Kawaq aach'ool”. 

7Laj peech' naxkawub'resi xch'ool li nak'anjelank re li oor ut li plaat; ut li nat'ojok 
chi t'ojleb' naxk'e xkawub' xch'ool li yo chi tenok ch'iich', ut naxye re: “Chaab'il 
x'elk laak'anjel”, chan re. Ut chirix a'an naxt'oji chi klawx li jalam u re naq ink'a' 
taa'eek'anq sa' xna'aj. 

Li Qaawa' wank rik'ineb' laj Israel 

8Ab'i, a Israel, aj k'anjelat chiwu; ab'i, a Jakob, insik'om chaq aawu, ex intenamit, 
ralal xk'ajolex laj Abrahán, li wamiiw: 

9Laa'in kin'isink chaq aawe toj sa' xmaril li ruuchich'och', katinb'oq chaq toj sa' li 
na'ajej jwal najt ut kinye aawe: “Laa'at aj k'anjel chiwu”. Laa'in insik'om chaq 
aawu ut ink'a' katintz'eqtaana. 

10Matxiwak, xb'aan naq wankin aawik'in; matk'oxlak xb'aan naq laa'in laaYos. 
Laa'in ninkawub'resink ut nintenq'ank aawe, kaw nakatinchap rik'in li wuq' li 
jwal kaw rib'. 

11Chixjunileb' li xik' neke'ilok aawe te'kanaaq sa' xutaan ut te'kub'siiq xwankil; 
tik maak'a'eb' chik te'kanaaq eb' li neke'raj numtaak sa' aab'een. 

12Taasik'eb' li xik' neke'ilok aawe ut ink'a' taataweb'; ut eb' li neke'raj yalok 
aawik'in chanchan tawi' naq maajun wa xe'wank. 

13Xb'aan naq laa'in li Qaawa', laaYos, chapchookat chawuq' inb'aan. Laa'in 
ninyehok aawe: “Matxiwak, laa'in nintenq'ank aawe”. 

14Matxiwak, a Jakob, mich'inank aach'ool, a Israel: us ta jwal kach'inat ut maak'a' 
aametz'ew, laa'in nintenq'ank aawe -chan li Qaawa'-. Laa'in, li xSant laj Israel, laj 
Kolol aawe. 

15K'e reetal, xatink'e chi xsachb'al ruheb' jo' li ak' pikleb' ch'och'; taaputz'iheb' li 
tzuul ut pojtz' taakanab'eb', chanchaneb' li k'im naq te'kanaaq li ninqi b'ool. 

16Taakuteb' chi najt ut li iq' taak'amoq reheb', te'cha'cha'iiq xb'aan li kaqsut-iq'; 
a'ut laa'at taasaho'q laach'ool rik'in li Qaawa', taanimob'resi aawib' sa' xk'ab'a' li 
xSant laj Israel. 

17Eb' li neb'a' ut li kub'enaqeb' xwankil neke'xsik' li ha', ab'an maak'a' neke'xtaw; 
xe'chaqik li ru'uj raq'eb' xb'aan li chaqi'eel. Ab'an laa'in li Qaawa' tintenq'aheb', 
laa'in li xYos laj Israel ink'a' tinkanab' xjuneseb'. 

18Tinyoob'tesiheb' li nima' sa'eb' li t'ojoch aj tzuul, ut eb' li yu'amha' te'wanje'q 
chiruheb' li taq'a. Tinsutq'isi li chaqich'och' cho'q k'anha', ut taayo'laaq ha' sa' li 
joxk' na'ajej. 

19Sa' li chaqich'och' tink'eheb' chi yo'laak li yaw, li akasya, li waa'uut ut eb' li 
oliiw. Tink'e chi k'iik eb' li saqichaj, li salche' ut li chaj sa'eb' li junesal na'ajej, 

20re naq chixjunil li ruuchich'och' tixnaw, tixtaw ru ut tixnaw xyaalal naq laa'in li 
Qaawa' xinb'aanunk re a'in; laa'in li xSant laj Israel xinyoob'tesink re rik'in 
linwankil. 

Ka'ajwi' li Qaawa' a'an Yos 

21Kimqex chi xkolb'al eerib', chan li Qaawa'. K'utomaq chiwu leeb'aanuhom, chan 
li x'Awab'ej laj Jakob. 

22Kimqex ut yehomaq qe k'aru taak'ulmanq. Ch'olob'omaq qe k'aru kik'ulmank 
junxil, ut laa'o took'oxlaq chirix a'an; yehomaq qe li chaalel chiqu re naq tqanaw 
k'aru toxkanaaq wi'. 

23Yehomaq resil li toxk'ulmanq moqon, re tqanaw naq laa'ex yosex. 
B'aanuhomaq junaq k'a'aq re ru, a' yaal ma chaab'il malaj ut ink'a', re naq ak wan 
wi' k'aru taaqil ut tooxiwaq xb'aan. 

24Ab'anan moko yosex ta ut maak'a' nekex'ok wi': maak'a' k'a' ru teeb'aanu. 
Tz'eqtaananb'ileb' chi junajwa eb' li neke'sik'ok eere. 

25Xinsik' chaq ru sa' xjayal releb'l iq', ut yo chaq chi chalk; sa' xjayal releb'l li 
saq'e xinb'oq chaq rik'in li xk'ab'a'. A'an tixyeq'iheb' sa' roq eb' li awab'ej jo' li 
sulul, jo' naxb'aanu laj pak'onel naq naxyoq'le li seb' sa' roq. 

26Ani xyehok resil a'in chalen chaq sa' xtiklajik re naq xqanaw chiqajunilo? Ani ta 
xyehok chaq xb'enwa re raj naq xqaye laa'o naq yaal li yo chi xyeeb'al? Maajun 
eere laa'ex xyehok a'an chi moko xwank ani xk'ehok chi ab'iik; maajun eere 
x'ab'ink junaq aatin. 

27Laa'in xinyehok xb'enwa re Sión chalen chaq sa' xtiklajik; laa'in xintaqlank re 
jun aj yehol chaab'il esilal aran Jerusalén. 

28Xin'ilok, ut maajun reheb' li jalanil yos xeb'intaw; xinpatz'ok chirix a k'a'aq re 
ru a'in, ab'an maajun aj k'ehol na'leb' xintaw, maajun xsumenk re linpatz'om. 

29Relik chi yaal naq maak'a' neke'ok wi'; maak'a' neke'ruuk chi xb'aanunkil, yal 
pojpookeb' xsa' li jalanil yoseb'. 

Is 42 

Laj K'anjel chiru li Qaawa' 

1A'an a'in laj k'anjel chiwu, laa'in ninkuutunk re; a'an li sik'b'il ru inb'aan li 
nasaho'k wi' inch'ool. Xink'e re linmusiq' re naq taaroksi li tiikilal rik'ineb' li k'iila 
tenamit. 

2Ink'a' tixjap re chi aatinak chi moko taawech'inq; ink'a' taa'ab'iiq li xyaab' xkux 
sa' b'e. 

3Ink'a' tixtoq li kaxlan'aj ak jorol, chi moko tixchup xsaqenkil li noq' toj 
nab'utz'utz'nak. Tz'aqal tixxaqab' xwankil li tiikilal. 

4Ink'a' taahilanq chi moko taach'inanq xch'ool toj reetal tixk'ojob' li k'ulub'ej 
junsut junrub'el choxa. Ut rik'in a'an xaqxooq li royb'enihomeb' li tenamit 
sutsuukeb' chi ha'. 

5Jo'ka'in kixye li Qaawa' li kiyoob'tesink ut kihelok re li choxa, li kik'uub'ank re li 
ruuchich'och' jo'wi' li wank chiru, li kik'ehok xyu'am eb' li poyanam ut 
kixyoob'tesi chixjunileb' li wankeb' arin: 

6“Laa'in, li Qaawa', xatinb'oq ut xatinch'ilo chaq chawuq' re roksinkil li tiikilal; 
xatink'uub' ut xatinxaqab' cho'q sumwank rik'in lintenamit ut cho'q xsaqenkeb' li 
poyanam; 

7re xteeb'al xsa' ruheb' li mutz', re rach'ab'ankileb' li wankeb' sa' tz'alam ut re 
risinkileb' chi tz'apam li wankeb' sa' li aak'ab'. 

8Laa'in li Qaawa'. A'in tz'aqal link'ab'a'. Ink'a' nink'e linloq'al re jalan chik, chi 
moko ninq'axtesi linwankil reheb' li jalanil yos. 



1304 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

9Ilomaq, li k'aru xinye chaq xb'enwa, ak xk'ulmank; anaqwan ak' esil chik tinye 
eere; tink'e chenaw naq toj maji' nak'ulmank”. 

B'ich re li sahil wank 

10B'ichahomaq junaq ak' b'ich cho'q re li Qaawa'; k'ehomaq xloq'al laa'ex li 
wankatqex chaq sa' xmaril li ruuchich'och', laa'ex li nekexxik chiru li palaw jo'wi' 
chixjunil li wank chisa', eb' li na'ajej sutsuukeb' chi ha' ut eb' li xpoyanamil. 

11Chisaho'q sa' xch'ool li chaqich'och' ut eb' li xtenamitul, chixjunileb' li 
muheb'aal wankeb' wi' laj Kedar. Sahoqeb' chaq li wankeb' Petra ut xjapaqeb' re 
chi b'ichank toj sa' xb'eeneb' li tzuul. 

12Che'xnimaaq xloq'al li Qaawa', che'xpuktesiiq resil li xwankil toj sa'atqeb' li 
tenamit li wankatqeb' chire li palaw. 

13Li Qaawa' taa'elq chaq jo' li q'axal kaw rib', tixjap chaq re jo' junaq aj puub'; chi 
k'ajo' xjosq'il taa'ok chi yalok ut tixq'ax ruheb' li xik' neke'ilok re. 

14“Chalen chaq sa' xtiklajik maak'a' ninye, ch'anch'ookin xinkanaak ut yal xinkuy 
wib'; ab'an anaqwan ninjap we jo' li ixq ok re chi alank, ninxeeyank ut 
ninpoosank aj chik. 

15Ok we chi xsachb'aleb' li tzuul ut eb' li b'ool, chaqi tinkanab' chixjunil li xrax 
pimul; tinchaqihob'resi eb' li nima', ut joxk' ch'och' aj chik tinkanab'eb' li 
kaqnaab'. 

16Tink'ameb' li mutz' sa' junaq b'e ink'a' numenaqeb' chisa', ut tinb'eresiheb' sa' 
junaq na'ajej b'arwi' toj maji' wanjenaqeb'. Chiruheb' a'an tinsutq'isi li aak'ab' 
cho'q saqenk, ut eb' li julux b'e te'kanaaq chi nat'anb'ak ru. Chixjunil li k'a'aq re 
ru a'in tinb'aanu; relik chi yaal naq tinb'aanu chi junpaat”, chan li Qaawa'. 

17Chi k'ajo'aq xxutaaneb' te'eleliq li neke'xkawub'resi xch'ooleb' chirixeb' li 
jalanil yos, eb' li neke'yehok re junaq jalam u: “Laa'at li qayos”. 

Li xmutz'ileb' laj Israel 

18“Ab'ihomaq, ex tz'apxik! Ex mutz', tehomaq xsa' leeru ut chex'iloq! 

19Ani tawi' li mutz'? Ma ink'a' tawi' a' laj k'anjel chiwu? Maajun li q'axal tz'apxik 
jo' li xintaqla chi yehok esil, maajun li q'axal mutz' ut jwal tz'apxik jo' lintaql, jo' 
laj k'anjel chiwu laa'in li Qaawa'. 

20Naab'al li k'a'aq re ru aawilom, ab'an maajun xataw xyaalal; q'es raj laaxik chi 
ab'ink, ab'an maak'a' nakawab'i. 

21Li Qaawa' xraj xk'eeb'al xloq'al ut xwankil li xchaq'rab' sa' xk'ab'a' li xtiikilal 
xch'ool. 

22A'ut li tenamit a'in xe'elq'aak ut xe'maq'je'k li k'aru wankeb' re, ut anaqwan 
tz'aptz'ookeb' chixjunileb' sa' tz'alam malaj sa'eb' li ochoch pek. Neke'maq'mank 

li k'a'aq re ru reheb' ut maajun nakolok reheb'; neke'elq'aje'k ut maajun nayehok: 
«Q'ajsihomaq chaq»”. 

23Ani eere taa'ab'inq re a'in? Ani tixk'e xch'ool chi rab'inkil li taak'ulmanq 
moqon? 

24Ani xkanab'ank chi elq'aak laj Jakob ut xq'axtesink chi rahob'tesiik laj Israel? 
Ma maawa' tab'i' li Qaawa' li xoomaakob'k chiru? Ink'a' xe'raj xyu'aminkil li 
raatin chi moko xpaab'ankil li xchaq'rab'. 

25Jo'kan naq li Qaawa' k'ajo' naq xjosq'o'k rik'ineb' ut xrahob'tesiheb' rik'in li 
raaxiik'. Yalaq b'ar xlochmank xxamlel, ab'an ink'a' xe'xk'e reetal; xe'k'atmank, 
ab'an ink'a' xe'xtaw xyaalal. 

Is 43 

Ka'ajwi' li Qaawa' nakolok 

1Anaqwan, jo'ka'in kixye li Qaawa', laj yoob'tesihom aawe, a Israel, laj 
winqob'resihom aawe, a Jakob: “Matxiwak xb'aan naq laa'in xatinkol; laa'in 
xink'ehok laak'ab'a', wehat chik. 

2Wi tatnume'q sa' ha', tatwochb'eeni; wi taaq'ax junaq nima', ink'a' tatxk'am li 
roqha'; wi ut tatnume'q sa xam, ink'a' tatk'atq, chi moko taaletzq li raq' xam 
chawix. 

3Xb'aan naq laa'in li Qaawa' laaYos, li xSant laj Israel, laj Kolol aawe. Ruuchil 
aatojb'al xinq'axtesiheb' li tenamit Ejiipt, Etiopía ut Sabá cho'q aaweeqaj. 

4Xb'aan naq jwal loq'at cho'q we laa'in, q'axal terto aatz'aq ut nakatinra. 
Tink'eheb' li poyanam ut eb' li tenamit cho'q aaweeqaj re xkolb'al laayu'am. 

5Matxiwak b'i', xb'aan naq wankin aawik'in. Sa' xjayal chaq releb'l saq'e toj sa' 
rokeb'l tink'ameb' chaq ut tinch'utub'eb' laawalal aak'ajol. 

6Tinye reheb' li wankeb' sa' xjayal releb'l iq': «Q'ajsihomaq chaq we», ut reheb' li 
wankeb' sa' xjayal xsak'leb' iq': «Maarameb' chik. K'ameb' chaq we eb' li walal 
ink'ajol toj chi najt, chalen chaq sa' xmaril li ruuchich'och'; 

7k'ameb' chaq chixjunileb' li neke'patz'ok ink'ab'a', eb' li xinyoob'tesiheb', 
xinwinqob'resiheb' ut xinkawresiheb' re naq te'xloq'oni wu». 

8“Isihomaq chaq lintenamit: a'an mutz' aj tenamit, us ta wank xsa' ruheb', ut 
tz'apxikeb', us ta wank xxikeb' re ab'ink. 

9Xch'utub'aaq rib' chixjunileb' li poyanam, xjunajiiq rib' chixjunileb' li tenamit. 
Ani sa' xyanqeb' a'an xyehok resil a'in, malaj ak xyehom li kik'ulmank junxil? 
Xxaqab'aqeb' li xtestiiw li te'ch'olob'anq xyaalal chiqu, re naq te'ab'iiq ut tqaye: 
«Yaal a'an». 

10Laa'ex lintestiiw -chan li Qaawa'-; laa'ex aj k'anjelex chiwu ut insik'om chaq 
eeru re naq teenaw wu ut k'ojk'ooq leech'ool wik'in, ut teetaw xyaalal anihin 
laa'in. Maak'a' chik junaq yos chiwu laa'in, chi moko taawanq junaq chik moqon 
chiwix. 

11Ka'ajin wi' li Qaawa', ut maak'a' chik junaq aj kolonel chiwu. 

12Laa'in xinyehok resil li kolb'a ib' chaalel, xink'ehok chi nawe'k ut xexinkol; 
maawa' junaq jalanil yos xb'aanunk re: laa'ex lintestiiw -chan li Qaawa'-. 

13Chalen chaq q'e kutan, ak laa'in chaq li Qaawa'. Maajun taakoloq eere sa' wuq'; 
maajun taaruuq chi xjuk'b'al li ninb'aanu laa'in”. 

14Jo'ka'in kixye li Qaawa', li xSant laj Israel, li ki'ach'ab'ank eere: “Sa' xk'ab'a' 
leeraab'al wankeb' poyanam xeb'intaqla aran Babilonia; xinte chixjunileb' li 
tz'alam, ut li xsahil xch'ooleb' laj Kaldeha xkanaak cho'q rahilal. 

15Laa'in li Qaawa', laa'in leeSant, li kiyoob'tesink re Israel, laa'in li nin'awab'ejink 
eere”. 

16Jo'ka'in kixye li Qaawa' li kitehok b'e sa' li palaw, jo' jun nimb'e sa' xkawil oq li 
ha'. 

17Kixk'eheb' chi yalok k'iila aj puub' q'axal kaweb' rib', rochb'eeneb' li b'eleb'aal 
ch'iich' ut eb' li kawaay, yal re xsachb'al ruheb': junxikikeb' chi kamk. Ke't'ane'k 
ut maajun chik kiwakliik; ke'oso'k jo' naq nachupk li saqenk. Jo'ka'in naxye 
anaqwan: 

18“Meek'oxla chik li kik'ulmank junxil, meejultika chik li ak xnume'k. 

19Jalan chik li k'aru tinb'aanu, ut ak xintikib' xb'aanunkil. Ma toj maji' nekek'e 
reetal? Yaal naq tinte junaq b'e sa' li chaqich'och', jo' junaq nimb'e sa' li junesal 
na'ajej. 

20Eb' li josq' aj xul, eb' laj xojb' jo'wi' eb' laj tak' ra' te'xk'e inloq'al, xb'aan naq 
taayo'laaq li ha' sa' li chaqich'och' ut te'wanq nima' sa' li joxk' ch'och', re naq 
te'uk'aq lintenamit sik'b'ileb' ru inb'aan. 

21Toja' naq li tenamit li kinkawresi cho'q we te'xb'icha linloq'al. 

22“Ab'an laa'at, a Jakob, ink'a' xapatz' link'ab'a', xattitz'k b'an inb'aan, a Israel. 

23Ink'a' xayeechi'i we laakarneer cho'q k'atb'il mayej chi moko xaloq'oni wu 
rik'in mayejak. Laa'in ink'a' xatintawasi rik'in xtitz'b'al laamayej, chi moko 
xatinch'i'ch'i'i rik'in xpatz'b'al laak'ajpom. 

24Ink'a' xatintaqla chi loq'ok sununkil b'an re ta xamayeja chiwu, ut ink'a' 
xak'ojob' inch'ool rik'in xxeeb'ul laaxul. Laa'at b'an xattawasink we rik'ineb' 
laak'iila maak ut xinaach'i'ch'i'i xb'aan laamaa'usilal. 

25Ab'an laa'in xinkuy chixjunil laamaak ut ink'a' chik xink'e sa' inch'ool 
laamaa'usilal, xb'aan naq Yosin. 

26Wi wank k'aru nakawaj wi' injitb'al, qawech'aq rix sa' li raqleb'aal aatin; tz'il rix 
chi us anaqwan re xnawb'al ani wank xmaak. 

27Xb'enwa kimaakob'k laaxe'toonil yuwa'; chirix chik a'an eb' laj k'amol aab'e 
ke'xq'etq'eti rib' chiwu. 

28Jo'kan naq kinsach ruheb' li xjolomileb' li tenamit, kink'e chi sache'k laj Jakob 
chi junajwa ut kinq'axtesi laj Israel chi majewaak. 

Is 44 

Li Qaawa' naxk'ojob' xch'ool laj Israel 

1“Ab'i, a Israel, aj k'anjelat chiwu; ab'i, a Jakob, insik'om chaq aawu. 

2Laa'in li Qaawa' laj yoob'tesihom aawe, li kinsiyank chaq aawe ut toj yookin 
chatenq'ankil. Matxiwak, a Jakob, aj k'anjelat chiwu, at Yesurún, lintenamit 
sik'b'il ru inb'aan. 

3Tintaqla li hab' sa' li chaqich'och' ut tinyoob'tesiheb' li nima' sa' li joxk' na'ajej. 
Tinhoy linmusiq' sa' xb'eeneb' laawalal aak'ajol ut twosob'tesiheb' laawi aamam. 

4Te'k'iiq jo' li pim sa' li chaab'il ch'och', jo'kaqeb' li che' chire li nima'. 

5Li jun tixye: «Laa'in rehin li Qaawa'», li jun chik tixk'ab'a'in ralal xk'ajol laj Jakob, 
ut li jun chik tixtz'iib'a sa' ruq': «Li Qaawa' a'an laj eechal we», ut tixye naq 
xkomoneb' laj Israel”. 

Jun ajwi' li Qaawa', ka'ajwi' li qaYos 

6Jo'ka'in kixye li Qaawa', li Nimajwal Yos, li awab'ej re Israel, laj kolol reheb': 
“Laa'in li xtiklajik ut li xraqik; maak'a' chik junaq yos chiwu laa'in. 

7Ma wank tab'i' junaq kama' laa'in? Chi'aatinaq anaqwan ut xyehaq xyaalal we. 
Ani xyehok resil chi junxilaj li k'aru taak'ulmanq moqon? Ani nayehok qe li k'a'aq 
re ru chaalel? 

8Mexxiwak ut meesiksiki eerib'. Ma ink'a' ak inyehom resil laa'in chalen chaq 
junxil? Laa'ex li testiiw chiwix. Ma wank tab'i' junaq chik yos chiwu laa'in? 
Maak'a' chik junaq aj kolonel, ka'ajin wi' ut maak'a' chik junaq”. 

Li loq'onink jalanil yos 

9Chixjunileb' laj yiib'ahom xjalam u jalanil yos maak'a' neke'ok wi'; maak'a' 
rajb'al li xb'aanuhomeb' us ta jwal raaro xb'aaneb'. Eb' li neke'loq'onink reheb' 
maak'a' neke'ril ut maak'a' neke'xnaw; jo'kan naq te'kanaaq sa' xutaan. 

10Ani nayiib'ank junaq yos malaj naxpak' junaq jalam u chi maak'a' ta 
royb'enihom? 

11Chixjunileb' li neke'loq'onink reheb' xutaanal te'elq, xb'aan naq eb' laj 
yiib'ahom reheb' yal winqeb'. Wi te'xch'utub' rib' sa' raqleb'aal aatin, te'ok xxiw 
chixjunileb' ut te'kanaaq sa' xutaan. 

12Qilaq li naxb'aanu laj tenol ch'iich': naxchap li ch'iich', naxk'e sa' ru xam ut 
naxteni chi t'ojleb' rik'in xmetz'ew re xk'uub'ankil jo' chanru x'alaak sa' xch'ool. 
Ab'anan wi laj tenol ch'iich' ink'a' nawa'ak, taalajq li xmetz'ew; ut wi ink'a' 
na'uk'ak ha', taatawaaq ut ink'a' chik tixkuy k'anjelak. 

13Malaj qilaq li naxb'aanu laj peech': naxb'is li che', naxtz'iib'a junaq eetalil chiru, 
naxq'otoxi rik'in lach' tz'iib'leb', ut chirix a'an na'ok chi xpech'inkil ru. Chi jo'kan 
tixyiib' xjalam u junaq poyanam, tz'aqal jo' na'ilok, ut moqon chik tixk'ojob' sa' 
junaq tijob'aal. 

14Kixsik' ru jun toon chi yaw malaj junaq ji, xkomoneb' li neke'k'iik sa'eb' li 
k'iche'; malaj kiraw jun toonaq li saqichaj, ut li hab' kik'iiresink re. 

15Chi jo'kan eb' li poyanam taawanq xsi'eb', te'q'ixinq chiru xam, malaj rik'in li 
che' a'an te'xchiq li kaxlanwa. Malaj ut te'xyiib' junaq jalam u chiru, re te'xwiq'ib' 
rib' chi xloq'oninkil ru. 

16Wan ajwi' naq li winq tixk'at li xtoqolal li che', tixk'uub' xtzekemq sa' li xxamlel, 
ut tixtzeka pomb'il tib' toj reetal taanujaq. Taaq'ixinq chiru ut tixye: “Q'axal sa li 
q'ixink chiru li xam a'in; k'ajo' xsahil!”, cha'aq. 

17Ut chiru li che' x'ela'ank tixyiib' li xjalam u junaq yos, tixwiq'ib' rib' chi 
xloq'oninkil ru ut tixye re: “Chinaakol xb'aan naq laa'at linyos”, cha'aq re. 

18Eb' li poyanam a'an, maak'a' neke'xnaw chi moko neke'xtaw ru. Tz'aptz'o xsa' 
ruheb' ut maak'a' neke'ril; maak'a' xna'leb'eb' ut ink'a' neke'xtaw ru. 

19Maak'a' neke'xk'oxla, maak'a' xnawomeb' chi moko neke'xtaw xyaalal re 
xyeeb'al: “Xink'at li xtoqolal li che', xinyiib' linwa, xinpomok tib' sa' ru xxamlel ut 
xinwa'ak. Chiru li rela' li che' xinyiib' jun li tz'i'b'eetalil yos, ut anaqwan yookin 
chi xloq'oninkil yal jun kurul chi che'!”. 

20Relik chi yaal naq eb' li poyanam a'an neke'xkawu xch'ooleb' chirix li maak'a' 
na'ok wi', ut neke'xb'alaq'i rib'eb'. Maajoq'e te'ruhanq chi xkolb'al rib'eb' chi 
moko te'xye: “Tik'ti' tz'aqal li k'aru wank sa' linnim uq'”. 

Li Qaawa' naxkuy xmaak laj Israel 

21Jultikaq aawe, a Jakob, naq laa'at aj k'anjel chiwu; laa'at aj k'anjel chiwu xb'aan 
naq laa'in kinyoob'tesink aawe. Minsachk sa' laach'ool, a Israel. 

22Laa'in xinkuy laaq'etq'etil ut xinsach laamaak jo' naq nasachk li choql ut li 
mayuus. Sutq'in chaq wik'in xb'aan naq laa'in xinkolok aawe. 

23At choxa, jap aawe xb'aan xsahil aach'ool sa' xk'ab'a' li xb'aanuhom li Qaawa'. 
B'ichanqex, sahoqex, ex xchamal li ruuchich'och'! Ex k'iche' ut ex tzuul 

eerochb'een chixjunileb' li che', pisk'onqex xb'aan xsahil eech'ool, xb'aan naq li 
Qaawa' xk'ut li xloq'al chiru laj Israel naq xkoleb' li ralal xk'ajol laj Jakob. 

“Laa'in li Qaawa'” 

24Jo'ka'in kixye li Qaawa' laj Kolol aawe, li kisiyank chaq aawe naq toj maji' 
nakatyo'laak: “Laa'in li Qaawa', laa'in kinyoob'tesink re chixjunil, injunes kinhel 
ru li choxa ut kink'ojob' li ruuchich'och' sa' xna'aj. 

25Laa'in ninpo'ok ru li neke'xye eb' laj q'e, ut ninjuk' li esil neke'xye li 
neke'b'alaq'ink; ninsach xk'a'uxeb' li wankeb' xna'leb', ut memil nakanaak wi' li 
xnawomeb'. 

26Ab'an ninxaqab' xwankil li raatineb' laj k'anjel chiwu ut ninb'aanu naq us te'elq 
eb' lintaql. Laa'in ninye naq taatenamito'q wi' chik Jerusalén, ut ninjultika naq eb' 
li tenamit sa' xteepal Judá te'waklesiiq wi' chik. Laa'in tinwaklesinq reheb' sa' li 
xpo'lemil. 

27Laa'in wank inwankil chi xyeeb'al re li palaw: «Chatchaqiq! Maak'a'aq chik ha' 
sa' laachamal!». 

28Ut laa'in ninye re laj Siro: «Aj k'anjelat chiwu, laa'at taab'aanu chixjunil li 
wajom»; ut ninye re Jerusalén: «Tattenamito'q wi' chik»; ut ninye ajwi' naq 
taayiib'amanq wi' chik linloq'laj ochoch arin Sión”. 

Is 45 

Laj Siro xtaql li Qaawa' Yos 

1Jo'ka'in kixye li Qaawa' re laj Siro, sik'b'il ru xb'aan cho'q awab'ej: “Laa'in 
xatinch'ilo chawuq' re xk'eeb'aleb' li tenamit rub'el laawankil ut re xjuk'b'aleb' 
xwankil eb' li awab'ej. Laa'in xinte chixjunileb' li okeb'aal ut maajun chik 
taatz'ape'q chawu. 

2K'amolb'ehaqin chawu ut tinkub'si xterameb' li tzuul. Tinpuk'iheb' li okeb'aal 
yiib'anb'il rik'in q'anch'iich' ut kok'puk' tinkanab'eb' li xnat'b'al rixeb'. 

3Tink'e aawe eb' li sahil eechej wankeb' chi muqmu, jo' ajwi' chixjunil li b'ihomal 
ink'a' nawb'il, re naq taanaw naq laa'in li Qaawa', li xYos laj Israel, li ninb'oqok 
aawe rik'in laak'ab'a'. 

4Sa' xk'ab'a' xraab'al laj Jakob aj k'anjel chiwu, sa' xk'ab'a' laj Israel, sik'b'il ru 
inb'aan, xatinb'oq rik'in laak'ab'a' ut xinterq'usi laawankil us ta laa'at ink'a' 
nakanaw wu. 

5Laa'in li Qaawa' ut maak'a' chik junaq; moko wank ta chik junaq yos chiwu 
laa'in. Xink'e aakawilal, us ta ink'a' nakanaw wu, 

6re naq chixjunileb' te'xnaw, chalen chaq sa' xjayal releb'l saq'e toj sa' rokeb'l, 
naq moko wank ta chik junaq yos chiwu laa'in. Laa'in li Qaawa' ut maak'a' chik 
junaq. 

7Laa'in ninyoob'ank re li kutan ut li aak'ab', ninb'aanu li usilal jo'wi' li rahilal. 
Laa'in li Qaawa' ninb'aanunk re chixjunil a'in. 

Li xnimal xwankil li Yos 

8“Ex choxa, chehoy chaq li k'ajob'; ex choql, chetaqla chaq li tiikilal. Chitehonq li 
ch'och' ut chiruuchin li kolb'a ib'; rochb'eenaq a'an chi'atz'umaq li tiikil ch'oolej. 
Laa'in, li Qaawa', ninyoob'tesink re a'in”. 

9Ra chaalel sa' xb'een li naxwech' rix laj k'uub'ahom re, ut a'an chanchan junaq 
sek' sa' xyanqeb' li ch'och' sek'. Ma naxye tab'i' li seb' re laj pak'onel: “K'aru 
nakab'aanu laa'at?”, malaj: “Moko chaab'il ta laak'anjel”? 

10Ra chaalel sa' xb'een li tixye re li xyuwa': “K'a'ut naq xatsiyank?”, ut tixye re li 
xna': “K'a'ut naq xat-alank?”. 

11Jo'ka'in kixye li Qaawa', li xSant laj Israel, laj Yoob'tesihom re: “Ma teewech' wix 
xb'aaneb' li walal ink'ajol? Ma teewech' rix li k'aru ninb'aanu laa'in? 

12Laa'in kinyiib'ank re li ruuchich'och' ut kinyoob'tesiheb' li poyanam li wankeb' 
chisa'. Laa'in kinhelok re li choxa rik'ineb' li wuq' ut nintaqlank sa' xb'een 
chixjunileb' li chahim. 

13Laa'in xinwaklesink re laj Siro chi q'axok u ut xintuqub' ru chixjunileb' li b'e 
chiru. A'an taayiib'anq wi' chik re lintenamit ut taarach'ab'eb' li wankeb' chaq sa' 
jalanil tenamit, chi ink'a' tixpatz' xtojb'al chi moko xq'ajkamunkil”, chan li 
Nimajwal Yos. 

14Jo'ka'in kixye li Qaawa' re laj Israel: “Eb' laj k'anjel re Ejiipt, eb' laj yakonel re 
Etiopía ut eb' laj Sebá li jwal najteb' xteram te'chalq aawik'in ut laa'at 
taaweechaniheb'. B'ak'b'ooqeb' chi kareen naq te'xik chawix, te'xwiq'ib' rib' 
chawu ut te'xtz'aama usilal aawe: «Relik chi yaal naq li Yos wank aawik'in, ut 
maak'a' chik junaq yos chiru A'an», cha'qeb'”. 

15Relik chi yaal naq laa'at li muqmuukil Yos, laa'at li xYos laj Israel, laj Kolonel. 

16Sachsooqeb' xch'ool te'kanaaq laj yiib'ahom jalanil yos, te'kub'siiq xwankil ut 
te'se'eeq. 

17A'ut laj Israel kolb'ilaq xb'aan li Qaawa', kolb'ilaq chi junajwa. Maajaruj chik 
texk'ehe'q sa' xutaan chi moko texse'eeq. 

18Xb'aan naq jo'ka'in naxye li Qaawa', laj yoob'tesihom re li choxa, A'an tz'aqal 
Yos, li kik'uub'ank ut kiyiib'ank re li ruuchich'och', ut kixk'ojob' sa' xna'aj; moko 
kixyiib' ta chi maak'a' xyaalal, re b'an naq taatenamito'q: “Laa'in li Qaawa' ut 
maak'a' chik junaq chiwu laa'in. 

19Ink'a' xin'aatinak sa' hasb' chi moko sa' junaq muqmuukil na'ajej. Moko xinye ta 
reheb' li ralal xk'ajoleb' laj Jakob: «Sik'omaqin b'arwi' maak'a' wank». Laa'in li 
Qaawa' li nin'aatinak chi tz'aqal yaal, ut tiikil aatin ninye. 

Li Qaawa' a'an tz'aqal Yos 

20“Ch'utub'omaq eerib' ut kimqex wik'in; jilonqex chink'atq jo'k'ihalex li ink'a' 
xsache'k eeru sa'atqeb' li tenamit. Maak'a'eb' xna'leb' li neke'b'eresink li 
che'ilyos, ut neke'elajink chiru junaq yos li ink'a' nakolok. 

21Aatinanqex chi xkolb'al eerib'; wi teeraj, patz'omaq eerib' cherib'il eerib': Ani 
xk'ehok chi nawe'k a'in chalen chaq sa' xtiklajik? Ani ak xyehom chaq chalen 
chaq junxil? Ma maawa' tab'i' laa'in li Qaawa'? Maak'a' chik junaq yos chiwu 
laa'in. Laa'in li Yos tiik inch'ool ut aj kolonelin; maak'a' chik junaq yos chiwu 
laa'in. 

22“Sutq'inqex chaq wik'in re naq texinkol, chejunilex li wankatqex chaq sa' xmaril 
li ruuchich'och', xb'aan naq laa'in li Yos ut maak'a' chik junaq. 

23Sa' xk'ab'a' linloq'al xinye injurament, sa' we x'elk li tz'aqal yaal, jun li aatin 
xaqxooq xwankil chi junelik: «Chixjunileb' te'xwiq'ib' rib' chiwu, chixjunileb' 
te'yehoq jurament 

24ut te'xye naq ka'ajwi' rik'in li Qaawa' wank li tiikilal ut li wankilal». K'ajo'aq 
xxutaaneb' naq te'sutq'iiq chaq wik'in jo'k'ihaleb' li xik' neke'ilok we. 

25Sa' ink'ab'a' te'q'axoq u ut k'eeb'ilaqeb' xloq'al chixjunileb' li ralal xk'ajol laj 
Israel”. 

Is 46 

Xt'anik Babilonia 

1Li yos Bel ut li yos Nebo neke'tuuyank ut xe't'ane'k chiru ch'och'. Eb' li yos a'in 
neke'iiqaak xb'aaneb' li b'uur; k'amb'ileb' jo'eb' li iiq chirixeb' li tawajenaqeb' xul. 

2Xe'eek'ank sa' xna'ajeb' ut xe't'ane'k chiru ch'och' chi xkab'ichaleb': ink'a' chik 
xe'ruuk chi wakliik, ut eb' a'an ajwi' xe'k'ame'k sa' jalanil tenamit. 

3“Ab'ihomaqin, ex ralal xk'ajol laj Jakob, ut chejunilex aj Israel li xexkole'k: Laa'in 
kin'iiqanink eere naq toj maji' nekexyo'laak, ut junelik xink'e inch'ool cherilb'al. 

4Toj sa' leetiixilal laa'inaq ajwi' leeYos; naq ak saqaq aj chik leejolom, 
texinch'oolani ajwi'. Laa'in kinyoob'tesink eere, ut toj texwil; texinb'eresi laa'in ut 
texinkol. 

5“Ani tineejuntaq'eeta wi' naq nekek'oxla laa'ex? Ani teeye naq kama'an nin'ilok? 

6Wankeb' neke'isink naab'al li oor sa' li xjelooleb' ut neke'b'isok plaat sa' li peex; 
chirix chik a'an neke'xsik' junaq aj tenol ch'iich' re naq te'xyiib' junaq xyoseb' re 
xwiq'ib'ankil rib' chiru jo'wi' re xloq'oninkil. 

7Neke'xk'am chi paqpo sa' xb'eeneb' xtel, neke'xxaqab' sa' xna'aj ut aran 
nakanaak chi junwaakaj; ink'a' na'elk sa' xna'aj. Us ta te'xjap reheb' chi xpatz'b'al 
xtenq'ankileb' chiru, ink'a' te'sumeeq chi moko te'kole'q chiru li rahilal. 

8“Chijultiko'q eere a'in ut k'oxlahomaq rix; chiwanq eek'a'uxl, ex aj q'etol aatin. 

9Jultikaq eere li k'aru kik'ulmank chaq junxil. Laa'in li Yos, ut maak'a' chik junaq; 
laa'in li Qaawa', ut maajun juntaq'eetin wi'. 

10Laa'in ninye chi rub'elaj li taak'ulmanq moqon, ut ninye resil xb'enwa li toj 
maji' nak'ulmank. Laa'in ninye: Li k'uub'anb'il inb'aan taa'uxmanq; ut chixjunil li 
nawaj xb'aanunkil, tinb'aanu. 

11Sa' xjayal releb'l saq'e xinb'oq chaq jun li winq, li taachalq chaq sa' jun najtil 
tenamit jo' li t'iw ut tixb'aanu chixjunil li wajom. Ak jo'kan xinye, ut jo'kan 
tinb'aanu; kama'an xink'uub', ut jo'kan naq taa'uxmanq. 

12Ab'ihomaqin, laa'ex li kaw eejolom, li najt wankex rik'in li kolb'a ib': 

13Chi seeb' tinchalq chekolb'al; ak xnach'ok chaq li kolb'a ib', moko taab'ayq ta 
chaq. Tinyeechi'i arin Sión li kolb'a ib' cho'q re laj Israel li nintaw wi' linloq'al. 

Is 47 

Xsachik Babilonia 

1“Kub'si aawib', chunlan sa' pojtz', at tuq'ixq re Babel li maak'a' chik aawankil! 
Chunlan sa' ch'och', at xrab'in eb' laj Kaldeha; ink'a' chik te'xye aawe: «Q'un 
aach'ool ut tuulanat». 

2Chap li ka' ut ke'en k'aj. Isi li t'ikr tz'aptz'o wi' laawu, moch laawaq', t'usub' 
laawa' ut numen junpak'al li ha'. 

3Tatkanaaq chi t'ust'u re xk'utb'al aaxutaan. Tink'e reeqaj li xab'aanu we ut 
maajun taaramoq chiwu”. 

4Li Nimajwal Yos, li xSant laj Israel, laj Kolol qe kixye chi jo'ka'in: 

5“K'ojlan chi maak'a' eek'ank, okan sa' li aak'ab', at xrab'in eb' laj Kaldeha, xb'aan 
naq ink'a' chik taayeemanq aawe: «Xna'eb' li tenamit». 

6K'ajo' naq xinjosq'o'k rik'in lintenamit, xink'e chi muxe'k li weechanihom ut 
xinq'axtesiheb' sa' laawuq', a Babilonia. A'ut laa'at ink'a' xawil xtoq'ob'aal ruheb' 
ut xateneb' li kawil k'anjel sa' xb'eeneb' li cheekel winq. 

7Xaye ajwi' sa' laach'ool: «Taawanq inwankil chi junwaakaj». Ab'anan ink'a' 
xak'oxla rix a'an chi moko xnume'k sa' laawaanm k'aru toxraqe'q wi'. 

8Ab'i ut anaqwan li aatin a'in, laa'at aj raholat re li sahil wank. Nakak'ojob' aawib' 
chi maak'a' nakak'oxla, ut nakaye sa' laach'ool: «Ka'ajin wi' ut maak'a' chik junaq. 

Maajoq'e tinxtaw xrahil li kanaak sa' junaatalil chi moko tinkanaaq chi maak'a'eb' 
chik li walal ink'ajol». 

9Ab'anan, maak'a'aq sa' laach'ool naq te'chalq li wiib' chi rahilal a'in sa' aab'een: 
li kanaak sa' junaatalil ut li xsachikeb' laawalal aak'ajol, us ta jwal nakattuulak ut 
nakatnawalink. 

10Jwal xak'ojob' aach'ool sa' laamaa'usilal ut xaye: «Maajun na'ilok we», chankat. 
Laana'leb' ut laanawom xe'b'alaq'ink aawe. Xaye ajwi' sa' laach'ool: «Ka'ajin wi' 
ut maak'a' chik junaq jo' laa'in». 

11Jo'kan naq taachalq sa' aab'een jun rahilal chi ink'a' tatruuq chi xkolb'al aawib' 
chiru; q'axal ra taak'ul ut maak'a' xja'lenkil. Chi junpaat taachaalunq jun raaxiik' 
sa' aab'een li ink'a' nakawoyb'eni. 

12Kanaaqat rik'in laak'iila nawalink, yal wan aaq'e chi tuulak, li nakatawasi wi' 
aawib' chalen chaq sa' laasaajilal! Mare toj taak'anjelaq chawu, mare toj 
tatnumtaaq sa' xb'eeneb' li poyanam! 

13Xattawaak xb'aan xk'ihaleb' laj k'ehol aana'leb'. Chalqeb' b'i' chakolb'al 
anaqwan eb' li neke'q'ehink chiru li choxa, eb' li neke'tz'ilok rix eb' li chahim, 
jo'wi' eb' li neke'xye aawe rajlal po li k'aru taak'ulmanq moqon. 

14K'e reetal, kama'eb' li k'im naq te'oso'q chixjunileb'; li xam taasachoq reheb', ut 
ink'a' te'ruhanq chi xkolb'aleb' rib' chiru xtiqwal li xam. Xb'aan naq a'an maawa' 
xam re k'uub'ank tzekemq chi moko ru xam naruuk wi' q'ixink. 

15A'an toxe'oso'q wi' eb' laj tuul, eb' li q'axal xe'tawasink aawe chiru chixjunil 
laayu'am. Ak xb'e xb'e te'xk'am li junjunq ut maajun taaruuq chi kolok aawe. 

Is 48 

Li Qaawa' junxil ak xyehom resil chixjunil 

1“Ab'ihomaq a'in, ex ralal xk'ajol laj Jakob, li nekek'ab'a'in ajwi' Israel, laa'ex li 
xexyo'laak sa' riyajil laj Judá. Nekeye eejurament sa' xk'ab'a' li Qaawa' ut 
nekepatz' xk'ab'a' li xYos laj Israel, ab'an ink'a' nekeb'aanu sa' xyaalal chi moko 
rik'in xtiikilal eech'ool. 

2Nekeye naq laa'ex li santil tenamit Jerusalén ut nekek'ojob' eech'ool rik'in li 
Qaawa', li xYos laj Israel, li naxk'ab'a'in «Nimajwal Yos». 

3Li k'a'aq re ru ak xk'ulmank, junxil ak inyehom resil; rik'in xtz'uumal we kink'e 
chi nawe'k. Ut chi junpaat xinb'aanu, ut yaal naq xk'ulmank. 

4Laa'in ninnaw naq kaw laajolom, kama'at li ch'iich', ut ink'a' naq'unaak laach'ool 
jo' li pek. 

5Jo'kan naq junxil inyehom resil; naq toj maji' nak'ulmank, kink'e chanaw; mare 
anchal xaye raj sa' laach'ool: «Linyos xb'aanunk re; li jalam u li xink'e chi yiib'aak, 
a'an xyehok re». 

6Laa'at xawab'i ut xawil chixjunil, ut tento taak'ulub'a naq yaal a'an. Anaqwan 
nink'e chanaw ak' na'leb', jun muqmuukil na'leb' li toj maji' aanawom. 

7Maawa' xkomon li k'aru kinb'aanu najter, toja' anaqwan yookin chi xb'aanunkil. 
Maajun sut aawab'ihom resil toj anaqwan, re naq ink'a' taaye: «Ak ninnaw a'in». 

8Ink'a' aawab'ihom resil a'an chi moko aanawom, xb'aan naq tz'aptz'o laaxik chi 
junelik. Ak ninnaw laa'in naq moko tiik ta laach'ool, jo'kan naq: «Aj q'etol aatin» 
nakak'ab'a'in chalen chaq sa' laasiyajik. 

9“Sa' xk'ab'a' linloq'al xinkuy linjosq'il, re naq taaterq'usiiq link'ab'a', xinkuy wib' 
ut ink'a' xinsach aawu. 

10K'e reetal naq xatinch'ajob'resi; ab'anan moko jo' ta na'uxk re li plaat, xinyal 
b'an aawix rik'in li rahilal. 

11Sa' xk'ab'a' linloq'al ut linrahom xinb'aanu: maajoq'e tinkanab' chi muxe'k 
link'ab'a', chi moko tinq'axtesi linloq'al re jalan chik. 

Li Qaawa' tixkol li xtenamit rik'in xk'anjel laj Siro 

12“Ab'i, a Israel, xtenamitat laj Jakob, li insik'om chaq aawu: Laa'inin; laa'in li 
xtiklajik ut li xraqik. 

13Rik'in li wuq' kink'ojob' li ruuchich'och' sa' xna'aj ut kinhel ru li choxa: ka'ajwi' 
kinb'oqeb', junchalikeb' naq ke'chalk wik'in. 

14Ch'utub'omaq eerib' chejunilex ut ab'ihomaqin: Ani sa' eeyanq xyehok eere: «Li 
wamiiw tixb'aanu li wajom reheb' laj Babilonia ut eb' laj Kaldeha»? 

15Laa'in xin'aatinak rik'in, xinb'oq ut xink'am chaq re naq us taa'elq sa' li 
xb'aanuhom. 

16Jilonqex chaq chink'atq ut ab'ihomaq a'in: Chalen chaq sa' xtiklajik maak'a' 
xinye chi muqmu; ut naq yo chi k'ulmank chixjunil a'in, wankin aran laa'in. Ut 
anaqwan laa'in, li Qaawa' Yos, xintaqlank chaq re rik'in xwankil linmusiq'”. 

17Jo'ka'in kixye li Qaawa', laj Kolol aawe, li xSant laj Israel: “Laa'in li Qaawa', 
laaYos; laa'in nink'ut chawu li k'aru us cho'q aawe ut nakatinb'eres sa' li b'e tento 
taak'am. 

18Jwal us raj naq xapaab' linchaq'rab'! Li xsahil aach'ool q'axal yo raj chi k'iik jo' 
junaq nima', ut laawosob'tesinkil jo' raj xnimal li xkawil roq li palaw. 

19K'ajo'eb' raj laawalal aak'ajol, li xk'ihaleb' jo' raj xk'ihal li samahib' chire li 
palaw; maajoq'e raj xeb'insach ru laa'in, chi moko xe'isiik raj chiwu!”. 

20Elenqex chaq sa' li tenamit Babilonia, elelinqex chiruheb' laj Kaldeha. Yehomaq 
li esil a'in chi sa sa' eech'ool, puktesihomaq toj sa' xmaril li ruuchich'och'; 
yehomaq a'in: “A' li Qaawa' xkolok re laj Jakob, laj k'anjel chiru”. 

21Naq yookeb' chi nume'k sa' li chaqich'och', ink'a' ke'chaqik re; li Qaawa' 
kixk'eheb' ruk'a' naq kixjor li saqoonak ut ki'elk roq nima'. 

22Ab'an maak'a' tuqtuukilal cho'q reheb' li ink'a' useb' xna'leb' -chan li Qaawa'-. 

Is 49 

Xkab' xb'ich laj K'anjel chiru li Qaawa' 

1Ab'ihomaqin, ex tenamit li wankex chaq chire li palaw, k'ehomaq reetal, laa'ex li 
wankex chaq chi najt. Li Qaawa' kinxb'oq chaq naq toj wankin rik'in linna' ut 
kixye link'ab'a' naq toj maji' ninyo'laak. 

2Kixk'e chi xtz'uumal we li aatinak chi yaal, jo' tawi' li q'esnal ch'iich', ut kinxkol 
rik'in xwankilal li ruq'; kinxji' jo' jun simaj q'esq'es li ru'uj ut sa' rochochil li simaj 
kinxk'uula. 

3Ut kixye we: “At Israel, laa'at laj k'anjel chiwu ut aawik'in tink'ut inloq'al”, chan. 

4Xb'aan naq laa'in kink'oxla: “Maak'a' aj e naq xinyal inq'e chi k'anjelak, yal 
xintawasi wib' chi maak'a' rajb'al”. Ab'anan ninb'aanu link'anjel sa' xk'ab'a' li 
Qaawa' ut linq'ajkamunkil wan chaq rik'in linYos. 

5Tintaw inloq'al chiru li Qaawa' ut A'an tz'aqal li nak'ehok inkawilal. Ut anaqwan 
kixye we li Qaawa', li kik'uub'ank chaq we rik'in linna' re naq tink'anjelaq chiru, 
re xsutq'isinkil chaq wi' chik laj Jakob rik'in A'an ut re xjunajinkileb' li ralal 
xk'ajol laj Israel: 

6“Moko tz'aqal ta naq aj k'anjelat chiwu yal re xwaklesinkil li xteepal laj Jakob ut 
xsutq'isinkileb' chaq wi' chik eb' laj Israel li xe'kole'k. Xatinxaqab' aj b'an wi' 
cho'q xsaqenkeb' li poyanam, re naq taawulaq linkolb'a ib' toj sa' xmaril li 
ruuchich'och'”. 

7A'in xyehom li Qaawa', laj Kolonel ut li xSant laj Israel; jo'ka'in kixye re li jun li 
jwal tz'eqtaananb'il. A'in xyehom li Yos re li jun majewanb'il sa' xyanqeb' 
chixjunileb' li tenamit, re li wank chi munil rub'el xwankileb' li josq' aj 
rahob'tesinel: “Naq eb' li awab'ej ut eb' li xninqal ru winq te'ril aawu, te'xaqliiq ut 
te'xk'utzub' rib' chawu, xb'aan naq laa'in li Qaawa', li xSant laj Israel: laa'in 
xinsik'ok aawu ut ninb'aanu li k'aru ninyeechi'i”. 

Sahil ch'oolej sa' li xsutq'ijikeb' 

8Jo'ka'in kixye li Qaawa': “Sa' chaab'il kutan xatwab'i, sa' xq'ehil li kolb'a ib' 
xatintenq'a. Xatinyoob'tesi ut xatinxaqab' chi xk'ojob'ankil li sumwank rik'in li 
tenamit, re xwaklesinkil wi' chik li na'ajej ut xjek'inkil li ch'och' ak sachb'il 
xchaab'ilal; 

9re xyeeb'al reheb' li wankeb' sa' tz'alam: «Elenqex chaq», ut li wankeb' chaq sa' 
aak'ab': «K'utomaq eerib'». Sa' chixjunileb' li b'e te'xtaw chaab'il pach'aya' jo'wi' 
xwaheb' li ketomq chiru chixjunileb' li tzuul. 

10“Ink'a' te'tz'okaaq chi moko te'chaqiq re; ink'a' te'k'ate'q xb'aan li tiqwal iq' chi 
moko xb'aan xtiqwal li saq'e. Xb'aan naq Li na'uxtaanank ruheb' tixk'am xb'eheb' 
toj wan wi' li yu'amha'. 

11Laa'in tintehoq b'e sa' chixjunileb' li k'iche' ut taatuqub'aaq ru chixjunil li b'e ak 
wank”, chan li Yos. 

12K'e reetal, wankeb' te'chalq chaq chi najt; wankeb' te'chalq sa' xjayal releb'l iq' 
ut sa' rokeb'l li saq'e, ut wankeb' chik te'chalq chaq sa' xteepal Sinín. 

13Ex choxa ut ruuchich'och', japomaq eere xb'aan xsahil eech'ool. Ex tzuul, 
pisk'onqex ut b'ichanqex, xb'aan naq li Qaawa' xk'ojob' xch'ool li xtenamit ut xril 
xtoq'ob'aal ruheb' li wankeb' sa' rahilal. 

14“«Xinxkanab' li Qaawa', xinsachk sa' xch'ool linYos», chan laj Sión. 

15Ab'anan, ma wank tab'i' junaq na'b'ej nasachk sa' xch'ool li xk'uula'al malaj 
naxkanab' xraab'al li tz'aqal ralal? Us ta jo'kan naxb'aanu junaq na'b'ej, a'ut laa'in 
ink'a' tatinsach sa' inch'ool. 

16K'e reetal naq sa' li wuq' tz'iib'anb'ilat, junelik yookin chi rilb'aleb' laasuttz'akil. 

17Sa' junpaat te'chalq li te'waklesinq aawe ut te'elq aawik'in eb' li xe'juk'uk ut 
xe'sachok aawe. 

18Taqsi laawilob'aal ut ilon chasutam: chixjunileb' a'in yookeb' chi ch'utlaak ut 
xe'sutq'iik chaq wi' chik aawik'in. “Laa'in li Qaawa' ninye injurament naq 
chixjunileb' a'in chanchanaqeb' junaq lemtz'il q'ol, jo'kaqeb' li xsahob' ru junaq 
tuq'ixq ok re chi sumlaak. 

19Xb'aan naq laatenamit po'lem naq xwank, xjuk'mank ut nakirirnak xkanaak; 
ab'an anaqwan jwal taakach'ino'q ru xb'aan xk'ihaleb' li wanqeb' chisa', ut eb' li 
xe'sachok aawe jwal najt chik wanqeb'. 

20Eb' laawalal li xaye naq xe'sachk chawu, te'xye wi' chik sa' laaxik: «Li tenamit 
a'in q'axal kach'in cho'q qe; k'e jalan chik qana'aj re naq sa toowanq chisa'», 
cha'qeb'. 

21Ut taaye ajwi' sa' laach'ool: «B'ar anchal xe'chalk chaq eb' li kok'al a'in? 
Maak'a'eb' chaq walal xb'aan naq jo'kin junaq xma'al ixq naq xinwank; 
xintz'eqtaanaak ut xin'isiik sa' lintenamit. Ut eb' a'in ani xe'k'iiresink reheb'? 
Xb'aan naq laa'in xinkanaak injunes. B'ar put xe'chalk a'in chi jo'kanan?»”. 

22Jo'ka'in kixye li Qaawa' Yos: “Laa'in tink'ut li wuq' chiruheb' li tenamit ut tink'e 
junaq eetalil cho'q reheb' li poyanam, re naq te'xk'am chaq chi q'unq'u eb' 
laawalal ut eb' laarab'in te'k'ame'q chaq sa' xb'eeneb' xtel. 

23Eb' li awab'ej a'anaqeb' laj ilol aawe, ut li xrab'ineb' a'anaqeb' ruuchil laana'. 
Te'xwiq'ib' rib' chawu toj chiru ch'och', ut chi ru'uj raq'eb' texmes li pojtz' 
chawoq. Chi jo'kan taanaw naq laa'in li Qaawa' ut maajoq'e te'xutaanaq li 
neke'yo'onink wik'in”. 

24Ma naru tab'i' xmaq'b'al li k'aru xreechani junaq kaw rib'? Malaj naru chi elelik 
junaq preex chiru li josq' aj winq? 

25Li Qaawa' naxye naq naruuk: “Eb' li wankeb' chi preexil te'maq'e'q chiru li kaw 
rib', ut li reechanihom li josq' aj winq taa'eleliq chiru. Laa'in tinyaloq rik'ineb' li 
te'raj yalok aawik'in, ut tinkoleb' laawalal aak'ajol. 

26Tink'eheb' chi xtiweb' rib' li xe'rahob'tesink aawe, ut te'ruk' li xkik'eleb' jo' 
tawi' eb' li neke'kalaak rik'in li chaab'il b'iin. Toja' naq chixjunileb' te'xnaw naq 
laa'in li Qaawa', laj Kolol aawe, li xNimajwal Yos laj Jakob li xin'isink chaq aawe 
sa' laarahilal”. 

Is 50 

Xrahob'tesinkileb' laj Israel 

1Jo'ka'in kixye li Qaawa': “Ma wank b'araq li xhuhil li jachok ib', reetalil naq 
xintz'eqtaana leena'? Malaj xexink'ayi ta laa'ex, re xtojb'al link'as? K'ehomaq 
reetal naq laa'ex xexk'ayiik xb'aan leemaak; xb'aan ajwi' leeq'etb'a aatin 
xtz'eqtaanaak leena'. 

2K'a'ut naq maajun xintaw naq xink'ulunk chekolb'al? K'a'ut naq ink'a' 
xineesume naq xexinb'oq? Malaj ut xek'oxla naq ink'a' tinruuq eekolb'al ut 
maak'a' inwankil re eerisinkil sa' li rahilal? Yal rik'in jun chi aatin ninye, nachaqik 
li palaw, ut eb' li roq nima' joxk' neke'kanaak; eb' li kar neke'kamk xb'aan li 
chaqi'eel ut neke'q'aak xb'aan xmajelal li ha'. 

3Laa'in nin'ak'ab'ob'resi ru li choxa, chanchan junaq li naxtiqib' rib' rik'in q'eqi 
t'ikr xb'aan xrahil xch'ool”. 

Rox xb'ich laj K'anjel chiru li Qaawa' 

4Li Qaawa' xinxtzol chi aatinak jo' xtz'aqal tzolom ut xk'e waatin re xk'ojob'ankil 
xch'ool li tawajenaq. Rajlal eq'la ninrajsi re naq tink'e inch'ool chi ab'ink, jo' 
neke'xb'aanu eb' li xtzolom. 

5Li Qaawa' xtehok re linxik, ut laa'in ink'a' xinq'etq'eti wib' chiru chi moko 
xch'inank linch'ool. 

6Xinkanab' wib' chi sak'e'k, ut xinyeechi'i li xk'atq we naq xine'xmich' chinmach. 
Ink'a' xinmuq li xnaq' wu naq xine'xpik'a chi ruq'eb' ut xine'xchuub'a. 

7Li Qaawa' a'an laj tenq'ahom we; jo'kan naq ink'a' ra naweek'a naq nikine'xhob'; 
q'axal kaw xaqxookin jo' li saqoonak: ninnaw naq ink'a' tinkanaaq sa' xutaan. 

8Li nakolok we wank chink'atq: ani taayehoq naq wank inmaak? Xikaqo sa' 
wiib'al rik'in laj raqol aatin. Ani li najitok we? Chalqaq wik'in ut xyehaq we. 

9Li Qaawa', a'an li natenq'ank we: ani taak'ehoq we sa' tojb'amaak? Chixjunileb' li 
xik' neke'ilok we te'oso'q, jo' li aq'ej naq nak'uxe'k xb'aan li mok'o'k. 

10Ani sa' eeyanq naxiwank re li Qaawa', chirab'iiq xyaab' xkux laj K'anjel chiru. 
Wi nekexb'eek sa' li aak'ab' b'arwi' maajun li saqenk, kawaq eech'ool rik'in li 
Qaawa' ut chekuutuuq eerib' rik'in leeYos. 

11Ab'anan laa'ex li nekexlochok xam ut neketz'ab' li ru xam, tex'oso'q chejunilex 
sa' raq' leexam ut sa' ru xam li xetz'ab'. Laa'in tinb'aanunq re chixjunil a'an: 
jiljooqex sa' rahilal. 

Is 51 

Xk'ojob'ankil xch'ool Jerusalén 

1“Ab'ihomaqin laa'ex li nekek'e eech'ool chi wank sa' tiikilal, laa'ex li nekexsik'ok 
re li Qaawa'. Sutq'inqex rik'ineb' leexe'toonil yuwa', k'ehomaq reetal li raxpek li 
kex'isiik wi' chaq naq kexk'ub'aak. 

2K'ehomaq reetal laj Abrahán, leeyuwa', ut lix Sara, li ki'alank eere. Naq laa'in 
kinb'oq chaq laj Abrahán, a'an jun chirib'il rib'; ab'anan kiwosob'tesi ut 
kink'ihob'resi. 

3Laa'in tink'ojob' xch'ool Sión ut twil xtoq'ob'aal ru li xpo'lemil; tinsutq'isi li 
chaqich'och' cho'q sahil na'ajej, ut li joxk' ch'och' tkanaaq cho'q xna'aj li Qaawa': 
k'ajo'aq li b'ichank ut sahil ch'oolej aran, taawanq li wajb'ak ut b'anyoxink sa' 
ink'ab'a'. 

4“Ex intenamit, ab'ihomaqin; ex inpoyanam, k'ehomaq reetal li ok we xyeeb'al, 
xb'aan naq wik'in taa'elq li chaq'rab' ut lintaqlahom taakutanob'resinq re eb' li 
tenamit. 

5Ak xnach'ok chaq linraqb'a aatin, chi seeb' taachalq linkolb'a ib', ut rik'in 
linwankil tinjolomiheb' li tenamit. Wik'in neke'oyb'enink li tenamit wankeb' chaq 
chire li palaw, ut kaweb' xch'ool rik'in linwankilal. 

6“Taqsihomaq leerilob'aal sa' choxa ut ilomaq li ruuchich'och' taq'a: li choxa 
taa'oso'q jo' li sib', ut li ruuchich'och' taaq'eelo'q jo' junaq aq'ej; eb' li xpoyanamil 
te'kamq jo'kaqeb' li suq. A'ut linkolb'a ib' taawanq chi junelik ut lintiikilal 
maajoq'e taa'oso'q. 

7Ab'ihomaqin, laa'ex li nekenaw k'aru li tiikil ch'oolej, ex tenamit li kaw eech'ool 
chirix linchaq'rab'. Meexiwa ruheb' li poyanam neke'majewank chi moko 
chich'inanq eech'ool naq neke'hob'ok. 

8Xb'aan naq te'oso'q jo' li aq'ej nachoye'k xb'aan li mok'o'k, kama' li tuuxnoq' li 
nak'uxe'k xb'aan li k'ams. A'ut lintiikilal maajoq'e taa'oso'q ut linkolb'a ib' 
taawanq junq'e junq'e kutan”. 

9Ajen, ajsi aawu, at Qaawa', ut k'ut laawankilal; waklin jo' kab'aanu chaq junxil, 
jo' kab'aanu chaq najter q'e kutan. Ma ink'a' tab'i' laa'at katkamsink re Rahab, ut 
kapaynumi chi ch'iich' li xk'anti'il li palaw? 

10Ma ink'a' tab'i' laa'at katchaqihob'resink re li palaw ut li nimla ha', ut kate jun li 
b'e sa' xchamal li palaw re naq ke'nume'k li kakoleb' chaq? 

11Jo'ka'in naq te'sutq'iiq chaq li te'kole'q xb'aan li Qaawa', yooqeb' chi b'ichank 
naq te'ok Sión. Li rahilal ut li yaab'ak taasachmanq chi junajwa; numtajenaqaq li 
xsahil xch'ooleb', ut a'an taak'utunq tz'aqal sa' xnaq' ruheb'. 

12“Laa'in nink'ehok xkawub' laach'ool -chan li Qaawa'-. Anihat laa'at chi 
xxiwankil ru li winq li yal kaamel, li taa'oso'q jo' li k'im? 

13K'a'ut naq nakatz'eq chirix laach'ool li Qaawa', laj yoob'tesihom aawe, li kihelok 
re li choxa ut kixk'ojob' li ruuchich'och'? K'a'ut naq nakanumsi li kutan chi 
xxiwankil ru laj rahob'tesinel, li junelik naxyal xq'e chasachb'al? Ab'anan, b'ar 
wank anaqwan li xjosq'il laj rahob'tesinel? 

14Chi seeb' taa'ach'ab'aaq li wank sa' tz'alam; moko taakamq ta chi b'ak'b'o chi 
moko taakanaaq chi maak'a' xtzekemq. 

15“Laa'in li Qaawa', laaYos, naweek'asi ru li ha' ut nink'e chi pisk'ok li xkaw oq li 
palaw. Qaawa', li Nimajwal Yos, a'in link'ab'a'. 

16Laa'in xink'e li waatin chi xtz'uumal aawe ut xatinmuheela rub'el inwankil. 
Laa'in kinhelok re li choxa ut kink'ojob' li ruuchich'och' sa' xna'aj, ut anaqwan 
ninye re Sión: «Laa'at lintenamit»”. 

17Ajen, ajsi aawu, waklin, at Jerusalén! Laa'at li xat-uk'ak sa' xsek'ul li xjosq'il li 
Qaawa', jo' tawi' li na'uk'ak b'iin sa' junaq sek' toj reetal naxchoy ut nataktotk 
nakanaak. 

18Sa' xyanqeb' chixjunileb' laawalal aak'ajol, maajun reheb' nab'eresink aawe; 
maajun sa' xyanqeb' chixjunil li xak'iiresiheb' nak'amok b'e chawu. 

19Ani xraho'k xch'ool chawix naq xchalk li wiib' chi rahilal sa' aab'een: xatjuk'e'k 
ut xatrahob'tesiik, xattz'okaak ut xatkamk xb'aan li yalok? Ma wank tab'i' junaq 
xk'ojob'ank re laawaanm? 

20Eb' laawalal aak'ajol t'ant'ookeb' xe'kanaak sa'atqeb' li xaalib'e, jo'keb' li yuk 
naq xe't'ane'k sa' li ra'al; xe'lub'k xb'aan xjosq'il li Qaawa' naq xe'q'use'k xb'aan 
laaYos. 

21Jo'kan utan, ab'i a'in, at xtoq'ob'aal ru tenamit, chanchanat li tatkalaaq, ab'an 
maawa' xb'aan uk'ak b'iin. 

22Jo'ka'in kixye li Qaawa', laaYos, laj kolol re laatenamit: “Twisi sa' laawuq' li 
xsek'ul li rahilal, li xsek'ul linjosq'il li xatkalaak wi'; ink'a' chik taawuk' xsa'. 

23Sa' ruq'eb' chik li xe'rahob'tesink aawe, tink'e, a'eb' li xe'yehok aawe: 
«B'uchub'aq eerib' chiru ch'och' re naq toonume'q sa' eeb'een». Ut laa'at 
xab'uchub' aawib' chiru ch'och', xatkanaak jo' jun li b'e cho'q reheb' li xe'nume'k 
sa' aab'een”. 

Is 52 

Xkolb'al li tenamit Jerusalén 

1Ajen, ajsi aawu, at Sión; tiqib' aawib' rik'in wankilal! Tiqib' aawib' jo' sa' xhonalil 
li ninq'e, at Jerusalén, santil tenamit! Xb'aan naq eb' laj ab'l tenamit ut eb' li tz'ajn 
ru xch'ooleb' ink'a' chik te'chalq aawik'in. 

2Waklin, at Jerusalén, chiq' li pojtz' chawix; isi aawib' sa' li rahilal, at Sión, li 
wankat chi preexil. 

3Jo'ka'in kixye li Qaawa': “Maak'a' tumin kink'ul naq kexk'ame'k chi munil; jo'kan 
naq maak'a' tumin tink'e naq texwisi chaq anaqwan. 

4Xb'enwa lintenamit ke'koheb' Ejiipt chi kanaak aran jo' ab'l tenamit; moqon chik 
ke'rahob'tesiik xb'aaneb' laj Asiria chi maak'a' xyaalal. 

5Ut anaqwan k'aru yookin chi xk'ulb'al arin -chan li Qaawa'- xb'aan naq 
lintenamit xe'k'ame'k chi munil chi maak'a'eb' xmaak? Eb' li neke'numtaak sa' 
xb'eeneb' neke'xjap reheb' chi q'etq'eteb' ut rajlaleb' kutan chinmajewankil. 

6Ab'anan taawulaq xkutankil naq lintenamit te'xnaw tz'aqal link'ab'a' ut te'xtaw 
xyaalal naq laa'in xin'aatinak rik'ineb', ut we'kin arin!”. 

7K'ajo' xchaq'al ru rilb'al sa' xb'eeneb' li tzuul li roqeb' laj yehol resil li tuqtuukil 
usilal, li nayehok chaab'il esilal, li napuktesink resil li kolb'a ib' ut naxye re Sión: 
“Ak yo chi awab'ejink laaYos!”. 

8Ab'i li xyaab' xkuxeb' laj k'aak'alenel: japjookeb' re sa' junajil xb'aan xsahilaleb' 
xch'ool, xb'aan naq xe'ril rik'in ruheb' naq li Qaawa' xchalk wi' chik Sión. 

9Japomaq eere chi b'ichank chi junaj xyaab' leekux, ex xpo'lemil Jerusalén, xb'aan 
naq li Qaawa' xril xtoq'ob'aal ru li xtenamit, ak xkol Jerusalén. 



1321 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

10Li Qaawa' xk'ut li xnimal xwankil chiruheb' chixjunil li tenamit; ut yalaq b'ar toj 
sa' xmaril li ruuchich'och' x'ilmank li kolb'a ib' nachalk rik'in li qaYos. 

11Jo'kan naq elenqex, elenqex ut kanab'omaq Babilonia! Meech'e' li k'a'aq re ru 
tz'ajn ru. Elenqex chaq sa' li tenamit a'an! Ch'ajob'resiiq eerib' laa'ex li 
nekexk'amok li xsahil eechej li Qaawa'. 

12Ab'an moko tex'elq ta chi junpaat chi moko jo' aj eelel ta naq texxik, xb'aan naq 
k'amolb'ehaq li Qaawa' cheru ut chi ixb'ej wanq li xYos laj Israel. 

Li xka xb'ich laj K'anjel chiru li Qaawa' 

13Laj K'anjel chiwu jwal us taa'elq rik'in li k'aru tixb'aanu; nimaq xwankil ut 
taaterq'usiiq xloq'al, q'axal taanimaaq li xk'ab'a'. 

14Jo' naq naab'aleb' xe'sachk xch'ool chi rilb'al naq moko jo' ta chik junaq 
poyanam ut ink'a' chik nak'utunk li ru xb'aan li rahilal, 

15jo'kan ajwi' naab'aleb' li tenamit te'sachq xch'ool ut eb' li awab'ej mem aj chik 
te'kanaaq, xb'aan naq te'ril li maajun wa seeraq'inb'il reheb' ut te'xka'ya li 
maajun wa rab'ihomeb'. 

Is 53 

1Ani xpaab'ank re li esil xqaye? Ani xk'ute' wi' li xnimal xwankil li Qaawa'? 

2Laj K'anjel a'an xk'iik chiru li Qaawa' jo' jun toon chi che' li xmoqk sa' li 
chaqich'och'. Moko ch'ina'us ta na'ilok chi moko wank xloq'al; maak'a' junaq k'a' 
tawi' ru tqak'e wi' xwankil. 

3A'an tz'eqtaananb'il ut xik' ilb'il xb'aaneb' li poyanam, a'an jun li winq junes ra 
naril ut k'aynaq chi k'uluk rahilal; chanchan junaq li maajun naraj ilok re, 
majewanb'il chi moko xqak'e sa' xnaq' qu. 

4A'an xk'uluk re li qayajel ut xkuy riiqaninkil li qarahilal. Xqak'oxla naq xrape', 
xtiq'e' ut xrahob'tesiik xb'aan li Qaawa'. 

5Ab'anan xtiq'e' xb'aan li qamaak ut xrahob'tesiik xb'aan li qamaa'usilal. Rik'in li 
rahob'tesiik kixk'ul, xk'e qe li tuqtuukilal ut rik'in li xtiq'ilal xook'irtasiik laa'o. 

6Chiqajunilo xoosachk jo'eb' li karneer, ak xb'e xb'e xk'am li junjunq. Ut li Qaawa' 
xk'e chiriiqani li qamaak chiqajunilo. 

7Naq xrahob'tesiik, xkub'si xwankil, chi moko xye jun t'orolaq li raatin. Jo' jun 
ch'ina karneer ok re chi kamsiik, jo' jun karneer maak'a' naxye naq nab'ese'k li 
rismal, jo'kan ajwi' a'an ink'a' xte li xtz'uumal re chi aatinak. 

8Xe'xchap, xe'xraq aatin sa' xb'een ut xe'xkamsi chi maa'ani x'ilok xtoq'ob'aal ru. 
X'isiik sa' li ruuchich'och' a'in ut xmaakeb' lintenamit naq xkamsiik. 

9Xmuqe'k sa' xyanqeb' laj b'aanuhom maa'usilal ut rik'ineb' li b'ihom xtaw li 
xmuqleb'aal, us ta maajun li maak xb'aanuhom chi moko xyehom junaq tik'ti'. 

10Li Qaawa' xraj xrahob'tesinkil ut xtawasinkil rik'in rahilal, ut laj k'anjel tiik 
xch'ool xmayeja rib' re xtojb'al rix li maak. Jo'kan naq taanajto'q roq li xyu'am, 
toxrileb' li ralal xk'ajol ut sa' xk'ab'a' A'an taatz'aqloq ru li rajom li Yos. 

11Sa' xk'ab'a' li k'iila rahilal kixk'ul taaril li saqenk ut taak'ojlaaq li xch'ool. Rik'in 
li xnawom, laj K'anjel chiwu naab'aleb' tixtiikob'resiheb' xch'ool, xb'aan naq 
xriiqani li xmaakeb' a'an. 

12Jo'kan naq tink'e xna'aj sa' xyanqeb' li xninqal ru winq ut tixwotz li sahilal 
rochb'eeneb' li wankeb' xwankil, xb'aan naq xq'axtesi rib' chi kamsiik ut 
xk'eemank sa' ajl sa' xyanqeb' laj maak. Relik chi yaal naq xriiqani li xmaak 
naab'aleb' chi poyanam ut xtijok, x'elajink chirixeb' laj q'etol aatin. 

Is 54 

Li xrahom li Yos wank chi junelik 

1Jap aawe xb'aan xsahil aach'ool, at ma'al ixq li maajuneb' laawalal aak'ajol. 
B'ichan chi sa sa' laach'ool, laa'at li maajun sut xat-alank, xb'aan naq li Qaawa' 
kixye chi jo'ka'in: “Q'axal wi' chik naab'aleb' li ralal xk'ajol li kanab'anb'il ixq 
chiru li wank xb'eelom”. 

2Nimob'resi xsa' li muheb'aal wankat wi', seeb'a aawib' chi xhelb'al li xt'ilkem; tiq 
roq li xk'aamal ut lap chi cham eb' li che' neke'chapok re, 

3xb'aan naq tatk'ihanq chi yo'oon, eb' laawalal aak'ajol te'reechani naab'aleb' li 
tenamit ut te'wanje'q sa'eb' li na'ajej yamyookeb' anaqwan. 

4Matxiwak, moko tatkanaaq sa' xutaan; matxutaanak xb'aan naq maak'a'aq chik 
k'aru tatkaqo'q wi'. Tz'eq chirix laach'ool li k'aru xak'ul sa' laasaajilal ut 
maak'oxla chik laamalka'anil. 

5Xb'aan naq laasum'aatin a'an laj Yoob'tesihom aawe, li Nimajwal Yos xk'ab'a'; li 
xSant laj Israel a'an laj kolol aawe: “xYos chixjunil li ruuchich'och'” naxk'ab'a'in. 

6Laa'at chanchanat jun li ixaqilb'ej naq xatwank, jo' jun li ixq kanab'anb'il xb'aan 
li xb'eelom ut ra sa' xch'ool; ab'an anaqwan xatxb'oq wi' chik li Qaawa' ut naxye 
aawe: “Ma naru xtz'eqtaanankil li ixq sik'b'il chaq ru sa' linsaajilal? 

7Jun k'amok xatinkanab', ab'an rik'in xnimal xchaab'ilal linch'ool tatink'am wi' 
chik wik'in, -chan laaYos-. 

8Naq xchaalunk linjosq'il, jun k'amok xinmuq wib' chawu; ab'an nakatinra rik'in 
xnimal inrahom wank chi junelik -chan li Qaawa', laj kolol aawe-. 

9Jo' naq kinye injurament re laj Noé naq ink'a' chik tink'e chi b'ut'irk li 
ruuchich'och', jo'kan ajwi' anaqwan ninye injurament naq ink'a' chik tinjosq'o'q 
aawik'in chi moko tatinch'iila chik. 

10Us ta eb' li tzuul te'xjal li xna'ajeb' ut eb' li b'ool te'juk'e'q, ab'an linrahom ink'a' 
taanajto'q aawik'in, chi moko taasachq xwankil li Sumwank xink'ojob' aawik'in re 
wank sa' tuqtuukilal”, chan li Qaawa' li na'uxtaanank aawu. 

Li ak' Jerusalén 

11“Toq'ob' aawu, tawasinb'ilat xb'aan li kaqsut-iq': maajun nak'ojob'ank aach'ool! 
Laa'in tatinwaklesi wi' chik rik'in q'eqjohinkil pek ut cho'q rub'elankil tink'eheb' 
li safiro. 

12Tinyiib'eb' laanajt xteramil ochoch rik'in rubí, ut sa'eb' li okeb'aal, lem tink'e 
cho'q xtz'apb'aleb'; tinwaklesi chixjunileb' li suttz'ak rik'in xchaq'alil ru pek. 

13Chixjunileb' laawalal aak'ajol te'tzole'q xb'aan li Qaawa', ut k'ajo'aq li sahilwank 
toxe'xtaw chixjunileb'. 

14K'ojk'ooqat sa' xb'een li tiikilal, kolb'ilaqat chiru li rahob'tesiik ut li xiwak, ut 
maajun chik taaxib'esinq aawe. 

15Wi wank junaq li taaraj numtaak sa' aab'een, moko intaql ta chik laa'in; ut wi 
wank junaq li taachalq chi yalok aawik'in, chawu ajwi' laa'at toxpik'a rib'. 

16“K'e reetal, laa'in xinyoob'tesink re laj tenol ch'iich', li na'apunk re li ru xam ut 
naxyiib' li ch'iich' nak'anjelak chiru; laa'in ajwi' xinyoob'tesink re li winq aj 
sachonel re naq taasachoq ut taajuk'uq. 

17Ab'anan maajun xyiib'ank re li ch'iich' li taasachoq aawe. Mem taakanab'eb' li 
te'jitoq aawe sa' raqleb'aal aatin. A'an a'in li xmaataneb' laj k'anjel chiru li 
Qaawa', a'an a'in li q'axok u tink'e reheb'”, chan li Qaawa' Yos. 

Is 55 

Li ruxtaan li Qaawa' rik'in li xtenamit 

1“Chejunilex li nachaqik eere, kimqex chi uk'ak ha'. Us ta maak'a' eetumin, 
kimqex ut tzekanqex chi maatan; uk'umaq b'iin ut xya'al xtu' wakax, chi ink'a' 
teetoj. 

2K'a'ut naq nekesach eetumin chirix li moko wa ta, ut nekesach leetojb'al chirix li 
ink'a' nak'ojob'ank ch'oolej? Paab'omaq li ninye ut textzekanq chaab'il tzekemq; 
taak'ojlaaq leech'ool rik'ineb' li sahil eechej. 

3Chex'ab'inq ut kimqex wik'in; ab'ihomaqin ut taawanq eeyu'am. Xb'aan naq 
tink'ojob' eerik'in jun junelik sumwank, ut chi jo'kan tinb'aanu li kinyeechi'i re laj 
David sa' xk'ab'a' linrahom. 



1324 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

4Laa'in kinxaqab'ank re laj David cho'q wuuchil chiruheb' li tenamit, cho'q aj 
k'amol b'e ut aj jolominel reheb' li poyanam. 

5K'e reetal, taab'oqeb' li tenamit ink'a' aanawom ruheb', ut te'chalq aawik'in eb' li 
poyanam ink'a' xnawomeb' aawu sa' xk'ab'a' li Qaawa' laaYos, li xSant laj Israel, li 
xk'ehok aaloq'al. 

6“Sik'omaq li Qaawa' naq toj naru xtawb'al; b'oqomaq A'an naq toj wank chi 
nach'. 

7Li ink'a' us xch'ool xkanab'aq xb'aanunkil li maa'usilal, ut li yib'ru xna'leb' 
mixk'oxla chik li ink'a' us. Sutq'iiq chaq rik'in li Qaawa' ut A'an taaruxtaana ru, 
sutq'iiq chaq rik'in li qaYos li jwal chaab'il chi kuyuk maak. 

8Xb'aan naq link'a'uxl moko jo' ta leek'a'uxl laa'ex, chi moko linb'e jo' ta leeb'e -
chan li Qaawa'-. 

9Jo' naq q'axal najt wank li choxa sa' xb'een li ruuchich'och', jo'kan ajwi' linna'leb' 
naxq'ax ru leena'leb' ut q'axal nim link'a'uxl chiru leek'a'uxl laa'ex. 

10“Jo' naq li hab' ut li xchu'ke nakub'eek chaq sa' choxa ut ink'a' nasutq'iik aran 
wi toj maji' naxt'aqresi li ch'och' ut ink'a' naxk'e chi yo'laak ut chi moqk li awimq 
re naq twanq iyaj cho'q re laj awinel jo'wi' li wa re tzekaak, 

11jo'kan ajwi' li aatin ninye laa'in. Ink'a' taasutq'iiq chaq wik'in chi maak'a' 
tixk'am chaq, tento b'an naq xb'enwa tixb'aanu li wajom ut tixpaab' li k'aru 
xintaqla wi'”. 

Xraqik li Hu 

12K'ajo'aq xsahil eech'ool naq tex'elq Babilonia; sa' tuqtuukilal texk'ame'q chaq 
wi' chik sa' leena'aj. Naq eb' li tzuul ut eb' li b'ool texrileb' chi chalk, te'xjap re chi 
b'ichank, ut chixjunileb' li k'iche' te'xpoq'poq'i li ruq'eb' cherilb'al. 

13Sa' xna'aj li k'ix taayo'laaq li saqichaj, ut sa' xna'aj li k'aamla taayo'laaq li 
waa'uut. Chixjunil a'an taak'ulmanq re xk'eeb'al xloq'al li Qaawa'; a'anaq jun 
xnimal eetalil li maajoq'e taasachmanq. 

Is 56 

ISAÍAS III 
Li Yos naxb'oqeb' chixjunileb' 

1Li Qaawa' kixye chi jo'ka'in: “Junelik wanqex sa' tiikilal ut b'aanuhomaq li us, 
xb'aan naq nach' chik wank linkolb'a ib' ut ok re chi k'utunk li xtiikilal linch'ool. 

2Us xaq re li poyanam li naxb'aanu chi jo'kan ut junelik naxk'e xch'ool chi 
xk'anjelankil ru a'an: a' li na'oxloq'ink li sábado ut ink'a' naxsach xwankil, li naxra 
rib' chiru li xb'aanunkil li maa'usilal”. 

3Naq junaq ab'l tenamit tixq'axtesi rib' re li Qaawa', ink'a' naru tixye: “Li Qaawa' 
ink'a' tinxk'ul sa' xyanqeb' li xtenamit”. Chi moko li winq kapuninb'il tixye: 
“Laa'in jun chaqiche'”. 

4Xb'aan naq jo'ka'in kixye li Qaawa': “Wi eb' li kapun te'oxloq'inq li sábado ut 
te'xb'aanu li nawulak chiwu, wi junelik te'xpaab' linsumwank, 

5laa'in wank k'aru jwal loq' tink'e reheb' jo' ruuchil li ralal xk'ajoleb': sa' li 
wochoch, chiruheb' lintz'ak, tink'e naq tz'iib'anb'ilaq li xk'ab'a'eb'; patz'b'ilaqeb' 
chi junelik ut maajoq'e chik te'sache'q xloq'al. 

6Ut eb' laj ab'l xtenamit li xe'xq'axtesi rib' re li Qaawa' cho'q aj k'anjel chiru re 
xraab'al li Yos ut k'anjelak chiru, wi te'roxloq'i li sábado ut ink'a' te'xmux ru, wi 
kawaqeb' xch'ool rik'in linsumwank, 

7laa'in teb'ink'am chaq wik'in sa' linloq'laj tzuul ut tinsahob'resi xch'ooleb' sa' li 
wochoch na'uxk wi' tijok. Tink'ulub'an li xyeechi'omeb' ut eb' li xk'atb'il mayej sa' 
xb'een lin'artal, xb'aan naq li wochoch tixk'ab'a'in rochochil li tijok cho'q reheb' 
chixjunil li tenamit. 

8Laa'in tinsutq'isiheb' chaq li toj wankeb' chi preexil sa' ab'l tenamit, 
tinch'utub'eb' ut te'wanq sa' junajil”. A'an a'in raatin li Qaawa' li nach'utub'ank 
reheb' laj Israel li xe'cha'cha'iik sa' najtil tenamit. 

Xq'usb'aleb' laj k'amol b'e ink'a' useb' xch'ool 

9Ex josq' aj xul, kimqex; ex xul li wankex chaq sa'eb' li k'iche', kimqex chi wa'ak. 

10Xb'aan naq mutz'eb' li neke'k'aak'alenk re lintenamit, ut maak'a' neke'xk'e 
reetal. Chixjunileb' chanchaneb' li tz'i' ink'a' nawoob'ak; neke'xnumsi li kutan chi 
hilank ut chi matk'ek, q'axal nawulak chiruheb' li wark. 

11Jo'eb' li tz'i' li junes wa'ak naxik wi' xch'ooleb' ut maajoq'e neke'nujak li xsa'eb', 
jo'kaneb' ajwi' laj k'amol b'e: ink'a' neke'xtaw xyaalal; li junjunq ak xb'e xb'e 
naxchap ut ka'ajwi' li k'aru us cho'q reheb' neke'xsik'. 

12Eb' a'an neke'xye: “Yo'qeb' chi sik'ok b'iin jo'wi' li ha' nakaltesink, re naq 
tookalaaq. Xb'aan naq li kutan wulaj kama'aq anaqwan; malaj jwal chaab'ilaq 
chik”, chankeb'. 

Is 57 

1Nakamk li winq tiik ru xyu'am ut maajun nak'oxlak chirix a'an. Neke'kamk li 
winq useb' xch'ool, ab'an maajun naxtaw xyaalal naq sa' li xkamikeb' 
neke'ach'ab'aak chiru chixjunileb' li raaxiik' 

2ut neke'xtikib' hilank sa' tuqtuukilal. Xe'wank sa' tiikilal ut anaqwan neke'hilank 
sa' li xmuqleb'aaleb'. 

Xsachb'aleb' li jalanil yos 

3Kimqex arin, laa'ex ralal xk'ajol laj tuul, ex riyajil laj yumb'eet ut laj muxul 
sumlaak. 

4Ani nekese'e laa'ex, ani nekereetz'u ut nekeb'iy chere? Laa'ex ralal xk'ajol li 
maak, yal sik'b'il alex 

5li nekexxik chi xb'aanunkil leemaa'usilal rub'eleb' li ji malaj rub'elatq k'a'aq chik 
chi ninqal che'; nekekamsi leekok'al chireheb' li nima' ut sa'atqeb' li ochoch pek. 

6“At Israel, nawulak chawu xloq'oninkileb' ru eb' li t'ort'ookil pek li wankeb' 
sa'eb' li nima', xb'aan naq a'aneb' tz'aqal aaweechanihom. Sa' xb'eeneb' ajwi' a'an 
xahoy laab'iin naq xatmayejak. Ma taach'anaaq linjosq'il xb'aan a'an naq 
nakak'oxla? 

7Toj sa' xb'een li tzuul najt xteram ut kaw xaqink ru xayiib' laana'aj; toj aran ajwi' 
xattaqe'k chi mayejak. 

8Chirix li xtz'apb'al re laawochoch, sa' li rokeb'aal xak'e li reetalil laamaa'usilal. 
Xamuq aawib' chiwu, xat'usub' aawib' ut xattaqe'k chiru laach'aat k'ajo' xnimal 
ru. Xak'e aawib' sa' aatin rik'ineb' li xwulak wi' chawu yoklaak, naq yookat chi 
xka'yankil li tz'ik. 

9“Xkohat rik'in laj Molok ut xak'am naab'al li aseeyt jo'wi' sununkil b'an. Yalaq 
b'ar xataqlaheb' laataql, toj sa' xb'alb'a xak'eheb' chi kub'eek! 

10Xb'aan laak'iila b'eenik xattawaak, ab'an maajun wa xaye: «Ink'a' chik nawaj 
xb'aanunkil». Nakataw li k'aru naxk'e aakawilal, jo'kan naq ink'a' nach'inank 
laach'ool. 

11“K'a' chi yosil xxib'esink aawe ut xatxiwak xb'aan naq xinaab'alaq'i ut xinsachk 
sa' laach'ool chi junajwa? Ma yal xb'aan naq maak'a' ninye aawe chalen chaq 
junxil naq ink'a' xaxiwa wu? 

12A'ut anaqwan tink'e chi kutankil laab'aanuhom jo'wi' laana'leb' li maak'a' na'ok 
wi'. 

13Naq taajap aawe chi xpatz'b'al aatenq'ankil, ink'a' tate'xkol chi moko 
tate'xtenq'a eb' laajalanil yos, xb'aan naq chixjunileb' a'an te'sapuuq xb'aan li iq'. 
A'ut li kaw xch'ool wik'in taareechani li na'ajej ut taakanaaq sa' linsantil tzuul”. 

Maak'a' li tuqtuukilal wi maak'a' li tiikil ch'oolej 

14Toja' naq taayeemanq: “Tuqub'omaq, tuqub'omaq ru ut tehomaq li b'e; 
isihomaq chixjunil li naramok re xb'e lintenamit”. 

15Xb'aan naq jo'ka'in xyehom li Nimajwal Yos, li nim xwankil, li junelik wank 
chalen chaq q'e kutan ut li q'axal Sant li xk'ab'a': “Laa'in wankin sa' li na'ajej najt 
xteram ut jwal loq', ab'anan wankin ajwi' rik'in li ra sa' xch'ool ut li 
tz'eqtaananb'il, re xk'eeb'al xkawub' xch'ool li kub'enaq xwankil ut li namayok 
raanm. 

16Ink'a' tinjit lintenamit chi junelik chi moko toj yooq linjosq'il chi junajwa, 
xb'aan naq laa'in kinyoob'tesink re li winq ut li ixq, ut ink'a' nawaj naq 
te'ch'inanq ut te'raho'q xch'ool chiwu. 

17Xinjosq'o'k xb'aan naq k'ajo' li ratawom laj Israel; xinrahob'tesi ut xinmuq wib' 
chiru. Ab'an a'an xq'etq'eti rib' ut xkawub'resi xch'ool sa' li xjipil. 

18Ak xwil li xb'aanuhom, ab'an tink'irtasi, tinb'eresi ut tink'ojob' xch'ool a'an 
jo'wi' li neke'yaab'ak chirix; 

19ut tink'eheb' chi b'ichank chi saheb' sa' xch'ool: «Chiwanq tuqtuukilal rik'ineb' 
li wankeb' chaq chi najt ut cho'q reheb' ajwi' li wankeb' chi nach' -cha'aq li 
Qaawa'-. Laa'in tink'irtasiheb'». 

20A'ut eb' li ink'a' useb' xna'leb' chanchaneb' li xkaw oq li palaw, kama'eb' li 
palaw li ink'a' nakanaak chi ch'anch'o ut nareek'asi li sulul ut li tz'ajn. 

21Maak'a' li tuqtuukilal cho'q reheb' li ink'a' useb' xna'leb'”, chan linYos. 

Is 58 

Li tz'aqal ayuun 

1“Jap aawe chi aatinak chi maak'a' aaxiw -chan we li Qaawa'-, aatinan chi kaw 
xyaab' aakux jo' junaq pur; ch'iilaheb' lintenamit xb'aan li xq'etq'etileb', a'eb' li 
ralal xk'ajol laj Israel xb'aan li xmaakeb'. 

2Neke'xye naq rajlal kutan nikine'xsik' ut nawulak chiruheb' xnawb'al li wajom, 
jo' jun tenamit nab'aanunk re li us ut ink'a' naxtz'eq chirix xch'ool li xtaqlahom li 
xYos. Neke'xpatz' we li chaq'rab' jwal chaab'il ut nawulak chiruheb' wank 
chink'atq. 

3Ut neke'xye we: «K'a' aj e naq nokoo'ayuunik? Chi moko yookat rilb'al. Maak'a' 
na'ok wi' naq naqakub'si qawankil, wi ink'a' nakak'e sa' laach'ool», chankeb'. 
K'ehomaq reetal: naq nekex'ayuunik, laa'ex nekeb'aanu li k'aru nekeraj ut 
nekerahob'tesi chixjunileb' laj to' k'anjel. 

4Nekex'ayuunik re xb'aanunkil li rahilal ut li raaxiik', jo'wi' re xsak'b'al eerib' 
cherib'il eerib' chi kaw. Mex'ayuunik chik jo' anaqwan, wi nekeraj twab'i li xyaab' 
eekux sa' choxa. 

5Ma a'in tab'i' li ayuunik nawaj laa'in sa' li kutan naq li winq naxkub'si li xwankil? 
Nekexulub' leejolom kama' naxulq'iik li b'ayal, ut nekexwark chiru pop ut cha. Ma 
a'an nekeye «ayuunik» re, ut «kutan li nawulak chiru li Qaawa'»? 

6Moko a'an ta li ayuun nawaj. “Li ayuun nawaj laa'in a'an a'in: rach'ab'ankileb' li 
wankeb' sa' tz'alam chi maak'a'eb' xmaak, xk'ixb'al li xk'aamal li rahob'tesiik, 
rach'ab'ankileb' li tawasinb'ileb' ut risinkil chixjunil li kawil taqlank. 



1328 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

7Chawotz laawa rik'in li natz'okaak, chak'e rochochnaal li neb'a' li maak'a' 
rochoch, chak'e xb'aatal li maak'a' raq' ut chatenq'a laawech neb'a'il. 

8Toja' naq laasaqenk taak'utunq jo' naq nahik'e'k li kutan, ut sa' junpaat 
taak'iraaq laatiq'ilal. K'amolb'ehaq chawu laachaab'il b'aanuhom ut linloq'al 
taataaqenq aawe. 

9Chi jo'kan, wi taayaab'a link'ab'a', laa'in tatinsume; wi tinaab'oq, tinye aawe: 
«We'kin!». Wi ink'a' chik nakatrahob'tesink, wi ink'a' nakathob'ok chi moko 
nakatq'ab'ank, 

10wi nakaq'axtesi aawib' re li yo xtz'okajik, wi nakak'ojob' xch'ool li wank sa' 
rajb'al ru, relik chi yaal naq taakutano'q laaloq'al sa' li aak'ab', ut li x'ak'ab'il ru 
laayu'am kama'aq chik li kutan. 

11Laa'in tatinb'eres chi junelik, tink'ojob' laach'ool chi tzekank sa' li chaqich'och', 
tink'e xkawilal laawoq laawuq' ut kama'aqat chik li xchaq'alil ru na'ajej 
t'aqresinb'il chi us, jo'kaqat chik li yu'amha' ink'a' nachaqik. 

12Taawaklesi wi' chik li xpo'lemil laatenamit ut taak'ojob' wi' chik li rub'elankil li 
kiwank najter. «Aj waklesinel po'lem» taak'ab'a'in; «aj yiib'ahom re li po'lemil 
ochoch», cha'qeb' aawe chixjunileb'. 

Li hilob'aal kutan 

13“Chawoxloq'i li kutan sábado ut matyakok sa' linsantil kutan. Chaye re li kutan 
a'an: «sahil kutan», «loq'laj kutan», cha'qat re li xsantil kutankil li Qaawa'; 
chawoxloq'i ut matxik chik b'araq, matyakok sa' li sábado chi moko taab'aanu li 
nakawaj aajunes aawib'. 

14Wi taab'aanu chi jo'kan, taasaho'q laach'ool wik'in ut tatink'am cho'q aj q'axol u 
sa' xb'eeneb' li najt xteramil tzuul re li ruuchich'och'. Ut tatinch'oolani rik'in li 
reechanihom laj Jakob, laayuwa'. Laa'in, li Qaawa', xinyehok re a'in”. 

Is 59 

Xnimankil ru li yot'b'ach'oolej 

1Ink'a' teek'oxla naq li Qaawa' maak'a' chik xwankil chekolb'al, chi moko tz'aptz'o 
ta li xxik cherab'inkil. 

2A' leemaa'usilal laa'ex xnajtob'resink eere rik'in leeYos; ut eemaak laa'ex naq 
A'an naxmuq li rilob'aal ut ink'a' chik naraj eerab'inkil. 

3Xb'aan naq nujenaq chi kik' leeruq' ut k'ajo' li raaxiik' nekeb'aanu; junes tik'ti' 
nekeye ut yib' aj aatin wank chi xtz'uumal eere. 

4Maajun napatz'ok li tiikilal sa' li raqleb'aal aatin, chi moko wank li naraqok aatin 
rik'in sa' xyaalal; kaw b'an xch'ooleb' li poyanam chirix li moko yaal ta ut junelik 

yo'oon wankeb' chi xyeeb'al li tik'ti'. Maa'usilal nasiyaak sa' xch'ooleb', ut 
nayo'laak chaq li raaxiik'. 

5Neke'xyoob' li lab'alil jo' namolb'ek li k'anti', ut neke'k'uub'ank maa'usilal jo' 
xkemom x'am. Ani taatzekanq re li mol a'an, taakamq; ut wi taapuk'manq li mol 
a'an, taayo'laaq k'anti' li nakamsink. 

6Li xkemomeb' moko us ta re li aq'ej; maa'ani naru xb'atb'al rib' rik'in li 
xk'uub'ahomeb'. Li xb'aanuhomeb' a'an junes raaxiik', ut li ruq'eb' junes 
rahob'tesink neke'xb'aanu. 

7Neke'xseeb'a rib' chi xb'aanunkil li maa'usilal, jo'wi' chi xkamsinkileb' li ras 
riitz'in li maak'a'eb' xmaak. Ka'ajwi' li kamsink poyanam wank sa' xch'ooleb', 
sachok ut rahilal neke'xkanab' b'arwi' neke'nume'k. 

8Ink'a' neke'xnaw li xb'ehil li tuqtuukilal, chi moko neke'xb'aanu li tiikilal; 
neke'xjal ru li k'ulub'ej: maajun sa' xyanqeb' li neke'taaqenk re li xb'eheb', toxtaw 
li tuqtuukil usilal. 

9Xmaakeb' a'an naq xnajto'k qik'in li tiikilal ut li kolb'a ib' moko nach' ta chik 
wank. Xqoyb'eni li saqenk, ut a' chik li aak'ab' wank arin; xqayo'oni b'eek sa' li 
saqenk, ut q'oqyink chik nokoonume'k wi'. 

10Yal xqamayu aj chik ru li tz'ak naq xoob'eek, chanchan tawi' naq ink'a' 
nokoo'ilok. Xootichk'ok chi b'eek sa' wa'leb' jo' tawi' sa' aak'ab' wanko; us ta 
kaweb' li qoq quq', xoowank kama'eb' li kamenaq. 

11Chiqajunilo xqajap qe jo' li tz'uqtz'un, xooq'urnak jo' li mukuy; xqoyb'eni li 
qakolb'al, ab'an ink'a' xk'ulunk; xqayo'oni wank chi ach'ab'anb'il, ab'anan 
xnajto'k qik'in. 

12Xb'aan naq xnumtaak li qaq'etq'etil chawu, at Qaawa', ut a' li qamaak najitok qe 
chawu. Wank sa' qach'ool li qaq'etb'a aatin ut naqanaw chixjunil li xoomaakob'k 
wi'. 

13Xqamajewa ut xqatz'eqtaana li Qaawa', ink'a' xqaj xtaaqenkil li qaYos; ka'ajwi' 
li maa'usilal ut li raaxiik' xqak'oxla xb'aanunkil, ut junes b'alaq'ik x'alaak sa' 
qach'ool. 

14Tz'eqtaananb'il chik li tiikilal, ut maak'a' chik li tiikil ch'oolej sa' qayanq; 
maab'ar chik nayeemank li yaal ut li k'ulub'ej ramro li b'e re ok qik'in. 

15Maajun chik nab'aanunk li yaal, ut wi junaq xrisi rib' sa' li maa'usilal namaq'e'k 
li k'aru wank re. K'ajo' naq xchalk xjosq'il li Qaawa' chi rilb'al naq maak'a' chik li 
k'ulub'ej. 

16Xk'e reetal naq maajun natenq'ank reheb' li rahob'tesinb'ileb', ut xsachk 
xch'ool chi rilb'al naq maajun na'okenk chirixeb'. Toja' naq li Yos xq'axok u rik'in 
li xwankilal ut a' ajwi' li xtiikilal xkuutunk re. 

17Xk'e li tiikil ch'oolej cho'q koleb' ch'iich', ut li kolb'a ib' cho'q xpunit ch'iich'; 
xtiqib' rib' rik'in li eeqajunk jo' junaq xjut-aq', ut xk'e li xjosq'il chirix jo' xb'aatal. 

18Li Qaawa' tixq'ajkamu li junjunq jo' chanru li xk'ulub': tixrahob'tesiheb' laj 
rahob'tesinel ut taa'eeqajunq sa' xb'eeneb' li xik' neke'ilok re, sa' xb'eeneb' ajwi' 
li tenamit sutsuukeb' xb'aan li palaw. 

19Chixjunileb' li poyanam chalen sa' releb'l saq'e toj sa' rokeb'l te'xk'e xloq'al li 
Qaawa' naq te'ril li xwankil, xb'aan naq taachalq jo' li xkawil oq li nima' naq 
na'apuuk xb'aan li kawil iq'. 

20Ab'an sa' li tzuul Sión taachalq jun aj Kolonel cho'q reheb' li ralal xk'ajoleb' laj 
Jakob li te'xyot' xch'ool ut te'xjal xk'a'uxl. Li Qaawa' xyehok re a'in. 

21“Ut laa'in tink'ojob' jun sumwank eerik'in -chan li Qaawa'-: linmusiq' li xchalk 
sa' eeb'een ut eb' li waatin li xink'e chi xtz'uumal eere, maajaruj taasachq sa' 
leech'ool. Wanqeb' junelik sa' leere, sa' reheb' leeralal eek'ajol, ut sa' reheb' li 
chaaleleb' moqon, chalen anaqwan toj chi junelik”. 

Is 60 

Li xloq'al li ak' Jerusalén 

1Waklin, at Jerusalén, ut chatlemtz'unq, xb'aan naq xk'ulunk laakutan saqenk ut li 
xloq'al li Qaawa' xhik'e'k sa' aab'een. 

2Il, li q'oqyink wank sa' li ruuchich'och' ut li aak'ab' namuheelank reheb' li 
tenamit, a'ut sa' aab'een taakutano'q li Qaawa' ut li xnimal xloq'al taak'utunq sa' 
aab'een. 

3Eb' li tenamit te'chalq sa' laasaqenkil ut eb' li awab'ej te'b'eeq sa' xlemtz'unkil 
laaloq'al. 

4Taqsi laawilob'aal ut ilon chasutam: chixjunileb' a'in xe'xch'utub' chaq rib' ut 
yookeb' chi chalk aawik'in. Eb' laawalal te'chalje'q chaq toj chi najt ut eb' 
laarab'in te'k'ame'q chaq chi q'unq'u. 

5Naq taawileb' ru, k'ajo' naq taasaho'q laach'ool, kaw tentotq ut k'ojk'ooq 
laawaanm, xb'aan naq te'xk'am chaq li xb'ihomaleb' li tenamit wankeb' chaq 
chire li palaw, ut te'xq'axtesi aawe li xsahil eechej eb' li poyanam. 

6K'iila kameey te'chalje'q chaq sa'eb' li tenamit Madián ut Efá; chixjunileb' 
te'chalq chaq sa' xteepal Sabá ut te'xk'am chaq naab'al li oor ut k'ajpom, yooqeb' 
chi xpuktesinkil resil li xwankilal li Qaawa'. 

7Chixjunileb' li ketomq re Kedar te'ch'utub'aaq cho'q aawe; ut eb' li karneer re 
Nebayot te'k'anjelaq chawu, re naq taayeechi'iheb' sa' xb'een lin'artal cho'q 
mayej jo' li nawulak chiwu. Chi jo'kan laa'in tinnimob'resi li xch'ina'usal li 
wochoch. 

8Aniheb' a'an li kaw yookeb' chi xik jo'eb' li choql, kama'eb' li mukuy naq 
neke'xik sa' li xsokeb'? 

9A'aneb' li jukub' li xe'chalk wik'in, k'amolb'eheb' chaq li jukub' re Tarsis; toj najt 
xe'xk'ameb' chaq laawalal aak'ajol rochb'eeneb' chaq xplaat ut li x'oor, sa' 
xk'ab'a' li Qaawa' laaYos, li xSant laj Israel, li nak'ehok aaloq'al. 

10Eb' li jalaneb' xtenamit teeyiib'anq re laasuttz'akil, ut eb' li x'awab'ejeb' 
te'k'anjelaq chawu. Us ta xatinrahob'tesi xb'aan linjosq'il, ab'an anaqwan 
twuxtaana aawu xb'aan xchaab'ilal linch'ool. 

11Junelik teetooq eb' laawokeb'aal; ink'a' chik te'tz'ape'q chi kutan chi moko 
chiru q'oqyink, re naq li xb'ihomaleb' li tenamit te'k'ame'q chaq aawik'in 
xb'aaneb' li awab'ej. 

12Li tenamit ut li awab'ejihom li ink'a' naraj k'anjelak chawu, te'sache'q ut 
te'oso'q chi junwaakaj. 

13“Chixjunil li xloq'al Líbano taachalq aawik'in -chan li Qaawa'-: eb' li saqichaj, li 
yaw ut eb' li xchaq'alil ru li che' te'chalq re xch'ina'usinkil ru li wochoch, re 
xk'eeb'al xloq'al li na'ajej ninwank wi'. 

14Eb' li ralal xk'ajoleb' li xe'rahob'tesink aawe te'chalq chi k'utzk'uuqeb', ut 
chixjunileb' li xe'majewank aawe tole'xwiq'ib' rib' chawoq ut te'xye aawe: 
«Xtenamit li Qaawa'», «Sión, xtenamit li xSant laj Israel». 

15Xattz'eqtaanaak, xatmajewaak ut junaatalat naq xatwank; ab'an chalen 
anaqwan tink'e aaloq'al chi junelik ut laa'ataq li xsahil xch'ooleb' chixjunileb' 
junq'e junq'e kutan. 

16Eb' li tenamit tate'xch'oolani chi chaab'il ut eb' li awab'ej te'xk'e aawe li 
xb'ihomaleb'; ut taanaw naq laa'in li Qaawa', laj Kolol aawe, li xNimajwal Yos laj 
Jakob, li xin'isink chaq aawe sa' laarahilal. 

17“Tink'e aawe li oor cho'q ruuchil li q'anch'iich', ut cho'q ruuchil li q'unilch'iich' 
tink'e li plaat. Tink'e aawe li q'anch'iich' cho'q ruuchil li che', ut li q'unilch'iich' 
cho'q ruuchil li pek. Li Tuqtuukilal taa'awab'ejinq aawe ut li Tiikilal taak'amoq 
aab'e. 

18Ink'a' chik taa'ab'iiq resil li rahilal sa' laatenamit chi moko taawanq chik 
raaxiik' malaj sachok sa' laana'aj, taaye b'an reheb' laasuttz'ak: «Laa'ex linkolb'a 
ib'», ut laawokeb'aal «Nimaal u» chik tixk'ab'a'in. 

19“Moko aajel ta chik ru li saq'e cho'q aasaqenk chiru li kutan chi moko li 
xsaqenkil li po chiru li q'oqyink. Laa'in chik laasaqenk chi junelik; laa'in li Qaawa' 
laaYos, laa'in chik li xnimal aaloq'al. 

20Li saq'e ink'a' chik taa'ok chi moko li po taasachq, xb'aan naq laa'in 
tinkutanob'resinq aawe chi junelik; ut li xrahilal laach'ool tox'oso'q chi junajwa. 

21“Chixjunileb' li wanqeb' sa' laatenamit tiikaqeb' xch'ool ut te'reechani li na'ajej 
a'in chi junajwa. Laa'in kinyoob'tesink reheb' re naq te'xk'ut linloq'al: 
chanchaneb' li xtuxm li awimq li kiwaw laa'in. 

22Eb' a'in jun ch'ina ch'uuteb' chi tenamit, ab'an te'pukanq chi k'iila o'q'ob'; ut sa' 
jun ch'ina teep taa'elq jun nimla tenamit q'axal kaw rib'. Laa'in li Qaawa' 
tinb'aanu chixjunil a'in chi junpaat naq taawulaq xq'ehil”, chan li Yos re li tenamit 
Jerusalén. 

Is 61 

Li xk'anjel li propeet 

1Li xMusiq' li Qaawa' wank sa' inb'een xb'aan naq li Yos xinxyul ut xinxtaqla chaq 
chi xyeeb'al li Chaab'il Esilal reheb' li neb'a', re xk'ojob'ankil xch'ooleb' li ra 
wankeb', re xpuktesinkil resil li kolb'a ib' reheb' li wankeb' sa' tz'alam ut li 
rach'ab'ankileb' li wankeb' chi tz'aptz'o; 

2re xyeeb'al resil jun chaab'il chihab' sa' xk'ab'a' li Qaawa', a' li xkutankil li 
eeqajunk cho'q re li qaYos. Li Qaawa' xinxtaqla chaq re xk'ojob'ankil xch'ooleb' 
chixjunileb' li yookeb' chi yaab'ak. 

3Ut laa'in tento tink'e xkorooneb' laj Sión li ra wankeb', ruuchil li cha; tinhoy li 
sununkil b'an sa' xb'eeneb', jo' ruuchil li tz'uyink; tento teb'intiqib' rik'in chaab'il 
aq'ej, jo' ruuchil li rahil ch'oolej. “Xche'el li tiikilal” chik te'xk'ab'a'in, awb'ileb' 
xb'aan li Qaawa' re xk'utb'al li xloq'al. 

4Toja' naq te'xyiib' wi' chik li najteril po'lem, te'xkab'la ajwi' eb' li mayeril 
ochoch; te'xwaklesi wi' chik eb' li juk'b'il tenamit jo'wi' eb' li ochoch li 
ke'juk'mank junxil. 

5Eb' laj ab'l poyanam tole'xch'oolaniheb' leeketomq, eb' li jalaneb' xtenamit 
te'k'anjelaq cheru ut te'xxok ruheb' leerawimq. 

6Ut laa'ex teek'ab'a'in: “aj tij chiru li Qaawa'”; “aj k'anjeleb' chiru li qaYos” 
taayeemanq eere. Teetzeka li xsahil eechej eb' laj ab'l tenamit ut teereechani li 
xb'ihomaleb'. 

7Numtajenaq leexutaan ut leemajewankil eek'ulum chaq; jo'kan naq naab'alaq 
ajwi' leemaatan: ka'wa teek'ul xk'ihal leeb'ihomal sa' li na'ajej wanqex wi' ut 
junelik chik sahaq sa' leech'ool. 

8Xb'aan naq laa'in, li Qaawa', jwal ninra li tiikilal ut xik' nawil li elq'ak ut li 
kamsink poyanam. Tinq'ajkamuheb' chi tz'aqal re ru ut tink'ojob' rik'ineb' jun 
sumwank xaqxooq xwankil chi junelik. 

9Q'axal nawnooq ruheb' li ralal xk'ajol xb'aaneb' li tenamit, ut chixjunileb' li 
te'iloq reheb' te'xk'e reetal naq a'aneb' jun tenamit osob'tesinb'il xb'aan li 
Qaawa'. 

Li ak' Jerusalén 

10K'ajo' naq nasaho'k linch'ool rik'in li Qaawa', jwal nim li xsahil li waanm rik'in 
linYos, xb'aan naq xinxtiqib' rik'in li xkolom ut xinxlan rik'in li xtiikilal jo' rik'in 
junaq b'aatal, kama' li b'eelomej naxk'e li xkoroon chi xjolom ut li ixaqilb'ej 
naxtiqib' rib' rik'in li xchaq'alil ru q'ol. 

11Jo' naq li ch'och' naxk'e chi yo'laak chixjunil li che'k'aam ut namoqk li loq'laj 
iyaj sa' li xna'aj li awimq, jo'kan ajwi' naq li Qaawa' tixk'e chi moqk li tiikilal, ut 
chixjunileb' li tenamit te'b'ichanq re. 

Is 62 

1Xb'aan xraab'al Sión ink'a' tinkanab' aatinak, sa' xk'ab'a' Jerusalén ink'a' 
tinkanaaq chi ch'anch'o, toj reetal taakutano'q li xloq'al li tiikilal ut 
taalemtz'uno'q laakolb'a ib' jo' junaq saqenk. 

2Toja' naq chixjunileb' li tenamit te'ril li xtiikilal laach'ool ut chixjunileb' li 
awab'ej te'xka'ya laaloq'al. Ak' k'ab'a'ej tate'xk'ab'a'in wi', a' li taak'ehe'q aawe 
xb'aan li Qaawa'. 

3Jo'kaqat ch'ina'usil koroon sa' ruq' li Qaawa', jo'kaqat xmatq'ab' li awab'ej chi 
ru'uj ruq' laaYos. 

4Ink'a' chik taayeemanq aawe: “Tz'eqtaananb'ilat”, chi moko taak'ab'a'in chik: 
“Sachalk na'ajej”, taayehe'q b'an aawe: “Aj k'ojob'anel inch'ool”, ut laach'och' 
tixk'ab'a'in: “Ixaqilb'ej”. Xb'aan naq li Qaawa' tixk'ul tz'aqal xch'ool aawik'in ut 
laach'och' taak'ame'q jo' jun ixaqilb'ej. 

5Jo' naq li saaj winq nasumlaak rik'in li tuq'ixq, jo'kan ajwi' naq taasumlaaq 
aawik'in laj Kab'lanel aawe. Jo' xsahil xch'ool li b'eelomej xb'aan li xsumraanm, 
jo'kanaq ajwi' laaYos aawik'in. 

6At Jerusalén, sa' xb'eeneb' laasuttz'akil xink'eheb' aj k'aak'alenel li ink'a' 
te'kanaaq chi ch'anch'o chi q'eq ut chi kutan. Laa'ex li nekepatz' xk'ab'a' li 
Qaawa', meekanab' aatinak, 

7meek'e chi hilank li Qaawa' toj reetal tixwaklesi wi' chik li xtenamit ut chixjunil 
li ruuchich'och' tixnima xloq'al Jerusalén. 

8Li Qaawa' kixye li xjurament sa' xk'ab'a' li xwankilal: “Maajoq'e chik tink'e 
laatriiw reheb' li xik' neke'ilok aawe, chi moko eb' li jalanil poyanam te'ruk' chik 
laab'iin li xatawasi wi' aawib', 

9laa'ex b'an texq'oloq, texyaloq xsahil ut teenima inloq'al; teexok ru li uub' ut 
teeruk' li xya'al chiru li xneb'aalil linsantil ochoch”. 

Xchalik laj Kolonel 

10Ex aj Jerusalén, elenqex, numenqex sa' li okeb'aal! Tehomaq li b'e chiru 
lintenamit. Tuqub'omaq, tuqub'omaq chi chaab'il li nimb'e ut isihomaqeb' li pek. 
Taqsihomaq leereetalil re naq taa'ile'q xb'aaneb' li tenamit. 

11K'ehomaq reetal naq li Qaawa' kixpuktesi resil a'in toj sa' xmaril li 
ruuchich'och': “Yehomaq re li tenamit Sión: Il, we' chaq laj Kolol aawe rochb'een 
chaq li xkolom, k'amolb'e chaq chiru li xq'ajkamunkileb' li ak xkoleb'”. 

12“Santil tenamit” taayeemanq reheb' laj Israel; “kolb'ileb' xb'aan li Qaawa'” 
te'xk'ab'a'in. Ut li tenamit Jerusalén tixk'ab'a'in: “Rahinb'il ru”, “Tenamit ink'a' 
chik tz'eqtaananb'il”. 

Is 63 

K'a'ut naq kaqkaq ru laawaq'? 

1“Ani li kaqkaq raq', li yo chaq chi chalk Bosrá, sa' xteepal Edom? Q'axal ch'ina'us 
li xtiqib'ankil naq yo chaq chi chalk, rik'in xnimal xwankil”. “Laa'inin, li 
nin'aatinak rik'in tiikil ch'oolej ut q'axal nim inwankil chi kolok”. 

2“K'a'ut naq kaqkaq laawaq', jo' li raq' junaq aj yatz'ol ru li uub'?”. 

3“Yaal, injunes xinyatz' ru li uub' chi maajun reheb' lintenamit xtenq'ank we. 
Xinyeq'iheb' sa' woq eb' li xik' neke'ilok we ut xinteniheb' chi k'ajo' injosq'il. Li 
xkik'eleb' xpach'ok chiwix ut xintz'ajni chixjunil li waq'. 

4A'in li xkutankil li raqok aatin li wank sa' inch'ool; xwulak xq'ehil li eeqajunk ut 
xkolb'al lintenamit. 

5Xin'ilok chinsutam ut maajun aj tenq' xintaw; k'ajo' xsachik linch'ool xb'aan naq 
maajun wank chintenq'ankil. A' linkawilal xkolok we, ut xb'aan xxamlel linjosq'il 
xintaw xkawub' li waanm. 

6Xinyeq'iheb' li tenamit xb'aan linjosq'il, xinsach ruheb' ut li xkik'eleb' xb'eek 
chiru ch'och' naq xe'oso'k”. 

Li Qaawa' naruxtaana ru li xtenamit 

7Nawaj xjultikankil li ruxtaan li Qaawa' ut xb'ichankil li xnimal xloq'al, sa' xk'ab'a' 
jo'nimal li kixb'aanu qe, xb'aan li xrahom sa' xb'eeneb' li ralal xk'ajol laj Israel, li 
kixk'utb'esi rik'in ruxtaanankil qu ut qusilankil xb'aan li xnimal xchaab'ilal li 
xch'ool. 

8Li Qaawa' kixye: “Relik chi yaal naq a'aneb' lintenamit, a'aneb' li walal li 
maajoq'e tine'xb'alaq'i”. Ut A'an kikolok reheb' 

9chiru chixjunil li rahilal. Maawa' junaq xtaql chi moko junaq ánjel li kikolok 
reheb', a' aj b'an wi' li Qaawa' kikolok. Xb'aan li xrahom ut li ruxtaan kixkoleb', 
kixwaklesiheb' ut kixk'ameb' chaq chi q'unq'u chalen chaq junxil. 

10A'ut eb' a'an ke'xq'etq'eti rib' chiru ut ke'xmajewa li xsantil musiq'; jo'kan naq li 
Qaawa' xik' chik kirileb' ut ki'ok chi yalok rik'ineb'. 

11Toja' naq kijultiko'k reheb' li kutan junxil chaq naq laj Moisés kixkol li xtenamit 
ut ke'xpatz'i rib' chirib'ileb' rib': “B'ar wank li Yos li ki'isink chaq re laj Moisés sa' 
li nima' ut kixkol laj k'aak'alehom re li xketomq? B'ar wank li Qaawa' li kixk'e li 
xsantil musiq' re laj Moisés 

12ut kirochb'eeni rik'in li xnimal xwankil? Kixjach ru li palaw sa' wiib' chiruheb' 
re naq nawnooq li xk'ab'a' chi junelik; 

13kixnumsi li xtenamit sa' xchamal li palaw, jo' tawi' junaq kawaay chi aanilak sa' 
li chaqich'och', ut ink'a' ke'tichk'ok li roqeb', 

14chanchaneb' li ketomq li neke'b'eek chiru taq'a”. Li xmusiq' li Qaawa' kik'amok 
reheb' chi hilank. Jo'ka'in naq kab'eresiheb' laatenamit, at Qaawa', re naq 
nawnooq laak'ab'a' chi junelik. 

15At Qaawa', ilon chaq toj sa' choxa ut k'e reetal toj sa' chaq laasantil na'aj 
nakathilank wi'. B'ar xkoho li xnimal laarahom ut laakawilal? K'a'ut naq ink'a' 
namayok b'ayaq laawaanm? Ma x'oso'k tab'i' laawuxtaan cho'q qe? 

16Laa'at li qana' qayuwa'! Us ta laj Abrahán ink'a' nokooxk'e sa' xch'ool chi moko 
nokoojultiko'k re laj Israel, a'ut laa'at li qana' qayuwa', at Qaawa'; chalen chaq sa' 
xtiklajik laa'at laj kolol qe. 

17K'a'ut naq xoohaakanab' chi sachk, at Qaawa'? K'a'ut naq xjipo'k li qach'ool re 
naq ink'a' chik xqak'e aaloq'al? Kim wi' chik, at Qaawa', sa' xk'ab'a'eb' laj k'anjel 
chawu, sa' xk'ab'a' laaweechanihom, a' laatenamit. 

18Yal jun k'amok ajwi' eb' li xik' neke'ilok qe xe'reechani laasantil tenamit ut 
xe'okje'k sa' laaloq'laj ochoch. 

19Yooko chi xk'ulb'al chanchan naq maajun sut xqak'ab'a'in laak'ab'a', chanchano 
jun tenamit li maajun sut xat-awab'ejink sa' xb'eeneb'. 

Is 64 

1At Qaawa', us raj naq taate li choxa ut tatkub'eeq chaq! Te'ha'o'q raj eb' li tzuul 
naq tate'ril. 

2Wi ta te'xnaw laak'ab'a' eb' li xik' neke'ilok aawe, te'xk'ul raj jo' naq na'ok 
xxamlel li chaqipim malaj nawoqxink li ha' xb'aan xtiqwal li xam. Eb' li xninqal ru 
tenamit te'ok raj xxiw chawu, 

3jo' naq xab'aanu eb' li xiwajel b'aanuhom li maajun wa qoyb'enihom, naq 
xatkub'e chaq ut xe'ha'ho' eb' li tzuul chi rilb'al aawu. 

4Maajun wa x'ab'imank chi moko x'ilmank jun sutaq naq junaq chik yos xb'aanu li 
xab'aanu laa'at cho'q reheb' li neke'paab'ank chiru. 

5Nakat-elk chi xk'ulb'al chi sa laach'ool li nab'aanunk li tiikilal chi anchal li raanm 
jo'wi' najultiko'k re li xtaaqenkil laab'e. Yaal ajwi' naq xatjosq'o'k, ab'an a'an 
xk'ulmank xb'aan naq xoomaakob'k chawu; chalen chaq junxil jwal aj q'etol 
aatino. 

6Chiqajunilo laa'o chanchan muxb'il qu, ut li tiikilal naqab'aanu kama' wi' jun li 
t'ikr tz'ajn ru. Xoot'ane'k chiqajunilo jo' li xxaq li che' naq natz'umaak, ut 
xook'ame'k xb'aaneb' li qamaak jo' naq na'apunk li kawil iq'. 

7Maajun junaq napatz'ok laak'ab'a', chi moko naxyal xq'e chi xsik'b'al laatenq'aal, 
xb'aan naq xamuq aawib' chiqu ut xoohaakanab' rub'el xwankilal li qamaa'usilal. 

8At Qaawa', laa'at li qana' qayuwa', laa'o chanchano li seb' ut laa'at laj pak'ol qe; 
chiqajunilo laa'o xyiib'ahomo laawuq'. 

9Mi q'axal at josq'o'k, at Qaawa', chi moko junelik taak'e sa' laach'ool li qamaak. 
Chak'e reetal naq laa'o laatenamit chiqajunilo. 

10Eb' laasantil tenamit neke'kirirnak xe'kanaak, maajun chik wank sa' li tenamit 
Sión ut Jerusalén xkanaak chi po'lemil. 

11Li qaloq'laj tijob'aal li q'axal ch'ina'us rilb'al, b'arwi' kate'xloq'oni eb' li qana' 
qayuwa', x'oso'k sa' li xam. Jo'ch'inal jo'nimal li xsaho'k wi' li qach'ool maak'a' 
chik rusil anaqwan. 

12Ut rik'in rilb'al chixjunil a'an, at Qaawa', ma ink'a' traho'q laach'ool? Ma 
tatkanaaq chi ch'anch'o ut toj yooqat chi qarahob'tesinkil? 

Is 65 

Li raqb'a aatin chaalel 

1Xyehom li Qaawa' chi jo'ka'in: “Laa'in xin'elk chi xk'ulb'aleb' li ink'a' 
neke'patz'ok we ut xink'e wib' chi tawe'k xb'aaneb' li maajun sut 
nikine'xsik'. Xinye reheb' li ink'a' neke'xpatz' link'ab'a': «Wankin arin, wankin 
arin». 

2Maak'a' rajb'al naq junelik xink'e inch'ool chi xk'ulb'al jun q'etq'et aj tenamit li 
junes maa'usilal naxik wi' xch'ool; 

3jun tenamit li junelik naxchiq' injosq'il chi xnaq' wu xb'aan naq namayejak 
chiruheb' li jalanil yos sa' xna'ajeb' li awimq ut naxk'at li k'ajpom sa' xb'eeneb' li 
xanil artal; 

4neke'k'ojlaak sa'eb' li muqleb'aal kamenaq ut neke'xnumsi li q'oqyink sa' 
muqmuukil na'ajej; neke'xtzeka xtib'el li aaq ut neke'xk'e sa' li xsek'eb' li ink'a' us 
xtzekankil. 

5Ut neke'xye: «Kanaaqat aran sa' laana'aj, matjilok chaq chink'atq: mare anchal 
tatsanto'q inb'aan», chankeb'. Chixjunileb' a'an chanchaneb' li sib' sa' wu'uj, jo' li 
xam li junelik yo chinch'i'ch'i'inkil. 

6“K'ehomaq reetal, chixjunil a'an tz'iib'anb'il chiwu ut ink'a' tinkanab' aatinak toj 
reetal tink'e leeq'ajkamunkil, 

7chirix leemaa'usilal laa'ex jo'wi' chirix li xmaakeb' leena' leeyuwa'. Eb' a'an 
xe'k'atok k'ajpom sa'eb' li tzuul ut xine'xmajewa sa' xb'eeneb' li b'ool; jo'kan naq 
tink'e li xq'ajkamunkileb' chi tz'aqal re ru”, chan li Qaawa'. 

8Li Qaawa' kixye chi jo'ka'in: “Naq natawmank jun chiilaq chi uub' k'ajo' xya'al, 
naxye li winq: «Maab'atz'unle li uub' a'in xb'aan naq a'an jun rosob'tesihom li 
Yos», chan. Jo'kan ajwi' tinb'aanu laa'in sa' xk'ab'a'eb' laj k'anjel chiwu: ink'a' 
tinsach chixjunileb' li tenamit. 

9Tink'e chi k'ihank eb' li ralal xk'ajol laj Jakob ut eb' laj Judá te'eechaninq re eb' 
lintzuultaq'a; li ch'och' taa'eechaniiq xb'aaneb' li sik'b'ileb' ru inb'aan ut aran 
te'wanq laj k'anjel chiwu. 

10Sarón a'anaq xna'ajeb' li karneer, ut li xtaq'ahil Akor taakanaaq cho'q 
xwa'leb'aaleb' li wakax, cho'q reheb' lintenamit xe'sik'ok we. 

11“A'ut laa'ex li neketz'eqtaana li Qaawa' ut neketz'eq chirix eech'ool linsantil 
tzuul, li nekemayeja li tzekemq chiru laj Gad ut nekenujob'resi li sek' rik'in b'iin 
cho'q re laj Mení, 

12laa'in texink'e chi kamsiik chi q'esnal ch'iich' ut chejunilex tex'oso'q chi ch'otb'il 
leekux, xb'aan naq xexinb'oq ut ink'a' xineesume, xexwaatina, ut ink'a' xeraj 
wab'inkil; xeb'aanu b'an li ink'a' nawulak chiwu, a' chik li nachiq'ok injosq'il 
xesik' xb'aanunkil”. 

13Jo'kan naq li Qaawa' kixye chi jo'ka'in: “Eb' laj k'anjel chiwu wanqeb' xtzekemq, 
ut laa'ex tex'oso'q xb'aan tz'okaak; eb' laj k'anjel chiwu sa te'uk'aq b'iin, ut laa'ex 
tex'oso'q xb'aan li chaqi'eel; eb' laj k'anjel chiwu k'ajo'aq xsahil sa' xch'ooleb', ut 
laa'ex texkanaaq sa' xutaan; 

14eb' laj k'anjel chiwu te'b'ichanq chi sa sa' xch'ooleb', ut laa'ex teejap eere chi 
yaab'ak ut chi q'oqonk, chi k'ajo'aq xmay ut xyot'ik leeraanm. 

15“Eb' li sik'b'il ru inb'aan te'roksi leek'ab'a' re majewank ut re xyeeb'al reheb' li 
jalan chik: «Chi jo'ka'in tatxk'e chi kamk li Qaawa' Yos!», cha'qeb'. Ab'an eb' laj 
k'anjel chiwu tink'e reheb' jun ak' k'ab'a'ej. 

16Jo'k'ihaleb' li te'raj osob'tesiik sa' li tenamit, te'xpatz' rosob'tesinkileb' sa' 
xk'ab'a' li Qaawa', li Yos q'axal paab'ajel; ut li ani tixye xjurament sa' li tenamit, 
tixb'aanu sa' ink'ab'a' laa'in, li ninb'aanu li k'aru xinyeechi'i. Relik chi yaal naq li 
rahilal li kik'ulmank junxil taasachq sa' inch'ool ut ink'a' chik tink'e sa' li waanm. 

17“K'ehomaq reetal, tinyoob'tesi jun ak' choxa ut jun ak' ruuchich'och'. Maajoq'e 
chik taajultikamanq li k'aru xk'ulmank ut ink'a' chik tink'e sa' inch'ool. 

18Sahoqex ut chiwanq nimla sahilal chi junelik xb'aan li k'aru tinyoob'tesi: ok we 
chi xyoob'tesinkil jun ak' Jerusalén nujenaqaq chi sahil ch'oolej. Ut numtajenaqaq 
li xsahilal xch'ooleb' li te'wanq aran. 

19“Laa'in sahaq inch'ool rik'in Jerusalén, ut lintenamit tixk'e xnimal xsahil li 
waanm. Ink'a' chik taa'ab'iiq aran li yaab'ak chi moko li q'oqonk.  

20Ink'a' chik te'kamq aran eb' li k'uula'al toja' xe'yo'laak, chi moko te'q'ajq 
te'sutq'iiq eb' li cheekel poyanam chi ink'a' ta te'xtz'aqob'resi li xchihab'eb'. Li 
taakamq sa' o'k'aal chihab', chanchan naq taakamq chi toj saaj; ut li ink'a' 
tixkooloni li o'k'aal chihab', a'an li majewanb'il. 

21Eb' li poyanam te'kab'laq ut te'wanq chisa'; te'awq uub' ut te'xtzeka li ru. 

22Moko te'kab'laq ta ut jalan ta chik taawanq chisa', chi moko te'awq ut jalan chik 
taayaloq xsahil li ru. Lintenamit taanajto'q roq li xyu'am, jo' jun toon chi che'; ut 
eb' li sik'b'ileb' ru inb'aan te'xyal xsahil li xk'anjeleb'. 

23Ink'a' chik te'xtawasi rib' chi k'anjelak chi maak'a' rajb'al, chi moko te'kamq li 
ralaleb' chi toj saajaqeb', xb'aan naq osob'tesinb'ilaqeb' a'an rochb'eeneb' li ralal 
xk'ajoleb': a'anaqeb' jun tenamit osob'tesinb'il xb'aan li Qaawa'. 

24Naq toj maji' neke'xpatz' link'ab'a', laa'in akaq xinsumeheb' chaq; toj maji' ajwi' 
neke'aatinak, laa'in akaq xwab'iheb'. 

25Laj xojb' ut li karneer te'ichajib'q sa' wiib'al; li kaqkoj taawa'oq pim jo' li wakax, 
ut li k'anti' taalowoq pojtz'. Maajun chik taarahob'tesinq chi moko taasachoq sa' 
linsantil tzuul”, chan li Qaawa'. 

Is 66 

Li tz'aqal xloq'oninkil ru li Qaawa' 

1Jo'ka'in kixye li Qaawa': “Li choxa a'an link'ojarib'aal, ut li ruuchich'och' a'an li 
xxaqleb'aal li woq. K'aru chi ochochil teeyiib' laa'ex cho'q we, malaj k'a' chi 
na'ajejil teek'e cho'q inhilob'aal? 

2Laa'in kinyiib'ank re chixjunil a'in, ut jo'kan naq wankeb' -chan li Qaawa'-. “Li 
ani nink'e sa' xnaq' wu, a'an li neb'a' ut li q'un xch'ool, a' li na'oxloq'ink re li 
waatin. 

3Ab'anan wankeb' li neke'mayejak teelom wakax, ut neke'xkamsi ajwi' junaq 
winq; neke'xxeq' junaq karneer, ut neke'xch'ot ajwi' xkux junaq tz'i'; 
neke'mayejak triiw, ut neke'xyeechi'i ajwi' xkik'el li aaq; neke'k'atok k'ajpom 
chiwu, ut neke'xloq'oni ajwi' li jalanil yos. Eb' li xe'sik'ok re li jo'maajo'il na'leb' 
a'in q'axal sa sa' xch'ooleb' chi xb'aanunkil chixjunil a'an. 

4Laa'in ajwi' taasaho'q linch'ool chi xrahob'tesinkileb' ut tintaqla chaq sa' 
xb'eeneb' li rahilal q'axal neke'xxiwa ru. Xb'aan naq xinb'oqok ut ink'a' 
xine'xsume, xin'aatinak ut maajun x'ab'ink we; xe'xb'aanu b'an li ink'a' nawulak 
chiwu, a' chik li nayoob'ank injosq'il xe'xb'aanu”. 

Raqb'a aatin ut kolb'a ib' 

5Ab'ihomaq li naxye li Qaawa', laa'ex li nekexsiksotk ut nekexpaab'ank chiru: 
“Wankeb' eerech tenamitul xik' nekexrileb' ut nekextz'eqtaanaheb' xb'aan 
link'ab'a', ut neke'xye: «Xk'utaq xloq'al li Qaawa'; naqaj naq sahaq sa' leech'ool», 
chankeb'. A'ut eb' a'an xutaanal te'kanaaq. 

6Yo li choqink sa' li tenamit, na'ab'imank xyaab' kuxej sa' rochoch li Yos: a'an li 
xyaab' xkux li Qaawa' li yo chi xq'ajkamunkileb' li xik' neke'ilok re. 

7“Jerusalén x'alank naq toj maak'a' xrahilal; xwank jun xk'uula'al teelom naq toj 
maji' xq'ehil. 

8Ani x'ab'ink naq xk'ulmank junaq na'leb' jo' a'an? Ani x'ilok re junsutaq naq 
xyo'laak junaq tenamit yal chiru jun kutan malaj yal sa' junpaat xwakliik jun 
tenamit? Ab'anan Sión, naq xtaw xkutankil li alank, sa' junpaat xtenamito'k. 

9Ma xruuk tab'i' xinram xyo'lajik lintenamit? Laa'in laj eechal re li yu'am -chan li 
Qaawa' laaYos-. 

10“Sahoqex rik'in Jerusalén, chejunilex li nekexrahok re, chiwanq sahil ch'oolej sa' 
eeyanq. Wotzomaq li xsahilal xch'ool eerochb'een, jo'k'ihalex li xexyaab'ak chirix. 

11Xb'aan naq taak'ojob'aaq leeraanm xb'aan li xnimal xq'unal: jo'eb' li k'uula'al 
yookeb' chi tu'uk, jo'kan ajwi' naq teetu'un li xtu' Jerusalén rik'in sahil ch'oolej. 

12Xb'aan naq laa'in li Qaawa' ninye chi jo'ka'in: Tink'e chi pukank aran li 
tuqtuukil usilal jo' jun nima'; jo' naq nab'ut'irk li nima', jo'kanaq li xchalik li 
xb'ihomaleb' li xninqal ru tenamit sa' xb'een Jerusalén. Toja' naq texch'oolaniiq, 
texk'ame'q chi q'unq'u ut text'otzt'otziiq sa' xb'eeneb' li raq. 

13Jo' junaq na'b'ej naxq'unb'esi li xk'uula'al, jo'kan ajwi' naq texinq'unb'esi laa'in, 
ut aran Jerusalén taak'ojob'aaq leech'ool”. 

14Naq teeril a'in, q'axal taasaho'q leeraanm ut taak'ulunq wi' chik leech'ool jo' li 
raxpim. Li Qaawa' tixk'ut li xwankilal sa' xyanqeb' laj k'anjel chiru, ut li xjosq'il 
taak'utunq sa' xyanqeb' li xik' neke'ilok re. 

15Xb'aan naq li Qaawa' taak'ulunq chaq sa' li xam; jo' li kaqsut-iq' naq te'chalq eb' 
li xb'eleb'aal ch'iich'. Ut sa' junpaat trisi li xnimal xjosq'il ut taarahob'tesinq jo' 
naq nasachok li xam. 

16Relik chi yaal naq li Qaawa' taaraqoq aatin rik'in xam; taaraqoq aatin rik'in 
q'esnal ch'iich' sa' xb'eeneb' chixjunil li poyanam, ut naab'aleb' li te'sache'q ru 
xb'aan li Qaawa'. 

17Eb' li neke'xchajob'resi rib' ut neke'xq'axtesi rib' chi xloq'oninkil li jalanil yos 
sa'eb' li awimq, eb' li neke'xik chirix jun li winq li wank sa' yiib'ej ut neke'tzekank 
xtib'el li aaq, k'anti' malaj li ch'o, jun sachikaqeb' naq te'oso'q rochb'eenaq li 
xk'a'uxeb' ut li xb'aanuhomeb', chan li Qaawa' Yos. 

Chixjunileb' li tenamit te'xch'utub' rib' 

18“Laa'in tinchalq chi xch'utub'ankil chixjunileb' li tenamit -chan li Qaawa'- jo'wi' 
eb' li jalan jalanq chi aatinob'aal: junchalikaqeb' naq tole'ril linloq'al. 

19Tinb'aanu jun nimla eetalil sa' xyanqeb', ut wanqeb' li te'kole'q ut tintaqlaheb' 
sa'atqeb' li najtil tenamit: aran Tarsis, Etiopía, Libia, Mesek, Tubal ut Grecia, jo' 
ajwi' sa'atqeb' li tenamit wankeb' chaq chire palaw, li toj maji' rab'ihomeb' 
aatinak chiwix chi moko rilomeb' linloq'al. Eb' a'an te'puktesinq resil linloq'al 
sa'atqeb' li najtil tenamit. 

20Ut te'xk'ameb' chaq leeras eeriitz'in li wankatqeb' sa' chixjunil li na'ajej, jo' 
mayej cho'q re li Qaawa': te'chalje'q chirixeb' kawaay, sa' b'eleb'aal ch'iich', chi 
paqonb'il, chirixatq muul ut kameey, toj Jerusalén sa' linsantil tzuul -chan li 
Qaawa'-, jo' neke'xb'aanu eb' li ralal xk'ajol laj Israel naq neke'xk'am chaq li 
xmayejeb' sa'eb' li sek' saq ru toj sa' li wochoch. 

21Ut sa' xyanqeb' a'an wan tinxaqab'eb' cho'q aj tij ut aj Leví cho'q we, -chan li 
Qaawa'-. 

22“Jo' naq li ak' choxa ut li ak' ruuchich'och' li tinyoob'tesi wanqeb' chiwu chi 
junajwa, jo'kan ajwi' naq te'wanq leeralal eek'ajol ut leek'ab'a', -chan li Qaawa'-. 

23Rajlal po, sa' xyo'lajik li po, ut rajlal sábado, chixjunileb' li poyanam 
tole'xwiq'ib' rib' chiwu, -chan li Qaawa'-. 

24Ut sa' li relikeb' te'ril naq kamenaqaqeb' chik li winq li xe'xq'etq'eti rib' chiwu. 
Li xmotzo'ileb' ink'a' te'kamq, chi moko taachupq li xam li nak'atok reheb'. Ut 
xa'b'eetalaq cho'q reheb' chixjunil li poyanam naq te'ril a'an”. 

Jr 

Jr 1 

Xtiklajik li Hu 

1A'an a'in resil li xyehom xb'aanuhom laj Jeremías, ralal laj Jilkías, xkomoneb' laj 
tij li ke'wank sa' li tenamit Anatot, sa' xteepaleb' laj Benjamín. 

2Ak oxlaju chihab' rokik laj Josías, ralal laj Amón, chi awab'ejink sa' xb'eeneb' laj 
Judá naq ki'aatinaak laj Jeremías xb'aan li Qaawa'. 

3Ki'aatinaak wi' chik naq laj Johakín, ralal laj Josías, kiwank cho'q awab'ej re Judá, 
junlaju chihab'aq rokik chi taqlank laj Sedesías,ralal laj Josías, sa' xb'eeneb' laj 
Judá, naraj naxye toj sa' ro' li po re li chihab' a'an, naq eb' laj Jerusalén ke'k'ame'k 
aran Babilonia. 

Laj Jeremías kib'oqe'k cho'q propeet 

4Toja' naq li Qaawa' ki'aatinak wik'in ut kixye we: 

5“Naq toj maji' nakatsiyaak chaq rik'in laana', laa'in ak xinsik' chaq aawu; naq toj 
maji' nakatyo'laak, ak santob'resinb'ilat chaq inb'aan ut ak xaqab'anb'ilat cho'q 
xpropeet eb' li tenamit”, chan li Yos. 

6Ut laa'in kinye: “Toq'ob' wu, at Qaawa', toj saajin chi us ut ink'a' ninnaw 
aatinak”. 

7Ab'an li Qaawa' kixye we: “Maaye naq toj saajat. A' yaal b'ar tatintaqla, laa'at 
tatxik ut taaye chixjunil li k'aru tatintaqla wi'. 

8Maaxiwa ruheb' li tenamit, xb'aan naq wankin aawik'in re aakolb'al. Laa'in, li 
Qaawa', ninye li waatin”. 

9Toja' naq li Qaawa' kixch'e' li xtz'uumal we ut kixye we: “K'e reetal, anaqwan 
xink'e li waatin sa' xtz'uumal aawe. 

10Chalen anaqwan xink'e aawankil sa' xb'eeneb' li tenamit ut eb' li awab'ej, re 
mich'ok ut juk'uk, re sachok ut t'anok, re waklesink ut xaqab'ank”, chan. 

11Moqon chik li Qaawa' kinraatina chi jo'ka'in: “K'aru yookat chi rilb'al, a 
Jeremías?”. Kinchaq'ok ut kinye: “Yookin chi rilb'al jun ruq' li che' almeendr, a' li 
«che' re yo'lenk» nayeemank re”. 

12“Yaal li xawil -chan we li Qaawa'-. Xb'aan naq yo'oon wanqin re naq chi'uxq li 
k'aru xinye”. 

13Li Qaawa' kixye wi' chik we: “K'aru yookat chi rilb'al?”. Kinchaq'ok ut kinye: 
“Yookin chi rilb'al jun uk'al chi ha' yo chi woqxink ut salso sa' xjayal releb'l iq'”. 

14Toja' naq li Qaawa' kixye we: “Relik chi yaal naq sa' xjayal releb'l iq' taachalq li 
rahilal sa' xb'een chixjunil li tenamit a'in. 

15Tikto tinb'oqeb' chaq chixjunileb' li tenamit li wankeb' chaq sa' xjayal releb'l iq' 
-chan li Qaawa'-. Ut eb' li x'awab'ejeb' tole'xk'ojob' li xk'ojarib'aal tz'aqal sa' 
rokeb'aal Jerusalén, ut chirixatq li suttz'ak sutsuukeb' wi' li tenamit sa' xteepal 
Judá. 

16Xb'aan li xk'iila maa'usilal tinraqoq aatin sa' xb'een lintenamit xb'aan naq 
xine'xtz'eqtaana ut a'eb' chik li jalanil yos xe'xloq'oni ru: xe'k'atok pom chiruheb' 
li xyiib'ahomeb' rik'in ruq'eb'. 

17Jo'kan utan, kawaq aach'ool, xaqlin ut ye reheb' li k'aru tatintaqla wi'. Maaxiwa 
ruheb': mare anchal tink'ut aaxutaan chiruheb' a'an. 

18Sa' li kutan a'in xatinxaqab' jo' jun kawub'resinb'il ochoch; chanchanat chik jun 
li oqech ut suttz'ak q'anch'iich', re naq kawaqat chi xkolb'al aawib' chiru chixjunil 
li tenamit a'in: chiruheb' li awab'ej re Judá ut chiruheb' li ninqeb' xwankil, 
chiruheb' laj tij jo'wi' chiruheb' chixjunil li poyanam. 

19Eb' a'an te'yaloq aawik'in, ab'an ink'a' te'ruuq xq'axb'al aawu xb'aan naq 
wanqin aawochb'een re aakolb'al”, chan li Qaawa'. 

Jr 2 

Eb' laj Israel ke'xtz'eqtaana li Qaawa' 

1Li Qaawa' kinraatina ut kixye we chi jo'ka'in: 

2“Ayu ut jap aawe chi aatinak sa' xxikeb' laj Jerusalén: Jo'ka'in xye li Qaawa': 
Nakatjultiko'k we naq sa' laasaajilal jwal k'ojk'o laach'ool chiwix. Q'axal kinaara 
naq kinsumlaak aawik'in, ut kinaataaqe sa' li chaqich'och', sa' li joxk' na'ajej 
b'arwi' maak'a' nayo'laak. 

3Xsantil tenamit li Qaawa' naq kexwank chiwu, ex aj Israel, chanchanex li xb'een 
ru li awimq cho'q we. Jo'kan naq chixjunileb' li ke'rahob'tesink eere, laa'in 
kintaqla li rahilal sa' xb'eeneb'”, chan li Qaawa'. 

4“Ex aj Israel, ralal xk'ajolex laj Jakob, ab'ihomaq li naxye li Qaawa'. 

5Jo'ka'in xye li Qaawa': K'aru kinmaakon chiruheb' leena' leeyuwa' naq 
kine'xtz'eqtaana? Koho xch'ooleb' chirixeb' li jalanil yos li maak'a' neke'ok wi'; 
jo'kan naq eb' a'an maak'a' ajwi' neke'ok wi'. 

6Ink'a' kine'xsik' rik'in xyeeb'al: «B'ar wank li Qaawa' li x'isink chaq qe sa' li 
tenamit Ejiipt, li xb'eresink chaq qe sa' li chaqich'och', sa' li joxk' na'ajej ut julux 
taq'a ru, b'arwi' maak'a' li ha' ut k'ajo' li aak'ab', maajun wank chisa' chi moko 
nanume'k aran?». 

7Laa'in kexink'am chaq sa' li xq'emal ch'och' a'in re xtzekankil li chaab'il ruhil 
awimq na'elk chiru. A'ut naq kolex'okaq laa'ex, kemux ru linch'och' ut xa'b'eetal 
kekanab' li weechanihom. 

8Eb' laj tij maajun wa chik ke'xpatz' rib'eb': «B'ar wank li Qaawa'?». Eb' laj tzolol 
re lintenamit ink'a' ke'xnaw wu; eb' laj jolominel reheb' ke'xq'etq'eti rib' chiwu, 
ut eb' li propeet sa' xk'ab'a' chik laj Bahal ke'aatinak ut koheb' chirixeb' li jalanil 
yos li maak'a' neke'ok wi'. 

9Jo'kan naq toj yooqin chi jitok cherix laa'ex ut chirixeb' leeri leemam -chan li 
Qaawa'-. 

10Ayuqex aran Kitim, sa' li tenamit wank sa' sutha', ut ilomaq chaq; taqlahomaq 
junaq aj tz'ilol rix aatin aran Kedar, re naq teenaw ma kik'ulmank jun sutaq jo' 
xeb'aanu laa'ex. 

11Ma wank junaq tenamit xjal li xyos? Us ta eb' a'an moko yoseb' ta! Ut lintenamit 
xjal ru li xloq'al rik'in li k'aru maak'a' na'ok wi'. 

12At choxa, chisachq aach'ool chi rilb'al a'in, chasiksiki aawib' xb'aan laaxiw -
chan li Qaawa'-. 

13Wiib' li maak xe'xb'aanu lintenamit: xine'xtz'eqtaana laa'in, li yu'amha', ut 
xe'xyiib' li xkumb'eb', ab'anan x'it'e'k chiruheb' ut ink'a' nat'ilk li ha' chisa'. 

14“Ma aj muneb' tab'i' eb' laj Israel? Ma xe'yo'laak tab'i' re wank cho'q aj 
tawasinb'il k'anjel? K'a'ut naq yo xrahob'tesinkileb' anaqwan? 

15K'a'ut naq xe'chalk eb' laj rahob'tesinel sa' xb'eeneb' chi japjookeb' re kama'eb' 
li kaqkoj? Xe'xk'ati chixjunil li na'ajej ut xe'xkanab' chi po'lemil, chi maajun chik 
wank aran. 

16A'atqeb' laj Menfis ut eb' laj Tafnes xe'sachok re leewankil. 

17Ma ink'a' tab'i' xek'ul chi jo'kan xb'aan naq xetz'eqtaana li Qaawa' leeYos, li 
xk'amok chaq b'e sa' leeb'eenik? 

18Ut anaqwan, k'aru teetaw chirix naq texxik Ejiipt re ruk'b'al li xha'il li nima' 
Nilo? K'aru aj e naq texxik Asiria chi uk'uk ha' sa' li nima' Éwfrates? 

19A' ajwi' laamaa'usilal taarahob'tesinq aawe, ut li xb'alaq'il aach'ool taajitoq 
aawe. K'oxla ut k'e reetal naq ink'a' us lintz'eqtaanankil xab'aanu ut q'axal ra 
wankat xb'aan naq ink'a' xak'e inloq'al: laa'in li Qaawa' laaYos. Raatin li Nimajwal 
Yos. 

20“Laa'at ak junxil chik kawisi aawib' rub'el inwankil, ut kaq'etq'eti aawib' chiwu 
ut kaye: «Ink'a' chik nawaj k'anjelak chawu», chankat. Ut sa' xb'eenatq eb' li b'ool 
ut rub'elatq li ninqi che' katyoklaak ut kamux aawib' jo' junaq aj yumb'eet. 

21Laa'in katwaw jo' jun toon chi chaab'il che', li sik'b'il ru riyajil. Ab'anan chan 
put ru naq xajaltesi aawib' cho'q ruq' xtoonal li che' ink'a' na'uuchink? 

22Us ta taach'ajob'resi aawib' chi chaab'il, us ta taaxab'oni aawib' chi us, ab'an toj 
wanq reetalil laamaa'usilal chiwu -chan li Nimajwal Yos-. 

23Chan put ru naq nakaye: «Maak'a' ninmux wi' wib', ink'a' ninloq'oni ru laj 
Bahal»? Il eb' laanums chiru li taq'a ut k'e reetal laab'aanuhom, at ch'ina kameey 
li nakatsachb'esink b'e; 

24chanchanat li k'iche'il b'uur li naxchap raanil sa' li chaqich'och' ut maajun chik 
nachapok re naq yo ru. Yalaq ani nasik'ok re, sa' junpaat naxtaw; ut laj k'ol ink'a' 
naxb'ay rib' chi xtawb'al sa' xq'ehil ru. 

25Chak'e reetal, at Israel! Ok aawe chi xch'e'b'al laawoq ut taachaqiq xsa' laawe 
xb'aan li chaqi'eel. Ab'an laa'at nakaye: «Maak'a' chik xja'lenkil: laa'in nawulak 
chiwu xik chirixeb' laj ab'l tenamit ut eb' li jalanil yos twaj tinloq'oni», chankat. 

26“Jo' naq laj elq' naxutaanak naq natawe'k chi elq'ak, jo'kaneb' ajwi' naq 
te'xutaanaq eb' laj Israel, eb' li poyanam, eb' li awab'ej, eb' li xjolomileb' li 
tenamit, eb' laj tij jo'wi' eb' li propeet: 

27«At inyuwa'», chankeb' re li jun tolol chi che'; «At inna'», chankeb' re li pek. Ut 
laa'in ink'a' nikine'xpatz' chi moko nikine'xk'oxla. Ab'an naq nachalk junaq 
rahilal sa' xb'eeneb', neke'xye we: «Kim chi qakolb'al». 

28B'ar wankeb' laayos li xayiib' rik'ineb' laawuq', a Judá? K'ajo'eb' laayos, 
chanchan xk'ihaleb' laatenamit! Chalqeb' b'i' a'an re rilb'al ma te'ruuq chakolb'al 
naq wanqat sa' rahilal. 

29K'a'ut naq nekewech' wix, wi xineetz'eqtaana chejunilex? -chan li Qaawa'-. 

30Maak'a' rajb'al naq xeb'inq'us chi kaw leeralal eek'ajol, xb'aan naq ink'a' 
xe'xtaw ru. Laa'ex xekamsi chi ch'iich' eb' li propeet jo' naq li kaqkoj naxt'upi li 
xtzak. 

31Ex aj Israel, ab'ihomaq chi us li raatin li Qaawa'. Ma laa'in tab'i' jun chaqich'och' 
cho'q eere malaj laa'in ta junaq na'ajej aak'ab' ru? Ex intenamit, k'a'ut naq 
nekeye: «Tqab'aanu li k'aru naqaj; maajoq'e chik toochalq aawik'in», chankex? 

32Ma nasachk tab'i' sa' xch'ool junaq tuq'ixq li xchaab'il b'aatal, malaj li 
sum'anmej ink'a' chik najultiko'k re li xsahob' ru? Ab'an lintenamit ak najter 
ninsachk sa' li xch'ool. 

33“Q'axal tzolb'ilat chi xsik'b'aleb' li neke'rahink aawu; a'atqeb' laj yumb'eet 
neke'xtzol re aawik'in! 

34Oso'jenaq laab'aatal sa' xkik'eleb' li neb'a' jo' ajwi' sa' xkik'eleb' li maak'a'eb' 
xmaak, a'eb' li maajun wa xataweb' chi elq'ak. 

35Ut chi maak'a' aaxutaan nakaye: «Maak'a' inmaak; moko yo ta chik xjosq'il li 
Qaawa' wik'in». Us b'i', wankin arin re raqok aatin sa' aab'een li nakaye naq 
maak'a' aamaak. 

36K'a'ut naq sa' junpaat nakajal laana'leb'? Eb' laj Ejiipt ajwi' tate'xkanab' sa' 
xutaan jo' naq xate'xkanab' sa' xutaan eb' laj Asiria. 

37K'ajo'aq ajwi' aaxutaan naq tat-elq chaq Ejiipt, xb'aan naq ink'a' nawulak chiwu 
li kaw wi' aach'ool, ut ink'a' us tat-elq rik'ineb' a'an”. 

Jr 3 

Li yot'b'ach'oolej ut li jalb'ak'a'uxl 

1“Qayehaq: wi junaq winq naxkanab' li rixaqil ut li ixq na'elk ut nasumlaak rik'in 
jalan chik, ma naru taasutq'iiq wi' chik rik'in li xwank cho'q xb'eelom? A'an q'axal 
xutaanal cho'q re chixjunil li tenamit. Jo'kan b'i', a Israel, laa'at xamux aawib' 
rik'in naab'aleb' li xe'rahink aawu, ut anaqwan taawaj wi' chik sutq'iik chaq 
wik'in! 

2Taqsi laawilob'aal sa' xjayal eb' li tzuul ut k'e reetal: ma wank junaq na'ajej 
ink'a' xatyumb'eetak wi'? Chire b'e xachunub' aawib' royb'eninkileb' li 
neke'rahink aawu, chanchanat junaq ixq aj Arabia sa' li junesal na'ajej, ut 
xatz'ajni ru chixjunil li tenamit rik'in laamaa'usilal ut yumb'eetak. 

3Aab'aan laa'at naq ink'a' chik naxk'e li hab' sa' xq'ehil; kama'at tz'aqal junaq aj 
yumb'eet, tik ink'a' nakatxutaanak b'ayaq. 

4Toje' jun k'amok xaye we: «At inyuwa', laa'at li wamiiw chalen chaq sa' 
linsaajilal, 

5ma toj yooq tab'i' junelik laajosq'il sa' inb'een? Ma tik maajoq'e toxraqe'q 
laajosq'il?», chankat. Jo'ka'in xaye ut, chirix a'an, xab'aanu chixjunil li maa'usilal li 
xk'e rib' chawu”. 

Li Qaawa' kixb'oqeb' laj Israel ut eb' laj Judá chi xyot'b'al xch'ooleb' 

6Naq toj wank chi awab'ejil laj Josías, li Qaawa' kixye we: “Ma xak'e reetal li 
xb'aanu laj Israel, laj q'etol aatin? Xkoho sa' xb'eeneb' chixjunil li tzuul jo'wi' 
rub'elatq li ninqi che' re xmuxb'al rib' aran. 

7Sa' inch'ool laa'in naq, chirix chixjunil a'an, taasutq'iiq chaq wik'in, ab'an ink'a' 
kisutq'iik chaq. Naq laj Judá, laj b'alaq', kiril a'an, 

8kixk'e reetal naq kintz'eqtaana laj Israel, laj q'etol aatin, ut kinjach wib' rik'in, 
xb'aan chixjunil li maa'usilal kixb'aanu. Ab'an laj Judá, laj b'alaq', ink'a' 
kixutaanak ut ki'ok ajwi' a'an chi xb'aanunkil li maa'usilal. 

9Maak'a' xxutaan chi xmuxb'al rib'; ut kixtz'ajni ru chixjunil li tenamit naq ki'ok 
chi xloq'oninkil ru li yos yiib'anb'il rik'in pek ut che'. 

10Chirix chixjunil a'an, laj Judá, laj b'alaq', ink'a' ajwi' kisutq'iik chaq wik'in chi 
anchal xch'ool, junes rik'in b'an b'alaq'il”, chan li Qaawa'. 

11Li Qaawa' kixye ajwi' we: “Laj Israel, laj q'etol aatin, jwal kach'in ajwi' li xmaak 
chiru laj Judá, laj b'alaq'. 

12Ayu sa' xjayal releb'l iq' ut ye li esilal a'in: «Xyehom li Qaawa': Sutq'in chaq 
wik'in, a Israel, aj q'etolat aatin. Ink'a' chik yo injosq'il sa' aab'een chi moko xik' 
chik nakatwil, xb'aan naq q'axal chaab'il linch'ool -chan li Qaawa'-. 

13Ka'ajwi' nawaj naq taaxooto laamaak, xb'aan naq xaq'etq'eti aawib' chiru li 
Qaawa' laaYos, junelikat chaq rik'ineb' li jalanil yos rub'elatq li ninqi che', ut 
ink'a' xawaj xpaab'ankil li waatin», chan li Qaawa'”. 

14Li Qaawa' kixye chi jo'ka'in: “Chalqex wi' chik wik'in, ex walal ink'ajol aj 
q'etolex aatin, xb'aan naq laa'in li Qaawa' laj eechal eere. Junjunq eere tinsik' ru 
sa' li junjunq chi tenamit ut ka'kab' sa' li xjunq kab'al li ralal xk'ajol laj Israel, re 
teb'ink'am chaq sa' li tenamit Sión. 

15Tinxaqab' eb' li te'k'aak'alenq eere jo' chanru naraj linch'ool, ut eb' a'an 
te'ch'oolaninq eere rik'in chaab'il na'leb' ut xseeb'al xch'ooleb'. 

16Ut naq akaq xexk'ihank ut xexnaab'alo'k sa' li tenamit, maajun chik taa'aatinaq 
chirix li xLoq'laj Kaaxil li xSumwank li Qaawa'; maajun chik taak'oxlaq chirix a'an 
ut ink'a' taapatz'manq chi moko taa'ak'ob'resimanq chik, xb'aan naq ink'a' chik 
taa'ajmanq ru -chan li Qaawa'-. 

17Chiruheb' li kutan a'an, Jerusalén tixk'ab'a'in: «Xk'ojarib'aal li Qaawa'», ut 
chixjunileb' li tenamit te'xch'utub' rib' rik'ineb' laj Jerusalén sa' xk'ab'a' li Qaawa', 
chi ink'a' chik taaxik xch'ooleb' chirix li maa'usilal xk'uub'ahomeb' xb'aanunkil. 

18“Chiruheb' li kutan a'an eb' laj Israel ut eb' laj Judá te'wanq chik sa' junajil, ut 
sa' wiib'al chik te'chalq sa'eb' li na'ajej wankeb' chaq sa' xjayal releb'l iq' ut 
tole'okaq sa' li ch'och' ink'ehom chi reechani eb' leexe'toonil yuwa'. 

Li yot'b'ach'oolej ut li jalb'ak'a'uxl 

19“Laa'in kinye sa' inch'ool: «Relik chi yaal naq jo'kaqat li walal ut tink'e 
chaweechani jun ch'ina'usil na'ajej, a' li tenamit q'axal ch'ina'us sa' xyanqeb' 
chixjunil li na'ajej sa' ruuchich'och'». Ut kinye ajwi' sa' inch'ool: «At inyuwa', 
cha'qat we; maajoq'e raj chik tatnajto'q wik'in». 

20Ab'anan jo' junaq ixq naxb'alaq'i li xb'eelom, jo'kan ajwi' naq xineeb'alaq'i 
laa'ex aj Israel -chan li Qaawa'-. 

21“Na'ab'imank xyaab' kuxej sa' xb'eeneb' li t'ojoch aj tzuul: a'aneb' laj Israel li 
yookeb' chi yaab'ak re xtz'aamankil xkuyb'al xmaakeb'. Xe'xjal xb'eheb' ut 
xinsachk sa' xch'ooleb'; xine'xtz'eqtaana laa'in li Qaawa', li xYoseb'. 

22Chalqex wi' chik wik'in, ex walal ink'ajol aj q'etolex aatin, ut laa'in twisi 
leeq'etq'etil”. 

Li xsumehomeb' laj Israel 

“Waaye'o arin, xoosutq'iik chaq aawik'in, xb'aan naq laa'at li Qaawa' li qaYos. 

23Relik chi yaal naq maak'a' aj e li xik sa' xb'eeneb' li tzuul ut li ninq'ehik sa' 
xb'eeneb' li b'ool. Ka'ajwi' li Qaawa' li qaYos nakolok reheb' laj Israel. 

24Li xloq'oninkil li jalanil yos xsachok re li k'aru reheb' li qana' qayuwa' chalen 
chaq sa' li qasaajilal: eb' li qakarneer, li qawakax ut eb' li qalal qak'ajol. 

25Qakub'siiq b'i' li qawankil xb'aan qaxutaan, ut chookanaaq chi maak'a' chik 
qaloq'al, xb'aan naq xoomaakob'k chiru li Qaawa' li qaYos, chalen chaq sa' li 
qasaajilal, laa'o ut eb' li qana' qayuwa'. Ink'a' xoo'ab'ink chiru li Qaawa' li qaYos”. 

Jr 4 

“Wi taawaj sutq'iik chaq wik'in” 

1“Wi taawaj sutq'iik chaq, a Israel, -chan li Qaawa'- wik'in laa'in tento tatsutq'iiq 
chaq. Wi taakanab' xloq'oninkil li jalanil yos li k'ajo' xyib'al ru ut ink'a' chik tat-
eleliq chiwu, 

2wi taaye aajurament sa' xk'ab'a' li Qaawa' rik'in li yaal, li tiikilal ut tiikil ch'oolej, 
sa' xk'ab'a' a'an osob'tesinb'ilaqeb' chixjunil li tenamit ut te'nimaaq xloq'al chi 
junelik”. 

3Jo'ka'in kixye li Qaawa' reheb' laj Judá ut aj Jerusalén: “Pikomaq chi chaab'il li 
ch'och' tex'awq wi' ut mex'awk chik sa' li k'ix ru. 

4Ex poyanam aj Judá ut aj Jerusalén, q'axtesihomaq eerib' re li Qaawa' Yos, ut 
k'ehomaq sa' leech'ool li reetalil linSumwank. Mare anchal taachalq injosq'il jo' li 
xam ut taa'ok chi sachok, chi maajun chik taaramoq re, xb'aan li k'iila maa'usilal 
nekeb'aanu. 

Xchapb'al li tenamit Judá 

5“Yehomaq li esilal a'in reheb' laj Judá ut puktesihomaq reheb' laj Jerusalén. 
Yaab'asihomaq li pur yalaq b'ar sa' li na'ajej a'in ut yehomaq resil chi kaw xyaab' 
leekux: «Ch'utub'omaq eerib' ut yo'qeb' sa'eb' li kawub'resinb'il tenamit. 

6Taqsihomaq li eetalil sa' xjayal Sión ut ayuqex sa' aanil chi elelik chi maak'a'aq 
hilank». Xb'aan naq taachalq chaq li rahilal sa' xjayal releb'l iq'; nimla sachok ut 
raaxiik' tink'am chaq aran. 

7Ak xwakliik chaq laj sachonel tenamit, jo' jun li kaqkoj x'elk chaq sa' li xsok; 
chalk re sa' aab'een re xsachb'al laana'aj: nakirirnak te'kanab'aaq eb' laatenamit 
chi maajunaq chik li poyanam chisa'. 

8Jo'kan naq jutub'omaq eerib' sa' q'es ruhil t'ikr, tz'uyinqex ut yaab'anqex xb'aan 
xrahil leech'ool, xb'aan naq toj yo xjosq'il li Qaawa' sa' qab'een”. 

9“Sa' li kutan a'an te'ch'inanq xch'ool li awab'ej jo'wi' li xjolomileb' li tenamit; 
parpotqeb' laj tij xb'aan xxiweb', ut eb' li propeet te'sachq xna'leb'eb'”, chan li 
Qaawa'. 

10Ut laa'in kinye: “At Qaawa', k'ajo' naq xab'alaq'iheb' laj Jerusalén rik'in xyeeb'al 
naq te'wanq sa' tuqtuukilal, ut anaqwan a' chik li kamk xteneb'aak sa' 
xb'eeneb'!”. 

11Chiruheb' li kutan a'an taayeemanq reheb' li poyanam a'in ut reheb' laj 
Jerusalén: “Chalk chaq re sa' li chaqich'och' jun tiqwal iq' sa' xb'een lintenamit. 
A'an maawa' iq' re xpuuxinkil ru li triiw, 

12a'an b'an jun kawil iq' li taachalq chi xb'aanunkil li nintaqla wi', xb'aan naq ok 
we chi raqok aatin sa' xb'eeneb' a'an”. 

Sutinb'il Jerusalén xb'aaneb' li xik' neke'ilok re 

13Ilomaq, eb' li xik' neke'ilok re li tenamit yookeb' chi chalk jo'eb' li choql; li 
xkaareb' a'an chanchaneb' li kaqsut-iq' chi chalk, ut eb' li kawaay neke'aanilak chi 
kaw chanchan xseeb'aleb' li t'iw. Q'axal toq'ob'aal qu xb'aan naq oso'k qe. 

14At Jerusalén, ch'ajob'resi ru laach'ool re naq tatkole'q. Jo' najtil chik twanq li 
maa'usilal sa' laawaanm? 

15Ab'i li xyaab' kuxej li nachalk chaq toj Dan: a'an naxye resil li rahilal yo chaq chi 
chalk sa' xteepal Efraín: 

16“Yehomaq reheb' li xninqal ru tenamit ut re Jerusalén naq eb' laj xik'il uuchinel 
ak wankeb' arin; toj najt xe'chalk chaq, japjookeb' chaq re chi chalk sa' xb'eeneb' 
li tenamit re Judá. 

17Jo'keb' laj k'aak'alenel ch'och' naq te'xsut Jerusalén xb'aan naq xq'etq'eti rib' 
chiwu -chan li Qaawa'-. 

18“Laana'leb' ut laab'aanuhom xk'amok chaq re li rahilal a'in sa' aab'een; li 
maa'usilal xwulak li xmay toj sa' laawaanm, xb'aan naq xaq'etq'eti aawib' chiwu”. 

Xrahil xch'ool laj Jeremías xb'aan li xtenamit 

19Jwal nayot'e'k linch'ool ut q'axal namayok li waanm, ka'aj chik maa na'elk 
linch'ool sa' li xna'aj. Ink'a' ninkanab' xjapb'al we chi aatinak xb'aan naq yookin 
chi rab'inkil xyaab'eb' li pur li yo chi b'oqok re xik chi yalok. 

20Sa' riiqaj rib' xchalk li rahilal sa' inb'een, ut chixjunil li tenamit xjuk'mank. Sa' 
junpaat xe'juk'e'k li qochoch ut xookanaak chi maak'a' chik qamuheb'aal. 

21Jo' najtil chik yooqin rilb'al li reetalil li yalok ut yooqin rab'inkil xyaab'eb' li 
pur? 

22“Maak'a' xna'leb' lintenamit, ink'a' naxnaw wu -chan li Qaawa'-. Jipeb' ut 
maak'a' xk'a'uxeb'. K'ajo' xna'leb'eb' chi b'aanunk maa'usilal, ab'an maak'a' 
neke'xnaw chirix li chaab'ilal”. 

Laj Jeremías kiril sa' moy u li rahilal chaalel 

23Kiwil li ruuchich'och' ut kink'e reetal naq maak'a' wank chiru; kin'ilok sa' choxa 
ut maak'a' saqenk chiru. 

24Kiwil eb' li k'iche' ut kink'e reetal naq neke'heetank sa' li xna'ajeb'; chixjunileb' 
li tzuul neke'chiq'lok sa' xna'ajeb'. 

25Kiwil naq maajun chik poyanam; elenaqeb' ajwi' chixjunileb' li xik'anel xul. 

26Kin'ilok wi' chik ut kiwil naq joxk' aj chik ru li chaab'il ch'och', juk'b'ileb' chik 
chixjunileb' li tenamit xb'aan li Qaawa', xb'aan xxamlel li xjosq'il. 

27Jo'ka'in kixye li Qaawa': “Chixjunil li ruuchich'och' taasachmanq, ab'an moko 
taa'oso'q ta chixjunil. 

28Taaraho'q xch'ool li ruuchich'och' ut li choxa taa'aak'ab'o'q ru. Xin'aatinak, ut 
ink'a' tinjal ru li aatin xinye; jo'kan xink'uub' xb'aanunkil, ut ink'a' traho'q 
linch'ool. 

29Xb'aan xyaab' xkuxeb' li k'iila aj puub' jo'eb' ajwi' li neke'kutuk rik'in simaj, 
chixjunileb' li poyanam te'xkanab' li na'ajej wankeb' wi': wankeb' te'eleliq 
sa'atqeb' li k'iche', wankeb' chik te'lochte'eq chiruheb' li saqoonak. Nakirirnak 
te'kanaaq chixjunileb' li tenamit ut maajun chik taatawmanq aran. 

30Ut laa'at li xatk'uluk rahilal, k'aru taab'aanu? Us ta taatiqib' aawib' rik'in 
chaab'il t'ikr, us ta taak'e xsahob' aawu rik'in chaab'il oor ut taab'onatq eb' li 
rixeb' laawu, maak'a' chik aj e naq taach'ina'usi aawib': xate'xtz'eqtaana li 
neke'rahink aawu, a' chik laakamik neke'xsik'. 

31Toja' naq xwab'i xyaab' xkux jun li ixq, chanchan naq toj xb'enwa ok re chi 
alank. A'an pe' li xyaab' xkux li xrab'in li tenamit Sión; naxjiq' xch'ool chi yaab'ak, 
naxye' li ruq' ut naxye: «Toq'ob' wu, oso'k we xb'aaneb' laj kamsinel poyanam!»”. 

Jr 5 

Li xq'etb'a aatin Jerusalén 

1“B'eenihomaq eb' li b'e re Jerusalén -chan li Qaawa'-, ilomaq chi us ut k'ehomaq 
reetal. Sik'omaq sa'atqeb' li ruq' b'e re rilb'al ma teetaw junaq winq li nab'aanunk 
li tiikilal ut naxsik' li yaal; ut tinkuy raj xmaak Jerusalén. 

2Wankeb' neke'xpatz' xk'ab'a' li Qaawa' sa' jurament, ab'anan moko neke'xb'aanu 
ta li neke'xye”. 

3At Qaawa', ma ink'a' tab'i' a' li yaal nakasik'? Xarahob'tesiheb', ab'an maak'a' 
xe'reek'a; xasacheb' ru, ab'an ink'a' xe'raj xtawb'al xyaalal. Xe'xkawub'resi b'an li 
xch'ooleb' jo' li pek ut ink'a' xe'raj xjalb'al xna'leb'eb'. 

4Toja' naq xinye: “Relik chi yaal naq maak'a' neke'xnaw li ink'a' tzolb'ileb': ink'a' 
neke'xtaw ru li rajom li Qaawa' chi moko li xchaq'rab' li xYoseb'. 

5Tinxik rik'ineb' li ninqeb' xwankil ut twaatinaheb', xb'aan naq eb' a'an 
neke'xnaw li xb'e li Qaawa' ut tzolb'ileb' chi us sa' li xchaq'rab' li xYoseb'”. 
Ab'anan juntaq'eet ajwi' xwil aran: xe'xq'etq'eti ajwi' rib' a'an chiru li Qaawa' ut 
ink'a' xe'raj ab'ink. 

6Jo'kan naq te'kamsiiq xb'aaneb' li kaqkoj sa' k'iche' ut eb' laj xojb' te't'upinq 
reheb' sa' li chaqich'och'; sutsuuq li xtenamiteb' xb'aaneb' li hix, ut jo'k'ihaleb' li 
te'elq sa' li tenamit, te'putz'iiq. Xb'aan naq numtajenaq li maak xe'xb'aanu ut 
k'iila wa xe'xtz'eqtaana li Qaawa'. 

7“Chan ta naq tinkuy aamaak xb'aan a'an, a Jerusalén? -chan li Qaawa'-. Eb' 
laawalal aak'ajol xine'xtz'eqtaana ut a' chik li maawa' yos neke'xpatz' sa' 
jurament. Naq xink'eheb' chi tzekank toj reetal xe'nujak, intz'eqtaanankil chik 
xe'xb'aanu ut jun xikikeb' sa' rochochil li maa'usilal chi xmuxb'aleb' rib'. 

8Chanchaneb' laj k'ol kawaay ninqeb' xtib'el: li junjunq nakaano'k ru re xchapb'al 
li rixaqil li ras riitz'in. 

9Ma ink'a' tab'i' tink'eheb' chi xtojb'al rix li maak a'an? Ma ink'a' tink'ajtesi ru li 
tenamit li jo'kan naxb'aanu? -chan li Qaawa'-. 

10Okanqex sa' li tenamit ut sachomaq, ab'an moko teesach ta chi junajwa. Ka'ajwi' 
li ink'a' chaab'ileb' xch'ool teerisi, xb'aan naq moko weheb' ta. 

11Laj Israel ut laj Judá relik chi yaal naq xine'xtz'eqtaana”, chan li Qaawa'. 

Resilal li rahilal chaalel 

12Ke'xyehatq naq maak'a' li Yos: “Maak'a' xwankil li Yos; maajun rahilal tqak'ul. 
Ink'a' taawanq raaxiik' chi moko we'ej. 

13-14Eb' li propeet yal chanchaneb' li iq', xb'aan naq maak'a' li raatin li Qaawa' 
rik'ineb'. Chiq'apliiq ta sa' xb'eeneb' li k'aru neke'xye”, chankeb'. Jo'kan naq li 
Nimajwal Yos kixye we chi jo'ka'in: “Xb'aan naq xe'xye chi jo'kan, laa'in tink'e li 
waatin chi xtz'uumal aawe jo'kaq li xam; ut li tenamit a'in chanchanaqeb' li si' 
naq te'oso'q xb'aan li raq'xam”. 

15“Ex aj Israel -chan li Qaawa'-, laa'in tintaqla chaq chi yalok eerik'in jun tenamit 
li jwal najt wan chaq; q'axal kaweb' rib' ut najter winqeb'. Laa'ex ink'a' nekenaw 
li raatinob'aaleb' chi moko neketaw ru li neke'xye. 

16Chixjunileb' a'an jwal kaweb' rib', ut naq neke'kutuk chi simaj, maajun nakole'k. 

17Eb' a'an te'xtzeka ru leerawimq ut te'xchoy leewa leeruk'a'; a'aneb' ajwi' 
te'sachoq reheb' leeralal eek'ajol. Te'xtzeka eb' li karneer ut eb' li wakax, eb' 
lee'uub' jo'wi' eb' lee'iig. Te'xjuk'i leekawub'resinb'il tenamit li jwal nekekawu 
wi' leech'ool”. 

18“Ab'an chiruheb' li kutan a'an -chan li Qaawa'- toj maji' texinsach chi junajwa. 

19Ut naq te'xpatz' aawe: «K'a'ut naq li Qaawa' xb'aanu qe chixjunil a'in?», taaye 
reheb': «Jo' naq laa'ex xekanab' li Qaawa' re k'anjelak chiruheb' li jalanil yos sa' 
leena'aj, jo'kan ajwi' naq texk'anjelaq chiruheb' laj ab'l poyanam, sa' li na'ajej 
moko eere ta». 

20“Ye li esil a'in reheb' li ralal xk'ajol laj Jakob ut k'e chi xnaweb' laj Judá: 

21«Ab'ihomaq li esil a'in, ex jip aj tenamit ut maak'a' eena'leb'! Wank xsa' leeru, 
ab'an maak'a' nekeril; wank leexik, ut ink'a' nekex'ab'ink. 

22Ma ink'a' nekexiwa wu laa'in? -chan li Qaawa'-. Ma ink'a' teesiksiki eerib' 
xb'aan eexiw chiwu? Laa'in kink'e li samahib' cho'q xramleb' li palaw, a'an jun 
nub'ajl li ink'a' naru xq'axb'al. Us ta te'wakliiq li xkawil oq li ha' ut kaw 
te'eek'anq, ab'an ink'a' te'nume'q sa' xb'een. 

23Ab'an li tenamit a'in a'an aj b'alaq', jip li xch'ool ut q'etq'et; xine'xtz'eqtaana ut 
xkoheb'. 

24Ink'a' x'alaak b'ayaq sa' xch'ooleb' xyeeb'al: Qaxiwaaq ru li Qaawa' li qaYos li 
naxtaqla chaq li hab' sa' xq'ehil; ut ak xaqxo li kutan li naqaxok wi' ru li awimq. 

25Xb'aan leemaa'usilal naq xjalaak ru chixjunil a'in; a' leemaak laa'ex 
xnajtob'resink eere rik'in li sahil wank. 

26Sa' lintenamit wankeb' winq ink'a' useb' xna'leb' li junelik yookeb' chi luktesink 
ch'oolej, chanchan tawi' naq yookeb' chi ra'lenk xik'anel xul; ab'an a'eb' chik li 
winq neke'xluktesi xch'ooleb'. 

27Chanchan naq nujenaq chi xik'anel xul li xra'aleb', jo'kan naq li rochocheb' 
nujenaq chi k'a'aq ru elq'anb'il; xe'ninqank xwankil ut xe'b'ihomo'k, 

28ninqeb' li xtib'eleb' ut kaweb' rib'. K'ajo' naq xe'numtaak chi b'aanunk 
maa'usilal: ink'a' neke'xkol rix li neb'a'yox sa' li raqb'a aatin chi moko neke'xk'e li 
xk'ulub' li neb'a'. 

29Ma ink'a' tab'i' tinraqoq aatin chirix chixjunil a'an? Ma ink'a' tink'e reeqaj a'an 
re li tenamit a'in li jo'kan neke'xb'aanu? 

30Jwal xiw xiw ut tz'i'b'eetal li k'aru yo chi k'ulmank sa' li na'ajej a'in. 

31Junes tik'ti' neke'xye eb' li propeet, eb' laj tij neke'xb'aanu li neke'raj xch'ooleb', 
ut lintenamit jo'kan neke'wulak chiruheb'! K'a' chik ru teeb'aanu naq toxraqe'q 
chixjunil a'in?»”. 

Jr 6 

Jerusalén taasute'q xb'aaneb' li xik' neke'ilok re 

1Ex ralal xk'ajol laj Benjamín, elenqex chaq sa' li tenamit Jerusalén! 
Yaab'asihomaq li pur aran Tékoha, taqsihomaq li eetalil aran Bet-Keren, xb'aan 
naq chalk chaq re jun nimla rahilal ut raaxiik' sa' xjayal releb'l li iq'. 

2At xchaq'alil ru tenamit Jerusalén, chi seeb' tatsache'q. 

3Chalkeb' re naab'al chi awab'ej sa' aab'een, jo'qeb' laj k'aak'alenel ketomq 
rochb'eeneb' li xketomq; te'xyiib' li xmuheb'aaleb' chasutam ut li junjunq 
tixk'aak'ale li xteepal: 

4“Kawresihomaq eerib' chi yalok rik'in Jerusalén -cha'qeb'-. Waklinqex ut yo'qeb' 
chi yalok rik'ineb' tuqtu wa'leb'! Ab'anan q'axal toq'ob' qu xb'aan naq ak yo chi 
ewuuk, ok re li q'oqyink. 

5Maak'a' naxye, yo'qeb' chi yalok chiru li q'oqyink ut qajuk'aq eb' li xch'ina'usal 
ochoch!”. 

6A'an a'in li kixye li Qaawa', li Nimajwal Yos, reheb' li awab'ej a'an: “Yok'omaq eb' 
li che' ut yiib'omaq eetaqleb'aal re naq tex'ok chi yalok rik'ineb' laj Jerusalén. Li 
tenamit xteneb'aak li rahilal sa' xb'een, xb'aan naq numtajenaq li rahob'tesink 
aran. 

7Jo' naq nayo'laak li ha' sa' junaq jul, jo'kan ajwi' naq na'elk chaq li maa'usilal 
Jerusalén. Sa' li tenamit a'an ka'ajwi' li rahilal ut li elq'ak na'ab'imank resil; junes 
raaxiik' ut rahil ch'oolej nawil junelik. 

8Chik'ajq aawu, a Jerusalén; mare anchal tatinkanab' aajunes, jo'kaqat li 
chaqich'och'; chi maajun chik aapoyanamil tatkanaaq”. 

Resilal li rahilal chaalel 

9Jo'ka'in kixye li Nimajwal Yos: “Chixjunileb' laj Israel li te'kole'q te'kok'sik'e'q jo' 
naq nasik'iik ru li uub', toj reetal naq maak'a' chik nakanaak”. 

10Ut laa'in kinye: “Ani taa'ab'inq we, at Qaawa'? Ani twaatinaheb' re xyeeb'al li 
esilal a'in? Tz'aptz'ookeb' li xxik ut ink'a' neke'ab'ink; neke'xse'e laawaatin ut 
ink'a' nawulak chiruheb'. 

11K'ajo' linjosq'il xb'aaneb', at Qaawa', jo' laajosq'il laa'at. Ink'a' chik ninkuy”. Li 
Qaawa' kixye we: “Isi laajosq'il sa' xb'eeneb' li kok'al wankeb' sa' b'e ut sa' 
xb'eeneb' li junq ch'uut chi saaj al. Te'chape'q li b'eelomej, eb' li ixaqilb'ej jo'wi' 
eb' li poyanam xikenaqeb' xchihab'. 

12Eb' li rochocheb', li xk'aleb'aaleb' ut li rixaqileb' jalan chik taa'eechaninq reheb', 
naq tintaqla chaq li nimla rahilal re xrahob'tesinkileb' li wankeb' sa' li na'ajej a'in 
-chan li Qaawa' Yos-. 

13“Chixjunileb', jo' kok' ut ninqi poyanam, junes li k'aru us cho'q reheb' 
neke'xk'oxla; ut eb' li propeet jo'wi' eb' laj tij ka'ajwi' b'alaq'ik neke'xb'aanu 
chixjunileb'. 

14Yal neke'xkotz b'ayaq li xrahilaleb' lintenamit rik'in xyeeb'al: «Tuqtuukilal, 
tuqtuukilal»; ab'anan maak'a' li tuqtuukilal. 

15Tento raj xe'xutaanak b'ayaq chi xb'aanunkil li jo'maajo'il na'leb', ab'anan 
maak'a' xxutaaneb' chi moko xe'kaqo'k kach'inaq xb'aaneb' li xb'aanuhom. Jo'kan 
naq te'tichk'oq ut te't'ane'q jo'eb' li junch'ol chik, naq taawulaq xkutankil li 
xrahob'tesinkileb'”, chan li Qaawa' Yos. 

Li xq'etb'a aatin laj Israel 

16Jo'ka'in kixye li Qaawa': “Xaqlinqex sa'atqeb' li b'e ut ilonqex, patz'omaq 
chirixeb' li najter b'e b'ar wank li b'e chaab'il; a'an li b'e teek'am re naq sa chik 
texwanq”. A'ut eb' a'an ke'xye: “Ink'a' naqaj xik sa' li b'e a'an”, chankeb'. 

17Toja' naq li Qaawa' kixxaqab'eb' aj k'aak'alehom reheb' ut kixye re li tenamit: 
“K'ehomaq reetal naq taayaab'asiiq li pur”. A'ut li tenamit ke'xye: “Ink'a' naqaj 
rab'inkil”, chankeb'. 

18Jo'kan naq kixye li Qaawa': “Ab'ihomaq laa'ex li xninqal ru tenamit, ut 
k'ehomaq reetal k'aru tixk'ul lintenamit. 

19Ab'ihomaq li wankex sa' ruuchich'och'! Tink'am chaq li rahilal sa' xb'een li 
tenamit a'in xb'aan li maa'usilal neke'xk'uub'. Ink'a' neke'raj xpaab'ankil li waatin 
ut neke'xtz'eqtaana linchaq'rab'. 

20K'aru na'ok wi' we li k'ajpom re Sabá ut li sununkil b'an chalenaq sa' najtil 
tenamit? Laa'in ink'a' nawulak chiwu leek'atb'il mayej chi moko naxk'ul wu li 
k'a'aq chik ru nekeyeechi'i we”. 

21Jo'ka'in kixye we li Qaawa': “Tink'e xt'anleb'aal li tenamit a'in sa' li xb'e re naq 
te'tichk'oq ut te't'ane'q. Li na'b'ej yuwa'b'ej rochb'eeneb' li ralal xk'ajol, eb' li 
rechkab'al ut eb' li ramiiw, tik te'oso'q chixjunileb'”. 

Taachalq chaq jun xnimal rahilal sa' releb'l iq' 

22Li Qaawa' kixye chi jo'ka'in: “Toj sa' xjayal releb'l iq' xkawresi chaq rib' jun 
tenamit q'axal kaw rib' chi yalok; jun xnimal tenamit xwakliik chaq sa' xmaril li 
ruuchich'och'. 

23Wankeb' chaq xsimaj ut xq'esnal ch'iich' sa' ruq'eb'; jwal anumeb' chi yalok, ut 
maajun neke'ril xtoq'ob'aal ru. Chanchan xyaab' li palaw naq neke'xjap chaq 
reheb', ut junes chirix kawaay neke'b'eek. Junchalikaqeb' chi yalok eerik'in, ex aj 
Jerusalén”. 

24Ut eb' laj Jerusalén ke'xye: “Naq xqab'i li esilal a'in, xookanaak chi maak'a' chik 
qametz'ew xb'aan qaxiw; k'ajo' naq xmayok sa' li qach'ool chi k'oxlak ut ra 
wanko jo' junaq ixq ok re chi alank. 

25Mexxik sa'eb' li k'aleb'aal, mex'elk sa'eb' li b'e. Laj xik'il uuchinel wank xch'iich' 
rik'in, xiw xiw aj chik li b'eek yalaq b'ar”. 

26Ex intenamit, b'atomaq eerib' sa' q'es ruhil t'ikr ut tolk'osiiq eerib' sa' li cha. 
Japomaq eere chi yaab'ak, tz'uyinqex chi q'axal ra sa' leech'ool, jo' na'uxk tz'uyink 
chirix li alab'ej junaj chirib'il, xb'aan naq ak chi seeb' chaq li taasachoq qe. 

27Jo'ka'in kixye we li Qaawa': “Xatinxaqab' sa' lintenamit re taawil ut taatz'il rix li 
neke'xb'aanu, jo' naxb'aanu li nayalok li oor”. 

28Chixjunileb' jwal kaweb' li xjolom, chanchaneb' li q'anch'iich' ut li ki'ch'iich'; 
q'etq'eteb' chixjunileb' ut junes q'ab'ank neke'xb'aanu. 

29Sa' tiqwal xam nach'ajob'resiik li q'unch'iich', ab'an maak'a' aj e naq naxtawasi 
rib' laj k'anjel wi ink'a' na'elk li xtz'ajnil li q'unch'iich'. Jo'kaneb' ajwi' li ink'a' 
useb' xna'leb': ink'a' na'elk li xmaa'usilaleb' xch'ool. 

30“Tz'eqtaananb'il plaat” te'xk'ab'a'in xb'aan naq li Qaawa' xtz'eqtaanank reheb'. 

Jr 7 

Kawil aatin chirix li rochoch li Yos 

1Li Qaawa' kiraatina laj Jeremías ut kixye re: 

2“Xaqab' aawib' chire li rochoch li Yos ut k'e chi nawe'k li esil a'in: Chejunilex 
laa'ex aj Judá, li nekexnume'k sa' li okeb'aal a'in re xloq'oninkil ru li Qaawa', 
ab'ihomaq li aatin a'in. 

3Jo'ka'in xye li Nimajwal Yos, li xYos laj Israel: «Chaab'ilob'resiiq leeyu'am ut 
leeb'aanuhom, ut laa'in texinkanab' chi wank sa' li na'ajej a'in. 

4Meeb'alaq'i eerib' chi xyeeb'al: Arin wank rochoch li Qaawa', waayi' li rochoch li 
Qaawa', a'in li rochoch li Qaawa'! 

5«Wi nekechaab'ilob'resi leeyu'am ut leeb'aanuhom; wi tiikaq leech'ool cherib'il 
eerib'; 

6wi ink'a' chik teerahob'tesi li jalaneb' xtenamit, eb' li neb'a'yox ut eb' li 
xmalka'an, chi moko teekamsiheb' chik leeras eeriitz'in li maak'a'eb' xmaak, sa' li 
na'ajej a'in; wi ink'a' chik teeloq'oni ruheb' li jalanil yos li yookex wi' xsik'b'al li 
rahilal sa' eeb'een, 

7relik chi yaal naq texink'e chi wank sa' li na'ajej a'in, sa' li ch'och' ink'ehom chi 
junajwa reheb' leena' leeyuwa'. 

8«Ab'anan laa'ex nekepaab' li b'alaq'il aatin li maak'a' na'ok wi' cho'q eere. 



1355 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

9Nekex'elq'ak, nekekamsi leeras eeriitz'in, nekexmuxuk sumlaak, nekexyehok 
jurament sa' tik'ti', nekexmayejak chiruheb' laj Bahal ut nekeloq'oni ruheb' li yos 
ink'a' eenawomeb' ru. 

10Chirix chik a'an nekexchalk arin sa' li wochoch li ninloq'oniik wi', ut nekeye: 
Kolb'ilo, sa wanko arin, chankex. Ut nekeb'aanu wi' chik chixjunil li maa'usilal 
a'an. 

11Malaj nekek'oxla naq li ochoch nanimaak wi' link'ab'a', a'an rochocheb' laj 
elq'? Laa'in nink'e reetal jo'ch'inal jo'nimal li nekeb'aanu. Raatin li Qaawa'. 

12«Ayuqex anaqwan aran Siló, sa' li na'ajej kiloq'oniik wi' wu najter, ut k'ehomaq 
reetal k'aru kinb'aanu re xb'aan li xmaa'usilaleb' laj Israel, lintenamit. 

13Naab'al sut xexinq'us chirix naq ink'a' us nekeb'aanu, a'ut laa'ex ink'a' xeraj 
wab'inkil; k'iila wa xexwaatina, ut ink'a' xineesume. 

14Jo'kan naq li ochoch a'in li nanimaak wi' link'ab'a', li kaw wi' leech'ool ut 
ink'ehom eere jo' ajwi' reheb' leena' leeyuwa', tinkanab' jo' kinkanab' li wochoch 
aran Siló.  

15Texwisi chi xnaq' wu jo' kinb'aanu junxil reheb' li ralal xk'ajoleb' laj Efraín, 
leerech'alal». 

Eb' li yal k'oxlanb'il yos 

16“At Jeremías, mattijok chirix li tenamit a'in, mattz'aamank chiwu chi moko chat-
elajinq chirixeb'. Maawelaji wu xb'aan naq moko tatwab'i ta. 

17Ma ink'a' nakak'e reetal li neke'xb'aanu sa'eb' li tenamit sa' xteepal Judá ut 
sa'eb' li b'e re Jerusalén? 

18Eb' li alal k'ajolb'ej neke'k'amok chaq li si', eb' li yuwa'b'ej neke'tz'ab'ok li xam 
ut eb' li ixaqilb'ej neke'k'uub'ank re li k'uluj re xmayejankil chiru li jalanil yos, a' 
li xNa' li choxa neke'xye re.Neke'xchiq' ajwi' injosq'il naq neke'uk'ak sa' 
xk'ab'a'eb' li jalanil yos. 

19Ma laa'in tab'i' yookeb' chinmajewankil? Ma ink'a' tab'i' a'aneb' ajwi' 
neke'xmajewa rib' ut chi jo'kan neke'xk'ut xxutaaneb'? 

20Jo'kan naq li Qaawa' xye chi jo'ka'in: Twisi linjosq'il sa' xb'een li na'ajej a'in, sa' 
xb'eeneb' li xpoyanamil ut eb' li xul, sa' xb'eeneb' li che' ut eb' li awimq. Ut 
linjosq'il chanchanaq li choqlenk li ink'a' naru xchupb'al”, chan li Qaawa'. 

Li tz'aqal paab'ank 

21Jo'ka'in ki'aatinak li Qaawa', li Nimajwal Yos, li xYos laj Israel, reheb' li 
xtenamit: “Yeechi'ihomaq ut k'atomaq chixjunil leemayej li teeraj, ut tzekahomaq 
li tib' a'an. 

22Ab'anan naq kiwisiheb' chaq leexe'toonil yuwa' aran Ejiipt, ink'a' kiwaatinaheb' 
chi moko kinchaq'rab'iheb' chirix li mayejak ut k'atok mayej.  

23Li kinchaq'rab'iheb' wi' a'an a'in: «Paab'omaq li waatin; chi jo'kan laa'inaq 
leeYos ut laa'exaq lintenamit. K'amomaq li b'e tink'ut cheru, re naq junelik us 
tex'elq», chankin reheb'. 

24Ab'anan ink'a' kine'xpaab' chi moko ke'raj wab'inkil, ke'xjipi chik rib' ut 
ke'xb'aanu li k'aru ke'raj xb'aanunkil. Ruuchil li chalk wik'in, intz'eqtaanankil 
chik ke'xb'aanu. 

25“Chalen naq ke'elk chaq leena' leeyuwa' sa' li tenamit Ejiipt toj anaqwan, rajlal 
xintaqla eerik'in eb' li propeet, laj k'anjeleb' chiwu. 

26A'ut laa'ex ink'a' xineepaab' chi moko xeraj wab'inkil, xejipi chik eerib' ut q'axal 
yib' wi' chik ru leena'leb' chiru leena' leeyuwa'. 

27“Taaye reheb' chixjunil li aatin xinye aawe, a Jeremías, us ta ink'a' te'raj 
aawab'inkil. Jap aawe chi xb'oqb'aleb', us ta ink'a' tate'xsume. 

28Ye reheb' chi jo'ka'in: «A'an a'in li tenamit li ink'a' xraj xpaab'ankil raatin li 
Qaawa' li xYos, chi moko xraj q'use'k. Maak'a' chik li tiikilal ut li yaal rik'ineb'; 
x'oso'k chi junwaakaj»”. 

Rahil ch'oolejil sa' xTaq'ahil Ben-Hinón 

29At Jerusalén, set li rismal laajolom ut kut chi najt. Ayu chi yaab'ak sa' xb'eeneb' 
li t'ojoch aj b'ool. Xb'aan naq li Qaawa' yo xjosq'il rik'ineb' laakomonil; 
xtz'eqtaanaheb' ut xkanab'eb' xjunes chi junajwa. 

30Jo'ka'in kixye li Qaawa': “Eb' laj Judá xe'xb'aanu li ink'a' nawulak chiwu: 
xe'xk'am li xtz'i'b'eetal aj yos sa' linsantil ochoch ut xe'xsach xwankil li na'ajej 
nanimaak wi' link'ab'a'. 

31Sa' xTaq'ahil Ben-Hinón xe'xyiib' li tijob'aal re Tófet, re xyeechi'inkileb' li ralal 
xk'ajol cho'q k'atb'il mayej, li maajun wa inyehom reheb' chi moko xink'oxla 
b'ayaq a'an.  

32Jo'kan naq laa'in ninye chi jo'ka'in: Taawulaq xkutankil naq li na'ajej a'an ink'a' 
chik tixk'ab'a'in Tófet chi moko xTaq'ahil Ben-Hinón, tixk'ab'a'in b'an chik: 
xTaq'ahil li kamsink. Aran Tófet te'muqe'q eb' li kamenaq, xb'aan naq maak'a'aq 
chik na'ajej re muquk. 

33Ut li xtib'eleb' li te'kamq taatiwe'q xb'aaneb' li so'sol jo'wi' eb' li josq' aj xul, ut 
maajun taaxib'enq reheb'. 

34Tinsach li sahil ch'oolejil sa'eb' li tenamit re Judá ut sa'eb' li b'e re Jerusalén; 
ink'a' chik taa'ab'iiq li b'ichank na'uxk sa' xkutankil li sumlaak. Xb'aan naq 
nakirirnak taakanaaq chixjunil li na'ajej”. 

Jr 8 

1“Chiruheb' li kutan a'an -chan li Qaawa'- li xb'aqeleb' li awab'ej re Judá te'isiiq 
sa' li xmuqleb'aaleb';  li xb'aqeleb' li xninqaleb' ru winq,  eb' laj tij,  eb' li propeet 
ut li xb'aqel chixjunileb' li ke'wank Jerusalén te'isiiq 

2ut te'hire'q chiru li saq'e, chiru li po ut chiruheb' chixjunil li xchahimal li choxa li 
ke'xra ut ke'xk'anjela ru, li ke'xtaaqe, li ke'patz'ok wi' ut ke'xloq'oni ru. Ink'a' chik 
te'xoke'q chi moko te'muqmanq; jo'kaqeb' aj chik li k'ot chiru ch'och'.  

3Ut q'axal us li kamk chiru li yu'amej cho'q reheb' chixjunil li te'kole'q re a 
reemaaru aj tenamit a'in, sa'eb' li na'ajej b'arwi' teb'incha'cha'i -chan li Nimajwal 
Yos-. 

Ink'a' neke'raj xjalb'al li xk'a'uxeb' 

4“At Jeremías, aatinaheb' li tenamit sa' ink'ab'a' chi jo'ka'in: «Wi nat'ane'k junaq 
poyanam, nawakliik wi' chik; wi nasachk sa' li xb'e, ma ink'a' tab'i' taasutq'iiq sa' 
li xna'aj? 

5Ut k'a'ut naq li tenamit Jerusalén toj naxjipi rib' ut naxq'etq'eti rib' chi junajwa? 
Jwal kaw xch'ooleb' chirix li b'alaq'il na'leb' ut ink'a' neke'raj sutq'iik chaq wik'in. 

6Xe'wab'i chi us: maajun reheb' nayehok li yaal; maajun naraho'k xch'ool chirix li 
xmaa'usilal ut naxye ta: K'aru xinb'aanu? Chixjunileb' xe'xjal xb'eheb' ut 
neke'xb'aanu li k'aru neke'raj; xe'kaano'k ruheb', kama'eb' chik li kawaay li 
neke'kaano'k ru chi yalok. 

7Li nimla jotz sa' choxa naxnaw li xq'ehil li xsutq'ijik; li mukuy, li wilix ut li xpatux 
ha' neke'xnaw jo'q'e te'elq sa' li xna'ajeb'. Ab'an lintenamit ink'a' naxnaw li 
xchaq'rab' li Qaawa'. 

8Chanru naq nekeye laa'ex: Wank qana'leb' ut qik'in wank li xchaq'rab' li Qaawa'? 
Ma ink'a' tab'i' xe'xjal ru linchaq'rab' eb' laj tz'iib' li junes b'alaq'il aatin neke'xye? 

9Eb' li wankeb' xna'leb' te'kanaaq sa' xutaan; taasachq xna'leb'eb' ut te't'ane'q sa' 
li xtik'ti'eb'. Xe'xtz'eqtaana li raatin li Qaawa': k'a' chik na'ok wi' li xna'leb'eb'? 

10Jo'kan naq jalan chik taa'eechaninq re li rochocheb', li xk'aleb'aaleb' ut li 
rixaqileb'. Chixjunileb', jo' kok' ut ninqi poyanam, junes li k'aru us cho'q reheb' 
neke'xk'oxla; ut eb' li propeet jo'wi' eb' laj tij, ka'ajwi' b'alaq'ik neke'xb'aanu 
chixjunileb'. 

11Yal neke'xkotz b'ayaq li xrahilaleb' lintenamit rik'in xyeeb'al: Wank li 
tuqtuukilal; ab'anan maak'a' li tuqtuukilal. 

12Tento raj xe'xutaanak b'ayaq chi xb'aanunkil li jo'maajo'il na'leb' a'an, ab'an 
maak'a' xxutaaneb' chi moko xe'kaqo'k kach'inaq xb'aan li xb'aanuhomeb'. Jo'kan 
naq te'tichk'oq ut te't'ane'q jo'eb' li junch'ol chik, naq taawulaq xkutankil li 
xrahob'tesinkileb'»”, chan li Qaawa' Yos. 

13“Twaj raj xxokb'al lintenamit jo' na'uxk re li triiw -chan li Qaawa' Yos-; ab'an 
chanchaneb' li xtoonal li uub' ut li iig li ink'a' na'uuchink ut chaqi eb' li xxaq. 
Jo'kan naq tinq'axtesi lintenamit reheb' laj numel b'e”. 

14Ut eb' li tenamit te'xye: “K'a'ut naq xaqxooko xaq arin? Qach'utub'aq qib', 
okaqo sa' li kawub'resinb'il na'ajej ut kamqo aran. Li Qaawa', li qaYos, 
xooxkanab' chi kamk, xooxk'e chi uk'ak ha' nakamsink, xb'aan naq xoomaakob'k 
ut xqaq'etq'eti qib' chiru. 

15Xqoyb'eni wank sa' tuqtuukilal, ut maajun usilal xqataw. Xqayo'oni li kawilal, ut 
a' li xiwak xchalk sa' qab'een. 

16Chalen chaq Dan neke'xeeyank chi chalk li xkawaayeb'; neke'tz'ejnak chi chalk, 
nachiq'lok li ch'och'. Chalkeb' re chi xsachb'al li tenamit jo'wi' chixjunil li xsahil 
eechej; te'xjuk'iheb' li na'ajej ut jo'k'ihaleb' li wankeb' chisa'”. 

17“Tintaqlaheb' chaq eerik'in li k'anti' neke'kamsink, li maak'a' naru wi' 
xtuulanob'resinkileb'; eb' a'an textiiweb' ut texkamsiheb'”, chan li Qaawa' Yos. 

Xrahil xch'ool li propeet xb'aan li xtenamit 

18Q'axal ra sa' inch'ool, ka'aj chik maa ninkamk. 

19Yalaq b'ar na'ab'imank li xyaab'eb' lintenamit: “Ma maa'ani chik li Qaawa' aran 
Sión? Ma maak'a' chik li awab'ej aran?”, chankeb'. Ut li Qaawa' kichaq'ok ut kixye 
rehab': “K'a'ut naq xe'xchiq' injosq'il xb'aaneb' li xjalanil yoseb', li maak'a' 
neke'ok wi' chi moko nawb'ileb' ru”, chan. 

20Xnume'k xq'ehil li q'olok, xraqe'k li saq'ehil, ab'an laa'o toj maji' nokookole'k. 

21Namayok li waanm chirix li xrahilal lintenamit; li xiwak x'eechanink we ut li 
rahil ch'oolej yo chinkamsinkil. 

22Ma maak'a' tawi' junaq b'an aran Galahad? Ma maajun tawi' naru chi b'anok 
aran? K'a'ut naq ink'a' nak'iraak lintenamit? 

Jr 9 

1Kama' taxaq jun yu'amha' linjolom,  ut li xya'al wu kama' taxaq li roq nima' re 
yaab'ak chi q'eq ut chi kutan chirix lintenamit li xe'kamsiik!  

2Ani taxaq xk'ehok junaq wochochnaal sa' li chaqich'och' b'arwi' tinhilanq jo' aj 
numel b'e, re raj tinkanab' lintenamit! Xb'aan naq aj muxuleb' rib' chixjunileb', tik 
jun tuub'eb' chi aj b'alaq'; 

3yo'oon wankeb' chi yehok tik'ti', ut chanchan xq'esnal li simaj li ru'uj raq'eb'. Li 
tik'ti' nanumtaak sa' li tenamit a'in ut li yaal maak'a' na'ok wi'. Moko te'xtaw ta 
chik xna'leb'eb' ut ink'a' neke'xnaw ru li Qaawa'. 

4Li junjunq chixkolaq rib' chiru li ras riitz'in, chi moko chixk'ojob' xch'ool chirix li 
ramiiw, xb'aan naq eb' li ras riitz'ineb' rib' neke'b'alaq'ik ut chixjunileb' li amiiw 
junes q'ab'ank neke'xb'aanu. 

5Neke'xb'alaq'i rib' chirib'ileb' rib' ut maajun nayehok li yaal sa' xyanqeb'; 
k'aynaqeb' chi tik'ti'ik, xe'xpo' xk'a'uxeb' ut ink'a' chik neke'raj xjalb'al 
xna'leb'eb'. 

6Ka'aj chik li b'alaq'ik ut li tik'ti'ik wank sa' xch'ooleb', ink'a' neke'raj xnawb'al ru 
li Qaawa'. 

7Jo'kan naq li Qaawa', li Nimajwal Yos, kixye chi jo'ka'in: “Tinrahob'tesi 
lintenamit re xch'ajob'resinkileb', xb'aan naq k'a' ta chik ru tinb'aanu reheb' re 
te'usaaq? 

8Li ru'uj raq'eb' chanchan li simaj nakamsink, junes b'alaq'il aatin wank chi 
xtz'uumal reheb'. Sa neke'xk'e xsahil xch'ooleb' li ras riitz'in, ab'an sa' li 
xch'ooleb' yookeb' xsik'b'al li xluktesinkileb'. 

9Ma ink'a' tab'i' tink'eheb' chi xtojb'al rix li maak a'an? Ma ink'a' tab'i' tink'ajtesi 
ruheb' li tenamit jo'ka'aneb'? -chan li Qaawa'-. 

10“Chexyaab'aq ut chexq'oqonq chirixeb' li tzuul, b'ichahomaq junaq b'ich re rahil 
ch'oolej chirixeb' li taq'a, xb'aan naq xe'choqleek ut maajun chik nanume'k aran. 
Ink'a' chik neke'me'lok li wakax; eb' li xik'anel xul chiru choxa ut eb' li josq' aj xul 
xe'elelikje'k. 

11“Jun tuub' chi pek tinsutq'isi wi' Jerusalén, cho'q xna'ajeb' laj xojb'; nakirirnak 
tinkanab' chixjunileb' li tenamit sa' xteepal Judá ut maajun chik taakanaaq 
chisa'”. 

12Ani tz'aqal wank xna'leb' chi xtawb'al ru a'in? Ani x'aatinaak xb'aan li Qaawa'? 
Xyehaq anaqwan. K'a'ut naq x'oso'k li qana'aj ut xkanaak jo' li chaqich'och', chi 
maajun chik nanume'k aran? 

13Kichaq'ok li Qaawa' ut kixye: “Xb'aan naq ke'xkanab' xpaab'ankil linChaq'rab' 
ink'ehom reheb'. Ink'a' ke'rab'i xyaab' linkux chi moko ke'xpaab', 

14ke'xb'aanu b'an chik li nawulak chiruheb' jo' chanru xkawilal li xjolomeb', ut 
ke'xloq'oni ru laj Bahal, jo' ke'tzole'k wi' chaq xb'aaneb' li xna' xyuwa'eb'. 

15Jo'kan naq laa'in, li Nimajwal Yos, li xYos laj Israel, ninye chi jo'ka'in: Tink'eheb' 
chi xtzekankil li ch'am aj tzekemq ut tink'eheb' chi uk'ak li ha' nakamsink.  

16Tincha'cha'iheb' sa'atqeb' li tenamit, li ink'a' xnawom ruheb' a'an chi moko 
xnawom ruheb' li xna' xyuwa'eb'; ut tink'eheb' chi kamsiik chi q'esnal ch'iich' toj 
reetal te'sache'q ru chixjunileb'”. 

Rahil ch'oolejil chirix Jerusalén ut Judá 

17Jo'ka'in kixye li Nimajwal Yos: “Ab'ihomaq chi us, taqlahomaq xb'oqb'aleb' li ixq 
li neke'toje'k chi yaab'ak. B'oqomaqeb' li jwal seeb'eb' sa' li k'anjel a'an ut 
chalqeb'!”. 

18Xseeb'aaqeb' rib' chi chalk re te'yaab'aq chiqix, re naq tootz'uyinq ajwi' laa'o ut 
taat'ule'q xya'al li qu chi yaab'ak. 

19Chalen chaq Sión na'ab'iik li rahil ch'oolejil: “Toq'ob' qu, k'ajo' naq yo 
qarahob'tesinkil! Relik chi yaal naq xookanab'aak sa' xutaan: xoo'isiik sa' li 
qatenamit ut li qochoch xkanaak chi po'lem”. 

20Ex ixq, ab'ihomaq li raatin li Qaawa'; k'uulahomaq sa' leech'ool li aatin na'elk 
chi xtz'uumal re. Tzolomaqeb' leeko' rik'in li b'ich a'in re rahil ch'oolejil ut 
tzolomaqeb' ajwi' leeramiiw ixq chi jo'ka'in: 

21“Li kamk x'ok sa'eb' li qab'entaan, xwulak toj sa' li qachaq'alil ru ochoch. 
Xkamsiheb' li kok'al sa'atqeb' li b'e, ut sa'eb' li k'ayiil xe'kamsiik eb' li saaj al. 

22Neke'jilixink eb' li kamenaq chanchaneb' li k'ot chiru ch'och'; neke't'anlok chiru 
ch'och' jo' li pim naq ak xyok'e'k, ut maajun chik naxokok reheb'”. A' li Qaawa' 
xyehok re. 

23Jo'ka'in kixye li Qaawa': “Mixk'e xloq'al xjunes rib' li wank xna'leb' sa' xk'ab'a' 
naq wank xna'leb', chi moko chixnima rib' li wank xwankil, chi moko li b'ihom sa' 
xk'ab'a' li xb'ihomal. 

24Li ani naraj xnimankil rib', xnimaaq rib' rik'in a'in: naq naxnaw wu ut naxtaw 
ru naq laa'in li Qaawa', li nin'uxtaanak u ut ninxaqab' xwankil li tiikil ch'oolej ut li 
yaal sa' ruuchich'och'. Xb'aan naq a'an a'in li nawulak chiwu”, chan li Qaawa'. 

25Xyehom li Qaawa': “Chalk re xkutankil naq tink'ajtesi ruheb' chixjunil li tenamit 
li xk'ulumeb' li sirkunsisyon ka'ajwi' sa' li xjunxaqalileb': 

26eb' laj Ejiipt, eb' laj Judá, eb' laj Edom, eb' laj Amón, eb' laj Mohab ut chixjunileb' 
laj Arabia li neke'xjo li xjolomeb' ut wankeb' sa' li chaqich'och'. Xb'aan naq 
chixjunileb' li tenamit a'in jo'wi' eb' laj Israel toj maak'a' li reetalil li Sumwank sa' 
li xch'ooleb'”. 

Jr 9 

1Kama' taxaq jun yu'amha' linjolom,  ut li xya'al wu kama' taxaq li roq nima' re 
yaab'ak chi q'eq ut chi kutan chirix lintenamit li xe'kamsiik!  

2Ani taxaq xk'ehok junaq wochochnaal sa' li chaqich'och' b'arwi' tinhilanq jo' aj 
numel b'e, re raj tinkanab' lintenamit! Xb'aan naq aj muxuleb' rib' chixjunileb', tik 
jun tuub'eb' chi aj b'alaq'; 

3yo'oon wankeb' chi yehok tik'ti', ut chanchan xq'esnal li simaj li ru'uj raq'eb'. Li 
tik'ti' nanumtaak sa' li tenamit a'in ut li yaal maak'a' na'ok wi'. Moko te'xtaw ta 
chik xna'leb'eb' ut ink'a' neke'xnaw ru li Qaawa'. 

4Li junjunq chixkolaq rib' chiru li ras riitz'in, chi moko chixk'ojob' xch'ool chirix li 
ramiiw, xb'aan naq eb' li ras riitz'ineb' rib' neke'b'alaq'ik ut chixjunileb' li amiiw 
junes q'ab'ank neke'xb'aanu. 

5Neke'xb'alaq'i rib' chirib'ileb' rib' ut maajun nayehok li yaal sa' xyanqeb'; 
k'aynaqeb' chi tik'ti'ik, xe'xpo' xk'a'uxeb' ut ink'a' chik neke'raj xjalb'al 
xna'leb'eb'. 

6Ka'aj chik li b'alaq'ik ut li tik'ti'ik wank sa' xch'ooleb', ink'a' neke'raj xnawb'al ru 
li Qaawa'. 

7Jo'kan naq li Qaawa', li Nimajwal Yos, kixye chi jo'ka'in: “Tinrahob'tesi 
lintenamit re xch'ajob'resinkileb', xb'aan naq k'a' ta chik ru tinb'aanu reheb' re 
te'usaaq? 

8Li ru'uj raq'eb' chanchan li simaj nakamsink, junes b'alaq'il aatin wank chi 
xtz'uumal reheb'. Sa neke'xk'e xsahil xch'ooleb' li ras riitz'in, ab'an sa' li 
xch'ooleb' yookeb' xsik'b'al li xluktesinkileb'. 

9Ma ink'a' tab'i' tink'eheb' chi xtojb'al rix li maak a'an? Ma ink'a' tab'i' tink'ajtesi 
ruheb' li tenamit jo'ka'aneb'? -chan li Qaawa'-. 

10“Chexyaab'aq ut chexq'oqonq chirixeb' li tzuul, b'ichahomaq junaq b'ich re rahil 
ch'oolej chirixeb' li taq'a, xb'aan naq xe'choqleek ut maajun chik nanume'k aran. 
Ink'a' chik neke'me'lok li wakax; eb' li xik'anel xul chiru choxa ut eb' li josq' aj xul 
xe'elelikje'k. 

11“Jun tuub' chi pek tinsutq'isi wi' Jerusalén, cho'q xna'ajeb' laj xojb'; nakirirnak 
tinkanab' chixjunileb' li tenamit sa' xteepal Judá ut maajun chik taakanaaq 
chisa'”. 

12Ani tz'aqal wank xna'leb' chi xtawb'al ru a'in? Ani x'aatinaak xb'aan li Qaawa'? 
Xyehaq anaqwan. K'a'ut naq x'oso'k li qana'aj ut xkanaak jo' li chaqich'och', chi 
maajun chik nanume'k aran? 

13Kichaq'ok li Qaawa' ut kixye: “Xb'aan naq ke'xkanab' xpaab'ankil linChaq'rab' 
ink'ehom reheb'. Ink'a' ke'rab'i xyaab' linkux chi moko ke'xpaab', 

14ke'xb'aanu b'an chik li nawulak chiruheb' jo' chanru xkawilal li xjolomeb', ut 
ke'xloq'oni ru laj Bahal, jo' ke'tzole'k wi' chaq xb'aaneb' li xna' xyuwa'eb'. 

15Jo'kan naq laa'in, li Nimajwal Yos, li xYos laj Israel, ninye chi jo'ka'in: Tink'eheb' 
chi xtzekankil li ch'am aj tzekemq ut tink'eheb' chi uk'ak li ha' nakamsink.  

16Tincha'cha'iheb' sa'atqeb' li tenamit, li ink'a' xnawom ruheb' a'an chi moko 
xnawom ruheb' li xna' xyuwa'eb'; ut tink'eheb' chi kamsiik chi q'esnal ch'iich' toj 
reetal te'sache'q ru chixjunileb'”. 

Rahil ch'oolejil chirix Jerusalén ut Judá 

17Jo'ka'in kixye li Nimajwal Yos: “Ab'ihomaq chi us, taqlahomaq xb'oqb'aleb' li ixq 
li neke'toje'k chi yaab'ak. B'oqomaqeb' li jwal seeb'eb' sa' li k'anjel a'an ut 
chalqeb'!”. 

18Xseeb'aaqeb' rib' chi chalk re te'yaab'aq chiqix, re naq tootz'uyinq ajwi' laa'o ut 
taat'ule'q xya'al li qu chi yaab'ak. 

19Chalen chaq Sión na'ab'iik li rahil ch'oolejil: “Toq'ob' qu, k'ajo' naq yo 
qarahob'tesinkil! Relik chi yaal naq xookanab'aak sa' xutaan: xoo'isiik sa' li 
qatenamit ut li qochoch xkanaak chi po'lem”. 

20Ex ixq, ab'ihomaq li raatin li Qaawa'; k'uulahomaq sa' leech'ool li aatin na'elk 
chi xtz'uumal re. Tzolomaqeb' leeko' rik'in li b'ich a'in re rahil ch'oolejil ut 
tzolomaqeb' ajwi' leeramiiw ixq chi jo'ka'in: 

21“Li kamk x'ok sa'eb' li qab'entaan, xwulak toj sa' li qachaq'alil ru ochoch. 
Xkamsiheb' li kok'al sa'atqeb' li b'e, ut sa'eb' li k'ayiil xe'kamsiik eb' li saaj al. 

22Neke'jilixink eb' li kamenaq chanchaneb' li k'ot chiru ch'och'; neke't'anlok chiru 
ch'och' jo' li pim naq ak xyok'e'k, ut maajun chik naxokok reheb'”. A' li Qaawa' 
xyehok re. 

23Jo'ka'in kixye li Qaawa': “Mixk'e xloq'al xjunes rib' li wank xna'leb' sa' xk'ab'a' 
naq wank xna'leb', chi moko chixnima rib' li wank xwankil, chi moko li b'ihom sa' 
xk'ab'a' li xb'ihomal. 

24Li ani naraj xnimankil rib', xnimaaq rib' rik'in a'in: naq naxnaw wu ut naxtaw 
ru naq laa'in li Qaawa', li nin'uxtaanak u ut ninxaqab' xwankil li tiikil ch'oolej ut li 
yaal sa' ruuchich'och'. Xb'aan naq a'an a'in li nawulak chiwu”, chan li Qaawa'. 

25Xyehom li Qaawa': “Chalk re xkutankil naq tink'ajtesi ruheb' chixjunil li tenamit 
li xk'ulumeb' li sirkunsisyon ka'ajwi' sa' li xjunxaqalileb': 

26eb' laj Ejiipt, eb' laj Judá, eb' laj Edom, eb' laj Amón, eb' laj Mohab ut chixjunileb' 
laj Arabia li neke'xjo li xjolomeb' ut wankeb' sa' li chaqich'och'. Xb'aan naq 
chixjunileb' li tenamit a'in jo'wi' eb' laj Israel toj maak'a' li reetalil li Sumwank sa' 
li xch'ooleb'”. 

Jr 10 

Li jalanil yos ut li yo'yookil Yos 

1Ex ralal xk'ajol laj Israel, ab'ihomaq li ok re chi xyeeb'al eere li Qaawa'. 

2Li Qaawa' naxye chi jo'ka'in: “Meetzol eerib' rik'ineb' li jalanil tenamit chi moko 
chexiwa li k'aru nekeril chiru choxa, jo' neke'xb'aanu eb' li junch'ol chik. 

3Maak'a' na'ok wi' li xpaab'ahomeb' li tenamit a'an. Neke'xyok' jun tololaq li che' 
sa' k'iche' ut jun aj peech' natuqub'ank ru rik'in li xch'iich'; 

4naruutz'u'uji ru rik'in oor ut plaat, naxt'oj chi klawx re naq ink'a' taa'eek'anq sa' 
xna'aj. 

5Chanchaneb' li xxib'enkileb' li xul sa'eb' li awimq, xb'aan naq ink'a' neke'ruuk 
chi aatinak. Tento xpaqonkileb', xb'aan naq ink'a' neke'b'eek. Meexiwaheb', 
xb'aan naq maak'a' k'aru us neke'xb'aanu chi moko k'a' ta ru ink'a' us”. 

6Maajun junaq juntaq'eetat wi', at Qaawa': jwal nim laaloq'al ut k'ajo' xnimal 
laawankil! 

7Ani ink'a' taaxiwanq aawu, at xReyeb' li xninqal ru tenamit? Relik chi yaal naq 
aak'ulub' naq xiwanb'ilaq aawu. Sa' xyanqeb' chixjunileb' li wankeb' xna'leb' ut 
sa' xyanqeb' li awab'ej sa' ruuchich'och' maajun chik wank jo' laa'at, at Qaawa'. 

8Chixjunileb' a'an jwal jipeb' ut memeb' chawu laa'at; junes memil neke'xtzol 
chirixeb' li che'il yos. 

9Neke'xk'am chaq li tenb'il plaat aran Tarsis ut li oor re Ofir; laj tenol plaat ut laj 
pak'onel neke'yiib'ank re ut neke'xtiqib' rik'in kaq ut kaqmoqinkil t'ikr: chixjunil 
a'an yal xk'uub'ahom li xseeb'al li winq. 

10A'ut li Qaawa' a'an li tz'aqal Yos: A'an li yo'yookil Yos ut li Rey wank chi junelik. 
Naq najosq'o'k li Qaawa', nahich'hotk li ruuchich'och'; ut eb' li tenamit ink'a' 
neke'xkuy li xjosq'il li Yos. 

11Jo'ka'in teeye reheb' li tenamit maak'a' xpaab'aaleb', ex ralal xk'ajol laj Israel: 
“Eb' li yos, li ink'a' ke'yiib'ank re li choxach'och', te'oso'q junsut junrub'el choxa”, 
cha'qex. 

12Li Qaawa' kixk'uub' li ruuchich'och' rik'in li xwankil; kixk'ojob' sa' xna'aj li 
choxach'och' rik'in xseeb'al li xk'a'uxl, ut rik'in li xnimal xnawom kixhel ru li 
choxa. 

13Rik'in xyaab' li xkux neke'ch'utlaak li ha' sa' choxa, ut naxwaklesi eb' li choql toj 
sa' xmaril li ruuchich'och'. A'an nak'ehok chi repok li kaaq naq yo li hab', ut 
narisiheb' chaq li iq' b'arwi' k'uulanb'ileb' xb'aan. 

14Chixjunileb' li poyanam jwal jipeb' ut maak'a' neke'xnaw; eb' laj tenol ch'iich' 
neke'kanaak sa' xutaan xb'aaneb' li xyoseb', xb'aan naq eb' li jalam u li 
neke'xyiib', a'an yal tik'ti' ut maak'a' xyu'ameb'. 

15Maak'a' xyaalal ut xk'ulub'eb' li tz'eqtaanaak; te'oso'q sa' xkutankil li raqb'a 
aatin. 



1364 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

16A'ut li xYos laj Jakob moko jo'kan ta: A'an kiyiib'ank re li choxach'och' ut kixsik' 
ru laj Israel cho'q reechanihom: “Li Nimajwal Yos” a'an li xk'ab'a'. 

Te'cha'cha'iiq eb' li ketomq 

17Ex aj Jerusalén, xokomaq li k'a'aq ru eere ut elenqex, xb'aan naq sutsuukex 
xb'aaneb' li xik' neke'ilok eere. 

18Jo'ka'in naxye li Qaawa': “Anaqwan twaanilasiheb' chi najt li wankeb' sa' li 
na'ajej a'in; relik chi yaal naq tinrahob'tesiheb' re rilb'al ma tine'xtaw wi' chik”. 

19Jwal toq'ob' wu, q'axal ra wankin ut maak'a' xb'anol linrahilal. Sa' inch'ool 
laa'in naq ink'a' nim linrahilal ut moko ch'a'aj ta xkuyb'al li xmay. 

20Juk'b'ileb' chik linmuheb'aal anaqwan ut chixjunileb' li xk'aamal xet'upe'k. Eb' 
li walal ink'ajol xine'xkanab' injunes ut maajun chik xkanaak. Maajun chik 
taawaklesinq re linmuheb'aal ut maa'ani chik taaheloq re li xt'ikrul. 

21Eb' laj k'aak'alehom re li tenamit a'in xe'jipo'k ut ink'a' xe'xsik' li Qaawa'. Jo'kan 
naq ink'a' us neke'elk sa' xk'anjeleb' ut chixjunileb' li ketomq xe'cha'cha'iik yalaq 
b'ar. 

22Ab'ihomaq li esil a'in ut k'ehomaq reetal. chalk re jun nimla choqink, tz'aapixik 
rab'inkil; chalk chaq re sa' xjayal releb'l iq'. Chixjunileb' li tenamit sa' xteepal 
Judá te'sache'q ru ut te'kanaaq chi po'lem, cho'q xna'ajeb' laj xojb'. 

23At Qaawa', ninnaw naq li winq moko a'an ta yaal re sa' xb'een li xyu'am, chi 
moko sa' ruq' wank li xb'eenik. 

24Choohaaq'us, at Qaawa', jo' chanru li xtiikilal laach'ool ut ink'a' xb'aan 
laajosq'il: mare anchal toohaasach chi junwaakaj. 

25Isi laajosq'il sa' xb'eeneb' li tenamit li ink'a' neke'nawok aawu, jo' ajwi' sa' 
xb'eeneb' li poyanam li ink'a' neke'tijok chawu. Xb'aan naq xe'xsach ruheb' li 
ralal xk'ajol laj Jakob toj reetal xe'oso'k chi junajwa, ut nakirirnak aj chik li 
xna'ajeb' xe'xkanab'. 

Jr 11 

Xsachb'al xwankil li Sumwank 

1Laa'in, laj Jeremías, kinraatina li Qaawa' ut kixye we chi jo'ka'in: 

2“Ab'i k'aru naxye li Sumwank a'in ut ye reheb' laj Judá jo'wi' reheb' laj Jerusalén. 

3Taaye reheb' sa' ink'ab'a' laa'in li Qaawa', li xYos laj Israel, naq majewanb'ilaq li 
ani ink'a' tixpaab' li raatinul li Sumwank a'in. 

4A'an a'in li Sumwank li kink'ojob' rik'ineb' leena' leeyuwa' naq ke'wisi chaq 
Ejiipt, sa' li tenamit ke'wank wi' chaq kama' wi' wank sa' xam re ha'lesink ch'iich'. 

Kinye reheb': Paab'omaq li waatin ut b'aanuhomaq chixjunil li ninye eere; chi 
jo'kan laa'exaq lintenamit ut laa'inaq leeYos. 

5Wi tex'ab'inq chiwu, laa'in tinb'aanu li kinye sa' jurament reheb' leena' leeyuwa' 
ut texink'e chi wank sa' xq'emal li ch'och', jo' wankex wi' anaqwan”. Ut laa'in 
kinsume: “Jo'kan taxaq, at Qaawa'”, chankin. 

6Toja' naq li Qaawa' kixye we: “Puktesi li esil a'in sa'eb' li tenamit sa' xteepal Judá 
ut sa'eb' li b'e re Jerusalén. Ye reheb' li poyanam: «Ab'ihomaq k'aru naxye li 
Sumwank a'in ut paab'omaq. 

7Naq ke'wisi chaq Ejiipt eb' leena' leeyuwa', kinye reheb' naq tine'xpaab', ut 
chalen toj anaqwan junelik yookin cheq'usb'al: Ab'ihomaq xyaab' linkux, chankin. 

8Ab'anan ink'a' ke'ab'ink chiwu chi moko kine'xpaab', ke'xq'etq'eti b'an chik rib' 
chiwu ut ke'ok chi xb'aanunkil li naraj li xjip aj ch'ooleb'. Ink'a' ke'xpaab' li k'aru 
kinchaq'rab'iheb' wi'; jo'kan naq kinrahob'tesiheb' jo' yeeb'il sa' li Sumwank»”. 

9Li Qaawa' kixye wi' chik we: “Eb' laj Judá ut eb' laj Jerusalén xe'xk'amchi'i rib' 
chintz'eqtaanankil. 

10Xe'ok chi xb'aanunkil li maa'usilal jo' ke'xb'aanu chaq eb' li xna' xyuwa'eb', li 
ink'a' ke'ab'ink chiwu ut koheb' chirixeb' li jalanil yos re k'anjelak chiruheb'. Eb' 
li ralal xk'ajoleb' laj Israel ut eb' laj Judá ke'xmux xwankil li Sumwank kink'ojob' 
rik'ineb' li xxe'toonil yuwa'eb'. 

11Jo'kan naq tintaqla chaq jun nimla rahilal sa' xb'eeneb' ut ink'a' te'xkol rib' 
chiru. Us ta japjo'qeb' re chi xpatz'b'al xtenq'ankileb' chiwu, ink'a' tin'ab'inq 
chiruheb'. 

12Toja' naq eb' laj Judá ut eb' laj Jerusalén te'xik chi xpatz'b'al xtenq'ankileb' 
reheb' li jalanil yos li neke'k'ate'k k'ajpom chiruheb', ab'anan eb' li yos a'an ink'a' 
te'ruhanq chi xkolb'aleb' sa' xkutankil li nimla rahilal. 

13K'ajo' xyoseb' laj Judá jo' xk'ihaleb' li xtenamit; ut li xk'ihal li x'artaleb' laj 
Jerusalén re k'atok k'ajpom chiruheb' laj Bahal, kama' li xk'ihaleb' li b'e wank 
aran. 

14Ut laa'at, a Jeremías, mattijok chirixeb' li tenamit a'in. Mattz'aamank chi moko 
chat-elajink chirixeb', xb'aan naq moko te'wab'i ta naq te'xpatz' xtenq'ankileb' sa' 
xkutankil li nimla rahilal. 

15“K'aru naxsik' sa' li wochoch li xsum waanm, naq naab'al li maa'usilal ak 
xb'aanu? Ma tatkole'q chiru li rahilal naq nakak'oxla rik'in xmayejankil li tib' ut li 
xxeeb'? Ma taak'ojlaaq laach'ool rik'in a'an, a Israel?”. 

16“Xchaq'alil ru oliiw li q'axal ch'ina'us na'uuchink”: jo'kan laak'ab'a' xk'ehom li 
Qaawa'. Ab'an anaqwan li Yos xloch xxamlel laaxaq ut k'ajo' naq yookeb' chi k'atk 
laawuq' rik'in k'iila japok e. 

17Li Nimajwal Yos, li ki'awok aawe, kixteneb' jun nimla rahilal sa' aab'een, xb'aan 
li xmaa'usilaleb' laj Israel ut eb' laj Judá: ke'xchiq' xjosq'il xb'aan naq ke'mayejak 
k'ajpom chiruheb' laj Bahal. 

Ke'raj xkamsinkil laj Jeremías aran Anatot 

18Li Qaawa' kik'ehok chinnaw naq eb' li xik' neke'ilok we yookeb' chaq chi 
xk'uub'ankil inkamsinkil. Laa'at, at Qaawa', kattehok xsa'eb' li wu, re naq tink'e 
reetal a'an. 

19Ut laa'in wankin chaq jo' jun karneer li nak'ame'k sa' li kamsib'aal, chi ink'a' 
ninnaw naq yookeb' chi xk'uub'ankil linkamik: “Qayok'aq li che' naq kaw chi us; 
qisihaq sa' xyanqeb' li wankeb' xyu'am re naq ink'a' chik taapatz'manq li 
xk'ab'a'”, chankeb'. 

20A'ut laa'at, at Qaawa', at Nimajwal Yos, q'axal tiik laach'ool chi raqok aatin; 
nakatz'il rix li xch'ool ut li xk'a'uxl li winq. K'ut chiwu li rahilal taataqla chaq sa' 
xb'eeneb' a'an, xb'aan naq sa' laawuq' xinq'axtesi linyu'am. 

21Jo'ka'in li Nimajwal Yos kiraqok aatin chirixeb' laj Anatot li ke'raj inkamsinkil 
rik'in xyeeb'al: “Mat-aatinak sa' xk'ab'a' li Qaawa', re naq ink'a' tatqakamsi”, 
chankeb'. 

22Jo'kan naq li Nimajwal Yos kixye reheb' chi jo'ka'in: “Laa'in tinraqoq aatin sa' 
eeb'een: eb' li saaj winq te'kamq sa' li yalok ut eb' leeralal eek'ajol te'kamq 
xb'aan li we'ej. 

23Maajun chik reheb' a'an taakanaaq chi yo'yo, xb'aan naq chalk re xkutankil naq 
laa'in tintaqla li nimla rahilal sa' xb'eeneb' laj Anatot, sa' xq'ehil li raqb'a aatin”, 
chan li Qaawa'. 

Jr 12 

Q'axal sa wankeb' li ink'a' useb' xna'leb' 

1At Qaawa', naq ninwech'ok aawik'in, laa'at junelik tiik aach'ool; ab'anan nawaj 
xpatz'b'al aawe li na'leb' a'in: K'a'ut naq jwal us neke'elk li ink'a' useb' xch'ool ut 
sa wankeb' li neke'b'alaq'ink? 

2Laa'at xat-awok reheb' jo'eb' li che', ut eb' a'an neke'xchap xxe' ut neke'uuchink. 
Laak'ab'a' junelik wank chi xtz'uumal reheb', ab'an li xch'ooleb' najt wank 
aawik'in. 

3At Qaawa', laa'at nakanaw wu; xinaawil ut xak'e reetal naq linch'ool wank 
aawik'in. K'ameb' sa' li kamsib'aal jo' naq nak'ame'k li karneer, ut k'e reetalileb' 
cho'q re xkutankil li kamsink. 

4Jo' najtil chik taawanq li ch'och' chi ra sa' xch'ool ut chaqi aj chik li pim sa'eb' li 
tzuultaq'a? Xb'aan li xmaa'usilaleb' li poyanam xe'osoje'k eb' li ketomq ut eb' li 

xik'anel xul. Xb'aan naq neke'xye: “Li Qaawa' ink'a' naxnaw li naqab'aanu”, 
chankeb'. 

Li xsumehom li Yos 

5“Wi nakatlub'k chi aanilak chirixeb' li neke'xik chi roqeb' -chan li Qaawa'-, 
chanru taawaj xyalb'al aawu rik'ineb' li neke'xik chirixeb' li kawaay? Wi ch'i'ch'i' 
wankat sa' jun li na'ajej maak'a' wi' ch'a'ajkilal, k'aru taab'aanu naq wanqat sa' 
xk'iche'il Jordán? 

6A'aneb' ajwi' laawas aawiitz'in, eb' laawech'alal xe'b'alaq'ink aawe ut 
nakate'xhob' chirix aajolom. Maak'ojob' aach'ool chirixeb' naq nakate'raatina 
rik'in ch'ina'usil aatin. 

Li Qaawa' ra xch'ool chirix li xtenamit 

7“Xinkanab' li rochochil laj Israel ut xintz'eqtaana li weechanihom. Xinq'axtesi li 
jwal raaro inb'aan sa' ruq'eb' li xik' neke'ilok re. 

8Xb'aan naq lintenamit li jwal ninra xik' xinril jo' jun li kaqkoj sa' li k'iche'. Xe'xjap 
reheb' sa' inb'een; jo'kan naq xeb'intz'eqtaana. 

9Lintenamit kama' chik li xik'anel xul ch'ina'us rilb'al, ut chixjunileb' li k'uch 
neke'rupupnak sa' xb'een. Kimqex, chejunilex li k'iche'il xul; ch'utub'omaq eerib' 
chi xt'upinkil! 

10Naab'aleb' laj k'aak'alenel ketomq xe'xsach li wawimq ut xe'xteni ru li 
weechanihom; joxk' aj chik xe'xkanab' linna'aj li jwal raaro inb'aan, chanchan 
chik li chaqich'och'. 

11Nayamnak ut nakirnak xe'xkanab' chi q'axal toq'ob'aal ru; po'lem xkanaak 
chixjunil, ab'an maajun naraho'k b'ayaq xch'ool chirix. 

12Sa' xb'eeneb' chixjunil li t'ojoch aj tzuul xe'chalje'k chaq eb' laj elq' xb'aan naq 
laa'in, li Qaawa', wank jun inq'esnal ch'iich' li tinsach wi' chixjunil li na'ajej toj sa' 
xmaril, ut maajun taakole'q. 

13Xe'awok triiw, ut k'ix chik xe'xxok; maak'a' rajb'al naq xe'k'anjelak chi kaw. 
Te'xutaanaq chi xxokb'al li kach'in ajwi' xb'aan naq k'ajo' li xxamlel linjosq'il”. 

Xyeechi'om li Qaawa' reheb' li tenamit li nach' wankeb' rik'in laj Israel 

14Jo'ka'in kixye li Qaawa': “Chixjunileb' li rechkab'al laj Israel ink'a' useb' xna'leb'. 
A'aneb' li xe'sachok re li na'ajej ink'ehom re li tenamit Israel; jo'kan naq laa'in 
twisiheb' sa' li xna'ajeb', ut twisiheb' chaq laj Judá sa' xyanqeb'. 

15Ab'anan naq akaq xinsacheb' ru, tinsutq'iiq chaq ut tintoq'ob'a ruheb', ut 
tink'ameb' chaq wi' chik sa' li xna'ajeb' ut sa' li xtenamiteb'. 

16Relik chi yaal naq a'aneb' xe'tzolok re lintenamit chi yehok jurament sa' 
xk'ab'a' laj Bahal, ab'an anaqwan naru te'wanq sa' xyanqeb' lintenamit wi relik 



1368 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

chi yaal naq neke'xtzol li xpaab'aaleb' laj Israel ut neke'yehok jurament sa' 
ink'ab'a', sa' xk'ab'a' li yo'yookil Yos. 

17A'ut li tenamit li ink'a' taapaab'anq chiwu, laa'in twisiheb' sa' li xna'ajeb' ut 
tink'eheb' chi sache'k chi junwaakaj”, chan li Qaawa'. 

Jr 13 

Li k'aamalsa' muqb'il sa' li nima' 

1Li Qaawa' kixye we chi jo'ka'in: “Ayu, loq' chaq junaq aak'aamalsa' liino ut b'ak' 
chasa', ab'an maat'aqresi sa' ha'”, chan. 

2Laa'in kinloq' li k'aamalsa', jo' kixye we li Qaawa', ut kinb'ak' chinsa'. 

3Toja' naq li Qaawa' kixye wi' chik we sa' xka'sutil: 

4“K'am li k'aamalsa' xaloq' ut xab'ak' chasa', ayu sa' li nima' Éwfrates ut muq 
chaq sa' xloot' junaq pek”, chan. 

5Kohin laa'in sa' li nima' Éwfrates ut koxinmuq li k'aamalsa' jo' kixye we li 
Qaawa'. 

6Chirix chik k'iila kutan, li Qaawa' kixye we: “Ayu sa' li nima' Éwfrates ut xok 
chaq li k'aamalsa' li kinye aawe naq toxaamuq chaq sa' li ha'”. 

7Kohin sa' li nima', kinsik' li k'aamalsa' b'arwi' kinmuq, ab'an q'aajenaq chik ut 
maak'a' chik na'ok wi'. 

8Toja' naq li Qaawa' ki'aatinak wi' chik wik'in 

9ut kixye we: “Jo'kan ajwi' naq tinsach li xwankil laj Judá ut li xq'etq'etil laj 
Jerusalén. 

10Li reemaaru aj tenamit a'in li ink'a' neke'raj xpaab'ankil li waatin, neke'b'eek jo' 
naraj li xjip aj ch'ooleb' ut xkoho xch'ooleb' chirixeb' li jalanil yos re xk'anjelankil 
ut xloq'oninkil ruheb', toxe'kanaaq jo' li k'aamalsa' a'in li maak'a' chik na'ok wi'. 

11Jo' naq nab'ak'mank li k'aamalsa' chi sa'ej, jo'ka'an naq xwaj xb'ak'b'al wik'in 
chixjunileb' li tenamit Israel ut Judá, rik'in xk'oxlankil naq a'aneb' raj intenamit, li 
xnimal ink'ab'a', linloq'al ut linwankilal. A'ut eb' a'an ink'a' xe'raj wab'inkil. 

Jaljookil ru aatin chirix li jorol kuk 

12“Ye ajwi' li jaljookil ru aatin a'in reheb': «Jo'ka'in xye li Qaawa', li xYos laj Israel: 
Chixjunileb' li kuk neke'nujob'resiik chi b'iin». Ut eb' laj Israel tate'xsume chi 
jo'ka'in: «Ma ink'a' tab'i' naqanaw naq chixjunil li kuk nanujob'resiik chi b'iin?», 
cha'qeb'. 

13Toja' naq taaye reheb': «Jo'ka'in xye li Qaawa': Ok we chi xb'ut'b'aleb' chi b'iin 
chixjunileb' li wankeb' sa' li tenamit a'in; eb' li awab'ej li neke'k'ojlaak sa' 
xk'ojarib'aal laj David, eb' laj tij, eb' li propeet ut chixjunileb' laj Jerusalén. 

14Chirix chik a'an tink'eheb' chi xteninkileb' rib' chirib'ileb' rib': li na'b'ej 
yuwa'b'ej rik'in li alal k'ajolb'ej, jo' naq najore'k junaq kuk. Ink'a' tintoq'ob'a 
ruheb', chi moko tinkuy xmaakeb' malaj twil xtoq'ob'aal ruheb' naq teb'insach»”, 
chan li Qaawa'. 

Xyeeb'al resil chi rub'elaj li k'aru taak'ulmanq 

15Ab'ihomaq ut k'ehomaq reetal, meeq'etq'eti chik eerib', xb'aan naq li Qaawa' yo 
chi aatinak. 

16Loq'onihomaq ru li Qaawa' leeYos, naq toj maji' naq'oqyino'k ut nekextichk'oq 
sa'eb' li aak'ab'il tzuul. Laa'ex nekeroyb'eni li kutan saqenk, ab'an li Qaawa' tixjal 
ru cho'q aak'ab' ut cho'q q'oqyinkil choql. 

17Wi ink'a' nekexpaab'ank chiru, laa'in tinyaab'aq injunes xb'aan leeq'etq'etil; 
taayot'e'q linch'ool ut xiikil li xya'al wu tinhoy, xb'aan naq li xtenamit li Qaawa' 
xe'isiik sa' li xna'ajeb'. 

18“Ye re li awab'ej ut re li xna': «Kub'sihomaq leewankil ut chunlanqex sa' ch'och', 
xb'aan naq maak'a' chik leekoroon li na'uutz'u'ujink re leejolom». 

19Eb' li tenamit sa' xteepal Nejeb sutsuukeb' xb'aaneb' li xik' neke'ilok reheb', ut 
maajun chik naru chi nume'k aran. Chixjunileb' laj Judá xe'chape'k ut xe'k'ame'k 
chi preexil sa' najtil tenamit. 

20“At Jerusalén, taqsi laawilob'aal ut k'e reetal naq sa' xjayal releb'l iq' yookeb' 
chaq chi chalk eb' li xik' neke'ilok aawe. B'ar xkoheb' li jun ch'uut chi karneer li 
xk'eemank chawil? B'ar wankeb' anaqwan eb' laachaq'alil ru karneer? 

21K'aru taaye naq tatink'e chi awab'ejiik xb'aaneb' li xak'uleb' aawik'in cho'q 
aawamiiw? Q'axal ra taak'ul xb'aaneb' jo' junaq ixq ok re chi alank. 

22Ut wi taaye sa' laach'ool: «K'a'ut naq nink'ul chi jo'ka'in?», chanawaq naq 
xb'aan laak'iila maa'usilal yookat chi xk'ulb'al a'an; jo'kan naq xe'risi laawaq' 
chawix ut xate'xmux. 

23Ma naru nasaqo'k xtib'el laj q'eq? Ma naru naxsach li xtzipixil rix li hix? Jo'kan 
ajwi' laa'ex ink'a' texruuq xb'aanunkil li usilal xb'aan naq k'aynaqex chi 
xb'aanunkil li maa'usilal. 

24Jo'kan utan texincha'cha'i jo' li k'im naq nak'ame'k xb'aan li iq' nachalk sa' li 
chaqich'och'. 

25A'an laak'ulub', a Israel, a'an laaq'ajkamunkil li tink'e aawe -chan li Qaawa' Yos-
. Xb'aan naq xinaatz'eq chirix aach'ool ut xkohat chirixeb' li yos li maak'a' neke'ok 
wi'. 

26Laa'in ajwi' tatinkanab' chi yak'yo re naq taak'utunq laaxutaan. 

27Xwil chixjunil laamaa'usilal ut li xutaanalil yumb'eetak xab'aanu, xink'e reetal li 
xsahil aach'ool chi maakob'k; xwileb' laatz'i'b'eetalil yos sa' xb'eeneb' li 
tzuultaq'a. Toq'ob' aawu, a Jerusalén! Rahilal taachalq sa' aab'een, xb'aan naq 
ink'a' nakawaj xch'ajob'resinkil aawib'. Jo' najtil chik tatkanaaq chi jo'kan?”. 

Jr 14 

Li xnimal chaqi'eel ut we'ej 

1Li Qaawa' ki'aatinak rik'in laj Jeremías xb'aan xmajelal li ha', ut kixye re: 

2“Judá yo chi yaab'ak xb'aan xrahil xch'ool; yookeb' li kamk eb' li xtenamit ut 
neke't'anaxink li poyanam chiru ch'och'. Japjo re Jerusalén xb'aan li rahilal. 

3Eb' li ninqeb' xwankil neke'xtaqla li xmooseb' chi sik'ok ha'; eb' a'in neke'xik 
wankeb' wi' li kumb', ut maak'a' li ha'. Neke'sutq'iik chaq chi maak'a' xsa' li 
xkukeb'; sachsookeb' xch'ool ut tz'aptz'ookeb' li xjolomeb' sa' t'ikr xb'aan 
xxutaaneb'. 

4X'atz'je'k li ch'och' xb'aan naq maak'a' li hab'; jo'kan naq xe'wiib'ank xch'ool eb' 
laj k'alom ut xe'xtz'ap li xjolomeb'. 

5Ut eb' li kej, naq neke'alank, neke'xkanab' li ral xjuneseb' sa' k'iche', xb'aan naq 
maak'a' chik li pim re te'xwa'. 

6Eb' li k'iche'il b'uur neke'xxaqab' rib' sa' xb'eeneb' li t'ojoch aj b'ool, neke'xjiq' li 
iq' jo'keb' laj xojb', moymoy aj chik xsa' li ruheb' xb'aan naq maak'a' chik li 
raxpim”. 

7At Qaawa', us ta li xk'ihal li qamaak nokooxjit chawu, tenq'aho sa' xk'ab'a' 
xnimal laarahom. Relik chi yaal naq naab'al wa xqaq'etq'eti qib' ut xoomaakob'k 
chawu. 

8Laa'at li xyo'oon laj Israel, laa'at laj kolol qe sa' li rahilwank: k'a'ut naq 
nakab'aanu aawib' chi jalan laatenamit sa' li na'ajej a'in? Chanchanat laj numel 
b'e li nakanaak yal jun q'oqyink ajwi'. 

9K'a'ut naq kama'at li winq sachenaq xna'leb'? Jo'kat junaq aj puub' li ink'a' 
naruhank chi tenq'ank. Ab'anan laa'at wankat sa' qayanq, at Qaawa', ut laa'o 
laatenamit q'axtesinb'il aawe: moohaakanab' qajunes anaqwan! 

10Jo'ka'in kixye li Qaawa' chirix li tenamit Israel: “Li tenamit a'in q'axal nawulak 
chiru xb'eeninkil rib' yalaq b'ar; ink'a' neke'hilank junpaataq. Jo'kan naq moko sa 
ta sa' inch'ool chirixeb'. Anaqwan ok we chi xjultikankil li xmaakeb' ut tink'eheb' 
chi xtojb'al rix a'an”. 

11Li Qaawa' kixye we: “Mattijok chiwu chirix li tenamit a'in. 

12Us ta te'ayuuniq, ink'a' twab'i li xyaab' xkuxeb'. Us ta te'xq'axtesi we naab'al li 
k'atb'il mayej ut li xyeechi'omeb', ink'a' tink'ul chi sa sa' inch'ool, tinsach b'an ru 
li tenamit a'in rik'in q'esnal ch'iich', rik'in we'ej ut raxkamk”. 

13Ut laa'in kinye: “At Qaawa' Yos, k'e reetal naq eb' li propeet yookeb' chi xyeeb'al 
reheb' li tenamit: «Ink'a' teeril yalok chi moko we'ej, tink'e b'an tuqtuukil usilal 
chi junajwa sa' li tenamit a'in», chankeb'”. 

14Toja' naq li Qaawa' kixye we: “B'alaq'ik yookeb' li propeet a'an sa' ink'ab'a'. 
Laa'in ink'a' xintaqlaheb' a'an, ink'a' xinchaq'rab'iheb' chi moko xin'aatinak 
rik'ineb'. Tik'ti' li neke'xye, b'alaq'il moy u, yal xk'a'uxeb' winq li maak'a' aj e: 
a'an a'in li neke'xye resil eere eb' li propeet a'an. 

15Jo'kan naq laa'in, li Qaawa', ninye chi jo'ka'in chirixeb' li propeet a'an li 
neke'aatinak sa' ink'ab'a' us ta ink'a' xintaqlaheb', ut neke'xye naq ink'a' taawanq 
li raaxiik' chi moko li we'ej sa' li tenamit a'in: Eb' li propeet a'an te'kamq xb'aan li 
raaxiik' ut li we'ej. 

16Ut eb' li tenamit a'an te'kanaaq chi t'ant'o sa'atqeb' li b'e re Jerusalén: te'kamq 
xb'aan li raaxiik' ut li we'ej, chi maajun taamuquq reheb', rochb'eeneb' li rixaqil 
ut eb' li ralal xk'ajoleb'. A' ajwi' li xmaa'usilaleb' tinq'aplusi sa' xb'eeneb'. 

17Ye reheb' li tenamit li aatin a'in: «Chi q'eq ut chi kutan ink'a' ninkanab' li 
yaab'ak xb'aan li nimla rahilal yo xk'ulb'al lintenamit, k'ajo' xnimal li xtiq'ilal! 

18Wi ninxik sa' li k'aleb'aal, nintaweb' li xe'kamsiik chi q'esnal ch'iich'; wi nin'ok 
sa' li tenamit, nawileb' li poyanam li kamkeb' re xb'aan li we'ej. Ut eb' li propeet 
jo'wi' eb' laj tij neke'chalk neke'xik sa' li tenamit chi sachsookeb' xch'ool»”. 

19At Qaawa', ma xatz'eqtaana laj Judá chi junajwa? Ma xattitz'k chi rilb'al li 
tenamit Sión? K'a'ut naq xoohaatiq' chi ink'a' chik took'iraaq? Xqoyb'eni wank sa' 
tuqtuukilal, ut maak'a' junaq usilal xqataw. Xqayo'oni li kawilal, ut a' li xiwak 
xchalk sa' qab'een. 

20At Qaawa', naqaxooto li qamaa'usilal jo'wi' li xmaakeb' li qaxe' qatoon, xb'aan 
naq xoomaakob'k chawu. 

21Moohaatz'eqtaana sa' xk'ab'a' laarahom, chi moko chatz'eq chirix laach'ool 
laaloq'laj k'ojarib'aal. Jultikaq aawe laaSumwank qik'in ut maasach xwankil a'an. 

22Ma wank tab'i' junaq xyoseb' li najtil tenamit li nataqlank chaq li hab'? Ma 
nachalk tab'i' li musmus hab' sa' choxa yal xjunes rib'? Ink'a', at Qaawa', at qaYos! 
Laa'at nakattaqlank chaq re, laa'at nakatb'aanunk re chixjunil a'an. Jo'kan naq 
aawik'in nokoo'oyb'enink chi junelik. 

Jr 15 

1Li Qaawa' kixye we: “Us ta tole'xxaqab' rib' chiwu laj Moisés ut laj Samuel chi 
tz'aamank chirix li tenamit a'in, laa'in ink'a' twuxtaana ruheb'. Ye reheb' naq 
elqeb' chiwu ut xikaqeb' chi najt. 

2Ut wi te'xpatz' aawe: «B'ar tooxik?», taaye reheb': «Li Qaawa' xye chi jo'ka'in: Li 
teneb'anb'ileb' kamk sa' xb'eeneb' xb'aan li yajel, li yajel taakamsinq reheb'; li 
teneb'anb'ileb' kamk sa' xb'eeneb' xb'aan li yalok, sa' li yalok te'kamq; eb' li tento 
te'kamq xb'aan li we'ej, a' li we'ej taakamsinq reheb'; eb' li tento te'isiiq sa' li 
xna'ajeb', te'k'ame'q sa' jalanil tenamit». 

3“Laa'in tintaqla chaq kaahib' paay chi rahilal sa' xb'eeneb': wan te'kamq sa' li 
yalok, wan te't'upiiq xb'aaneb' li tz'i', wan te'lowe'q ut te'sache'q xb'aaneb' li 
josq' aj xul ut eb' li so'sol -chan li Qaawa'-. 

4Tink'eheb' chi xiwak chixjunileb' li tenamit sa' ruuchich'och' xb'aan li maak 
kixb'aanu aran Jerusalén laj Manasés, ralal laj Esekías, awab'ej re Judá. 

Taachalq jun xnimal rahilal xb'aan li yalok 

5“Ani tawi' taa'iloq xtoq'ob'aal aawu, a Jerusalén? Ani tawi' taaraho'q xch'ool 
chawix malaj ani taaxaqliiq chi xk'eeb'al xsahil laach'ool? 

6Laa'at xattz'eqtaanank we ut xkohat -chan li Qaawa'-. Jo'kan naq laa'in xintitz'k 
chi xkuyb'al laamaak: xintaqsi li wuq' sa' aab'een charahob'tesinkil ut xinsach 
aawu. 

7Xinchiileheb' laawalal aak'ajol rik'in li rahilal naq xwisiheb' sa' li xna'ajeb'; 
maajun chik li ralal xk'ajol lintenamit xinkanab' sa' li xmuheb'aal: xinsacheb' ru 
xb'aan naq ink'a' xe'xkanab' li ink'a' usil b'e. 

8K'ajo'eb' li xmalka'an sa' xyanqeb', q'axal naab'aleb' chik chiru li samahib' chire 
li palaw. Chiru li kutan xe'chalk eb' laj sachonel re xkamsinkileb' li xna'eb' li saaj 
al. T'anaamil sa' xb'eeneb' li xiwak ut li rahilal. 

9Q'axal ra xk'ul li na'b'ej li wank wuqub' li ralal, k'ajo' naq xmayok li xch'ool! 
Xkanaak sa' xutaanal ut xsache'k li xwankil; xq'oqyino'k ru li saq'e naq toj kutan. 
Ut eb' li te'kole'q sa' xyanqeb', laa'in tinq'axtesiheb' chi kamk chiruheb' li xik' 
neke'ilok reheb'”, chan li Qaawa' Yos. 

Li propeet namayok xch'ool ut nataqlaak wi' chik xb'aan li Qaawa' 

10Q'axal ra wankin, at inna'. Jwal us raj naq ink'a' kinyo'laak, xb'aan naq sa' 
lintenamit chixjunileb' neke'wech'ok wik'in ut xik' nikine'ril. Maajun wan wi' 
ink'as chi moko ink'ehom to' tumin, ab'anan chixjunileb' neke'majewank we. 

11At Qaawa', ye we wi ink'a' us xink'anjelak chawu, wi ink'a' xintijok chirixeb' li 
xik' neke'ilok we, naq yookeb' chaq chi k'uluk rahilal ut rahil ch'oolej. 

12“Ma natoqe'k tab'i' li q'unilch'iich' li yuub'il rik'in q'anch'iich', li nachalk sa' 
xjayal releb'l iq'? 

13At Israel, xb'aan chixjunil li xatmaakob'k wi' sa' laana'aj laa'in tinq'axtesi 
laab'ihomal ut laasahil eechej reheb' li xik' neke'ilok aawe, re naq te'xk'am chi 
maatan. 

14Tatinkanab' cho'q xmuneb' li xik' neke'ilok aawe sa' jun tenamit li ink'a' 
aanawom ru, xb'aan naq k'ajo' injosq'il xchalk sa' aab'een, chanchan junaq xam li 
tixsach aawu chi junwaakaj”, chan li Qaawa'. 

15At Qaawa', laa'at nakanaw chixjunil; jultikaqin aawe ut kim chintenq'ankil. 
Maakuy chik xmaakeb' li yookeb' xsik'b'al inkamsinkil: mare anchal tinkamq 
laa'in. Jultikaq aawe naq sa' aak'ab'a' ninkuy li majewaak. 

16Naq xak'e we laawaatin, xink'uleb' chi anchal linch'ool ut xintzeka; a'an tz'aqal 
nak'ehok xsahil li waanm, xb'aan naq sik'b'il wu aab'aan, at Qaawa', at Nimajwal 
Yos. 

17Maajun wa xinwank sa' xyanqeb' li neke'ch'uch'ib'k chi moko sa' xyanqeb' li 
neke'sub'uk kutan; junelik xinb'eek injunes xb'aan naq laa'at wankat wik'in, ut 
laajosq'il na'eek'asink re linch'ool. 

18K'a'ut naq ink'a' naraqe'k linrahilal? K'a'ut naq ink'a' chik naru xkotzb'al xrahil 
li waanm? At Qaawa', ma chanchanat li yal k'oxlanb'il ha' cho'q we, kama'at jun 
roqha' li nab'alaq'ink we? 

19Toja' naq li Qaawa' kixye we chi jo'ka'in: “Wi tatsutq'iiq chaq wik'in, laa'in 
tatink'ul wi' chik ut tat-ok wi' chik chi k'anjelak chiwu. Wi taakanab' xyeeb'al 
memil aj aatin ut taatikib' xyeeb'al li jwal aajel ru, laa'at li tat-aatinaq sa' ink'ab'a'. 
A'eb' li poyanam tento te'sutq'iiq aawik'in, moko laa'at ta li tatsutq'iiq rik'ineb'. 

20Laa'in tatinxaqab' chiruheb' a'an jo' jun kumul chi tz'ak li jwal kaw rib', jo' 
xkawil li q'anch'iich', li maajoq'e taaruuq xjuk'b'al. Te'yaloq aawik'in, ab'an ink'a' 
te'numtaaq sa' aab'een, xb'aan naq wankin aawik'in chakolb'al ut chatenq'ankil. 

21Tatinkol sa' ruq'eb' li ink'a' useb' xna'leb' ut tatwisi rub'el xwankileb' li josq' aj 
winq”, chan li Nimajwal Yos. 

Jr 16 

Li xyu'am li propeet a'an jun eetalil 

1Li Qaawa' kixye we chi jo'ka'in: 

2“At Jeremías, matsumlaak sa' li tenamit a'in chi moko chiwanq aawalal aak'ajol. 

3Xb'aan naq jo'ka'in ninye laa'in li Qaawa' chirixeb' li alal k'ajolb'ej li te'yo'laaq 
sa' li tenamit a'in ut chirixeb' ajwi' li na'b'ej yuwa'b'ej li te'wanq xkok'al: 

4te'kamq xb'aan li xiwajel yajel, ut maajun taayaab'aq chirixeb' chi moko 
te'muqe'q. Neke'jilixink chiru ch'och' te'kanaaq jo'kaqeb' li k'ot. Li raaxiik' ut li 
we'ej taakamsinq reheb'; te'lowe'q xb'aaneb' li so'sol ut eb' li josq' aj xul”. 

5Li Qaawa' kixye wi' chik we: “Mat-ok sa' junaq ochoch b'arwi' yo li yo'lenk 
kamenaq. Matyaab'ak chirixeb' li kamenaq chi moko taak'ojob' xch'ooleb', xb'aan 
naq sa' li tenamit a'in xwisi linrahom, lintuqtuukil usilal ut li wuxtaan -chan li 
Qaawa'-. 

6Sa' li tenamit a'in te'kamq eb' li kok' ut ninqi poyanam, ut maajun reheb' 
taamuqe'q. Ink'a' taawanq rahil ch'oolejil; maajun taayaab'aq chirixeb' chi moko 
te'xjo li xjolomeb'. 

7Maajun taak'ehoq chi tzekank chi moko chi uk'ak li xk'uluk kamk, us ta na'b'ej 
yuwa'b'ej li xkamk. 

8“Mat-ok sa' junaq ochoch b'arwi' yo li ninq'ehik, maak'ojob' aawib' chi tzekank 
ut chi uk'ak sa' xyanqeb'. 

9Xb'aan naq jo'ka'in ninye laa'in, li Nimajwal Yos, li xYos laj Israel: tinsach 
chixjunil li sahil ch'oolejil sa' li tenamit a'in chiru leeyu'am; maak'a'aq chik 
ninq'ehik ut b'ichank sa' li sumlaak. Laa'ex teeril rik'in leeru. 

10“Naq taaseeraq'i chixjunil a'in reheb' li tenamit, te'xpatz' aawe: «K'a'ut naq li 
Qaawa' xtaqla chaq sa' qab'een li nimla rahilal a'in? K'aru li ink'a' us xqab'aanu? 
K'aru xqamaakon chiru li Qaawa' li qaYos?». 

11Toja' naq taaye reheb': «Xb'aan naq kine'xtz'eqtaana eb' leena' leeyuwa' -chan 
li Qaawa'- ut koheb' xch'ool chirixeb' li jalanil yos; ke'xloq'oni ruheb' ut 
ke'k'anjelak chiruheb'. Kine'xtz'eqtaana laa'in ut ink'a' ke'xpaab' linchaq'rab' 
ink'ehom reheb'. 

12Ut laa'ex q'axal yib' wi' chik ru xeb'aanu chiruheb' a'an, xb'aan naq li junjunq 
eere laa'ex naxb'aanu li maa'usilal li naraj xch'ool xb'aanunkil ut ink'a' ajwi' 
nikineepaab'. 

13Jo'kan naq texwisi sa' li na'ajej a'in ut texxik sa' jun tenamit li ink'a' eenawom 
ru chi moko rilomeb' leena' leeyuwa', ut aran texk'anjelaq chiruheb' li jalanil yos, 
xb'aan naq ink'a' chik nawil xtoq'ob'aal eeru». 

14“Ab'anan chalk re xkutankil naq ink'a' chik taayeemanq: «Loq'oninb'ilaq li 
Qaawa' li ki'isink chaq reheb' laj Israel sa' li tenamit Ejiipt», 

15te'xye b'an chik: «Loq'oninb'ilaq li Qaawa' li xk'amok re laj Israel sa' li tenamit 
wan chaq sa' xjayal releb'l iq' ut sa' chixjunileb' li na'ajej b'arwi' 
kixcha'cha'iheb'». Laa'in teb'ink'am chaq wi' chik sa' li ch'och' ink'ehom reheb' li 
xxe'toonil yuwa'eb'. 

16“Xb'enwa tintaqlaheb' chaq naab'al li poyanam chi xchapb'aleb' laj Israel, jo' 
na'uxk reheb' li kar; chirix chik a'an tintaqlaheb' chaq laj yo re xsik'b'aleb' sa'eb' 
li tzuul, sa' xb'eeneb' li b'ool ut sa'atqeb' li xloot' li pek-chan li Qaawa'-. 



1375 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

17Xb'aan naq kutan saqenk chiwu chixjunil li xb'aanuhomeb', nawil li xmaakeb' 
ut nink'e reetal chi us li xmaa'usilaleb'. 

18Ka'sut te'xtoj rix li xmaakeb' ut li maa'usilal xe'xb'aanu, xb'aan naq xe'xmux ru 
linna'aj rik'in xtz'i'b'eetal aj jalanil yos ut xe'xnujob'resi li ch'och' chi jo'maajo'il 
b'aanuhom”. 

Xtij laj Jeremías 

19At Qaawa', laa'at linkawilal ut li xkawub' linch'ool; laa'at nakatkolok we naq 
wankin sa' rahilal. Toj sa' xkaaxukuutil li ruuchich'och' te'chalq aawik'in 
chixjunileb' li tenamit ut te'xye aawe: “Relik chi yaal naq junes jalanil yos, 
maak'a' aj e ut maak'a'eb' xwankil li ke'xloq'oni eb' li qana' qayuwa'. 

20Ma naru naq li winq tixyiib' junaq xyos? Moko yoseb' ta li xb'aanuhomeb' a'an”, 
cha'qeb'. 

21“Jo'kan naq anaqwan tink'ut chiruheb' linloq'al ut linwankil, re naq te'xnaw naq 
Nimajwal Yos nink'ab'a'in”, chan li Qaawa'. 

Jr 17 

Eb' laj Judá te'xtoj rix li xmaakeb' 

1“Li xmaak laj Judá tz'iib'anb'il rik'in ch'iich', aw'o chi us sa' li xch'ool kaaxtinb'il 
rik'in ru'uj li lemtz'ilpek, ut let'exinb'ilatq sa' xxuk eb' li x'artal. 

2Eb' laawalal aak'ajol najultiko'k reheb' eb' li artal ut li xtooneb' li che' nekek'e 
cho'q yos, li wankatqeb' sa' xmuheb' li che', sa' xb'eenatq eb' li xninqal b'ool 

3jo' ajwi' sa' xjolomeb' li tzuul ut chiru taq'a. Chixjunil laaweechanihom ut 
laab'ihomal tink'e chi elq'aak xb'aan li maak li xab'aanu sa'eb' li tijob'aal chi tzuul 
ut sa' chixjunileb' laana'aj. 

4Tento taakanab' li ch'och' ink'ehom aawe cho'q aaweechanihom, ut tatink'e chi 
xmuniheb' li xik' neke'ilok aawe sa' jun tenamit ink'a' nakanaw ru, xb'aan naq 
xachiq' injosq'il jo' jun li xam lochlo chi junelik”. 

Xwankil li choxahil na'leb' 

5Jo'ka'in kixye li Qaawa': “Majewanb'ilaq li naxkawub'resi xch'ool chirix li winq, 
a' li naxsik' xtenq'ankil rik'in li yal kaamel ut li Qaawa' naxtz'eq chirix li xch'ool. 

6A'an chanchanaq li warak'ix sa' li chaqich'och' li maajun wa toxch'oolaniiq, 
taawanq b'an sa' li na'ajej pek ru, sa' li joxk' ch'och' b'arwi' maajun poyanam 
wank aran. 

7“Osob'tesinb'il li poyanam k'ojk'o xch'ool rik'in li Qaawa', ut rik'in A'an wank li 
royb'enihom. 

8Chanchanaq jun toon chi che' awb'il chire nima', li naxe'enk toj sa' roq li nima'. 
Maak'a' naxk'ul naq natiqwo'k li saq'e, chi moko natz'umaak li xxaq; ink'a' 
nak'oxlak naq nawulak li saq'ehil ut maajun wa naxkanab' li uuchink. 

9“Q'axal aj b'alaq' li xch'ool li poyanam, k'ajo' xyib'al ru chiru chixjunil li k'a'aq re 
ru. Maajun natawok ru li naxk'oxla. 

10Laa'in, li Qaawa', nintz'il rix li ch'oolej ut ninnaw toj sa' xchamal li aanmej; 
ninq'ajkamu li junjunq a' yaal chanru li xyehom ut li xb'aanuhom”. 

11Li ani nab'ihomo'k rik'in b'alaq'ik, a'an kama' li xik'anel xul li naxmetzo li mol 
maawa' re. Taasachq li xb'ihomal chiru, chi junpaat, ut taakanaaq jo' li maak'a' 
xna'leb'. 

12Li tzuul k'ojk'o wi' li rochoch li Qaawa' li qaYos, a'an xk'ojarib'aal li loq'al 
chalen chaq sa' xtiklajik. 

13At Qaawa', laa'at tz'aqal li royb'enihom laj Israel. Chixjunileb' li te'tz'eqtaananq 
aawe, xutaanal te'kanaaq. Eb' li te'najto'q aawik'in, taasachmanq li xk'ab'a'eb' jo' 
tawi' tz'iib'anb'il sa' pojtz', xb'aan naq xe'xkanab' li Qaawa', a'an li yu'amha'. 

Laj Jeremías kixtz'aama xtenq'ankil chiru li Qaawa' 

14K'irtasihin, at Qaawa', re naq tinkawuuq; chinaakol re naq kolb'ilaqin, xb'aan 
naq ka'ajwi' laa'at ninloq'oni aawu. 

15Chak'e reetal naq eb' li poyanam neke'xye we: “B'ar xkoho li raatin li Qaawa'? 
Chitz'aqloq ajwi' ru anaqwan”, chankeb'. 

16Ab'an laa'in maajun sut xwelaji aawu naq taataqla chaq li rahilal sa' xb'eeneb', 
chi moko xinyo'oni li rahilal cho'q reheb' a'an. Laa'at nakanaw chi us chixjunil 
linyehom, xb'aan naq inyehom chawu ut sa' laak'ab'a'. 

17At Qaawa', minaaxib'esi laa'at, xb'aan naq nikinaakol sa' xhonalil li raaxiik'. 

18Kanaaqeb' sa' xutaan eb' li neke'ajok inrahob'tesinkil, ut maawa' laa'in 
tinxutaanaq. Sachqeb' xch'ool a'an, ut maawa' laa'in li taasachq inch'ool. Taqla 
chaq li rahilal sa' xb'eeneb' ut sach ruheb' chi junwaakaj. 

Roxloq'inkil li xwuq li kutan 

19Li Qaawa' kinraatina chi jo'ka'in: “Ayu ut xaqab' aawib' sa' Rokeb'aal laj 
Benjamín b'arwi' neke'ok ut neke'elk li awab'ej re Judá; ut jo'kan ajwi' taab'aanu 
sa' chixjunileb' li okeb'aal wankeb' Jerusalén. 

20Ye reheb' chi jo'ka'in: «Ex awab'ej re Judá ut chejunilex li wankex sa' xteepal 
Judá, chejunilex li wankex Jerusalén li nekex'ok ut nekex'elk sa'eb' li okeb'aal a'in, 
ab'ihomaq li raatin li Qaawa'. 

21Oxloq'ihomaq li xwuq li kutan re xkolb'al leeyu'am: mex'iiqank chik ut 
meeroksi leeriiq sa' li tenamit Jerusalén.  

22Meerisi chik leeriiq sa' leerochoch sa' li kutan sábado; maajun chik k'anjel 
teeb'aanu, santob'resiiq b'an li kutan a'an sa' ink'ab'a' jo' kinchaq'rab'iheb' wi' 
leexe'toonil yuwa'.  

23A'ut eb' a'an ink'a' kine'xpaab' chi moko ke'raj wab'inkil, ke'xjipi b'an chik rib' 
re naq ink'a' kine'xpaab' chi moko ke'raj q'use'k. 

24«Ab'anan, wi laa'ex nikineepaab' -chan li Qaawa'-, wi nekeroxloq'i li kutan 
sábado ut maajun k'anjel teeb'aanu chi moko teenumsi leeriiq sa'eb' li rokeb'aal 
Jerusalén, 

25toja' naq junelik te'ok eb' li awab'ej sa' rokeb'aal li tenamit ut te'k'ojlaaq sa' li 
xk'ojarib'aal laj David. Te'chalq sa' b'eleb'aal ch'iich' malaj chirixeb' kawaay, 
rochb'eeneb' li xninqaleb' ru winq, eb' laj Judá ut eb' laj Jerusalén; ut li tenamit 
Jerusalén maajoq'e tox'oso'q. 

26Te'chalq eb' laj Judá li wankatqeb' chaq chi xsutam Jerusalén, eb' li wankeb' 
chaq sa' xteepal Benjamín ut chiru taq'a, li wankeb' chaq chiru tzuul ut sa' 
xtaq'ahil Nejeb. Te'xk'amatq chaq eb' li xxul ut eb' li ru awimq cho'q xmayejeb', li 
k'ajpom jo'wi' chixjunil li k'a'aq re ru nayeechi'imank re b'anyoxink sa' rochoch li 
Yos. 

27Ab'anan wi ink'a' nikineepaab' re xsantob'resinkil li xwuq li kutan, ut nekeroksi 
leeriiq sa' li tenamit Jerusalén sa' li kutan a'an, laa'in tink'e chi k'ate'k eb' li 
rokeb'aal li tenamit; ut li xam a'an tixk'at eb' li xchaq'alil ru ochoch re Jerusalén, 
ut maajun chik taaruuq chi chupuk re»”. 

Jr 18 

Laj Jeremías sa' rochoch laj pak'onel 

1Li Qaawa' ki'aatinak wik'in ut kixye we: 

2“Xaqlin ut ayu sa' rochoch laj pak'onel, ut aran tinye aawe li k'aru toxaaye”. 

3Laa'in kohin ut kintaw laj pak'onel chi k'anjelak sa' xb'een li xpak'leb'aal. 

4Ab'anan ink'a' us ki'elk chiru li yo xpak'b'al; jo'kan naq kixtikib' wi' chik 
xyiib'ankil jalan chik, chiru ajwi' li seb' a'an, toj reetal kikanaak jo' tz'aqal 
nawulak chiru. 

5Toja' naq li Qaawa' kinraatina chi jo'ka'in: 

6“Ex aj Israel, ma ink'a' tab'i' naru tinb'aanu eere jo' naxb'aanu laj pak'onel a'in? 
Sa' wuq' laa'in jo'kex li seb' li nayoq'leek sa' ruq' laj pak'onel -chan li Qaawa'-. 

7Wan naq na'alaak sa' inch'ool xsachb'al, xjuk'b'al ut xputz'inkil junaq tenamit 
malaj awab'ejihom. 

8Ab'anan wi li tenamit a'an naxkanab' xb'aanunkil li maa'usilal, laa'in ink'a' chik 
tinrahob'tesi jo' k'uub'k'u inb'aan. 

9Wan ajwi' naq na'alaak sa' inch'ool xwaklesinkil ut xk'eeb'al xwankil junaq 
tenamit malaj awab'ejihom. 

10Ab'anan wi li tenamit a'an naxb'aanu li ink'a' nawulak chiwu ut ink'a' naxpaab' 
li waatin, laa'in taach'inanq inch'ool chi xb'aanunkil li usilal xink'oxla xb'aanunkil 
re. 

11“Jo'kan utan, ye a'in reheb' laj Judá ut reheb' laj Jerusalén: «Li Qaawa' xye chi 
jo'ka'in: Yookin xkawresinkil eerahob'tesinkil ut ak yookin xk'uub'ankil. 
Kanab'omaq xb'aanunkil li maa'usilal, tiikob'resiiq ru leeyu'am ut 
leeb'aanuhom». 

12A'ut eb' a'an te'xye aawe: «Maab'ay aawib' chi aatinak, xb'aan naq nawulak 
chiqu xb'aanunkil li naraj li qach'ool ut li junjunq tixb'aanu jo' chanru naraj li 
xjipil»”. 

Xinsachk sa' xch'ooleb' lintenamit 

13Jo'kan naq li Qaawa' kixye chi jo'ka'in: “Patz'onqex anaqwan reheb' li tenamit 
ut ab'ihomaq ani reheb' ak rab'ihom junaq aatin jo' a'in. Eb' laj Israel xe'xb'aanu 
li q'axal yib'ru. 

14Ma naru tab'i' nalajk li ratz'amke sa' li tzuul Líbano? Ma nachaqik tab'i' li ha' 
nakub'eek chaq sa'eb' li tzuul? 

15Ab'an lintenamit xinxtz'eq chirix li xch'ool, ut namayejak chik k'ajpom 
chiruheb' li jalanil yos. Xe'tichk'ok ut xe'xkanab' li chaab'il b'e ink'utum chiruheb' 
junxil, ut a' chik li ink'a' usil b'e ke'ok xtaaqenkil li ink'a' xnawomeb' ru. 

16Chi jo'kan xe'xsutq'isi li xna'ajeb' jo' li chaqich'och', re naq se'enb'ilaqeb' chi 
junwaakaj. Yalaq ani taanume'q aran tixb'anb'ani li xjolom chi sachsooq li 
xch'ool. 

17Jo' naq nanume'k li iq' nachalk sa' releb'l saq'e, tincha'cha'iheb' laj Israel, naq 
te'eleliq chiruheb' li xik' neke'ilok reheb'. Ut ink'a' chik twuxtaana ruheb' naq 
taawulaq xkutankil li rahilal a'an”. 

Ke'xk'uub' xkamsinkil laj Jeremías 

18Toja' naq ke'xye: “Kimqex ut qak'uub'aq chanru tqakamsi laj Jeremías. Junelik 
te'wanq aj tij re qatzolb'al, jo' ajwi' li wankeb' xna'leb' re te'xk'e qana'leb', ut 
wanqeb' ajwi' propeet li te'xye qe li raatin li Yos. Qajitaq laj Jeremías re naq 
taakamsiiq, ut miqapaab' chik chixjunil li naxye”, chankeb'. 

19Ut laa'in kintijok chi jo'ka'in: “At Qaawa', chak'ul taxaq lintij, chawab'i aj ta wi' li 
yookeb' xyeeb'al eb' li xik' neke'ilok we. 

20Ma maa'usilal na'eeqajuuk wi' li usilal? Xb'aan naq yookeb' chi xpikb'al li jul re 
inmuqb'al. Jultikaq aawe naq xintijok chawu re xtz'aamankil laawuxtaan 
chirixeb' ut xkolb'aleb' chiru li tojb'amaak. 

21Ab'an anaqwan, at Qaawa', kanab'eb' chi kamk eb' li ralal xk'ajoleb' xb'aan li 
we'ej malaj chi q'esnal ch'iich'; kanaaqeb' li rixaqil chi xmalka'anil ixq ut 
maajunaq chik ralal xk'ajoleb'. Eb' li b'eelomej kamqeb' xb'aan li raxkamk ut eb' li 
saaj winq che'kamsiiq chi q'esnal ch'iich' sa' li yalok. 

22Chi'ab'imanq li japok e sa' rochocheb' naq te'chalq sa' junpaat jun teep chi aj 
elq' sa' xb'eeneb'. Xb'aan naq xe'xpik li jul re inmuqb'al ut xe'xk'e jun k'aam 
rub'el woq re inra'lenkil. 

23At Qaawa', laa'at nakanaw chixjunil li yookeb' xk'uub'ankil re inkamsinkil. 
Maakuy li xmaakeb' chi moko chisachq sa' laach'ool li ink'a' us xe'xb'aanu. 
Kamqeb' chawu ut isi laajosq'il sa' xb'eeneb'!”. 

Jr 19 

Li jorb'il ch'och'kuk 

1Jo'ka'in kixye we li Qaawa': “Ayu sa' rochoch laj pak'onel ut loq' chaq junaq 
ch'och'kuk. Taak'ameb' chawix wiib' oxib'aqeb' li xcheekelal li tenamit ut wiib' 
oxib'aqeb' aj tij. 

2Chirix chik a'an tatxik sa' xtaq'ahil Ben-Hinón, sa' li Rokeb'aal laj Pak'onel, ut 
aran toxaaye li aatin tinye aawe. 

3Taaye reheb': «Ab'ihomaq li raatin li Qaawa', ex awab'ej re Judá jo'wi' laa'ex li 
wankex Jerusalén. Li Nimajwal Yos, li xYos laj Israel, xye chi jo'ka'in: Nimla 
rahilal li tintaqla sa' xb'een li na'ajej a'in, toj reetal taaraho'q sa' xxikeb' li 
te'ab'inq re. 

4Xb'aan naq xine'xtz'eqtaana eb' laj Israel ut xe'xsach xwankil li na'ajej a'in, naq 
xe'mayejak k'ajpom chiruheb' li jalanil yos, li ink'a' xnawom ruheb' a'an chi moko 
eb' li xmama' rixa'aneb', chi moko eb' li awab'ej re Judá. Ut naab'aleb' li 
maak'a'eb' xmaak xe'xkamsi arin. 

5Xe'xyiib'atq li tijob'aal cho'q re laj Bahal re xk'atb'aleb' li ralal xk'ajoleb' cho'q 
mayej sa' xk'ab'a' laj Bahal, ut laa'in ink'a' xintaqlaheb' xb'aanunkil li na'leb' a'in, 
ink'a' inyehom reheb' chi moko ink'oxlahom kach'inaq. 

6Jo'kan naq taawulaq xkutankil naq li na'ajej a'in ink'a' chik tixk'ab'a'in Tófet chi 
moko xTaq'ahil Ben-Hinón, tixk'ab'a'in b'an chik xTaq'ahil li kamsink -chan li 
Qaawa'-. 

7Sa' li na'ajej a'in tinjuk' chixjunil li xk'uub'ahomeb' laj Judá ut eb' laj Jerusalén. 
Tink'eheb' chi kamsiik ut chi sache'k xb'aaneb' li xik' neke'ilok reheb', cho'q xtib' 
eb' li so'sol ut eb' li josq' aj xul. 

8Joxk' ut xiwajel tinkanab' li tenamit a'in: chixjunileb' li te'nume'q arin te'sachq 
xna'leb' chi rilb'al a'an ut te'xse'e li xsachik li tenamit. 

9Tink'eheb' li poyanam chi xtzekaheb' li ralal xk'ajoleb'; li junjunq tixtzeka xtib'el 
li ras riitz'in, xb'aan naq k'ajo'aq li rahilal ut li we'ej, naq sutsuuq li tenamit 
xb'aaneb' li xik' neke'ilok reheb' jo'wi' xb'aaneb' li te'ajoq xkamsinkileb'». 

10“Chirix chik a'an taaxuji li ch'och'kuk chiru chixjunileb' laawochb'een 

11ut taaye reheb': «Li Nimajwal Yos xye chi jo'ka'in: Jo'ka'in tz'aqal tinb'aanu re li 
tenamit a'in ut eb' li xpoyanamil, jo' naq najormank junaq ch'och'kuk, li ink'a' 
chik naru xyiib'ankil. Ut chixjunileb' li poyanam te'muqmanq Tófet, xb'aan naq 
maak'a'aq chik na'ajej re muquk. 

12Jo'kan ajwi' tinb'aanu re li tenamit a'in ut eb' li xpoyanamil: tinkanab' li na'ajej 
jo' tz'aqal Tófet -chan li Qaawa'-. 

13Chixjunileb' li ochoch re Jerusalén, li rochocheb' li awab'ej re Judá ut eb' li kab'l 
xe'mayejak wi' k'ajpom chiru chixjunileb' li chahim ut xe'mayejak b'iin chiruheb' 
li jalanil yos, te'kanaaq chi muxb'il ruheb', jo' tz'aqal Tófet»”. 

14Naq laj Jeremías kisutq'iik chaq Tófet, b'arwi' kitaqlaak xb'aan li Qaawa' chi 
aatinak sa' xk'ab'a', kixaqliik sa' rokeb'aal li rochoch li Yos ut kixye reheb' 
chixjunil li tenamit: 

15“Li Nimajwal Yos, li xYos laj Israel, xye chi jo'ka'in: «Tintaqla chaq chixjunil li 
rahilal xinye resil, sa' xb'een li tenamit a'in ut sa' xb'een chixjunileb' li wankeb' 
chi xsutam, xb'aan naq xe'xjipi rib' ut ink'a' xe'xpaab' li waatin», chan li Qaawa'”. 

Jr 20 

Laj Jeremías ut laj Pasjur 

1Laj Pasjur, ralal laj Imer, li xjolomileb' li neke'ilok re li rochoch li Yos, kirab'i li 
kixye laj Jeremías; 

2jo'kan naq kixk'e chi sak'e'k li propeet ut chi nat'e'k li roq sa' nat'che', li wank sa' 
li xNimla Okeb'aal laj Benjamín, chi xk'atq li rochoch li Yos. 

3Sa' li kutan jun chik laj Pasjur kirisi laj Jeremías sa' li nat'che' ut laj Jeremías 
kixye re: “Li Qaawa' xjal laak'ab'a', Magor-Misabib chik taak'ab'a'in. 

4Xb'aan naq li Qaawa' xye chi jo'ka'in: «Tink'e naq taaxiwa aawib' aajunes ut 
tatkanaaq cho'q xxiweb' chixjunileb' laawamiiw. Laa'at taawileb' naq te'kamsiiq 
chi ch'iich' xb'aaneb' li xik' neke'ilok reheb'. Tinq'axtesi chixjunileb' laj Judá sa' 
ruq' li awab'ej re Babilonia re naq te'k'ame'q sa' li tenamit a'an ut te'kamsiiq chi 
ch'iich'. 

5Tinq'axtesi ajwi' chixjunil li xb'ihomal Jerusalén, jo'ch'inal jo'nimal terto xtz'aq 
ut chixjunil li xsahil eechej eb' li awab'ej re Judá, sa' ruq'eb' li xik' neke'ilok reheb' 
re naq te'k'ame'q Babilonia. 

6Ut laa'at, a Pasjur, tatchape'q aawochb'een laajunkab'al ut texk'ame'q Babilonia. 
Aran toxatkamq ut tatmuqe'q aawochb'eeneb' laawamiiw li xab'alaq'iheb' 
rik'ineb' laawaatin»”. 

Laj Jeremías kiyaab'ak 

7At Qaawa', xinaab'oq ut xinaaq'unb'esi, ut laa'in xinsume linb'oqb'al; laa'at jwal 
kaw aawib' chiwu, jo'kan naq xaq'ax wu. Chixjunileb' nikine'xse'e rajlal ut 
nikine'reetz'u wulaj wulaj. 

8Rajlal naq ninjap we chi aatinak, junes rahilal ut sachok li ninye. Junelikeb' 
chinhob'b'al ut chinse'enkil xb'aan naq ninpuktesi laawaatin. 

9Rajlal naq ninye: “Ink'a' chik tink'oxla li Qaawa' chi moko tin'aatinaq chik sa' 
xk'ab'a' A'an”, ab'anan laawaatin chanchan jun li xam lochlo sa' linch'ool, li 
naxk'at chaq xsa'eb' linb'aqel. Us ta nawaj raj xchupb'al, ab'anan ink'a' ninruuk 
xb'aanunkil. 

10Nawab'i naq neke'hashotk eb' li poyanam: “Yalaq b'ar wank li rahilal. Kimqex 
ut qajitaq”, chankeb'. Eb' li wamiiw yookeb' ajwi' royb'eninkil naq tinluktaaq, ut 
neke'xye: “Mare tixkanab' rib' chi b'alaq'iik; toja' naq toonumtaaq sa' xb'een ut 
tqak'e reeqaj re li naxye”, chankeb'. 

11Ab'an laa'at, at Qaawa', wankat wik'in jo' junaq aj yalonel li q'axal kaw rib'. Eb' 
li xik' neke'ilok we te'oso'q ut ink'a' te'ruuq xq'axb'al wu; ink'a' us te'elq, 
se'enb'ilaqeb' chi junelik, ut junelik taajultikamanq naq xe'kanaak sa' xutaan. 

12At Nimajwal Yos li nakayal rixeb' li tiikeb' xch'ool, li nakanaw ut nakawil k'aru 
wank sa' xch'ool li winq, k'ut chiwu chanru naq tat-eeqajunq sa' xb'eeneb', xb'aan 
naq xinq'axtesi wib' sa' laawuq'. 

13B'ichahomaq ut loq'onihomaq ru li Qaawa', xb'aan naq A'an xkolok reheb' li 
wankeb' sa' rahilal sa' ruq'eb' li ink'a' useb' xna'leb'. 

14Majewanb'ilaq li kutan kinyo'laak wi'. Ink'a' chi'osob'tesiiq li kutan 
kinxyoob'tesi wi' linna'. 

15Majewanb'ilaq li kik'ehok xsahil xch'ool linyuwa' naq kixye re: “Xyo'laak jun 
aateelom al”. 

16Li winq a'an chisache'q taxaq ru jo'eb' li tenamit li ke'sache'k xb'aan li Qaawa' 
chi ink'a' kiril xtoq'ob'aaleb' ru. Chirab'i ta li japok e xb'aan li rahilal eq'la ut li 
b'oqok chi yalok sa' li wa'leb', 

17xb'aan naq li Qaawa' ink'a' kinxk'e chi kamk rik'in linna'. A' raj linna' kikanaak 
cho'q inmuqleb'aal, ut laa'in maajoq'e raj kinyo'laak! 

18K'a' tawi' aj e naq kinyo'laak, yal re xaq k'uluk rahilal ut ch'a'ajkilal, ut re 
kanaak sa' xutaan chi junelik? 

Jr 21 

Li xyehom li Qaawa' cho'q reheb' li xtaql laj Sedesías 

1A'an a'in li aatin kixye li Qaawa' re laj Jeremías, naq laj Sedesías, li awab'ej re 
Judá, kixtaqla laj Pasjur, ralal laj Malkías, jo' ajwi' laj Sofonías, laj tij, ralal laj 
Mahasías, chi xyeeb'al re laj Jeremías: 

2“B'aanu usilal, patz'on chiqix rik'in li Qaawa' k'a'ut naq laj Nabukodonosor, li 
awab'ej re Babilonia, x'ok chi yalok qik'in. Mare anchal tixb'aanu junaq 
sachb'ach'oolej li Qaawa' re naq tookanab'aaq sa' xyaalal xb'aan laj 
Nabukodonosor”. Toja' naq li Qaawa' kiraatina laj Jeremías, 

3ut a'in kixye reheb' li xtaql laj Sedesías: “Yehomaq li aatin a'in re laj Sedesías: 

4«Jo'ka'in xye li Qaawa', xYos laj Israel: Laa'in tink'eheb' chi elelik laasoldaad 
chiruheb' laj Babilonia ut chiruheb' laj Kaldeha li yookeb' chi yalok eerik'in chirix 
li xsuttz'akil li tenamit, ut tolinch'utub'eb' sa' li tenamit a'in. 

5Laa'in ajwi' jun tinyaloq eerik'in, rik'in xnimal inwankil ut inmetz'ew, chi 
k'ajo'aq injosq'il sa' eeb'een. 

6Tinkamsiheb' chixjunileb' li wankeb' sa' li tenamit a'in; eb' li poyanam ut eb' li 
xul te'kamq xb'aan jun li xiwajel raxkamk. 

7Chirix chik a'an tinq'axtesi laj Sedesías, li awab'ej re Judá, sa' ruq' laj 
Nabukodonosor ut sa' ruq'eb' li neke'ajok xkamsinkil. A'aneb' te'choyoq 
xkamsinkileb' li te'kole'q sa' li tenamit chirix li raaxiik', li raxkamk ut li we'ej. 
Tink'eheb' chi kamsiik chi ch'iich', chi maak'a'aq toq'ob'ank u ut usilal cho'q 
reheb' -chan li Qaawa'-. 

8«Ut reheb' li tenamit a'in taaye: Li Qaawa' xye chi jo'ka'in: Anaqwan tink'ut 
cheru wiib' li b'e, li xb'ehil li yu'am ut li xb'ehil li kamk. 

9Ani taakanaaq sa' li tenamit a'in, taakamq sa' li yalok, xb'aan li we'ej malaj 
xb'aan li raxkamk. Ab'an li taa'elq ut tixq'axtesi rib' sa' ruq'eb' laj Kaldeha li 
yookeb' chi sutuk tenamit, taakole'q, ink'a' taakamq.  

10Xb'aan naq xink'uub' xrahob'tesinkil li tenamit a'in ut ink'a' chik nawaj 
rusilankil. Tinq'axtesi sa' ruq' li awab'ej re Babilonia, ut a'an taak'atoq re -chan li 
Qaawa'-. 

Li xyehom li Qaawa' cho'q re li awab'ej re Judá 

11«Eb' li ralal xk'ajol li awab'ej re Judá aatinaheb' sa' ink'ab'a' chi jo'ka'in: 
Ab'ihomaq li raatin li Qaawa'. 

12Ex ralal xk'ajol laj David, a'an a'in li naxye li Qaawa': Rajlal kutan b'aanuhomaq 
li tiikilal; kolomaqeb' li yookeb' chi rahob'tesiik sa' ruq'eb' laj rahob'tesinel. Mare 
anchal, xb'aan leemaa'usilal, taachalq injosq'il sa' eeb'een jo' li xam, ut maajun 
chik taaruuq chi chupuk re. 

13Laa'in, li Qaawa', yo tz'aqal injosq'il sa' eeb'een li nim eewankil chiru taq'a, 
jo'kex li saqoonak chiru li helhookil ru ch'och'. Laa'ex nekeye: Ani taachalq chi 
yalok qik'in? Ani toltawoq qe sa' li qakawub'resinb'il tenamit? chankex. 

14Laa'in tinraqoq aatin sa' eeb'een jo' chanru leeyehom ut leeb'aanuhom; 
tinchoqle leek'iche' ut taak'atq chixjunil li wank chi xsutam. Laa'in, li Qaawa', 
xinyehok re a'in»”. 

Jr 22 

1Jo'ka'in kixye we li Qaawa': “Ayu sa' rochoch li awab'ej ut toxaaye li aatin a'in 

2chiru li awab'ej re Judá, li k'ojk'o sa' xk'ojarib'aal laj David, chiruheb' laj k'anjel 
chiru ut chiru chixjunileb' li tenamit; taaye reheb': «Ab'ihomaq li raatin li Qaawa'. 

3B'aanuhomaq li tiikilal ut li k'ulub'ej, kolomaqeb' li yookeb' chi rahob'tesiik, 
meemajewa chi moko cherahob'tesi laj ab'l tenamit, li neb'a'yox ut li xmalka'an. 
Meekamsi li maak'a'eb' xmaak, sa' li na'ajej a'in. 

4Wi nekeb'aanu li yookin chi xyeeb'al eere, junelik wanqeb' li awab'ej sa' li 
xk'ojarib'aal laj David, ut te'ok chaq sa' b'eleb'aal ch'iich' ut chirixeb' kawaay sa' 
li rokeb'aal li ochoch a'in, rochb'eeneb' laj k'anjel chiruheb' ut eb' li poyanam. 

5Ab'anan, wi' ink'a' nekepaab' leeq'usb'al inb'aan, li xchaq'alil ru ochoch a'in 
po'lem taakanaaq wi'»”, chan li Qaawa'. 

6Jo'ka'in kixye li Qaawa' chirix li rochoch li awab'ej re Judá: “Chanchanat li tzuul 
Galahad cho'q we laa'in, ut kama'at li tzuul Líbano; ab'anan ninye tz'aqal aawe 
naq joxk' ch'och' tatinkanab' wi', jo'qat jun na'ajej li maajun nawank chisa'. 

7Tintaqlaheb' chaq jun ch'uuteb' aj sachonel aawik'in, wanqeb' chaq xmaal sa' 
ruq'eb' re aasachb'al. Te'xt'ani chixjunileb' li chaab'il yaw ut te'xrumi sa' xam re 
te'k'atq. 

8“Naab'aleb' li poyanam te'nume'q chi xk'atq li tenamit a'in, ut te'xye chirib'ileb' 
rib': «K'a'ut naq li Qaawa' xb'aanu chi jo'kan re li xnimal ru tenamit a'in?», 
cha'qeb'. 

9Ut te'sumeeq chi jo'ka'in: «Xb'aan naq xe'xsach xwankil li Sumwank li kixk'ojob' 
li Qaawa', li xYoseb', ut xe'ok chi xloq'oninkileb' li jalanil yos»”. 

Li rahilal tixk'ul laj Johakás 

10Mexyaab'ak chirix li awab'ej Josías, miraho'k leech'ool chirix li ak xq'ajk 
xsutq'iik; yaab'anqex b'an chirix laj Salún li toj kamk re, xb'aan naq maajoq'e chik 
taasutq'iiq chaq chi moko taaril ta chik li na'ajej kiyo'laak wi'. 

11Xb'aan naq jo'ka'in kixye li Qaawa' chirix laj Salún, li ralal laj Josías, awab'ej re 
Judá, li xkanaak sa' xna'aj li xyuwa' ut x'isiik sa' li na'ajej a'in: “Ink'a' chik 
taasutq'iiq chaq, 

12taakamq b'an sa' li tenamit xk'ame'k wi' chi preexil, ut ink'a' tolril li tenamit 
a'in. 

Li rahilal tixk'ul laj Johakín 

13“Ra chaalel sa' aab'een li nakatkab'lak rik'in maa'usilal ut nakayiib' laawochoch 
rik'in b'alaq'ik; nakatawasiheb' laawas aawiitz'in chi k'anjelak ut ink'a' nakatoj li 
xk'anjeleb'. 

14Nakaye: «Tinyiib' junaq li wochoch jwal nim, ninq xsa' li junq raqal li wanq 
taqe'q», chankat. Nakak'e xninqal b'entaan, nakatahi ru li ochoch rik'in yaw ut 
nakab'on rik'in kaqib'on. 

15Ma nakak'oxla naq li reetalil li wank chi awab'ejil a'an xyiib'ankil laawochoch 
rik'in junes yaw? Il laayuwa': kiwa'ak, ki'uk'ak; ab'an kixb'aanu li xk'anjel rik'in 
tiikilal ut usilal, jo'kan naq us ki'elk rik'in chixjunil li kixb'aanu. 

16Kixkol rixeb' li neb'a' ut eb' li rahob'tesinb'ileb', ut chi jo'kan sa kiwank chiru li 
xyu'am. Ma maawa' tab'i' a'an linpaab'ankil laa'in? -chan li Qaawa'-. 

17“A'ut laa'at a' li tumin naxik wi' laach'ool ut maak'a' nakawaj wi' chanru naq 
taataw; nakak'eheb' chi kamk li maak'a'eb' xmaak, ut nakarahob'tesi ut 
nakasacheb' laatenamit”. 

18Jo'kan utan, a'an a'in li aatin naxye li Qaawa' chirix laj Johakín,ralal laj Josías, li 
awab'ej re Judá: “Maajun taayaab'aq chirix naq taakamq, chi moko te'xye: 
«Toq'ob' ru li qas qiitz'in. Toq'ob' ru li awab'ej: ak xq'ajk xsutq'iik». 

19Taamuqmanq jo' junaq b'uur: chi jukunb'il te'risi sa' li tenamit ut toxe'xtz'eq 
chaq chirix xsuttz'akil Jerusalén”. 

Li rahilal tixk'ul Jerusalén 

20“Taqen sa' xb'een li tzuul Líbano ut jap aawe chi yaab'ak! Chi'ab'iiq xyaab' 
laakux toj sa'eb' li tzuul re Basán, aatinan chalen chaq Abarín, xb'aan naq ak 
xe'sache'k ru eb' li neke'rahink aawu! 

21Kin'aatinak aawik'in naq toj sa wankat chaq, ab'an laa'at kaye: «Ink'a' nawaj 
aawab'inkil», chankat. Jo'kan nakab'aanu chalen chaq sa' laasaajilal: maajun sut 
nakawaj xpaab'ankil li waatin. 

22Li iq' taacha'cha'inq reheb' laj jolominel, ut eb' li neke'rahink aawu te'k'ame'q 
sa' jalanil tenamit. Ut laa'at xutaanal tatkanaaq ut taasachq aana'leb' xb'aan 
chixjunil li maa'usilal xlajaab'aanu. 

23Anaqwan sa nakathilank sa' laawochoch li yiib'anb'il rik'in yaw li chalenaq 
Líbano; ab'anan tatyaab'aq naq tolatxtaw li rahilal, jo' naxk'ul li ixq ok re chi 
alank”. 

Li rahilal tixk'ul laj Jekonías 

24Li Qaawa' kixye re laj Jekonías, ralal laj Johakín, li awab'ej re Judá: “Ninye li 
waatin chi tz'aqal yaal: Wi ta laa'at matq'ab' re kaaxtink, li wank ta chi ru'uj wuq', 
tatwisi raj b'arwi' wankat 

25re aaq'axtesinkil sa' ruq'eb' li te'raj aakamsinkil, a'eb' li jwal nakaxiwa ruheb'. 
Tatinq'axtesi sa' ruq' laj Nabukodonosor, li awab'ej re Babilonia, ut sa' ruq'eb' laj 
Kaldeha. 

26Tatink'e chi k'ame'k, aawochb'een laana', sa' jun tenamit b'arwi' ink'a' 
yo'lajenaqex, ut aran texkamq eekab'ichal. 

27Ink'a' chik texsutq'iiq chaq sa' li tenamit li naxik wi' leech'ool”, chan li Qaawa'. 

28Ma jo' tab'i' junaq jorol kuk li maak'a' na'ok wi' laj Jekonías, jo' junaq q'eel 
k'anjelob'aal li maajun na'ajok re? K'a'ut naq xe'aanilasiik a'an, rochb'eeneb' li 
ralal xk'ajol, sa' jun tenamit li ink'a' xnawomeb' ru? 

29Chejunilex li wankex sa' ruuchich'och', ab'ihomaq li raatin li Qaawa'. 

30A'an a'in li raatin li Qaawa': “Tz'iib'ahomaq xk'ab'a' li winq a'in jo' li maajun 
ralal xk'ajol, jo' junaq winq li maajun sut x'elk chi us chiru li xyu'am. Xb'aan naq 
maajun reheb' li ralal xk'ajol toxk'ojlaaq sa' li xk'ojarib'aal laj David re 
x'awab'ejinkil wi' chik eb' laj Judá”. 

Jr 23 

Li awab'ej tiik xch'ool ut wank xna'leb' 

1“Ra chaalel sa' xb'eeneb' li neke'kanab'ank chi sachk ut chi cha'cha'inb'ileb' 
linkarneer”, chan li Qaawa'. 

2Jo'ka'in kixye li Qaawa', li xYos laj Israel, chirixeb' li neke'ilok re li xtenamit: 
“Laa'ex xexcha'cha'ink reheb' linkarneer, xek'eheb' chi elelik ut ink'a' xerileb'. 
Jo'kan naq laa'in texink'e chi xtojb'al rix leemaak -chan li Qaawa'-. 

3Laa'in tink'ameb' chaq linkarneer b'arwi' xwaanilasiheb', tinch'utub'eb' ut 
teb'ink'am chaq wi' chik sa' li xna'ajeb', re naq te'k'iiq ut te'k'ihanq. 

4Tinxaqab'eb' aj ilol reheb' re naq te'xch'oolaniheb'; chi jo'kan maak'a' te'xxiwa 
chi moko taasachq junaq sa' xyanqeb'”, chan li Qaawa'. 

5“Taawulaq xkutankil naq tinxaqab' junaq ralal laj David, q'axal tiikaq xch'ool ut 
wanq xna'leb' chi awab'ejink; a'an tixk'anjela ru li tiikilal ut li k'ulub'ej sa' li 
na'ajej a'in. 

6Chiru li x'awab'ejihom, eb' laj Judá te'kole'q, ut eb' laj Israel te'wanq sa' 
tuqtuukilal. A'an a'in li te'xk'e cho'q xk'ab'a': «Li Qaawa' a'an laj kolol qe». 

7“Taawulaq xkutankil -chan li Qaawa'- naq ink'a' chik taayeemanq jurament sa' 
xk'ab'a' li Qaawa' li ki'isink chaq reheb' laj Israel sa' li tenamit Ejiipt, 

8te'xb'aanu b'an jurament sa' xk'ab'a' li Nimajwal Yos li xk'amok chaq eb' laj 
Israel sa' li tenamit wan chaq sa' xjayal releb'l iq' jo'wi' sa'atq chixjunileb' li 
tenamit b'arwi' kixcha'cha'iheb'. Ut te'wanq wi' chik sa' li xch'och'eb'”. 

Xjitb'aleb' li propeet aj b'alaq' 

9Xmaakeb' li propeet aj b'alaq': “Q'axal namayok linch'ool -chan laj Jeremías-, 
nasiksotk chixjunil linjunxaqalil, sa' xk'ab'a' li Qaawa' ut li xloq'laj aatin; 
chanchan wi' yo inkalajik, jo' junaq winq li xruk' naab'al li b'iin. 

10Nujenaq li tenamit chi aj muxuleb' sumlaak; junes maa'usilal naxik wi' 
xch'ooleb' li poyanam, ut neke'roksi li xwankileb' chi xb'aanunkil li ink'a' us. 
Jo'kan naq majewanb'il li ruuchich'och' xb'aan li Qaawa'; xe'chaqik li ha' ut 
xk'ate'k li pim sa' li chaqich'och'. 

11“Eb' li propeet jo'wi' eb' laj tij yib'ru xna'leb'eb', ut xintaw ajwi' li xmaa'usilaleb' 
sa' li wochoch -chan li Qaawa'-. 

12Jo'kan naq tink'eheb' chi b'eek sa' li aak'ab' ut sa' li xiik', re naq te'tiikisiiq ut 
te't'ane'q. Tintaqla chaq junaq nimla rahilal sa' xb'eeneb' sa' xkutankil li raqok 
aatin -chan li Qaawa'-. 

13“Jwal yib'ru li xb'aanuhomeb' li propeet aj Samaria: neke'aatinak sa' xk'ab'a' laj 
Bahal ut neke'xk'e eb' laj Israel, lintenamit, chi sachk sa' li xb'eheb'. 

14Xwil ajwi' li k'aru neke'xb'aanu eb' li propeet aj Jerusalén: q'axal yib' wi' chik ru 
li xb'aanuhomeb'. Neke'muxuk sumlaak ut neke'b'alaq'ik; neke'xk'e xkawil 
xch'ooleb' li ink'a' useb' xna'leb' re naq maajun tixkanab' xb'aanunkil li 
maa'usilal. Eb' a'an jo'wi' eb' li wankeb' Jerusalén chanchaneb' laj Sodoom ut eb' 
laj Gomoor! 

15Jo'kan naq laa'in li Nimajwal Yos ninye chirixeb' li propeet: Tink'e junaq 
tzekemq rayre chi xtzekaheb' ut tink'e reheb' li ha' b'anb'il ru re kamsink, xb'aan 
naq xnumtaak li xmaa'usilaleb' li propeet aj Jerusalén ut xpuka rib' yalaq b'ar”. 

16Jo'ka'in kixye li Nimajwal Yos: “Ex aj Israel, meepaab' li neke'xye eere eb' li 
propeet, xb'aan naq yal yookeb' cheb'alaq'inkil: junes tik'ti' neke'xye, yal 
k'oxlanb'il xb'aaneb' a'an. Moko xin'aatinak ta rik'ineb' laa'in. 



1387 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

17Neke'xye reheb' li neke'majewank we: «Li Qaawa' xye naq wanqex sa' tuqtuukil 
usilal». Ut reheb' li neke'xb'aanu li naraj li xjipileb': «Maajun rahilal taachalq sa' 
eeb'een», chankeb'”. 

18Ab'anan, ani sa' xyanqeb' a'an xtz'aqonk sa' li xk'uub'ank li Qaawa'? Ani x'ilok 
ut x'ab'ink li aatin kixye? Ani xk'e xch'ool chi rab'inkil li raatin li Qaawa'? 

19K'ehomaq reetal naq xchalk xjosq'il li Qaawa', jo' jun kaqsut-iq' li xchalk sa' 
xb'eeneb' li neke'b'aanunk maa'usilal. 

20Maajoq'e taaraqe'q li xjosq'il li Qaawa' toj tixb'aanu li k'aru wank sa' xch'ool 
xb'aanunkil. Taawulaq xkutankil naq laa'ex toxeetaw xyaalal eb' a k'a'aq re ru 
a'in. 

21Moko laa'in ta kintaqlank reheb' li propeet a'an, chi moko kin'aatinak rik'ineb'; 
a'ut eb' a'an koheb' chi aatinak sa' ink'ab'a'. 

22Wi ta neke'xnaw k'aru ink'uub'ahom, a' raj lintenamit koheb' wi' chi xyeeb'al li 
waatin; a'aneb' raj li ke'sutq'isink reheb' wik'in re naq te'xkanab' xb'aanunkil li 
maa'usilal. 

23“Laa'in li Qaawa' li Yos, a' yaal ma najt malaj nach' wankin -chan li Qaawa'-. 

24Ma naru tixmuq rib' junaq poyanam chiwu b'arwi' ink'a' twil ru laa'in? Laa'in 
wankin yalaq b'ar jo' sa' choxa jo' sa' ruuchich'och' -chan li Qaawa'-. 

25“Ak wab'ihom li xtik'ti'eb' li propeet a'an aj b'alaq'. Neke'tik'ti'ik ut neke'xye 
naq neke'aatinak wik'in sa' xmatk'eb'. 

26Jo' najtil chik yooqeb' chi yehok tik'ti' sa' ink'ab'a' rik'in xyeeb'al li yal 
neke'xk'oxla? 

27Rik'in li matk' li neke'xseeraq'i chirib'ileb' rib', neke'raj naq lintenamit tinxtz'eq 
chirix li xch'ool, kama' ke'xb'aanu chaq eb' li xna' xyuwa'eb' naq kinsachk sa' 
xch'ooleb' ut ke'ok chi xloq'oninkil ru laj Bahal. 

28-29Wi junaq propeet xmatk'ek, xyehaq naq a'an jun matk'; ab'an li ani xk'ulum li 
waatin, xyehaq chi tz'aqal re ru. Ink'a' naru xjuntaq'eetankil li roq li triiw rik'in li 
ru. Li waatin a'an chanchan li xam, kama' li tenleb' li naxk'aji li pek -chan li 
Qaawa'-. 

30“Jo'kan naq laa'in tink'eheb' chi xtojb'al xmaakeb' li propeet a'an li neke'relq'a 
li waatin chirib'ileb' rib' -chan li Qaawa'-. 

31Tinraqoq aatin chirixeb' li neke'xye naq waatin laa'in li yal xk'oxlahomeb' a'an. 

32Tink'eheb' chi xtojb'al xmaakeb' li propeet li neke'xseeraq'i li tik'ti' aj matk', ut 
neke'xk'e chi sachk lintenamit rik'in li xk'iila seeraq'eb'. Moko laa'in ta xintaqlank 
reheb' chi moko inchaq'rab'ihomeb'; jo'kan naq moko tz'aqaleb' ta re 
xtenq'ankileb' li tenamit -chan li Qaawa'-. 

33“At Jeremías, wi junaq propeet, junaq aj tij malaj ani chik reheb' li tenamit 
te'xpatz' aawe: «K'aru li qachaq'rab'inkil xb'aan li Qaawa', k'aru li iiq xk'ehom sa' 
qab'een?», cha'aq, taaye reheb': «Li Qaawa' xye naq laa'ex li iiq! Tz'eqtaananb'ilex 
chik anaqwan», cha'qat. 

34“Ut wi junaq propeet, junaq aj tij malaj ani chik reheb' li tenamit tixye aawe: 
«A'an a'in li iiq xk'ehom li Qaawa'», cha'aq, laa'in tinraq aatin sa' xb'een a'an ut 
sa' xb'een li xjunkab'al. 

35Laa'ex jo'ka'in teeye reheb' leeras eeriitz'in malaj leeramiiw: «K'aru naxye li 
Qaawa'? K'aru xooxsume wi'?». 

36Ab'anan maajoq'e chik teeye: «A'an li iiq xk'ehom li Qaawa'», xb'aan naq wi 
teeroksi li aatin a'an, a'an taaq'apluuq sa' eeb'een. Laa'ex xepo' xyaalal li raatin li 
yo'yookil Yos, a' li Qaawa', li qaNimajwal Yos. 

37“At Jeremías, patz' reheb' li propeet: «K'aru xexsume wi' li Qaawa'? K'aru xye 
eere?». 

38Ut wi ani tixye: «A'an a'in li iiq xk'ehom li Qaawa'», cha'aq, laa'at taaye re: «Li 
Qaawa' xye chi jo'ka'in: Xb'aan naq toj yookex chi roksinkil li aatin li xexinq'us 
wi', 

39laa'in texintz'eq chirix linch'ool ut texwisi sa' xnaq' wu, laa'ex jo'wi' li tenamit 
ink'ehom eere ut cho'q reheb' leena' leeyuwa'. 

40Texinkanab' sa' xutaan chi junwaakaj li maajun taasachq sa' xch'ool»”. 

Jr 24 

Li wiib' chakach chi iig 

1Moqon laj Nabukodonosor, li awab'ej re Babilonia, kixchap laj Jekonías, ralal laj 
Johakín, li awab'ej re Judá, rochb'eeneb' li xninqaleb' ru winq aj Judá, eb' laj tenol 
ch'iich' jo'wi' eb' laj peech', ut kixk'ameb' chi preexil aran Babilonia. Chirix chik 
a'an kixk'utb'esi chiwu wiib' chakach chi iig wankeb' chiru rochoch li Qaawa'. 

2Sa' jun chakach q'axal chaab'il li iig wank chisa' jo' tz'aqal li xb'een ru li awimq; 
ab'an sa' li jun chik ink'a' us li iig wank chisa', tik ink'a' chaab'il ut ink'a' naru 
xtzekankil. 

3Ut li Qaawa' kixpatz' we: “At Jeremías, k'aru nakawil?”, chan we. Kinchaq'ok ut 
kinye: “Yookin chi rilb'al li iig. Wank q'axal chaab'il; ab'an li junch'ol chik, jwal 
yib'ru ut ink'a' naru xtzekankil”, chankin. 

4Toja' naq li Qaawa' kixye we chi jo'ka'in: 

5“Laa'in li Qaawa', xYos laj Israel, ninye chi jo'ka'in: Laa'in twusila ruheb' laj Judá, 
li kiwisiheb' sa' li na'ajej a'in re naq ke'k'ame'k sa' xtenamiteb' laj Kaldeha. 
Jo'qeb' chaab'il iig cho'q we. 

6Twileb' chi chaab'il, tink'ameb' chaq wi' chik sa' li xch'och'eb' ut tink'eheb' chi 
wakliik re naq ink'a' chik te'juk'e'q li xwankil; te'k'ojlaaq wi' chik sa' li 
xtenamiteb' ut ink'a' chik twisiheb' chisa'. 

7Tink'e xna'leb'eb' re naq te'xnaw naq laa'in li Qaawa': a'anaqeb' lintenamit ut 
laa'inaq li xYoseb', xb'aan naq te'sutq'iiq chaq wik'in chi anchaleb' xch'ool. 

8“Ab'an laj Sedesías, awab'ej re Judá, eb' li xninqaleb' ru winq ut eb' li poyanam li 
ke'kanaak Jerusalén jo' ajwi' li ke'xmuq chaq rib' Ejiipt, laa'in tinjuntaq'eeta 
rik'ineb' li q'eenaqil iig li ink'a' naru xtzekankil. 

9Chixjunileb' a'an tinkanab'eb' sa' xutaan chiruheb' chixjunil li tenamit sa' 
ruuchich'och'; te'hob'e'q, te'se'eeq, te'eetz'uuq ut te'majewaaq sa'atqeb' li na'ajej 
b'arwi' tincha'cha'iheb'. 

10Tintaqla sa' xb'eeneb' li raaxiik', li we'ej ut li raxkamk, toj reetal te'oso'q sa' li 
na'ajej ink'ehom reheb' a'an ut reheb' li xxe'toonil yuwa'”. 

Jr 25 

Lajeeb' xkaak'aal chihab' te'wanq chi munil aran Babilonia 

1Ak kaahib' chihab' rokik chi awab'ejink laj Johakín, ralal laj Josías, sa' xb'eeneb' 
laj Judá, ki'aatinak li Qaawa' rik'in laj Jeremías chirix li te'xk'ul eb' laj Judá. A'an 
kik'ulmank sa' li xb'een chihab' chi awab'ejink laj Nabukodonosor aran Babilonia. 

2Laj Jeremías, li propeet, kixnumsi li esil a'an reheb' chixjunil laj Judá jo'wi' 
reheb' laj Jerusalén. Kixye chi jo'ka'in: 

3“Chalen chaq naq ak oxlaju chihab'aq rokik chi awab'ejink laj Josías, ralal laj 
Amón, sa' xb'een Judá toj anaqwan, li Qaawa' yo chi aatinak wik'in, ut laa'in 
yookin chi xyeeb'al eere chi tz'aqal re ru. Ak oxib' xka'k'aal chihab' xtikib'ankil 
a'an, ab'an laa'ex ink'a' nikineepaab'. 

4Li Qaawa' ajwi' k'iila wa kixtaqla chaq eb' li xpropeet eerik'in, ab'an laa'ex ink'a' 
kex'abink chiruheb' chi moko kepaab'eb': 

5«Kanab'omaq xb'aanunkil li maa'usilal ut li ink'a' us -chankeb'-. Chi jo'kan sa 
texwanq sa' li na'ajej xk'ehom eere chi junajwa li Qaawa' ut cho'q reheb' 
leexe'toonil yuwa'. 

6Mixik eech'ool chirixeb' li jalanil yos, meeloq'oni chik chi moko chexk'anjelaq 
chiruheb'; meechiq' xjosq'il li Qaawa' rik'in li xyiib'ahom leeruq', chi jo'kan 
maajun rahilal tixb'aanu eere», chankeb'. 

7A'ut laa'ex ink'a' nikineepaab' -chan li Qaawa'-; kechiq' b'an injosq'il naq 
nekeloq'oni li xyiib'ahom leeruq', ut rik'in a'an nekeb'oq chaq li rahilal sa' 
eeb'een. 

8“Jo'kan naq li Nimajwal Yos xye chi jo'ka'in: «Laa'ex ink'a' keraj rab'inkil 
linq'usum; 

9jo'kan naq tinb'oqeb' chaq chixjunileb' li tenamit li wankeb' chaq sa' xjayal 
releb'l iq' jo' ajwi' laj Nabukodonosor, li awab'ej re Babilonia, laj k'anjel chiwu, re 
naq te'chalq chi xsachb'al li na'ajej a'in ut chixjunileb' li poyanam wankeb' chisa' 
jo'wi' li wankeb' chi xsutam. Kok'putz' tinkanab'eb' chi junajwa; te'se'eeq 
xb'aaneb' chixjunil, xiwajelaq ut xutaanalaq rilb'al. 

10Ink'a' chik taa'ab'imanq li ninq'ehik sa' xyanqeb', chi moko li sahil ch'oolejil ut 
li b'ichank re li sumlaak; ink'a' chik taa'ab'iiq xyaab' li ke'leb' ut maak'a'aq chik li 
xsaqenkil li xam. 

11Chixjunil li na'ajej a'in taasachmanq ut putz'inb'il taakanaaq. Ut chiru lajeeb' 
xkaak'aal chihab' chixjunileb' te'k'anjelaq chiru li awab'ej re Babilonia. 

12Ut naq akaq xnume'k li lajeeb' xkaak'aal chihab' a'an, laa'in tinraqoq aatin sa' 
xb'een li awab'ej re Babilonia jo'wi' sa' xb'een li xtenamit xb'aan li xmaakeb'. 
Jo'kan ajwi' tinb'aanu reheb' laj Kaldeha, ut po'lem teb'inkanab' chi junwaakaj -
chan li Qaawa'-. 

13Tintaqla chaq sa' xb'een Babilonia chixjunil linyehom chaq chirix, jo'ch'inal 
jo'nimal li tz'iib'anb'il sa' li hu a'in ut yeeb'il chaq xb'aan laj Jeremías sa' ink'ab'a' 
chirixeb' chixjunil li tenamit. 

14Xb'aan naq eb' laj Babilonia te'wanq rub'el xwankileb' li xninqal ru tenamit ut 
eb' li awab'ej jwal kaweb' rib'. Ut laa'in tink'eheb' chi xtojb'al rix li xmaakeb' jo' 
chanru li xyehom ut xb'aanuhomeb'»”. 

Eb' li tenamit te'xtoj rix li xmaakeb' 

15Li Qaawa', li xYos laj Israel, kixye we: “K'ul li sek' a'in, nujenaq chi b'iin, reetalil 
linjosq'il, ut k'e chi ruk'eb' chixjunileb' li tenamit b'arwi' tatintaqla. 

16Naq te'ruk' li b'iin, te'xxa'wa rib' ut taakaano'q ruheb' xb'aan li raaxiik' tintaqla 
chaq sa' xb'eeneb'”. 

17Laa'in kink'ul li sek' sa' ruq' li Qaawa' ut kink'e chi ruk'eb' chixjunileb' li 
tenamit li kinxtaqla wi' li Qaawa'. 

18Kink'e chi ruk'eb' laj Jerusalén, eb' laj Judá, jo'wi' kink'e reheb' li awab'ej ut eb' 
li xninqal ru winq, re xsachb'al ruheb' ut xkanab'ankileb' chi kok'putz' chi 
junajwa ut chi xiwajelaq rilb'al, chi tz'eqtaananb'ilaqeb' ut majewanb'ilaqeb', jo' 
wankeb' chalen toj anaqwan. 

19Kink'e ajwi' chi ruk' laj Parahón, li awab'ej re Ejiipt, eb' laj k'anjel chiru, eb' li 
xninqal ru winq ut re chixjunil li tenamit. 



1391 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

20Kink'e ajwi' reheb' chixjunil li k'iila paay chi poyanam wankeb' aran; kink'e 
reheb' chixjunil li awab'ej sa' xteepal Us, ut chixjunileb' li wankeb' sa' xsutam 
Filistea: sa' li tenamit Askalón, Gasa, Ekrón ut Asdod; 

21eb' laj Edom, eb' laj Mohab ut eb' li ralal xk'ajol laj Amón; 

22chixjunileb' li awab'ej re Tiro ut Sidón; eb' li awab'ej li wankatqeb' chaq chire li 
palaw; 

23eb' li xteepalileb' laj Dedán, eb' laj Temá, eb' laj Bus ut chixjunileb' li neke'xjo li 
xjolomeb'; 

24chixjunileb' li awab'ej re Arabia ut eb' li neke'taqlank sa' xb'eeneb' li k'iila paay 
chi tenamit li wankeb' chaq sa' li chaqich'och'; 

25chixjunileb' li awab'ej re Simrí, eb' li awab'ej re Elam ut chixjunileb' laj Media; 

26chixjunileb' li awab'ej wankeb' chaq sa' xjayal releb'l iq', eb' li wankeb' chi 
nach' jo'wi' li wankeb' chaq chi najt chirib'ileb' rib', ut chixjunileb' li awab'ej li 
wankeb' junsut junrub'el choxa. Ut li awab'ej re Babilonia taa'uk'aq sa' xraqik. 

27Chirix chik a'an kixye we li Qaawa': “Jo'ka'in xye li Nimajwal Yos, li xYos laj 
Israel: Chex'uk'aq, chexkalaaq ut chexa'waaq eerib'. Text'ane'q chiru ch'och' toj 
reetal naq ink'a' chik texruuq chi wakliik, xb'aan li raaxiik' li tintaqla chaq sa' 
eeb'een. 

28Ut wi ink'a' te'raj xk'ulb'al li sek' chi moko te'raj ruk'b'al li wank chisa', laa'at 
taaye reheb': «Jo'ka'in xye li Nimajwal Yos: Tento teeruk' xb'aan naq maak'a' chik 
xja'lenkil: 

29ok we chi xtaqlankil li rahilal sa' xb'een li tenamit sik'b'il ru inb'aan. Ma 
nekek'oxla naq texkole'q? Moko texkole'q ta, xb'aan naq ok we chi xtaqlankil 
chaq li raaxiik' sa' xb'een chixjunileb' li poyanam li wankeb' sa' ruuchich'och' -
chan li Nimajwal Yos». 

30“At Jeremías, ye chixjunileb' li aatin a'in sa' ink'ab'a'. Ye reheb' chi jo'ka'in: «Li 
Qaawa' tixjap chaq re sa' li choxa ut taa'aatinaq chaq chi kaw toj sa' li xsantil 
muheb'aal. Tixjap chaq re chi raatinankil li xtenamit, jo' naq neke'xjap reheb' li 
neke'yatz'ok ru li uub'. 

31Li xyaab' xkux li Qaawa' taa'ab'imanq xb'aaneb' chixjunil li poyanam, toj sa' 
xmaril li ruuchich'och', xb'aan naq li Qaawa' ok re chi xjitb'al chixjunileb' li 
poyanam; A'an taaraqoq aatin sa' xb'een chixjunileb' li tenamit ut tixsach ruheb' 
chi ch'iich' li ink'a' useb' xna'leb', chan li Qaawa'»”. 

32Jo'ka'in kixye li Nimajwal Yos: “Relik chi yaal naq li raaxiik' taanume'q sa' jalan 
jalanq chi tenamit, ut k'ajo' li rahilal taawanq chalen toj sa' xmaril chaq li 
ruuchich'och'”. 

33Chiru li kutan a'an, eb' li te'k'ehe'q chi kamk xb'aan li Qaawa' t'anaxinq 
te'kanaaq sa' chixjunil li ruuchich'och'; maajun taayaab'aq chirixeb', maajun 
taamuquq reheb' ut t'anaxinqeb' chiru ch'och' jo'kaqeb' li k'ot. 

34Ex xjolomileb' li tenamit, japomaq eere chi yaab'ak! Ex aj k'aak'alenel ketomq, 
tolk'osiiq eerib' sa' pojtz' xb'aan xmay li rahilal, xb'aan naq xwulak xq'ehil li 
raqb'a aatin sa' eeb'een ut texkamsiiq jo'qex li karneer ninqeb' xtib'el. 

35Eb' laj k'amol xb'e li tenamit ink'a' te'kole'q, eb' laj jolominel ink'a' te'ruuq chi 
elelik. 

36Japjookeb' re chi yaab'ak eb' laj k'aak'alenel karneer, q'axal ra wankeb' laj 
iloleb' ketomq, xb'aan naq li Qaawa' yo chi xsachb'al chixjunil li raxpim. 

37Li xchaq'alil ruheb' li pim xlaje'oso'k xb'aan xxamlel xjosq'il li Qaawa'. 

38Jo' junaq kaqkoj li x'elk sa' li xna'aj, jo'kan ajwi' naq li Qaawa' x'elk chi xsachb'al 
ru li xtenamit, ut li na'ajej xkanaak chi po'lemil, xb'aan naq xlochk xxamlel 
xjosq'il li Qaawa', ut jun nimla raaxiik' xtaqlaak chaq sa' xb'eeneb'. 

Jr 26 

Ke'raj raj xkamsinkil laj Jeremías 

1Naq laj Johakín, ralal laj Josías, ki'ok chi awab'ejink sa' xb'eeneb' laj Judá, li 
Qaawa' kiraatina laj Jeremías 

2ut kixye re chi jo'ka'in: “Xaqab' aawib' chiru xneb'aalil li wochoch ut aatinan 
rik'ineb' chixjunil li poyanam sa' xteepal Judá li neke'chalk chi loq'onink sa' 
rochoch li Qaawa'. Ye reheb' chixjunil li xinye aawe chi maajun li aatin taamuq. 

3Mare anchal tate'xpaab' ut te'xkanab' xb'aanunkil li maa'usilal. Chi jo'kan ink'a' 
chik tintaqla chaq li rahilal sa' xb'eeneb', jo' xink'oxla xb'aanunkil xb'aan naq 
ink'a' us li xyehom ut xb'aanuhomeb'. 

4Ye reheb': «Wi ink'a' tineepaab' ut ink'a' teeb'aanu li naxye linchaq'rab' 
ink'ehom eere, 

5chi moko teerab'i leeq'usb'al xb'aaneb' li propeet aj k'anjeleb' chiwu, li rajlal 
xintaqlaheb' eerik'in ab'an xetz'eqtaanaheb', 

6laa'in tinkanab' li ochoch a'in jo' kinkanab' Siló, ut tink'e Jerusalén chi 
tz'eqtaanaak xb'aaneb' chixjunil li tenamit sa' ruuchich'och'»”. 

7Eb' laj tij, eb' li propeet ut chixjunil li tenamit ke'rab'i li aatin kixye laj Jeremías 
sa' li rochoch li Yos. 

8Ab'anan naq kiraqe'k laj Jeremías chi xyeeb'al chixjunil li xchaq'rab'iik wi' 
xb'aan li Qaawa', kichape'k xb'aaneb' laj tij, eb' li propeet ut xb'aaneb' chixjunil li 
tenamit, ut kiyehe'k re: “Relik chi yaal naq tatkamq. 

9K'a'ut naq xaye sa' xk'ab'a' li Qaawa' naq li ochoch a'in taakanaaq jo' Siló, ut 
Jerusalén taajuk'manq chi maajun chik poyanam taakanaaq chisa'?”. Ut 
chixjunileb' li poyanam ke'xtuub' rib' sa' rochoch li Yos chi xsutb'al laj Jeremías. 

10Naq eb' li xjolomileb' laj Judá ke'rab'i a'in, ke'elk sa' rochochil li awab'ej, koheb' 
sa' rochoch li Yos ut aran, sa' li Ak' Okeb'aal, ke'xk'ojob' rib'eb'. 

11Toja' naq eb' laj tij ut eb' li propeet ke'aatinak rik'ineb' laj jolominel jo' ajwi' 
rik'ineb' chixjunil li poyanam ut ke'xye: “Li winq a'in xk'ulub' naq taateneb'aaq 
kamk sa' xb'een, xb'aan naq xye naq li tenamit a'in taajuk'manq, jo' xerab'i laa'ex 
rik'in leexik”. 

12Kichaq'ok laj Jeremías ut kixye reheb' li xjolomileb' li tenamit ut reheb' 
chixjunil li poyanam: “Li Qaawa' xtaqlank chaq we chi xyeeb'al li aatin xerab'i 
chirix li xloq'laj ochoch ut chirix li tenamit a'in. 

13Chaab'ilob'resiiq leeyu'am ut leeyehom eeb'aanuhom, paab'omaq li Qaawa' 
leeYos, ut A'an ink'a' tixtaqla chaq li rahilal sa' eeb'een jo' xineerab'i chi xyeeb'al. 

14Laa'in wankin sa' leeruq' anaqwan: b'aanuhomaq we li k'aru jwal us cheru, a' li 
k'aru teeraj xb'aanunkil we. 

15Ab'anan chenawaq chi us naq maak'a' inmaak: wi tineekamsi laa'in, q'axal 
wanq wi' chik leemaak jo' ajwi' wanq xmaakeb' laj Jerusalén. Relik chi yaal naq a' 
li Qaawa' xtaqlank chaq we chi xyeeb'al chi ch'olch'o ru eb' li aatin xerab'i”. 

16Toja' naq eb' li xjolomil li tenamit ut chixjunileb' li poyanam ke'xye reheb' laj tij 
ut eb' li propeet: “Li winq a'in moko xk'ulub' ta kamsiik, xb'aan naq xooraatina 
sa' xk'ab'a' li Qaawa' li qaYos”, chankeb'. 

17Wankeb' cheekel winq ke'xaqliik ut ke'xye reheb' chixjunil li poyanam 
ch'utch'uukeb' aran: 

18“Chiru xyu'amil laj Esekías, awab'ej re Judá, laj Mikeas aj Moréset ki'aatinak sa' 
xk'ab'a' li Qaawa' naq kixye reheb' chixjunil li tenamit: «Jo'ka'in xye li Nimajwal 
Yos: Sión kama'aq chik li k'aleb'aal re awk, ut Jerusalén taakanaaq cho'q po'lem, 
ut taak'iche'o'q li xna'aj li rochoch li Yos». 

19“Ma kikamsiik tab'i' laj Mikeas xb'aan laj Esekías, awab'ej re Judá, ut xb'aaneb' 
chixjunileb' laj Judá? Ink'a'. Li awab'ej kixxiwa ru li Qaawa' ut kixtz'aama 
xkuyb'aleb' li xmaak. Ut li Qaawa' ink'a' chik kixtaqla chaq li rahilal sa' xb'eeneb' 
jo' kixk'uub' xb'enwa. A'ut laa'o, wi tqakamsi laj Jeremías, tqateneb' jun nimla 
maak sa' qab'een”, chankeb'. 

20Jo'ka'an ajwi', sa' xk'ab'a' li Qaawa', ki'aatinak li propeet Urías, ralal laj Semaías, 
aj Kiryat-Yeharín, naq kixye resil li rahilal li tixk'ul Jerusalén jo' ajwi' chixjunil li 
xsutam, jo' tz'aqal yeeb'il xb'aan laj Jeremías. 

21Laj Johakín, li awab'ej, eb' li xninqal ru winq ut eb' li xjolomileb' li tenamit 
ke'rab'i li kiyeemank. Ut li awab'ej kixsik' chanru naq tixkamsi laj Urías. Ab'anan 
naq li propeet kixnaw a'in, kixiwak ut koho eelel sa' li tenamit Ejiipt. 

22Moqon laj Johakín, li awab'ej, kixtaqla laj Elnatán, ralal laj Akbor, sa' li tenamit 
Ejiipt rochb'een wiib' oxib' li winq. 

23Eb' a'an ke'risi chaq laj Urías aran Ejiipt ut ke'xk'am chaq chiru laj Johakín, li 
awab'ej, ut a'in kixk'e chi kamsiik ut chi kute'k sa' xyanqeb' li k'iila kamenaq. 

24B'anyox re laj Ajikán, ralal laj Safán, naq kixkol laj Jeremías chiru li kamk, ut 
ink'a' kiq'axtesiik sa' ruq'eb' li k'iila poyanam. 

Jr 27 

Li b'itche' a'an reetalil li rahilal 

1Naq laj Sedesías, ralal laj Josías, ki'ok chi awab'ejink sa' xb'eeneb' laj Judá, 
ki'aatinaak laj Jeremías xb'aan li Qaawa' 

2chi jo'ka'in: “Sik' wiib'aq aak'aam ut yiib' junaq aab'itche', ut b'ak'eb' chirix 
laakux. 

3Chirix chik a'an taqla li esil a'in rik'ineb' li awab'ej re Edom, re Mohab, re Amón, 
jo' ajwi' re Tiro ut Sidón. Taqla xyeeb'al reheb' chirixeb' li taql li xe'k'ulunk 
Jerusalén chi rula'aninkil laj Sedesías, li awab'ej re Judá, 

4naq laa'in li Nimajwal Yos, li xYos laj Israel, xinye chi jo'ka'in: 

5Rik'in xnimal linwankil ut linmetz'ew kink'uub' li ruuchich'och', jo'wi' eb' li 
poyanam ut li xul li wankeb' chisa', ut laa'in yaal we k'aru tinb'aanu rik'in 
chixjunil a'an: naru tink'e sa' ruq' li ani xk'ulub'a wi' linch'ool. 

6Ut anaqwan xinq'axtesi chixjunileb' li na'ajej a'in sa' ruq' laj Nabukodonosor, aj 
k'anjel chiwu, awab'ej re Babilonia, ut xink'eheb' ajwi' eb' li k'iche'il xul re 
te'k'anjelaq chiru a'an. 

7Chixjunileb' li tenamit wanqeb' rub'el xwankil a'an, jo'wi' rub'el xwankil eb' li 
ralal xk'ajol ut eb' li ri xmam, toj taawulaq xq'ehil naq li x'awab'ejihom toxwanq 
ajwi' rub'el xwankileb' li xninqal ru tenamit ut awab'ej li q'axal kaweb' rib'. 

8Wi wank junaq tenamit malaj junaq awab'ej li ink'a' naxk'e rib' rub'el xwankil laj 
Nabukodonosor, li awab'ej re Babilonia, ut ink'a' naraj k'anjelak chiru, laa'in 
tinraqoq aatin sa' xb'eeneb' rik'in rahilal, we'ej ut raxkamk, toj reetal toxe'oso'q 
sa' ruq' -chan li Qaawa'-. 

9“Jo'kan naq meepaab' li neke'xye leepropeet, eb' laj q'e malaj li neke'tawok ru li 
matk', chi moko chepaab' eb' laj tuul ut eb' li neke'nawalink naq neke'xye eere: 
«Laa'ex ink'a' texwanq rub'el xwankil li awab'ej re Babilonia». 

10Xb'aan naq yal tik'ti' li neke'xye eere: wi teepaab' li raatineb' a'an, tex'isiiq sa' 
leena'aj ut laa'in texincha'cha'i ut texkamsiiq. 

11Ab'an li tenamit li tixk'e rib' rub'el xwankil li awab'ej re Babilonia ut 
taak'anjelaq chiru, laa'in tinkanab' chi wank sa' li xna'aj re naq taahilanq aran sa' 
tuqtuukilal ut taa'awq chiru”, chan li Qaawa'. 

12Laa'in laj Jeremías kinye chixjunil li esil a'in re laj Sedesías, li awab'ej re Judá, ut 
kinye ajwi' re chi jo'ka'in: “K'ehomaq eerib' rub'el xwankil li awab'ej re Babilonia 
ut li xtenamit, re naq teekol leeyu'am. 

13K'aru aj e naq teek'e eerib' chi kamsiik laa'at ut laatenamit xb'aan li raaxiik', li 
we'ej ut li raxkamk? Xb'aan naq a'in xyehom li Qaawa' chirix li tenamit li ink'a' 
taaraj k'anjelak chiru li awab'ej re Babilonia: relik chi yaal naq taakamq. 

14Meepaab' li raatineb' li propeet naq neke'xye eere: «Meek'e eerib' rub'el 
xwankil li awab'ej re Babilonia», xb'aan naq eeb'alaq'inkil yookeb'. 

15Moko laa'in ta xintaqlank reheb' -chan li Qaawa'-, ut yookeb' chi roksinkil 
link'ab'a' chi yal tik'ti'. Mare anchal texwisi sa' leena'aj, ut texkamq laa'ex jo'wi' 
eb' li propeet xe'b'alaq'ink eere”. 

16Kiwaatinaheb' ajwi' eb' laj tij ut chixjunileb' li poyanam, ut kinye reheb': “Li 
Qaawa' xye chi kama'in: «Meepaab' li yookeb' xyeeb'al eb' li propeet naq chi 
seeb' eb' laj Babilonia te'xq'axtesi chaq wi' chik li xsahil eechej li rochoch li Yos. 
A'an yal tik'ti'. 

17Meerab'i naq neke'xye chi jo'kan. K'ehomaq eerib' rub'el xwankil li awab'ej re 
Babilonia ut teekol leeyu'am. K'aru aj e naq tkanaaq chi po'lem Jerusalén? 

18Wi raj yaal naq propeeteb' ut wank li raatin li Qaawa' rik'ineb', tijoqeb' 
anaqwan chiru li Nimajwal Yos, re naq li k'a'aq re ru re li rochoch li Qaawa' li toj 
xkanaak ut li toj wank sa' rochoch li awab'ej re Judá ut Jerusalén ink'a' 
taak'ame'q aran Babilonia». 

19-21“Naq laj Nabukodonosor, li awab'ej re Babilonia, kixk'am chi preexil laj 
Jekonías, ralal laj Johakín, li awab'ej re Judá, rochb'eeneb' li xninqal ru winq 
wankeb' Jerusalén ut sa' xteepal Judá, ink'a' kixk'am chixjunil li k'a'aq re ru aran 
Babilonia. Kixkanab' b'an eb' li oqech, li tamb'aha' li yiib'anb'il rik'in q'anch'iich', 
eb' li xaqleb'aal ut li k'a'aq chik re ru terto xtz'aq. Jo'ka'in xye li Nimajwal Yos, 
xYos laj Israel, chirix li sahil eechej li kikanaak sa' rochoch li Qaawa' jo'wi' 
Jerusalén ut sa' rochoch li awab'ej re Judá: 

22«Chixjunil a'in taak'ame'q Babilonia ut aran tkanaaq chaq, toj reetal naq laa'in 
twaj xk'amb'al chaq wi' chik», chan li Qaawa'”. 

Jr 28 

Laj Jeremías ut laj Ananías aj b'alaq' 

1Ak oob' po chik xtiklajik li xka chihab' chi awab'ejink laj Sedesíasaran Judá, 
ki'aatinak li propeet Ananías, ralal laj Asur, aj Gabahón, ut kixye re laj Jeremías 
sa' rochoch li Yos, chiruheb' laj tij ut chiruheb' chixjunil li tenamit: 

2“Jo'ka'in xye li Nimajwal Yos, xYos laj Israel: «Tinjuk' li xwankil li awab'ej re 
Babilonia 

3ut sa' wiib' chihab' tink'e chaq chi q'ajsiik li k'a'aq re ru re li wochoch, li 
kik'ame'k Babilonia xb'aan laj Nabukodonosor, li awab'ej. 

4Tink'e ajwi' chi sutq'iik chaq laj Jekonías, ralal laj Johakín, awab'ej re Judá, ut 
chixjunileb' laj Judá li ke'k'ame'k chi preexil Babilonia -chan li Qaawa'-, xb'aan 
naq laa'in tinjuk' li xwankil li awab'ej re Babilonia»”. 

5Toja' naq laj Jeremías kixye re li propeet Ananías, chiruheb' laj tij ut chiruheb' 
chixjunil li poyanam ch'utch'uukeb' sa' rochoch li Yos: 

6“Us raj naq li Qaawa' tixb'aanu chi jo'kan! Us raj naq li Qaawa' tixk'e chi tz'aqlok 
ru li xaye ut chiq'ajsiiq chaq wi' chik li k'a'aq re ru re li xloq'laj ochoch. Us raj naq 
tixk'eheb' ajwi' chi sutq'iik chixjunileb' li ke'k'ame'k Babilonia. 

7Ab'an ab'i eb' li aatin a'in li tinye aawe ut cho'q reheb' chixjunil li poyanam: 

8Eb' li propeet li ke'wank chaq junxil, naq toj maji' nokooyo'laak chaq laa'o, 
ke'xye chaq resil li raaxiik', li we'ej ut li raxkamk taawanq sa' naab'aleb' chi 
tenamit ut xninqal awab'ejihom. 

9Ab'anan wi junaq propeet naxye naq taawanq tuqtuukil usilal, taanawmanq naq 
li Qaawa' kitaqlank chaq re, ka'ajwi' naq taatz'aqloq ru chixjunil li xyehom”. 

10Toja' naq laj Ananías, li propeet, kixchap li b'itche' li wank chi xkux laj Jeremías, 
ut kixtoqi. 

11Ut kixye chiruheb' chixjunil li tenamit: “Jo'ka'in xye li Qaawa': «Jo' naq xwisi li 
b'itche' a'in chirix xkux laj Jeremías, jo'kan ajwi' naq twisiheb' chixjunileb' li 
tenamit rub'el xwankil li awab'ej re Babilonia sa' wiib' chihab', ut tinjuk'i»”. Laj 
Jeremías ki'elk aran ut koho. 

12Ut naq laj Ananías ak xtoqi li b'itche' wank chirix xkux laj Jeremías, li Qaawa' 
kiraatina wi' chik li propeet ut kixye re chi jo'ka'in: 

13“Ayu ut ye re laj Ananías sa' ink'ab'a': «Yal che' b'itche' li xatoqi, ab'anan laa'in 
tink'e jun b'itch'iich' cho'q reeqaj. 

14Xb'aan naq li Nimajwal Yos, li xYos laj Israel, xye chi jo'ka'in: B'itch'iich' chik 
xink'e chirix xkuxeb' chixjunileb' li tenamit re naq te'kanaaq chi munil chiru laj 
Nabukodonosor, li awab'ej re Babilonia. A'atqeb' li k'iche'il xul te'wanq rub'el li 
xwankil»”. 

15Toja' naq laj Jeremías kixye re laj Ananías: “Ab'i, a Ananías. Maawa' li Qaawa' 
xtaqlank chaq aawe chi aatinak, ut laa'at yookat chi xk'ojob'ankil xch'ool li 
tenamit a'in rik'in laatik'ti'. 

16Jo'kan naq li Qaawa' xye chi jo'ka'in: «Laa'in tin'isinq aawe sa' li ruuchich'och'. 
Chiru li chihab' a'in tatkamq xb'aan naq xatakchi'eb' li tenamit chi q'etq'eto'k 
chiwu -chan li Qaawa'»”. 

17Ut li propeet Ananías kikamk sa' xwuq li po re li chihab' a'an. 

Jr 29 

Li xhu laj Jeremías cho'q reheb' li ke'k'ame'k chi preexil Babilonia 

1A'an a'in li hu kixtz'iib'a laj Jeremías Jerusalén cho'q reheb' li cheekel winq li toj 
yo'yookeb', cho'q reheb' ajwi' laj tij, eb' li propeet ut reheb' chixjunil li poyanam 
li ke'isiik Jerusalén xb'aan laj Nabukodonosor ut ke'k'ame'k Babilonia. 

2Li hu a'in kitz'iib'aak naq elenaqeb' chik Jerusalén laj Jekonías, rochb'een li xna', 
eb' laj tenq' sa' li rochoch, eb' laj jolominel re Judá ut re Jerusalén, eb' laj tenol 
ch'iich' ut eb' laj peech'.  

3Li hu a'in kitaqlaak chirix laj Elasá, ralal laj Safán, ut chirix laj Kemarías, ralal laj 
Jilkías, a'aneb' li ke'taqlaak xb'aan laj Sedesías, li awab'ej re Judá, re xik chi 
aatinak rik'in laj Nabukodonosor, li awab'ej re Babilonia. Naxye chi jo'ka'in: 

4“Li Nimajwal Yos, li xYos laj Israel, xye chi jo'ka'in reheb' chixjunil li ke'isiik 
Jerusalén ut ke'k'ame'k toj Babilonia: 

5«Kab'lanqex ut wanqex chisa'; awomaq eb' li che' neke'uuchink ut 
tzekahomaq li ru; 

6sumlaaqex ut chiwanq eeralal eek'ajol. K'ehomaq rixaqileb' leeralal ut 
sik'omaq xb'eelomeb' leerab'in, re naq te'k'ihanq. Chepuka eerib' aran ut 
chexk'ihanq. 

7Sik'omaq li tuqtuukil usilal cho'q re li tenamit b'arwi' xexintaqla, ut tijonqex 
chirixeb' chiwu, xb'aan naq wi sa te'wanq eb' a'an, laa'ex ajwi' texwanq sa' 
sahilal. 

8Laa'in, li Nimajwal Yos, li xYos laj Israel, ninye eere chi jo'ka'in: Meek'e 
eerib' chi b'alaq'iik xb'aaneb' li propeet ut eb' laj q'e li wankeb' sa' eeyanq; 
meepaab' li k'aru neke'xye eb' laj matk', 

9xb'aan naq tik'ti' neke'xye sa' ink'ab'a' ut moko laa'in ta xintaqlank reheb'», 
chan li Qaawa'. 

10“Xb'aan naq jo'ka'in xye li Qaawa': «Ka'ajwi' taaraqe'q li lajeeb' xkaak'aal 
chihab' leewanjik rub'el xwankileb' laj Babilonia, laa'in texwula'ani ut 
tinb'aanu li kinyeechi'i eere, naq texsutq'iiq chaq wi' chik sa' li na'ajej a'in. 

11Laa'in wank sa' inch'ool k'aru tinb'aanu cho'q eere: twaj texwanq sa' 
tuqtuukilal ut ink'a' sa' rahilal, re naq toxeetaw xsahil eech'ool chi junelik. 
Laa'in, li Qaawa', ninyehok re a'in. 

12Toja' naq teepatz' link'ab'a', tulextijoq chiwu, ut laa'in texwab'i. 

13Tineesik' ut tineetaw, xb'aan naq tineesik' chi anchal leech'ool.  

14Tink'e wib' chi tawe'k eeb'aan ut tink'eheb' chaq chi sutq'iik leekomon li 
wankeb' chaq chi preexil; texwisi chaq sa' chixjunileb' li tenamit ut na'ajej 
b'arwi' xexincha'cha'i, texinch'utub' ut texinsutq'isi wi' chik sa' li na'ajej 
b'arwi' kexwisi. Laa'in, li Qaawa', ninyehok re a'in». 

15“Laa'ex nekeye: «Li Qaawa' xk'e ajwi' qapropeet naq wanko arin 
Babilonia». 

16Ab'anan jo'ka'in xye li Qaawa' chirix li awab'ej kikanaak sa' xk'ojarib'aal laj 
David, ut chirixeb' ajwi' chixjunileb' leeras eeriitz'in li ke'kanaak sa' li 
tenamit a'in ut ink'a' koheb' cherix chi preexil: 

17«Laa'in, li Nimajwal Yos, ninye eere: Tintaqla chaq li raaxiik', li we'ej ut li 
raxkamk sa' eeb'een, ut texinkanab' jo'qeb' li q'eenaq iig, li ink'a' chik naru 
xtzekankil xb'aan xq'eenaqil. 

18Texinrahob'tesi rik'in li raaxiik', li we'ej ut li raxkamk, ut q'axal xiwajel 
texkanaaq cho'q reheb' chixjunil li tenamit; texmajewaaq, texse'eeq, 
tex'eetz'uuq ut xutaanalaqex yalaq b'ar xexincha'cha'i. 

19Xb'aan naq ink'a' xineepaab' naq xexinq'us chi xtz'uumal reheb' li propeet, 
aj k'anjeleb' chiwu, li naab'al sut xintaqla chaq eerik'in ut laa'ex ink'a' xeraj 
rab'inkileb'. 

20Paab'omaq li waatin chejunilex laa'ex li xex'isiik sa' li tenamit Jerusalén ut 
xexk'ame'k Babilonia», chan li Qaawa'. 

21“Jo'ka'in xye li Nimajwal Yos, li xYos laj Israel, chirix laj Ajab, ralal laj 
Kolaías, ut chirix laj Sedesías, ralal laj Mahasías, li neke'roksi link'ab'a' yal re 
eeb'alaq'inkil: «Tinq'axtesiheb' sa' ruq' laj Nabukodonosor, li awab'ej re 
Babilonia, ut a'an taakamsinq reheb' cheru ajwi' laa'ex. 

22Ut naq chixjunileb' li xe'isiik sa' xteepal Judá ut wankeb' chaq Babilonia 
te'ok chi majewank, te'xye: Li Qaawa' chixb'aanu taxaq aawe jo' kixb'aanu re 
laj Sedesías ut laj Ajab, li ke'chinaak sa' ru xam xb'aan li awab'ej re Babilonia, 
cha'qeb'. 

23Xb'aan naq q'axal xutaanal li ke'xb'aanu sa' xteepal Israel: ke'xmuxatq li 
xsumlajikeb' rik'ineb' li rixaqil eb' li ras riitz'ineb' ut b'alaq'il aatin ke'xye sa' 
ink'ab'a' li ink'a' inyehom reheb'. Ut a'an ch'olch'o tz'aqal chiwu», chan li 
Qaawa'”. 

Li rahilal tixk'ul laj Semaías 

24Li Qaawa' kixchaq'rab'i laj Jeremías naq tixye chi jo'ka'in re laj Semaías, aj 
Nehelam: 

25“Li Nimajwal Yos, li xYos laj Israel, xye chi jo'ka'in: «Laa'at xattaqlank hu sa' 
aak'ab'a' cho'q reheb' chixjunil li poyanam li wankeb' Jerusalén, jo'wi' cho'q re laj 
Sofonías, laj tij, ralal laj Mahasías, ut reheb' chixjunil laj tij. Tz'iib'anb'il chi 
jo'ka'in sa' laahu: 

26Li Qaawa' xxaqab'ank aawe cho'q aj tij, a Sofonías, cho'q ruuchil laj Johadá, re 
naq laa'ataq li xjolomileb' laj ilol re li rochoch li Yos. Wi twanq junaq kaan ru 
xjolom li tixk'e rib' cho'q propeet, tento naq taak'e sa' li nat'che' ut taab'ak' chi 
kareen. 

27K'a'ut naq ink'a' xaq'us laj Jeremías aj Anatot, li naxk'e rib' cho'q propeet sa' 
eeyanq? 

28Xb'aan naq xtaqla chaq jun qahu arin Babilonia b'arwi' tz'iib'anb'il: Kab'lanqex 
ut wanqex chisa'; awomaq eb' li che' neke'uuchink ut tzekahomaq li ru»”. 

29Laj Sofonías, laj tij, kixyaab'asi xsa' li hu chiru laj Jeremías, li propeet. 

30Toja' naq li Qaawa' kiraatina laj Jeremías ut kixye re: 

31“Taqla xyeeb'al reheb' chixjunil li wankeb' chaq chi preexil: «Li Qaawa' naxye 
chi jo'ka'in chirix laj Semaías, aj Nehelam: Laj Semaías xexraatina jo' propeet ut 
moko laa'in ta xintaqlank re; a'an xk'ojob' ajwi' leech'ool rik'in li tik'ti'. 

32Jo'kan naq laa'in, li Qaawa', tink'e laj Semaías, aj Nehelam, chi xtojb'al li xmaak 
jo'wi' chixjunileb' li ralal xk'ajol. Maajun reheb' a'an taawanq sa' xyanqeb' 
lintenamit, chi moko toxyal li sahilwank li tink'e reheb' lintenamit, xb'aan naq laj 
Semaías xk'am xb'eheb' chi q'etq'eto'k chiwu», chan li Qaawa'”. 

Jr 30 

Li xyeechi'om li Yos chirix li xsutq'ijikeb' chaq eb' laj Israel 

1A'aneb' a'in li aatin kixye li Qaawa' re laj Jeremías: 

2“Jo'ka'in xye li Qaawa', xYos laj Israel: Tz'iib'a sa' junaq tasal hu chixjunileb' li 
aatin inyehom aawe, 

3xb'aan naq twulaq xkutankil naq tinsutq'isiheb' chaq wi' chik eb' lintenamit 
Israel ut Judá li wankeb' chaq chi preexil. Laa'in, li Qaawa', ninyehok re a'in. 
Tink'eheb' chi wank sa' li xna'ajeb' ink'ehom reheb' li xxe'toonil yuwa'”, chan li 
Qaawa'. 

4A'aneb' a'in li aatin kixye li Qaawa' chirixeb' laj Israel ut Judá. 

5Li Qaawa' kixye chi jo'ka'in: “Na'ab'imank japok e xb'aan xiwak ut xiwxiwil 
wank; maak'a' li tuqtuukil usilal. 

6Ayuqex chi xpatz'b'al ut k'ehomaq reetal: ma na'alank junaq winq? Wi ink'a', 
k'a'ut naq eb' li winq neke'xchap li xyi rixeb', chanchaneb' chik li ixq okeb' re chi 
alank? K'a'ut naq saqkirinkeb' aj chik neke'ilok? 

7Q'axal rahaq rilb'al li kutan a'an, jwal xiwajelaq jo' maajun wa ilb'il. A'an 
xkutankil li nimla rahil ch'oolej cho'q reheb' laj Jakob, ab'an te'xkoolan 
xnumsinkil li kutan a'an. 

8Chiru li kutan a'an laa'in tinkoleb' lintenamit ut tinjuk'i li xwankilaleb' li yookeb' 
chi rahob'tesinkeb' re. Ink'a' chik te'tawasiiq xb'aaneb' laj ab'l tenamit, 

9te'k'anjelaq b'an chik chiru li Qaawa', li xYoseb', ut chiru laj David, li tinxaqab' 
cho'q awab'ej. 

10“Ab'an laa'at, a Jakob, aj k'anjelat chiwu, matxiwak -chan li Qaawa'-; mich'inank 
laach'ool, a Israel, xb'aan naq we'kin laa'in. Tinchalq chakolb'al laa'at jo'wi' eb' 
laawalal aak'ajol, tatwisi chaq sa' li najtil tenamit katintaqla wi' chi tawasiik, ut 
tatwanq wi' chik sa' tuqtuukilal, sa' sahilal, chi maajun chik taaxib'esinq aawe. 

11Laa'in, li Qaawa', ninye li waatin naq wankin aawik'in chakolb'al ut tinsach 
ruheb' chixjunil li tenamit katincha'cha'i wi'. Ab'an ink'a' tinsach aawu laa'at chi 
junajwa, us ta tatinq'us ut tatintij jo' chanru aak'ulub': ka'ajwi' nawaj naq taatoj 
rix laamaak sa' xyaalal”. 

12Li Qaawa' kixye ajwi' chi jo'ka'in: “Laarahilal maak'a' chik xb'anol ut maak'a' 
chik xja'lenkil. 

13Maajun natenq'ank aawe; laatiq'ilal moko taak'iraaq ta, maajun natawok 
xb'anol laarahilal. 

14Xate'xtz'eq chirix xch'ooleb' eb' li neke'rahink aawu, maak'a' chik nakate'raj 
wi'. Xb'aan naq xatintiq' jo' naxb'aanu li xik' na'ilok, jo' naxb'aanu li josq' aj winq; 
xatinrahob'tesi xb'aan xk'ihal laamaak: k'ajo' li maa'usilal xab'aanu! 

15K'a'ut naq nakajap aawe xb'aan laarahilal? Maak'a' chik xb'anol laatiq'ilal. 
Xb'aan xk'ihal laamaak ut li maa'usilal xab'aanu xinb'aanu aawe chi jo'kan. 

16Ab'anan te'sache'q ru jo'k'ihaleb' li neke'rahob'tesink aawe, ut chixjunileb' li 
xik' neke'ilok aawe te'xik chi preexil. Taa'elq'aaq chixjunil li k'a'aq re ru reheb' li 
xe'elq'ank aawe; ut eb' li xe'maq'ok k'a'aq re ru aawe, taamaq'manq ajwi' 
chiruheb' li k'aru reheb'. 

17Relik chi yaal naq tatink'irtasi wi' chik ut tinb'an laatiq'ilal, us ta xak'ab'a'in: 
«Tz'eqtaananb'il» jo' ajwi': «Maajun nak'oxlank re li tenamit Sión». Laa'in, li 
Qaawa', ninyehok re a'in”. 

18Li Qaawa' kixye ajwi' chi jo'ka'in: “Eb' li ralal xk'ajol laj Jakob te'sutq'iiq chaq 
wi' chik sa' li xmuheb'aaleb', xb'aan naq twuxtaana ru li xna'ajeb' a'an. Jerusalén 
taawaklesimanq wi' chik sa' xb'een li po'lem, ut li kawub'resinb'il ochoch 
taayiib'aaq wi' chik sa' li xna'aj tz'aqal. 

19Ut aran taa'ab'iiq li b'ichank re b'anyoxink ut li japok e xb'aan li sahil ch'oolejil. 
Teb'ink'e wi' chik chi k'ihank toj reetal te'naab'alo'q; maajoq'e chik 
te'tz'eqtaanaaq, xb'aan naq tink'e wi' chik xloq'aleb'. 

20Eb' li ralal xk'ajol laj Israel te'wanq jo' chaq junxil, xaqxooq chi kaw li 
xkomonileb' chi paab'ank; ut laa'in tinrahob'tesiheb' li te'rahob'tesinq reheb'. 

21-22Sa' xyanqeb' a'an taawakliiq li taajolominq reheb'; rik'ineb' a'an taa'elq li 
taa'awab'ejinq reheb'. Tinb'oq chink'atq ut a'an taachalq wik'in, xb'aan naq ani 
tixkawu xch'ool chi jilok chink'atq? Laa'exaq lintenamit ut laa'inaq leeYos”, chan 
li Qaawa'. 

23Ilomaq naq xchalk xjosq'il li Qaawa' jo' li kaqsut-iq'; chanchan li muqyax naq 
xchalk sa' xb'eeneb' li ink'a' useb' xna'leb'. 

24Maajoq'e taach'anaaq xjosq'il li Qaawa' toj reetal tixb'aanu ut tixtz'aqob'resi ru 
li x'alaak sa' xch'ool xb'aanunkil. Ut a'in ink'a' neketaw ru anaqwan, ab'an teetaw 
xyaalal sa' junaq kutan. 

Jr 31 

Eb' laj Israel te'sutq'iiq chaq wi' chik 

1“Chiruheb' li kutan a'an laa'inaq li xYos chixjunileb' li ralal xk'ajol laj Israel ut 
a'anaqeb' lintenamit”, chan li Qaawa'. 

2Jo'ka'in kixye li Qaawa': “Sa' li chaqich'och' kiwil xtoq'ob'aal ru li tenamit li 
kikole'k chiru li kamk. Naq laj Israel yo xsik'b'al jun li na'ajej taahilanq wi', 

3laa'in kink'utb'esi wib' chiru. Laa'in nakatinra rik'in rahom wank chi junelik; 
jo'kan naq junelik twuxtaana aawu. 

4Tatinwaklesi wi' chik, a Israel, ut tatk'ojlaaq wi' chik sa' laana'aj. Tatxajoq wi' 
chik xb'aan xsahil sa' laach'ool, rik'in xyaab' li wajb' ut li tzojtzoj. 

5Tat-awq wi' chik uub' sa'eb' li xtzuulul Samaria, ut eb' li te'awq uub' te'xyal ajwi' 
xsahil. 

6Xb'aan naq taawulaq xkutankil naq eb' laj ilol tenamit te'xjap reheb' chi xyeeb'al 
sa' xb'een xtzuulul Efraín: «Xaqlinqex ut yo'qeb' aran Sión, rik'in li Qaawa' li 
qaYos»”, cha'qeb'. 

7Jo'ka'in ajwi' kixye li Qaawa': “Japomaq eere xb'aan xsahil leech'ool chirixeb' laj 
Jakob, chiwanq sahil ch'oolejil sa' xk'ab'a' li xnimal ru tenamit. Puktesihomaq 
resil, chenimaaq ru ut yehomaq: «Li Qaawa' xkol li xtenamit, li rela'eb' laj Israel». 

8Laa'in teb'ink'am chaq sa' li tenamit wank sa' xjayal releb'l iq', ut tinch'utub'eb' 
li wankatqeb' chaq sa' xmaril li ruuchich'och'. Rochb'eenaqeb' chaq eb' li mutz' 
jo'wi' eb' li yeq roq, eb' li ixq li wankeb' sa' yu'am ut eb' li ak xe'alank: jun nimla 
teep li te'sutq'iiq chaq wik'in. 

9Yooqeb' chaq chi tijok ut chi yaab'ak naq te'chalq. Teb'ink'am chireheb' li nima', 
sa' li b'e tiik ru, re naq ink'a' te'xtich li roqeb'. Xb'aan naq laa'in li xyuwa' laj 
Israel, ut laj Efraín a'an li xb'een li walal. 

10“Ex xninqal ru tenamit, ab'ihomaq li raatin li Qaawa' ut yehomaq resil toj chi 
najt, sa'atqeb' li na'ajej wankeb' chire li palaw: «Li xcha'cha'ink reheb' laj Israel, 
tixch'utub'eb' wi' chik ut taarileb' jo' naq laj k'aak'alenel ketomq narileb' li 
xkarneer». 

11Xb'aan naq li Qaawa' xkolok reheb' laj Israel, ut xrisiheb' chaq rub'el xwankil 
jun tenamit li q'axal kaw rib'. 

12“Te'chalje'q rik'in b'ichank sa' xb'een li tzuul Sión; jun chalikaqeb' wan wi' li 
xsimaatan li Qaawa', chi xyalb'al xsahil li triiw, li b'iin ut li aseeyt, ut te'k'ojlaaq 
xch'ool rik'in li raleb' li karneer ut li wakax. Chanchanaqeb' jun li xna'aj awimq 
t'aqresinb'il chi us, ut maajoq'e chik te'wiib'anq xch'ool. 

13Toja' naq eb' li tuq'ixq te'xajoq xb'aan xnimal xsahilaleb' xch'ool; jo'kanaqeb' 
ajwi' li saaj al ut eb' li cheekel winq. Tinsutq'isi li xrahilaleb' cho'q sahilal, 
tink'ojob'eb' xch'ool ut twisi chixjunil li ch'a'ajkilal sa' xyanqeb'. 

14Tinch'oolaniheb' laj tij rik'in chaab'il tzekemq, ut lintenamit te'nujaq rik'in 
linsihom”, chan li Qaawa'. 

15Li Qaawa' kixye chi jo'ka'in: “Ki'ab'iik jun xyaab' kuxej aran Ramá, yaab'ak ut 
tz'uyink chi numtajenaq: a' lix Rakel li yo chi yaab'ak chirixeb' li xkok'al, ut ink'a' 
naraj q'unb'esiik xb'aan naq maak'a'eb' chik li xkok'al”. 

16Ab'an li Qaawa' kixye re chi jo'ka'in: “Matyaab'ak chik, a Rakel; ut maatz'eq chik 
li xya'al aawu, xb'aan naq tatq'ajkamuuq sa' xk'ab'a' laak'anjel: eb' laawalal 
aak'ajol te'elq chaq sa'eb' li tenamit li xik' neke'ilok reheb' -chan li Qaawa'-. 

17Wank sahil oyb'enink sa'eb' li kutan chaalel: eb' laawalal aak'ajol te'sutq'iiq 
chaq wi' chik sa' li xna'ajeb' -chan li Qaawa'-. 

18Xwab'i chi tz'uyink laj Efraín: «Xinaatij, at Qaawa', ab'an xinaatij chi kaw jo' 
naxk'ul junaq saaj wakax ink'a' tuulanob'resinb'il. Kanab'in chi sutq'iik ut 
tinsutq'iiq wi' chik aawik'in, xb'aan naq laa'at li Qaawa', linYos. 

19Xatintz'eqtaana, at Qaawa', ab'an xinyot' linch'ool xinjal link'a'uxl; ut naq nink'e 
reetal linmaak, ninten li re linch'ool, ninxutaanak ut nasachk linna'leb' xb'aaneb' 
li maak xinb'aanu sa' linsaajilal». 

20“Laj Efraín a'an jun alalb'ej jwal loq' cho'q we laa'in, a'an li walal q'axal raaro 
inb'aan. Us ta ninq'us chi kaw, ab'an junelik wank sa' inch'ool; namayok li waanm 
chirix, nawil xtoq'ob'aal ru ut jwal ninra -chan li Qaawa'-. 

21“At Israel, k'e reetalil laab'e re naq sa' junpaat taataw; jultikaq aawe, k'e reetal 
chi us li b'e xatnume'k wi'. Sutq'in chaq, a Israel, kim wi' chik sa'eb' laatenamit, 
sa' laana'aj a'in. 

22Jo'q'e taakanab' xb'eeninkil aawib' jo' junaq q'etq'et aj tuq'ixq? Xb'aan naq li 
Qaawa' xyoob'tesi ak' na'leb' sa' ruuchich'och': a' chik li ixq nasik'ok re li winq”. 

Eb' laj Israel te'wakliiq wi' chik 

23Li Nimajwal Yos, li xYos laj Israel, kixye chi jo'ka'in: “Naq tinsutq'isiheb' chaq 
eb' laj Judá ut te'wanq wi' chik sa' li xch'och'eb' ut xtenamiteb', te'xye wi' chik li 
aatin a'in: «Li Qaawa' chirosob'tesi taxaq li santil tzuul a'in, xmuheb'aal li 
tiikilal!». 

24Arin te'wanq eb' laj Judá ut chixjunileb' li tenamit wankeb' sa' xteepal, eb' laj 
k'alom ut eb' laj ilol ketomq. 

25Xb'aan naq tink'eheb' chi uk'ak ut chi tzekank chi yo'oon li lub'luukeb' ut 
tawajenaqeb'”. 

26Toja' naq ajaamil wu ut kiwulak chiwu linmatk'. 

27Li Qaawa' kixye chi jo'ka'in: “Taawulaq xkutankil naq te'tamq wi' chik eb' li 
poyanam ut eb' li ketomq sa' xteepal Israel ut Judá. 

28Jo' naq xink'e inch'ool chi sachok, chi juk'uk, chi mich'ok, chi isink ut chi 
rahob'tesink, jo'kan ajwi' naq yo'oon wanqin chi waklesink ut chi xaqab'ank -
chan li Qaawa'-. 

29“Chiruheb' li kutan a'an ink'a' chik taayeemanq: «Eb' li na'b'ej yuwa'b'ej 
xe'xk'ux chaq li uub' rayre ut eb' li alal k'ajolb'ej wankeb' chik xxulum e»;  

30li junjunq b'an taakamq xb'aan li maak xb'aanu. A' yaal ani xk'uxuk uub' rayre, 
a'an ajwi' taaxulumo'q wi' li ruuch re”. 

Li ak' Sumwank 

31“Chalk re li kutan -chan li Qaawa'- naq laa'in tink'ojob' jun ak' 
Sumwank rik'ineb' laj Israel ut eb' laj Judá, 

32ink'a' jo' li Sumwank kink'ojob' rik'ineb' li xna' xyuwa'eb', naq keb'inch'ilo chaq 
chi ruq'eb' ut kiwisiheb' chaq Ejiipt. Eb' a'an ke'xsach xwankil linSumwank, us ta 
laa'in laj eechal reheb' -chan li Qaawa'-. 

33A'an a'in li Sumwank tink'ojob' rik'ineb' laj Israel chiruheb' li kutan chaalel -
chan li Qaawa'-: Tink'e linchaq'rab' sa' li xk'a'uxeb' ut tintz'iib'a sa' li 
xch'ooleb'. Laa'inaq li xYoseb' ut a'anaqeb' lintenamit. 

34Ink'a' chik aajel ru naq junaq tixtij li ras riitz'in malaj li rech'alal rik'in xyeeb'al: 
«Chanawaq ru li Qaawa'». Xb'aan naq chixjunileb' te'nawoq wu, jo' kok' jo' ninq. 
Laa'in tinkuy li xmaakeb' ut ink'a' chik tjultiko'q we li xmaa'usilaleb'”, chan li 
Qaawa'. 

Laj Israel ink'a' chik taasachmanq ru 

35Jo'ka'in kixye li Qaawa', li kixk'e li saq'e cho'q xsaqenk li kutan, li po ut eb' li 
chahim cho'q xsaqenkil li q'oqyink, ut na'eek'asink re li palaw re naq kaw 
taa'ab'imanq li xkaw oq; li Qaawa', li Nimajwal Yos, a'an li xk'ab'a': 

36“Wi sa' junaq kutan li saq'e, li po ut eb' li chahim ink'a' chik te'ab'inq chiwu, sa' 
ajwi' li kutan a'an moko intenamitaq ta chik laj Israel -chan li Qaawa'-. 

37Wi ta taaruhanq xb'isb'al ru li choxa sa' jun kutan ut taa'ajlamanq li rub'elankil 
li ruuchich'och' toj sa' xchamal, sa' ajwi' li kutan a'an tintz'eqtaana raj laj Israel 
xb'aan chixjunil li xyehom ut xb'aanuhom -chan li Qaawa'-”. 

38“Chalk re xkutankil naq lintenamit taawaklesimanq wi' chik, chalen wan wi' li 
najt xteramil ochoch re laj Jananel toj sa' li okeb'aal wank sa' xxuk li tenamit. 

39Ut li k'aam re b'isok taaxik chi tiik toj sa' li tzuul re Gareb, toja' naq tixk'e q'oot 
toj nawulak Goá. 

40Chixjunil li ru taq'a b'arwi' neke'muqmank eb' li kamenaq ut natz'eqe'k wi' li 
cha, ut chixjunil li na'ajej li wank chire li nima' Sedrón toj sa' li Rokeb'aaleb' li 
kawaay li wank sa' xjayal releb'l saq'e, a'an q'axtesinb'ilaq cho'q re li Qaawa': 
maajoq'e chik taasachmanq chi moko taajuk'manq”. 

Jr 32 

Laj Jeremías kixloq' jun siir xch'och' 

1Li Qaawa' kiraatina laj Jeremías naq ak lajeeb' chihab' rokik chi awab'ejink laj 
Sedesías aran Judá, ut ak waqxaqlaju xka'k'aal chihab' rokik chi awab'ejink laj 
Nabukodonosor. 

2Sa'eb' li kutan a'an, sutsu Jerusalén xb'aaneb' li xsoldaad li awab'ej re Babilonia, 
ut laj Jeremías b'ak'b'o chiru xneb'aalil li rochocheb' laj k'aak'alenel re li awab'ej 
re Judá. 

3Laj Sedesías, li awab'ej, a'an kitaqlank xb'ak'b'al xb'aan xyeeb'al li aatin a'in: 
“Xyehom li Qaawa': «Li tenamit a'in taaq'axtesimanq sa' ruq' li awab'ej re 
Babilonia, ut taa'eechaniiq xb'aan; 

4ut laj Sedesías, li awab'ej, ink'a' taakole'q sa' ruq'eb' laj Kaldeha, taaq'axtesiiq 
b'an sa' ruq' li awab'ej re Babilonia ut te'aatinaq chirib'ileb' rib'. 

5Laj Nabukodonosor tixk'am laj Sedesías toj Babilonia, b'arwi' twanq toja' re naq 
laa'in tinraqoq aatin sa' xb'een. Us ta laa'ex texyaloq rik'ineb' laj Kaldeha, moko 
us ta tex'elq», chan li Qaawa'”. 

6Kixye laj Jeremías: “Li Qaawa' x'aatinak wik'in ut xye we: 

7«K'e reetal naq laj Janamel, ralal laj Salún, laawikan, chalk re chi xyeeb'al aawe: 
Loq' linna'aj li wank Anatot, xb'aan naq laa'at li wech'alal ut aak'ulub' xloq'b'al». 

8Ut relik chi yaal naq laj Janamel, li ralal li wikan, xk'ulunk wik'in, jo' ak xyehom 
we li Qaawa'; xolinraatina chiru xneb'aalil li rochocheb' laj k'aak'alenel re li 
awab'ej ut xyeechi'i we li xna'aj li wank Anatot, sa' xteepal Benjamín, xb'aan naq 
ink'ulub' xloq'b'al ut reechaninkil. Toja' naq xintaw ru naq a'an xtaqlahom li 
Qaawa', 

9-10ut xinloq' li na'ajej chiru laj Janamel, li ralal li wikan, li wank Anatot: wuqlaju 
chi tumin plaat xintoj wi', jo' chanru yeeb'il. Xintz'iib'a li xhuhul li ch'och', 
xinkaaxti ut xe'xjuch' xk'ab'a'eb' chisa' eb' li testiiw. 

11Chirix chik a'an xinxok li xhuhul li xinloq'ok wi', chi ak kaaxtinb'il jo' chanru 
na'uxk xb'aanunkil, ut li jun chik ink'a' kaaxtinb'il ru, 

12ut xinq'axtesi xkab'ichaleb' re laj Baruk, ralal laj Nerías, ri xmam laj Mahasías, 
chiru ajwi' laj Janamel, li ralal li wikan, chiruheb' lintestiiw li xe'xjuch' xk'ab'a'eb' 
sa' xhuhul li ch'och' ut chiru chixjunileb' laj Judá li k'ojk'ookeb' chiru xneb'aalil li 
rochocheb' laj k'aak'alenel. 

13Chiruheb' chixjunileb' a'an xinye re laj Baruk: 

14«Jo'ka'in xye li Nimajwal Yos, li xYos laj Israel: K'ul eb' li wiib' xhuhul li ch'och' 
a'in, li kaaxtinb'il ru ut li ink'a', ut k'uula sa' junaq ch'och'uk'al re naq ink'a' 
taaq'aaq. 

15Xb'aan naq xyehom li Nimajwal Yos, li xYos laj Israel, naq sa' li na'ajej a'in 
taaloq'manq wi' chik ochoch, k'aleb'aal ut li xna'ajeb' li awimq». 

Laj Jeremías kitijok 

16“Naq ak xinq'axtesi re laj Baruk, ralal laj Nerías, li xhuhul li ch'och' xinloq', 
xintijok chiru li Qaawa' chi jo'ka'in: 

17«At Qaawa' Yos, laa'at aj winqob'resihom re choxach'och' rik'in xnimal 
aawankil ut xkawilal laawuq': maak'a' k'aru ch'a'aj xb'aanunkil chawu, at Qaawa'. 

18Laa'at nakawuxtaana ruheb' li k'iila o'q'ob' chi poyanam, ab'anan 
nakarahob'tesiheb' ajwi' eb' li winq xb'aan li xmaakeb' li xna' xyuwa'eb'. At 
Nimajwal Yos li rajawal kaw aawib'; laak'ab'a' laa'at a'an Nimajwal Yos! 

19Sachb'ach'oolej rilb'al laak'anjel ut q'axal nim laawankil chi xb'aanunkil. Kutan 
saqenk chawu chixjunil li xb'aanuhomeb' li poyanam, re xq'ajkamunkil li junjunq 
jo' chanru xk'ulub' li xyehom ut xb'aanuhom. 

20Relik chi yaal naq xninqal eetalil ut sachb'ach'oolej kab'aanu chaq Ejiipt, ut 
chalen chaq junxil toj anaqwan yookat chi xb'aanunkil rik'ineb' laj Israel jo'wi' 
junsut junrub'el choxa; jo'kan naq q'axal nim laaloq'al jo' na'ilmank anaqwan. 

21Laa'at kawisi chaq laatenamit Israel aran Ejiipt rik'in xninqal eetalil ut 
sachb'ach'oolej; ut rik'in xnimal aawankil ut xkawilal laawuq' xak'e xxiweb' 
chixjunileb'. 

22Kak'e li ch'och' a'in li k'ajo' xq'emal reheb' laj Israel, jo' chanru kayeechi'i chaq 
reheb' li xna' xyuwa'eb'. 

23A'ut naq eb' a'an ke'ok sa' li na'ajej ut ke'reechani, ink'a' ke'xpaab' laawaatin 
chi moko ke'xk'e sa' xch'ooleb' li xchaq'rab'inkileb' aab'aan: tik ink'a' ke'xb'aanu 
li kaye reheb'; jo'kan naq xataqla chaq li rahilal a'in sa' xb'eeneb'. 

24«K'e reetal naq eb' li taqleb'aal yiib'anb'ileb' xb'aaneb' laj Kaldeha yo chi wulak 
sa' li tenamit; ut xb'aan li raaxiik', li we'ej ut li raxkamk taa'eechaniiq Jerusalén 
xb'aaneb' li xik' neke'ilok qe. At Qaawa', yo chi k'ulmank anaqwan li kaye chaq 
junxil, ut yookat chi rilb'al rik'in laawu. 

25Wi li tenamit ok re chi eechaniik xb'aaneb' laj Kaldeha, k'a'ut naq xaye we: Loq' 
li ch'och' a'an rik'in plaat ut sik'eb' aatestiiw?»”. 

26Toja' naq li Qaawa' kinraatina ut kixye we: 

27“K'e reetal, laa'in li Qaawa', li xYos chixjunileb' li wankeb' xyu'am. Maak'a' k'aru 
ch'a'aj xb'aanunkil chiwu.  

28Jo'kan naq ninye aawe: Tink'e li tenamit a'in sa' ruq' laj Nabukodonosor, li 
awab'ej re Babilonia, ut sa' ruq'eb' laj Kaldeha.  

29Eb' laj Kaldeha li yookeb' chi yalok rik'in Jerusalén te'ok chisa', te'xk'e xxamlel 
ut taa'oso'q rochb'eeneb' li ochoch nak'atmank wi' pom chiru laj Bahal ut 
na'uk'mank b'iin sa' xk'ab'a'eb' li jalanil yos yal re xchiq'b'al linjosq'il. 

30Chalen chaq sa' xtiklajik, eb' laj Israel jo'wi' eb' laj Judá junes maa'usilal 
neke'xb'aanu; eb' li ralal xk'ajol laj Israel junes xyoob'ankil injosq'il neke'xb'aanu 
rik'in xyiib'ankil li xjalanil yoseb' -chan li Qaawa'-. 

31Chalen chaq sa' xtiklajik, li tenamit a'in junes injosq'il neke'xyoob'. Jo'kan naq 
twisiheb' sa' xnaq' wu, 

32xb'aan chixjunil li maa'usilal xb'aanuhomeb' laj Israel jo'wi' eb' laj Judá, re 
xyoob'ankil linjosq'il, rochb'eeneb' li awab'ej, eb' laj jolominel, eb' laj tij, eb' li 
propeet ut chixjunileb' li wankeb' Judá ut Jerusalén. 

33Us ta maajun sut xinkanab' xtijb'aleb' ut xq'usb'aleb', ink'a' xe'xk'ul ru li 
xtzolb'aleb'; ut a' chik lintz'eqtaanankil xe'xb'aanu ruuchil lintaaqenkil, 

34toj reetal xe'xmux xsa' li ochoch nanimaak wi' link'ab'a' naq xe'xk'e aran eb' li 
tz'i'b'eetalil yos. 

35Xe'xyiib'atq ajwi' x'artal laj Bahal sa' xtaq'ahil Ben-Hinón, re xk'atb'al li ralal 
xk'ajoleb' cho'q xmayejeb' chiru laj Molok. Chi jo'kan xe'xk'e chi maakob'k eb' laj 
Judá, li maajun wa inyehom reheb' chi moko xnume'k b'ayaq sa' inch'ool naq 
jo'kan te'xb'aanu. 

Li Ak' Sumwank 

36“Laa'in li Qaawa', li xYos laj Israel, jo'ka'in ninye chirix li tenamit a'in, li xaye 
laa'at naq taaq'axtesiiq sa' ruq' li awab'ej re Babilonia xb'aan li raaxiik', li we'ej ut 
li raxkamk: 

37Teb'inch'utub' chaq sa' chixjunileb' li na'ajej b'arwi' kincha'cha'iheb' xb'aan 
linjosq'il ut li xmay linch'ool; tink'ameb' chaq wi' chik sa' li na'ajej a'in ut te'wanq 
sa' tuqtuukilal. 

38A'anaqeb' lintenamit ut laa'inaq li xYoseb'. 

39Tink'e naq junaj aj chik li xch'ooleb' ut li xyu'ameb' chi xloq'oninkil wu chi 
junelik, re naq sa wanqeb' a'an ut eb' li ralal xk'ajoleb' li te'wanq moqon. 

40Tink'ojob' jun Sumwank rik'ineb', li wanq xwankil chi junelik: laa'in ninye li 
waatin naq junelik twusila ruheb', ut tink'e sa' xch'ooleb' naq te'roxloq'i wu ut 
ink'a' chik te'xnajtob'resi rib' wik'in.  

41Taasaho'q li waanm chi xb'aanunkil li usilal reheb', ut tink'eheb' chi na'ajunk 
chi junwaakaj sa' li na'ajej a'in, chi anchal linch'ool ut chi anchal li waanm”. 

42Li Qaawa' kixye ajwi' chi kama'in: “Jo' naq xinrahob'tesi chi kaw li tenamit a'in, 
jo'kan ajwi' naq twusila ruheb' chi yo'oon rik'in chixjunil li sahil eechej 
xinyeechi'i reheb'. 

43Ut te'xloq'atq xch'och'eb' sa' li na'ajej a'in, li nekeye laa'ex: «Nakirirnak 
taakanaaq li tenamit a'in; maajun chik poyanam chi moko xul te'wanq chisa', ut 
taaq'axtesimanq sa' ruq'eb' laj Kaldeha», chankex. 

44Te'xloq'atq xch'och'eb' ut te'xtoj rik'in plaat; te'xtz'iib'a xhuhul, te'xkaaxti ut eb' 
li testiiw te'xjuch' li xk'ab'a'eb' sa' xhuhul li ch'och'. A'in taak'ulmanq sa' xteepal 
Benjamín, sa' xsutam Jerusalén ut sa'atqeb' li tenamit re Judá, sa'eb' li tzuultaq'a 
ut sa' xteepal Nejeb, xb'aan naq te'sutq'iiq chaq wi' chik li wankeb' chaq chi 
preexil”, chan li Qaawa'. 

Jr 33 

Jerusalén ut Judá te'waklesimanq wi' chik 

1Li Qaawa' kiraatina wi' chik laj Jeremías naq toj wan chaq sa' tz'alam chiru 
xneb'aalil li rochocheb' laj k'aak'alenel re li awab'ej, ut kixye re: 

2“Jo'ka'in xye li Qaawa', li kixk'uub' li ruuchich'och', kixyiib' ut kixk'ojob' chi 
junajwa sa' xna'aj; li xk'ab'a' a'an Qaawa': 

3Patz' link'ab'a' ut laa'in tatinchaq'b'e; tinye aawe xninqal na'leb' li wankeb' chi 
muqmu ut toj maji' nakanaw laa'at. 

4-5Laa'in li Qaawa', xYos laj Israel, ninye a'in chirixeb' li ochoch wankeb' 
Jerusalén ut chirixeb' li rochocheb' li awab'ej re Judá li te'juk'e'q. Ok re li yalok 
chi ch'iich' rik'ineb' laj Kaldeha li yookeb' chi xyiib'ankileb' li taqleb'aal re ok sa' 
li tenamit. Taanujaq chi kamenaq Jerusalén ut naab'aleb' te'tiq'e'q xb'aan xnimal 
linjosq'il: laa'in xinmuq wib' chiruheb' xb'aan li xk'iila maa'usilaleb' xe'xb'aanu. 

6K'ehomaq reetal, laa'in tink'e xb'aneb' ut teb'ink'irtasi wi' chik. Tink'e naab'al 
xsahil xch'ooleb' re naq te'wanq sa' tuqtuukilal chi maak'a'aq chik xiwak. 

7Tinsutq'isiheb' chaq eb' laj Judá ut eb' laj Israel sa' li xna'ajeb' ut tink'ojob'eb' wi' 
chik sa' li xtenamiteb' re naq te'wanq jo' naq ke'wank chaq junxil. 

8Twisi chixjunil li xmaakeb' li xe'xb'aanu ut tinkuy chixjunil li maa'usilal 
xine'xtz'eqtaana wi' naq xe'xq'etq'eti rib' chiwu. 

9Jerusalén a'anaq li xnimal xsahil linch'ool, a'anaq linloq'al ut linwankil sa' 
xyanqeb' chixjunil li tenamit sa' ruuchich'och'. Naq eb' a'an te'rab'i resil chixjunil 
li us tink'am chaq sa' xb'eeneb' laj Jerusalén, ut chixjunil li usilal tinb'aanu reheb', 
te'xsiksiki rib' ut te'sachq xch'ool”. 

10Jo'ka'in kixye li Qaawa': “Laa'ex nekeye naq li na'ajej a'in nayamnak aj chik ru, 
maajun poyanam chi moko junaq xul wank chisa'. Nekeye ajwi' naq sa' xteepal 
Judá ut sa'eb' li b'e re Jerusalén maak'a' chik wank aran, chi moko winq chi moko 
xul. Ab'an sa'eb' li na'ajej a'an toj taa'ab'imanq 

11li b'ichank ut li sahil ch'oolejil, li ninq'ehik, li xb'ich li b'eelomej ut li ixaqilb'ej; 
taa'ab'imanq xyaab' xkuxeb' chixjunileb' li te'chalq chi mayejak re b'anyoxink sa' 
rochoch li Qaawa', yooqeb' chi xyeeb'al: «Chexyoxinq chiru li Nimajwal Yos 
xb'aan naq chaab'il li Qaawa', ut li xnimal xrahom wank chi junelik!». Relik chi 
yaal naq tink'ameb' chaq wi' chik sa' li xna'ajeb' li wankeb' chaq chi preexil, re 
naq te'wanq wi' chik jo' naq ke'wank chaq xb'enwa”, chan li Qaawa'. 

12Li Nimajwal Yos kixye chi jo'ka'in: “Sa' li na'ajej a'in li maak'a'eb' wi' li poyanam 
ut eb' li xul, sa'atqeb' chixjunil li tenamit, taawanq wi' chik li pim b'arwi' eb' laj 
ilol ketomq te'xk'am li xketomqeb'. 

13Sa'eb' li tenamit wankeb' chaq chi tzuul jo' ajwi' li wankeb' chiru taq'a, sa' 
xteepal Nejeb ut sa' xteepal Benjamín, sa'eb' li na'ajej chi xsutam Jerusalén ut 



1409 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

sa'atqeb' li xtenamitul Judá, te'ilmanq wi' chik eb' laj ilol ketomq chi rajlankileb' li 
xkarneer”, chan li Qaawa'. 

14“Taawulaq xkutankil -chan li Qaawa'- naq taatz'aqloq ru linyeechi'om reheb' li 
ralal xk'ajol laj Israel ut laj Judá. 

15“Chiruheb' li kutan a'an, tinxaqab' jun li ralal laj David, q'axal tiikaq xch'ool, li 
tixk'anjela ru li tiikilal ut li k'ulub'ej sa' li na'ajej a'in. 

16Chiruheb' li kutan a'an, eb' laj Judá te'kole'q, ut eb' laj Israel te'wanq sa' 
tuqtuukilal. A'an a'in li te'xk'e cho'q xk'ab'a' Jerusalén: «Li Qaawa' a'an laj kolol 
qe». 

17“Laa'in, li Qaawa', ninye naq junelik taawanq junaq ralal laj David li taak'ojlaaq 
chi awab'ejink sa' xb'eeneb' laj Israel.  

18Jo'kan ajwi' junelikaqeb' laj tij xkomoneb' laj Leví chi yeechi'ink k'atb'il mayej, 
k'atok k'ajpom chiwu ut mayejak wulaj wulaj”. 

19Li Qaawa' kiraatina wi' chik laj Jeremías ut kixye re: 

20“Laa'in, li Qaawa', ninye chi jo'ka'in: Wi ta laa'ex texruuq xsachb'al linchaq'rab' 
chirix xjek'b'al li kutan rik'in li q'oqyink, re raj naq maak'a'aq chik kutan malaj li 
q'oqyink sa' li xhonalil, 

21naru raj ajwi' xsachb'al linsumwank kink'ojob' rik'in laj David aj k'anjel chiwu, 
re raj naq maajunaq chik ralal xk'ajol taak'ojlaaq chi awab'ejink sa' li 
xk'ojarib'aal, ut jo'kan aj raj wi' rik'ineb' laj tij, xkomoneb' laj Leví, li 
neke'k'anjelak chiwu. 

22Jo' naq ink'a' naru rajlankileb' li chahim chiru li choxa chi moko naru xb'isb'al li 
samahib' chire li palaw, jo'kan ajwi' naq tinpuktesiheb' li ralal xk'ajol laj David 
jo'wi' eb' li ralal xk'ajoleb' laj tij xkomoneb' laj Leví, aj k'anjeleb' chiwu”. 

23Li Qaawa' kiraatina wi' chik laj Jeremías ut kixye re: 

24“Ma ink'a' nakawab'i naq eb' li poyanam neke'xye naq xintz'eqtaanaheb' li wiib' 
teep chi tenamit insik'om ru, a' laj Israel ut laj Judá? Jo'kan naq neke'xtz'eqtaana 
lintenamit, chi moko neke'ril jo' junaq tenamit. 

25A'ut laa'in, li Qaawa', ninye chi jo'ka'in: Wi ta laa'in ink'a' kink'ojob' li sumwank 
rik'in li kutan ut li q'oqyink ut ink'a' kink'e raj xchaq'rab'il li choxa ut li 
ruuchich'och', 

26tintz'eqtaanaheb' aj raj wi' eb' li ralal xk'ajol laj Jakob ut eb' li ralal xk'ajol laj 
David, laj k'anjel chiwu. Ut ink'a' raj tinxaqab' junaq li ralal chi awab'ejink sa' 
xb'eeneb' li ralal xk'ajol laj Abrahán, laj Isahak ut laj Jakob. Xb'aan naq wajom 
laa'in naq te'sutq'iiq chaq wi' chik sa' li xna'ajeb' ke'k'ame'k wi' chi preexil ut 
twuxtaana ruheb'”, chan li Qaawa'. 

Jr 34 

Li rahilal tixk'ul laj Sedesías 

1Naq laj Nabukodonosor, li awab'ej re Babilonia, rochb'eeneb' laj puub' ut 
chixjunileb' li tenamit li wankeb' rub'el xwankil sa' ruuchich'och', yookeb' chi 
yalok rik'ineb' laj Jerusalén ut rik'ineb' chixjunil li tenamit wankeb' chi xsutam, li 
Qaawa' ki'aatinak rik'in laj Jeremías ut kixye re: 

2“Laa'in, li Qaawa' ut xYos laj Israel, nakatintaqla chi xyeeb'al re laj Sedesías, 
awab'ej re Judá: «Jo'ka'in xye li Qaawa': Laa'in tinq'axtesi li tenamit a'in sa' ruq' li 
awab'ej re Babilonia re naq tixk'at. 

3Ut laa'at ink'a' tatkole'q chiru: relik chi yaal naq tate'xchap ut tatq'axtesiiq sa' 
ruq'; ut naq akaq xawil rik'in aawu li awab'ej re Babilonia ut xex'aatinak cherib'il 
eerib', tatk'ame'q sa' li tenamit a'an. 

4At Sedesías, awab'ejat re Judá, ab'i li ninye aawe laa'in li Qaawa': Ink'a' tatkamq 
chi q'esnal ch'iich', 

5tatkamq b'an sa' tuqtuukilal. Jo' naq kik'atmank li sununkil b'an sa' xb'eeneb' 
laana' laayuwa' li ke'awab'ejink xb'enwa chawu laa'at, jo'kan ajwi' naq te'xk'at sa' 
aab'een ut te'xye: Xkamk li qa'awab'ej, cha'qeb'. Laa'in, li Qaawa', ninyehok re 
a'in»”. 

6Laj Jeremías, li propeet, kixye chixjunil a'in re laj Sedesías, awab'ej re Judá, aran 
Jerusalén, 

7naq eb' laj puub' re li awab'ej re Babilonia yookeb' chaq chi yalok rik'in 
Jerusalén ut rik'in Lakix ut Aseká, a'aneb' li kawub'resinb'il tenamit sa' xteepal 
Judá li toj maji' neke'sachmank. 

Xkolb'aleb' laj Judá li wankeb' chi munil 

8Li Qaawa' ki'aatinak rik'in laj Jeremías, naq laj Sedesías kixk'e rib' sa' aatin rik'in 
chixjunileb' laj Jerusalén, re naq te'xkanab' chi ach'ab'anb'il eb' li xmuneb'. 

9Chixjunileb' laj Judá li wankeb' cho'q xmun junaq rech tenamitul, a' yaal ma 
winq malaj ixq, tento rach'ab'ankil. 

10Chixjunileb' li xjolomileb' li tenamit ut chixjunileb' li poyanam li ke'xk'ulub'a ru 
li aatin a'in, ke'xkanab' chi ach'ab'anb'il li xmuneb' ut ink'a' chik ke'xmin ruheb' 
chi k'anjelak chiruheb'. 

11Ab'anan, ra wi' chik ke'reek'a naq jo'kan ke'xb'aanu, ut ke'roksiheb' wi' chik 
cho'q xmuneb' li winq ut li ixq aj Judá li ak xkanab'ahomeb' chi ach'ab'anb'il. 

12Toja' naq li Qaawa' ki'aatinak rik'in laj Jeremías ut kixye re: 

13“Laa'in, li Qaawa', xYos laj Israel, kink'ojob' jun Sumwank rik'ineb' leena' 
leeyuwa' naq kiwisiheb' chaq Ejiipt, b'arwi' ke'wank chaq chi munil. Ut kinye 
reheb': 

14Rajlal wuqub' chihab' chejunilex teekanab' chi ach'ab'anb'il leeras eeriitz'in aj 
Hebreo. Li junjunq aj Hebreo li xk'ayi rib' cheru taak'anjelaq waqib' chihab' cho'q 
eemun, ut chirix a'an taawanq chi ach'ab'anb'il, chankin. A'ut eb' leena' leeyuwa' 
ink'a' kine'xpaab' chi moko ke'raj wab'inkil.  

15Anaqwan laa'ex xeyot' leech'ool xejal leek'a'uxl ut xeb'aanu li nawulak chiwu: 
xekanab' chi ach'ab'anb'il leerech tenamitul ut xek'e eerib' sa' aatin wik'in, sa' li 
ochoch nanimaak wi' link'ab'a'. 

16Ab'anan, chirix a'an xepo' leena'leb' ut xesach xwankil link'ab'a' naq xex'ok wi' 
chik chi xminb'aleb' ru eb' li winq ut eb' li ixq li ak xe'wank cho'q eemun, re naq 
te'k'anjelaq wi' chik cheru. 

17Jo'kan naq laa'in, li Qaawa', ninye chi jo'ka'in: Laa'ex ink'a' xineepaab' ut ink'a' 
xekanab' chi ach'ab'anb'il leeras eeriitz'in; jo'kan naq laa'in tinkanab' chi chalk 
sa' eeb'een li raaxiik', li we'ej ut li raxkamk, re naq te'ok xxiw chixjunileb' li 
tenamit sa' ruuchich'och' chi rilb'al leerahilal. 

18-19Eb' li neke'jolomink re Judá ut Jerusalén, eb' laj ilol re li rochoch li awab'ej, 
eb' laj tij jo'wi' chixjunileb' li poyanam xe'xk'ojob' jun li sumwank chiwu: 
xe'xkamsi jun li saaj wakax, xe'xjach sa' xyi ut xe'nume'k sa' xyanq li wiib' 
jachal.Ab'an xe'q'etok aatin ut xe'xsach xwankil li sumwank xe'xk'ulub'a chiwu. 
Jo'kan naq tink'eheb' chi oso'k jo'qeb' li saaj wakax 

20ut tinq'axtesiheb' sa' ruq'eb' li xik' neke'ilok reheb' ut te'ajoq xkamsinkileb'. 
Chikanaaq li xtib'eleb' cho'q xtib' eb' li so'sol ut eb' li k'iche'il xul. 

21Tinq'axtesi ajwi' laj Sedesías, li awab'ej re Judá, ut eb' li xjolomileb' li tenamit 
sa' ruq'eb' li te'ajoq xkamsinkileb', sa' ruq'eb' li xsoldaad li awab'ej re Babilonia, 
li ak xe'xkanab' eech'i'ch'i'inkil anaqwan. 

22Laa'in tinsutq'isiheb' chaq wi' chik ut te'chalq chi xsachb'al Jerusalén; 
te'reechani ut te'xk'e xxamlel. Ut nakirirnak te'kanaaq chixjunileb' li tenamit sa' 
xteepal Judá ut maajun chik poyanam taawanq chisa'”, chan li Qaawa'. 

Jr 35 

Laj Jeremías ut eb' li ralal xk'ajoleb' laj Rekab 

1Naq laj Johakín, ralal laj Josías, toj wan chaq chi awab'ejil aran Judá, li Qaawa' 
kiraatina laj Jeremías ut kixye re: 

2“Ayu rik'ineb' li ralal xk'ajoleb' laj Rekab ut aatinaheb'. Taak'ameb' sa' junaq 
na'ajej li wank sa' rochoch li Yos ut k'eheb' chi uk'ak b'iin”, chan li Qaawa'. 

3Toja' naq kohin chi xsik'b'al laj Jasanías, ralal laj Jeremías ut ri laj Jabasinías, jo' 
ajwi' eb' li rech'alal ut chixjunileb' li ralal xk'ajoleb' laj Rekab, 

4ut keb'ink'am sa' rochoch li Qaawa', sa' li xna'ajeb' li ralal xk'ajoleb' laj Janán, 
ralal laj Ikdalías, a'an xmoos li Yos. Li na'ajej a'an wank chi xk'atq li xna'ajeb' li 
neke' ilok re li rochoch li Yos, ut sa' li xkab' k'ojar nawank wi' laj Mahasías, ralal 
laj Salún, laj ilol re li neb'aal. 

5Kink'e jun xaar nujenaq chi b'iin rochb'eeneb' uk'leb' sek' cho'q reheb' laj Rekab 
ut kinye reheb': “Uk'unqex b'iin”, chankin. 

6Eb' a'an ke'xye we: “Laa'o ink'a' nokoo'uk'ak b'iin, xb'aan naq laj Jonadab, ralal 
laj Rekab, li qaxe'toonil yuwa', kixye qe chi jo'ka'in: «Maajun wa tex'uk'aq b'iin 
laa'ex, chi moko eb' leeralal eek'ajol. 

7Ink'a' ajwi' texkab'laq, chi moko tex'awq; ink'a' tex'awq uub' chi moko wanq 
k'aru eere, texhilanq b'an sa' kok' muheb'aal chiru chixjunil leeyu'am, re naq 
texwanq k'iila chihab' sa' li ch'och' a'in li yal numelex wi'». 

8Laa'o xqapaab' li k'aru xyehom qe laj Jonadab, ralal laj Rekab, li qaxe'toonil 
yuwa'; ink'a' xoo'uk'ak b'iin, chi moko eb' li qixaqil chi moko eb' li qalal qak'ajol. 

9Ink'a' ajwi' nokookab'lak re wank chisa'; ink'a' nokoo'awk chi moko nawank 
qawimq uub', 

10nokoowank b'an sa' kok' muheb'aal, naqapaab' ut naqab'aanu jo'ch'inal 
jo'nimal xyehom chaq qe laj Jonadab, li qaxe'toonil yuwa'. 

11Ab'an naq laj Nabukodonosor, li awab'ej re Babilonia, ki'ok chi yalok sa' li 
qana'aj, koochalk Jerusalén re elelik chiruheb' laj Kaldeha ut eb' laj Asiria; jo'kan 
naq wanko arin Jerusalén”. 

12Toja' naq li Qaawa' kiraatina laj Jeremías ut kixye re: 

13“Jo'ka'in xye li Nimajwal Yos, li xYos laj Israel: Ayu ut aatinaheb' laj Judá ut eb' 
laj Jerusalén chi jo'ka'in: «Ma ink'a' teetzol eerib' chi xpaab'ankil eb' li waatin? -
chan li Qaawa'-. 

14Eb' laj Jonadab, li ralal laj Rekab, xe'xpaab' li xchaq'rab'ihom li xxe'toonil 
yuwa'eb' ut chalen toj anaqwan ink'a' neke'uk'ak b'iin, xb'aan naq neke'xk'e sa' 
xch'ooleb' li raatin li xxe'toonil yuwa'eb'. Laa'in ajwi' k'iila sut xinye eere k'aru 
teeb'aanu, ab'anan tik ink'a' nikineepaab'. 

15Xink'e inch'ool chi xtaqlankil chaq eerik'in eb' linpropeet, laj k'anjeleb' chiwu, 
re xyeeb'al eere: Kanab'omaq li jo'maajo'il wank, chaab'ilob'resiiq leeyu'am ut 
meeloq'oni chik ru eb' li jalanil yos chi moko texk'anjelaq chiruheb'. Chi jo'kan 
wanqex sa' li na'ajej a'in ink'ehom eere laa'ex ut reheb' ajwi' leexe'toonil yuwa'. 
Ab'anan ink'a' xineepaab' chi moko xeraj wab'inkil. 

16Eb' laj Jonadab, li ralal laj Rekab, relik chi yaal naq xe'xpaab' li 
xchaq'rab'inkileb' xb'aan li xxe'toonil yuwa'eb', ab'an li tenamit a'in ink'a' 
nikine'xpaab'. 

17«Jo'kan utan laa'in, li Nimajwal Yos, li xYos laj Israel, ninye chi jo'ka'in: Tintaqla 
chaq sa' xb'eeneb' laj Judá ut eb' laj Jerusalén chixjunil li rahilal inyehom chaq 
resil, xb'aan naq xe'waatina ut ink'a' xine'xpaab', xinb'oqeb' ut ink'a' 
xine'xsume»”. 

18Laj Jeremías kixye ajwi' reheb' laj Rekab: “Li Nimajwal Yos, li xYos laj Israel, xye 
chi jo'ka'in: «Laa'ex xepaab' leechaq'rab'inkil xb'aan laj Jonadab, leexe'toonil 
yuwa'; xek'uula sa' leech'ool ut xeb'aanu chixjunil li k'a'aq re ru xyehom eere. 

19Jo'kan naq laa'in, li Nimajwal Yos, li xYos laj Israel, ninch'olob' cheru naq ink'a' 
taalajq junaq li ralal xk'ajol laj Jonadab, li ralal laj Rekab, re k'anjelak chiwu», 
chan li Qaawa'”. 

Jr 36 

Laj Johakín kixk'at li b'otb'ookil hu 

1Ak yo xka chihab' chi awab'ejink laj Johakín, ralal laj Josías, awab'ej re Judá, li 
Qaawa' kiraatina laj Jeremías ut kixye re: 

2“Sik' junaq b'otb'ookil hu ut tz'iib'a chisa' chixjunileb' li aatin inyehom aawe 
chirix li tixk'ul laj Israel, laj Judá ut chirix chixjunileb' li tenamit chalen chaq 
xb'enwa toj anaqwan. 

3Mare anchal eb' laj Judá te'rab'i chixjunil li rahilal xink'oxla xb'aanunkil reheb', 
te'xyot' xch'ool te'xjal xk'a'uxl ut laa'in tinkuy tinsach li xmaakeb'”. 

4Toja' naq laj Jeremías kixb'oq laj Baruk, ralal laj Nerías, ut kixk'e chixtz'iib'a sa' li 
b'otb'ookil hu chixjunil li kiyehe'k re xb'aan li Qaawa'. 

5Chirix chik a'an laj Jeremías kixye re laj Baruk chi jo'ka'in: “Jo' yookat chi rilb'al, 
b'ak'b'ookin ut ink'a' ninru chi xik sa' rochoch li Qaawa'. 

6Jo'kan utan ohat laa'at sa' xkutankil li ayuunik ut yaab'asi chi kaw xyaab' laakux 
chixjunil li raatin li Qaawa' li xink'e chatz'iib'a sa' li b'otb'ookil hu. Yaab'asi sa' 
xxikeb' li poyanam ut sa' xxikeb' ajwi' chixjunileb' laj Judá li xe'chalje'k chaq sa' li 
xtenamiteb'. 

7Mare chan naq te'xtz'aama xkuyb'al li xmaakeb' chiru li Qaawa' ut li junjunq 
tixkanab' xb'aanunkil li maa'usilal, xb'aan naq k'ajo' xjosq'il li Qaawa' sa' xb'een li 
tenamit a'in”. 

8Laj Baruk, ralal laj Nerías, kixb'aanu chixjunil li kiyehe'k re xb'aan laj Jeremías, li 
propeet; ut kixyaab'asi li raatin li Qaawa' sa' rochoch li Yos. 

9Sa' xb'ele li po re li ro' chihab' chi awab'ejink laj Johakín, ralal laj Josías, awab'ej 
re Judá, kik'uub'aak xb'oqb'aleb' chi ayuunik chiru li Qaawa' chixjunileb' laj 
Jerusalén jo'wi' eb' laj Judá li ch'utch'uukeb' Jerusalén. 

10Laj Baruk koho chiru xneb'aalil li rochoch li Qaawa' li wank taqe'q, chi xk'atq li 
Ak' Okeb'aal; ut toj sa' li xna'aj laj Kemarías, ralal laj Safán laj tz'iib', kixyaab'asi 
sa' xxikeb' chixjunileb' li poyanam eb' li raatin laj Jeremías tz'iib'anb'il sa' li 
b'otb'ookil hu. 

11Laj Mikeas, ralal laj Kemarías ut ri laj Safán, kirab'i chixjunil li raatin li Qaawa' 
jo' chanru tz'iib'anb'il sa' li b'otb'ookil hu; 

12koho sa' rochoch li awab'ej, sa' li xna'aj laj tz'iib', ut aran koxtaweb' chi 
ch'utch'u chixjunileb' laj jolominel re li tenamit: laj Elisamá, laj tz'iib'; laj Delaías, 
ralal laj Semaías; laj Elnatán, ralal laj Akbor; laj Kemarías, ralal laj Safán; laj 
Sedesías, ralal laj Ananías, ut wankeb' chik naab'aleb' ninqeb' xwankil. 

13Laj Mikeas kixseeraq'i reheb' chixjunileb' li aatin wank sa' li b'otb'ookil hu 
kixyaab'asi laj Baruk sa' xxikeb' li tenamit. 

14Toja' naq chixjunileb' laj jolominel tenamit ke'xtaqla laj Jehudí, ralal laj 
Natanías ut ri laj Selemías, ralal laj Kusí, chi xyeeb'al re laj Baruk: “Xok li 
b'otb'ookil hu li xayaab'asi sa' xxikeb' li tenamit ut kim qik'in”. Laj Baruk, ralal laj 
Nerías, kixxok li hu ut koho b'arwi' wankeb' a'an. 

15Ke'xye re: “K'ojlan anaqwan ut yaab'asi qe li hu a'an”. Ut laj Baruk kixyaab'asi 
xsa' li hu sa' xxikeb'. 

16Naq ke'rab'i chixjunileb' li aatin a'an, ke'xka'ya rib' chi k'ajo'eb' xxiw, ut ke'xye: 
“Qayehaq resil re li awab'ej chi junpaat chixjunileb' li aatin a'in”, chankeb'. 

17Ut ke'xpatz' re laj Baruk: “Seeraq'i qe chanru naq xatz'iib'a chixjunileb' li aatin 
a'an”. 

18Kichaq'ok laj Baruk ut kixye: “A' ajwi' laj Jeremías xyehok we chixjunil, ut laa'in 
xintz'iib'a sa' linb'otb'ookil hu”, chan. 

19Toja' naq eb' li xjolomileb' li tenamit ke'xye re laj Baruk: “Ayu aawochb'een laj 
Jeremías chi xmuqb'al eerib' ut maajun chinawoq b'ar wanqex”. 

20Ut koxe'xkanab' li b'otb'ookil hu sa' li na'ajej wan wi' laj Elisamá, laj tz'iib'; 
chirix chik a'an koheb' sa' rochoch li awab'ej, toj chiru neb'aal, ut ke'xseeraq'i re 
chixjunileb' li aatin. 

21Tikto li awab'ej kixtaqla laj Jehudí chi xxokb'al li b'otb'ookil hu; laj Jehudí 
kolxxok sa' rochoch laj Elisamá, laj tz'iib', ut kixyaab'asi sa' xxik li awab'ej jo'wi' 
sa' xxikeb' laj jolominel tenamit li wankeb' chi xsutam. 

22K'ojk'o li awab'ej chire xam, sa' li ochoch naxnumsi wi' li hab'alq'e, xb'aan naq 
a'an li xb'ele li po. 

23Rajlal naq laj Jehudí naxyaab'asi oxib' malaj kaahib' tzol chi aatin, li awab'ej 
naxseti a'an chiru li xch'iich' laj tz'iib' ut naxkut sa' ru xam. Jo'kan kixb'aanu toj 
reetal kixchoy xk'atb'al li hu sa' li ru xam. 

24Ab'anan li awab'ej ut eb' laj jolominel tenamit ink'a' b'ayaq ke'xiwak chi moko 
ke'xq'ich li raq'eb' naq ke'rab'i chixjunileb' li aatin a'an. 

25Us ta laj Elnatán, laj Delaías ut laj Kemarías ke'xtz'aama chiru li awab'ej naq 
ink'a' raj tixk'at li hu a'an, ab'an ink'a' kixpaab'eb'. 

26Chirix chik a'an li awab'ej kixye re laj Jeramiel, li ralal, jo' ajwi' re laj Seraías, 
ralal laj Asriel, ut re laj Selemías, ralal laj Abdel, naq te'xchap laj Jeremías, li 
propeet, rochb'een laj Baruk, laj tz'iib'. Ab'an li Qaawa' ak kixmuqeb' chik. 

27Chirix chik naq li awab'ej kixk'at li hu kitz'iib'aak xb'aan laj Baruk jo' chanru 
yeeb'il xb'aan laj Jeremías, li Qaawa' ki'aatinak wi' chik rik'in laj Jeremías ut kixye 
re: 

28“Xok wi' chik junaq aab'otb'ookil hu ut tz'iib'a chisa' chixjunileb' li aatin xink'e 
chatz'iib'a xb'enwa sa' li hu li xk'at laj Johakín, li awab'ej re Judá. 

29Ut ye re laj Johakín: «Li Qaawa' xye chi jo'ka'in: Laa'at xak'at li b'otb'ookil hu ut 
xaye: K'a'ut naq xatz'iib'a sa' li hu naq relik chi yaal li awab'ej re Babilonia 
tolxjuk'i li tenamit a'in, ut maajun chik poyanam chi moko xul taakanaaq chisa'? 

30At Johakín, awab'ej re Judá, laa'in li Qaawa' ninye aawe naq maajun aawalal 
taak'ojlaaq chi awab'ejink sa' li xk'ojarib'aal laj David; ut naq tatkamq, jiljo 
taakanaaq laatz'ejwal chiru xtiqwal li kutan ut chiru xkehal li q'oqyink. 

31Tatink'e chi xtojb'al rix laamaak; jo'kan ajwi' te'xk'ul eb' laawalal aak'ajol ut eb' 
laj jolominel tenamit. Tintaqla chaq sa' eeb'een, sa' xb'eeneb' laj Jerusalén jo'wi' 
sa' xb'eeneb' li wankeb' sa' xteepal Judá, chixjunil li rahilal li xinye resil eere chi 
ink'a' xineepaab'»”. 

32Toja' naq laj Jeremías kixxok jun chik li b'otb'ookil hu ut kixk'e re laj Baruk, laj 
tz'iib', ralal laj Nerías; ut a'an ki'ok chi xtz'iib'ankil eb' li aatin yo chi xyeeb'al laj 
Jeremías: kixtz'iib'a chixjunileb' li aatin jo' kixb'aanu xb'enwa sa' li b'otb'ookil hu 
kixk'at laj Johakín, awab'ej re Judá. Laj Jeremías kixk'e chi tz'iib'aak naab'al chik 
chi aatin re xtiqb'al ru li ak kixye. 

Jr 37 

Laj Jeremías kitz'ape'k sa' tz'alam 

1Laj Nabukodonosor, li awab'ej re Babilonia, kixxaqab' laj Sedesías, ralal laj 
Josías, chi x'awab'ejinkil Judá, cho'q reeqaj laj Jekonías, ralal laj Johakín.  

2Ab'anan chi moko laj Sedesías, eb' laj k'anjel chiru ut eb' li tenamit ke'xpaab' li 
raatin li Qaawa' kixye laj Jeremías. 

3Laj Sedesías, li awab'ej, kixtaqla laj Jukal, ralal laj Selemías, ut laj Sofonías, ralal 
laj Mahasías laj tij, re xtz'aamankil a'in chiru laj Jeremías, li propeet: “Tijon chiqix 
chiru li Qaawa' li qaYos”, chankeb' re. 

4Chiruheb' li kutan a'an laj Jeremías toj sa nab'eek sa' xyanqeb' li poyanam, 
xb'aan naq maji' nak'ehe'k sa' tz'alam. 

5Naq eb' li xsoldaad laj Parahón ke'elk chaq Ejiipt re xtenq'ankil laj Sedesías, eb' 
laj Kaldeha li yookeb' chi yalok rik'ineb' laj Jerusalén, ke'rab'i resil a'an ut 
ke'elelik. 

6Toja' naq li Qaawa' ki'aatinak rik'in laj Jeremías ut kixye re: 

7“Jo'ka'in xye li Qaawa', xYos laj Israel: Yehomaq re li awab'ej re Judá, li xtaqlank 
chaq eere chi patz'ok wik'in, naq eb' li xsoldaad laj Parahón, li xe'chalk raj 
chetenq'ankil, xe'sutq'iik wi' chik Ejiipt. 

8Eb' laj Kaldeha te'chalq wi' chik chi yalok rik'ineb' laj Jerusalén, te'reechani li 
tenamit ut te'xk'at. 

9Laa'in, li Qaawa', ninye eere naq meek'ojob' leech'ool chi xk'oxlankil naq eb' laj 
Kaldeha te'eleliq chi junajwa, xb'aan naq moko te'xik ta. 

10Us ta texnumtaaq sa' xb'eeneb' laj Kaldeha li yookeb' chi yalok eerik'in, ut yal 
wiib' oxib'eb' aj chik te'kole'q chi tiq'ilkaqeb', ab'an eb' a'an chixjunqaleb' raj 
te'wakliiq wi' chik sa' li xmuheb'aaleb' ut te'xk'e xxamlel li tenamit a'in”. 

11Naq eb' laj puub' aj Kaldeha ke'xkanab' xsutb'al Jerusalén xb'aan xxiweb' 
chiruheb' li xsoldaad laj Parahón, 

12laj Jeremías ki'elk sa' li tenamit Jerusalén re xik sa' xteepaleb' li ralal xk'ajol laj 
Benjamín, re tz'aqonk sa' li jachink na'ajej rik'ineb' li ras riitz'in. 

13Ab'an naq kiwulak sa' Rokeb'aal laj Benjamín, kichape'k xb'aan jun aj 
k'aak'alenel, aj Irías xk'ab'a', ralal laj Selemías ut ri laj Ananías: “Laa'at taawaj 
q'axonk sa' xyanqeb' laj Kaldeha”, chu'uxk re. 

14Kichaq'ok laj Jeremías ut kixye: “Tik'ti' a'an, laa'in ink'a' ninq'axonk sa' 
xyanqeb' laj Kaldeha”, chan. Ab'an laj Irías ink'a' kixpaab' li kiyehe'k re; kixchap li 
propeet ut kixk'am rik'ineb' laj k'amol b'e. 

15Ut eb' a'an k'ajo' naq ke'josq'o'k rik'in laj Jeremías: ke'xrapi chi tz'uum ut 
ke'xtz'ap sa' tz'alam, sa' rochoch laj Jonatán, laj tz'iib'. 

16Laj Jeremías kik'ehe'k sa' jun li jul ut aran kiwank chiru k'iila kutan. 

17Moqon laj Sedesías, li awab'ej, kixtaqla xk'amb'al laj Jeremías sa' li rochoch, ut 
aran kixpatz' re sa' muqmu: “Ma wank junaq raatin li Qaawa' cho'q we?”, chan re. 
Kichaq'ok laj Jeremías ut kixye: “Wank, at awab'ej. A'an a'in: Laa'at tatq'axtesiiq 
sa' ruq' li awab'ej re Babilonia”. 

18Tikto laj Jeremías kixpatz' re laj Sedesías, li awab'ej: “K'aru xinmaakon chawu 
laa'at, chiruheb' laj k'anjel chawu malaj ut chiru li tenamit a'in naq xinaatz'ap sa' 
tz'alam? 

19B'ar xkoheb' leepropeet li xe'yehok naq li awab'ej re Babilonia ink'a' tolyaloq 
eerik'in chi moko taareechani li tenamit a'in? 

20Ab'i anaqwan li tinye aawe, at awab'ej; chak'e taxaq li nintz'aama chawu: 
minaataqla chik sa' rochoch laj Jonatán, laj tz'iib', re naq ink'a' tinkamq aran”. 

21Toja' naq laj Sedesías, li awab'ej, kixye naq laj Jeremías taakanaaq sa' tz'alam, 
chiru xneb'aalil li rochocheb' laj k'aak'alenel, ut chik'eemanq junaq xwa rajlal 
kutan, xkomon eb' li neke'yiib'aak sa' li B'e reheb' laj yiib'ahom wa. Ut a'an 
tz'aqal ki'uxmank toj reetal kilajk li wa sa' li tenamit. Jo'ka'in naq kikanaak laj 
Jeremías chi tz'apam, chiru li xneb'aalil li rochocheb' laj k'aak'alenel. 

Jr 38 

Laj Jeremías kik'ehe'k sa' xjulel li ha' 

1Laj Sefatías, ralal laj Matán, laj Kedalías, ralal laj Pajsur, laj Jukal, ralal laj 
Selemías, ut laj Pajsur, ralal laj Malkías, ke'rab'i naq laj Jeremías ki'aatinak 
chiruheb' chixjunil li tenamit ut kixye reheb': 

2“Jo'ka'in xye li Qaawa': «Li ani taakanaaq sa' li tenamit a'in taakamsiiq chi 
q'esnal ch'iich', malaj taakamq xb'aan li we'ej malaj ut xb'aan li raxkamk. Ab'an li 
taa'elq ut tixq'axtesi rib' sa' ruq'eb' laj Kaldeha, a'an tixkol li xyu'am ut us 
taa'elq».  

3Xyehom ajwi' li Qaawa': «Relik chi yaal naq li tenamit a'in taaq'axtesimanq sa' 
ruq'eb' laj puub' li wankeb' rub'el xwankil li awab'ej re Babilonia, ut 
taa'eechaniiq chi maak'a' chik xramb'al»”. 

4Toja' naq eb' li xjolomileb' li tenamit ke'xye re li awab'ej: “Tento xkamsinkil li 
winq a'an, xb'aan naq, rik'ineb' li aatin naxye, naxch'ina xch'ooleb' laj puub' li toj 
wankeb' sa' li tenamit, ut naxch'ina ajwi' xch'ooleb' chixjunil li poyanam. Li winq 
a'in ink'a' naxsik' li usilal cho'q re li tenamit, a' b'an li rahilal naxsik'”. 

5Kichaq'ok laj Sedesías, li awab'ej, ut kixye: “B'aanuhomaq re li k'aru teeraj 
xb'aanunkil. Laa'in maak'a' naru ninb'aanu re xramb'al cheru”. 

6Tikto eb' a'an ke'xchap laj Jeremías ut ke'xk'e sa' li xjulel xha' laj Malkías, ralal li 
awab'ej, li wank chiru xneb'aalil li rochocheb' laj k'aak'alenel. Ke'xkub'si laj 

Jeremías rik'in k'aam sa' li xjulel li ha'. Aran maak'a' chik ha', junes sulul aj chik 
wank chisa'; jo'kan naq laj Jeremías kisob'e'k sa' li sulul. 

7Naq laj Ebedmélek, aj Etiopía, aj ilol re li rochoch li awab'ej, kirab'i naq kik'ehe'k 
laj Jeremías sa' xjulel li ha', 

8ki'elk sa' li ochoch ut koho chi aatinak rik'in li awab'ej li k'ojk'o sa' li Rokeb'aal 
laj Benjamín chiruheb' li kutan a'an, ut kixye re: 

9“At awab'ej, yib'ru xe'xb'aanu eb' li winq a'an naq xe'xk'e sa' xjulel li ha' laj 
Jeremías, li propeet. Toq'ob' ru; aran taakamq xb'aan xtz'okajik, xb'aan naq 
maak'a' chik wa sa' li tenamit”. 

10Tikto li awab'ej kixye re laj Ebedmélek aj Etiopía: “Sik' lajeeb'aq xka'k'aaleb' chi 
winq re naq te'risi chaq laj Jeremías sa' xjulel li ha', naq toj maji' nakamk”. 

11Laj Ebedmélek kixsik'eb' li winq ut koho sa' rochoch li awab'ej, sa' 
xk'uuleb'aaleb' li aq'ej; kixxok q'eel t'ikr li maak'a' chik na'ok wi' ut, rik'in k'aam, 
kixkub'si sa' li xjulel ha' li wan wi' laj Jeremías: 

12“K'eheb' li t'ikr a'an sa' laatel, re naq ink'a' tatxk'at li k'aam”, chankeb' re. 
Jo'ka'in kixb'aanu laj Jeremías. 

13Toja' naq eb' li winq ke'risi chaq li propeet chi kelonb'il ut ke'xkanab' chiru 
xneb'aalil li rochocheb' laj k'aak'alenel. 

Laj Sedesías kixtaqla xb'oqb'al laj Jeremías 

14Chirix chik a'an laj Sedesías, li awab'ej, kixtaqla xb'oqb'al laj Jeremías, li 
propeet, re taa'aatinaq rik'in sa' li rox okeb'aal re li rochoch li Qaawa'; ut aran 
kixye re: “Wank k'aru tinpatz' aawe, ut nintz'aama chawu naq mik'a' aamuq 
chiwu”, chan re. 

15Kichaq'ok laj Jeremías ut kixye re: “Wi ninch'olob' li yaal chawu, ch'olch'o naq 
tinaakamsi; ut wi tink'e junaq aana'leb', ink'a' tinaapaab'”. 

16Toja' naq li awab'ej kixye xjurament re laj Jeremías sa' hasb': “Sa' xk'ab'a' li 
yo'yookil Yos li xk'ehok qayu'am, ninye li waatin naq ink'a' tatink'e chi kamsiik 
chi moko tatinq'axtesi reheb' li neke'ajok aakamsinkil”. 

17Tikto laj Jeremías kixye re laj Sedesías: “Jo'ka'in xye li Nimajwal Yos, xYos laj 
Israel: «Wi taaq'axtesi aawib' sa' ruq'eb' li xjolomileb' li xsoldaad li awab'ej re 
Babilonia, laa'at ut eb' laajunkab'al texkole'q, ut li tenamit a'in ink'a' taak'atmanq. 

18Ab'an wi ink'a' taaq'axtesi aawib' sa' ruq'eb', li tenamit a'in taa'eechaniiq 
xb'aaneb' laj Kaldeha ut taak'atmanq; ut laa'at ink'a' ajwi' tatkole'q sa' ruq'eb'»”. 

19Kichaq'ok laj Sedesías, li awab'ej, ut kixye: “Ninxiwak xb'aaneb' laj Judiiy li 
xe'q'axonk sa' xyanqeb' laj Kaldeha. Mare anchal tinq'axtesiiq sa' ruq'eb' ut 
tine'xrahob'tesi”. 

20Laj Jeremías kixye re: “At awab'ej, laa'at ink'a' tatq'axtesiiq sa' ruq'eb' a'an. 
Paab' li naxye aawe li Qaawa' chi xtz'uumal we. Us tat-elq chi jo'kan ut taakol 
laayu'am. 

21Ab'an wi ink'a' taaq'axtesi aawib', a'an a'in li xk'utb'esi chiwu li Qaawa': 

22Chixjunileb' li ixq li xe'kanaak sa' rochoch li awab'ej re Judá, te'isiiq ut 
te'q'axtesimanq sa' ruq'eb' li xjolomileb' li xsoldaad li awab'ej re Babilonia; ut eb' 
li ixq a'an yooqeb' chi xyeeb'al: «Xate'xb'alaq'i ut xe'numtaak sa' aab'een eb' 
laachaab'il amiiw. Naq xsob'e'k laawoq sa' sulul, xate'xkanab' aajunes», cha'qeb'. 

23“Eb' laawixaqil ut eb' laawalal aak'ajol te'q'axtesiiq sa' ruq'eb' laj Kaldeha, ut 
laa'at ink'a' tatkole'q sa' ruq'eb' a'an, tate'xk'e b'an rub'el xwankil li awab'ej re 
Babilonia ut te'xk'at li tenamit a'in”. 

24Toja' naq laj Sedesías kixye re laj Jeremías: “Maajun chinawoq re a'in, wi 
nakawaj xkolb'al laayu'am. 

25Wi eb' li xjolomileb' li tenamit te'xnaw naq xin'aatinak aawik'in ut tole'xpatz' 
aawe: «Ch'olob' chiqu k'aru xaye re li awab'ej, chi maajun aatin taamuq chiqu. Ye 
ajwi' qe k'aru xatraatina wi' li awab'ej. Chi jo'kan ink'a' tatqakamsi», cha'qeb', 

26laa'at taaye reheb': «Xintz'aama chiru li awab'ej naq ink'a' chik tinxtaqla sa' 
rochoch laj Jonatán, re naq ink'a' tinkamq aran», cha'qat reheb'”. 

27Ut relik chi yaal chixjunileb' li xjolomileb' li tenamit kole'xpatz' re laj Jeremías 
chixjunil li ak yeeb'il re, ab'an a'an kixsumeheb' jo' chanru xyehe'k re xb'aan li 
awab'ej. Toja' naq ke'xkanab' xch'i'ch'i'inkil, xb'aan naq maa'ani ki'ab'ink re li 
k'aru xyeemank. 

28Ut laj Jeremías kikanaak chiru xneb'aalil li rochocheb' laj k'aak'alenel, toj sa' li 
kutan ki'eechaniik wi' Jerusalén xb'aaneb' laj Kaldeha. 

Jr 39 

Xsachik li tenamit Jerusalén 
(2 R 24,20—25,21; 2 Kr 36,17-21; Jr 52,3-30) 

1Ak b'eleeb' po re li xlaje chihab' rokik laj Sedesías cho'q awab'ej re Judá, laj 
Nabukodonosor, li awab'ej re Babilonia, kichalk rochb'een chixjunileb' laj puub' 
re xsachb'al ru Jerusalén, ut ke'xsut rix li tenamit. 

2Ak b'eleeb' kutan xb'e li xka po re li xjunlaju chihab' rokik laj Sedesías cho'q 
awab'ej, eb' laj Kaldeha ke'xte jun li okeb'aal sa' li xsuttz'akil li tenamit, 

3ut chixjunileb' li xninqal ru winq re laj Nabukodonosor ke'ok ut koxe'kanaaq 
chire li Nimla Okeb'aal. A'aneb' laj Nerkal-Saréser, laj Sankar-Nebo, laj Sarsekín, 
xnimal ru aj jolominel, laj Nerkal-Saréser jun chik, nim ajwi' xwankil, ut 
chixjunileb' li xkomoneb' li xninqaleb' ru winq re li awab'ej re Babilonia. 

4Naq laj Sedesías, li awab'ej re Judá, ut chixjunileb' laj puub' ke'ril li yo chi 
k'ulmank, ke'elelik chiru q'oqyink sa' li tenamit, sa' xb'ehil li rawimq li awab'ej; 
ke'nume'k sa' xyanqeb' li suttz'ak ut ke'xchap xb'e re xik Arabá. 

5Ab'an eb' laj puub' aj Kaldeha ke'raanilasiheb' ut koxe'xtaw laj Sedesías sa' 
xtaq'ahil Jerikó. Ke'xchap ut ke'xk'am rik'in laj Nabukodonosor toj Riblá, sa' 
xteepal Jamat. Aran laj Nabukodonosor kixraq aatin sa' xb'een. 

6Chiru ajwi' laj Sedesías ke'ch'ote'k chi xkuxeb' li ralal xk'ajol, rochb'eeneb' 
chixjunileb' li xninqal ru winq aj Judá. 

7Ut laj Sedekías ki'isiik xsa'eb' li ru ut kik'ame'k Babilonia chi b'ak'b'o rik'in wiib' 
kareen q'anch'iich'. 

8Eb' laj Kaldeha ke'xk'at li rochoch li awab'ej jo' ajwi' li rochocheb' li poyanam, ut 
ke'xjuk' li xsuttz'akil Jerusalén; 

9ut eb' li poyanam li ke'kanaak sa' li tenamit ut eb' li ke'q'axonk sa' xyanqeb' laj 
Kaldeha jo'wi' chixjunileb' laj pak'onel ke'k'ame'k Babilonia xb'aan laj 
Nabusaradán, xjolomileb' laj k'aak'alenel. 

10Ab'anan eb' li jwal neb'a'eb', eb' li maak'a' wank reheb', laj Nabusaradán 
kixkanab'eb' sa' xteepal Judá, ut sa' ajwi' li kutan a'an kixk'eheb' rawimq uub' ut 
xk'aleb'aaleb'. 

11Laj Nabukodonosor, li awab'ej re Babilonia, kixchaq'rab'i laj Nabusaradán, 
xjolomileb' laj k'aak'alenel, chirix li k'aru taakanaaq wi' laj Jeremías, ut kixye re: 

12“K'am li propeet ut taawil chi us; maab'aanu junaq rahilal re, chab'aanu b'an li 
k'aru tixye aawe a'an”. 

13Toja' naq laj Nabusaradán, xjolomileb' laj k'aak'alenel, rochb'een laj Nerkal-
Saréser, xnimal ru aj jolominel, ut chixjunileb' li ninqeb' xwankil sa' x'awab'ejilal 
laj Nabukodonosor 

14ke'xtaqla risinkil laj Jeremías chiru xneb'aalil li rochocheb' laj k'aak'alenel ut 
ke'xq'axtesi re laj Kodolías, ralal laj Ajikán, ri laj Safán, re naq taak'ame'q wi' chik 
sa' li rochoch. Jo'kan naq li propeet kikanaak sa' xyanqeb' li wankeb' Jerusalén. 

15Naq tz'aptz'o laj Jeremías chiru xneb'aalil li rochocheb' laj k'aak'alenel, li 
Qaawa' ki'aatinak rik'in ut kixye re: 

16“Ohat ut ye re laj Ebedmélek, aj Etiopía: «Jo'ka'in xye li Nimajwal Yos, xYos laj 
Israel: Ok we chi xb'aanunkil li xinye chirix li tenamit a'in, re xrahob'tesinkil ut 
maawa' re rusilankil ru. Ut laa'at taawil rik'ineb' laawu sa' li kutan a'an. 

17Ab'an naq taak'ulmanq a'an, laa'in tatinkol re naq ink'a' tatq'axtesiiq sa' ruq'eb' 
li q'axal nakaxiwaheb' ru. 

18Laa'in tinkoloq aawe chiru li kamk, ut laa'at tatkanaaq chi yo'yo xb'aan naq 
k'ojk'o laach'ool wik'in», chan li Qaawa'”. 

Jr 40 

Laj Jeremías ki'isiik sa' tz'alam 

1Naq laj Jeremías ki'isiik sa' tz'alam xb'aan laj Nabusaradán, xjolomileb' laj 
k'aak'alenel, aran Ramá, li Qaawa' ki'aatinak rik'in. B'ak'b'o chi kareen naq 
ke'xtaw li propeet sa' xyanqeb' chixjunileb' laj Jerusalén ut eb' laj Judá li yookeb' 
xk'amb'al Babilonia. 

2Li xjolomileb' laj k'aak'alenel kirisi xjunes laj Jeremías ut kixye re: “Li Qaawa' 
laaYos ak xyehom resil li rahilal a'in sa' xb'een li na'ajej a'in, 

3ut xb'aanu ajwi' jo' chanru xye. Ut a'in xk'ulmank xb'aan naq xexmaakob'k chiru 
li Qaawa' ut ink'a' xepaab' li raatin. 

4K'e reetal, anaqwan laa'in twisi chawuq' eb' li ch'iich' b'ak'b'ookat wi'. Wi 
taawaj, tatxik chiwix Babilonia ut laa'in tin'iloq aawe; ab'an wi ink'a' tixk'ul 
aach'ool, kanaaqat. Wank chawu chixjunil li ch'och' ut naru tatkanaaq b'arwi' 
taawaj malaj taawulaq chawu li wank. 

5Ab'anan wi ink'a' taawaj wank wik'in, ayu sa' rochoch laj Kedalías, ralal laj 
Ajikán ut ri laj Safán, li xxaqab'aak chi xjolominkil li tenamit Judá xb'aan li 
awab'ej re Babilonia, ut wankat sa' rochoch, sa' xyanqeb' laawech tenamitul. 
Wanqat b'arwi' tixk'ul laach'ool”. Chirix chik a'an laj Nabusaradán, xjolomileb' laj 
k'aak'alenel, kixk'e xtzekemq ut xsimaatan; toja' naq kixchaq'rab'i. 

6Ut laj Jeremías koho sa' rochoch laj Kedalías, ralal laj Ajikán, aran Mispá, ut aran 
kina'ajunk sa' xyanqeb' li poyanam li ke'kanaak sa' xteepal Judá. 

Ke'xk'uub' xkamsinkil laj Kedalías 
(2 R 25,23-24) 

7Chixjunileb' li xjolomileb' laj puub' aj Judiiy li wankeb' chaq sa' k'iche', ke'rab'i 
naq laj Nabukodonosor, li awab'ej re Babilonia, kixxaqab' laj Kedalías, ralal laj 
Ajikán ut ri laj Safán, chi xjolominkil li tenamit ut kixkanab'eb' sa' ruq' eb' li 
q'axal neb'a', a'eb' li winq, eb' li ixq ut eb' li kok'al li ink'a' ke'k'ame'k Babilonia; 

8jo'kan naq koheb' toj Mispá chi rilb'al laj Kedalías. A'aneb' a'in li xk'ab'a'eb': laj 
Ismael, ralal laj Natanías; laj Jwan ut laj Jonatán, ralaleb' laj Kareha; laj Seraías, 
ralal laj Tanjumet; eb' li ralal laj Efay, Netofá xtenamit; ut laj Jasanías, ralal jun li 
winq aj Mahaká, ut chixjunileb' li wankeb' rochb'een. 

9Laj Kedalías, ralal laj Ajikán ut ri laj Safán, kixye reheb' sa' jurament: “Mexxiwak 
chi k'anjelak chiruheb' laj Kaldeha. Kanaaqex sa' li tenamit, k'anjelanqex chiru li 
awab'ej re Babilonia, ut us wanqex. 

10Laa'in tinkanaaq arin Mispá ut tin'okenq cherix naq eb' laj Kaldeha te'chalq chi 
qula'aninkil. Laa'ex naru texkanaaq arin chi xxokb'al ru li uub', li triiw ut li oliiw. 
K'uulahomaq chi chaab'il ut kanaaqex sa'eb' li tenamit xereechani”. 

11Jo'kaneb' ajwi' eb' laj Judiiy li wankeb' chaq Mohab, Amón, Edom ut sa'atqeb' 
chixjunil li tenamit ke'xnaw naq li awab'ej re Babilonia kixkanab'eb' laj Judiiy chi 
wank sa' li xna'ajeb'; ke'xnaw ajwi' naq laj Kedalías kixaqab'aak chi 
xjolominkileb'. 

12Jo'kan naq ke'sutq'ije'k chaq sa'eb' li jalan jalanq chi tenamit b'arwi' 
ke'cha'cha'iik, ut ke'chalk rik'in laj Kedalías aran Mispá, sa' xteepal Judá. Ut eb' 
a'an ke'k'uulank ajwi' b'iin ut ruheb' li awimq chi q'axal yo'oon. 

13Toja' naq laj Jwan, ralal laj Kareha, ut chixjunileb' li xjolomileb' laj puub' li 
wankeb' chaq sa' k'iche', ke'chalk rik'in laj Kedalías aran Mispá 

14ut ke'xye re: “Ma ink'a' nakanaw naq laj Bahalís, li awab'ej re Amón, xtaqla chaq 
laj Ismael, ralal laj Natanías, chakamsinkil?”. Ab'an laj Kedalías, ralal laj Ajikán, 
ink'a' kixpaab'. 

15Toja' naq laj Jwan, ralal laj Kareha, kixye re laj Kedalías sa' hasb' aran Mispá: 
“Laa'in tinxik anaqwan ut toxinkamsi chaq laj Ismael, ralal laj Natanías, ut 
maajun taanawoq ani xkamsink re. K'a'ut naq tqakanab' laj Ismael re naq 
tatxkamsi laa'at? Wi tatkamsiiq, te'xcha'cha'i wi' chik rib'eb' laj Judiiy li 
xule'xch'utub' rib' aawik'in, ut te'oso'q li rela'eb' laj Judá”. 

16Ab'an laj Kedalías, ralal laj Ajikán, kixye re laj Jwan, ralal laj Kareha: 
“Maab'aanu a'an. Li nakaye chirix laj Ismael, moko yaal ta”. 

Jr 41 

Ke'xkamsi laj Kedalías 
(2 R 25,25-26) 

1Sa' xwuq li po laj Ismael, ralal laj Natanías ut ri laj Elisamá, xkomon li awab'ej, 
koho rochb'een lajeeb' chi winq chi rula'aninkil laj Kedalías, aran Mispá. Ut naq 
yookeb' chi wa'ak sa' komonil, 

2laj Ismael, ralal laj Natanías, rochb'eeneb' li lajeeb', ke'wakliik ut ke'xkamsi laj 
Kedalías, ralal laj Ajikán ut ri laj Safán, li kixaqab'aak chi xjolominkileb' laj Judá 
xb'aan li awab'ej re Babilonia. 

3Laj Ismael kixkamsiheb' ajwi' chixjunileb' laj Judá ut eb' laj puub' aj Kaldeha li 
wankeb' Mispá rochb'een laj Kedalías. 

4Eweraq chik li xkamik laj Kedalías, naq toj maajun nanawok re, 

5ke'wulak kaak'aal chi winq aj Sikem, aj Siló ut aj Samaria. Job'il chaq li xmacheb', 
q'ichilkeb' li raq' ut k'ajo' xtiq'ilaleb'. Ke'xk'am chaq li ru eb' li awimq ut li 
k'ajpom re xyeechi'inkil sa' rochoch li Yos. 



1423 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

6Toja' naq laj Ismael, ralal laj Natanías, ki'elk Mispá; yo chi yaab'ak sa' b'e naq 
koho chi xk'ulb'aleb', ut kixye reheb': “Kimqex chi rilb'al laj Kedalías, ralal laj 
Ajikán”, chan. 

7-9Ab'an ka'ajwi' ke'wulak sa' xyi li tenamit, laj Ismael rochb'eeneb' li xkomon 
ke'xtikib' xkamsinkileb' li ula' ut xkutb'aleb' sa' jun tamb'aha'. A'an ajwi' li 
tamb'aha' kixyiib' laj Asá li awab'ej, re xkolb'al rib' chiru laj Basá, li awab'ej re 
Israel. Jwal nim li tamb'aha' a'an, ut kinujak rik'ineb' li winq li kixkamsi laj 
Ismael. Toja' naq lajeeb' sa' xyanqeb' li xkaak'aal chi winq ke'xye re laj Ismael: 
“Moohaakamsi! Wank qatriiw, qaseb'aad, qa'aseeyt ut qaya'al kab' muqmu chaq 
sa' k'aleb'aal”, chankeb' re. Ut sa' xk'ab'a' a'an laj Ismael ink'a' kixkamsiheb', jo' 
kixb'aanu reheb' li rochb'eeneb'. 

10Moqon kixchapeb' li xrab'ineb' li awab'ej jo'wi' eb' li poyanam toj wankeb' 
Mispá, a'eb' li ke'k'ehe'k chi ril laj Kedalías, ralal laj Ajikán, xb'aan laj 
Nabusaradán, xjolomileb' laj k'aak'alenel; kixchapeb' ut ki'ok xk'amb'aleb' sa' 
xteepaleb' laj Amón. 

11Naq laj Jwan, ralal laj Kareha, ut eb' li xjolomileb' laj puub' ke'rab'i resil li ink'a' 
us kixb'aanu laj Ismael, ralal laj Natanías, 

12ke'xch'utub' chixjunileb' laj puub' ut koheb' chi yalok rik'in laj Ismael, ralal laj 
Natanías. Koxe'xtaw chire li ha' wank Gabahón.  

13K'ajo' naq ke'saho'k sa' xch'ool chixjunileb' li poyanam li ke'chape'k xb'aan laj 
Ismael, naq ke'ril ru laj Jwan, ralal laj Kareha, jo'wi' eb' li xjolomileb' laj puub' li 
wankeb' rochb'een. 

14Ke'sutq'iik chirixeb' ut koheb' rik'in laj Jwan, ralal laj Kareha. 

15Ab'anan laj Ismael, rochb'een waqxaqib'eb' chi winq, ke'elelik chiru laj Jwan ut 
koheb' sa' xteepaleb' laj Amón. 

16Laj Jwan, ralal laj Kareha, rochb'een chixjunileb' li xjolomileb' laj puub', 
ke'xch'utub'eb' laj puub', eb' li ixq, eb' li kok'al ut li ninqeb' xwankil li ke'sutq'iik 
chaq Gabahón ut ke'chape'k xb'aan laj Ismael aran Mispá, chirix naq ak xkamsi laj 
Kedalías. 

17Ke'xchap xb'eheb' ut koxe'hilanq Kerut-Kinan, li wank nach' rik'in Belén. Li 
rajomeb' a'an: naq te'xik Ejiipt 

18re elk chiruheb' laj Kaldeha, xb'aan naq k'ajo'eb' xxiw. Ke'ok xxiw xb'aan naq laj 
Ismael, ralal laj Natanías, kixkamsi laj Kedalías, ralal laj Ajikán, li kixaqab'aak 
xwankil chi xjolominkileb' laj Judá xb'aan li awab'ej re Babilonia. 

Jr 42 

Ke'xtz'aama usilal chiru laj Jeremías naq taatijoq chirixeb' 

1Toja' naq chixjunileb' li xjolomileb' laj puub' rochb'eeneb' laj Jwan, ralal laj 
Kareha, ut laj Asarías, ralal laj Hosaías, ut chixjunileb' li poyanam, jo' kok' ut ninq, 
ke'wulak chi aatinak 

2rik'in laj Jeremías, li propeet, ut ke'xye re: “Naqatz'aama jun li usilal chawu: 
Tijon chiru li Qaawa' laaYos, chiqix laa'o li jun ch'inach'uuto xookanaak. K'ajo' 
qak'ihal junxil, ut anaqwan yookat chik rilb'al naq ink'a' chik k'iho. 

3Tijon chiqix chiru li Qaawa' laaYos, re naq tixk'ut chiqu li b'e tooxik wi' ut k'aru 
tqab'aanu”, chankeb'. 

4Kichaq'ok laj Jeremías ut kixye reheb': “Us, maak'a' reek'. Anaqwan ajwi' tintijoq 
cherix chiru li Qaawa' leeYos, jo' chanru xetz'aama chiwu, ut tink'e chenaw 
chixjunil li k'aru tinxsume wi', chi maajun aatin tinmuq cheru”. 

5Toja' naq eb' a'an ke'xye re laj Jeremías: “Li Qaawa' laaYos a'an tiik xch'ool, ut 
a'an chikanaaq cho'q testiiw chiqix laa'o wi ink'a' tqapaab' li tixk'e chiqab'aanu. 

6A' yaal ma tixk'ul qach'ool li xsumehom li Yos malaj ut ink'a', laa'o tqapaab' li 
Qaawa' li qaYos, li xatqataqla wi' chi tz'aamank chi elajink. Wi too'ab'inq chiru, us 
too'elq”, chankeb'. 

Li xsumehom li Qaawa' 

7Lajeeb' kutan chik chirix a'an, li Qaawa' ki'aatinak rik'in laj Jeremías, 

8ut a'an kixb'oq laj Jwan, ralal laj Kareha, rochb'eeneb' li xjolomileb' laj puub' ut 
chixjunileb' li poyanam, jo' kok' ut ninq, 

9ut kixye reheb': “Li Qaawa', li xYos laj Israel, li xineetaqla wi' chi tz'aamank chi 
elajink cherix, xye chi jo'ka'in: 

10«Wi laa'ex texkanaaq sa' li na'ajej a'in, laa'in tinwaklesi eech'ool ut ink'a' 
texinrahob'tesi; texink'ojob' sa' leena'aj ut ink'a' chik texinjuk', xb'aan naq 
naraho'k linch'ool chirix li rahilal xinb'aanu eere. 

11Meexiwa ru li awab'ej re Babilonia, li q'axal nekexxiwak xb'aan. Mexxiwak 
chiru xb'aan naq wankin eerik'in chekolb'al ut cherisinkil rub'el li xwankil. 

12Ninye li waatin naq twuxtaana eeru ut tink'e laj Nabukodonosor chi 
ruxtaanankil eeru re naq texxkanab' chi sutq'iik sa' leetenamit». 

13“Ab'anan, wi laa'ex ink'a' teeraj kanaak sa' li na'ajej a'in, teeraj b'an chik 
xq'etb'al raatin li Qaawa' leeYos, 

14rik'in xyeeb'al: «Jwal us tooxik Ejiipt, b'arwi' ink'a' chik tqil li raaxiik' chi moko 
tqab'i xyaab'eb' li pur, chi moko tookamq xb'aan li we'ej», 

15ab'ihomaq laa'ex, li jun ch'inach'uutex aj Judá, k'aru naxye eere li Nimajwal Yos, 
li xYos laj Israel: «Wi relik chi yaal teeraj xik chi na'ajunk Ejiipt, 

16aran ajwi' toxexxtaw li raaxiik' li jwal nekexiwa, jo'wi' li we'ej li ink'a' nekeraj 
xk'ulb'al. Maajun taakole'q, ut aran Ejiipt texkamq chejunilex. 

17Relik chi yaal naq jo'k'ihaleb' li kaweb' xch'ool chi xik chi na'ajunk Ejiipt, aran 
te'kamq xb'aan li raaxiik', li we'ej malaj xb'aan li raxkamk. Maajun taakole'q aran, 
ut maajun ink'a' ta tixk'ul li rahilal li tintaqla sa' xb'eeneb'». 

18“Jo'ka'in xye li Nimajwal Yos, li xYos laj Israel: «Jo' naq xink'ut linjosq'il 
chiruheb' laj Jerusalén, jo'kan ajwi' naq taachalq linjosq'il sa' eeb'een wi texxik 
Ejiipt. Texmajewaaq, texse'eeq, tex'eetz'uuq ut xutaanalaqex yalaq b'ar, ut ink'a' 
chik teeril li na'ajej a'in». 

19Laa'ex li toj wankex Judá, li Qaawa' naxye eere naq mexxik Ejiipt. K'ehomaq 
reetal, laa'in yookin chi xyeeb'al xyaalal eere anaqwan. 

20Yookex chi xb'alaq'inkil eerib' eejunes, xb'aan naq laa'ex ajwi' xexyehok we: 
«Tijon chiqix chiru li Qaawa' laaYos, re naq tixk'ut chiqu li b'e tooxik wi' ut k'aru 
li tqab'aanu». 

21Laa'in xink'e chenaw anaqwan li k'aru xye we li Qaawa' leeYos, ab'an laa'ex 
ink'a' nekeraj xpaab'ankil. 

22Jo'kan utan, chenawaq chi us naq texkamq xb'aan li raaxiik', li we'ej ut li 
raxkamk, yalaq b'ar teeraj wi' na'ajunk”. 

Jr 43 

Laj Jeremías kik'ame'k Ejiipt 

1Naq laj Jeremías kiraqe'k chi xnumsinkil re li tenamit chixjunil li kiyehe'k re 
xb'aan li Qaawa', li xYoseb', 

2laj Asarías, ralal laj Hosaías, ut laj Jwan, ralal laj Kareha, rochb'eeneb' li winq 
jwal q'etq'eteb', ke'xye re laj Jeremías: “Tik'ti' li yookat chi xyeeb'al qe. Li Qaawa', 
li qaYos, ink'a' xatxtaqla chaq xyeeb'al qe naq ink'a' tooxik chi wank Ejiipt. 

3A' laj Baruk, ralal laj Nerías, xtakchi'ink chaq aawe re qaq'axtesinkil sa' ruq'eb' 
laj Kaldeha, re tookamsiiq malaj took'ame'q Babilonia”. 

4Ut chixjunileb' ke'xq'et li raatin li Qaawa'. Maajun kikanaak sa' xteepal Judá, chi 
moko laj Jwan, ralal laj Kareha, chi moko eb' li xjolomileb' laj puub'. 

5Laj Jwan, ralal laj Kareha, ut chixjunileb' li xjolomileb' laj puub' ke'xch'utub'eb' 
laj Judá li toj wankeb' aran, a'eb' li ke'sutq'ije'k chaq sa'eb' li tenamit b'arwi' 
junxil ke'cha'cha'iik: 

6eb' li winq, li ixq, li kok'al, li xrab'ineb' li awab'ej ut chixjunileb' li poyanam li 
ke'kanab'aak rub'el xwankil laj Kedalías, ralal laj Ajikán ut ri laj Safán, xb'aan laj 
Nabusaradán, xjolomileb' laj k'aak'alenel. Ke'xch'utub' ajwi' laj Jeremías, li 
propeet, ut laj Baruk, ralal laj Nerías. 

7Ut chixjunileb' koheb' Ejiipt,chi ink'a' ke'xpaab' li raatin li Qaawa', ut 
koxe'kanaaq sa' li tenamit Tafnes. 

8Aran li Qaawa' kiraatina laj Jeremías ut kixye re: 

9“Xok wiib' oxib'aq ninqi pek ut ch'ikeb' sa' ch'och', chiruheb' laj Judá, sa' 
rokeb'aal li rochoch laj Parahón, arin Tafnes; 

10ut ye reheb': «Li Nimajwal Yos, li xYos laj Israel, xye chi jo'ka'in: Laa'in tintaqla 
chaq laj Nabukodonosor, laj k'anjel chiwu ut awab'ej re Babilonia, ut tink'ojob' li 
xk'ojarib'aal ut li xmuheb'aal sa' xb'eeneb' li pek a'in li xinch'ik sa' ch'och'. 

11Taachalq ut tolxjuk' Ejiipt. Eb' li ak teneb'anb'il kamk sa' xb'eeneb', te'kamsiiq; 
eb' li tento te'isiiq sa' li xna'ajeb', te'isiiq; ut eb' li ak teneb'anb'il naq te'kamq sa' 
li raaxiik', sa' li raaxiik' te'kamq.  

12Tixk'ateb' li rochochil li xyoseb' laj Ejiipt; tixk'ateb' ajwi' eb' li yos malaj ut 
tixk'ameb' chirix. Tixch'iile li tenamit Ejiipt, jo' laj ilol ketomq naxch'iile ru li raq', 
ut chirix chik a'an taaxik jo' junaq li xq'axok u. 

13Tixputz'i eb' li xninqal pek li wankeb' Bet-Semes, sa' xteepal Ejiipt, ut tixk'ateb' 
li rochochil li xyoseb' laj Ejiipt»”. 

Jr 44 

Xq'usb'aleb' laj Judiiy naq ink'a' te'loq'oninq jalanil yos 

1A'an a'in li kiyehe'k re laj Jeremías chirixeb' laj Judiiy li wankeb' chaq Ejiipt, 
sa'eb' li tenamit re Mikdol, Tafnes, Menfis ut li wankatqeb' chaq sa' xteepal 
Patros: 

2“Jo'ka'in xye li Nimajwal Yos, li xYos laj Israel: «Laa'ex xeril rik'in leeru chixjunil 
li rahilal kinb'aanu re Jerusalén ut sa' chixjunileb' li tenamit sa' xteepal Judá. 
Anaqwan po'lem aj chik, maajun chik wank aran, 

3xb'aan naq ke'xchiq' injosq'il rik'in li maa'usilal ke'xb'aanu, naq ke'ok chi 
xloq'oninkileb' li jalanil yos, li ink'a' xnawomeb' ru eb' a'an, chi moko laa'ex malaj 
eb' leexe'toonil yuwa'. 

4«Laa'in junelik kink'e inch'ool chi xtaqlankileb' chaq eerik'in linpropeet, aj 
k'anjeleb' chiwu, re xyeeb'al eere naq meeb'aanu li tz'i'b'eetalil na'leb' li ink'a' 
nawulak chiwu. 

5Ab'anan ink'a' kineepaab' chi moko keraj wab'inkil; ink'a' kekanab' 
leemaa'usilal, tik kex'ok b'an chik chi mayejank k'ajpom chiruheb' li jalanil yos. 

6Jo'kan naq kilochk xxamlel linjosq'il ut q'axal kinjosq'o'k sa' xb'eeneb' li tenamit 
re Judá ut sa'atqeb' li b'e re Jerusalén. Ke'juk'mank ut nakirirnak ke'kanaak 
chalen toj anaqwan. 

7«Jo'kan utan, laa'in li Nimajwal Yos, li xYos laj Israel, ninye chi jo'ka'in: K'a'ut 
naq nekeb'oq li nimla rahilal a'in sa' eeb'een? K'a'ut naq nekek'e chi kamk 
chixjunileb' laj Judá, eb' li winq ut eb' li ixq, eb' li saaj al ut eb' li k'uula'al, toj 
reetal naq maajun chik eere tkanaaq? 

8K'a'ut naq nikineemajewa rik'in li k'aru nekeb'aanu, naq nekemayeja li k'ajpom 
chiruheb' li jalanil yos arin Ejiipt, b'arwi' kexchalk chi na'ajunk, yal re naq tinsach 
eeru ut tz'eqtaananb'ilaqex ut xutaanalaqex cho'q reheb' chixjunil li tenamit sa' 
ruuchich'och'? 

9Ma xsachk sa' eech'ool li maak ke'xb'aanu eb' leexe'toonil yuwa', jo'wi' eb' li 
awab'ej re Judá ut eb' li rixaqileb'? Ma xsachk sa' eech'ool leemaa'usilal laa'ex ut 
li xmaakeb' leerixaqil li keb'aanu sa' xteepal Judá ut sa'atqeb' li b'e re Jerusalén? 

10Ab'anan, chalen toj anaqwan, toj maji' nayot'e'k eech'ool chi moko nekexxiwak 
b'ayaq; tik ink'a' nekeb'aanu jo' naxye li waatin chi moko linchaq'rab' ink'ehom 
eere laa'ex ut reheb' leena' leeyuwa'. 

11«Jo'kan naq laa'in li Qaawa', li xYos laj Israel, ninye chi jo'ka'in: K'ehomaq 
reetal, tintaqla chaq li rahilal sa' eeb'een, re xsachb'al ru chixjunil Judá. 

12Ut eb' laj Judá li xe'xk'e xch'ool chi xik chi na'ajunk Ejiipt, aran te'oso'q 
chixjunileb'. Te'kamsiiq sa' li raaxiik' ut xb'aan li we'ej: jo' kok' jo' ninq te'kamq 
chixjunileb' xb'aan li q'esnal ch'iich' ut li we'ej. Te'majewaaq ut te'kanaaq cho'q 
se'leb'aal; xiwajelaq ut xutaanalaq rilb'aleb'. 

13Laa'in tinrahob'tesiheb' li wankeb' chaq Ejiipt jo' naq kinrahob'tesiheb' laj 
Jerusalén, rik'in raaxiik', we'ej ut raxkamk. 

14Maajun reheb' li xch'inach'uuteb' laj Judá li xkoheb' chi wank sa' xteepal Ejiipt, 
te'kole'q. Us ta raj te'sutq'iiq chaq wi' chik Judá, ink'a' te'ruuq sutq'iik; yal wiib' 
oxib'eb' aj chik te'eleliq ut te'sutq'iiq chaq»”. 

15Toja' naq jo'k'ihaleb' li neke'xnaw naq li rixaqileb' neke'k'atok k'ajpom 
chiruheb' li jalanil yos, chixjunileb' li ixq ch'utch'uukeb' aran jo'wi' chixjunileb' li 
wankatqeb' chaq Patros, sa' xteepal Ejiipt, ke'xye re laj Jeremías: 

16“Ink'a' tqapaab' li k'aru xaye qe sa' xk'ab'a' li Qaawa', 

17tqab'aanu b'an chixjunil li wank sa' qach'ool xb'aanunkil. Toj yooqo chi 
xmayejankil k'ajpom ut b'iin chiru li xNa' li choxa, jo' naqab'aanu chalen toj 
anaqwan, jo' ke'xb'aanu chaq eb' li qana' qayuwa', eb' li awab'ej ut eb' li 
xjolomileb' li qatenamit sa' xteepal Judá ut sa'atqeb' li b'e re Jerusalén. Xb'aan 
naq junxil chaq k'ajo' li qatzekemq, jwal us koowank ut maajun rahilal kiqataw. 

18Ut chalen naq kiqakanab' xmayejankil li k'ajpom ut li b'iin chiru li xNa' li choxa, 
maak'a' chik wank qe ut eb' li poyanam yookeb' chi kamk xb'aan li we'ej malaj 
xb'aan li raaxiik'”. 

19Eb' li ixq ke'xye ajwi': “Naq laa'o xooyiib'ank k'uluj sa' xk'ab'a' li xNa' li choxa, 
ut xooyeechi'ink k'ajpom ut b'iin chiru a'an, ma xoomayejak tab'i' chi ink'a' ta 
neke'xnaw eb' li qab'eelom? Ut toj yooqo ajwi' chi xb'aanunkil a'an”, chankeb'. 

20Toja' naq laj Jeremías kixye reheb' chixjunileb' li winq ut ixq li ke'aatinak chi 
jo'kan: 

21“Ma ink'a' tab'i' naxnaw li Qaawa' malaj naxk'e reetal naq laa'ex jo'wi' eb' leena' 
leeyuwa', eb' li awab'ej, eb' li xjolomileb' li tenamit ut chixjunileb' li wankeb' sa' li 
ruuchich'och', xexyeechi'ink k'ajpom chiruheb' li jalanil yos sa'eb' li tenamit re 
Judá ut sa'atqeb' li b'e re Jerusalén? 

22Ab'an li Qaawa' ink'a' chik naxkuy leemaak ut li jo'maajo'il b'aanuhom li ink'a' 
nawulak chiru; jo'kan naq leena'aj nakirirnak aj chik ut maajun chik wank aran; 
majewanb'il aj chik ut q'axal xiwajel ru anaqwan. 

23Chixjunil li rahilal li yookex chi xk'ulb'al chiruheb' li kutan a'in, xchalk sa' 
eeb'een xb'aan naq xexmayejank k'ajpom chiruheb' li jalanil yos, xexmaakob'k 
chiru li Qaawa' ut ink'a' xex'ab'ink chiru, chi moko xexwank jo' naxye li raatin, li 
xtaqlahom ut li xchaq'rab'”. 

24Laj Jeremías kixye ajwi' reheb' li tenamit, jo'eb' ajwi' li ixq: “Ab'ihomaq li raatin 
li Qaawa', chejunilex laa'ex aj Judá li wankex Ejiipt. 

25Li Nimajwal Yos, li xYos laj Israel, naxye chi jo'ka'in: «Laa'ex ut eb' leerixaqil 
xeye rik'in xtz'uumal eere, ut rik'in leeruq' xeb'aanu li k'aru xeye: Tento 
tqab'aanu chi tz'aqal re ru li qayeechi'om naq toomayejanq k'ajpom ut b'iin chiru 
li xNa' li choxa, chankex. Us b'i', paab'omaq leeyeechi'om ut b'aanuhomaq chi 
junpaat! 

26Ab'anan ab'ihomaq li raatin li Qaawa', chejunilex laa'ex aj Judá li wankex Ejiipt: 
Laa'in, li Nimajwal Yos, ninye eere chi tz'aqal yaal naq maajun wa chik 
taapatz'manq link'ab'a' arin xb'aan junaq aj Judá; maajun chik tixye sa' xsutam 
Ejiipt: Sa' xk'ab'a' li Qaawa'!, cha'aq. 

27K'ehomaq reetal naq yooqin rilb'aleb' re xtaqlankil li rahilal sa' xb'eeneb' ut 
maawa' re rusilankileb'. Chixjunileb' laj Judá li wankeb' sa' xteepal Ejiipt 
te'sache'q ru xb'aan li raaxiik' ut li we'ej, toj reetal naq maajun chik tkanaaq. 

28Ka'ajeb' wi' wiib' oxib' li te'kole'q sa' li raaxiik'; te'elq Ejiipt ut te'sutq'iiq wi' 
chik Judá. Toja' naq chixjunileb' laj Judá li ke'chalk chi na'ajunk Ejiipt, te'xnaw ani 
aj aatin xtz'aqlok ru, ma a' li waatin laa'in, malaj li raatineb' a'an. 

29Ut a'an a'in li reetalil naq taak'ulmanq li xinye, ut naq texinrahob'tesi sa' li 
tenamit Ejiipt -chan li Qaawa'-: 

30Laa'in tinq'axtesi laj Parahón Hofra xk'ab'a', li awab'ej re Ejiipt, sa' ruq'eb' li 
xik' neke'ilok re, li te'ajoq xkamsinkil. Jo' naq kinq'axtesi laj Sedesías, li awab'ej re 

Judá, sa' ruq' li xik' na'ilok re, a' laj Nabukodonosor, li awab'ej re Babilonia, jo'kan 
ajwi' tinb'aanu re laj Hofra»”. 

Jr 45 

Li Qaawa' kixk'e xkawub' xch'ool laj Baruk 

1A'an a'in li aatin kixye laj Jeremías re laj Baruk, ralal laj Nerías, naq a'in 
kixtz'iib'a sa' li b'otb'ookil hu chixjunil li kiyehe'k re, sa' li xka chihab' chi 
awab'ejink laj Johakín, ralal laj Josías, ut awab'ej re Judá: 

2-3“At Baruk, laa'at xaye naq jwal toq'ob'aal aawu ut junes xrahil laach'ool naxk'e 
li Qaawa', li xYos laj Israel. Xaye ajwi' naq lub'luukat chi yaab'ak ut maak'a' chik 
junaq xsahil laawaanm nakataw. 

4Ab'an li Qaawa' xye li aatin a'in chawix ut xinxtaqla chaq chi xnumsinkil aawe: 
«Laa'in tinjuk' li k'aru xinkab'la, ut tinmich' li xwaw; ut a'in tinb'aanu re chixjunil 
li ruuchich'och'. 

5Maak'a' aj e naq yookat xsik'b'al xnimal aawankil. Maasik' chik, xb'aan naq ok 
we chi xtaqlankil xninqal rahilal sa' xb'eeneb' chixjunileb' li poyanam. A'ut laa'at 
tinkol laayu'am, a' yaal b'ar tatxik. Laa'in, li Qaawa', ninyehok re a'in»”. 

Jr 46 

Te'sache'q ru eb' laj Ejiipt 

1A'an a'in li aatin kixye li Qaawa' re laj Jeremías, li propeet, chirixeb' li xninqal ru 
tenamit. 

2Jo'ka'in kixye chirix Ejiipt ut chirixeb' li xsoldaad laj Parahón Nekao xk'ab'a', li 
awab'ej re Ejiipt. Sa'eb' li kutan a'an li awab'ej re Babilonia kixq'ax ru laj Nekao 
aran Karkemix, chire li nima' Éwfrates, naq ak kaahib' chihab' rokik chi 
awab'ejink laj Johakín, ralal laj Josías, sa' xb'eeneb' laj Judá: 

3“Kawresihomaq li ch'iich' nekekol wi' eerib' ut ayuqex sa' aanil chi yalok. 

4B'ak'omaq rix leekawaay ut taqenqex, laa'ex li nekexb'eek chirixeb'. K'ehomaq li 
nekekol wi' leejolom, mesomaq ru leejutz'ch'iich' ut k'ehomaq li nekekol wi' re 
leech'ool. 

5Ab'anan k'aru yookeb' chi xk'ulb'al? Eb' laj Ejiipt xe'ch'inank xch'ool ut yookeb' 
chi elelik; eb' li xsoldaad yo xkamsinkileb' ut yookeb' chi elelik chi ink'a' neke'ilok 
chirixeb'. Xiwajel rilb'al li rahilal yalaq b'ar -chan li Qaawa'-. 

6Moko te'ruuq ta elelik eb' li kaw neke'aanilak chi moko te'kole'q li jwal kaw 
rib'eb': sa' xjayal releb'l iq', chire li nima' Éwfrates, xe'tichk'ok ut xe't'ane'k. 

7Ani li naxnima xwankil jo' li nima' Nilo, kama' jun li nima' q'axal kaw roq? 



1430 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

8A'an li tenamit Ejiipt li naxnima xwankil jo' li nima' Nilo, kama' jun li nima' 
q'axal kaw roq. «Taanimanq inwankil ut tweechani li ruuchich'och' -chan Ejiipt-; 
tinsacheb' li tenamit jo'wi' chixjunileb' li xpoyanamil». 

9Taqlahomaqeb' chi yalok eb' li kawaay ut xchapaqeb' raanil chi kaw eb' li 
b'eleb'aal ch'iich'; xikaqeb' li jwal kaweb' rib' chi yalok: xchapaqeb' li xkolb'al rib' 
eb' laj Etiopía ut eb' laj Libia, jo' ajwi' eb' laj puub' aj Lidia li neke'kutuk chi 
chaab'il rik'in simaj. 

10A'anaq xkutankil li Nimajwal Yos, naq taa'eeqajunq sa' xb'eeneb' li xik' 
neke'ilok re. Li q'esnal ch'iich' taasachoq toj reetal taak'ojlaaq xch'ool ut toj 
taaruk' xkik'eleb' li xe't'ane'k. Xb'aan naq nimla kamsink tixb'aanu li Nimajwal 
Yos chire li nima' Éwfrates, sa' li na'ajej wank sa' xjayal releb'l iq'. 

11Ayu Galahad, a Ejiipt, re xsik'b'al laab'an. Ab'anan, us ta naab'al li b'an 
taawoksi, maak'a' taa'ok wi' xb'aan naq ink'a' chik tex'usaq. 

12Eb' li xninqal ru tenamit neke'xnaw chik naq xsache'k laawankil, ut chixjunileb' 
xe'rab'i naq jap aawe chi yaab'ak; jun aj puub' naxpik'a rib' rik'in li jun chik ut chi 
xkab'ichaleb' neke't'ane'k chiru ch'och'”. 

Taa'eechaniiq li tenamit Ejiipt 

13Li Qaawa' kiraatina laj Jeremías, li propeet, naq laj Nabukodonosor, li awab'ej 
re Babilonia, xik re chi xsachb'al Ejiipt: 

14“Yehomaq li esil a'in sa' li tenamit Ejiipt ut puktesihomaq resil aran Mikdol, 
Menfis ut Tafnes: «Kawresihomaq eerib' ut xaqlinqex xb'aan naq yo li kamsink 
chesutam!». 

15K'a'ut naq x'elelik laj Apis leeyos? K'a'ut naq ink'a' xkanaak chi xaqxo sa' 
xna'aj? Xb'aan naq a' li Qaawa' xt'anok re. 

16Eb' laasoldaad xe'tichk'ok ut xe't'ane'k chiru ch'och' ut neke'xye chirib'ileb' 
rib': «Wakliiqo ut sutq'iiqo sa' li qana'aj, sa' li tenamit yo'lajenaqo wi'; eleliqo 
chiru li xnimal kamsink a'in», chankeb'. 

17K'ehomaq li k'ab'a'ej a'in re laj Parahón, li awab'ej re Ejiipt: «K'ajo' naxye chi 
maak'a' chik rajb'al». 

18Laa'in li Qaawa', li Nimajwal Yos, li xnimal ru Awab'ej. Laa'in li yo'yookil Yos. 
Kama' li tzuul Tabor najt xteram sa' xyanqeb' li tzuul ut li tzuul Karmeel 
nawakliik sa' xb'een li palaw, jo'kanaq li xmetz'ew li winq taachalq sa' eeb'een. 

19Kawresihomaq eerib' chi xik chi preexil, ex aj Ejiipt, xb'aan naq nakirirnak 
tkanaaq li tenamit Menfis, taasache'q ru chi junwaakaj ut maajun chik wanq 
chisa'. 

20Q'axal xchaq'al ru naq xwank Ejiipt, chanchan jun ch'ina ixqi wakax; ab'an 
xchalk chaq jun li kas sa' xjayal releb'l iq' ut xolhilanq sa' xb'een. 

21Jo'kaneb' ajwi' laj puub' tojb'ileb' xb'aan, chanchaneb' li ch'oolaninb'il wakax; 
eb' a'an ajwi' te'eleliq sa' aanil ut ink'a' te'xkuy sumenk chi yalok, xb'aan naq 
xwulak xkutankil li tojb'amaak, xtaw xq'ehil li xnimal rahilal. 

22Te'eleliq eb' laj Ejiipt ut taa'ab'imanq xyaab' xkuxeb' chanchan naxuxb'ak li 
k'anti', xb'aan naq eb' laj puub' te'chalq sa' xb'een chi wanqeb' chaq xmaal jo' 
tawi' t'anok che' te'xb'aanu. 

23Te'xsaj li xk'iche'il li tenamit Ejiipt li k'ajo' xk'ihaleb' li che' -chan li Qaawa'-. 
K'ajo'aqeb' laj sachonel, q'axal naab'alaqeb' chiruheb' laj saak', ut ink'a' naru 
rajlankileb'. 

24Xutaanal te'kanaaq eb' laj Ejiipt naq te'q'axtesiiq sa' ruq'eb' li tenamit li wan 
chaq sa' xjayal releb'l iq'”. 

25Jo'ka'in kixye li Nimajwal Yos, li xYos laj Israel: “Tink'e chi xtojb'al xmaak laj 
Amón, li xyos li tenamit Tebas; tinrahob'tesi ajwi' eb' laj Ejiipt rochb'eeneb' li 
xyos ut eb' li awab'ej, jo'wi' laj Parahón ut eb' li neke'xk'ojob' xch'ooleb' chirix. 

26Tinq'axtesiheb' sa' ruq'eb' li te'ajoq xkamsinkileb', sa' ruq' laj Nabukodonosor, 
li awab'ej re Babilonia, ut sa' ruq'eb' li neke'tenq'ank re. Ab'anan moqon chik 
taatenamito'q wi' chik jo' naq xwank xb'enwa -chan li Qaawa'-. 

Li Qaawa' tixkol li xtenamit 
(Jr 30,10-11) 

27“Ab'an laa'at, a Jakob, aj k'anjelat chiwu, matxiwak -chan li Qaawa'-; mich'inank 
laach'ool, a Israel, xb'aan naq we'kin laa'in. Tinchalq chakolb'al laa'at jo'wi' eb' 
laawalal aak'ajol; tatwisi chaq sa' li najtil tenamit katintaqla wi' chi tawasiik, ut 
tatwanq wi' chik sa' tuqtuukilal, sa' sahilal, chi maajun chik taaxib'esinq aawe. 

28At Jakob, aj k'anjelat chiwu, matxiwak -chan li Qaawa'-, xb'aan naq wankin 
aawik'in chakolb'al ut tinsach ruheb' chixjunil li tenamit katincha'cha'i wi'. Ab'an 
ink'a' tinsach aawu laa'at chi junajwa, us ta tatinq'us ut tatintij jo' chanru 
aak'ulub': ka'ajwi' nawaj naq taatoj rix laamaak sa' xyaalal”. 

Jr 47 

Li rahilal te'xk'ul eb' laj Filistea 

1A'an a'in li aatin kixye li Qaawa' re laj Jeremías, li propeet, chirixeb' laj 
Filistea, naq toj maji'aq na'eechaniik Gasa xb'aan laj Parahón. 

2Li Qaawa' kixye re chi jo'ka'in: “Sa' xjayal releb'l iq' xe'chalk chaq eb' laj 
Babilonia jo'eb' chaq li b'ut'iha'; nab'ut'unk li na'ajej jo'wi' chixjunil li wank 
chisa', naxsacheb' li tenamit ut eb' li xpoyanamil. Japaqeb' re xb'aan li rahilal 
chixjunileb' li poyanam, ut yalaq b'ar te'yaab'aq li tenamit. 

3Naq taa'ab'iiq xyaab' li roqeb' li kawaay ut tz'aapixikaq xyaab'eb' li xsuriil eb' li 
b'eleb'aal ch'iich', eb' li yuwa'b'ej ink'a' chik te'rileb' li xkok'al xb'aan naq 
maak'a'aq chik xmetz'eweb'. 

4Xwulak xkutankil xsachb'al ruheb' laj Filistea, naq te'oso'q chixjunileb' li 
neke'tenq'ank re Tiro ut Sidón”. Li Qaawa' tixjuk' xwankileb' laj Filistea, li 
jo'k'ihaleb' ke'chalk Kreta, chire li palaw. 

5Eb' laj Gasa te'xjo xjolomeb' xb'aan li rahilal ut mem te'kanaaq eb' laj Askalón. Ut 
laa'ex li rela' eb' li winq ninqeb' xteram, toj jo'q'e teekanab' xlet'exinkil ru 
leetib'el? 

6At xch'iich' li Qaawa', toj jo'q'e tatch'anaaq chi kamsink? Ch'ik wi' chik aawib' sa' 
laawochoch, hilan b'ayaq ut wanqat sa' xyaalal. 

7Ab'anan, chanru naq taach'anaaq wi li Qaawa' xtaqlank re chi xsachb'al Askalón 
jo'wi' chixjunileb' li poyanam wankatqeb' chire li palaw? 

Jr 48 

Li rahilal te'xk'ul eb' laj Mohab 

1Jo'ka'in kixye li Nimajwal Yos, li xYos laj Israel, chirixeb' laj Mohab: “Toq'ob' xaq 
ru li tenamit Nebo naq juk'ulk aj chik. Xsache'k xwankil ut x'eechaniik Kiriatáhin. 
Xutaanal xkanaak li kawub'resinb'il tenamit naq xjuk'e'k. 

2Maak'a' chik xloq'al Mohab. Aran Jesbón xe'xk'uub' xsachb'al ru li tenamit 
Mohab: «Kimqex ut qasachaq ru sa' ruuchich'och'», chankeb'. Jo'kan ajwi' naq tat-
oso'q laa'at, a Madmén, ut li raaxiik' junelik yooq chasutb'al. 

3Japeb' re laj Joronáhin xb'aan li juk'ink ut li nimla rahilal. 

4“Xjuk'mank chi junajwa li tenamit Mohab ut li xyaab'eb' li kok'al na'ab'iik yalaq 
b'ar. 

5Neke'huyhutk chi yaab'ak naq yookeb' chi taqsink Luhit; neke'ruk' li xya'al 
ruheb' naq yookeb' chi xik Joronáhin. 

6Elenqex, kolomaq eerib', jo'kaqex li k'iche'il b'uur sa' li chaqich'och'! 

7“At Mohab, laa'at xak'ojob' laach'ool rik'in laab'ihomal ut laab'aanuhom, ab'anan 
tat-eechaniiq ajwi' laa'at. Laj Kamós, laayos, taak'ame'q chi preexil rochb'eeneb' 
laj tij ut li xninqaleb' ru winq. 

8Taachalq laj sachonel sa' xb'een li junjunq chi tenamit ut maajun taakole'q sa' 
ruq'. Li ru taq'a taasachmanq ru ut eb' li roq taq'a nakirirnak taakanaaq -chan li 
Qaawa'-. 

9Kawresihomaq li xmuqleb'aal Mohab, xb'aan naq oso'k re; eb' li xtenamit 
te'kanaaq chi po'lemil ut maajun chik poyanam wanq chisa'”. 

10Tz'eqtaananb'ilaq li ani naxq'ema rib' chi xb'aanunkil li xk'anjel li Qaawa'! 
Tz'eqtaananb'ilaq li ink'a' naraj okenk chi kamsink! 

11Mohab sa wank ut sa' tuqtuukilal chalen sa' li xsaajilal; maajun wa x'isiik sa' li 
xna'aj re ta xk'ame'k sa' jalanil tenamit. Chanchan li b'iin li ink'a' najalyaak li 
xna'aj, jo'kan naq ink'a' najalaak xsahil jo'wi' li xsununkil. 

12“Ab'anan chalk re xkutankil naq laa'in tintaqlaheb' chaq laj jalonel xna'aj li 
b'iin: te'yamtesiiq xsa'eb' li kuk ut te'puk'iiq chi junwaakaj -chan li Qaawa'-. 

13Toja' naq Mohab taaxutaanaq xb'aan laj Kemós, li xyos, jo' naq ke'xutaanak eb' 
laj Israel xb'aan Betel, li q'axal ke'xkawu wi' xch'ooleb'. 

14“K'a'ut naq nekeye laa'ex aj Mohab: «Kaw qib' ut k'ajo' xnimal li qametz'ew chi 
yalok»? 

15Chalk re li taasachoq re Mohab ut eb' li xtenamit; chixjunileb' li xsaajil aleb' 
te'k'ame'q chi kamk -chan li xnimal ru Awab'ej, a' li Nimajwal Yos naxk'ab'a'in-. 

16Nach' chik wank li roso'jik Mohab, xseeb'ank chaq li raaxiik' sa' xb'een. 

17Chiraho'q eech'ool chirix Mohab, laa'ex li wankex chi xsutam ut nekexnawok 
ru; yaab'anqex chirix ut yehomaq: «Xtoqe'k li kawil che' a'in, x'oso'k li xwankil ut 
li xloq'al Mohab», cha'qex. 

18“Kub'sihomaq leewankil, ex aj Dibón, ut k'ojob'omaq eerib' sa' li pojtz', xb'aan 
naq chalk re sa' eeb'een laj sachonel ut xjuk'eb' chik leekawub'resinb'il ochoch. 

19Xaqlinqex sa' li b'e, ex aj Aroher, ut ilomaq; patz'omaq reheb' laj eelel li 
xe'kole'k k'aru xk'ulmank. 

20Xutaanal xkanaak Mohab ut sachso xch'ool, xb'aan naq xsache'k xwankil. 
Yaab'anqex ut tz'uyinqex chirix! Yehomaq resil aran Arnón naq xjuk'e'k Mohab”. 

21Xwulak li raqb'a aatin sa' xb'eeneb' li tenamit wankeb' chiru taq'a: aran Jolón, 
Yahás, Mepahat, 

22Dibón, Nebo, Bet-Diblatáhin, 

23Kiriatáhin, Bet-Kamul, Bet-Mehón, 

24Keryot, Bosrá, ut sa' xb'eeneb' chixjunil li tenamit wankeb' sa' xteepal Mohab, 
jo' li wankeb' chaq chi najt ut li wankeb' chi nach'. 

25“X'oso'k li xwankil Mohab ut maak'a' chik xkawilal”, chan li Qaawa'. 

26Kaltesihomaq eb' laj Mohab, xb'aan naq xe'xq'etq'eti rib' chiru li Qaawa'. Eb' laj 
Mohab te'xtolk'osi rib' sa'eb' li xxa'aw ut te'se'eeq xb'aan chixjunileb'. 

27Ex aj Mohab, ma ink'a' tab'i' xese'eb' laj Israel? Rajlal naq nekex'aatinak 
chirixeb', nekeb'anb'ani leejolom, jo'keb' tawi' aj elq'. 

28Elenqex sa'eb' leetenamit, ex aj Mohab, ayuqex chi wank sa'eb' li saqoonak 
jo'eb' li mukuy li neke'sukub'k junqre li uul. 

29Naqanaw naq q'axal q'etq'eteb' laj Mohab: neke'xk'e xwankileb', neke'numtaak 
ut jipeb'. 

30Li Qaawa' ajwi' naxnaw naq jwal neke'xnima xwankil; ab'anan moko us ta 
te'elq, ut maak'a' na'ok wi' li xb'aanuhomeb'. 

31Jo'kan naq tinyaab'aq ut tintz'uyinq chirixeb' laj Mohab, taamayoq linch'ool 
chirixeb' laj Kir-Jaréset. 

32Q'axal wi' chik tinyaab'aq cherix, ex aj Sibmá, chiru naq xinyaab'ak chirixeb' laj 
Jaser. Jo'kex jun xtoonal uub' li neke'nume'k li ruq' toj junpak'al li palaw, toj sa' li 
tenamit Jaser neke'wulak. Ab'an anaqwan chixjunil li ru laa'uub' xsache'k xb'aan 
laj sachonel. 

33Maak'a' chik li b'ichank ut li sahil ch'oolejil sa'eb' li k'aleb'aal re Mohab. Xlajk li 
b'iin sa'eb' li k'uuleb'aal, maajun chik nayatz'ok re li uub', ut maak'a' chik li 
b'ichank xb'aan li sahil ch'oolej. 

34Li xyaab'eb' laj Jesbón nawulak toj Elalé ut na'ab'imank toj Yahás; na'uxk japok 
e Sohar ut na'ab'iik toj Joronáhin ut Eklat-Selisiyá, xb'aan naq xchaqik li nima' re 
Nimrín. 

35“Tinram chiruheb' laj Mohab li xik chi tzuul chi mayejak ut chi k'atok pom 
chiruheb' li jalanil yos”, chan li Qaawa'. 

36Jo'kan naq namayok linch'ool chirix Mohab; ninyaab'ak chirixeb' laj Kir-Jaréset 
jo' jun li xolb', xb'aan naq chixjunil li b'ihomal li xe'xtuub', x'oso'k. 

37Chixjunileb' xe'xjo li xjolomeb' ut li xmacheb'; xe'xsetatq xsa' li ruq'eb' ut 
xe'xk'e q'es ruhil t'ikr chirixeb'. 

38“Sa' xb'eeneb' li kab'l ut sa'atqeb' li b'e re Mohab junes yaab'ak na'ab'imank, 
xb'aan naq kok'putz' xinkanab' Mohab jo' junaq ch'och'uk'al li maak'a' na'ok wi'”, 
chan li Qaawa'. 

39K'ehomaq reetal chanru xkanaak Mohab, xiwajel chik rilb'al. Xjipi rib' ut 
xutaanal xkanaak; tz'eqtaananb'il aj chik xb'aaneb' chixjunileb' li wankeb' chi 
xsutam. 

40Jo'ka'in kixye li Qaawa': “Eb' li xik' neke'ilok re Mohab xe'xkut rib' sa' xb'een jo' 
junaq t'iw li xhel li xxik' sa' xb'een li xtzak. 

41Xe'chapje'k eb' li tenamit ut xe'eechaniik eb' li kawub'resinb'il ochoch. Chiru li 
kutan a'an k'ajo' naq taamayoq xch'ooleb' laj puub' aj Mohab, siksootqeb' aj chik 
jo'kaqeb' li ixq ok re chi alank. 

42Taajuk'manq xwankil Mohab ut moko tenamit ta chik tkanaaq, xb'aan naq 
xq'etq'eti rib' chiwu laa'in li Qaawa'. 

43Ex aj Mohab, xiwxiw wanqex xb'aan naq texchape'q sa' junaq jul malaj ra'al -
chan li Qaawa'-. 

44Li ani taa'eleliq chiru laj yo, toxt'ane'q sa' li jul; ut li taa'elq chaq sa' li jul, 
toxt'ane'q sa' li ra'al, xb'aan naq tink'e Mohab sa' tojb'amaak naq taawulaq 
xkutankil li rahilal -chan li Qaawa'-. 

45“Eb' laj eelel te'xik chi tawajenaqeb' chi xkolb'al rib' sa' xmu Jesbón; ab'an x'elk 
chaq jun xam aran Jesbón, sa' rochoch laj Sijón, li awab'ej, ut xk'ateb' li xtzuulul 
Mohab, a'an jun tenamit q'etq'et ut aj po'ol ch'oolej. 

46Ra chaalel sa' aab'een, a Mohab! Oso'jenaqat chik, at tenamit Kamós: xe'isiik eb' 
laawalal aak'ajol sa' li xna'ajeb' ut xe'k'ame'k chi preexil. 

47Ab'anan laa'in, sa' roso'jikeb' li kutan, tink'ameb' chaq wi' chik eb' laj Mohab sa' 
li xna'ajeb'”, chan li Qaawa'. Arin xraqe'k resilal li rahilal te'xk'ul eb' laj Mohab. 

Jr 49 

Li rahilal te'xk'ul eb' laj Amón 

1Jo'ka'in kixye li Qaawa' chirixeb' laj Amón: “Ma maak'a'eb' tab'i' ralal xk'ajoleb' 
laj Israel? Ma maajun taa'eechaninq re li xna'ajeb'? K'a' put naq li yos Mikón chik 
x'eechanink re Gad ut eb' laj Amón xe'kanaak sa'eb' li xtenamiteb'? 

2“Jo'kan naq chalk re xkutankil naq aran Rabá, sa' xteepal Amón, taa'ab'imanq li 
xyaab' kuxej re yalok ut po'lem taakanaaq wi' li tenamit a'an; te'k'atmanq eb' li 
poyanam ut eb' laj Israel te'reechani wi' chik li na'ajej kimaq'e'k chiruheb' -chan 
li Qaawa'-. 

3“Yaab'anqex, ex aj Jesbón, xb'aan naq xsache'k li tenamit Ar. Japomaq eere chi 
yaab'ak, ex aj Rabá, k'ehomaq li q'es ruhil t'ikr cherix, tz'uyinqex ut ayuqex yalaq 
b'ar sa' xyanqeb' li tz'ak, xb'aan naq li yos Milkón taak'ame'q chi preexil 
rochb'eeneb' laj tij jo'wi' eb' li xninqal ru winq. 

4K'a'ut naq nakanima aawankil rik'in laachaab'il ch'och', at q'etq'etil tenamit? 
K'a'ut naq nakakawu aach'ool chirix laab'ihomal, ut nakaye: “Ani taaruuq chi 
yalok wik'in?”, chankat. 

5Us b'i' -chan li Nimajwal Yos-, yalaq b'ar tintaqla chaq li nimla xiwak sa' aab'een, 
ak xb'e xb'e tixchap li junjunq naq taa'eleliq, ut maajun chik taach'utub'anq 
reheb'. 

6Ab'an, chirix chik a'an, tink'eheb' chaq wi' chik chi sutq'iik eb' laj Amón”, chan li 
Qaawa'. 

Li rahilal te'xk'ul eb' laj Edom 

7Jo'ka'in kixye li Nimajwal Yos chirixeb' laj Edom: “Ma maak'a' chik li chaab'il 
na'leb' aran Temán? Ma x'oso'k li seeb'al k'a'uxl rik'ineb' li wankeb' xna'leb'? Ma 
xsachk tab'i' li chaab'il na'leb'? 

8Elelinqex chi junpaat, ex aj Dedán, sik'omaq eena'aj re teemuq eerib' chi us, 
xb'aan naq ok we chi xrahob'tesinkileb' li ralal xk'ajoleb' laj Esaú, xwulak 
xkutankil naq tinraqoq aatin sa' xb'eeneb'. 

9Naq eb' laj ch'oqol ru uub' neke'chalk aawik'in, neke'xkanab' kach'inaq re 
sakonaak. Naq eb' aj elq' neke'ok sa' laawochoch chiru q'oqyink, neke'xk'am 
ka'ajwi' li neke'raj xk'amb'al. 

10Ab'an laa'in rek' xinkanab'eb' laj Esaú, xinkanab' chi kutankil li na'ajej 
neke'xmuq wi' rib' ut ink'a' chik te'ruuq wank chi muqmu. Chi junwaakaj 
xe'sachmank ruheb' li ralal xk'ajol, eb' li rech'alal jo'wi' eb' li rechkab'al; maajun 
chik naxye: 

11«Kanab'eb' chinch'oolani eb' laaneb'a'yox, ut k'ojk'ooq xch'ool eb' li xmalka'an 
chiwix»”. 

12Jo'ka'in kixye li Qaawa': “Wi eb' li ink'a' xk'ulub'eb' xk'ulb'al li rahilal, 
xe'rahob'tesiik, ma toja' ta chik laa'at tatkanaaq chi ink'a' taatoj rix laamaak? 
Relik chi yaal naq tento tatrahob'tesiiq re xtojb'al rix laamaak. 

13Xb'aan naq xinye injurament naq li tenamit Bosrá taasache'q ru, 
tz'eqtaananb'ilaq ut majewanb'ilaq; ut nakirirnak te'kanaaq chixjunileb' li 
xtenamitul chi junwaakaj”. 

14Jun ak' esil xwab'i rik'in li Qaawa', xtaqla chaq jun aj yehol esil sa' chixjunileb' li 
tenamit: “Junajiiq eerib' ut ayuqex chi yalok rik'in Edom! Kawresiiq eerib' re xik 
chi yalok rik'ineb'”. 

15Relik chi yaal naq jwal kach'inaqat chiruheb' li tenamit ut tz'eqtaananb'ilaqat 
xb'aaneb' li poyanam. 

16Xatxb'alaq'i laaq'etq'etil, xb'aan naq xiwajel aawu naq xatwank. Laa'at wankat 
sa' xyanqeb' li saqoonak ut kaw aach'ool rik'ineb' li najt xteramil tzuul. Us ta 
taayiib' laamuheb'aal chi jwal najt xteram jo' li t'iw, toj aran ajwi' tatinkub'si chaq 
-chan li Qaawa'-. 

17“Xiwajelaq chik rilb'al Edom. Jo'k'ihaleb' li te'nume'q aran, te'sachq xch'ool chi 
rilb'al ut te'xse'e chixjunil li rahilal xk'ulum. 

18Juntaq'eetaq rik'in Sodoom ut Gomoor, naq ke'sache'k ru rochb'eeneb' li 
tenamit wankeb' chi xsutam: maajun chik taanume'q chi moko taawanq sa' li 
na'ajej a'an -chan li Qaawa'-. 

19“Laa'in tinchalq jo' li kaqkoj naq na'elk chaq sa' li k'iche' chire li nima' Jordán ut 
naxik sa' li raxalpim chiru taq'a; jo'kan ajwi' naq twaanilasiheb' chi junpaat eb' laj 

Edom, ut sa' li xna'ajeb' tink'e chi k'anjelak li ani nawulak chiwu. Xb'aan naq ani 
tixjuntaq'eeta rib' wik'in ut taanumtaaq chiwu? Ma wank tab'i' junaq aj 
k'aak'alenel li truuq tixkuy wank chiwu laa'in? 

20“Jo'kan naq ab'ihomaq li tinb'aanu laa'in, li Qaawa', reheb' laj Edom, k'aru 
xink'uub' xb'aanunkil reheb' laj Temán. Jukunb'il naq te'isiiq eb' li raleb' li 
karneer, ut li xna'ajeb' taasache'q ru. 

21Xb'aan li rahilal te'xk'ul eb' laj Edom, siksootqeb' chixjunil li ruuchich'och' 
xb'aan xxiweb'; ut toj chire li Kaqi Palaw taa'ab'iiq li xyaab' xkuxeb'.  

22K'ehomaq reetal, li xik' na'ilok re Bosrá yo chi chalk sa' xb'een jo' junaq t'iw li 
xhel li xxik' sa' xb'een li xtzak. Sa' li kutan a'an q'axal te'xiwaq eb' li kaweb' rib' aj 
Edom, chanchanaqeb' li ixq li ok re chi alank”. 

Li rahilal te'xk'ul eb' laj Damaask 

23Jo'ka'in kixye li Qaawa' chirixeb' laj Damaask: “Yo xk'a'uxeb' laj Jamat ut eb' laj 
Arpad, xb'aan naq xe'rab'i resil li rahilal chalk re; nachiq'chotk li xch'ooleb' jo' li 
palaw naheetank ru, ut ink'a' chik wankeb' sa' tuqtuukilal. 

24Eb' laj Damaask xe'ch'inank xch'ool ut okeb' re chi elelik. Neke'siksotk xb'aan 
xxiweb'; k'ajo' li rahilal yookeb' chi xk'ulb'al, jo' junaq ixq li ok re chi alank. 

25K'a' naq nakirirnak xkanaak li tenamit li jwal k'eeb'il xloq'al, li tenamit re li 
sahil ch'oolejil? 

26Relik chi yaal naq sa' li kutan a'an eb' li saaj winq kamenaq te'kanaaq sa'eb' li 
k'ayiil ut chixjunileb' laj puub' te'kamsiiq sa'atqeb' li b'e -chan li Nimajwal Yos-. 

27Laa'in tink'e xxamlel eb' li xsuttz'akil Damaask ut te'oso'q eb' li ch'ina'usil 
ochoch re Ben-Adad”. 

Li rahilal te'xk'ul eb' laj Arabia 

28Jo'ka'in kixye li Qaawa' chirixeb' laj Kedar ut eb' li awab'ej re Jasor, li ke'q'axe'k 
ru xb'aan laj Nabukodonosor, li awab'ej re Babilonia: “Xaqlinqex ut ayuqex chi 
yalok rik'in Kedar, sachomaqeb' ru li poyanam wankeb' sa' xjayal releb'l saq'e. 

29Eechanihomaq li rochocheb' ut li xketomqeb', li xmuheb'aaleb' ut chixjunil li 
nak'anjelak reheb'. Maq'omaq eb' li xkameey chiruheb' ut japomaq eere chi 
xyeeb'al: «Yalaq b'ar yo li raaxiik'!», cha'qex. 

30Ex aj Jasor, seeb'aaq eerib' chi elelik, ayuqex chi najt b'arwi' ink'a' textawe'q -
chan li Qaawa'-, xb'aan naq laj Nabukodonosor, li awab'ej re Babilonia, wank jun 
na'leb' cherix ut ak xk'uub'ahom eerahob'tesinkil. 

31Xaqlinqex ut ayuqex chi xchapb'al li tenamit wank sa' tuqtuukilal, li maak'a' 
naxk'oxla -chan li Qaawa'-; moko sutsu ta chi tz'akil chi moko wankeb' rokeb'aal, 
ut xjunes wank. 

32Elq'ahomaq eb' li xkameey ut eechanihomaq chixjunil li xketomqeb'. Sa' 
xkaaxukuutil li ruuchich'och', tincha'cha'i chixjunileb' li neke'xjo li xjolomeb' ut 
yalaq b'ar tink'am chaq li rahilal sa' xb'eeneb' -chan li Qaawa'-. 

33Li tenamit Jasor taakanaaq chi junajwa cho'q xna'ajeb' laj xojb' ut 
taajoxk'ch'och'o'q. Maajun chik poyanam taawanq sa' li na'ajej a'an chi moko 
taa'uxq chik nume'k aran”. 

Li rahilal te'xk'ul eb' laj Elam 

34A'aneb' a'in li aatin kixye li Qaawa' re laj Jeremías chirix li rahilal tixk'ul Elam, 
naq laj Sedesías kixtikib' awab'ejink sa' xb'eeneb' laj Judá. 

35Li Nimajwal Yos kixye chi jo'ka'in: “Laa'in tintoq li xna' xsimaj Elam, li q'axal 
naxkawu wi' xch'ool. 

36Sa' xkaaxukuutil li ruuchich'och' te'chalq li kaahib' chi iq', re naq 
te'xcha'cha'iheb' laj Elam sa' chixjunil li ruuchich'och' ut yalaq b'ar te'wulaq chi 
xkolb'al rib'eb'. 

37Tink'eheb' chi xiwak eb' laj Elam chiruheb' li xik' neke'ilok reheb', a'eb' li 
neke'ajok xkamsinkileb'; ut tink'am chaq li rahilal sa' xb'eeneb', a' li xxamlel 
linjosq'il -chan li Qaawa'-. 

38Aran Elam tink'ojob' link'ojarib'aal ut tinsach ruheb' li awab'ej jo'wi' eb' li 
xninqal ru winq -chan li Qaawa'-. 

39Ab'an chiruheb' li kutan chaalel tinsutq'isiheb' chaq wi' chik eb' laj Elam li 
wankeb' chaq chi preexil”, chan li Qaawa'. 

Jr 50 

Roso'jik Babilonia ut xsutq'ijikeb' laj Israel 

1A'aneb' a'in li aatin kixye li Qaawa' re laj Jeremías chirix li rahilal tixk'ul 
Babilonia, xtenamiteb' laj Kaldeha: 

2“Yehomaq ut puktesihomaq li esil a'in sa'eb' li tenamit; k'ehomaq chi nawe'k ut 
mik'a' eemuq: «Xchapmank li tenamit Babilonia! Xkanaak sa' xutaan li yos Bel ut 
nasiksotk li yos Marduk xb'aan xxiw. Maak'a' chik na'ok wi' eb' li xjalanil yos, 
xlaje'sache'k chixjunileb'». 

3Xb'aan naq xchalk chaq sa' xjayal releb'l iq' jun tenamit li toljuk'uq re Babilonia. 
Maajun chik taawanq sa' li na'ajej a'an, chi moko poyanameb' chi moko xuleb'. 

4“Sa'eb' li kutan a'an te'sutq'iiq chaq eb' li ralal xk'ajol laj Israel, rochb'eenaqeb' 
chaq laj Judá, chi yooqeb' chaq chi yaab'ak naq te'chalq chi xsik'b'al li Qaawa' li 
xYoseb'. 

5Te'xpatz' xb'ehil li tenamit Sión ut aran te'xik: «Kimqex, qak'amaq qib' sa' usilal 
rik'in li Qaawa' ut qak'ojob'aq jun sumwank li maajoq'e taasachq sa' qach'ool», 
cha'qeb'. 

6“Chanchaneb' li karneer sachenaqeb' naq xe'wank lintenamit. Eb' laj ilol reheb' 
xe'sachb'esink reheb' sa'eb' li pim; jo'kan naq xe'xb'eeni rib' chiruheb' li 
tzuultaq'a; neke'chalk neke'xik toj reetal xsachk sa' xch'ooleb' li xna'ajeb'. 

7Yalaq ani xk'uluk reheb', xt'upiheb', ut eb' li xik' neke'ilok reheb' xe'xye: «Moko 
maak ta naq te'qasach ruheb', xb'aan naq xe'maakob'k chiru li Qaawa', a'an 
tz'aqal li xmuheb'aaleb'; xe'maakob'k chiru li royb'enihomeb' li xna' xyuwa'eb'». 

8“Elenqex chaq Babilonia sa' xyanqeb' laj Kaldeha! K'amolb'ehaqex chaq 
chiruheb' li yookeb' chi elelik! 

9K'ehomaq reetal, laa'in tintaqlaheb' chaq jun ch'uut chi ninqi tenamit, li wankeb' 
chaq sa' xjayal releb'l iq', re naq te'xsach ruheb' laj Babilonia. Te'xtzolob' chaq 
rib' ut tole'reechani. Eb' laj puub' a'an, jwal kaweb' rib', moko neke'kutuk ta 
simaj chi maak'a' rajb'al. 

10Talaje'xchoy xsa' Babilonia, ut jo'k'ihaleb' li te'elq'aq, te'nujaq rik'in li k'a'aq re 
ru te'xxok -chan li Qaawa'-. 

11“Ex aj Kaldeha li xechoyatq xsa' lintenamit, jwal xsaho'k leech'ool ut 
xexninq'ehik. Xexpisk'ok jo'eb' li saaj wakax sa' li pach'aya', ut chanchanex li 
kawaay naq xejap eere. 

12Q'axal xutaanal xkanaak Babilonia, sachso xna'leb' li na'ajej xexyo'laak wi'. A'an 
chik li jwal kach'in xwankil sa' xyanqeb' chixjunil li tenamit, xkanaak chi po'lemil, 
jo' jun chaqich'och' li maajun chik wank chisa'. 

13Xb'aan linjosq'il xinkanab' chi nakirirnak ut maajun chik xpoyanamil. Chixjunil 
li taanume'q aran Babilonia taasachq xch'ool ut taase'eq chi rilb'al li rahilal 
xk'ulum. 

14“Tzolob'omaq eerib' chi xik chi yalok, sutomaq Babilonia laa'ex li nakexkutuk 
chi simaj. Meera junaq li simaj re xkutb'aleb', xb'aan naq xmaakob'k chiwu laa'in 
li Qaawa'. 

15Japomaq eere chi xsutam li tenamit. Babilonia ok re chi xq'axtesinkil rib' sa' 
eeruq': xe't'anje'k li najt xteramil ochoch ut x'uq'e'k li xsuttz'akil. A'an li eeqajunk 
xinb'aanu laa'in; eeqajunqex ajwi' laa'ex sa' xb'een! B'aanuhomaq re jo' li xb'aanu 
a'an eere. 

16Maajun teekanab' chi awk aran Babilonia chi moko teekol li naxokok ru awimq 
sa' xq'ehil li q'olok. Naq te'ril li nimla rahilal, li junjunq taa'eleliq ut taaxik sa' li 
xtenamit; li junjunq taasutq'iiq wi' chik sa' li xna'aj. 

17“Israel chanchan li karneer sachenaq, aanilasinb'il xb'aaneb' li kaqkoj. Xb'enwa 
xsache'k xb'aan li awab'ej re Asiria; chirix chik a'an, laj Nabukodonosor, li 
awab'ej re Babilonia, xchoyok re. 

18Jo'kan naq laa'in, li Nimajwal Yos, li xYos laj Israel, ninye chi jo'ka'in: Tink'e chi 
xtojb'al xmaak li awab'ej re Babilonia jo' ajwi' li xtenamit, jo' xinb'aanu re li 
awab'ej re Asiria. 

19Israel taasutq'iiq chaq wi' chik sa' li xch'och', ut chanchan junaq karneer sa 
taatzekanq aran Karmeel ut Basán, jo'wi' sa'atqeb' li k'iche' re Efraín ut Galahad, 
toj reetal taak'ojlaaq xch'ool. 

20Chiruheb' li kutan a'an maak'a'aq chik xmaakeb' laj Israel ut laj Judá, xb'aan 
naq laa'in twil xtoq'ob'aal ruheb' li jo'k'ihal xe'kole'k”, chan li Qaawa'. 

Xt'anik li tenamit Babilonia 

21“Ayuqex chi yalok sa' xteepal Meratáhin ut rik'ineb' li wankeb' Pekod. 
Kamsihomaqeb' rik'in q'esnal ch'iich' ut sachomaq ruheb' toj reetal maajun chik 
tkanaaq. B'aanuhomaq chi tz'aqal re ru li xexintaqla wi'”, chan li Qaawa'. 

22Yo li raaxiik' sa' li tenamit ut k'ajo' xyaab' li nimla rahilal! 

23Kok'puk' xkanaak Babilonia li kaw nataqlank sa' xb'een chixjunil li 
ruuchich'och'; xiwajel ut xutaanal li rahilal xk'ulum sa' xyanqeb' li xninqal ru 
tenamit. 

24Xink'e aach'inb'ul chi ink'a' xak'e reetal, a Babilonia, ut xatt'ane'k chisa' chi 
maak'a' sa' laach'ool; xattawe'k ut xatchape'k chaq xb'aan naq xaq'etq'eti aawib' 
chiru li Qaawa'. 

25Li Qaawa' xte li xk'uuleb'aal ut xrisi chaq li taak'anjelaq re risinkil li xjosq'il, 
xb'aan naq li Nimajwal Yos wank xk'anjel sa' xyanqeb' laj Kaldeha. 

26Chalqex chaq toj sa' najtil tenamit, tehomaqeb' li xk'uuleb'aal ut kanab'omaqeb' 
chi po'lem, re naq maak'a' chik tkanaaq re xpatz'b'aleb'. 

27Kamsihomaq chixjunileb' laj puub' ut sachomaq ruheb' jo'eb' li wakax. Rahilal 
xchalk sa' xb'eeneb' xb'aan naq xwulak xkutankil li xrahob'tesinkileb'. 

28Ab'ihomaqeb' li xe'elelik chaq Babilonia, yookeb' chi xyeeb'al resil sa' li tenamit 
Jerusalén naq li Qaawa' li qaYos xreeqaju li xsachik li xsantil ochoch. 

29“Ch'utub'omaq chixjunileb' li neke'kutuk rik'in simaj re xik chi yalok rik'in 
Babilonia. Sutumaq rix li tenamit re naq maajun taa'eleliq. Eeqajuuq re jo' chanru 
xk'ulub' ut b'aanuhomaq re jo' chanru xb'aanu a'an, xb'aan naq xq'etq'eti rib' 
chiwu laa'in li Qaawa', li xsant laj Israel. 

30Jo'kan naq eb' li xsaaj al te'kamsiiq sa'atqeb' li b'e ut chixjunileb' laj puub' 
te'kamq sa' li kutan a'an”, chan li Qaawa'. 

31“At q'etq'et aj tenamit, yo injosq'il aawik'in; xwulak laakutankil ut xtaw xq'ehil 
naq taatoj rix laamaak. 

32At q'etq'et aj tenamit, tattichk'oq, tatt'ane'q ut maajun taawaklesinq aawe. 
Tink'at chixjunileb' laatenamit ut li xam tixsach jo'ch'inal jo'nimal li wank 
chasutam”, chan li Qaawa'. 

33“Eb' laj Israel ut eb' laj Judá yo xrahob'tesinkileb'; chixjunileb' li xik' neke'ilok 
reheb' ink'a' neke'xkanab'eb' chi elk. 

34Ab'an laj Kolol reheb' a'an jwal kaw rib': Nimajwal Yos naxk'ab'a'in. A'an 
taa'okenq chi xkolb'aleb' toj reetal taawanq li tuqtuukilal sa' ruuchich'och' ut 
te'rahob'tesiiq li wankeb' Babilonia”, chan li Qaawa'. 

35“Kamsihomaqeb' chi ch'iich' eb' laj Kaldeha, sachomaq ruheb' laj Babilonia, eb' 
li neke'jolomink re li tenamit ut eb' laj k'ehol na'leb'. 

36Kamsihomaqeb' laj q'e, chikaano'q ruheb'. Kamqeb' laj puub' ut 
che'rahob'tesiiq. 

37Kamsihomaqeb' li kawaay ut juk'umaqeb' li b'eleb'aal ch'iich'; chisachmanq 
ruheb' li tojb'ileb' chi yalok ut che'yopirq jo'eb' li ixq. Chiweqmanq ut chi'elq'aaq 
li xb'ihomaleb'. 

38Talaje'chaqiq chixjunileb' li nima' wankeb' aran, xb'aan naq Babilonia nujenaq 
chi jalanil yos ut k'ajo' naq xkoho xch'ooleb' chirixeb' a'an. 

39“Jo'kan naq Babilonia tkanaaq cho'q xna'ajeb' laj xojb' ut eb' li yak, ut maajoq'e 
chik taatenamito'q. 

40Taak'ulmanq jo' naq laa'in kinsacheb' ru Sodoom ut Gomoor, jo'wi' eb' li 
tenamit wankeb' chi xsutam, naq maajun chik poyanam kikanaak aran chi moko 
ke'tenamito'k chik”, chan li Qaawa' Yos. 

41Sa' xjayal chaq releb'l iq' chalk re jun tenamit, jun xnimal ru tenamit jwal kaw 
rib', jo'wi' naab'aleb' li awab'ej xe'waklije'k chaq junsut junrub'el choxa. 

42Wankeb' chaq xjutz' ch'iich' ut xsimaj sa' ruq'eb', q'axal josq'eb' ut maajun 
neke'ril xtoq'ob'aal ru. Chanchan xkawil oq li palaw naq neke'xjap reheb' ut 
wankeb' chaq chirix kawaay. Yo'oon wankeb' chi yalok aawik'in chi kaw, a 
Babilonia. 

43Naq li awab'ej re Babilonia xrab'i resileb', k'ajo' naq xchalk xxiw ut nasiksotk; 
xmayok li xch'ool jo' junaq ixq ok re chi alank. 

44“Relik chi yaal naq tinchalq chi junpaat: jo' junaq kaqkoj li na'elk chaq sa' li 
k'iche' chire li nima' Jordán ut naxik sa' li raxal pim chiru taq'a, jo'kan naq 
tink'eheb' chi elelik eb' laj Babilonia ut aran tinxaqab' cho'q aj k'amol b'e li ani 

tixk'ul linch'ool. Xb'aan naq ani chik junaq kama' laa'in? Ani junaq awab'ej 
taawanq chi xaqxo chiwu? 

45Ab'ihomaq li k'aru tinb'aanu reheb' laj Babilonia, chek'e reetal li k'aru xink'uub' 
xb'aanunkil reheb' laj Kaldeha: jukunb'il naq te'isiiq li kok'al sa' li tenamit a'an 
jo'qeb' li ral li karneer, ut te'oso'q rochb'een li raxpim neke'tzekank wi'. 

46Tz'aapixik rab'inkil li xt'anik Babilonia, ut li xyaab'eb' taa'ab'imanq sa' 
chixjunileb' li na'ajej”. 

Jr 51 

Li Qaawa' tixsach ru Babilonia 

1Jo'ka'in kixye li Qaawa': “Tintaqla jun kawil kaqsut-iq' chi xsachb'al ru Babilonia 
jo'wi' eb' laj Kaldeha. 

2Tintaqlaheb' li jalan xtenamiteb' re naq eb' laj Babilonia te'chiileeq sa' li iq' ut 
maajun chik tkanaaq sa' li xna'ajeb'. Xb'aan naq li tenamit taasutmanq rix yalaq 
b'ar naq taachalq li xnimal rahilal sa' xb'een. 

3Me'xyu' rix li simaj eb' laj puub' chi moko che'xkawu xch'ool rik'ineb' li xkoleb' 
ch'iich'. Me'ril xtoq'ob'aal ruheb' li saaj winq aj Babilonia ut che'xsach ru 
chixjunileb' laj puub'. 

4T'ant'ooqeb' chiru ch'och' te'kanaaq eb' laj Kaldeha ut sa'atqeb' li b'e 
te'paynumiiq chi ch'iich'. 

5Xb'aan naq chixjunileb' laj Israel ut eb' laj Judá k'ajo' li xmaakeb' chiwu laa'in; 
xe'xnujob'resi li tenamit rik'in li xmaa'usilaleb', ab'an ink'a' xe'kanab'aak 
xjuneseb' inb'aan laa'in li Qaawa', li Nimajwal Yos, li xSant laj Israel. 

6“Elenqex sa' li tenamit Babilonia ut kolomaq eerib', re naq ink'a' texkamq xb'aan 
li xmaa'usilal. Ak xkutankil li eeqajunk anaqwan, ut tinq'ajkamu Babilonia jo' 
chanru li xyehom ut xb'aanuhom. 

7Babilonia chanchan jun sek' ooro naq xwank sa' wuq'; a'an xpo'ok re xna'leb' 
chixjunil li ruuchich'och': eb' li xninqal ru tenamit xe'ruk' li b'iin a'an ut xe'sachk 
xna'leb'eb'. 

8Sachaamil Babilonia ut xjuk'e'k! Yaab'anqex chirix li tenamit a'an ut yulumaq sa' 
sununkil b'an: mare anchal taak'iraaq”. 

9Ak xqab'an Babilonia, ab'an ink'a' xk'iraak. Qakanab'aq ut li junjunq xikaq sa' li 
xtenamit, xb'aan naq li xmaa'usilal xwulak toj sa' choxa ut xnawmanje'k toj sa' 
xb'eeneb' li choql. 

10Li Qaawa' xk'ut naq naraqok aatin sa' tiikilal. Kimqex arin Sión ut qapuktesiiq 
resil li k'aru xb'aanu li Qaawa' li qaYos. 

11Q'esnaaq ru'uj leesimaj ut kawresihomaq leech'iich' li nekekol wi' re leech'ool. 
Li Qaawa' xtoch' chaq li xch'ooleb' li awab'ej re Media re naq te'chalq chi 
xsachb'al ru Babilonia. A'an a'in li reeqaj tixb'aanu li Qaawa' naq ke'xjuk' li 
xsantil ochoch. 

12Taqsihomaq li eetalil naq tex'ok chi xjuk'b'al li xsuttz'akil Babilonia. K'ehomaq 
naab'aleb' laj puub' aran, xaqab'omaqeb' li te'k'aak'alenq ut kawresihomaq eb' li 
te'ramoq sa'atqeb' li b'e. Xb'aan naq li Qaawa' xk'uub'ank re a'in ut tixb'aanu li 
kixye chaq junxil chirixeb' laj Babilonia. 

13At Babilonia li wankat chire xninqal nima' ut k'ajo' laab'ihomal, ak xwulak 
xkutankil laasachik; maajoq'e chik tat-elq'aq. 

14Li Nimajwal Yos xyehom xjurament sa' xk'ab'a' li xloq'al: “Tintaqlaheb' chaq 
k'iila aj puub' chi yalok aawik'in, jo'kaq xk'ihaleb' laj saak', ut eb' a'an k'ajo' naq 
te'b'ichanq naq te'xq'ax aawu”. 

Xnimankil li xk'ab'a' li Qaawa' 
(Jr 10,12-16) 

15Li Qaawa' kixk'uub' li ruuchich'och' rik'in li xwankil; kixk'ojob' sa' xna'aj li 
choxach'och' rik'in li xseeb'al xk'a'uxl ut kixhel ru li choxa rik'in li xnimal 
xnawom. 

16Rik'in li xyaab' xkux neke'ch'utlaak li ha' sa' choxa, ut naxwaklesi eb' li choql toj 
sa' xmaril li ruuchich'och'. A'an nak'ehok chi repok li kaaq naq yo li hab', ut 
narisiheb' chaq li iq' b'arwi' k'uulanb'ileb' xb'aan. 

17Chixjunileb' li poyanam jwal jipeb' ut maak'a' neke'xnaw; eb' laj tenol ch'iich' 
neke'kanaak sa' xutaan xb'aan li xyoseb', xb'aan naq eb' li jalam u li neke'xyiib', 
a'an yal tik'ti' ut maak'a' xyu'ameb'. 

18Maak'a' xyaalal ut xk'ulub'eb' li tz'eqtaanaak; relik chi yaal naq te'oso'q sa' 
xkutankil li raqb'a aatin. 

19A'ut li xYos laj Jakob moko jo'kan ta: A'an kiyiib'ank re li choxach'och' ut kixsik' 
ru laj Israel cho'q reechanihom: “Li Nimajwal Yos” a'an li xk'ab'a'. 

Babilonia a'an jun k'anjelob'aal sa' ruq' li Qaawa' 

20“At Babilonia, chanchanat li tenleb' sa' wuq', laa'at link'anjelob'aal re yalok. 
Wochb'eenat naq xinsacheb' ru li xninqal ru tenamit ut xinjuk'eb' li xwankilaleb'. 

21Wochb'eenat naq xinkamsiheb' li kawaay ut eb' li neke'b'eek chirixeb'; 
xinputz'iheb' li b'eleb'aal ch'iich' jo'wi' eb' li neke'b'eresink reheb'. 

22Wochb'eenat naq xinkamsiheb' winq ut ixq, cheekel winq ut saaj aleb', eb' li 
ch'ajom ut eb' li tuq'ixq. 

23Wochb'eenat naq xinputz'iheb' li ketomq ut eb' li neke'ilok reheb'; 
xinkamsiheb' laj k'alom jo'wi' eb' li b'ooyx, xinsacheb' ru eb' laj k'amol b'e ut eb' 
laj jolominel. 

Li xraqb'a aatin li Yos sa' xb'een Babilonia 

24“Ab'anan cheru ajwi' laa'ex aj Judá tink'e reeqaj re Babilonia ut reheb' chixjunil 
laj Kaldeha li rahilal xe'xb'aanu re Sión -chan li Qaawa'-. 

25Relik chi yaal naq yo injosq'il sa' aab'een, at xnimal ru tzuul aj juk'unel, li 
nakasach chixjunil li ruuchich'och' -chan li Qaawa'-. Twisi linjosq'il sa' aab'een, 
tatinjukuki sa' xb'eeneb' li saqoonak ut chanchanaqat chik li choqlenb'il k'iche' 
tatinkanab'. 

26Maajun xpekul laapo'lemil taaxokmanq re xk'ojob'ankil rub'elankil junaq 
ochoch chi moko re kab'lak, xb'aan naq nakirirnak tatkanaaq chi junwaakaj -chan 
li Qaawa'-. 

27“Taqsihomaq li eetalil re li yalok sa' chixjunil li ruuchich'och' ut yaab'asihomaq 
li pur sa'atqeb' li tenamit. Kawresihomaqeb' li poyanam re yalok rik'ineb' laj 
Babilonia. Ch'utub'omaqeb' li awab'ej re Ararat, Miní ut Askenas; xaqab'omaq 
junaq li taak'amoq b'e chi yalok. Taqlahomaqeb' li kawaay chi uub'ej jo'kaqeb' li 
josq' aj saak'. 

28B'oqomaqeb' li tenamit chi yalok rik'ineb' laj Babilonia; kawresihomaq li 
awab'ej re Media, eb' laj jolominel ut li xninqaleb' ru winq, jo' ajwi' chixjunileb' li 
na'ajej wankeb' rub'el xwankileb'”. 

29Nahich'lok li ruuchich'och' chi k'ajo' xxiw, xb'aan naq yo chi tz'aqlok ru li 
xk'uub'ahom li Qaawa' chirix Babilonia: naq li tenamit a'an tkanaaq chi 
nakirirnak ut maajun chik poyanam taawanq chisa'. 

30Eb' laj puub' aj Babilonia xe'xkanab' li yalok ut xe'xtz'ap rib' sa'eb' li 
kawub'resinb'il ochoch; xe'lub'kje'k, ut jo'eb' aj chik li ixq anaqwan. Xe'k'ate'k li 
rochocheb' ut xe'weqmank eb' li okeb'aal. 

31Riiqajeb' wi' rib' eb' laj taql chi yehok esil, re xyeeb'al re li awab'ej re Babilonia 
naq ak xchapmank chixjunil li xtenamit. 

32Wankatqeb' laj xik'il uuchinel chireheb' li nima', xe'k'atmank eb' li 
kawub'resinb'il ochoch ut k'ajo' xxiweb' laj puub'. 

33Xb'aan naq li Nimajwal Yos, li xYos laj Israel, xye chi jo'ka'in: “Li tenamit 
Babilonia a'an chanchan li na'ajej na'isimank wi' li rix li triiw; wulak re xkutankil 
li q'olok!”. 

34-35Jerusalén, li tenamit Sión, kixye chi jo'ka'in: “Laj Nabukodonosor, li awab'ej 
re Babilonia, xinxtiw ut xinxchoy; jo' junaq sek' maak'a' chik tzekemq chisa' 
xinxkanab'. Jo' li ranumal li palaw naq xinxnuq': xchoy chixjunil li k'aru wank we 

ut xkuti chi najt li ink'a' xwulak chiru. Che'xtoj ta rix eb' laj Babilonia li rahilal 
xe'xb'aanu we, ut eb' laj Kaldeha che'xtoj ta rix eb' linkomon xe'xkamsi”. 

36Jo'kan utan li Qaawa' kixye chi jo'ka'in: “Laa'in tin'okenq chawix ut tink'e 
reeqaj li rahilal x'uxmank aawe. Tink'eheb' chi chaqik li nima' ut li yu'amha' re 
Babilonia, 

37ut li tenamit a'an taakanaaq jo' jun tuub' chi pek, cho'q xna'ajeb' laj xojb', 
tz'eqtaananb'ilaq ut xiwajelaq rilb'al; ut maajunaq poyanam taawanq chisa'. 

38Chixjunileb' laj Babilonia japaqeb' re jo'eb' li kaqkoj; te'tz'uyinq jo'kaqeb' li 
raleb' li kaqkoj. 

39Naq taachaqiq reheb', tink'e li ruk'a'eb' re naq tsaho'q sa' xch'ooleb'; 
tinkaltesiheb' re naq taasachq li xna'leb'eb', te'warq chi junajwa ut ink'a' chik 
taa'ajq ruheb' -chan li Qaawa'-. 

40Chirix chik a'an tink'eheb' chi kamsiik, jo' neke'k'ame'k chi kamsiik eb' li 
karneer, li chib'aat ut li saaj wakax”. 

41Ilomaq chanru naq xchape'k ut xsache'k Babilonia, li tenamit q'axal nim 
xwankil sa' ruuchich'och'. Xiwajel ut se'leb'aal xkanaak wi' Babilonia sa' xyanqeb' 
chixjunil li xninqal ru tenamit. 

42Xtaqe'k li palaw sa' xb'een Babilonia ut tik xmuqunk xb'aaneb' li xkaw oq. 

43Nakirirnak xe'kanaak eb' li xtenamit, chanchaneb' aj chik li joxk' ch'och'; 
maajun chik poyanam wank chisa' chi moko nanume'k aran. 

44“Tinrahob'tesi laj Bel, li xyoseb' laj Babilonia, ut tink'e chi xxa'wa li k'aru ak 
xtzekahom; maajun chik tenamit taachalq rik'in. Ak xt'ane'k li xsuttz'akil li 
tenamit. 

45Ex intenamit, elenqex chaq Babilonia ut chejunjunqal kolomaq leeyu'am chiru li 
xnimal injosq'il! 

46Mich'inank leech'ool chi moko chexxiwaq xb'aan li esil yo xyeeb'al sa' li 
tenamit. Rajlal chihab' taa'ab'iiq jalan jalanq li esil: taanumtaaq li rahilal sa' 
xb'een li tenamit ut eb' li awab'ej te'yaloq chirib'ileb' rib'. 

47Jo'kan utan, chalk re xkutankil naq tolinsach ruheb' li xjalanil yoseb' laj 
Babilonia. Chixjunileb' li poyanam te'kanaaq sa' xutaan ut te'nujaq chi kamenaq li 
xna'ajeb'. 

48Li choxach'och' ut jo'ch'inal jo'nimal li wank chisa' k'ajo' naq te'saho'q naq 
taajuk'e'q Babilonia ut tole'elq chaq laj sachonel sa' xjayal releb'l iq' -chan li 
Qaawa'-. 

49Sa' xk'ab'a'eb' laj Israel li xe'kamk taajuk'e'q Babilonia; sa' xk'ab'a'eb' li 
xe'kamsiik sa' ruuchich'och' tento taasachmanq chi junwaakaj”. 

50Laa'ex li xexkole'k chiru li kamk, ayuqex sa' aanil chi ink'a' texhilanq; ut naq 
wanqex chik chi najt, jultikaq eere li Qaawa' ut wanq sa' leech'ool Jerusalén. 

51Laa'ex nekeye: “Xutaanal xookanaak, xb'aan naq naqab'i li qahob'b'al; 
xookaqo'k xb'aan qaxutaan rik'in rilb'al naq eb' laj ab'l tenamit xe'ok chaq sa' 
qayanq ut xe'xmux li xsantil ochoch li Yos”, chankex. 

52Jo'kan naq li Qaawa' xye chi jo'ka'in: “Chalk re xkutankil naq tolinsach ruheb' li 
xjalanil yoseb' ut sa' chixjunileb' li tenamit tz'uynaqeb' li te'tiq'e'q. 

53Us ta Babilonia tixnima chi us li xwankil ut taawulaq taraj toj sa' choxa li 
xsuttz'akil, laa'in tintaqlaheb' li te'juk'uq re”, chan li Qaawa'. 

54K'ajo' li yaab'ak na'ab'imank aran Babilonia, makach'in li japok e sa' xyanqeb' 
laj Kaldeha. 

55A' li Qaawa' yo chi xsachb'al Babilonia re naq ink'a' chik taachoqinq. Japjookeb' 
re eb' li xik' neke'ilok re ut chanchan li xkaw oq li palaw li xyaab' xkuxeb'. 

56Xchalk laj sachonel sa' xb'een Babilonia, ak xe'chape'k laj puub' ut xe'toqiik li 
xsimajeb'. Xb'aan naq li Qaawa' a'an jun Yos naq'ajkamunk ut naxk'e re li junjunq 
jo' chanru li xyehom xb'aanuhom. 

57Li Qaawa', li xnimal ru Awab'ej, xyehom chi jo'ka'in: “Tinkaltesiheb' li xninqal 
ru winq jo' ajwi' eb' li wankeb' xna'leb' aran Babilonia, eb' li xjolomileb' li 
tenamit, eb' laj raqol aatin ut eb' laj puub'. Te'warq chi junwaakaj ut ink'a' chik 
te'ajq ruheb' -chan li Qaawa'-. 

58“Li xsuttz'akil Babilonia li jwal nim ru taajuk'manq chi junajwa, ut te'k'ate'q eb' 
li xtz'apb'al li rokeb'aal li tenamit. Maak'a' rajb'al naq xe'k'anjelak eb' li xninqal 
ru tenamit, xb'aan naq li k'aru xe'xtawasi wi' rib', yal xam toxraqe'q wi'”, chan li 
Nimajwal Yos. 

Kikute'k li hu sa' nima' 

59A'an a'in li aatin kixye laj Jeremías, li propeet, re laj Seraías, laj k'aak'alehom re 
li awab'ej, ralal laj Nerías ut ri laj Mahasías, naq laj Sedesías, li awab'ej re Judá, yo 
chi xik aran Babilonia, sa' li xka chihab' chi awab'ejink. 

60Laj Jeremías ak xtz'iib'ahom sa' jun li hu resilal chixjunil li rahilal taachalq sa' 
xb'een Babilonia, naraj naxye chixjunil li tz'iib'anb'il reetalil sa' li hu a'in. 

61Toja' naq kixye re laj Seraías: “Naq tatwulaq Babilonia, k'e aach'ool chi 
xyaab'asinkil chi kaw xyaab' laakux chixjunil li tz'iib'anb'il sa' li hu a'in. 

62Chirix chik a'an taaye chi jo'ka'in: «At Qaawa', laa'at xaye naq taajuk' li tenamit 
a'in, toj reetal naq maajun chik twanq chisa', chi moko junaq poyanam chi moko 
junaq xul, xb'aan naq joxk' taakanab' li na'ajej a'in chi junwaakaj». 

63Naq akaq xatraqe'k chi xyaab'asinkil xsa' li hu a'in, taab'ak' junaq pek chiru; 
toja' naq taakut sa' li nima' Éwfrates 

64ut taaye: «Jo'ka'in naq taasob'e'q Babilonia ut maajun chik taawaklesinq re sa' 
li rahilal taataqlaaq chaq sa' xb'een xb'aan li Qaawa'»”. Arin xraqe'k chixjunil li 
xyehom ut xtz'iib'ahom laj Jeremías. 

Jr 52 

X'awab'ejihom laj Sedesías 
(2 R 24,18-20; 2 Kr 36,11-16) 

1Jun xka'k'aal chihab' wank re laj Sedesías naq ki'ok chi awab'ejink, ut junlaju 
chihab' ki'awab'ejink sa' li tenamit Jerusalén. xJamital xk'ab'a' li xna', xrab'in laj 
Jeremías, aj Libná. 

2Laj Sedesías kixb'aanu li ink'a' nawulak chiru li Qaawa', jo' ajwi' tz'aqal li 
kixb'aanu laj Johakín. 

3Jo'kan naq li Qaawa' kijosq'o'k rik'ineb' laj Jerusalén ut eb' laj Judá, ut ink'a' chik 
kiraj rilb'aleb' ru. 

Roso'jik Jerusalén 
(2 R 24,20—25,7; Jr 39,1-7) 

Laj Sedesías kixq'etq'eti rib' chiru li awab'ej re Babilonia. 

4Ak b'eleeb' chihab' chik rokik chi awab'ejink laj Sedesías, sa' li lajeeb' xb'e li 
xlaje po re li chihab' a'an, naq kichalk laj Nabukodonosor, li awab'ej re Babilonia, 
rochb'een chaq chixjunileb' laj puub', chi yalok rik'in Jerusalén.Ke'xk'ojob' li 
xmuheb'aaleb' ut ke'xsut rix li tenamit rik'in k'iila taqleb'aal re te'ok chisa'. 

5Kisutsuuk Jerusalén toj kiwulak junlaju chihab' chi awab'ejink laj Sedesías. 

6Sa' li b'eleeb' xb'e li xka po re li chihab' a'an kinumtaak li we'ej sa' li tenamit ut 
tik maak'a' chik wa cho'q reheb' li poyanam. 

7Toja' naq ke'xhop li suttz'ak ut, us ta sutsu chi us li tenamit xb'aaneb' laj 
Kaldeha, ki'elelik li awab'ej chiru li q'oqyink rochb'een chixjunileb' laj puub'. 
Ke'elk sa' xyanqeb' li xsuttz'akil li tenamit, koheb' sa' li xna'aj rawimq li awab'ej 
ut ke'xchap xb'e re xik Arabá. 

8Tikto eb' laj puub' aj Kaldeha ke'xchap raanil chirix laj Sedesías, li awab'ej, ut 
koxe'xtaw sa' xtaq'ahil Jerikó. Toja' naq chixjunileb' li xsoldaad ke'elelik chiru. 

9Eb' laj Kaldeha ke'xchap li awab'ej ut ke'xk'am Riblá, sa' xteepal Jamat, b'arwi' 
wank li awab'ej re Babilonia, ut kiraqmank aatin sa' xb'een laj Sedesías. 

10Aran Riblá, chiru ajwi' laj Sedesías, ke'kamsiik chi ch'iich' chixjunileb' li ralal jo' 
ajwi' chixjunileb' li xjolomileb' laj Judá. 

11Li awab'ej re Judá ki'isiik xsa'eb' li ru, kib'ak'e'k rik'in kareen ut kik'ame'k 
xb'aan laj Nabukodonosor toj Babilonia,b'arwi' kiwank sa' tz'alam toj sa' xq'ehil li 
xkamik. 

Xjuk'iik li rochoch li Qaawa' 
(2 R 25,8-21; 2 Kr 36,17-21; Jr 39,8-10) 

12Sa' li lajeeb' xb'e li ro' po re li xb'eleelaju chihab' rokik laj Nabukodonosor chi 
awab'ejink sa' xb'een Babilonia, laj Nabusaradán, aj k'anjel chiru li awab'ej ut 
xjolomileb' laj k'aak'alenel, kiwulak Jerusalén. 

13Kixk'at li rochoch li Qaawa', li rochoch li awab'ej ut chixjunileb' li ochoch 
wankeb' Jerusalén. 

14Eb' laj puub' aj Kaldeha, li ke'chalk chirix laj Nabusaradán, ke'xjuk' chixjunileb' 
li xsuttz'akil li tenamit Jerusalén. 

15Chirix chik a'an laj Nabusaradán kixk'ameb' chi preexil aran Babilonia eb' laj 
pak'onel ut eb' li poyanam li ke'kanaak sa' li na'ajej, jo' ajwi' li ke'xq'axtesi rib' 
rub'el xwankil laj Nabukodonosor. 

16Ab'anan eb' li jwal neb'a'eb' ke'kanab'aak sa' xteepal Judá, re naq te'awoq uub' 
ut te'k'ale'q sa'eb' li k'aleb'aal. 

17Eb' laj Kaldeha ke'xjuk'eb' li roqechal li rochoch li Qaawa' yiib'anb'ileb' rik'in 
q'anch'iich', eb' li k'ochleb'aal ut li nimla xna'aj li ha' li wank sa' rochoch li Yos, ut 
ke'xk'am chixjunil li q'anch'iich' toj Babilonia. 

18Ke'xxok ajwi' eb' li xna'aj li cha, li lekleb', li ch'iich', li waal, li xokleb' ut chixjunil 
li k'a'aq re ru yiib'anb'il rik'in q'anch'iich' li nak'anjelak sa' li loq'onink. 

19Li xjolomileb' laj puub' kixxok ajwi' eb' li sek', li xanxaar, li k'anjelob'aal re 
kirkisink, li xna'aj li cha, eb' li xna'aj kanteel, eb' li lekleb', eb' li pulaat ut chixjunil 
li k'a'aq re ru yiib'anb'il rik'in oor ut plaat na'uxk wi' mayejak. 

20Ink'a' kiruuk xb'isb'al li raalal li wiib' chi oqech, li nimla xna'aj li ha', eb' li 
kab'laju chi xjalam u eb' li b'ooyx yiib'anb'il rik'in q'anch'iich' li ke'wank rub'el li 
xna'aj li ha', jo' ajwi' eb' li k'ochleb'aal li kixk'e chi yiib'aak laj Salomón, li awab'ej, 
cho'q re li rochoch li Qaawa'; ink'a' kinawmank jo'k'ihal li raalal. 

21Oob' moqoj xteram li xb'een oqech; numenaq oxib' moqoj li xnimal li xsa', mer 
k'utub' li xpimal ut hopook li xsa'. 

22Naxkuy raalal jun xsahob' ru yiib'anb'il rik'in q'anch'iich', aj numenaq jun 
moqoj xteram, wank xkareen ut naab'al chi granaad chi xsutam: yiib'anb'il 
chixjunil rik'in q'anch'iich'. Jo'kan ajwi' li jun chik oqech. 

23Waqlaju ro'k'aal chi granaad t'uyt'uukeb' chi junqre, ut o'k'aal chi granaad 
wankeb' chi xsutam eb' li xsahob' ru. 

Eb' laj Judá ke'k'ame'k chi preexil sa' najtil tenamit 

24Li xjolomileb' laj puub' kixchap laj Seraías, li xb'eenil aj tij, ut laj Sofonías, li 
xkab'il, jo'wi' oxib'eb' chik li neke'ilok re li rokeb'aal li rochoch li Qaawa'. 

25Kixchap ajwi' jun xjolomileb' laj puub' aj Israel, wuqub'eb' aj k'ehol xna'leb' li 
awab'ej li wankeb' sa' li tenamit sa' li kutan a'an, laj tz'iib' li natenq'ank re li 
xjolomileb' laj puub' chi xb'oqb'aleb' li poyanam chi yalok, ut oxk'aal xninqaleb' 
ru winq li ke'tawe'k sa' li tenamit Jerusalén. 

26-27Laj Nabusaradán, li xjolomileb' laj k'aak'alenel, kixk'am chixjunileb' li 
poyanam a'in chiru li awab'ej re Babilonia, li toj wank aran Riblá, sa' xteepal 
Jamat. Ut aran laj Nabukodonosor kixk'eheb' chi kamsiik. Chi jo'ka'in naq eb' laj 
Judá ke'isiik sa' li xtenamiteb'. 

28A'an a'in xk'ihaleb' laj Judá li kixk'ameb' chi preexil laj Nabukodonosor sa' 
xwuq xchihab' chi awab'ejink: oxib' xkab'lajuk'aal xwaqxaq o'q'ob' (3,023) chi 
poyanam aj Judá; 

29naq yo xwaqxaqlaju chihab' chi awab'ejink laj Nabukodonosor, kixk'am kab'laju 
xka'k'aal rox o'q'ob' (832) chi poyanam aj Jerusalén; 

30naq yo roxka'k'aal chihab' chi awab'ejink laj Nabukodonosor, laj Nabusaradán, 
li xjolomileb' laj k'aak'alenel, kixk'am oob' xwaqxaqlajuk'aal xkab' o'q'ob' (745) 
chi poyanam aj Judá. Li xk'ihaleb' chixjunil a'an: kaahib' mil rik'in lajeek'aal xkab' 
o'q'ob' (4,600) chi poyanam li ke'isiik sa' li xna'ajeb'. 

Laj Johakín ki'isiik sa' tz'alam ut kik'ehe'k xloq'al 
(2 R 25,27-30) 

31Waqlaju xka'k'aal chihab' xxikik chi preexil laj Johakín, awab'ej re Judá, sa' li 
wuqub' xka'k'aal xb'e li kab'laju po, laj Ebil-Merodak, awab'ej re Babilonia, 
kixtikib' awab'ejink ut kirusila ru Johakín, awab'ej re Judá, ut kirisi sa' tz'alam. 

32Q'axal kixb'aanu usilal re ut kixk'e xwankil jwal nim wi' chik chiruheb' chixjunil 
li awab'ej wankeb' rochb'een aran Babilonia. 

33Jo'ka'in naq laj Jekonías kiru risinkil li raq' li preexil chirix ut junelik kiwa'ak 
rochb'een li awab'ej chiru chixjunil li xyu'am. 

34Kich'oolaniik ajwi' xb'aan li awab'ej re Babilonia rajlal kutan chiru chixjunil li 
xyu'am, toj sa' xkutankil li xkamik. 

Lm 

Lm 1 

Li xb'een xrahil xch'ooleb' laj Jerusalén 

1Toq'ob' xaq ru li tenamit Jerusalén! Xnimal ru tenamit naq kiwank sa' xyanqeb' 
chixjunil li tenamit, ut k'ajo'eb' li poyanam ke'wank chisa'; ab'an anaqwan 
xkanaak sa' junaatalil, chanchan aj chik jun xmalka'an xkanaak. Junxil Jerusalén 
nataqlank sa' xb'eeneb' li tenamit, ut anaqwan a'an chik minb'il ru chi k'anjelak. 

2K'ajo' naq nayaab'ak chiru q'oqyink, ut li xya'al ru nat'ululnak sa' xnaq' ru. 
Maajun junaq nak'ojob'ank xch'ool sa' xyanqeb' li xe'rahink ru. Chixjunileb' li 
ramiiw xe'xkanab' xjunes, ut xik' chik na'ile'k xb'aaneb' chixjunil. 

3Rahob'tesinb'ileb' ut tawasinb'ileb' laj Judá; xe'k'ame'k sa' jalan chik tenamit chi 
k'anjelak chi kaw. Xe'chape'k xb'aaneb' li neke'numtaak sa' xb'eeneb', ut maab'ar 
neke'xtaw xk'ojob'ankil xch'ooleb'. 

4Jwal ra rilb'aleb' li b'e neke'xik aran Sión: maa'ani chik nachalk chi ninq'ehik. 
Maa'ani wank chiruheb' li rokeb'aal li tenamit. Neke'yaab'ak eb' laj tij, 
neke'huyhutk eb' li tuq'ixq, ut q'axal ra xch'ooleb' chixjunileb' laj Jerusalén. 

5Eb' li xik' neke'ilok re neke'numtaak sa' xb'een, ut saheb' chik sa' xch'ool. A' li 
Qaawa' xrahob'tesink re xb'aan xk'ihaleb' li maak xb'aanu Jerusalén. Eb' li ralal 
xk'ajol xe'k'ame'k chi najt xb'aaneb' li xik' neke'ilok reheb'. 

6X'oso'k chixjunil li xch'ina'usal Sión. Eb' li xjolomil li tenamit chanchaneb' chik li 
kej li ink'a' neke'xtaw xwaheb'. Maak'a' chik xmetz'eweb' naq yookeb' chi elelik 
chiruheb' li neke'raj xchapb'aleb'. 

7Jerusalén najultiko'k re li kutan xwank wi' sa' rahilal ut junaatalil; najultiko'k re 
chanru naq junxil xwank naab'al xb'ihomal. Najultiko'k re chanru naq xt'ane'k sa' 
ruq'eb' li xik' neke'ilok re, chi maajun xchalk chi tenq'ank re. K'ajo' naq 
xate'reetz'u eb' li xik' neke'ilok aawe rik'in rilb'al laawoso'jik, at Jerusalén! 

8Q'axal xmaakob'k li tenamit Jerusalén, jo'kan naq xk'ulub' li tz'eqtaanaak. 
Jo'k'ihaleb' li xe'k'ehok xloq'al junxil, anaqwan neke'xtz'eqtaana, xb'aan naq xe'ril 
chi t'ust'u. Jo'kan naq nayaab'ak ut naxmuq rib' xb'aan xxutaan. 

9Li xtz'ajnil naxletz rib' chiru li xb'aatal; maajun sut xk'oxla chanru naq taa'oso'q 
sa' junaq kutan. K'ajo' xiwajel li xt'anik! Maa'ani nak'ojob'ank xch'ool: “At 
Qaawa', chak'e taxaq reetal linrahilal, xb'aan naq li xik' na'ilok we yo chi numtaak 
sa' inb'een”. 

10Eb' li xik' neke'ilok re xe'xxok chixjunil li xb'ihomal. Eb' laj Jerusalén xe'ril li 
maak'a'eb' xpaab'aal chi ok sa' li xloq'laj ochoch li Yos, a'eb' ajwi' li xaye laa'at, at 
Qaawa', naq ink'a' naru te'ok sa' laaloq'laj ch'utam. 

11Chixjunileb' laj Jerusalén yookeb' chi yaab'ak naq neke'xik chi xsik'b'al 
xwaheb'. Xe'xk'ayi li k'aru jwal loq' wank reheb' re te'wanq xtzekemq ut te'xkol li 
xyu'ameb': “At Qaawa', chawil ut chak'e reetal li xtoq'ob'aal qu”, chankeb'. 

12Laa'ex li nekexnume'k sa' li b'e, ilomaq ut k'ehomaq reetal wi wank ta junaq 
rahilal juntaq'eet rik'in li yookin chi xk'ulb'al laa'in! Li Qaawa' xtaqla chaq li 
raaxiik' a'in naq xchalk li xnimal xjosq'il sa' inb'een. 

13Xtaqla chaq xam toj sa' choxa li xulxjuk'i linb'aqel. Xk'e jun ra'al sa' linb'e re naq 
tinsutq'iiq wi' chik chiwix. Xinxkanab' injunes chi k'uluk rahilal rajlal kutan. 

14Li Qaawa' xch'utub' ru chixjunileb' linmaak sa' inb'een, kama' najit'mank junaq 
iiq chinkux. Maak'a' chik inmetz'ew ut ink'a' chik ninkuy. Li Qaawa' xq'axtesink 
we sa' ruq'eb' a'an, ut ink'a' ninkuy xsumenkileb'. 

15Li Qaawa' xtz'eqtaana chixjunileb' li jwal kaweb' rib' chinkolb'al. Xch'utub'eb' li 
k'iila aj puub' chi yalok wik'in re xsachb'al ruheb' li saaj al neke'okenk chiwix. 
Xinxyeq'i sa' roq laa'in li tuq'ixq re Judá, jo' na'uxk reheb' li uub' re xyatz'b'al li 
xya'al. 

16Jo'kan naq ninyot'e'k chi yaab'ak, nat'ululnak xya'al li wu, xb'aan naq maajun 
nak'ojob'ank inch'ool; maa'ani naru nak'ehok xkawub' li waanm. Q'axal ra 
xe'kanaak eb' li walal ink'ajol, xb'aan naq eb' li xik' neke'ilok qe xe'xq'ax qu. 

17Sión naxye' eb' li ruq' chi tz'aamank, ab'an maajun nak'ojob'ank xch'ool. 
Xyehom li Qaawa' naq sutsuuq laj Jakob yalaq b'ar xb'aaneb' li xik' neke'ilok re, 
ut li tenamit Jerusalén xkanaak sa' xutaan chiruheb' a'an. 

18Us xb'aanu li Qaawa', xb'aan naq laa'in ink'a' xwaj xpaab'ankil li xchaq'rab'. 
Ab'ihomaqin chejunilex, ex tenamit, ut ilomaq li rahilal wankin wi'. Chixjunileb' li 
toj saajeb', jo' winq jo' ixq, xe'chape'k ut xe'k'ame'k chi preexil. 

19Xinb'oqeb' li xe'rahink wu, ab'an chixjunileb' xine'xkanab' injunes. Eb' laj tij ut 
eb' laj k'amol b'e chiwu xe'kamje'k sa' li tenamit, naq yookeb' xsik'b'al 
xtzekemqeb' re naq ink'a' te'kamq. 

20Ilin, at Qaawa', sa' li rahilal wankin wi'. Nayot'e'k linch'ool, nab'aqaqnak li 
waanm xb'aan li maak xinb'aanu: xinq'etq'eti wib' chawu. Chirix kab'l yookeb' chi 
kamsiik eb' li walal ink'ajol, ut sa' li kab'l yo ajwi' li kamk. 

21Chinaawab'i ta chi yaab'ak: maa'ani nak'ojob'ank li waanm. Eb' li xik' neke'ilok 
we xe'rab'i resil li rahilal xak'e sa' inb'een, ut neke'saho'k xch'ool rik'in li yookin 
chi xk'ulb'al. Chichalq ta li Kutan yeeb'il aab'aan, re naq te'xk'ul ajwi' eb' a'an li 
yookin chi xk'ulb'al laa'in. 

22Chiwulaq ta aawik'in chixjunil li xmaa'usilaleb', ut b'aanu reheb' jo' xab'aanu 
we xb'aan linq'etq'etil. K'ajo' naq yookin chi yaab'ak ut yo chi lub'k li waanm! 

Lm 2 

Li xkab' xrahil xch'ooleb' laj Jerusalén 

1Toq'ob' xaq ru li tenamit Jerusalén! Naq li Qaawa' xchalk xjosq'il, x'ak'ab'ob'resi 
ru Sión, li tenamit k'ajo' xchaq'alil ru. Li Yos xsach xloq'al laj Israel, chanchan naq 
xtz'eq sa' ch'och', ut sa' xhonalil li xjosq'il ink'a' xjultiko'k re li na'ajej sik'b'il ru 
xb'aan. 

2Li Qaawa' xjuk'i chixjunileb' li xmuheb'aal laj Jakob; ink'a' xril xtoq'ob'aal ruheb' 
li kawub'resinb'il tenamit wankeb' sa' xteepal Judá, ut xkuteb' chi ch'och'el. 
Xsach xwankil li awab'ej ut eb' li xninqal ru winq. 

3Xb'aan xxamlel li xjosq'il xkok'putz'i chixjunil li xkawilal laj Israel. Li Qaawa' 
xq'ajsi rib' chirix naq xooyalok rik'ineb' li xik' neke'ilok qe. Xloch jun xam k'ajo' 
xtiqwal, li xsach jo'nimal wank chi xsutam laj Jakob. 

4Jo' junaq aj xik'il uuchinel xteleb' li xsimaj ut xk'ut xkawilal li xtel. Jo' junaq aj 
sachonel kilajxsach chixjunil li ch'ina'us rilb'al. Jo' junaq xam xkut li xjosq'il sa' 
xb'eeneb' li xmuheb'aal Sión. 

5Chanchan naq xik' chik nokooril, li Qaawa' xsach ru laj Israel; xjuk'i chixjunileb' 
li xch'ina'usil ochoch, xsacheb' li kawub'resinb'il kab'l, ut xnujob'resi laj Judá chi 
rahil ch'oolej ut yaab'ak. 

6Jo' junaq aj elq' xweqi li xloq'laj ochoch ut kok'putz' xkanab' li na'ajej na'uxk wi' 
ch'utlaak. Ink'a' chik na'uxk ninq'ehik aran Sión chi moko neke'roxloq'i li sábado. 
Sa' xxamlel li xjosq'il li Qaawa' xk'e chi sache'k li awab'ej ut eb' laj tij. 

7Li Qaawa' xtz'eqtaana li x'artal ut xtz'eq chirix xch'ool li xsantil Na'aj. Xkanab' li 
xsuttz'akil li tenamit sa' ruq'eb' li xik' neke'ilok qe. K'ajo' li japok e sa' rochoch li 
Yos, chanchan wi' sa' jun ninq'e. 

8Li Qaawa' xraj xjuk'b'al li xsuttz'akil Sión, li xchaq'alil ru tenamit. Xraq aatin sa' 
xb'een ut xk'e xch'ool chi sachok, toj reetal xe'hame'k chixjunileb' li xtz'ak ut eb' 
li xkuut li tenamit, ut nakirnak xe'kanaak. 

9T'anjenaqeb' chik sa' ch'och' eb' li xtz'apb'al ut xnat'b'aleb' rix li okeb'aal: li 
Qaawa' xjuk'uk ut xjorok reheb'. Li awab'ej ut li xninqaleb' ru winq wankatqeb' 
chik sa' xyanqeb' li maak'a'eb' xpaab'aal. Maak'a' chik Chaq'rab', ut eb' li propeet 
maak'a' chik neke'rab'i rik'in li Yos. 

10Chunchuukeb' sa' ch'och' eb' li cheekel winq aj Sión, ch'anch'ookeb' aj chik; 
xe'xk'ehatq cha sa' xjolomeb' ut xe'xb'at rib' sa' saak. Ut eb' li tuq'ixq aj Jerusalén 
neke'xxulub' li xjolomeb' toj chiru ch'och'. 

11Ink'a' chik nin'ilok xb'aan li yaab'ak, ink'a' chik ninkuy ut kamk we, xb'aan naq 
xsache'k lintenamit; eb' li kok'al ut eb' li toj yookeb' chi tu'uk neke'kamk sa' xyi li 
tenamit xb'aan li tz'okaak. 

12Neke'xye eb' li kok'al reheb' li xna'eb': “Maak'a' chik qawa quk'a'”, chankeb'; ut 
neke't'anje'k sa' b'e chi neke'lub'ubnak, ut sa' ruq'eb' li xna'eb' na'elk xch'ooleb'. 

13Ani tatinjuntaq'eeta wi', at tenamit Jerusalén? K'a' ta wi' ru tinye aawe? Ani 
tawi' tkoloq aawe ut tixk'ojob' aach'ool, at Sión k'ajo' xchaq'alil aawu? Jwal nim 
laarahilal, kama' xnimal li palaw: ani truhanq chak'irtasinkil? 

14Eb' laapropeet junes b'alaq'il moy u xe'xseeraq'i aawe; ink'a' xe'xch'olob' 
laamaak re raj xjalb'al laak'a'uxl. Junes b'alaq'il moy u ut tik'ti' xe'xye aawe. 

15Eb' li neke'nume'k sa' b'e neke'xpoq'poq'i li ruq'eb' chawilb'al; neke'xuxb'ak ut 
neke'xb'anb'ani li xjolomeb' chirix Jerusalén: “B'ar wank li tenamit, li Chaq'al ru 
naxk'ab'a'in? B'ar wank li xSahilal chixjunil li ruuchich'och'?”, chankeb'. 

16Chixjunileb' li xik' neke'ilok aawe neke'aatinak chawix; neke'xuxb'ak ut 
neke'xk'uxuxi li ruuch reheb': “Xqasach ru -chankeb'-. A'an a'in li kutan yooko 
royb'eninkil. Ak xqataw, ak yooko rilb'al!”. 

17Li Qaawa' xb'aanu li k'uub'k'u xb'aan; xtz'aqlok ru li raatin yeeb'il chaq junxil. 
Li Yos xjuk'uk chi ink'a' xril xtoq'ob'aal aawu; ut xk'e li xik' na'ilok aawe chi 
xq'axb'al aawu ut chi saho'k sa' xch'ool. 

18Tijon chiru li Yos, at xnimal ru tenamit Sión. Kanab' chi elk li xya'al laawu jo' jun 
nima', chi q'eq ut chi kutan. Mathilank ut maakanab' yaab'ak! 

19Xaqlin, jap aawe chiru li q'oqyink chi kok'aq xsa'; chate laawaanm chiru li 
Qaawa', jo' li ha' yo chi xik. Ye' laawuq' chiru li Yos ut tijon chirixeb' laakok'al, li 
yookeb' chi kamk sa' b'e yalaq b'ar xb'aan li we'ej. 

20Il, at Qaawa', ut k'e reetal: ani xarahob'tesi jun sutaq chi jo'ka'in? Eb' li na'b'ej 
okeb' re chi xtiwb'al li xk'uula'aleb'; eb' laj tij jo'wi' eb' li propeet kamkeb' re sa' 
laaloq'laj ochoch. 

21Eb' li kok'al ut eb' li cheekel winq neke't'anaxinje'k chi ch'och'el; eb' linsaaj al 
ut eb' li tuq'ixq xe'kamsije'k chi q'esnal ch'iich'. K'ajo' xakamsiheb' sa' xkutankil 
laajosq'il, ut ink'a' xawil xtoq'ob'aal ruheb'! 

22At Qaawa', yalaq b'ar xab'oqeb' chaq li rahilal, xe'chalje'k li ch'a'ajkilal 
chanchaneb' li b'oqb'ileb' chaq sa' junaq ninq'e. Sa' xkutankil li xjosq'il li Qaawa' 
maajun x'elelik chi moko xkole'k li xyu'am: eb' li xink'iiresiheb' ut li 
xinch'oolaniheb' xe'kamsije'k xb'aaneb' li xik' neke'ilok we. 

Lm 3 

Li rox xrahil xch'ooleb' laj Jerusalén 

1Laa'in jun winq li xinkuy naab'al li rahilal, xb'aan xnimal xjosq'il li Qaawa' sa' 
inb'een. 

2A'an xk'amok we sa' li aak'ab' ut xmin wu chi b'eek b'arwi' maak'a' li saqenk. 

3Ka'ajwi' sa' inb'een naxk'ut li xnimal xwankil li ruq', ut nikinxrahob'tesi chixjunil 
li kutan. 

4X'oso'k lintib'el ut lintz'uumal; li Yos xtoqi chixjunil linb'aqel. 

5Sutsuukin yalaq b'ar xb'aan rahilal ut ch'a'ajkilal. 

6Xinxk'e chi wank sa' li aak'ab', jo'eb' li kamenaq li ke'kamk najter. 

7Xinxtz'ap re naq ink'a' chik tin'elq; xinxb'ak' rik'in ch'iich' li q'axal aal. 

8Us ta ninjap we chi xpatz'b'al intenq'ankil, ab'an A'an ink'a' naraj wab'inkil. 

9Xtz'api linb'e rik'in ninqi pek ut xjal linb'e re naq tinsachq. 

10Li Yos chanchan jun tz'uqtz'un cho'q we, kama' jun kaqkoj yo chi woyb'eninkil. 

11Sa' xsachb'esinkil linb'e kok' q'uy xinxkanab', chi k'ajo' xsachik linch'ool. 

12Xkawresi li xsimaj, ut laa'in xinxjayali chiru li ral xsimaj. 

13Xinxkut chi ral simaj, ut q'axal cham xe'okje'k sa' lintib'el. 

14Xinxk'e chi se'eek xb'aaneb' chixjunil li tenamit; chixjunil li kutan yookeb' chi 
weetz'unkil. 

15Li Qaawa' xinxnujob'resi chi rahil ch'oolej; k'ajo' xk'ahil li ha' xk'e chi wuk'. 

16Xtoqi li ruuch we chi pek ut xinxtolk'osi sa' pojtz'. 

17Maak'a' chik tuqtuukil usilal sa' li waanm ut xsachk sa' inch'ool k'aru li sahil 
ch'oolej. 

18Ut xinye: “Maak'a' chik inmetz'ew, x'oso'k li woyb'enihom rik'in li Yos”. 

19Najultiko'k we linneb'a'il ut linjunaatalil, naq junes rahil ch'oolej ut xyot'ik li 
waanm nink'ul. 

20Junelik najultiko'k we: ka'aj chik maa na'elk li waanm wik'in. 

21Ab'an wank jun li nak'ojlaak wi' inch'ool ut xaqxo wi' li woyb'enihom: 

22ninnaw naq li xrahom li Qaawa' maak'a' roso'jik, ut li ruxtaan ink'a' nalajk. 

23Rajlal eq'la na'ak'o'k li xrahom: k'ajo' xnimal li xtiikilal xch'ool! 

24Ut ninye sa' li waanm: “Li Qaawa' a'an linb'ihomal; jo'kan naq xaqxo li 
woyb'enihom rik'in”. 

25Chaab'il li Qaawa' rik'ineb' li neke'yo'onink rik'in; A'an chaab'il rik'ineb' li 
neke'sik'ok re. 

26Q'axal us royb'eninkil naq li Yos tooxtenq'a, chi k'ojk'ooq li qach'ool rik'in. 

27Jwal us cho'q re li winq xkub'sinkil rib' chalen chaq sa' xsaajilal. 

28Li winq tento tkanaaq xjunes ut ink'a' taawech'inq, naq rajom li Qaawa' chi 
jo'kanan. 

29Tento tixkub'si xwankil toj toxrutz' li ch'och': mare anchal toj twanq 
royb'enihom. 

30Chixk'ehaq li xko re li ani na'ajok sak'ok re, ut tixkuy li k'iila hob'e'k. 

31Xb'aan naq li Qaawa' ink'a' nokooxtz'eqtaana chi junajwa. 

32Us ta naxk'e xrahil qach'ool, ab'an naruxtaana wi' chik qu sa' xk'ab'a' li xnimal 
xrahom. 

33Xb'aan naq ink'a' nasaho'k xch'ool chi rahob'tesink, chi moko chi xk'eeb'al eb' li 
ralal xk'ajol sa' raaxiik'. 

34Li Qaawa' ink'a' nawulak chiru naq neke'rahob'tesiik li b'ak'b'ookeb' sa' 
tz'alam, 

35chi moko naq namaq'e'k li xk'ulub' junaq poyanam, ut na'uxk a'an chiru li 
Nimajwal Yos. 

36Wi ink'a' naraqmank aatin sa' tiikilal, ma ink'a' tab'i' ra sa' xch'ool li Qaawa'? 

37Maa'ani naru tixb'aanu li k'aru ak xyehom, wi li Qaawa' ink'a' xyehok re. 

38Naqak'ul li us ut li ink'a' us, xb'aan naq jo'kan naraj li Qaawa'. 

39Ut wi laa'o tz'aqal aj maak, k'a'ut naq naraho'k qach'ool xb'aan li rahilal 
naqak'ul? 

40Qak'ehaq reetal chi us li qayu'am, ut sutq'iiqo wi' chik rik'in li Yos. 

41Qawaklesiiq qach'ool ut tz'aamanqo chiru li xYos li choxa. 

42Xoomaakob'k ut xqaq'et laawaatin, at Qaawa'; ut laa'at ink'a' xakuy qamaak. 

43K'ajo' laajosq'il! Xoohaarahob'tesi ut xasach li qayu'am chi ink'a' xawil 
xtoq'ob'aal qu. 

44Xalan aawib' sa' choql re naq ink'a' taawab'i li qatij. 

45Xoohaak'e sa' xutaan chiruheb' chixjunil li poyanam: chanchano li mul li 
maak'a' nokoo'ok wi'. 

46Chixjunileb' li xik' neke'ilok qe nokoohe'xhob'. 

47X'ok qaxiw, nokoosiksotk, xjuk'e'k li qawankil ut xoosache'k: a'an a'in li k'aru 
xootz'aqk. 

48Chanchan roqha' li xya'al wu naq ninyaab'ak, xb'aan xsachik linraarookil 
tenamit. 

49Ink'a' ninch'anaak chi yaab'ak, xb'aan naq maak'a' nak'ojob'ank inch'ool, 

50toj reetal li Qaawa' taaril chaq xtoq'ob'aal qu sa' choxa. 

51Jwal ra xsa'eb' li wu xb'aan li rahilal xe'xk'ul li rixqilal lintenamit. 

52Eb' li xik' neke'ilok we xine'xchap chi maak'a' xyaalal, jo' nachape'k junaq 
xik'anel xul. 

53Xine'xkut chi yo'yo sa' jun li jul ut xe'xtuub' li pek sa' inb'een. 

54Li ha' xwulak toj sa' linjolom, ut laa'in xink'oxla: “Xin'oso'k”. 

55Toj sa' xchamal li jul xinyaab'a chaq laak'ab'a', at Qaawa', 

56ut laa'at xawab'i xyaab' linkux: “Maatz'ap laaxik chi rab'inkil lintij, naq ninpatz' 
intenq'ankil chawu”, chankin. 

57Xinyaab'a laak'ab'a', ut xatjilok chink'atq: “Matxiwak!”, chankat we. 

58At Qaawa', xinaatenq'a ut xakol linyu'am. 

59Xak'e reetal li rahilal xe'xb'aanu we chi maak'a' inmaak; raqon aatin chiwix sa' 
tiikilal. 

60Laa'at xawil naq xik' nikine'ril; xak'e reetal chixjunil li neke'xk'uub' re 
inrahob'tesinkil. 

61Xawab'i chanru nikine'xhob', at Qaawa', ut li k'aru neke'xk'uub' chiwix. 

62Laa'at nakanaw li neke'xye eb' li xik' neke'ilok we, naq chixjunil li kutan 
neke'xk'uub' rahilal chiwix. 

63Chak'e reetal li k'aru neke'xb'aanu: junelik yookeb' chinhob'b'al. 

64At Qaawa', eeqajun sa' xb'eeneb' jo' chanru xk'ulub'eb'. 

65Cha'aalob'resi li xch'ooleb' ut chamajewaheb'. 

66Xb'aan xnimal laajosq'il charahob'tesiheb' ut sach ruheb' sa' xb'een li 
ruuchich'och' a'in. 

Lm 4 

Li xka xrahil xch'ooleb' laj Jerusalén 

1K'ajo' naq xq'eqo'k ru li oor, ink'a' chik nalemtz'unk li chaab'il oor! Cha'chookeb' 
yalaq b'ar sa' b'e li xloq'laj pekil li rochoch li Yos. 

2Eb' li ralal xk'ajol Sión, li k'ajo' xloq'aleb' junxil jo' li chaab'il oor, chanchaneb' aj 
chik ch'och' sek' anaqwan, li yal xb'aanuhomeb' li winq. 



1457 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

3A'atqeb' li ixqi xojb' neke'xk'e xtu' eb' li ral; ab'an lintenamit jalan chik li 
xk'a'uxl: neke'xkanab' sa' b'e eb' li k'uula'al, jo' naxb'aanu laj tak' ra' sa' 
chaqich'och'. 

4Li ru'uj raq' li k'uula'al toj natu'uk naxletz rib' sa' re xb'aan li chaqi'eel. Eb' li 
kok'al neke'xpatz' xwaheb', ab'an maa'ani nak'ehok reheb'. 

5Eb' li neke'tzekank chi chaab'il junxil, anaqwan kamkeb' re xb'aan tz'okaak 
sa'atqeb' li b'e; ut eb' li xe'k'iik chi tiqtookeb' rik'in chaab'il t'ikr, anaqwan sa' 
mul chik t'ant'ookeb'. 

6Li xmaak lintenamit naxq'ax ru li xmaa'usilal li tenamit Sodoom, li kisache'k ru 
chi junpaat chi maajun junaq kitenq'ank re. 

7Junxil eb' laj Jerusalén li sik'b'ileb' ru, saqsaqeb' jo' li ratz'amke, q'axal saqeb' wi' 
chik chiru li xya'al tu'; li xtib'eleb' jwal kaq jo' li kaqi q'ol, q'axal kaweb' rib' ut 
xchaq'al ruheb'. 

8Ab'an anaqwan chanchaneb' chik li ab'aq: ink'a' chik neke'nawmank ruheb' 
sa'eb' li b'e; li xtz'uumaleb' xletz rib' chiru li xb'aqeleb', chanchaneb' aj chik li 
chaqi si'. 

9Q'axal us xaq reheb' li xe'kamsiik chi q'esnal ch'iich' chiruheb' li xe'kamk xb'aan 
we'ej, xb'aan naq eb' a'in timil timil xe'kamk xb'aan xmajelal li xtzekemqeb'. 

10A'atqeb' ajwi' li chaab'il na'b'ej xe'xchiq li xkok'al cho'q xtzekemqeb': rahil 
tzekemq xkanaak wi' cho'q reheb' sa' li kutan ki'oso'k wi' lintenamit Jerusalén. 

11Xnumtaak xjosq'il li Qaawa' sa' xb'een li ruuchich'och'; ut xtaqla chaq jun li xam 
sa' xb'een Sión toj reetal x'oso'k li rub'elankil li tenamit. 

12Eb' li awab'ej ut li tenamit sa' ruuchich'och' maajun sut xe'xk'oxla naq laj 
rahob'tesinel ut eb' li xik' neke'ilok te'ok ta sa' li tenamit Jerusalén. 

13Xmaakeb' li propeet ut li xmaa'usilaleb' laj tij, sa' li tenamit Jerusalén xhoye'k 
xkik'el li maak'a'eb' xmaak. 

14Eb' li propeet ut eb' laj tij chanchaneb' li mutz' naq neke'b'eek sa' li tenamit; 
tz'ajn ruheb' xb'aan li kik', ut maajun naraj xch'e'b'al li raq'eb'. 

15“Elenqex, ayuqex -chu'uxk reheb'-; muxb'il ruheb', meech'e'eb'!”. “Aj b'eeneleb' 
ut yookeb' chi elelik. Maajoq'e naru te'wanq arin”, chankeb' li maak'a'eb' 
xpaab'aal. 

16Li Qaawa' xcha'cha'ink reheb', re naq ink'a' chik trileb' ru. Ink'a' xe'k'ehe'k 
xloq'al eb' laj tij, chi moko xe'toq'ob'aak ruheb' li cheekel winq. 

17Xqayo'oni qatenq'ankil toj reetal ink'a' chik xqakuy. Xqoyb'eni jun tenamit chi 
qakolb'al, ab'an ink'a' xk'ulunk. 

18K'aak'alenb'ilo chi us, ink'a' naru nokoo'elk sa' b'e. Xtz'aqlok ru li qakutan, 
xwulak xq'ehil li qakamik. Oso'k qe. 

19Eb' li xe'raj qachapb'al q'axal kaw xe'aanilak chiruheb' li t'iw. Xoohe'xsik'i sa' 
k'iche' ut xe'xk'e qara'lenkil sa' li chaqich'och'. 

20Xe'xchap li na'awab'ejink qe, li k'ojk'o wi' qach'ool, li sik'b'il ru xb'aan li Yos. Sa' 
qach'ool laa'o naq rub'el xwankil toomuhenq sa' xyanqeb' li tenamit. 

21Saho'qat ut se'en, at tenamit Edom, laa'at li wankat sa' xteepal Us! Laa'at ajwi' 
taawuk' xsa' li xsek' li raqb'a aatin: tatkalaaq ut tatkanaaq chi t'ust'u. 

22At tenamit Sión, ak xatoj rix laamaak; li Qaawa' ink'a' chik tatxk'am sa' najtil 
tenamit. A'ut laa'at, Edom, li Yos taak'ajtesinq aawu, ut tixk'e chi kutankil 
chixjunil laamaa'usilal! 

Lm 5 

Li ro' xrahil xch'ooleb' laj Jerusalén 

1At Qaawa', chijultiko'q taxaq aawe li k'aru xqak'ul; chawil ut chak'e reetal li 
qahob'b'al xb'aaneb'. 

2Anaqwan chixjunil li qeechanihom xq'axonk sa' ruq'eb' laj ab'l tenamit; ut eb' li 
qochoch, jalan chik x'eechanink re. 

3Maak'a' chik qayuwa', neb'a'yox xookanaak wi'; ut eb' li qana' xe'kanaak chi 
xmalka'anil. 

4Li ha' naquk', naqatoj chi terto xtz'aq; ut loq'b'il chik naqataw wi' li qasi'. 

5Jo' jun b'itche' xe'xk'e sa' qab'een; xootawaak, ut ink'a' nokoohe'xk'e chi hilank. 

6Naqapatz' qawa quk'a' re Ejiipt ut Asiria, a'eb' li xik' neke'ilok qe. 

7Eb' li qaxe' qatoon ke'maakob'k, ut maak'a'eb' chik anaqwan; ut sa' qab'een chik 
laa'o xkanaak li xmaakeb'. 

8Eb' li ke'wank chi munil, a'aneb' chik li neke'taqlank sa' qab'een; ut maajun 
na'ach'ab'ank qe sa' ruq'eb'. 

9Yal naqakawila qach'ool re xsik'b'al qawa; ut eb' laj rahob'tesinel wankeb' sa' 
junesal na'ajej. 

10Naxamnak li qatib'el jo' xtiqwal li xam, xb'aan xmay li tz'okaak. 

11Sa' xteepal Judá ut Sión xe'xmux eb' li qixaqil ut eb' li tuq'ixq. 

12Xe'xkamsi chi lukluukeb' eb' li xninqal ru winq; ut ink'a' xe'xk'e xloq'al eb' li ak 
tiixeb'. 

13Eb' li saaj winq xe'k'ehe'k chi reek'asinkil li ke'leb' pek; ut eb' li kok'al 
xe'k'utzq'iik xb'aan iiqank si'. 

14Eb' li ak cheekeb' ink'a' chik neke'k'ojlaak sa' rokeb'aal li tenamit, ut eb' li saaj 
al ink'a' chik neke'b'ichank. 

15Maak'a' chik xsahil qach'ool; yaab'ak chik xkanaak wi' li qason. 

16X'oso'k li qaloq'al; toq'ob' qu li xoomaakob'k! 

17Jo'kan naq ra qach'ool, ut yo chi moyk xsa' li qu. 

18Li tzuul Sión nakirnak aj chik; juneseb' aj chik li yak neke'b'eek aran. 

19A'ut laa'at, at Qaawa', nakat-awab'ejink chi junelik, xaqxo laawankil junq'e 
junq'e kutan. 

20K'a' tab'i' naq toosachq sa' laach'ool chi junajwa? K'a' put naq toohaatz'eqtaana 
chiru chixjunil li qayu'am? 

21K'eho chi sutq'iik aawik'in, at Qaawa'; ak'ob'resi wi' chik li qayu'am jo' junxil. 

22Malaj ut xoohaatz'eqtaana chi junajwa? Ma junelik yooq xnimal laajosq'il sa' 
qab'een? 

Ez 

Ez 1 

1Ak oob' kutan xtiklajik li xka po re li lajeeb' xka'k'aal chihab',  naq wankin chaq 
chire li nima' Kebar,  sa' xyanqeb' li ke'k'ame'k aran Babilonia,  kitehonk li choxa 
chiwu ut kiwil ru li Yos sa' moy u. 

2Ak oob' chihab' li xq'axonik laj Johakín sa' li tenamit Babilonia, sa' li oob' kutan 
xb'e li po 

3naq li Qaawa' ki'aatinak rik'in laj Esekiel, laj tij, ralal laj Busí, aran chire li nima' 
Kebar, sa' xteepal Kaldeha. 

Li xk'ojarib'aal li Qaawa' 

Li Qaawa' kixk'e li ruq' sa' inb'een. 

4Toja' naq kiwil jun kaqsut-iq' kichalk chaq sa' xjayal releb'l iq'. Kiwil ajwi' jun 
nimla choql yo wi' chi elk li xam ut nareplotk li raq'kaaq sa' xyi a'an. 

5Kiwil ajwi' kaahib' li yo'yookeb' sa' xyi li xam, chanchaneb' li winq li rilob'aaleb'.  

6Li junjunq wank kaapak'al li ruheb' ut kaaka xxik'eb'. 

7Juntiikaj li xtzelekeb' ut xalxo li roqeb', kama' li roqeb' li wakax, ut nalemtz'unk 
jo' li q'anch'iich' ch'ajob'resinb'il chi us. 

8Sa' xkaapak'alil, rub'el li xxik'eb', li junjunq wank li ruq'eb', chanchan ruq'eb' li 
poyanam. Wankeb' ru ut xxik'eb' sa' xkaapak'alil li junjunq. 

9Li xxik'eb' neke'xk'ul rib' chirib'ileb' rib'; ut naq neke'b'eek, ink'a' neke'q'ajk 
chirix, junes chiruheb' b'an neke'xik. 

10Eb' li kaahib' a'an jo'ka'in neke'ilok: chiru, neke'ilok jo'eb' li winq; sa' li 
xnimeb', neke'ilok jo'eb' li kaqkoj; sa'eb' li xtz'e, neke'ilok jo'eb' li wakax, ut 
chirixeb', neke'ilok jo'eb' li t'iw.  

11Hirho li xxik'eb' taqe'q; wiib' neke'xk'ul rib' ut li wiib' chik neke'xtz'ap wi' 
rib'eb'. 

12Junes chiruheb' neke'xik, b'arwi' neke'k'ame'k xb'aan li xmusiq' li Qaawa', ut 
ink'a' neke'q'ajk chirixeb'. 

13Eb' li yo'yookeb' a'an, chanchaneb' ru xam, jo'keb' li lochlookil xam nachalk 
naxik sa' xyanqeb'; nareprotk li xam ut sa' xyi a'an na'elk chaq raq'kaaq. 

14Ut eb' li yo'yookeb' neke'chalk neke'xik kama'eb' wi' li raq'kaaq. 

15Naq yookin chi rilb'al li kaahib' chi yo'yookeb', kink'e reetal naq wank junjunq 
li sursu chi xk'atq li junjunq. 

16Junqtaq'eet rilb'al li kaahib' chi sursu, ut neke'lemtz'unk jo' li lemtz'il pek. 
Junqtaq'eet neke'ilok, chanchan ta wi' ch'ikch'o li junjunq sa' li jun chik. 

17Chi jo'ka'in naru neke'xik sa' xkaapak'alil, chi ink'a' neke'q'ajk chirixeb'. 

18Jwal ninq xterameb' li sursu ut xiwajeleb' rilb'al; chi xkaahichaleb' 
neke'lemtz'unk chi junqre. 

19Naq li yo'yookeb' neke'b'eek, neke'xik ajwi' eb' li sursu; ut naq neke'taqe'k sa' 
iq', neke'taqe'k ajwi' eb' li sursu. 

20Eb' li yo'yookeb' neke'xik b'arwi' neke'k'ame'k xb'aan xmusiq' li Yos, 
rochb'eeneb' li sursu, xb'aan naq xcha'aleb' ajwi' rib' rik'ineb' a'an. 

21Naq eb' li yo'yookeb' neke'b'eek, neke'xik ajwi' eb' li sursu; naq neke'xaqliik eb' 
a'an, neke'xaqliik ajwi' li sursu. Naq neke'taqe'k sa' iq', eb' li sursu neke'taqe'k 
ajwi', xb'aan naq li xmusiq' eb' li yo'yookeb' wank sa'eb' li sursu. 

22Sa' xb'eeneb' a'an wank jun li kupku kama' jun li lem jwal nalemtz'unk.  

23Ut rub'el li kupku a'an, hirho li xxik'eb' ut neke'xk'ul rib' chirib'il rib'. Ut 
rik'ineb' li xxik' wiib' chik neke'xtz'ap rib'eb'. 

24Toja' naq kiwab'i naq neke'xik'ank, chanchan wi' xyaab' li b'ut'iha',kama' wi' li 
xyaab' xkux li Nimajwal Yos. Naq neke'b'eek, xiwajel li xyaab'eb', kama' xyaab' 
jun nimla yalok; naq neke'xaqliik, neke'xkub'si li xxik'eb'. 

25Ut ki'ab'imank jun xyaab' kuxej ki'elk chaq sa' li kupku li wank sa' xb'eeneb'. 

26Sa' xb'een li kupku a'an kiwil naq wank jun k'ojarib'aal yiib'anb'il rik'in li pek 
safiro xk'ab'a', ut sa' a'an k'ojk'o jun kama' li winq. 

27Chalen sa' xyiitoq toj taqe'q, nalemtz'unk jo' li q'anch'iich' sutsu chi xam; ut 
chalen sa' xyiitoq toj taq'a, kiwil jo' jun xam li naxkutanob'resi li xsutam, 

28chanchan wi' li kaqlaaq' naq naxk'ut rib' sa' li choql sa' li hab'alq'e. Jo'ka'in naq 
kixk'ut rib' chiwu li xloq'al li Qaawa'. Ut naq kiwil a'an, kinwiq'laak, kinhupub' 
wib' chiru ch'och' ut kiwab'i jun xyaab' kuxej yo chi waatinankil. 

Ez 2 

Laj Esekiel ki'ok cho'q propeet 

1Kixye we chi jo'ka'in: “Esekiel, at kaamel winq, xaqlin xb'aan naq ok we 
chawaatinankil”. 

2Naq yo chi xyeeb'al a'in, li xwankil li Qaawa' ki'ok wik'in ut kinxwaklesi; ut 
kiwab'i 

3naq kixye we: “At kaamel winq, laa'in tatintaqla rik'ineb' li ralal xk'ajol laj Israel, 
a'aneb' jun tenamit ink'a' neke'ab'ink ut xe'xq'etq'eti rib' chiwu. Eb' a'an ut eb' li 
xxe'toonil yuwa'eb' xe'jipo'k chiwu chalen toj anaqwan. 

4Kaw ajwi' li xjolomeb' li ralal xk'ajol ut xjipo'k li xch'ooleb'. Sa' xyanqeb' a'an 
tatintaqla chi xyeeb'al reheb': «Jo'ka'in xye li Qaawa'», cha'qat. 

5Ut a' yaal reheb' ma tate'xpaab' malaj ink'a', xb'aan naq jwal q'etq'eteb', te'xnaw 
naq wank jun propeet sa' xyanqeb'. 

6“Ut laa'at, kaamel winq, maaxiwa ruheb' chi moko tatxiwaq xb'aan li k'aru te'xye 
aawe, us ta chanchan naq sutsuuqat sa' li k'ix malaj wanqat ta sa' xyanqeb' laj 
xook'. Matxiwak rik'in li k'aru te'xye chi moko naq te'josq'o'q chawu, xb'aan naq 
q'axal kaw li xjolomeb'. 

7Taaye reheb' li waatin, a' yaal chik reheb' ma te'xpaab' malaj ink'a', xb'aan naq 
numtajenaq q'etq'eteb'. 

8“At kaamel winq, ab'i chi us li k'aru ok we chi xyeeb'al aawe, ut maaq'etq'eti 
aawib' jo' li q'etq'etil tenamit a'an. Te laawe ut tzeka li tink'e aawe”, chan li 
Qaawa'. 

9-10Toja' naq kiwil jun li uq'ej ye'yo chiwu, yo chi xk'eeb'al we jun li b'otb'ookil hu 
tz'iib'anb'il chi xka'pak'alil ru. Ut kixte li hu chiwu: aran tz'iib'anb'il junes rahilal, 
yaab'ak ut rahil ch'oolej. 

Ez 3 

1Ut kixye we:  “At kaamel winq,  tzeka li hu a'in li yookin chi xk'eeb'al aawe ut 
chirix a'an tatxik chi raatinankileb' laj Israel”.  

2Kinte li we ut a'an kixk'e chintzeka li hu tz'iib'anb'il xsa', 

3ut kixye we: “At kaamel winq, nuq' li hu a'in li xink'e aawe, ut chinujaq laasa' 
rik'in”. Laa'in kinwa' ut k'ajo' xki'al naq kiweek'a, jo' li xya'al kab'. 

4Toja' naq kixye we: “At kaamel winq, ayu ut ye reheb' laj Israel li k'aru tinye 
aawe. 

5Ink'a' yookin chataqlankil rik'in junaq tenamit li jalan ta li raatinob'aaleb' ut 
ch'a'aj ta xtawb'al ru li neke'xye, rik'ineb' b'an laj Israel yookin chataqlankil. 

6Wi ta tatintaqla rik'ineb' k'iila poyanam li jalaneb' raatinob'aal malaj ch'a'aj 
xtawb'al ru li neke'xye, te'ab'inq raj chawu. 

7Ab'an eb' laj Israel moko te'raj ta aawab'inkil, xb'aan naq ink'a' neke'raj 
inpaab'ankil laa'in. Chixjunileb' laj Israel jwal jipeb' ut q'axal kaw li xjolomeb'. 

8Jo'kan naq laa'in tink'e xkawub' laajolom ut tinkawub'resi laach'ool jo' eb' a'an. 

9Jwal kawaq aawib' jo' li raxpek, ut q'axal kawaq chik laawilob'aal chiru li 
saqoonak. Matxiwak ut maaxiwa ruheb', xb'aan naq q'etq'etil tenamiteb'”. 

10Chirix chik a'an kixye we: “At kaamel winq, chixjunil li aatin tinye aawe k'e 
aach'ool chi rab'inkil ut k'uula chi us sa' laawaanm. 

11Ayu rik'ineb' laawech tenamitul, li ke'isiik sa' li xna'ajeb'. A' yaal reheb' ma 
tate'rab'i malaj ut ink'a', laa'at ye reheb': «Jo'ka'in xye li Qaawa'», cha'qat reheb'”. 

12Toja' naq li xmusiq' li Yos kinxwaklesi ut kiwab'i jun xyaab' kuxej chiwix jo' li 
kawil hiik, yo chi xyeeb'al: “Chinimaaq ta xloq'al li Qaawa' yalaq b'ar”, chan. 

13Kiwab'i ajwi' xyaab' li xxik'eb' li yo'yookeb' naq neke'xsak' rib' chirib'ileb' rib', 
ut li xyaab' eb' li sursu li wankeb' chi xk'atqeb'; chixjunil a'an jwal tz'aapajel xik 
rab'inkil jo' li xyaab' jun kawil hiik. 

14Li xmusiq' li Yos kinxtaqsi ut kinrisi aran; ut laa'in kohin chi ra sa' linch'ool ut 
yo injosq'il, chi chapchookin chi kaw xb'aan li ruq' li Qaawa'. 

15Ut naq kinwulak wankeb' wi' li wech tenamitul aran Tel-Abib, chire li nima' 
Kebar, koxinhilanq sa' xyanqeb' chiru wuqub' kutan, chi sachso linch'ool. 

Laj Esekiel kixaqab'aak cho'q aj k'aak'alenel 
(Ez 33,1-9) 

16Sa' xwuq li kutan li Qaawa' kinraatina ut kixye we: 

17“At kaamel winq, laa'in xatinxaqab' cho'q aj k'aak'alenel reheb' li ralal xk'ajol laj 
Israel. Naq tinye aawe jun t'orolaq li waatin, laa'at taanumsi reheb' sa' link'ab'a'. 

18Naq tinteneb' kamk sa' xb'een li ink'a' us xna'leb', wi laa'at ink'a' taaq'us re naq 
tixkanab' li maa'usilal ut tixkol li xyu'am, a'an taakamq xb'aan li xmaa'usilal; 
ab'anan sa' aab'een laa'at taakanaaq li xkamik. 

19Ab'an, wi taaq'us li ink'a' us xna'leb' ut a'an ink'a' tixkanab' xb'aanunkil li 
maa'usilal ut li xyib' aj b'aanuhom, a'an taakamq xb'aan li xmaa'usilal; moko 
laa'at ta chik wanq aamaak. 

20“Mare taak'ulmanq chi kama'in: junaq winq tiik xch'ool tixkanab' li chaab'il b'e 
ut taa'ok chi xb'aanunkil li ink'a' us. Wi laa'in tink'e junaq xtichk'ob'aal sa' xb'e ut 
laa'at ink'a' taaq'us, li winq a'an taakamq xb'aan li xmaa'usilal. Laa'in ink'a' tink'e 
sa' inch'ool li tiikilal xb'aanu, ut sa' aab'een laa'at taakanaaq li xkamik. 

21Ab'anan, wi xaq'us li winq a'an re naq ink'a' taamaakob'q, ut a'an tixpaab' 
laawaatin, relik chi yaal naq taakole'q, ut xakol ajwi' laayu'am laa'at”. 

Laj Esekiel kimemo'k 

22Li Qaawa' kixk'e li ruq' sa' inb'een ut kixye we: “Xaqlin, ayu sa' li taq'a ru, ut 
aran tin'aatinaq aawik'in”, chan. 

23Kinxaqliik ut kohin sa' li taq'a ru; ut aran wank li xloq'al li Qaawa', jo' li kiwil 
chire li nima' Kebar. Kinwiq'laak ut kinhupub' wib' chiru ch'och', 

24ab'an li xmusiq' li Yos ki'ok wik'in, kinxxaqab' ut kixye we: “Ayu ut tz'ap aawib' 
sa' laawochoch. 

25K'e reetal, at kaamel winq, naq tate'xchap ut tate'xb'ak' rik'in k'aam, re naq 
ink'a' chik tat-elq chi moko tatwanq sa' xyanqeb' laakomon. 

26Tinletz li ru'uj laawaq' sa' laawe ut tatkanaaq chi mem, re naq ink'a' chik 
taaq'useb', xb'aan naq a'aneb' jun q'etq'etil tenamit. 

27Ab'an naq tatwaatina wi' chik, tinte laawe ut taaye reheb': «Jo'ka'in xye li 
Qaawa' Yos». Li ani taaraj ab'ink, chi'ab'inq; a'ut li ink'a' taaraj, ink'a' chi'ab'inq, 
xb'aan naq a'aneb' jun q'etq'etil tenamit. 

Ez 4 

Resilal li xsachik Jerusalén 

1“At kaamel winq, xok jun perelaq li xan, ut tz'iib'a chiru li reetalil li tenamit 
Jerusalén. 

2Chirix a'an taasut rix rik'in reetalileb' laj puub', tz'iib'a reetalil eb' li taqleb'aal, 
eb' li tz'ak ut eb' li k'anjelob'aal re ok sa' li tenamit; k'e reetalil xmuheb'aaleb' li 
xik' neke'ilok re, chi xsutam, re naq taak'utunq naq sutsu rix Jerusalén. 

3Chap ajwi' jun perelaq li ch'iich', taak'e sa' eeyanq laa'at rik'in li tenamit, jo' 
ruuchil junaq suttz'akil ch'iich', ut taaka'ya chi us li tenamit jo' tawi' yookat chi 
yalok rik'in. A'an jun eetalil cho'q reheb' laj Israel. 

4“Laa'at tatyoklaaq sa' xb'een laatz'e ut taawiiqani li xmaakeb' laj Israel. Tento 
tatyoklaaq sa' xb'een laatz'e ut taawiiqani li xmaakeb' 

5chiru lajeeb' ro'q'ob' kutan (390), naraj naxye naq junq kutan rix li junq chihab'. 

6Naq akaq xe'raqe'k li kutan a'an, sa' laanim chik taayokob' aawib' ut chiru 
ka'k'aal kutan taawiiqani li xmaakeb' laj Judá. Junq kutan rix li junq chihab' taatoj 
rix li xmaakeb'. 

7Chirix chik a'an taab'alq'usi aawib' sa' xjayal Jerusalén sutsu rix, taaka'ya, taak'ol 
ruq' laawaq' ut teleb' laawuq'; toja' naq taawaatinaheb' sa' ink'ab'a' chirix li 
rahilal te'xk'ul. 

8K'e reetal naq tatinb'ak' chi k'aam ut maab'ar chik tatruhanq chi xb'alq'usinkil 
aawib', toj reetal toxtz'aqloq xkutankil naq taachapmanq li tenamit. 

9“Xok aatriiw, aaseb'aad, aamox ut oxib' paayaq aakenq; k'uula chixjunil sa' junaq 
uk'al ut chiru a'an taayiib' aakaxlan wa. A'an taawa' chiru li lajeeb' ro'q'ob' kutan, 
naq yokyooqat sa' laatz'e. 

10Li tzekemq taatzeka, a'an b'isb'ilaq; waqxaqitq oons chiru li junq kutan. 

11B'isb'ilaq ajwi' li ha' taawuk', ka'kab' sek' ajwi' chiru li junq kutan. 

12Junjunq li k'uluj taawa', taachiq chiruheb' li poyanam sa' xxamlel li xk'ot li 
poyanam. 

13“Jo'ka'an naq te'xtzeka li muxb'il tzekemq eb' laj Israel sa'atqeb' li tenamit 
tincha'cha'iheb' wi'”, chan li Qaawa'. 

14Ut laa'in kinye: “At Qaawa', at inYos, maajun wa inmuxum wib' chiru linyu'am 
toj anaqwan; maajun sut intzekahom li xtib'el li xul yal nakamk malaj kamsinb'il 
xb'aan junaq josq' aj xul, ut maajun wa xintzeka li muxb'il tzekemq”, chankin. 

15Toja' naq li Qaawa' kixye we: “Us b'i', tatinkanab' chi xchiqb'al laatzekemq sa' 
xk'ot li wakax cho'q ruuchil li xk'ot li poyanam”, chan li Qaawa'. 

16Chirix chik a'an kixye we: “At kaamel winq, tink'e chi lajk li tzekemq sa' li 
tenamit Jerusalén. Sa' rahil ch'oolej te'wa'aq ut b'isb'ilaq li tzekemq; b'isb'ilaq 
ajwi' li ha' te'ruk' ut rik'in xiwak. 

17Taamajelo'q li tzekemq ut li ha', ut k'ajo'aq xxiweb' naq te'xka'ya rib' 
chirib'ileb' rib', toj reetal te'oso'q sa' li xmaa'usilaleb'”, chan li Qaawa'. 

Ez 5 

1Li Qaawa' kixye we:  “At kaamel winq,  anaqwan chap junaq q'esnal ch'iich' ut jo' 
laawismal chiru,  jo' ajwi' laamach.  Chirix chik a'an sik' junaq b'isleb' ut jek' 
laawismal sa' oxib' jachal.  

2Jun jachal laawismal taak'at sa' xyi li tenamit naq taaraqe'q xsutb'al rix 
Jerusalén. Li jun jachal chik taaxok ut taaseti chi ch'iich' chi junqre li tenamit; ut li 
rox jachal taakut sa' iq'. Toja' naq laa'in twaanilasiheb' chi ch'iich' eb' li poyanam. 

3Taaxok ajwi' wiib' oxib'aq li ismal ut taab'ak' chire laawaq'; 

4chirix chik a'an taaxok kach'inaq li ismal a'an ut taak'e chi k'atk sa' xam. A'anaq 
reetalil naq chixjunil li xtenamit laj Israel taak'atmanq. 

5“Jo'ka'in ninye laa'in li Qaawa': A'an a'in Jerusalén li kink'ojob' sa' xyiheb' li 
tenamit sa' ruuchich'och'. 

6A'ut eb' a'an ke'xtz'eqtaana linchaq'rab' ut eb' li waatin, ut q'axal yib' wi' chik ru 
li xb'aanuhomeb' chiruheb' li tenamit wankeb' chi xsutam. Ink'a' ke'xpaab' li 
waatin chi moko ke'wank jo' naxye linchaq'rab'. 

7“Jo'kan utan, laa'in li Qaawa' ninye chi jo'ka'in: Laa'ex q'axal q'etq'etex chiruheb' 
li tenamit wankeb' chesutam, ut ink'a' xeraj wank jo' naxye lintaqlahom; ink'a' 
xepaab' li waatin, chi moko xeb'aanu jo' naxye li xchaq'rab' eb' li tenamit 
wankeb' chesutam. 

8Jo'kan naq laa'in li Qaawa' ninye: Laa'in xik' ajwi' tatwil, a Jerusalén, ut tinraqoq 
aatin sa' aab'een chiruheb' li xninqal ru tenamit, 

9jo' maajun wa xinb'aanu chi moko tinb'aanu chik moqon, xb'aan laatz'i'b'eetalil 
maa'usilal. 

10Wanqeb' na'b'ej yuwa'b'ej te'xtiw eb' li ralal xk'ajol ut wanqeb' alal k'ajolb'ej 
te'xtiw li xna' xyuwa' sa' eeyanq. Tinraqoq aatin sa' eeb'een, ut tincha'cha'iheb' 
junsut junrub'el choxa jo'k'ihaleb' li xe'kole'k. 

11“Laa'in li Qaawa', li yo'yookil Yos, ninxaqab' xwankil li waatin naq laa'ex xesach 
xloq'al linsantil ochoch rik'in leetz'i'b'eetalil yos ut rik'in leeyib' aj b'aanuhom; 
jo'kan naq tinsach eeru chi maajun tintoq'ob'a ru sa' eeyanq chi moko tinkuy 
xmaak. 

12Jun rox jachaleb' laapoyanam, a Jerusalén, te'kamq xb'aan li raxkamk ut li 
we'ej; li jun rox jachal chik te'kamsiiq chi ch'iich' chasutam xb'aaneb' li xik' 
neke'ilok aawe, ut li rox jachal chik tincha'cha'iheb' junsut junrub'el choxa. Ut 
laa'in twaanilasiheb' chi ch'iich'. 

13“Toja' naq twisi linjosq'il sa' xb'eeneb' ut tin'eeqajunq toj reetal taak'ojlaaq 
linch'ool. Ut naq akaq xwisi linjosq'il sa' xb'eeneb', te'xnaw naq laa'in, li Qaawa', 
xinb'aanu chi jo'kan xb'aan naq namayok li waanm. 

14Tatinsutq'isi jo' jun tuub' aj chik chi pek, a Jerusalén; xutaanalaqat chiruheb' li 
tenamit li wankeb' chasutam, ut jo'k'ihaleb' li te'nume'q aran tate'xse'e. 

15Tathob'e'q ut tatmajewaaq xb'aaneb' li tenamit sutsuukat wi'. Naq tinraqoq 
aatin sa' aab'een rik'in linjosq'il ut xninqal rahilal, chixjunileb' te'xtaw xyaalal -
chan li Qaawa' Yos-. 

16“Tintaqla chaq li we'ej sa' eeb'een jo' li simaj jwal jutz' ru'uj, li taasachoq chi 
junwaakaj. Yaal naq tintaqla chaq li we'ej sa' eeb'een ut taalajq chixjunil leewa 
leeruk'a'. 

17Tintaqla chaq li we'ej, li yajel, li raxkamk sa' eeb'een, ut tintaqla ajwi' chaq eb' li 
josq' aj xul re naq texkanaaq chi maajunaq chik leeralal eek'ajol. Naab'aleb' sa' 
eeyanq te'kamq sa' li yalok. Laa'in, li Qaawa', xinyehok re eb' li aatin a'in”. 

Ez 6 

Laj Esekiel kiq'usuk chirixeb' li jalanil yos 

1Li Qaawa' kinraatina ut kixye we: 

2“At kaamel winq, ilon wankeb' wi' li xtzuulul Israel ut q'useb' sa' ink'ab'a'. 

3Ye reheb' chi jo'ka'in: «Ex xtzuulul Israel, ab'ihomaq li naxye li Qaawa' chirixeb' 
li tzuultaq'a ut eb' li nima': Tintaqla chaq li raaxiik' sa' eeb'een ut tinjuk'i 
chixjunileb' leetijob'aal. 

4Tinputz'i eb' li artal nekexmayejak wi' ut nekek'at wi' leepom, ut tink'eheb' chi 
kamk laj k'anjel chiruheb' li jalanil yos. 

5Tinkuti eb' li kamenaq chiruheb' li jalanil yos ut tinpaji li xb'aqeleb' laj Israel chi 
xsutameb' li artal. 

6Yalaq b'ar wanqex, eb' leetenamit ut eb' leetijob'aal te'juk'manq ut joxk' 
te'kanaaq. Eb' li artal te'kanaaq chi po'lemil ut eb' li jalanil yos te'toqiiq; 
taaputz'iiq eb' li xjalam u li jalanil yos, ut nakirirnak taakanaaq eb' li na'ajej 
nekek'at wi' leepom. Jo'ch'inal jo'nimal xeyiib' rik'in leeruq', taasachmanq chi 
junajwa.  

7Ut naq teerileb' chi kamk naab'al sa' eeyanq, teenaw naq laa'in li Qaawa' Yos. 

8«Ab'anan tinkanab'eb' wiib' oxib'aqeb' chi yo'yo sa' eeyanq: te'kole'q chiru li 
kamk ut te'cha'cha'iiq sa'atqeb' li tenamit. 

9Eb' li te'kole'q tinjultiko'q reheb' sa'eb' li tenamit xe'k'ame'k wi'. Te'jultiko'q 
reheb' chanru naq xinrahob'tesiheb' xb'aan naq xe'xmux li xpaab'aaleb' ut 
xkoheb' xch'ool chirixeb' li jalanil yos. Eb' a'an te'xyib' rib' xb'aan li k'iila 
maa'usilal xe'xb'aanu jo'wi' xb'aan li jo'maajo'il b'aanuhem. 

10Toja' naq aran te'xk'e reetal naq laa'in li Qaawa' ut moko maak'a' ta rajb'al naq 
xinye resil li xrahob'tesinkileb'»”. 

11Li Qaawa' kixye wi' chik we chi jo'ka'in: “Poq'poq'i laawuq', tenle li ch'och' 
chiru laawoq ut yaab'an xb'aan li xk'iila maa'usilaleb' laj Israel. Relik chi yaal naq 
te'oso'q xb'aan li raaxiik', li we'ej ut li rakamk. 

12Li wanq chaq chi najt, taakamq xb'aan li raxkamk; li wanq chi nach' taakamq sa' 
li raaxiik'; ut eb' li te'kole'q, te'kamq xb'aan li we'ej naq taasutmanq rix li tenamit. 
Chi jo'kan twisi linjosq'il sa' xb'eeneb'. 

13Toj aran teenaw laa'ex naq laa'in li Qaawa' Yos, naq teerileb' li kamenaq sa' 
xyanqeb' li jalanil yos ut chi xsutameb' li artal, sa' xb'eenatqeb' li b'ool najteb' 
xteram, sa' xjolomeb' li ninqal tzuul, rub'elatqeb' li che', eb' li ninqi ji ut sa'atqeb' 
li na'ajej xe'mayejak wi' li sununkil pom chiruheb' li xyoseb'. 

14Tinye' li wuq' re xsachb'al ruheb' chi junwaakaj ut joxk' tinkanab' li xch'och'eb', 
chalen sa' li chaqich'och', sa' xjayal rokeb'l iq', toj Riblá sa' releb'l iq'. Ut aran 
te'xnaw naq laa'in li Qaawa'”. 

Ez 7 

Nach' chik wank li xhonalil li rahilal 

1Li Qaawa' ki'aatinak wi' chik wik'in ut kixye we: 

2“At kaamel winq, jo'ka'in xye li Qaawa' reheb' li ralal xk'ajol laj Israel: Xwulak 
xkutankil li oso'k, ak xwulak xhonalil li roso'jik chixjunil li na'ajej a'in. 

3Xwulak xhonalil laasachik, a Israel. Ok we chi risinkil linjosq'il sa' aab'een; 
tinraqoq aatin chirix laayehom laab'aanuhom ut taatoj rix laatz'i'b'eetalil na'leb'. 

4Ink'a' twil xtoq'ob'aal aawu chi moko tinkuy laamaak, tatink'e b'an chi xtojb'al 
rix laamaa'usilal; tinjultika chawu laajo'maajo'il b'aanuhom, ut aran teenaw naq 
laa'in li Qaawa'. 

5“Laa'in li Qaawa' ninye chi jo'ka'in: Chalk re jun nimla rahilal, naab'al li rahilal 
taachalq sa' aab'een. 

6Chalk re laasachik; ak yo'oon wan chaq li roso'jik sa' aab'een, chi maak'a' 
taaramoq chaq re. 

7Xtaw xq'ehil cho'q eere, ex poyanam. Xwulak li xhonalil, nach' chik wank li 
xkutankil li Qaawa' naq junes poqoqij ib' taawanq sa'eb' li tzuultaq'a, ut 
maak'a'aq chik li sahil ch'oolejil. 

8Tikto twisi linjosq'il sa' aab'een, toj reetal taak'ojlaaq linch'ool; tinraq aatin sa' 
xb'een laamaa'usilal ut tatink'e chi xtojb'al rix chixjunil laajo'maajo'il b'aanuhom. 

9Ink'a' twil xtoq'ob'aal aawu chi moko tinkuy laamaak, tatink'e b'an chi xtojb'al 
rix laamaa'usilal; tinjultika chawu laajo'maajo'il b'aanuhom, ut aran teenaw naq 
laa'in li Qaawa', li yookin chi rahob'tesink eere. 

10“K'e reetal, a'an a'in li kutan! Li maa'usilal yo chi numtaak yalaq b'ar ut k'ajo' li 
nimank wankilal. 

11Yo chi pukank li raaxiik' yalaq b'ar ut k'ajo' li maa'usilal naxk'am chaq! 

12Xtaw xq'ehil ut xwulak li xkutankil. Ink'a' chisaho'q xch'ool li naloq'ok chi moko 
chiyaab'aq li nak'ayink, xb'aan naq tinsach ru chixjunileb' li poyanam xb'aan 
linjosq'il. 

13Laj k'ay ink'a' chik tixxok li k'aru xk'ayi, chiru chixjunil li xyu'am. Xb'aan naq 
maak'a' chik xramb'al li raaxiik' chaalel, ut maajun chik taaruhanq chi xkolb'al 
rib' xb'aan li xmaak. 

14“Yaab'asihomaq li pur ut kawresihomaq chixjunil; ab'anan maajun taaxik chi 
yalok, xb'aan naq yo injosq'il sa' xb'eeneb' chixjunil li poyanam. 

15Chirix li tenamit yo li raaxiik', ut chisa' wank li yajel ut li we'ej. Li ani wanq chaq 
sa' k'aleb'aal, taakamsiiq chi ch'iich', ut li ani wanq sa' li tenamit taakamq xb'aan 
li we'ej ut li yajel. 

16Eb' li te'ruhanq chi elelik, te'xb'eeni rib' sa'atqeb' li k'iche', tz'uyuynaqeb' 
xb'aan li xmaakeb', jo'qeb' li mukuy xib'esinb'ileb'. 

17Chixjunileb' te'ch'inanq xch'ool ut siksootqeb' xb'aaneb' xxiw. 

18Te'xk'e q'es ruhil t'ikr chirixeb' chi k'ajo'aqeb' xxiw; numtajenaqaq xxutaan ut 
joob'ilaq chik li xjolomeb'. 

19Te'xpaji li plaat sa'eb' li b'e ut te'xkuti li oor jo' tawi' li mul. Li oor ut li plaat li 
wank rik'ineb', ink'a' te'kole'q xb'aan sa' xkutankil xjosq'il li Qaawa'. Ink'a' 
tixkotz li xtz'okajikeb' chi moko tixk'ojob' li xch'ooleb', xb'aan naq li b'ihomal 
xk'amok reheb' chi maakob'k. 

20Xe'q'etq'eto'k xb'aan li xchaq'alil ru eb' li xlemtz'il q'ol, ut rik'in a'an 
xe'xyiib'atq li xreemaaru aj yoseb'. Jo'kan naq tinkanab' cho'q mul chixjunil a'an. 

21Tinq'axtesi sa' ruq'eb' li jalan xtenamiteb', jo' xq'ajkamunkileb' li reemaaru aj 
poyanam li wankeb' sa' ruuchich'och', re naq te'xmux ru. 

22Tinkanab' xjunes li tenamit a'in ut tink'e chi muxe'k xloq'al linsantil ochoch: 
te'chalq laj elq', te'ok sa' li wochoch ut te'xmux xloq'al. 

23“Kawresi junaq kareen, xb'aan naq xiikil li kamsij ib' ut k'ajo' li rahilal sa' li 
tenamit. 

24Laa'in tink'ameb' chaq maa'us aj tenamit sa' xb'een, re naq tole'reechani eb' li 
ochoch. Tinsach li k'aru neke'xq'etq'eti wi' rib' li ninqeb' xwankil ut taamuxmanq 
ru li xtijob'aaleb'. 

25K'ajo'aq li xiw taachalq sa' xb'eeneb': te'xsik' raj li tuqtuukilal, ab'anan maab'ar 
te'xtaw. 

26Junes raaxiik' ut resil li rahilal taachalq. Te'patz'oq moy u re li propeet, ab'anan 
yal maak'a'aq rajb'al; li chaq'rab' taasachq sa' xch'ooleb' laj tij, ut eb' li cheekel 
winq maak'a'aq chik xna'leb'eb'. 

27Li awab'ej wanq sa' rahil ch'oolej, li xnimal ru winq sachsooq xna'leb', ut 
taach'inanq xch'ooleb' li tenamit. Tinraqoq aatin sa' xb'eeneb' jo' chanru li 
xyehom xb'aanuhomeb', ut te'xk'ul li k'aru xk'ulub'eb' wi'. Chi jo'kan te'xnaw naq 
laa'in li Qaawa'”. 

Ez 8 

Kik'utb'esiik li xmaakeb' laj Jerusalén 

1Ak oob'aq kutan xb'e li xwaq po re li xwaq chihab', k'ojk'ookin laa'in sa' li 
wochoch wochb'eeneb' li cheekel winq re Judá, naq li ruq' li Qaawa' kolhilanq sa' 
inb'een 

2ut xaqaamil chiwu jun chanchan winq. Chalen sa' xyiitoq toj chi roq, chanchan li 
xam; ut chalen sa' xyi toj chi xjolom, kama' wi' li raq'kaaq nalemtz'unk rilb'al.  

3Li winq a'an kinxchap chi rismal linjolom. Toja' naq li xmusiq' li Yos kinxtaqsi sa' 
iq' ut, sa' moy u, kinxk'am sa' li tenamit Jerusalén, toj wan wi' rokeb'aal li 

xneb'aalil li rochoch li Qaawa', sa' xjayal releb'l iq', b'arwi' wank li jalam u li 
nachiq'ok xjosq'il li Qaawa'. 

4Aran wank li xloq'al li xYos laj Israel, kama' tz'aqal li kiwil chiru li taq'a.  

5Ut kixye we: “At kaamel winq, ilon sa' xjayal releb'l iq'”, chan. Laa'in kin'ilok sa' 
xjayal releb'l iq', ut kiwil naq, sa' li okeb'aal wan wi' li artal, aran wank li xjalam u 
li jalanil yos li nayoob'ank xjosq'il li Qaawa': 

6“At kaamel winq -chan we-, k'e reetal li xnimal maa'usilal neke'xb'aanu eb' laj 
Israel re wisinkil sa' linsantil ochoch. Ab'anan toj taawil li q'axal wi' chik 
tz'i'b'eetalil b'aanuhom chiruheb' a'in”. 

7Moqon li Qaawa' kinxk'am wan wi' rokeb'aal li xneb'aalil li rochoch li Yos, ut 
kiwil naq hopook li tz'ak. 

8Toja' naq kixye we: “At kaamel winq, yu' xhopolal li tz'ak”, chan we. Laa'in 
kinyu' xhopolal li tz'ak, ut aran kintaw jun li okeb'aal. 

9Chirix chik a'an kixye we: “Okan ut taawil li reemaaru li neke'xb'aanu li 
poyanam aran”. 

10Kin'ok ut kiwil eb' li k'iila paay chi reetalileb' li k'anti' ut k'a'aq chik xa'b'eetal aj 
xul tz'iib'anb'ileb' chiru li tz'ak: a'aneb' li xjalanil yoseb' laj Israel. 

11Wankeb' ajwi' lajeeb' xkaak'aal chi cheekel winq aj Israel li yookeb' chi 
xloq'oninkil ru eb' li jalanil yos; li junjunq wank xxanxaar sa' ruq' ut najt nawulak 
xsununkil li k'ajpom. Sa' xyanqeb' a'an wank laj Jasanías, ralal laj Safán. 

12Toja' naq li Qaawa' kixye we: “At kaamel winq, ma xawil k'aru neke'xb'aanu sa' 
muqmu eb' li xcheekelal laj Israel? Ma xak'e reetal chanru naq li junjunq 
naxloq'oni ru li xjalanil yos sa' li xtijob'aal? Sa' xch'ooleb' a'an naq ink'a' nawil 
ruheb' ut xin'elk sa' li tenamit a'in”. 

13Ut kixye wi' chik we: “Toj wank chik xkomon q'axal tz'i'b'eetal b'aanuhom 
chiruheb' a'in, taawil laa'at”, chan. 

14Chirix chik a'an kinxk'am wan wi' rokeb'aal li rochoch li Yos, sa' xjayal releb'l 
iq'. Aran ke'wil eb' li ixq chunchuukeb' ut yookeb' chi yaab'ak chirix li yos Tamus: 

15“Ma xak'e reetal a'an, at kaamel winq? -chan we li Qaawa'-. Ab'anan toj wank 
chik xkomon q'axal tz'i'b'eetal b'aanuhom chiruheb' a'in, taawil laa'at”. 

16Moqon chik kinxk'am toj chiru li neb'aal wank chisa' li rochoch li Qaawa', ut 
kink'e reetal naq, sa' xyanq li artal rik'in li neb'aal, wankeb' oob' xka'k'aal chi 
winq, neke'rixkin li rochoch li Yos ut yookeb' chi ilok sa' xjayal releb'l saq'e, 
wiq'wookeb' chi xloq'oninkil ru li saq'e.  

17Toja' naq li Yos kixye we: “Ma xak'e reetal, a Esekiel? Ma ink'a' tz'aqal cho'q 
reheb' laj Judá xb'aanunkil eb' a tz'i'b'eetalil a'in sa' li wochoch? K'a'ut naq toj 

neke'raj xnujob'resinkil chi raaxiik' li tenamit ut xchiq'b'al linjosq'il chi yo'oon? 
Utz' chanru li xchuhil li xmayejeb' nawulak sa' wu'uj. 

18K'ajo' linjosq'il sa' xb'eeneb'! Ink'a' twil xtoq'ob'aal ruheb' chi moko tinkuy li 
xmaakeb'. Us ta te'xjap re chi xyaab'ankil link'ab'a', ab'an laa'in ink'a' twab'iheb'”, 
chan li Qaawa'. 

Ez 9 

Eb' laj Jerusalén te'xtoj rix li xmaakeb' 

1Chirix chik a'an li Qaawa' ki'aatinak sa' linxik chi kaw xyaab' li xkux, ut kixye we: 
“Kimqex laa'ex li texsachoq re li tenamit, ut wankaq chaq leech'iich' re sachok sa' 
leeruq'”. 

2Toja' naq ke'wil waqib' chi winq yookeb' chi ok sa' li Nimla Okeb'aal li wank sa' 
xjayal releb'l iq', ut li junjunq wan chaq xch'iich' re kamsink sa' ruq'. Sa' xyanqeb' 
a'an wan chaq jun li winq tiqto rik'in saqi aq'ej liin, ut b'ak'b'o chaq chi xsa' jun 
tz'iib'leb'. Naq ke'ok sa' li rochoch li Yos, koxe'xxaqab' rib' chi xk'atq li artal 
q'anch'iich'. 

3Tikto li xloq'al li xYos laj Israel ki'elk sa' xb'eeneb' li kaahib' chi kerubín b'arwi' 
xwank xb'enwa, ut koho chire li okeb'aal. Li Qaawa' kixb'oq li winq tiqto rik'in 
saqi aq'ej liin ut b'ak'b'o li xtz'iib'leb' chi xsa', 

4ut kixye re: “B'eeni li tenamit Jerusalén ut k'e reetalileb' chi xpeekem eb' li 
yookeb' chi yaab'ak ut tz'uyink xb'aan li k'iila maa'usilal na'uxmank aran”. 

5Chirix chik a'an kiwab'i naq li Qaawa' kixye reheb' li oob' chik winq: “B'eeniiq li 
tenamit chirix laj tz'iib' ut kamsinqex, chi maajun teeril xtoq'ob'aal ru chi moko 
teekuy xmaakeb'. 

6Kamsihomaqeb' li cheekel winq, eb' li saaj al, eb' li tuq'ixq, eb' li kok'al ut eb' li 
ixq, toj reetal naq maajun chik taakanaaq. Ab'anan meekamsiheb' li wankeb' 
reetalil chi xpeekemeb', ut tikib'omaq wan wi' linsantil ochoch”. Toja' naq eb' li 
winq ke'xtikib' xkamsinkileb' li cheekel winq li wankeb' chiru li rochoch li Yos. 

7Moqon kiyeemank reheb': “Ayuqex sa' li wochoch ut sachomaq li xloq'al; 
tuub'omaq eb' li kamenaq chiru li xneb'aalil”. Sa' junpaat koheb' ut ke'ok chi 
kamsink poyanam sa' li tenamit. 

8Naq yookeb' chi kamsink, laa'in kinkanaak injunes. Kinwiq'laak ut kinhupub' 
wib' chiru ch'och', ut kinjap we chi xyeeb'al xb'aan xrahil linch'ool: “At Qaawa', 
ma taawisi laajosq'il sa' xb'eeneb' laj Jerusalén toj reetal taasach ru li rela' laj 
Israel?”. 

9Li Qaawa' kichaq'ok ut kixye we: “Q'axal numtajenaq li xmaakeb' laj Israel ut eb' 
laj Judá. Nujenaq chi kamenaq chixjunil li tenamit; maak'a' chik tiikilal aran 

Jerusalén. Sa' xch'ooleb' a'an naq xinkanab' xjunes li tenamit ut ink'a' nawil li 
k'aru yookeb' chi xb'aanunkil. 

10Jo'kan naq laa'in ink'a' twil xtoq'ob'aal ruheb' chi moko tinkuy li xmaakeb'; 
anaqwan tinraq aatin sa' xb'eeneb' jo' chanru li xyehom ut xb'aanuhomeb'”, chan 
li Qaawa'. 

11Sa' li honal a'an kisutq'iik chaq li winq li tiqib'anb'il rik'in saqi aq'ej liin ut 
b'ak'b'o li xtz'iib'leb' chi xsa', ut kixye: “Ak xinb'aanu chixjunil li k'aru xinaataqla 
wi'”, chan re li Qaawa'. 

Ez 10 

Li xloq'al li Qaawa' kixkanab' li santil ochoch 

1Moqon chik kiwil naq sa' xb'een li kupku li wank sa' xb'eeneb' li kerubín wank 
kama' jun k'ojarib'aal yiib'anb'il rik'in pek safiro.  

2Ut li Qaawa' kixye re li winq tiqto rik'in aq'ej liin: “Ch'ik aawib' sa' xyanqeb' li 
sursu li wank rub'el roqeb' li kerubín, xok chaq jun mooch'aq li ru xam li wank 
sa' xyanqeb' a'an, ut paji sa' xb'een li tenamit”. Laa'in kiwil li winq chi ok sa' 
xyanqeb' li sursu. 

3Sa' li honal a'an xaqxookeb' li kerubín sa' xseeb'al li rochoch li Yos, ut li neb'aal li 
wan chaq chisa' kinujak rik'in jun li choql. 

4Toja' naq li xloq'al li Qaawa' ki'elk sa' xb'eeneb' li kerubín ut koxkanaaq sa' li 
okeb'aal; li santil ochoch kinujak rik'in li choql, ut kilemtz'uno'k li xloq'al li 
Qaawa' chiru li neb'aal.  

5Toj chirix li kab'l na'ab'imank li xyaab' li xxik'eb' li kerubín naq neke'xik'ank, 
chanchan wi' naq li Nimajwal Yos yo chi aatinak chi kaw xyaab' xkux. 

6Li Qaawa' kixye re li winq tiqto rik'in aq'ej liin: “Xok li ru xam li wank sa' 
xyanqeb' li sursu li wank sa' xyanqeb' li kerubín”, chan. Koho li winq ut 
koxxaqab' rib' chi xk'atq jun li sursu. 

7Tikto jun reheb' li kerubín kixye' li ruq' chi xxokb'al li ru xam ut kixk'e re li winq 
li wank raq' liin, ut a'in kixk'ul ut koho. 

8Toja' naq kiwil chanchan jun ruq' winq rub'el xxik'eb' li kerubín. 

9Kink'e reetal kaahib' chi sursu wank chi xk'atqeb' li kerubín, junjunq li sursu 
wank chi xk'atq li junjunq chi kerubín, ut neke'lemtz'unk jo' li lemtz'il pek. 

10Junqtaq'eet neke'ilok li kaahib' chi sursu, chanchan ta wi' ch'ikch'o li junjunq 
sa' li jun chik. 

11Naq neke'b'eek eb' li kerubín, neke'xik chi xkaahichaleb' ut maajun naq'ajk 
chirix, neke'xik b'an b'arwi' naxik li nak'amok b'e chiruheb'. 

12Ut chixjunil li xjunxaqalileb' nalemtz'unk sa' xkaapak'alil: li xyi rix, eb' li ruq'eb' 
ut li xxik'eb', jo'kaneb' ajwi' li sursu.  

13Kiwab'i naq eb' li sursu “b'eleb'aal ch'iich'” kik'ehe'k cho'q xk'ab'a'eb'.  

14Kaapak'al ru eb' li junjunq chi kerubín: li xb'een chanchan li wakax na'ilok; li 
xkab' jo' jun li winq na'ilok; li rox chanchan li kaqkoj ut li xka kama' jun li t'iw 
na'ilok.  

15Eb' li kerubín ke'wakliik, a'aneb' ajwi' li ke'wil chaq chire li nima' Kebar.  

16Naq eb' li kerubín neke'b'eek, neke'xik ajwi' eb' li sursu; ut naq neke'taqe'k sa' 
iq', eb' li sursu ink'a' neke'kanaak. 

17Naq neke'xaqliik eb' li kerubín, neke'xaqliik ajwi' eb' li sursu; ut naq 
neke'taqe'k eb' li kerubín sa' xb'een li ruuchich'och', neke'wakliik ajwi' eb' li 
sursu, xb'aan naq li xmusiq' eb' li kerubín wank sa'eb' li sursu. 

18Toja' naq li xloq'al li Qaawa' ki'elk sa' xb'een li rokeb'aal li santil ochoch ut 
koxkanaaq sa' xb'eeneb' li kerubín. 

19Ut eb' a'in ke'xhir li xxik'eb' ut kiwil naq koheb'; koheb' ajwi' eb' li sursu 
rochb'eeneb'. Ke'wil naq koxe'kanaaq sa' li okeb'aal wank sa' xjayal releb'l saq'e 
re li rochoch li Yos; li xloq'al li xYos laj Israel, wank sa' xb'eeneb'. 

20A'aneb' ajwi' a'in li ke'wil rub'el roq li xYos laj Israel chire li nima' Kebar. Toj 
aran kink'e reetal naq kerubineb'. 

21Li junjunq wank kaapak'al li ruheb' ut kaaka xxik'eb', ut wank jun ruq' 
poyanam rub'el xxik' li junjunq. 

22Chixjunileb', chanchaneb' li ke'wil chaq chire li nima' Kebar neke'ilok; li 
junjunq jun tiikaj naxik chi uub'ej. 

Ez 11 

Taaraqmanq aatin sa' xb'eeneb' laj k'amolb'e 

1Chirix chik a'an li xmusiq' li Yos kinxwaklesi ut kinxk'am toj sa' li okeb'aal li 
wank sa' xjayal releb'l saq'e re li rochoch li Qaawa'. Sa' li okeb'aal wankeb' oob' 
xka'k'aal chi winq. Sa' xyanqeb' a'an kiwil ru laj Jasanías, ralal laj Asur, ut laj 
Pelatías, ralal laj Benaías, xjolomileb' li tenamit. 

2Li Qaawa' kixye we: “At kaamel winq, a'aneb' a'in li winq neke'k'uub'ank re li 
maa'usilal ut neke'xpo' xna'leb' li tenamit. 

3Eb' a'an neke'xye: «Moko q'axal aajel ta ru naq tookab'laq. Sa' li tenamit a'in 
taaqakol qib', kama' li tib' sa nareek'a sa' li uk'al».  

4Jo'kan naq aatinan sa' ink'ab'a', at kaamel winq, ye resil li rahilal chaalel”. 

5Sa' li honal a'an li xmusiq' li Yos kinreechani ut kinxtaqla chi xyeeb'al reheb' laj 
Israel: “Jo'ka'in xye li Qaawa': «A'an a'in li nekek'oxla, ex aj Israel. Ninnaw chi us 
leek'a'uxl. 

6K'ajo'eb' li poyanam xekamsi sa' li tenamit a'in ut xnujak chi kamenaq sa'eb' li 
b'e. 

7Jo'kan naq laa'in, li Qaawa', ninye eere chi jo'ka'in: Eb' li kamenaq li xekuti sa' 
b'e sa' li tenamit Jerusalén, a'aneb' li tib'; ut Jerusalén a'an li uk'al. Ab'an laa'in 
texwisi sa' li tenamit a'in. 

8Laa'ex nekexiwa li kamk chi ch'iich', ut a'an li tink'am chaq sa' eeb'een, chan li 
Qaawa'. 

9Tinraqoq aatin sa' eeb'een: texwisi Jerusalén ut texinq'axtesi sa' ruq'eb' laj ab'l 
tenamit. 

10Chi ch'iich' texkamq. Tinraqoq aatin sa' eeb'een sa' xteepal Israel, ut teenaw 
naq laa'in li Qaawa' Yos. 

11Li tenamit moko a'anaq ta li uk'al cho'q eere, chi moko laa'exaq li tib'. Tinraqoq 
aatin sa' eeb'een sa' xteepal Israel, 

12ut teenaw naq laa'in li Qaawa'. Laa'ex ink'a' xexwank jo' xexinchaq'rab'i wi' chi 
moko xepaab' li waatin, xeb'aanu b'an chik li k'aru k'aynaqeb' xb'aanunkil eb' li 
tenamit neke'sutuk eere»”. 

13Toj yookin ajwi' chi xyeeb'al li aatin a'in naq kikamk laj Pelatías, ralal laj 
Benaías. Kinwiq'laak, kinhupub' wib' chiru ch'och' ut kinjap we chi xyeeb'al: “At 
Qaawa', ma taachoy xsachb'al ru li rela' laj Israel?”. 

Li ak' sumwank rik'ineb' laj Israel li ke'isiik sa' li xtenamiteb' 

14Toja' naq li Qaawa' kixye we: 

15“At kaamel winq, eb' li wankeb' Jerusalén yookeb' chi xyeeb'al chi jo'ka'in 
chirixeb' laawas aawiitz'in, laakomoneb' ut chixjunileb' laawech Israelil: «Jwal 
najt wankeb' rik'in li Qaawa'. Ut laa'o xooxk'e chi wank sa' li ch'och' a'in, re 
taaqeechani ut arin toowanq», chankeb'. 

16Jo'kan naq ye reheb': «Jo'ka'in naxye li Qaawa': Us ta xe'wisi sa' li xna'ajeb' ut 
xeb'incha'cha'i sa' xyanqeb' li jalanil tenamit, ab'anan yal jun k'amok ajwi'. 
Anaqwan laa'inaq chik li santil ochoch cho'q reheb' a'an sa'eb' li tenamit b'arwi' 
xoxe'kanaaq». 

17Ye ajwi' reheb': «Jo'ka'in naxye li Qaawa': Laa'in tinxokoq chaq eere sa'atqeb' li 
tenamit; texinch'utub' chaq sa'atqeb' li na'ajej xexincha'cha'i wi' ut tink'e 
chereechani li tenamit Israel. 

18Naq te'sutq'iiq chaq, tole'risi chixjunileb' li jalanil yos ut ink'a' chik te'xb'aanu li 
tz'i'b'eetalil b'aanuhom. 

19Tink'e reheb' jun ak' ch'oolej ut jun ak' musiq'ej; twisi li xpekil ch'ooleb' ut 
tink'e reheb' jun q'unil ch'oolej,  

20re naq te'wanq jo' naxye linchaq'rab', te'xpaab' li waatin ut te'xyu'ami. Chi 
jo'kan a'anaqeb' lintenamit ut laa'inaq li xYoseb'.  

21Ab'anan eb' li toj yookeb' chi xik xch'ooleb' chi xb'aanunkil li tz'i'b'eetalil 
b'aanuhom chirixeb' li jalanil yos, laa'in teb'ink'e chi kamk sa' li xmaa'usilaleb'. 
Laa'in li Qaawa', ut ninb'aanu li ninye»”. 

Li xloq'al li Qaawa' ki'elk Jerusalén 

22Chirix chik a'an eb' li kerubín ke'rupupik ut eb' li sursu koheb' ajwi' chirixeb', 
ut li xloq'al li xYos laj Israel wank sa' xb'eeneb'. 

23Li xloq'al li Qaawa' ki'elk sa' li tenamit, kitaqe'k ut koxkanaaq sa' xb'een li tzuul 
li wank sa' xjayal releb'l saq'e.  

24Ut li xmusiq' li Yos kinxtaqsi ut kinxk'am wi' chik Babilonia, b'arwi' wankeb' laj 
Israel li ke'k'ame'k chi preexil. Chixjunil a'in kik'ulmank sa' moy u, sa' xk'ab'a' li 
xmusiq' li Yos. Moqon chik kisachk chiwu li moy u, 

25ut laa'in kinseeraq'i reheb' laj Israel li wankeb' aran chixjunil li k'aru xk'utb'esi 
chiwu li Qaawa'. 

Ez 12 

Li relik laj Esekiel a'an reetalil li isiik sa' li na'ajej 

1Li Qaawa' kinraatina ut kixye we chi jo'ka'in: 

2“At kaamel winq, wankat sa' xyanqeb' jun q'etq'etil tenamit: wank xsa' ruheb' ut 
ink'a' neke'ilok, wank xxikeb' ut ink'a' neke'ab'ink, xb'aan naq q'axal aj q'etoleb' 
aatin. 

3Jo'kan utan, at kaamel winq, xok li k'a'aq re ru aawe ut elen sa' xyanqeb', chi 
kutan ut chiruheb' chixjunileb'. Taakanab' laana'aj ut tatxik sa' jalan chik na'ajej. 
Mare chi jo'kan te'xtaw ru naq aj q'etoleb' aatin. 

4Chi kutan ut chiruheb' chixjunileb' taaxok li k'a'aq re ru aawe, jo' tawi' xik aawe 
sa' jalanil na'ajej; ut ewu taachap aab'e chiruheb', jo' li naxik chi najt chi preexil. 

5Moqon chik hop junaq numleb'aal sa' li tz'ak ut aran tat-elq. 

6Chiruheb' ajwi' a'an, naq taa'ok li q'oqyink, taajelo li k'a'aq re ru aawe ut ayu. 
Taatz'ap chi t'ikr laawu re naq ink'a' taawil li na'ajej, xb'aan naq laa'ataq jun 
eetalil cho'q reheb' laj Israel”. 

7Laa'in kinb'aanu li kiyeemank we. Chiru li kutan a'an kinyiib' li wiiq, jo' li 
nak'ame'k chi preexil sa' najtil tenamit; ewu kinhop jun li numleb'aal sa' li tz'ak 
rik'in wuq'; ut chiru chik li q'oqyink, chiruheb' chixjunileb', kinjelo li k'a'aq re ru 
we ut kin'elk aran. 

8Eq'la, sa' li kutan jun chik, li Qaawa' kinraatina wi' chik ut kixye we chi jo'ka'in: 

9“At kaamel winq, ma ink'a' xe'xpatz' aawe eb' laj Israel, li q'etq'et aj tenamit, 
k'aru xab'aanu? 

10Ye b'i' reheb' sa' ink'ab'a': «A'in a'an reetalil cho'q re li x'awab'ej Jerusalén jo' 
ajwi' cho'q reheb' laj Israel li wankeb' aran. 

11Laa'in jun eetalil cho'q eere. Jo' xinb'aanu laa'in, jo'kan ajwi' taa'uxmanq eere 
laa'ex: texk'ame'q chi preexil sa' najtil tenamit. 

12Li awab'ej li najolomink eere, taariiqa li k'a'aq re ru re ut, chiru li q'oqyink, 
taa'elq sa' xhopolal li tz'ak li teeyiib' laa'ex. Tixtz'ap li ru re naq ink'a' taaril li 
na'ajej naq taa'elq. 

13Laa'in tinkut link'aam sa' xb'een ut tinchap; tink'e chi k'ame'k Babilonia, 
xtenamiteb' laj Kaldeha, ab'an moko taaril ta li na'ajej a'an, ut aran taakamq. 

14Tincha'cha'i yalaq b'ar chixjunileb' laj k'aak'alehom re, eb' laj k'anjel chiru ut 
eb' laj puub', ut twaanilasiheb' rik'in ch'iich'. 

15Ut te'xnaw naq laa'in li Qaawa', naq twaanilasiheb' ut tincha'cha'iheb' sa' 
xyanqeb' li jalanil tenamit sa' ruuchich'och'. 

16Ab'an wanqeb' teb'inkol chiru li raaxiik', li we'ej ut li yajel, re naq, sa'eb' li 
tenamit te'wulaq wi', toxe'xseeraq'i chixjunil li xjo'maajo'il b'aanuhomeb', ut 
te'xnaw naq laa'in li Qaawa'»”. 

17Li Qaawa' kinraatina wi' chik ut kixye we: 

18“At kaamel winq, chatwa'aq chi yooq aaxiw ut chat-uk'aq chi yooq aak'a'uxl ut 
chi rahaq sa' laach'ool. 

19Aatinaheb' li poyanam ut eb' laj Jerusalén, jo' ajwi' chixjunileb' laj Israel; ye 
reheb' chi jo'ka'in: «Li Qaawa' naxye chi jo'ka'in: Texwa'aq chi rahaq sa' leech'ool 
ut tex'uk'aq chi k'ajo'aq eexiw, xb'aan naq leena'aj taasache'q ru ut nakirirnak 
taakanaaq, xb'aan li xmaa'usilal chixjunileb' li wankeb' aran. 

20Te'juk'manq chixjunileb' li tenamit, ut joxk' taakanaaq li na'ajej. Toja' naq 
teenaw naq laa'in li Qaawa'»”. 

Li raatin li Yos taatz'aqloq ru 

21Li Qaawa' ki'aatinak wi' chik wik'in ut kixye we: 

22“At kaamel winq, k'aru naraj naxye li aatin yookex chi xyeeb'al laa'ex aj Israel: 
«Yo chi nume'k li kutan ut ink'a' nak'ulmank li k'utb'esinb'il chiru li propeet sa' 
moy u» ? 

23Ye ut reheb': «Li Qaawa' naxye chi jo'ka'in: Laa'in ink'a' chik tinkanab' chi 
yehe'k li aatin a'an sa' li tenamit Israel». Ye ajwi' reheb' naq ak xwulak xkutankil 
naq taatz'aqloq ru li rilomeb' li propeet sa' moy u. 

24Sa' xyanqeb' laj Israel ink'a' chik taa'ilmanq moy u chi maak'a' rajb'al, chi moko 
taa'uxq ta chik xyeeb'al li tik'ti' sa' li q'ehink. 

25Xb'aan naq laa'in, li Qaawa', tin'aatinaq, ut li k'aru tinye taak'ulmanq chi 
junpaat. Ex q'etq'etil tenamit, laa'ex teeril a'in rik'in leeru: tinye jun t'orolaq li 
waatin ut relik chi yaal naq taatz'aqloq ru”, chan li Qaawa'. 

26Li Qaawa' ki'aatinak wi' chik wik'in ut kixye we: 

27“At kaamel winq, eb' laj Israel yookeb' chi xyeeb'al naq toj maji' taak'ulmanq li 
k'aru xk'utb'esiik chawu sa' moy u; toj sa'eb' li kutan chaalel taak'ulmanq. 

28Jo'kan naq yeheb' re chi jo'ka'in: «Jo'ka'in xye li Qaawa': Li k'aru ninye, 
taak'ulmanq. Li waatin taatz'aqloq ru chi junpaat», chan li Qaawa' Yos”. 

Ez 13 

Rahilal chaalel sa' xb'eeneb' li propeet aj b'alaq' 

1Li Qaawa' ki'aatinak wik'in ut kixye we: 

2“At kaamel winq, aatinan rik'ineb' li propeet aj Israel, eb' li neke'aatinak chi yal 
xk'a'uxeb' rib', ut ye reheb' sa' ink'ab'a': «Ab'ihomaq li naxye li Qaawa': 

3Rahilal chaalel sa' xb'eeneb' li propeet li maak'a'eb' xna'leb', li neke'aatinak chi 
maak'a' xyaalal ut maak'a' neke'ril. 

4Chanchaneb' laj xojb' sa' xyanqeb' li po'lem, jo'kaneb' leepropeet, ex aj Israel. 

5Tik maak'a' xe'xb'aanu re xkolb'aleb' laj Israel, chi moko xe'xwaklesi li 
xsuttz'akil li tenamit, re tixkuy xnumsinkil li raaxiik' sa' xkutankil li Qaawa'. 

6Moko yaal ta naq neke'ilok moy u, ut tik'ti' li neke'xye. Neke'xye naq laa'in 
xintaqlank reheb' chi aatinak, ab'an moko yaal ta. Ut neke'royb'eni naq 
taatz'aqloq ru li raatineb'! 

7B'alaq'il moy u li nekeril laa'ex ut tik'ti' li nekeye. Nekeye naq laa'in xintaqlank 
eere chi aatinak, ab'an ink'a' yookin chi aatinak eerik'in. 

8Jo'kan naq laa'in, li Qaawa', ninye chi jo'ka'in: Moko yaal ta li moy u nekeril ut 
tz'aqal tik'ti' li nekeye; jo'kan naq yo injosq'il sa' eeb'een -chan li Qaawa'-. 

9Tintaqsi li wuq' sa' xb'eeneb' li propeet li neke'ilok b'alaq'il moy u ut neke'yehok 
tik'ti'. Eb' a'an moko te'okenq ta chi k'uub'ank sa' xyanqeb' lintenamit chi moko 
tz'iib'anb'ilaq li xk'ab'a'eb' sa' xhuhul eb' laj Israel. Ink'a' te'ok sa' xteepal Israel. 
Toj aran te'xnaw naq laa'in li Qaawa'». 

10“Eb' li propeet a'an xe'xb'alaq'i lintenamit rik'in xyeeb'al: «Wankex sa' 
tuqtuukilal», chankeb', ab'anan moko yaal ta. Lintenamit neke'waklesink tz'ak ut 
eb' a'an yal rik'in chun neke'xletz. 

11Jo'kan naq ye reheb' li neke'letzok rik'in chun, naq taat'ane'q li tz'ak: taawanq 
jun kawil hab', tintaqla chaq li saqb'ach ut li kaqsut-iq', 

12ut a'an toljuk'uq re li tz'ak. Toja' naq taapatz'manq reheb': «K'aru xk'ulmank 
rik'in li chun xeletz wi' li tz'ak?». 

13Jo'kan utan laa'in, li Qaawa', ninye chi jo'ka'in: Xb'aan linjosq'il tintaqla chaq 
jun kawil iq'; xb'aan xpo'ik linch'ool taawanq jun kawil hab' jo'wi' li saqb'ach li 
taajuk'uq re chixjunil. 

14Ut tinjuk' li tz'ak xeletz rik'in chun; tintuub' chiru ch'och', ut li rub'elankil 
tkanaaq chi kutankil. Yaal naq taat'ane'q li tz'ak ut laa'ex texkamq chi rub'el. Aran 
teenaw naq laa'in li Qaawa'. 

15Naq akaq xwisi linjosq'il sa' xb'een li tz'ak ut sa' xb'eeneb' li xe'yiib'ank re, 
te'xye eb' li poyanam: «Maak'a' chik li tz'ak, chi moko eb' li xe'yiib'ank re. 

16B'ar wankeb' li xpropeeteb' laj Israel, li xe'yehok tik'ti' naq xe'ril sa' moy u li 
tuqtuukilal cho'q re Jerusalén, ab'anan moko yaal ta?», chan li Qaawa'. 

Raqb'a aatin sa' xb'eeneb' li ixq neke'xk'e rib' cho'q propeet 

17“Anaqwan ayu chi aatinak rik'ineb' li ixq aawech tenamitul, li neke'aatinak chi 
yal xk'a'uxeb' rib', ut ye reheb' sa' ink'ab'a': 

18«Jo'ka'in naxye li Qaawa': Rahilal chaalel sa' eeb'een li nekexb'alaq'ink reheb' li 
poyanam rik'in t'ikr nab'ak'mank chi xkux uq'mej ut nekexyiib'ank xt'ikrul li 
jolomej re xluktesinkil xch'ooleb' chixjunileb'! Laa'ex li nekera'le lintenamit, ma 
texruhanq chi xkolb'al leeyu'am? 

19Laa'ex yal rik'in jun mooch' chi seb'aad ut jun hab'ok chi wa, nikineek'e sa' 
xutaan chiru lintenamit; nekek'eheb' chi kamk li ink'a' xk'ulub'eb' kamk, ut 
nekekol xyu'ameb' li ink'a' xk'ulub'eb' kole'k. Chi jo'kan nekeb'alaq'iheb' 
lintenamit li neke'paab'ank tik'ti'. 

20«Jo'kan naq laa'in, li Qaawa', ninye chi jo'ka'in: Laa'in nintz'eqtaanaheb' li t'ikr 
nekeq'unb'esi wi' xch'ooleb' li poyanam jo' tawi' xik'anel xul. Tinkoleb' a'an sa' 
leeruq' ut tinkanab'eb' chi ach'ab'anb'il eb' li xeluktesi raj. 

21Tinpeji leet'ikr ut tinkol lintenamit sa' leeruq', re naq ink'a' chik teechapeb'. Ut 
teenaw naq laa'in li Qaawa'. 

22Xb'aan naq xerahob'tesi xch'ooleb' li tiikeb' ru xyu'am rik'in li tik'ti', li maajun 
wa inb'aanuhom laa'in, ut xek'e xkawil xch'ooleb' li maa'us aj winqeb' chi 
xb'aanunkil li maa'usilal, re raj naq te'kole'q chiru li tojb'amaak. 

23Jo'kan naq ink'a' chik tex'iloq b'alaq'il moy u chi moko texq'ehinq chik. Laa'in 
tinkol lintenamit sa' leeruq' ut aran teenaw naq laa'in li Qaawa'»”. 

Ez 14 

Ra te'xk'ul li neke'loq'onink jalanil yos 

1Ke'k'ulunk wik'in wiib' oxib' xcheekelaleb' laj Israel ut ke'xk'ojob' rib' chink'atq 
sa' li wochoch. 

2Toja' naq li Qaawa' ki'aatinak wik'in ut kixye we chi jo'ka'in: 

3“At kaamel winq, eb' li winq a'in xe'xq'axtesi rib' chi xloq'oninkileb' li jalanil yos, 
ut k'ojk'o xch'ooleb' chirix li nak'amok reheb' chi maakob'k. Ma tinkanab' wib' 
naq tinpatz'e'q chirix li k'aru te'xb'aanu? 

4Aatinaheb' ut ye reheb': «Jo'ka'in naxye li Qaawa': Wi junaq aj Israel naxq'axtesi 
rib' chi xloq'oninkil li jalanil yos ut k'ojk'o xch'ool chirix li nak'amok re chi 
maakob'k, ut chirix a'an taachalq chi patz'ok rik'in li propeet, laa'in, li Qaawa', 
tinsume jo' chanru xk'ulub' xb'aan xk'ihaleb' li xjalanil yos». 

5“Tintoch' xch'ooleb' laj Israel li xe'najto'k wik'in xb'aan chixjunileb' li xjalanil 
yoseb'. 

6Jo'kan naq aatinaheb' li ralal xk'ajol laj Israel chi jo'ka'in: «Jo'ka'in naxye li 
Qaawa': Sutq'inqex chaq wik'in, kanab'omaq leejalanil yos ut tz'eqtaanahomaq li 
maa'usilal nekeb'aanu». 

7Naq junaq aj Israel malaj junaq aj ab'l tenamit li wank sa' xyanqeb' laj Israel 
taanajto'q wik'in ut tixq'axtesi rib' chi xloq'oninkil li jalanil yos, ut k'ojk'o xch'ool 
chirix li nak'ehok chi maakob'k, wi taachalq rik'in junaq propeet re patz'ok 
wik'in, laa'in, li Qaawa', tinsume: 

8tinraq aatin sa' xb'een li winq a'an, tink'ajtesi ru ut tinkanab' sa' xutaan, re naq 
chixjunileb' te'aatinaq chirix. Twisi sa' xyanqeb' lintenamit, ut teenaw naq laa'in 
li Qaawa'. 

9“Ut naq junaq propeet taab'alaq'iiq ut tixye junaq aatin sa' ink'ab'a', naraj naxye 
naq laa'in xink'ehok re chi b'alaq'iik li propeet a'an; tinrahob'tesi ut twisi sa' 
xyanqeb' lintenamit Israel. 

10Chi xkab'ichaleb' te'xtoj xmaakeb'; ut li xmaak li propeet juntaq'eetaq rik'in li 
xmaak li xpatz'ok rik'in. 

11Chi jo'kan eb' laj Israel ink'a' chik te'xnajtob'resi rib' wik'in chi moko te'xmux ta 
chik rib' rik'in chixjunil li xmaakeb'. A'anaqeb' lintenamit ut laa'inaq li xYoseb'”, 
chan li Qaawa'. 

Jerusalén xk'ulub' naq taarahob'tesiiq 

12Li Qaawa' kinraatina ut kixye we chi jo'ka'in: 

13“At kaamel winq, wi junaq tenamit namaakob'k chiwu ut naxq'et li xpaab'aal, 
laa'in tinrahob'tesi ut tinkanab' chi maak'a' chik xtzekemq; tintaqla chaq li we'ej 
sa' xb'een ut tink'eheb' chi kamk eb' li poyanam jo' ajwi' eb' li xul. 

14Ut wi sa' li tenamit a'an wanqeb' laj Noé, laj Danel ut laj Job, ka'ajwi' eb' a'an 
te'kole'q xb'aan li xtiikilaleb' xch'ool -chan li Qaawa'-. 

15“Wi laa'in tintaqla chaq eb' li josq' aj xul sa' li na'ajej a'an re xkamsinkileb' li 
poyanam ut nakirirnak te'xkanab', chi maajun chik winq taanume'q aran 
xb'aaneb' li josq' aj xul, 

16ut wanqeb' aran li oxib'eb' chi winq a'in, ninye li waatin naq moko te'ruhanq ta 
xkolb'aleb' li ralal xk'ajol; ka'ajeb' wi' a'an te'kole'q, ut li na'ajej joxk' taakanaaq -
chan li Qaawa'-. 

17“Ut wi tintaqla chaq li raaxiik' sa' li tenamit a'an ut tinye naq te'kamsiiq eb' li 
winq ut eb' li xul, 

18wi wanqeb' aran eb' li oxib' chi winq a'in, ninye li waatin naq moko te'ruhanq 
ta xkolb'aleb' li ralal xk'ajol; ka'ajeb' wi' a'an te'kole'q -chan li Qaawa'-. 

19“Ut wi tintaqla chaq li yajel sa' li tenamit a'an ut, xb'aan xnimal injosq'il, 
tink'eheb' chi kamk eb' li winq ut eb' li xul, 

20ut wi wanqeb' aran laj Noé, laj Danel ut laj Job, ninye li waatin naq moko 
te'ruhanq ta xkolb'aleb' li ralal xk'ajol; ka'ajeb' wi' a'an te'kole'q xb'aan xtiikilal 
xch'ooleb' -chan li Qaawa'-. 

21“Laa'in, li Qaawa', ninye chi jo'ka'in: Q'axal ra wi' chik cho'q reheb' laj Jerusalén 
naq tintaqla sa' xb'eeneb' li kaahib' chi rahilal jwal xiwajel: li raaxiik', li we'ej, eb' 
li josq' aj xul ut li raxkamk, ut tink'eheb' chi kamk li winq jo'wi' eb' li xul. 

22Ka'ajwi' wiib' oxib' te'kole'q chiru li kamk ut te'ruuq chi elelik rochb'eeneb' li 
ralal xk'ajoleb'. Naq te'wulaq eerik'in, laa'ex teenaw chanru li xna'leb'eb' ut 
teek'e reetal li xyehom ut xb'aanuhomeb'; taak'ojlaaq leech'ool chirix li rahilal 
xintaqla sa' xb'een Jerusalén. 

23Taak'ojlaaq leech'ool naq teenaw chanru li xna'leb'eb' ut teeril li xyehom ut 
xb'aanuhomeb'. Toja' naq teenaw naq moko maak'a' ta xyaalal naq xinrahob'tesi 
Jerusalén. Laa'in, li Qaawa', xinyehok re a'in”. 

Ez 15 

Jerusalén a'an li xtoonal li uub' ink'a' na'uuchink 

1Li Qaawa' ki'aatinak wik'in ut kixye we chi jo'ka'in: 

2“At kaamel winq, k'aru rusil li xtoonal li uub' chiru li k'a'aq chik chi che'ul li 
wankeb' sa' k'iche'? 

3Ma naru tab'i' xyiib'ankil junaq k'a'aq re ru chaab'il rik'in a'an, malaj xk'eeb'al 
cho'q lokoch re t'uyub'ank k'a'aq re ru? 

4Li rusil a'an, naq taakute'q sa' xam cho'q si'! Ut naq akaq xk'ate'k chi xka'pak'alil 
ut sib'j aj chik li xyi, k'a' chik ru taa'ok wi'? 

5Wi maak'a' na'ok wi' naq toj jun chi che', ma toja' ta chik naq ak xk'atmank. K'a' 
chik ru taa'ok wi' li che' a'an naq ak x'oso'k xb'aan li xam? 

6“Jo'kan naq laa'in, li Qaawa', ninye chi jo'ka'in: Jo' naq li xtoonal li uub', sa' 
xyanqeb' chixjunileb' li che' wankeb' sa' li k'iche', nakutmank sa' xam, jo'kan 
ajwi' naq tink'eheb' chi k'ate'k eb' laj Jerusalén. 

7Teb'ink'e chi xtojb'aleb' li xmaak. Xe'kole'k junsut chiru li xam, ab'anan xam 
ajwi' taasachoq reheb'. Ut naq yooqin chi xrahob'tesinkileb', laa'ex teenaw naq 
laa'in li Qaawa'. 

8Nakirirnak tinkanab' li na'ajej a'an, xb'aan naq xine'xtz'eqtaana ut xe'q'etq'eto'k 
chiwu”, chan li Qaawa'. 

Ez 16 

Jerusalén kixmux li xloq'al 

1Li Qaawa' ki'aatinak wik'in ut kixye we chi jo'ka'in: 

2“At kaamel winq, k'e chi xnaw Jerusalén li xa'b'eetalil naxb'aanu, 

3ut ye re: «Jo'ka'in naxye li Qaawa': At Jerusalén, laa'at katyo'laak sa' xteepal 
Kanahán ut aran elenaqat chaq. Aj Amor laayuwa' ut aj Hit laana'. 

4Sa' li kutan katyo'laak wi', ink'a' ke'xset laach'up chi moko kate'ratisi; ink'a' 
kate'xch'aj rik'in atz'am chi moko kate'xlan sa' t'ikr. 

5Maajun ki'ilok xtoq'ob'aal aawu chi moko ki'alaak sa' xch'ool aach'oolaninkil 
rik'in uxtaanal. Aajunes katkanaak sa' li pim xb'aan naq kate'xyib' chalen chaq 
naq kawil li kutan saqenk. 

6«Naq kinnume'k chak'atq, katwil chi nakatb'oolank sa' laakik'el: Matkamk! -
chankin aawe- 

7ut katink'e chi k'iik jo' li raxpim chiru li tzuultaq'a. Katk'iik, katnimank toj reetal 
kat-ixqilo'k chi jwal ch'ina'usat. Kininqank li re aach'ool ut kichamo'k eb' 
laawismal; ab'anan t'ust'uukat. 

8«Naq kinnume'k wi' chik chak'atq, katinka'ya: ak tz'aqalat chik chi k'ame'k. Toja' 
naq katinlan sa' linb'aatal re aatz'apb'al, ut kinyeechi'i wib' rik'in jurament. 
Kink'e wib' sa' aatin aawik'in ut katweechani -chan li Qaawa'-. 

9«Katwatisi sa' ha', kinch'aj laakik'el ut katinyul rik'in sununkil b'an. 

10Toja' naq katintiqib' rik'in xchaq'alil ru aq'ej ut kink'e aachaab'il xaab'; kink'e 
aak'aamalsa' liino ut katinlan sa' t'ikr jwal terto xtz'aq. 

11Katwuutz'u'uji rik'in ch'ina'usil eechej, kink'e xsahob' ru eb' laawuq' ut junaq 
q'ol chakux. 

12Kink'e jun matq'ab' sa' laawu'uj ut kinsi aaka'xik jo' ajwi' jun aakoroon 
chajolom k'ajo' xch'ina'usal. 

13Q'axal katlemtz'uno'k rik'ineb' li oor ut li plaat, chi tiqtookat rik'in liin ut 
chaab'il t'ikr uutz'u'ujinb'il ru. Katzeka li chaab'il triiw, li xya'al kab' ut li aseeyt. 
K'ajo' xchaq'al aawu ut katkanaak cho'q xnimal ru ixq. 

14Kinawmank aawu sa' xyanqeb' li xninqal ru tenamit, xb'aan naq tz'aqal re ru 
laach'ina'usal ut k'ajo' laaloq'al katintiqib' wi' -chan li Qaawa'-. 

15«Ab'anan kak'ojob' laach'ool naq ch'ina'usat ut, sa' xk'ab'a' naq nawno aawu 
yalaq b'ar, kak'e aawib' chi muxe'k jo' junaq aj yumb'eet: kaq'axtesi aawib' reheb' 
li jo'k'ihal neke'nume'k wankat wi'. 

16Rik'ineb' laab'aatal kayiib'atq muheb'aal uutz'u'ujinb'ileb' ru, sa' xb'eenatq li 
b'ool, re xmuxb'al aawib' aran. 

17Kaxokeb' laachaab'il eechej oor ut plaat li ink'ehom aawe, kayiib' xjalam uheb' 
li winq ut kamux aawib' rik'ineb' naq kaloq'oniheb' ru. 

18Kalaneb' rik'in laachaab'il aq' ut kamayeja lin'aseeyt jo'wi' linpom chiruheb' 
a'an. 

19Li kaxlan wa ink'ehom aawe, li chaab'il k'aj, li xya'al kab' ut li aseeyt 
katinch'oolani wi', kayeechi'i reheb', cho'q aasununkil mayej -chan li Qaawa'-. 

20«Chirix chik a'an kamayeja chiruheb' a'an eb' li walal ink'ajol ke'wank aawik'in. 
Ink'a' kitz'aqlok aawe li xmuxb'al aawib', 

21kamayeja ajwi' eb' li walal ink'ajol chiruheb' li jalanil yos, ut kaq'axtesiheb' chi 
kamk sa' xam. 

22Naq yookat chi xb'aanunkil li maa'usilal jo' aj yumb'eet, ink'a' kijultiko'k aawe 
naq sa' laasaajilal katwank chaq chi t'ust'u ut nakatb'oolank sa' laakik'el. 

23«Toq'ob' aawu, ra chaalel sa' aab'een -chan li Qaawa' Yos-. Xb'aan 
xnumtajenaqil laamaa'usilal 

24kayiib'atq ajwi' aatijob'aal sa' chixjunileb' li k'ayiil re xloq'oninkil li jalanil yos. 

25Sa'atqeb' li xaalib'e kakab'la eb' laamuheb'aal ut aran kak'e chi sache'k laaloq'al 
jo' junaq aj yumb'eet, kaq'axtesi aawib' reheb' jo'k'ihal li neke'nume'k aran. 

26Katmaakob'k rik'ineb' laj Ejiipt, laawechkab'aleb' li numtajenaq aj muxul 
ixqeb', ut rik'in a'an kachiq' injosq'il. 

27«Toja' naq kintaqsi li wuq' sa' aab'een charahob'tesinkil. Kinjeb' laatzekemq ut 
katinq'axtesi sa' ruq'eb' laj Filistea, li q'axal xik' nakate'ril ut neke'xutaanak 
xb'aan laatz'i'b'eetalil yu'am. 

28Chi moko rik'in chixjunil a'an kik'ojlaak laach'ool! Katmaakob'k aj b'an wi' 
rik'ineb' laj Asiria ut ink'a' ajwi' kik'ojlaak laawaanm. 

29Moqon chik jwal kinumtaak laamaa'usilal rik'ineb' laj Kaldeha, laj yakoneleb'. 
Chi moko chi jo'kan kik'ojlaak laach'ool. 

30«Tik moko chaab'il ta laayu'am -chan li Qaawa'- re xb'aanunkil li k'iila 
maa'usilal nakab'aanu, numtajenaq wi' chik chiru junaq aj yumb'eet. 

31Naq kakab'la eb' laatijob'aal sa' xxaalatq li b'e ut kayiib'eb' laa'artal sa' 
chixjunileb' li k'ayiil, ink'a' kapatz' aatojb'al jo' naxb'aanu laj yumb'eet, 

32jo'kat b'an laj muxul sumlaak, li naxk'ul jalan chik winq chiru li xb'eelom. 

33Chixjunileb' li neke'yumb'eetak, neke'q'ajkamuuk; ab'an laa'at ink'a', 
xq'ajkamunkileb' chik li neke'rahink aawu kab'aanu ut katojeb' chi yo'oon re naq 
yalaq b'ar te'chalq chaq chi maakob'k aawik'in. 

34Laa'at jalan wi' kab'aanu chiruheb' chixjunileb' laj yumb'eet. Xb'aan naq 
maajun winq narahink aawu, chi moko eb' a'an neke'tojok aawe; laa'at b'an 
nakattojok reheb'. Jo'kan naq jalan wi' laana'leb' chiruheb' chixjunil laj yumb'eet. 

35«Jo'kan utan, at aj yumb'eet, ab'i li waatin: 

36Laa'in, li Qaawa', ninye aawe chi jo'ka'in: Laa'at kat'usub' aawib' ut kak'ut 
laaxutaan chiruheb' li neke'rahink aawu jo'wi' chiru chixjunileb' laatz'i'b'eetalil 
yos. Kamayeja ajwi' eb' laawalal aak'ajol chiruheb' a'an. 

37Jo'kan naq eb' li ke'rahink aawu sa' chixjunileb' li na'ajej, jo'k'ihaleb' li 
kak'ojob'eb' xch'ool jo' ajwi' eb' li katz'eqtaana, teb'inch'utub' chasutam, ut 
chiruheb' a'an tink'ut laaxutaan re naq tate'ril chi t'ust'uuqat.  

38Tinraqoq aatin sa' aab'een jo' na'uxk re li ixq naxmux li xsumlajik ut li 
nakamsink, ut tatink'e chi kamk xb'aan linjosq'il ut li xmay inch'ool. 

39Tatinq'axtesi sa' ruq'eb', re naq eb' a'an te'juk'uq re eb' li na'ajej katmaakob'k 
wi' ut te'xsach ru eb' laatijob'aal. Te'xmaq'i laab'aatal, te'xsaapu laasahil eechej ut 
tik t'ust'u tate'xkanab'. 

40Chirix chik a'an te'xchiq' chaq xjosq'ileb' li k'iila tenamit sa' aab'een, 
tolate'xteni chi pek ut tate'xkamsi chi ch'iich'; 

41te'xk'at laawochoch ut chiruheb' chixjunileb' li ixq te'xteneb' tojb'amaak sa' 
aab'een. Aran toxraqe'q chixjunil laamaa'usilal ut ink'a' chik taatojeb' li 
neke'rahink aawu. 

42Toja' naq taach'anaaq linjosq'il sa' aab'een ut taa'oso'q li xmay inch'ool. Rik'in 
a'an taak'ojlaaq li waanm ut ink'a' chik tinjosq'o'q. 

43Laa'at ink'a' kijultiko'k aawe laasaajilal, kayoob' b'an injosq'il rik'in chixjunil 
laamaa'usilal; jo'kan naq laa'in tinteneb' li rahilal sa' aab'een xb'aan laayehom 
laab'aanuhom -chan li Qaawa'-. 

44«Eb' li poyanam te'xye naq aawik'in natz'aqlok ru li aatin a'in: Chanru xna'leb' 
li na'b'ej, jo'kan ajwi' li xko'. 

45Laa'at xko' jun li ixq xik' kiril li xb'eelom ut eb' li ralal xk'ajol. Juntaq'eet 
laana'leb' rik'in laachaq'na' ut laawiitz'in li ke'xtz'eqtaana li xb'eelom ut eb' li 
ralal xk'ajoleb'. Leena' a'an jun li ixq aj Hit, ut aj Amor leeyuwa'. 

46Samaria rochb'eeneb' li xk'aleb'aal, a'an laachaq'na' li wank sa' xjayal releb'l iq'; 
ut Sodoom rochb'eeneb' li xk'aleb'aal, a'an laawiitz'in li wank sa' xjayal rokeb'l 
iq'. 

47Ut laa'at kak'anasi li xmaa'usilaleb' chi numtajenaq wi' chik; chi moko rik'in 
a'an kik'ojlaak laach'ool, kaq'ax b'an chik ru li xb'aanuhomeb' a'an. 

48Laa'in, li Qaawa', ninye sa' jurament naq relik chi yaal Sodoom, laawiitz'in, 
ink'a' kixb'aanu jo' kab'aanu laa'at aawochb'eeneb' laak'aleb'aal. 

49A'an a'in li xmaak Sodoom, laawiitz'in: li q'etq'etil, li num wa'ak ut sahil wank; 
ab'anan a'an rochb'eeneb' li xk'aleb'aal maajun wa kixtenq'aheb' li neb'a' ut li 
maak'a' wankeb' re. 

50Ke'xnimob'resi rib' ut ke'xb'aanu li maa'usilal li ink'a' nawulak chiwu. Jo'kan 
naq kinsach ruheb', jo' xak'e reetal rik'ineb' laawu. 

51Ab'anan Samaria chi moko jun yiijachaq laamaak kixb'aanu. Laa'at k'ajo' wi' 
chik li maa'usilal kab'aanu chiru laawas ut laawiitz'in, chanchan wi' tiikeb' 
xch'ool. 

52Jo'kan utan, kuy laaxutaan xb'aan naq jwal tz'i'b'eetal wi' chik li k'aru kab'aanu, 
chanchan wi' tiikeb' xch'ool laawas ut laawiitz'in. Kuy laaxutaan anaqwan, xb'aan 
naq jwal aak'ulub' a'an. 

53«Laa'in tink'e wi' chik xsahilal Sodoom ut eb' li xk'aleb'aal; twosob'tesi ajwi' 
Samaria ut eb' li xk'aleb'aal. Chirix chik a'an tatink'ojob' wi' chik sa' laana'aj sa' 
xyanqeb' a'an, 

54re naq taakuy jo'ch'inal jo'nimal li taak'ul ut tatxutaanaq b'ayaq xb'aan li k'iila 
maa'usilal kab'aanu, ut a'an taak'ojlaaq wi' xch'ooleb'. 

55Naq Sodoom ut Samaria, rochb'eeneb' chixjunil li xk'aleb'aaleb', te'wanq wi' 
chik jo' naq ke'wank junxil, laa'at ajwi', rochb'eeneb' laak'aleb'aal, texwanq jo' 
naq kexwank xb'enwa. 

56Ma ink'a' tab'i' kase'e Sodoom, laawiitz'in, naq sa wankat 

57ut toj maji' nak'utunk laamaa'usilal? Ab'an anaqwan se'leb'aalat chik laa'at 
xb'aaneb' laj Edom ut eb' laj Filistea; nakate'xhob' chixjunileb' li tenamit wankeb' 
chasutam. 

58Anaqwan toj rix laamaak ut li maa'usilal kab'aanu -chan li Qaawa'-. 

59«Laa'in, li Qaawa', ninye chi jo'ka'in: Tinb'aanu aawe li xab'aanu laa'at: kaq'et 
linsumwank ut katz'eqtaana li jurament. 

60Ab'an laa'in toj wank sa' inch'ool li sumwank kink'ojob' aawik'in naq toj saajat 
chaq, ut tinxaqab' xwankil linsumwank chi junajwa. 

61Toja' naq taajultiko'q aawe laamaa'usilal ut tatxutaanaq xb'aan, naq taak'uleb' 
aawik'in laachaq'na' ut laawiitz'in, ut tink'eheb' aawe jo'eb' aako', us ta a'an 
moko sa' xk'ab'a' ta linsumwank. 

62Laa'in tinxaqab' wi' chik xwankil linsumwank aawik'in, ut taanaw naq laa'in li 
Qaawa'. 

63Chi jo'kan taajultiko'q aawe, taakub'si laawankil ut ink'a' chik taate laawe 
xb'aan laaxutaan, naq tinkuy tinsach chixjunileb' laamaak»”, chan li Qaawa'. 

Ez 17 

Li xtoonal li uub' ut eb' li t'iw 

1Li Qaawa' kinraatina ut kixye we: 

2“At kaamel winq, ye junaq jaljookil ru aatin reheb' li ralal xk'ajol laj Israel. Mare 
chan naq te'xtaw ru. 

3Ye reheb': «Jo'ka'in xye li Qaawa': Jun nimla t'iw kiwulak Líbano, jwal ninq li 
xxik' ut najt xteram; pimpim li rismal ut k'iila paay xb'onol. Koxch'ot xsa' ru'uj 
jun li yaw, 

4kixtoqi li ruq' jwal najt xteram, kixk'am sa' xtenamiteb' laj yakonel ut aran 
koxraw, b'arwi' wankeb' naab'aleb' laj k'ay. 

5Kixxok ajwi' jun li iyaj sa' li tenamit a'an ut koxraw sa' chaab'il ch'och', chire jun 
li nima' b'arwi' naab'al li ha'. 

6Kiyo'laak li iyaj, kinimlache'o'k, us ta kach'in xteram; Li ruq' na'ilok sa' xjayal li 
t'iw, ut li xxe' yo chi chamo'k sa' li ch'och'. Kinimlache'o'k, kituxmek ut k'ajo'eb' li 
ruq' ut eb' li xxaq. 

7Ab'anan wank jun chik nimla t'iw, jwal ninq li xxik' ut pimpim li rismal. Li 
xtoonal li uub' kixye' li xxe' sa' xjayal li t'iw a'an; kixheleb' ajwi' li ruq' sa' xjayal 
a'an, re naq taach'oolaniiq toj sa' li na'ajej aw'o wi', 

8us ta awb'il sa' chaab'il ch'och', chire jun nima' li ink'a' nachaqik b'ar raj wi' sa 
taak'iiq, taa'uuchinq ut taach'ina'uso'q». 

9“Ye b'i' reheb' laj Israel sa' ink'ab'a': «Jo'ka'in xye li Qaawa': Ma taak'iiq tab'i' li 
xtoonal li uub' a'an? Relik chi yaal naq li t'iw tixmich' li xxe', tixsacheb' li ru ut 
te'chaqiq chixjunileb' li xtuxm. Moko naab'al ta chi metz'ew aajel ru chi moko 
k'iila tenamit, re xmich'b'al li xxe'. 

10Wi taa'awliiq sa' jalan chik na'ajej, ink'a' taak'iiq. Naq taa'apunq li iq' li taachalq 
sa' releb'l saq'e, taachaqiq chi junajwa. Taachaqiq sa' li ch'och' awb'il wi'»”. 

11Li Qaawa' kinraatina wi' chik ut kixye we chi jo'ka'in: 

12“Anaqwan patz' reheb' li q'etq'et aj tenamit a'in ma xetaw ru li jaljookil ru aatin 
a'in. Ye reheb': «Li awab'ej re Babilonia kik'ulunk Jerusalén ut kolxchap li awab'ej 
re Judá rochb'een li xninqaleb' ru winq, ut kixk'ameb' chirix aran Babilonia. 

13Chirix chik a'an kixsik' ru jun xkomoneb' li ralal li awab'ej, kixk'e chi xyeeb'al 
xjurament ut kixk'ojob' jun sumwank rik'in a'an re naq wanqeb' sa' xyaalal. 
Kixk'am ajwi' li xninqaleb' ru winq wankeb' sa' li tenamit, 

14re naq kub'enaqaq xwankil Judá ut ink'a' tixq'etq'eti rib' chiru, chiwanq b'an sa' 
xch'ool li sumwank ut tixpaab' chi junelik. 

15«Ab'an li xnimal ru winq a'an kixq'et li aatin yeeb'il re li awab'ej re Babilonia ut 
kixtaqlaheb' xtaql aran Ejiipt chi xsik'b'aleb' li kawaay ut naab'al chi aj puub'. Ma 
taa'usaaq li xb'aanunk chi jo'kan? Ma taakole'q li xq'etok aatin? 

16Laa'in, li Qaawa', ninye li waatin naq taakamq aran Babilonia li xq'etok re li 
aatin ut ink'a' xpaab' li xsumwank li awab'ej li kixaqab'ank re chi awab'ejink. 

17Ink'a' taakole'q xb'aan laj Parahón rik'in xk'ihaleb' laj puub' ut eb' li poyanam, 
naq taatiklaaq li yalok ut eb' laj Babilonia te'xtuub' li ch'och' ut te'xyiib'atq 
xtaqleb'aaleb' re ok sa' li tenamit ut xkamsinkil naab'aleb' chi poyanam. 

18Kixsach xwankil li aatin ut ink'a' kixpaab' li sumwank. Ink'a' kixb'aanu li kixye, 
jalan b'an chik kixb'aanu. Jo'kan naq ink'a' taakole'q chiru li kamk. 

19«Laa'in, li Qaawa', ninye li waatin sa' jurament naq tink'e chi xtojb'al li xmaak li 
winq a'an, xb'aan naq kixq'et linsumwank ut ink'a' kixpaab' li waatin. 

20Ok we chi xkanb'al rik'in link'aam ut taat'ane'q sa' linra'al; tink'am Babilonia ut 
aran tinraqoq aatin sa' xb'een xb'aan naq ink'a' kinxpaab'.  

21Eb' laj puub' kaweb' rib' chi yalok te'kamsiiq chi ch'iich', ut eb' li ink'a' 
te'kamsiiq te'cha'cha'iiq sa' chixjunil li ruuchich'och'. Ut aran teenaw naq laa'in, li 
Qaawa', xinye resil a'in. 

22«Laa'in, li Qaawa', ninye chi jo'ka'in: Laa'in ajwi' tinchap xsa' ru'uj jun li yaw, 
tinch'ot ru'uj jun li ruq' ut laa'in ajwi' tin'awoq re sa' jun li tzuul jwal najt xteram, 

23sa' li xnajt xteramil tzuul re Israel. Aran taak'iiq, taa'uuchinq ut taanimanq jo' 
xchaq'alil ru yaw. Sa' li xmu te'wanq k'iila paay chi xik'anel xul, te'hilanq ut 
te'sukub'q sa'eb' li ruq'. 

24Ut chixjunileb' li che' li wankeb' chiru tzuultaq'a te'xnaw naq laa'in li Qaawa'. 
Ninkub'si xwankil li che' naxnimob'resi rib' ut ninterq'usi li che' kub'enaq 
xwankil. Ninchaqihob'resi li raxche' ut nink'e chi raxo'k li chaqiche'. Laa'in li 
Qaawa' xin'aatinak ut tinb'aanu li xinye»”. 

Ez 18 

Li ani namaakob'k, taakamq 

1Li Qaawa' kinraatina ut kixye we chi jo'ka'in: 

2“K'a'ut naq junelikex chi xyeeb'al li jaljookil ru aatin a'in sa' xteepal Israel: «Eb' li 
na'b'ej yuwa'b'ej xe'xk'ux li al uub'; ut eb' li alal k'ajolb'ej xulum aj chik li ruuch 
reheb'»? 

3“Laa'in, li Qaawa', ninye li waatin naq ink'a' chik taayeemanq li aatin a'in sa' 
xyanqeb' laj Israel. 

4K'ehomaq reetal: chixjunileb' li poyanam weheb' laa'in, li yuwa'b'ej jo' ajwi' li 
alalb'ej. Li taamaakob'q, a'an li taakamq. 

5“Li winq tiik xch'ool naxb'aanu li us ut li tiikilal: 

6ink'a' naxik chi tzekank sa'eb' li tijob'aal chiru tzuul chi moko naxk'ojob' xch'ool 
rik'ineb' li xjalanil yoseb' laj Israel; ink'a' naxmux li rixaqil li ras riitz'in, chi moko 
nawank rik'in li rixaqil naq yo sa' xpuch'unik; 

7maajun naxrahob'tesi, naxq'axtesi b'an li k'aru xkanab'ahom ut xyehom cho'q 
ruuchil li xk'as; ink'a' na'elq'ak, naxk'e b'an chi wa'ak li yo xtz'okajik ut naxk'e 
xb'aatal li maak'a' raq';  

8ink'a' naxpatz' ral li tumin li naxk'e chi to' chi moko naxsik' xb'ihomal rik'in a'an; 
maajun naxrahob'tesi, naraqok aatin sa' xyaalalil rik'ineb' li poyanam wankeb' 
xch'a'ajkilal; 

9naxb'aanu li naxye linchaq'rab' ut naxpaab' li waatin, jo' chanru xk'ulub' li yaal. 
Relik chi yaal naq li winq a'an, jwal tiik xch'ool ut taawanq xyu'am -chan li 
Qaawa'-. 

10“Ab'anan wi li winq a'an wank jun ralal aj raaxiik' ut aj kamsinel ras riitz'in, 

11li naxb'aanu li ink'a' xb'aanuhom li xyuwa', naraj naxye: nawa'ak sa'eb' li 
tijob'aal chiru tzuul, naxmux li rixaqil li ras riitz'in, 

12naxrahob'tesi li neb'a' ut li toq'ob'aal ru, narelq'a li ab'i e, ink'a' naxq'ajsi 
ruuchil li to', naxloq'oni ruheb' li jalanil yos ut naxb'aanu li ink'a' nawulak chiwu, 

13nab'ihomo'k rik'in ral li tumin naxk'e chi to', relik chi yaal naq li winq a'an 
taakamq xb'aan naq xb'aanu eb' a tz'i'b'eetalil a'in. Taakamq chi maak'a' chik 
xja'lenkil ut li xmaak taakanaaq sa' xb'een. 

14“Ab'anan wi junaq winq ink'a' us xna'leb' wank jun ralal li xril chixjunil li 
maa'usilal xb'aanu li xyuwa', ut ink'a' xtzol xb'aanunkil a'an, naraj naxye: 

15ink'a' nawa'ak sa'eb' li tijob'aal chiru tzuul, chi moko naxk'ojob' xch'ool 
rik'ineb' li xjalanil yoseb' laj Israel, ink'a' naxmux li rixaqil li ras riitz'in, 

16maajun naxrahob'tesi, maak'a' naxpatz' cho'q ruuchil li to', ink'a' na'elq'ak, 
naxk'e chi tzekank li neb'a' ut naxtiqib' li maak'a' raq', 

17ink'a' naxb'aanu li maa'usilal, ink'a' naxsik' xb'ihomal sa' b'alaq' malaj naxtitz' 
ral li to', naxpaab' linchaq'rab' ut naxk'uula sa' xch'ool li waatin, li winq a'an 
ink'a' taakamq xb'aan li xmaak li xyuwa', tixkol b'an li xyu'am. 

18“Ab'an li xyuwa', li xrahob'tesiheb' li ras riitz'in, x'elq'ak ut ink'a' us xb'aanu sa' 
xyanqeb' li rech tenamitul, relik chi yaal naq taakamq xb'aan li xmaak. 

19Mare laa'ex teeye: «K'a'ut naq li alalb'ej ink'a' naxtoj rix xmaak li xyuwa'?». 
Ink'a', xb'aan naq a'an xb'aanu li us ut li tiikilal, xpaab' ut xk'anjela ru chixjunileb' 
linchaq'rab'; jo'kan naq ch'olch'o naq taawanq xyu'am. 

20Taakamq ka'ajwi' li ani xmaakob'k. Li alalb'ej ink'a' tixtoj rix li xmaak li xyuwa' 
chi moko li yuwa'b'ej tixtoj rix li xmaak li ralal. Li tiik ru xyu'am tixk'ul 
xq'ajkamunkil xb'aan xtiikilal li xch'ool, ut li ink'a' us xch'ool taakanaaq li xmaak 
sa' xb'een. 

Li Qaawa' a'an tiik xch'ool 
(Ez 33,10-20) 

21“Wi ut li ink'a' us xna'leb' tixkanab' xb'aanunkil li maak ut tixpaab' chixjunileb' 
li waatin, wi tixb'aanu li tiikilal ut li us, relik chi yaal naq taawanq xyu'am ut 
ink'a' taakamq. 

22Maajun reheb' li maak xb'aanuhom chaq taajultikamanq chik, ut taawanq 
xyu'am xb'aan naq xwank sa' tiikilal. 

23Ma nasaho'k tab'i' linch'ool naq nakamk laj maak? -chan li Qaawa'-. Li nawulak 
chiwu, a'an a'in: naq li ink'a' us xch'ool tixjal li xk'a'uxl ut wanq xyu'am. 

24“Ab'anan wi li tiik xch'ool tixjal li xna'leb' ut taa'ok chi xb'aanunkil li maa'usilal 
ut li jo'maajo'il b'aanuhom jo' neke'xb'aanu li ink'a' useb' xna'leb', ma taakole'q 
tab'i' a'an? Maajun reheb' li xchaab'il b'aanuhom taajultikamanq, ut taakamq 
xb'aan li q'etb'a aatin ut li maa'usilal xb'aanu. 

25Ut wi laa'ex teeye: «Moko us ta naxb'aanu li Qaawa'», ab'ihomaq, ex aj Israel: 
Ma ink'a' us li ninb'aanu? Ma ink'a' tab'i' laa'ex li ink'a' us yookex xb'aanunkil? 

26Naq li tiik xch'ool naxkanab' xb'aanunkil li tiikilal ut naxtikib' maakob'k, wi 
taakamq, a' li maak xb'aanu taakamq wi'. 

27Ab'an wi laj maak naxtz'eqtaana li reemaaruhil b'aanuhem ut na'ok chi 
xb'aanunkil li us ut li tiikilal, relik chi yaal naq tixkol li xyu'am. 

28Wi naxk'e reetal li ink'a' us xb'aanu ut naxtz'eqtaana, relik chi yaal naq tixkol li 
xyu'am ut ink'a' taakamq. 

29“Eb' laj Israel toj neke'xye: “Moko us ta naxb'aanu li Qaawa'”. Ma yaal naq ink'a' 
us ninb'aanu, ex aj Israel? Ma ink'a' tab'i' laa'ex li ink'a' us yookex xb'aanunkil? 

30Ex aj Israel, laa'in tinraqoq aatin sa' eeb'een chejunjunqal jo' chanru leeyehom 
eeb'aanuhom. Jalomaq leek'a'uxl ut tz'eqtaanahomaq chixjunil leemaa'usilal re 
naq ink'a' teetoj rix leemaak -chan li Qaawa'-. 

31Kanab'omaq chixjunil li maa'usilal xineemajewa wi' ut ak'aq chik leech'ool, 
ak'aq chik leemusiq'. K'a'ut naq nekeraj kamk, ex aj Israel? 

32Laa'in maajun nawaj taakamq. Yot'omaq leech'ool jalomaq leek'a'ul, ut 
taawanq eeyu'am”, chan li Qaawa'. 

Ez 19 

B'ich re rahil ch'oolejil chirixeb' li xjolomileb' laj Israel 

1“Ut laa'at, at ralal li winq, b'icha li b'ich a'in re rahil ch'oolejil chirixeb' li 
xjolomileb' laj Israel. 

2Ye chi jo'ka'in: «Chanchan li kaqkoj laana', li wank sa' xyanqeb' li kaqkoj. Tuntu 
sa' xyanqeb' li kok' kaqkoj naq kixk'iiresiheb' li ral. 

3Kixch'oolani chi us jun li ral, toj reetal kinimank chi jwal kaw rib'. Kixtzol 
xt'upinkil li xtzak ut kixkamsiheb' li poyanam. 

4Eb' li xninqal ru tenamit ke'rab'i resil ut ke'wakliik; ke'xchap a'an sa' jun li ra'al 
ut ke'xk'am chi b'ak'b'o toj Ejiipt. 

5Naq li na'b'ej kixk'e reetal naq ink'a' us x'elk ut maak'a' chik royb'enihom, 
kixk'iiresi jun chik li ral toj kinimank chi us. 

6Ut naq ak kaw chik rib' jo' jun li saaj kaqkoj, nachalk naxik sa' xyanqeb' li 
xkomon; kixtzol xt'upinkil li xtzak ut kixkamsiheb' li poyanam. 

7Kixpuk'i eb' xchaq'alil ru ochoch ut kixsacheb' li tenamit. K'ajo' naq ke'xiwak 
chixjunil li ruuchich'och' naq ke'rab'i li xyaab' xkux! 

8Eb' li xninqal ru tenamit li wankeb' chi xsutam, ke'wakliik, ke'xra'le, ut li saaj 
kaqkoj kit'ane'k sa' li jul. 

9Chi b'ak'b'o ut tz'aptz'o sa' jun paapax che' ke'xk'am rik'in li awab'ej re 
Babilonia; ut aran kitz'ape'k sa' tz'alam, re naq maajun chik taa'ab'inq li xyaab' 
xkux sa'atqeb' li xtzuulul Israel. 

10«At Israel, chanchan jun toon chi uub' laana', aw'o chire li ha'. Chaq'al ru na'ilok 
ut jwal rax, xb'aan naq k'ajo' li ha' aran. 

11Ke'ninqank eb' li ruq', ut rik'in a'an kiyiib'amank li xxuq'eb' li awab'ej. 
Kinimank chi us li xteram toj reetal kiwulak sa' choxa; li xtoonal li uub' kixq'ax 
ruheb' chixjunileb' li che' xb'aan li xteram ut li xk'ihaleb' li ruq'. 

12Ab'anan kimich'e'k sa' josq'il, ut t'ant'o kikanaak chiru ch'och'. Kichaqik xb'aan 
xtiqwal li iq', ut ke't'ane'k eb' li ru; ke'chaqik li xkawil uq' ut ke'kutmank sa' xam. 

13Ut anaqwan sa' chaqich'och' chik wank, sa' joxk' ch'och', b'ar maak'a' wi' li ha'. 

14Sa'eb' li ruq' ki'elk li xam, ut kixk'at eb' li ruq' jo'wi' eb' li ru. Maak'a'aq chik li 
xkawil uq'; ink'a' chik taayiib'amanq li xxuq'eb' li awab'ej chiru»”. A'an a'in jun 
b'ich re rahil ch'oolejil, ut jo' b'ich re rahil ch'oolejil taab'ichamanq. 

Ez 20 

Li xq'etb'a aatin laj Israel 

1Ak lajeeb'aq kutan xb'e li ro' po re li xwuq chihab', ke'chalk chi patz'ok rik'in li 
Qaawa' wiib' oxib' xcheekelaleb' laj Israel, ut kole'xk'ojob' rib' chiwu. 

2Toja' naq kinraatina li Qaawa' ut kixye we: 

3“At kaamel winq, aatinaheb' li xcheekelaleb' laj Israel ut ye reheb': «Jo'ka'in xye 
li Qaawa': Ma xexchalk chi patz'ok wik'in? Sa' xk'ab'a' linloq'al ninye li waatin 
naq ink'a' tinkanab' wib' re texpatz'oq wik'in». 

4Ma ink'a' tab'i' laa'at taaraq aatin sa' xb'eeneb', at kaamel winq? Raqon aatin sa' 
xb'eeneb' sa' ink'ab'a' ut jultika reheb' li maa'usilal ke'xb'aanu li xxe'toonil 
yuwa'eb'. 

5“Ye reheb': «Jo'ka'in xye li Qaawa': Naq kinsik' ruheb' laj Israel cho'q intenamit, 
kinye injurament chi anchal linch'ool reheb' li ralal xk'ajol laj Jakob ut 
kink'utb'esi wib' chiruheb' aran Ejiipt. Kintaqsi li wuq' chi xyeeb'al reheb' naq 
laa'in li Qaawa', li xYoseb'. 

6Sa' li kutan a'an kinye injurament naq te'wisi sa' li tenamit Ejiipt ut tink'ameb' 
sa' jun li na'ajej insik'om chaq cho'q reheb', jun xq'emal ch'och' b'arwi' sa li wank, 
ut q'axal chik chaab'il chiru chixjunileb' li na'ajej sa' li ruuchich'och'.  

7Ut kinye reheb' naq li junjunq xtz'eqtaanaaq li yiib'anb'il yos nab'alaq'ink reheb' 
ut mixtz'ajni rib' rik'in li tz'i'b'eetalil na'leb' neke'xb'aanu eb' laj Ejiipt, xb'aan 
naq laa'in li Qaawa', li xYoseb'. 

8«A'ut eb' a'an ke'q'etq'eto'k chiwu ut ink'a' ke'raj inpaab'ankil. Maajun reheb' 
a'an kixtz'eqtaana li xjalanil yos nab'alaq'ink reheb', chi moko kixkanab' 
xb'aanunkil li xmaa'usilaleb' laj Ejiipt. Toja' naq kink'oxla risinkil linjosq'il sa' 
xb'eeneb' ut xrahob'tesinkileb' sa' li tenamit Ejiipt xb'aan xmay linch'ool. 

9Ab'anan ink'a' kinb'aanu sa' xk'ab'a' linloq'al,re naq ink'a' taamajewaaq 
link'ab'a' xb'aaneb' li tenamit wankeb' wi'. Ut chiruheb' laj Ejiipt kink'utb'esi 
linwankil rik'in risinkileb' laj Israel sa' li na'ajej a'an. 

10«Kiwisiheb' chaq Ejiipt ut kink'ameb' sa' li chaqich'och'. 

11Aran kinq'axtesi linchaq'rab' ut kink'e chi xnaweb' li waatin, li tento te'xyu'ami 
eb' li poyanam re naq te'wanq xyu'am.  

12Kink'e ajwi' chi xloq'oniheb' li xwuq li kutan, ut a'an kikanaak jo' eetalil 
rik'ineb' a'an ut laa'in, re raj te'xjultika naq laa'in, li Qaawa', insantob'resihomeb' 
cho'q intenamit. 

13Ab'anan eb' laj Israel ke'xq'etq'eti rib' chiwu sa' li chaqich'och' ut ink'a' 
ke'xpaab' linchaq'rab'; ke'xtz'eqtaana li waatin li nak'ehok xyu'am li ani 
napaab'ank re, ut ke'xsach xwankil linhilob'aal kutan. Toja' naq kink'oxla risinkil 
linjosq'il sa' xb'eeneb' ut xkamsinkileb' aran sa' li chaqich'och'. 

14Ab'anan, sa' xk'ab'a' linloq'al, ink'a' kinb'aanu, re naq ink'a' taamajewaaq 
link'ab'a' xb'aaneb' li tenamit ke'ilok we naq kiwisiheb' chaq laj Israel. 

15«Sa' ajwi' li chaqich'och' kinye injurament naq ink'a' te'ok sa' li na'ajej insik'om 
cho'q reheb', a' li xq'emal li ch'och' ut jwal chaab'il sa' xyanqeb' chixjunileb' li 
na'ajej. 

16Xb'aan naq toj naxik li xch'ooleb' chirixeb' li jalanil yos; jo'kan naq 
ke'xtz'eqtaana linchaq'rab', ink'a' ke'xpaab' li waatin ut ke'xsach xwankil 
linhilob'aal kutan. 

17Ab'an kiwil xtoq'ob'aal ruheb' ut ink'a' keb'inkamsi chi moko kinsach ruheb' sa' 
li chaqich'och'. 

18«Toja' naq kintz'aama chiruheb' li ralal xk'ajoleb', sa' li chaqich'och', naq ink'a' 
te'xtaaqe xb'e li xna' xyuwa'eb', chi moko te'xpaab' li raatineb' malaj te'xtz'ajni 
rib' rik'ineb' li jalanil yos. 

19Laa'in li Qaawa' leeYos, chankin reheb'. Paab'omaq linchaq'rab' ut k'uulahomaq 
sa' leech'ool li waatin li nink'e cheyu'ami. 

20Santob'resihomaq linhilob'aal kutan ut a'anaq jun qeetalil chiqib'il qib', re 
chinawmanq naq laa'in li Qaawa' leeYos, chankin. 

21«A'ut eb' li ralal xk'ajoleb' ke'xq'etq'eti rib' chiwu ut ink'a' ke'xpaab' 
linchaq'rab'; ke'xq'et ut ke'xtz'eqtaana li waatin li nak'ehok xyu'am li ani 
napaab'ank re, ut ke'xsach xwankil li hilob'aal kutan. Toja' naq kink'oxla risinkil 
linjosq'il sa' xb'eeneb' ut xrahob'tesinkileb' sa' li chaqich'och' xb'aan xmay 
linch'ool. 

22Ab'anan kinkuy linjosq'il ut ink'a' kinb'aanu sa' xk'ab'a' linloq'al, re naq ink'a' 
taamajewaaq link'ab'a' xb'aaneb' li tenamit ke'ilok we naq kiwisiheb' chaq laj 
Israel. 

23Sa' ajwi' li chaqich'och' kinye injurament naq tincha'cha'iheb' sa' xyanq 
chixjunileb' li tenamit sa' ruuchich'och'.  

24Xb'aan naq toj naxik xch'ooleb' chirixeb' li xjalanil yoseb' li xna' xyuwa'eb'; 
jo'kan naq ke'xtz'eqtaana linchaq'rab', ink'a' ke'xpaab' li waatin ut ke'xsach 
xwankil linhilob'aal kutan. 

25Toj reetal kink'e ajwi' xchaq'rab'eb' ut xtaqlankileb' li moko us ta, li ink'a' 
nak'ehok yu'am. 

26Kinkanab'eb' chi xtz'ajninkil rib'eb' rik'in li xmayejeb', naq ke'xyeechi'i eb' li 
xb'een ralaleb' cho'q k'atb'il mayej chiruheb' li jalanil yos, re raj naq te'xiwaq ut 
te'xnaw naq laa'in li Qaawa' Yos». 

27“Jo'kan utan, at kaamel winq, ye reheb' laj Israel: «Jo'ka'in xye li Qaawa': Eb' 
leena' leeyuwa' kine'xtz'eqtaana wi' chik ut maajun sut kine'xpaab'. 

28Laa'in kink'ameb' sa' li chaab'il ch'och' li kinyeechi'i reheb' sa' jurament, ut 
ka'ajwi' ke'ril junaq tzuul najt xteram malaj junaq che' jwal nim li xmu, aran 
ke'mayejak ut ke'xyeechi'i li ink'a' nawulak chiwu; aran ajwi' ke'xk'at li xpomeb' 
li jwal sununk xb'ook ut ke'xmayeja li chaab'il b'iin.  

29Laa'in kinpatz' reheb': K'a'ut nekexwulak sa' li na'ajej a'in jwal najt xteram? Ut 
eb' a'an ke'xk'e Bamá cho'q xk'ab'a' chalen toj anaqwan, naraj naxye: Na'ajej jwal 
najt xteram». 

30“Ye reheb' laj Israel: «Jo'ka'in xye li Qaawa': Ma toj yooqex chi xmuxb'al eerib' 
jo' ke'xb'aanu chaq eb' leena' leeyuwa'? K'a'ut naq toj yookex chi xloq'oninkil ru 
eb' li jalanil yos? 

31Naq nekeyeechi'i leemayej ut nekek'at sa' xam eb' leeralal eek'ajol, toj yookex 
chi xtz'ajninkil eerib' chiruheb' li jalanil yos chalen toj anaqwan. Ma tinkanab' 

tab'i' naq texpatz'oq wik'in, ex ralal xk'ajol laj Israel? Sa' xk'ab'a' linloq'al ninye li 
waatin naq ink'a' tinkanab' wib' re texpatz'oq wik'in -chan li Qaawa'-. 

32Sa' eech'ool laa'ex naq kama'aqex eb' li tenamit junch'ol, jo'kaqex eb' li 
poyanam li neke'loq'onink che' ut pek; ab'anan a'an maajoq'e taak'ulmanq. 

33Sa' xk'ab'a' linloq'al ninye li waatin naq tin'awab'ejinq sa' eeb'een rik'in xnimal 
inwankil ut sa' josq'il -chan li Qaawa'-. 

34Texwisi sa' xyanqeb' li tenamit b'arwi' cha'cha'inb'ilex ut texinch'utub' rik'in 
xnimal inwankil ut sa' josq'il. 

35-36Texink'am sa' li chaqich'och', chi najt rik'in chixjunileb' li poyanam, ut aran 
too'aatinaq ut tinraqoq aatin sa' eeb'een, jo' naq kinraqok aatin sa' xb'eeneb' 
leena' leeyuwa' sa' li chaqich'och' sa' xteepal Ejiipt -chan li Qaawa'-. 

37Texink'e chi wank rub'el linwankil ut texwoksi wi' chik sa' linsumwank. 

38Twisiheb' sa' eeyanq eb' li q'etq'et ut eb' laj q'etol aatin; twisiheb' sa' li na'ajej 
wankeb' wi' anaqwan, ab'anan ink'a' te'ok sa' xteepal Israel. Ut aran teenaw naq 
laa'in li Qaawa'. 

39«Ex aj Israel, li Qaawa' xye chi jo'ka'in: Ayuqex chi xloq'oninkileb' ru leejalanil 
yos chejunjunqalil; chirix chik a'an ninye li waatin naq tineepaab' ut ink'a' chik 
teemux linsantil k'ab'a' rik'in leemayej ut leejalanil yos. 

40Xb'aan naq chixjunileb' laj Israel tine'xloq'oni sa' linsantil na'aj, sa' xb'een li 
tzuul najt xteram li wank aran Israel -chan li Qaawa'-. Aran teb'ink'ul chi anchal 
linch'ool ut tinpatz' leemayej, li xb'een ru leerawimq jo' ajwi' chixjunil li k'aru 
loq' cheru. 

41Texink'ul jo' li sununkil mayej, naq texwisi chaq sa' xyanqeb' li tenamit b'arwi' 
cha'cha'inb'ilex; texinch'utub' ut, sa' eek'ab'a' laa'ex, tink'ut linsantilal chiru 
chixjunileb' li poyanam. 

42«Sa' li kutan a'an, naq texwoksi wi' chik sa' xch'och'el Israel, sa' li tenamit 
kinyeechi'i sa' jurament reheb' leena' leeyuwa', aran teenaw naq laa'in li Qaawa'. 

43Aran taajultiko'q eere leenajter yu'am ut chixjunil leeb'aanuhom li xetz'ajni wi' 
eerib', ut texxutaanaq xb'aan leek'iila maa'usilal xeb'aanu. 

44Ex aj Israel, teenaw naq laa'in li Qaawa', naq teek'e reetal linrahom sa' eeb'een, 
sa' xk'ab'a' linloq'al ut maawa' jo' chanru leeyib' aj na'leb' ut leemaa'usilal»”, 
chan li Qaawa'. 

45Li Qaawa' kinraatina ut kixye we chi jo'ka'in: 

46“At kaamel winq, ilon sa' xjayal xsak'leb' iq' ut aatinaheb' li wankeb' Jerusalén; 
aatinan sa' ink'ab'a' chirix li k'iche' wank sa' xteepal Nejeb, 

47ut ye chi kama'in: «Ab'i li raatin li Qaawa': K'e reetal naq laa'in tinloch aaxamlel 
li tixk'at chixjunil li raxche' ut li chaqiche'. Li xam a'an ink'a' taachupq ut tixk'at 
chixjunileb' li poyanam chalen sa' releb'l iq' toj sa' li rokeb'l.  

48Ut chixjunil li ruuchich'och' tixnaw naq laa'in li Qaawa' xinlochok re li xam a'an; 
ut maajoq'e taachupq»”. 

49Laa'in kinchaq'ok ut kinye: “At Qaawa', eb' li poyanam yookeb' chi xyeeb'al naq 
laa'in junes muqmuukil na'leb' ninye ut maajun natawok ru”. 

Ez 21 

Li xq'esnal ch'iich' li Qaawa' 

1Toja' naq li Qaawa' kixye we chi jo'ka'in: 

2“At kaamel winq, ilon sa' xjayal Jerusalén ut aatinan chirix li Loq'laj Na'ajej. 
Aatinaheb' laj Israel sa' ink'ab'a' 

3ut ye reheb': «K'ehomaq reetal naq xik' chik nekexwil. Twisi chaq linq'esnal 
ch'iich' ut tinkamsi li tiik xch'ool jo'wi' laj maak. 

4Relik chi yaal naq twisi chaq linq'esnal ch'iich' ut tinkamsi chixjunileb', li tiikeb' 
xch'ool ut eb' laj maak, chalen chaq sa' releb'l iq' toj sa' li rokeb'l. 

5Ut chixjunil li ruuchich'och' tixnaw naq laa'in, li Qaawa', xwisi chaq linq'esnal 
ch'iich' ut ink'a' chik tink'e sa' xna'aj». 

6“Ut laa'at, kaamel winq, jap aawe chi yaab'ak chi jwal ra sa' laach'ool ut tz'uyin 
chi k'ajo'aq xyot'ik laawaanm chiruheb' a'an. 

7Ut naq eb' a'an te'xpatz' aawe: «K'a'ut naq yookat chi yaab'ak?», taaye reheb': 
«Ninyaab'ak xb'aan resilal li taak'ulmanq. Naq taawulaq xkutankil a'an, 
chixjunileb' te'ch'inanq xch'ool ut te'mayoq li raanm; chixjunileb' te'memo'q ut 
siksootqeb' xb'aaneb' xxiw». K'ehomaq reetal naq ak waye' chaq; relik chi yaal 
naq taak'ulmanq”, chan li Qaawa'. 

8Li Qaawa' ki'aatinak wik'in ut kixye we: 

9“At kaamel winq, aatinan sa' ink'ab'a' ut ye naq laa'in, li Qaawa', xintaqlank chaq 
aawe chi xyeeb'al: «Ak q'esnanb'il li ch'iich' ut nalemtz'unk li ru. 

10Xq'esnaak li ch'iich' re kamsink, nalemtz'unk ru, re naq replotq rilb'al. 

11Xji'e'k ru, re naq taa'oksimanq; ak q'esnanb'il li ch'iich' ut nalemtz'unk li ru re 
xq'axtesinkil sa' ruq' li taakamsinq. 

12Jap aawe chi yaab'ak, at kaamel winq, huyhuytqat xb'aan naq taakamsiiq chi 
ch'iich' lintenamit; ut chixjunileb' li xjolomileb' laj Israel tento te'kamsiiq 
rochb'eeneb' lintenamit. Jo'kan naq ten li re laach'ool 

13xb'aan naq ak k'uub'k'u li rahilal», chan li Qaawa'. 

14“At kaamel winq, aatinan sa' ink'ab'a' ut poq'poq'iheb' laawuq' re naq ka'wa, 
oxwa li q'esnal ch'iich' taakamsinq. A' li q'esnal ch'iich' re kamsink yo chi oksink 
xxiw chixjunileb' li poyanam yalaq b'ar. 

15K'ajo' naq te'xiwaq xb'aan li ch'iich', ut naab'aleb' li te'kamsiiq. Sa' li junjunq chi 
okeb'aal xinxaqab'eb' laj kamsinel chi ch'iich': nalemtz'unk ru li ch'iich' re naq 
replotq rilb'al, ut q'esnanb'il li re chi us, re kamsink. 

16Kamsin sa' laanim ut sa' laatz'e; a' yaal b'ar tatnume'q, kamsin aran. 

17Laa'in tinpoq'poq'i ajwi' eb' li wuq', ut twisi linjosq'il sa' xb'eeneb' toj reetal 
taak'ojlaaq linch'ool”, chan li Qaawa'. 

Li awab'ej re Babilonia wank sa' xaalib'e 

18Li Qaawa' kinraatina ut kixye we chi jo'ka'in: 

19“At kaamel winq, tz'iib'a reetalil li wiib' chi b'e taanume'q wi' li x'awab'ej 
Babilonia rik'in li xch'iich'. Li wiib' chi b'e a'in te'elq sa' jun ajwi' chi tenamit, ut 
sa' li xaalib'e taatz'iib'a xk'ab'a' li tenamit b'arwi' naxik li junjunq chi b'e. 

20Tento taatz'iib'a reetalil b'ar taanume'q li awab'ej rik'in li xch'iich'. A'aneb' a'in 
li tenamit: Rabá, sa' xteepal Amón, ut Jerusalén, li kawub'resinb'il tenamit sa' 
xteepal Judá. 

21Xb'aan naq li awab'ej re Babilonia xxaqliik sa' li xaalib'e ut yo xq'ehinkil b'ar 
taaxik: naxchiq'le li xsimaj, yo chi patz'ok reheb' li xyos ut rik'in xsaaseb' li xul li 
kixmayeja. 

22Sa' xnim uq' x'elk li simaj li naxjayali Jerusalén, a'an reetalil naq taaxik chi 
xsachb'al: tixsut rix li tenamit, tixtuub' li xtaqleb'aal chi xsutam, tixk'eheb' 
xk'anjelob'aal chireheb' li okeb'aal ut tixjap re chi xyeeb'al resil li kamsink tiklaak 
re. 

23Ab'an cho'q reheb' laj Jerusalén, a'an yal jun b'alaq'ik, xb'aan naq k'ojk'ookeb' 
xch'ool chirix li sumwank ke'xb'aanu rik'ineb' laj Babilonia. Ab'anan li awab'ej re 
Babilonia toj wank sa' xch'ool li xmaa'usilaleb': tixchapeb' ut taarisiheb' sa' li 
xna'ajeb'. 

24Jo'kan naq laa'in, li Qaawa', ninye chi jo'ka'in: Leemaa'usilal ut li ink'a' us 
nekeb'aanu, wank chi kutankil; nawno chixjunil leemaak. Jo'kan naq texchape'q. 

25Ut laa'at, at reemaaru aj awab'ej re Israel, xwulak xkutankil li tojb'amaak; ak 
xraqe'k chixjunil.  

26Laa'in, li Qaawa', ninye chi jo'ka'in: Taa'isiiq laakoroon chajolom ut li t'ikr 
nakab'ak' wi' laajolom. Chixjunil taajalaaq ru. Li kub'enaq xwankil taanimaaq ru; 
ut li naxnima xwankil taakub'siiq xwankil. 

27Chixjunil taajuk'manq ut taapuk'imanq; rahilal, nimla rahilal, a'an li tinb'aanu. 
Chixjunil a'in taak'ulmanq naq taachalq li x'awab'ej Babilonia: sa' xb'een a'an 
teneb'anb'il li raqok aatin sa' ink'ab'a'. 

Eb' laj Amón te'xtoj rix li xmaakeb' 

28“At kaamel winq, aatinan sa' ink'ab'a' ut ye reheb' laj Amón li neke'xse'e eb' laj 
Israel: «Li q'esnal ch'iich' ak q'esnanb'il ut ak yo'oon wank re kamsink; ak 
lemtz'unb'il ru re naq replotq rilb'al naq taasachoq». 

29Moko yaal ta li k'aru neke'ril sa' moy u ut junes tik'ti' li neke'xye naq 
neke'q'ehib'k. Te'kamsiiq chi q'esnal ch'iich' eb' a reemaaru aj maak a'an. Ak 
xwulak xkutankil li xtojb'al rix li xmaakeb'. 

30“K'uulahomaq li q'esnal ch'iich' sa' rochoch, ex aj Amón. Laa'in tanraqoq aatin 
sa' eeb'een b'arwi' xexyo'laak ut xexk'iik; 

31aran twisi linjosq'il sa' eeb'een, texinsach xb'aan xpo'ik linch'ool ut 
texinq'axtesi sa' ruq'eb' li josq' aj winq, li k'aynaqeb' chi kamsink. 

32Tex'oso'q sa' li xam chi junajwa; leekik'el taab'eeq roq sa' xyi li tenamit ut 
maak'a' chik junaq eepatz'b'al taakanaaq, xb'aan naq laa'in, li Qaawa', xinyehok 
re a'in”. 

Ez 22 

Eb' li xmaak li tenamit Jerusalén 

1Li Qaawa' kinraatina ut kixye we chi jo'ka'in: 

2“At kaamel winq, raqon aatin sa' xb'een li tenamit aj kamsinel ras riitz'in; k'e 
chixnaw chixjunil li maa'usilal xb'aanu, 

3ut ye re: «Jo'ka'in xye li Qaawa': At tenamit aj kamsinelat laawech tenamitul ut 
nakayiib' aajalanil yos re xmuxb'al aawib', xwulak xhonalil laasachik. 

4Rik'in li kamsink xab'aanu, xab'oq raqb'a aatin sa' aab'een ut xamux aawib' 
rik'in naq xayiib' aajalanil yos. Xaseeb'a laawoso'jik ut xak'os roq laayu'am. 
Jo'kan naq tatink'e chi eetz'uuk ut chi se'eek xb'aaneb' chixjunil li tenamit. 

5Eb' li wankeb' chi nach' ut li wankeb' chi najt tate'xse'e, at tenamit nawno aawu 
xb'aan xloq'oninkil ru eb' li jalanil yos ut nujenaqat chi maa'usilal. 

6Wankeb' aawik'in eb' li xjolomileb' laj Israel, ut junes kamsink ras riitz'in 
neke'xb'aanu, a' yaal chanru li xwankileb'. 

7Eb' li poyanam li wankeb' aawik'in ink'a' neke'roxloq'i eb' li xna' 
xyuwa'eb', neke'xrahob'tesi eb' laj ab'l tenamit ut neke'xtawasi li neb'a'yox jo'wi' 
li xmalka'an.  

8At Jerusalén, ink'a' nakawoxloq'i eb' linloq'laj eechej chi moko linhilob'aal 
kutan.  

9Wankeb' aawik'in aj q'ab'anel, ut naab'aleb' li poyanam neke'kamsiik; 
neke'wulak chiru tzuul chi wa'ak sa'eb' li tijob'aal ut q'axal yib'ru neke'xb'aanu. 

10Wankeb' li neke'xmux li rixaqil li xyuwa'eb' ut neke'wank rik'in li ixq naq yo 
xpuch'unik. 

11Wankeb' neke'xmux li rixaqil li ras riitz'in, wankeb' neke'xmux li ralib'eb' ut 
wankeb' chik neke'xmaakoni li ranab'eb', a' li xrab'in li xyuwa'eb'.  

12Wankeb' neke'tuminaak ru chi xkamsinkileb' li poyanam, ut numtajenaq ral li 
to' tumin neke'xpatz'; neke'xtawasi eb' li ras riitz'ineb' ut neke'xmaq' sa' josq'il li 
k'a'aq ru reheb', ut xine'xtz'ek laa'in chirix xch'ooleb' -chan li Qaawa'-. 

13«Anaqwan tinpoq'poq'i eb' li wuq' xb'aan li rahob'tesink ut li kamsink 
nakab'aanu. 

14Ma nakak'oxla naq kawaq laach'ool ut ma taakuy insumenkil naq tinraq aatin 
sa' aab'een? Laa'in li Qaawa' tinb'aanu li xinye. 

15Texincha'cha'i sa' xyanqeb' li jalanil tenamit ut twisi chixjunil leemaa'usilal; 

16aamaak aawib' naq tattz'eqtaanaaq xb'aaneb' li tenamit, ab'an taanaw naq 
laa'in li Qaawa' Yos»”. 

17Li Qaawa' kinraatina wi' chik ut kixye we: 

18“At kaamel winq, eb' li ralal xk'ajol laj Israel maak'a' chik neke'ok wi': 
chanchaneb' li rela' li q'unil q'anch'iich', li saqiq'unil ch'iich', li ki'ch'iich', li 
raxch'iich' malaj jo' li rela' li plaat ink'a' chik us naq naha'lesiik. 

19Jo'kan naq laa'in, li Qaawa', ninye chi jo'ka'in: Laa'ex maak'a' chik nekex'ok wi', 
jo'kex li xq'ol ch'iich'; jo'kan naq texinch'utub' sa' xyi Jerusalén. 

20Jo' naq natuub'aak li k'iila paay chi ch'iich' re xha'lesinkil sa' xam sa' li 
chiqleb'aal, jo'kan ajwi' tinb'aanu laa'in xb'aan linjosq'il: texintuub' ut tinsach 
eeru chi junwaakaj. 

21Relik chi yaal naq texinch'utub' ut tintz'ab' sa' eeb'een xxamlel linjosq'il re naq 
tex'oso'q sa' xyi li tenamit. 

22Jo' naq naha'lesiik li plaat sa' li chiqleb'aal, jo'kan ajwi' naq tex'oso'q laa'ex sa' li 
tenamit, ut teenaw naq laa'in, li Qaawa', xwisi linjosq'il sa' eeb'een”. 

23Li Qaawa' kinraatina wi' chik ut kixye we: 

24“At kaamel winq, ye re Jerusalén: «Laa'at chanchanat jun li ch'och' ink'a' 
xk'ulum li loq'laj hab' ut ink'a' chik t'aqresinb'il. 

25Eb' laj k'amol aab'e jo'keb' li kaqkoj li neke'xjap reheb' chi xt'upinkil li xtzak. 
Xe'xnuq' eb' li poyanam, xe'xmaq'atq li b'ihomal ut li sahil eechej, ut naab'aleb' li 
xmalka'an wankeb' chik aawik'in. 

26Eb' laj tij sa' li tenamit a'in xe'xsach xwankil linchaq'rab' ut xe'xmux ru li k'a'aq 
re ru q'axal loq' cho'q we; ink'a' neke'xnaw xyeeb'al b'ar wank li loq' ut li muxb'il 
ru, chi moko b'ar wank li saq ru ut li tz'ajn ru. Ink'a' neke'roxloq'i linhilob'aal 
kutan, chi moko neke'xloq'oni wu laa'in. 

27Li xjolomileb' li tenamit chanchaneb' laj xojb' li neke'xt'upi li xtzakeb', 
yo'ooneb' chi kamsink ras riitz'in re relq'ankil li xb'ihomaleb'. 

28Eb' li propeet neke'xmuq li yaal, jo' naq nab'onmank li ochoch rik'in chun; 
neke'xye naq neke'ilok moy u, ab'an moko yaal ta: Li Qaawa' xye chi jo'ka'in, 
chankeb', ab'anan laa'in ink'a' xin'aatinak. 

29Eb' li poyanam junes raaxiik' ut elq'ak neke'raj; neke'xrahob'tesi li neb'a' ut li 
maak'a' wank re, ut ink'a' neke'xk'e li xk'ulub' laj ab'l tenamit. 

30Laa'in xinsik' junaq winq sa' xyanqeb' re raj tixwaklesi wi' chik li xtz'akul li 
tenamit ut taa'okenq raj chi aatinak wik'in re naq ink'a' tinsach li xna'ajeb', 
ab'anan maajun xintaw. 

31Toja' naq xwisi linjosq'il sa' xb'eeneb' ut xeb'insach ru xb'aan xpo'ik linch'ool, 
re xteneb'ankil li tojb'amaak sa' xb'eeneb'»”, chan li Qaawa'. 

Ez 23 

Samaria ut Jerusalén wankeb' xmaak 

1Li Qaawa' kinraatina ut kixye we chi jo'ka'in: 

2“At kaamel winq, ke'wank wiib' li ixq, ut jun ajwi' xna'eb'. 

3Chalen chaq sa' xsaajilaleb' ke'xtikib' xmuxb'aleb' rib' rik'ineb' li winq; aran 
Ejiipt ke'ch'e'eek ut kimayuuk li re xch'ooleb' toj reetal ke'xmux li xtuq'ixqilaleb'. 

4Li chaq'na'b'ej x'Oholá xk'ab'a', ut li iitz'inb'ej x'Oholibá nayeemank re. Chi 
xkab'ichaleb' ke'wank cho'q wixaqil, ut ke'wank walal ink'ajol rik'ineb'. Lix Oholá 
a'an Samaria ut lix Oholibá a'an Jerusalén. 

5“Lix Oholá kixmux rib' naq toj wankin rik'in, ut oxik xch'ool chirixeb' li 
neke'rahink ru, a'eb' laj Asiria li rechkab'aleb': 

6tiqtookeb' rik'in chaab'il kaqit'ikr eb' laj jolominel jo'wi' eb' li ruuchil awab'ej; 
chixjunileb' a'an junes saaj winqeb', chaab'il rilb'aleb' ut neke'b'eek chirix 
kawaay. 

7Kinxb'alaq'i rik'in xsumenkileb' li xninqal ru winq aj Asiria ut rik'ineb' chixjunil 
li koho wi' xch'ool; kixmuxatq ajwi' rib' chi xloq'oninkileb' li xjalanil yos. 

8Chalen naq kiwank chaq Ejiipt kiwank jo' aj yumb'eet ut maajun sut kixkanab' 
xb'aanunkil chalen chaq sa' xsaajilal, naq kixkanab' rib' chi ch'e'eek ut chi 
mayuuk toj reetal kib'atz'unleek xb'aaneb' naab'al chi winq. 

9Jo'kan naq kinq'axtesi sa' ruq'eb' li neke'rahink ru, a'eb' laj Asiria, li koho wi' 
xch'ool. 

10Eb' a'an ke'xt'usub', ke'xmaq' li ralal xk'ajol ut ke'xkamsiheb' chi ch'iich'. Ut 
kinawmank resil li ixq a'an, xb'aan naq kiraqmank aatin sa' xb'een. 

11“Lix Oholibá, li riitz'in, kiril chixjunil a'in, ab'an q'axal wi' chik yib'ru li xna'leb': 
k'ajo' wi' chik naq kixmux rib' chiru li xchaq'na'. 

12Kixq'axtesi ajwi' rib' reheb' laj Asiria, reheb' laj jolominel jo'wi' reheb' li ruuchil 
awab'ej, rechkab'aleb', tiqtookeb' chi chaab'il; chixjunileb' a'an junes saaj 
winqeb', chaab'il rilb'aleb' ut neke'b'eek chirix kawaay. 

13Laa'in kink'e reetal naq a'an ajwi' xmuxum rib' ut tik juntaq'eet li xna'leb' rik'in 
li xchaq'na'. 

14Ab'anan lix Oholibá kinumtaak wi' chik li xyib' aj b'aanuhom, naq kirileb' li 
xjalam u eb' li winq aj Kaldeha tz'iib'anb'ileb' chi kaqib'on chiru li tz'ak: 

15chixjunileb' a'an junes xninqaleb' ru winq, xb'aan naq wankatqeb' xk'aamal 
xsa'eb' ut neke'xb'ak' li xjolomeb' chi ninqi t'ikr jo' neke'xb'aanu eb' laj Babilonia. 

16“Yal kiril li xjalam uheb' a'an chiru li tz'ak, kixrahi ruheb' ut sa' junpaat 
kixtaqlaheb' aj yehol esil aran Babilonia; 

17ut eb' a'in ke'chalk ut kole'okaq rik'in: kole'xmux li xloq'al, ut naq ak xk'ojlaak 
xch'ool lix Oholibá rik'in li xmaa'usilaleb', kichalk xyib' chi rilb'aleb'. 

18Toja' naq kixk'ut rib' chi tz'aqal aj yumb'eet, maak'a' chik xxutaan chi 
xt'usub'ankil rib' chi kutankil, toj reetal naq laa'in ajwi' kinyib'ok xb'aan, jo' 
kink'ul xb'aan li xchaq'na'. 

19Ab'an lix Oholibá k'ajo' chik li maa'usilal kixb'aanu, kijultiko'k re naq kixmux 
chaq rib' sa' li xsaajilal aran Ejiipt; 

20kinaqk sa' xch'ool naq kirataw wank rik'ineb' li ink'a' useb' xna'leb', li 
chanchaneb' li b'uur ut li kawaay sa' li xmaa'usilaleb'. 

21“Rik'in a'in, a Oholibá, ka'ak'ob'resi wi' chik laamuxb'al ke'xb'aanu laj Ejiipt sa' 
laasaajilal, naq ke'xmayu re laach'ool ut ke'xmux laatuq'ixqilal. 

22Jo'kan naq laa'in, li Qaawa', ninye chi jo'ka'in: Eb' li xe'rahink aawu ut 
nakayib'eb' anaqwan, te'kanaaq cho'q aj xik' ilol aawe, ut yalaq b'ar te'chalq chaq 
re aasutb'al: 

23eb' laj Babilonia, chixjunileb' laj Kaldeha, eb' laj Pekod, eb' laj Soha ut aj Koha, 
rochb'eeneb' chixjunileb' laj Asiria, saaj winqeb' ch'ina'us rilb'aleb', aj 
jolomineleb' ut ruuchileb' li awab'ej, xninqaleb' ru winq li neke'b'eek chirix 
kawaay. 

24Te'chalq sa' aab'een rik'in k'iila b'eleb'aal ch'iich' ut k'ajo'aqeb' laj puub'. 
Tate'xsut yalaq b'ar chi wankatqeb' chaq punit ch'iich' ut xkolb'aleb' li re xch'ool. 
Laa'in tink'e xwankileb' chi raqok aatin sa' aab'een, ut eb' a'an te'raqoq aatin jo' 
chanru li xchaq'rab'eb' a'an. 

25Twisi linjosq'il sa' aab'een re naq kaw tate'xrahob'tesi: te'xset laawu'uj ut eb' 
laaxik; ut eb' li te'kole'q sa' xyanqeb' laakomon, te'kamsiiq chi ch'iich'. Te'relq'a 
eb' laawalal aak'ajol, ut eb' li te'kanaaq aawik'in, xam taasachoq reheb'. 

26Te'xmaq'i laab'aatal chawu ut te'risi eb' laachaab'il q'ol. 

27Jo'ka'in naq tinram chawu xb'aanunkil laamaa'usilal ut li yumb'eetak kab'aanu 
chaq Ejiipt; ink'a' chik taawileb' ru chi moko taak'oxlaheb' chik. 

28“A'an a'in ninye laa'in, li Qaawa': Tatinq'axtesi sa' ruq'eb' li tenamit xik' 
nakawileb' ut sa' ruq'eb' li xatyib'ok xb'aaneb'. 

29Eb' a'an q'axal tate'xtz'eqtaana wi' chik, te'xmaq' chawu jo'ch'inal jo'nimal li 
xaweechani rik'in xmuxb'al aawib', ut tik t'ust'u tate'xkanab'. Xutaanal tatkanaaq 
ut taak'utunq laatz'i'b'eetal b'aanuhom, xb'aan naq xwulak chawu li yumb'eetak 
ut xak'e aawib' chi muxe'k. 

30Taachalq chixjunil a'in sa' aab'een xb'aan naq xutaanal li xab'aanu ut 
xaloq'oniheb' ru li jalanil yos. 

31Xatzol aawib' rik'in laachaq'na'; jo'kan naq taatoj rix laamaak jo' naq kixtoj rix li 
xmaak a'an. 

32“Laa'in, li Qaawa', ninye chi jo'ka'in: Taawuk' xsa' li sek' x'uk'ak wi' laachaq'na'; 
taak'ul jun nimla rahilal ut k'ajo'aq xmay. Chixjunileb' tate'xse'e ut 
tate'xtz'eqtaana; 

33xiwajelaq rilb'al laawoso'jik. A'an a'in li xsek' laachaq'na' Samaria, li tatkalaaq 
wi' ut taamayoq laach'ool. 

34Taawuk' xsa' li sek' a'an toj sa' xraqik, ut chirix a'an taaputz'i li sek' ut taat'upi li 
re laach'ool. Laa'in, li Qaawa', xinyehok re a'in. 

35“Jo'kan naq laa'in, li Qaawa', ninye chi jo'ka'in: Sa' xk'ab'a' naq xinaatz'eq chirix 
laach'ool ut xinaakanab', jo'kan naq taatoj rix laamaa'usilal ut laayib' aj 
b'aanuhom”. 

36Moqon li Qaawa' Yos kixye we: “At kaamel winq, ma taawaj raqok aatin sa' 
xb'eeneb' lix Oholá ut lix Oholibá? Ye reheb' chixjunil li maa'usilal ke'xb'aanu. 

37Eb' a'an ke'xmux xsumlajikeb' ut oso'jenaqeb' li ruq' sa' kik'. Kine'xtz'eqtaana 
naq ke'xloq'oni ruheb' li jalanil yos ut ke'xk'at sa' xam cho'q mayej eb' li walal 
ink'ajol. 

38Ut moko ka'aj ta wi' a'an ke'xb'aanu we, ke'xmux aj b'an wi' linloq'laj ochoch sa' 
jun chi kutan ut ink'a' ke'roxloq'i linhilob'aal kutan. 

39Ut chiru ajwi' li kutan a'an, naq ke'xmayeja eb' li ralal xk'ajol chiruheb' li jalanil 
yos, ke'chalk ajwi' sa' linloq'laj ochoch ut ke'xsach xwankil. A'an a'in li ke'xb'aanu 
sa' linloq'laj ochoch. 

40“Chirix chik a'an ke'xtaqla xb'oqb'aleb' li winq toj chi najt ut, naq ke'k'ulunk eb' 
a'an, ke'atink, ke'xb'on rix li ruheb' ut ke'xk'e xsahob' ru li ruq'eb' re xk'ulb'aleb' 
li winq. 

41Ke'xsotob' rib' chiru jun ch'ina'usil ch'aat, ut chiru a'an wank jun meex ak 
kawresinb'il, b'arwi' k'eeb'il li k'ajpom ut li aseeyt raaro inb'aan. 

42Aran ki'ab'imank xyaab' xkuxeb' li yookeb' chi ninq'ehik; a'aneb' li winq 
ke'chalk chaq sa' li chaqich'och', yookeb' chi uk'ak b'iin ut neke'k'ehok xsahob' ru 
ruq'eb' li ixq ut neke'xk'ehatq chaab'il koroon chi xjolomeb'. 

43Toja' naq laa'in kinye sa' linch'ool: «Ma toj yooqeb' chi maakob'k rik'ineb' li ixq 
a'in oso'jenaqeb' sa' li maa'usilal? Chi moko useb' cho'q aj yumb'eet!». 

44Ut jo'ka'in kik'ulmank: ke'chalk rik'in lix Oholá ut lix Oholibá, jo' ta wi' wank 
rik'ineb' laj yumb'eet. 

45Ab'anan wankeb' winq tiikeb' xch'ool te'raqoq aatin sa' xb'eeneb' sa' junaq 
kutan jo' chanru xk'ulub'eb' laj yumb'eet ut eb' laj kamsinel poyanam. Xb'aan naq 
relik chi yaal naq aj yumb'eeteb' ut aj kamsineleb' poyanam”. 

46Li Qaawa' kixye chi jo'ka'in: “Xch'utub'aqeb' rib' chixjunileb' li poyanam chi 
xjitb'al lix Oholá ut lix Oholibá, re naq te'xib'esiiq ut taa'elq'aaq li k'aru reheb'. 

47Kamsiiqeb' chi pek xb'aaneb' li k'iila tenamit ut xpaynumiiqeb' chi ch'iich'; 
che'kamsimanq li ralal xk'ajoleb' ut che'k'ate'q li rochocheb'. 

48Chi jo'kan tinsach li maa'usilal sa' li tenamit a'in, ut a'an taak'anjelaq re naq 
chixjunileb' li ixq te'xnaw k'aru te'xk'ul wi neke'xb'aanu li maa'usilal. 

49Ab'an eb' li wiib' chi ixq a'in te'xtoj rix li xtz'i'b'eetalil b'aanuhomeb' ut 
taateneb'aaq tojb'amaak sa' xb'eeneb' xb'aan naq ke'xloq'oni ru eb' li jalanil yos. 
Ut laa'ex teenaw naq laa'in li Qaawa'”. 

Ez 24 

Jaljookil ru aatin chirix li jun uk'al chi tib' 

1Ak b'eleeb' chihab' chik qak'amb'al aran Babilonia, lajeeb' kutan xb'e li xlaje po, 
kinraatina li Qaawa' ut kixye we chi jo'ka'in: 

2“At kaamel winq, tz'iib'a reetalil li kutan a'in, xb'aan naq li awab'ej re Babilonia 
ak xsut rix Jerusalén, tz'aqal sa' li kutan a'in. 

3Ut ye junaq jaljookil ru aatin chirix a q'etq'et aj tenamit a'in; ye reheb' sa' 
ink'ab'a': «K'e jun uk'alaq chi ha' sa' xam. 

4Nujob'resi rik'in setinb'il tib', xkomon li chaab'il tib', li ra' ut xyi rix li xul; k'e 
ajwi' li chaab'il b'aq sa' li uk'al. 

5Chirix a'an sik' ru junaq chaab'il karneer, ut tuub' si' chi rub'el re naq 
taawoqxinq chi us, toj reetal taachaq'aq li b'aq. 

6«Xb'aan naq li Qaawa' xye chi jo'ka'in: Ra chaalel sa' xb'een li tenamit aj 
kamsinel poyanam. Chanchan junaq q'ol aj uk'al, li ink'a' na'elk li xq'olel. Isi laa'at 
chijunqal li tib' wank chisa', toj reetal taayamaaq li xsa'. 

7K'ajo' li kamsink x'uxmank aran! Li kik' xb'eek roq sa' xb'eeneb' li pek ut ink'a' 
xhoye'k chiru li ch'och'; a' raj li pojtz' xtz'ub'uk re li kik' a'an. 

8Laa'in xinkanab' li kik' aran sa' xb'eeneb' li pek re naq ink'a' taaruuq tz'ub'e'k 
xb'aan li pojtz', ut chi jo'kan twisi linjosq'il ut tin'eeqajunq sa' xb'een Jerusalén. 

9«Xb'aan naq li Qaawa' xye chi jo'ka'in: Ra chaalel sa' xb'een li tenamit aj 
kamsinel poyanam. Laa'in ajwi' tintuub'anq xsi'ul li xxamlel. 

10Ut laa'at tuub' li si', loch xxamlel ut chiq li tib' chi chaab'il, toj reetal taachaqiq li 
xya'al ut taak'atq chixjunil li b'aq. 

11Kanab' wan li uk'al sa' xam chi maak'a' chik xsa', toj reetal taakaqo'q li 
xch'iich'ul xb'aan li xam, taach'ajmb'ilo'q ut taa'elq li xq'olel. 

12Ab'anan q'axal q'ol ru li uk'al: chi moko taa'elq li xq'olel xb'aan li xam! 

13«At Jerusalén, laa'in xwaj aach'ajob'resinkil rik'in laatz'i'b'eetalil b'aanuhom, 
a'ut laa'at ink'a' xakanab' aawib' chi ch'ajob'resiik. Tatsaqo'q ka'ajwi' naq twisi 
linjosq'il sa' aab'een. 

14Laa'in, li Qaawa', xinye li waatin ut jo'kan taa'uxmanq. Ink'a' tinjal ru li waatin; 
ink'a' twil xtoq'ob'aal aawu chi moko taaraho'q linch'ool chawix. Jo' chanru 
laayehom ut laab'aanuhom, jo'kan ajwi' tinraqoq aatin sa' aab'een»”, chan li 
Qaawa'. 

Xkamik li rixaqil laj Esekiel 

15Li Qaawa' ki'aatinak wi' chik wik'in ut kixye we: 



1503 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

16“At kaamel winq, chi maak'a' sa' laach'ool twisi chawu li q'axal raaro aab'aan, 
tinmaq' chawu laawixaqil. Ab'an laa'at matyaab'ak, miraho'k chi moko chimayoq 
laach'ool. 

17Maak'ut xrahil laawaanm, yalaq kuy li rahilal chirix li kamenaq: b'at laajolom 
sa' t'ikr, k'e laaxaab' chawoq; maatz'ap li xnaq' aawu, chi moko taawa' li xwahil li 
rahil ch'oolej”. 

18Eq'la kin'aatinak rik'ineb' li poyanam ut ewu chik kikamk li wixaqil. Sa' li kutan 
jun chik kinb'aanu jo' kiyehe'k we. 

19Toja' naq eb' li poyanam ke'xye we: “Ch'olob' chiqu k'aru naraj naxye li yookat 
chi xb'aanunkil”. 

20Laa'in kinchaq'ok ut kinye: “Li Qaawa' ki'aatinak wik'in ut kixye we: 

21«Ye reheb' laj Israel: Li Qaawa' xye chi jo'ka'in: Ok we chi xsachb'al xwankil li 
wochoch, li q'axal nawulak cheru ut jwal nekera, a'an li xsahilal ut li xkawilal 
leech'ool. Te'kamq ajwi' leeralal eek'ajol li kekanab' chaq Jerusalén: te'kamsiiq 
chi ch'iich'. 

22Ut ye reheb': Laa'ex teeb'aanu jo' xinb'aanu laa'in: ink'a' teemuq li xnaq' eeru 
chi moko teewa' li xwahil li rahil ch'oolej; 

23b'atb'ooq leejolom sa' t'ikr ut wanq leexaab' cheroq. Miraho'k leech'ool chi 
moko texyaab'aq; tex'oso'q b'an sa' leemaak ut teeq'oqo aj chik eerib' 
chejunjunqal. 

24Laj Esekiel a'anaq jun eetalil cho'q eere. Jo' xb'aanu a'an, jo'kan ajwi' teeb'aanu 
laa'ex. Ut naq taak'ulmanq a'in, teenaw naq laa'in li Qaawa'. 

25«At kaamel winq, jultikaq aawe li aatin a'in: taawulaq xkutankil naq tinjuk' li 
wochoch chiruheb' laj Israel, li kaw wi' xch'ooleb', li neke'saho'k chi rilb'al li 
xch'ina'usal ut neke'xra chi anchaleb' xch'ool. Tinmaq' ajwi' chiruheb' eb' li ralal 
xk'ajoleb'. 

26Sa' li kutan a'an taachalq aawik'in jun li taa'eleliq chaq, re xyeeb'al aawe resil li 
xk'ulmank. 

27Sa' li kutan a'an taateemanq laawe re tatruuq chi aatinak rik'in li x'elelik chaq; 
tat-aatinaq ut ink'a' chik memaqat. Laa'ataq jun eetalil cho'q re li tenamit, ut aran 
te'xnaw naq laa'in li Qaawa'»”. 

Ez 25 

Li rahilal te'xk'ul eb' laj Amón 

1Li Qaawa' kinraatina ut kixye we chi jo'ka'in: 

2“At kaamel winq, ilon sa' xjayal eb' li ralal xk'ajol aj Amón ut ye reheb' sa' 
ink'ab'a' 

3naq te'rab'i li aatin naxye li Qaawa': «Laa'ex xexsaho'k naq xsachmank xloq'al li 
wochoch, xjuk'mank li tenamit Israel ut eb' laj Judá xe'k'ame'k chi preexil. 

4Jo'kan naq texinq'axtesi sa' ruq'eb' li wankeb' chaq sa' xjayal releb'l saq'e: eb' 
a'an te'reechani leena'aj, te'xyiib'atq li xmuheb'aaleb' chisa' ut aran te'na'ajunq; 
a'aneb' chik te'tzekanq li ru leerawimq ut te'ruk' li xya'al xtu' leewakax. 

5Rabá taakanaaq cho'q xwa'leb'aaleb' li kameey ut Amón taakanaaq cho'q 
xna'ajeb' li karneer. Toja' naq teenaw naq laa'in li Qaawa'. 

6«Laa'in, li Qaawa', ninye chi jo'ka'in: Laa'ex xepoq'poq'i leeruq', xexpisk'ok 
xb'aan xsahil leech'ool ut k'ajo' naq xetz'eqtaanaheb' laj Israel. 

7Jo'kan naq tintaqsi li wuq' sa' eeb'een cherahob'tesinkil ut texinq'axtesi sa' 
ruq'eb' li xninqal ru tenamit re naq taa'elq'aaq chixjunil li k'aru eere. Tinsach 
eeru chi junwaakaj re teenaw naq laa'in li Qaawa'». 

Li rahilal te'xk'ul eb' laj Mohab 

8“Laa'in, li Qaawa', ninye chi jo'ka'in: Mohab ut Seír neke'xye naq Judá juntaq'eet 
rik'ineb' li tenamit junch'oleb'. 

9Jo'kan naq tinkanab'eb' chi ok sa' xteepal Mohab li poyanam wankatqeb' sa' 
xjayal releb'l saq'e, ut tinjuk'i chi xka'pak'alil Bet-Yesimot, Bahal-Mehón ut 
Kiriatáhin, a'aneb' li xninqal ru tenamit. 

10Tinq'axtesi chixjunil li xteepal Mohab sa' ruq'eb' li poyanam wankatqeb' sa' 
xjayal releb'l saq'e; tinq'axtesi ajwi' chixjunil li xteepal Amón, re naq maak'a'aq 
chik xpatz'b'aleb' laj Mohab sa' xyanqeb' li tenamit. 

11Tinraq aatin sa' xb'eeneb' laj Mohab, ut aran taanawmanq naq laa'in li Qaawa'. 

Li rahilal te'xk'ul eb' laj Edom 

12“Laa'in, li Qaawa', ninye chi jo'ka'in: Eb' laj Edom xe'eeqajunk sa' xb'eeneb' laj 
Judá, ut q'axal wankeb' xmaak xb'aan naq xe'rahob'tesink. 

13Jo'kan naq laa'in, li Qaawa', ninye: Tintaqsi li wuq' chi xrahob'tesinkileb' laj 
Edom ut tinsacheb' li winq ut li xul sa' xyanqeb'. Joxk' tinkanab' li xch'och'eb' ut, 
chalen Temán toj Dedán, te'kamsiiq chi ch'iich' eb' li poyanam. 

14Tin'eeqajunq sa' xb'een Edom chi ruq'eb' laj Israel, lintenamit; eb' a'in 
te'xrahob'tesi Edom jo' chanru xmay linjosq'il. Ut taanawmanq yalaq b'ar chanru 
nin'eeqajunk -chan li Qaawa'. 

Li rahilal te'xk'ul eb' laj Filistea 

15“Laa'in, li Qaawa', ninye chi jo'ka'in: Eb' laj Filistea xe'eeqajunk chi k'ajo' 
xjosq'ileb' sa' xb'een Judá. Xe'xtz'eqtaana ut xe'xsach lintenamit xb'aan naq xik' 
neke'ril chalen chaq junxil. 

16Jo'kan naq laa'in, li Qaawa', ninye chi jo'ka'in: Tintaqsi li wuq' chi 
xrahob'tesinkileb' laj Filistea; tinsach ruheb' laj Keret jo' ajwi' li xe'kole'k chire li 
palaw. 

17Tin'eeqajunq sa' xb'eeneb' chi q'axal xiwajelaq rilb'al; k'ajo'aq linjosq'il naq 
tinrahob'tesiheb'. Ut aran taanawmanq naq laa'in li Qaawa'”. 

Ez 26 

Li rahilal te'xk'ul eb' laj Tiro 

1Sa' li xb'een kutan xb'e li po re li xjunlaju chihab' qak'amb'al aran Babilonia, li 
Qaawa' ki'aatinak wik'in ut kixye we: 

2“At kaamel winq, eb' laj Tiro neke'xse'e Jerusalén ut yookeb' chi xyeeb'al: «Us 
ajwi' naq xsache'k li xnimal ru tenamit, xna'ajeb' laj yakonel. Xjuk'e'k xwankil chi 
junwaakaj; laa'o chik toob'ihomo'q ut eb' a'an te'oso'q sa' neb'a'il». 

3“Jo'kan naq laa'in, li Qaawa', ninye chi jo'ka'in: At tenamit Tiro, laa'in xik' chik 
tatwil ut tintaqlaheb' li k'iila tenamit chasachb'al; jo' naq nawoqxink li palaw naq 
te'wulaq aawik'in. 

4Tole'xjuk' laasuttz'ak ut te'xkok'puk'i li ochoch najteb' xteram; tinmesu ajwi' li 
pojtz' aawik'in ut t'ojoch aj chik tatinkanab' jo' li t'uru' pek. 

5Sa' xyi li palaw tatkanaaq cho'q chaqihob'resib'aal yooy. Laa'in, li Qaawa', 
xinyehok re a'in. Taa'elq'aaq li k'a'aq re ru re Tiro xb'aaneb' li xninqal ru tenamit, 

6ut eb' li xk'aleb'aalil li wankeb' chaq chi ch'och'el te'oso'je'q chi ch'iich'. Toja' 
naq te'xnaw naq laa'in li Qaawa'. 

7“Laa'in, li Qaawa', ninye chi jo'ka'in: Tink'am chaq laj Nabukodonosor, li xnimal 
ru awab'ej re Babilonia, ut a'an taachalq chaq sa' xjayal releb'l iq' re xsachb'al ru 
Tiro. Taachalq rik'ineb' li k'iila kawaay, li b'eleb'aal ch'iich' ut eb' li neke'b'eek 
chirix kawaay, jo'wi' rochb'eeneb' naab'aleb' aj puub'. 

8Eb' laak'aleb'aal li wankeb' chaq chi ch'och'el te'oso'q rik'in q'esnal ch'iich'. Laj 
Nabukodonosor tixsut rix laatenamit ut tixtuub' li ch'och' re taqe'k sa' xb'een ut 
tixtaqlaheb' k'iila aj puub' sa' aab'een. 

9Tixpuk'i laasuttz'ak rik'ineb' li xjorleb' ch'iich' ut kok'putz' tixkanab' 
laawochoch najteb' xteram. 

10K'ajo' li pojtz' te'xwaklesi eb' li xkawaay naq li awab'ej re Babilonia taanume'q 
sa'eb' laawokeb'aal, jo' naq na'uxk ok sa' junaq tenamit re reechaninkil. 

Tatmuqe'q xb'aan li pojtz', ut hich'hotqeb' laatz'ak sutsuukat wi' naq te'ok li 
b'eleb'aal ch'iich' ut eb' li neke'b'eek chirix kawaay. 

11Eb' li kawaay te'xjuluxi chixjunileb' laab'e; eb' laapoyanam te'kamsiiq chi 
ch'iich' ut te'rume'q chi ch'och' eb' laaninqi oqech. 

12Te'relq'a chixjunil laab'ihomal, te'xxok laak'ay, te'ruq'i laasuttz'ak ut te'xjuk'i 
eb' laach'ina'usil ochoch; te'xkuti eb' li pek, eb' li tz'amb'a ut chixjunil li mul sa' 
xchamal li ha'. 

13Chi jo'kan tinraq li xsahil laach'ool ut ink'a' chik taa'ab'imanq xyaab' laa'aarp. 

14T'uru' pek tatinkanab' wi', jo'kaqat jun li na'ajej re chaqihob'resink yooy; ut 
maajoq'e chik tatkab'laaq. Laa'in, li Qaawa', xinye li waatin -chan li Qaawa'. 

15“Laa'in, li Qaawa', ninye re li tenamit Tiro: Eb' li tenamit wankatqeb' sa' sutha' 
te'xiwaq naq te'rab'i laasachik. K'ajo'aq xyaab'eb' li poyanam li te'tiq'e'q ut 
te'kamsiiq chi ch'iich'. 

16Chixjunileb' li x'awab'ej eb' li tenamit wankeb' sa' sutha', te'elje'q sa' 
xk'ojarib'aaleb', te'risi li xb'atb'aleb' chirixeb' ut te'xkanab' li raq'eb' 
uutz'u'ujinb'il ru. K'ajo'aq xxiweb' naq te'xk'ojob' rib' chiru ch'och'; siksootqeb' 
ut sachsooqeb' xch'ool xb'aaneb' xxiw chawilb'al. 

17Toja' naq te'xb'icha li rahil b'ich a'in ut te'xye aawe: «Xat-oso'k, xatmuqunk sa' 
li palaw, laa'at li tenamit q'axal nawno aawu ut jwal kaw aawib' sa' xyi li palaw! 
K'ajo' li rahilal xab'aanu reheb' li jo'k'ihal wankeb' chasutam! 

18Anaqwan xsache'k aawu ut k'ajo' neke'siksotk eb' li tenamit sutsuukeb' chi ha'. 
Anaqwan xat-oso'k, ut eb' li tenamit li wankeb' chire li palaw yookeb' xxiw». 

19“Xb'aan naq laa'in, li Qaawa', ninye chi jo'ka'in: Nakirirnak tatinkanab' jo'eb' li 
na'ajej b'arwi' maajun wank. Tatink'e chi muqunk sa' xchamal li palaw, 

20ut tatsob'e'q toj sa' xna'ajeb' li kamenaq, sa' xyanqeb' li ke'sache'k ru najter; 
tatinkut sa' xb'alb'a, re naq maajoq'e chik tattenamito'q sa' ruuchich'och', sa' 
xyanqeb' li yo'yookeb'. 

21Xiwajel tatinkanab', ut maawa'aqat chik tenamit; tatsik'e'q, ab'an maajoq'e chik 
tattawmanq”, chan li Qaawa'. 

Ez 27 

Yaab'ak chirix li roso'jik Tiro 

1Li Qaawa' kinraatina ut kixye we chi jo'ka'in: 

2“At kaamel winq, b'icha li rahil b'ich a'in chirix Tiro, 

3li tenamit wank chire li palaw ut nayakok rik'in naab'al chi tenamit sutsuukeb' 
chi ha'. Ye re chi jo'ka'in: «Jo'ka'in xye li Qaawa' Yos: At Tiro, laa'at nakaye naq 
q'axal ch'ina'usat, jo'kat jun li jukub' tz'aqal re ru. 

4Laawankil nawulak toj sa' xyi li palaw, q'axal ch'ina'usat naq katyiib'aak. 

5Junes saqichaj li ke'chalk chaq sa' xtzuulul Senir ke'xyiib' wi' eb' li tz'alamche' 
sutsuukat wi'; toj aran Líbano ke'xk'am chaq li oqech nachapok re li xt'ikrul li 
jukub'. 

6Eb' li che' natiikisimank wi' li jukub' ke'yiib'aak rik'in aakute' kichalk chaq 
Basán; yaw ke'xtz'ap wi' sa' laab'een, Kitim kik'ame'k chaq li che' a'an, ut 
uutz'u'ujinb'il rik'in marfil. 

7Uutz'u'ujinb'il t'ikr liino yiib'anb'il chaq Ejiipt, a'an li nab'eresink aawe chiru ha' 
ut nak'anjelak ajwi' cho'q aaweetalil; li t'ikr namuheelank aawe a'an raxchoxa ut 
kaqmoyink rilb'al, sa' li tenamit Elisá kik'ame'k chaq. 

8Aj Sidón ut aj Arbad laj k'anjeleb' chawu; ut eb' li neke'b'eresink aawe a'aneb' li 
q'axal wankeb' xna'leb', yo'lajenaqeb' aawik'in. 

9Eb' li cheekel winq aj Kebal neke'xsik' xyaalal chanru te'xyiib' laajukub' naq 
taapo'e'q. Yalaq b'ar neke'chalje'k eb' laj yakonel chi k'ayink ut chi loq'ok 
aawik'in. 

10Eb' li winq aj Persia, aj Lidia ut aj Libia wankeb' cho'q aj puub' aawik'in; jwal 
ch'ina'us rilb'aleb' rik'in li xkolb'aleb' rib', ut li xch'iich' puniteb' a'an neke'xk'ut 
wi' laaloq'al. 

11«Eb' laj Arbad neke'k'aak'alenk sa' xb'een li suttz'ak rochb'eeneb' laasoldaad, 
ut sa'eb' li ochoch najteb' xteram wankeb' laj Kamad, neke'xlukuxi chiru li tz'ak li 
xkolb'aleb' rib' re naq jwal ch'ina'us tat-iloq. 

12K'ajo' li yakok neke'xb'aanu eb' laj Tarsis aawik'in xb'aan xk'ihal chixjunil 
laab'ihomal: neke'xjal ru rik'in plaat, q'unch'iich', saqich'iich' ut li raxch'iich'. 

13Jo'kaneb' ajwi' eb' laj Grecia, eb' laj Tubal ut eb' laj Mesek neke'loq'ok aawik'in, 
ut neke'tojok rik'in poyanam ut rik'in chik k'a'aq re ru yiib'anb'il rik'in 
q'anch'iich'. 

14Eb' laj Bet-Togarmá neke'tojok rik'ineb' muul ut kawaay re k'anjelak ut re 
b'eek. 

15Eb' li ralal xk'ajol aj Rodas neke'yakok aawik'in; naab'aleb' li poyanam li 
wankeb' sa' sutha' a'aneb' aaloq'onel, ut neke'tojok rik'in marfil ut li che' ébano. 

16Sa' xk'ab'a' laak'iila k'ay eb' laj Edom neke'loq'ok aawik'in ut neke'tojok rik'in 
lemtz'il q'ol, kaqinoq', kuxpo'ot, chaab'il liin, kaqiq'ol ut lemtz'il pek. 

17Jo'kaneb' ajwi' laj Israel ut eb' laj Judá, naq neke'loq'ok aawik'in, nakate'xtoj 
rik'in li triiw re Minit, li k'uluj, li xya'al kab', li aseeyt ut li sununkil b'an. 

18Eb' laj Damaask neke'loq'ok aawik'in chi yo'oon xb'aan xk'ihal li sahil eechej ut 
laab'ihomal, ut nakate'xtoj rik'in chaab'il b'iin re Helbón ut tuuxnoq' re Sahar. 

19Eb' laj Dan jo'wi' eb' laj Grecia neke'xk'am chaq toj Usal li chaab'il ch'iich', li 
kaneel ut li sununkil b'an re xjalb'al ru rik'in li xloq'omeb' aawik'in. 

20Eb' laj Dedán neke'yakok aawik'in rik'in k'ojleb'aal chirix kawaay. 

21Eb' laj Arabia ut chixjunileb' li xninqal ru winq re Kedar a'aneb' aaloq'onel ut 
neke'xk'am chaq cho'q aawe eb' li kok' karneer, li chib'aat ut li teelom wakax. 

22Eb' laj yakonel re Sabá ut Ramá neke'yakok aawik'in ut nakate'xtoj rik'in 
chaab'il sununkil b'an, lemtz'il pek ut rik'in oor. 

23Eb' laj Harán, eb' laj Kané, laj Edén ut laj yakoneleb' re Sabá, Asiria ut chixjunil 
xteepal Media 

24nokole'xk'ayi aawe chaab'il t'ikr, kuxpo'ot, noq' naab'al xb'onol, uutz'u'ujinb'il 
aq'ej jo'wi' tz'ulb'il k'aam. 

25Eb' li jukub' re Tarsis neke'xtaaqe chaq rib' chi xk'amb'al chaq aawe li k'iila 
k'ay. «Chanchanat jun li jukub' sa' xyi li palaw, li q'axal naab'al li riiq. 

26Toj sa' xyi li palaw xate'xk'am laj b'eresinel aawe, ab'an li kawil iq' li nachalk sa' 
xjayal releb'l saq'e xatxjuk' ut xatxsub' sa' xchamal li ha'. 

27Laab'ihomal, laak'ay ut chixjunil li k'aru aawe, eb' laj k'anjel chawu ut eb' laj 
b'eresinel aawe, eb' laj peech' ut eb' laj yakonel, eb' laj puub' ut chixjunileb' 
laawochb'een te'sub'e'q toj sa' xchamal li ha' sa' li kutan naq tat-oso'q. 

28K'ajo' naq te'xiwaq eb' li wankatqeb' chi junqre li palaw naq te'rab'i xyaab' 
xkuxeb' laj k'anjel chawu! 

29Toja' naq chixjunileb' li wankeb' sa'eb' li jukub' te'elq chaq; eb' laj b'eresinel ut 
eb' laj ch'e'ol jukub' te'kanaaq chi ch'och'el. 

30Ut te'xjap re chi yaab'ak chawix, te'tz'uyinq chi q'axal ra sa' xch'ooleb'. Te'xk'e 
pojtz' sa' xjolomeb' ut te'xsotob' rib' sa' cha. 

31Te'xjo li xjolomeb' sa' aak'ab'a', te'xtiqib' rib' rik'in q'eqit'ikr ut tz'uynaqeb' chi 
yaab'ak chi k'ajo'aq xmayeb' li raanm. 

32Sa' aak'ab'a' te'xb'icha junaq b'ich re rahil ch'oolej ut xb'aan xrahil xch'ooleb' 
te'xye chi jo'ka'in: Ani tawi' jo' li tenamit Tiro sa' xyi li palaw? cha'qeb'. 

33Junxil naq neke'isiik laak'ay sa'eb' laajukub', naab'aleb' li tenamit nakak'ojob' 
xch'ooleb'. Xab'ihomob'resiheb' li awab'ej sa' ruuchich'och' rik'in xk'ihal 
laab'ihomal ut laasahil eechej. 

34Ut anaqwan xat-oso'k sa' xyi li palaw, toj sa' xchamal li ha' xatsob'e'k. Laak'ay 
ut chixjunileb' laj k'anjel chawu aawech xikikeb' naq xe'oso'k sa' xchamal li ha'. 

35Chixjunileb' li poyanam li wankatqeb' chire li palaw sachsookeb' xch'ool 
chawix; siksootkeb' li awab'ej xb'aaneb' xxiw ut xpo'po'il xk'a'uxeb'. 

36Eb' laj yakonel li wankatqeb' sa' jalan tenamit, k'ajo' naq neke'xuxb'ak chawix; 
jwal xiwajel aj chik xatkanaak ut xat-oso'k chi junajwa»”. 

Ez 28 

Li rahilal tixk'ul li awab'ej re Tiro 

1Li Qaawa' kinraatina ut kixye we chi jo'ka'in: 

2“At kaamel winq, ye a'in re li x'awab'ej Tiro: «Jo'ka'in xye li Qaawa': Xaq'etq'eti 
aawib' ut xaye naq yosat. K'ojk'ookin sa' xk'ojarib'aaleb' li yos ut sutsuukin 
xb'aan li palaw, chankat. Ab'anan yal winqat ut maawa'at yos, us ta nakak'oxla 
naq wank aana'leb' jo' yos. 

3Ma q'axal wank tab'i' aana'leb' chiru laj Daniel? Ma nakanaw tab'i' chixjunil li 
muqmuukil na'leb'? 

4Rik'in xseeb'al laach'ool ut laak'a'uxl xatuub' naab'al laab'ihomal; xanujob'resi 
chi oor ut plaat laak'uuleb'aal. 

5Sa' xk'ab'a' naq wank aana'leb' chi yakok xatamresi laab'ihomal, ut xb'aan 
xnimal laab'ihomal xanimob'resi aawib'. 

6Jo'kan naq li Qaawa' xye chi jo'ka'in: Xajuntaq'eeta laawankil rik'in xwankil li 
Yos; 

7jo'kan naq k'e reetal, tintaqlaheb' chaq aj jalanil tenamit sa' aab'een, a'eb' li jwal 
josq'eb' sa' ruuchich'och': te'risi chaq li xq'esnal ch'iich'eb' sa' xna'aj re xsachb'al 
laachaab'il na'leb' ut laach'ina'usal, ut te'xsach ru laaloq'al chi junwaakaj. 

8Jwal ra te'xb'aanu aawe naq tate'xkut sa' jul ut tat-oso'q sa' xchamal li palaw. 

9Ma toj yooqat chi xk'oxlankil naq laa'at yos naq wanqat chiruheb' laj 
rahob'tesinel? Ab'anan naq wanqat sa' ruq'eb' li te'kamsinq aawe, taak'e reetal 
naq yal winqat ut moko yosat ta. 

10Tatkamq sa' ruq'eb' laj ab'l tenamit, jo' naq nakamk li ink'a' napaab'ank we. 
Laa'in, li Qaawa', xinyehok re a'in»”. 

11Li Qaawa' kinraatina ut kixye we chi jo'ka'in: 

12“At kaamel winq, b'icha li rahil b'ich a'in chirix li x'awab'ej Tiro, ut ye re chi 
jo'ka'in: «Li Qaawa' xye chi jo'ka'in: Laa'at li tz'aqal aawe aawu junxil chaq, k'ajo' 
laachaab'il na'leb' ut jwal chaq'al aawu. 

13Aran Edén, sa' li xna'aj rawimq li Yos, katwank. Uutz'u'ujinb'il laab'aatal rik'in 
k'iila paay chi pek, jo' li rubí, li topasio, li jaspe, li lemtz'il q'ol, li krisólito, li ónise, 
li safiro, li malakita ut li esmeralda. Yiib'anb'il laaka'xik ut li xsahob' ru laawaq' 
rik'in oor, k'uub'anb'il chalen chaq sa' xkutankil laayo'lajik. 

14Laa'in katinxaqab' cho'q aj k'aak'alehom, jo' junaq kerubín; katwank sa' li 
xsantil na'aj li Qaawa' Yos, nakatchalk nakatxik sa' xyanqeb' li lochlookil pek. 

15Jwal chaab'il naq katwank chalen chaq sa' li kutan katyoob'tesiik wi', toj reetal 
kitawmank li maa'usilal aawik'in. 

16Xmaak xlaatz'al aawu xb'aan li yakok xnujak chi maa'usilal laach'ool ut 
xatmaakob'k. Toja' naq xatwisi sa' linsantil na'aj, at kerubín aj k'aak'alenel, ut 
xatwaanilasi sa' xyanqeb' li lochlookil pek. 

17Q'axal xak'e aawankil xb'aan laachaab'ilal, ut xasach laachaab'il na'leb' xb'aan 
xchaq'alil aawu. Laa'in xatinkut chiru ch'och' re xk'utb'al laaxutaan chiruheb' li 
awab'ej. 

18K'ajo' naq xnumtaak laamaa'usilal ut li xlab'alil aach'ool naq xatyakok. 
Xasacheb' ajwi' xwankil eb' li na'ajej nakatloq'onink wi'. Toja' naq aawik'in xwisi 
li xam xsachok aawe, tik cha xatinkanab' sa' xb'een li ruuchich'och' chiruheb' li 
jo'k'ihal neke'ilok aawe. 

19Chixjunileb' li tenamit li neke'nawok aawu k'ajo' naq xe'xiwak chawilb'al; jwal 
xiwajel xatkanaak ut ink'a' chik tatwanq chi junajwa»”. 

Li rahilal te'xk'ul eb' laj Sidón 

20Li Qaawa' ki'aatinak wik'in ut kixye we: 

21“At kaamel winq, ilon sa' xjayal Sidón ut aatinan sa' ink'ab'a': 

22Ye re chi jo'ka'in: «Li Qaawa' xye chi jo'ka'in: Laa'in xik' chik nakatwil, a Sidón; 
ut rik'in li tinb'aanu sa' eeyanq, taak'ehe'q inloq'al. Naq tinraqoq aatin sa' aab'een 
ut tink'ut linsantilal chawu, taanawmanq naq laa'in li Qaawa'. 

23«Tintaqla li raxkamk sa' aab'een, ut laakik'el taab'eeq roq sa'atqeb' laab'e; 
naab'aleb' li te'kamq aawik'in, yalaq b'ar te'kamsiiq rik'in ch'iich'. Ut 
taanawmanq naq laa'in li Qaawa'. 

24«Taaraqe'q li rahilal ut li rahob'tesiik cho'q reheb' laj Israel; maajun chik 
taatz'eqtaananq reheb' sa' xyanqeb' li k'iila tenamit neke'sutuk reheb'. Toja' naq 
taanawmanq naq laa'in li Qaawa'». 

25“Laa'in, li Qaawa', ninye chi jo'ka'in: Tinch'utub' li tenamit Israel sa' xyanqeb' li 
tenamit cha'chookeb' wi', ut tink'ut linsantilal chiruheb'. Eb' li ralal xk'ajol aj 
Israel te'na'ajunq sa' li xna'ajeb', sa' li ch'och' kink'e re laj Jakob, laj k'anjel chiwu. 

26Aran te'wanq chi maak'a'aq chik xk'a'uxeb' ut xch'i'ch'i'inkileb'; te'kab'laq ut 
te'awq uub'. Sa chik te'wanq naq tinraq aatin sa' xb'eeneb' chixjunileb' li tenamit 
wankeb' chi xsutam ut neke'tz'eqtaanank reheb'. Toja' naq taanawmanq naq 
laa'in li Qaawa', li xYos laj Israel”. 

Ez 29 

Li rahilal te'xk'ul eb' laj Ejiipt 

1Ak kab'laju kutan chik xtiklajik li xlaje po re li xlaje chihab' qak'amb'al aran 
Babilonia, li Qaawa' kixye we chi jo'ka'in: 

2“At kaamel winq, aatina laj Parahón, li awab'ej re Ejiipt, ut ye re sa' ink'ab'a' ut 
reheb' chixjunileb' laj Ejiipt: 

3«Laa'in xik' chik nakatwil, a Parahón, li awab'ej re Ejiipt, at xnimal xul li jiljookat 
sa' xyanqeb' laanima' ut nakaye: We li nima' Nilo, laa'in kinyiib'ank re, chankat. 

4Ab'an laa'in tinb'ak'eb' chi ch'iich' li xkalam aawe, tinletzeb' chawix eb' li kar 
wankeb' sa' laanima', ut aawech chalikeb' naq texwisi chaq sa' li ha', letzlooqeb' 
chaq chawix chixjunileb' li kar. 

5Tatinkanab' sa' li chaqich'och', aawochb'een chixjunileb' li kar wankeb' sa' 
laanima'; t'ant'o tatkanaaq chiru ch'och' ut maajun taaxokoq aawe re aamuqb'al. 
Tatink'e chi xt'upiheb' li so'sol ut eb' li josq' aj xul. 

6Toja' naq chixjunileb' laj Ejiipt te'xnaw naq laa'in li Qaawa'. Naq eb' laj Israel 
xe'xsik' laatenq'aal, chanchanat chik li kaxlan'aj cho'q reheb'. 

7Naq yo'ooneb' chi oyb'enink aawik'in, ink'a' xatenq'aheb', xrahob'tesinkileb' 
chik xab'aanu; naq xe'xkawu xch'ool chawix, xat-elk chiruheb' ut xach'ina 
xch'ooleb'. 

8«Jo'kan naq laa'in, li Qaawa', ninye chi jo'ka'in: At Ejiipt, tintaqla chaq li kamk sa' 
aab'een ut te'kamsiiq chi ch'iich' eb' laapoyanam jo'wi' eb' li xul. 

9Nakirirnak ut po'lem chik tatkanaaq, ut chixjunileb' te'xnaw naq laa'in li Qaawa'. 
We li nima' Nilo, laa'in kinyiib'ank re, chankat. 

10Jo'kan naq laa'in xik' chik nakatwil laa'at ut laanima'. Joxk' chik tinkanab' 
laach'och' ut xiwajelaq rilb'al, chalen chaq Mikdol toj Asuán, ut toj sa' xnub'ajlil 
Etiopía. 

11Maajun chik taanume'q aran, chi moko poyanam chi moko xul. Chiru ka'k'aal 
chihab' maak'a' taawanq aran. 

12At Ejiipt, tatinkanab' chi chaqich'och' q'axal xiwajel rilb'al; nakirirnak ut po'lem 
te'kanaaq wi' eb' laatenamit chiru ka'k'aal chihab', q'axal yamyooqeb' sa' 
xyanqeb' li xe'kanaak chi po'lemil, ut twisiheb' laapoyanam sa' li xna'ajeb' ut 
tincha'cha'iheb' sa'atqeb' li jalanil tenamit. 

13«Laa'in, li Qaawa', ninye chi jo'ka'in: Naq akaq xraqe'k li ka'k'aal chihab', 
tinch'utub'eb' chaq wi' chik eb' laj Ejiipt sa' xyanqeb' li tenamit xe'cha'cha'iik wi'. 

14Tinxokeb' chaq laj Ejiipt li wankeb' chaq chi preexil, ut tinsutq'isiheb' aran 
Patros b'arwi' ke'wank, ut aran te'awab'ejinq chi maak'a'aq chik xwankileb'. 

15Ejiipt a'anaq li q'axal kub'enaq xwankil sa' xyanqeb' chixjunileb' li tenamit, ut 
maajoq'e chik te'numtaaq sa' xb'eeneb' li junch'ol chik. Tinkub'si xwankileb' re 
naq ink'a' chik te'taqlanq sa' xb'eeneb' li xninqal ru tenamit. 

16Ut eb' laj Israel ink'a' chik te'xkawu xch'ool chirixeb' laj Ejiipt, te'xk'e b'an 
reetal naq moko us ta xe'xb'aanu naq xe'xpatz' xtenq'ankileb' rik'ineb'. Toja' naq 
te'xnaw naq laa'in li Qaawa'»”. 

17Sa' xtiklajik li xb'een po re li wuqub' xka'k'aal chihab' qak'amb'al aran 
Babilonia, kinraatina li Qaawa' ut kixye we: 

18“At kaamel winq, laj Nabukodonosor, li awab'ej re Babilonia, rochb'eeneb' laj 
puub', xe'xk'uub' xninqal rahilal sa' xb'een Tiro. Chixjunileb' xe'joomaak li xjolom 
ut xe'mich'je'k li xyi rixeb' xb'aan li kawil k'anjel xe'xb'aanu. Ab'anan chi moko li 
awab'ej chi moko eb' laj puub' us xe'elk naq xe'yalok rik'ineb' laj Tiro. 

19Jo'kan naq laa'in, li Qaawa', ninye chi jo'ka'in: Tinq'axtesi li tenamit Ejiipt sa' 
ruq' laj Nabukodonosor, li awab'ej re Babilonia. A'an tixmaq' chixjunil li 
xb'ihomaleb' ut taareechani li jo'ch'inal jo'nimal wankeb' re; ut rik'in li k'aru 
taarelq'a, tixtojeb' li xsoldaad. 

20Sa' xk'ab'a' li k'aru xb'aanu laj Nabukodonosor reheb' laj Tiro, tink'e chi 
reechani Ejiipt, jo' ruuchil li xtojb'al naq kik'anjelak cho'q we. Laa'in, li Qaawa', 
xinyehok re a'in. 

21“Chiruheb' li kutan a'an tink'e wi' chik chi nimank xwankileb' laj Israel, ut 
laa'at, a Esekiel, tatink'e chi aatinak sa' xyanqeb' a'an. Ut chixjunileb' te'xnaw naq 
laa'in li Qaawa'”. 

Ez 30 

Xsachik Ejiipt 

1Li Qaawa' kinraatina ut kixye we chi jo'ka'in: 

2“At kaamel winq, aatinan sa' ink'ab'a' ut ye reheb': «Jo'ka'in xye li Qaawa': 
Yaab'anqex chirix li kutan chaalel, 

3xb'aan naq ak xnach'ok chaq xkutankil li Qaawa'. Jwal aak'ab'aq ru li kutan a'an, 
xkutankil li raqb'a aatin sa' xb'eeneb' li tenamit. 

4Taachalq li raaxiik' sa' xb'een Ejiipt. K'ajo' naq te'xiwaq eb' laj Etiopía, naq 
naab'aleb' aj Ejiipt te'kamsiiq, naq taa'elq'aaq chixjunil li xb'ihomal li tenamit 
a'an ut taajuk'manq ajwi' li rub'elankil. 

5Te'kamsiiq rik'in q'esnal ch'iich' eb' laj puub' aj Etiopía, aj Put, aj Lut, 
chixjunileb' laj Arabia ut eb' laj Kub, jo' ajwi' jo'k'ihaleb' li neke'okenk chirix 
Ejiipt. 

6«Jo'ka'in xye li Qaawa': Eb' li te'tenq'anq re Ejiipt te'kamq ajwi', ut taa'oso'q li 
xwankil Ejiipt li naxq'etq'eti wi' rib' chalen chaq Mikdol toj Asuán. Laa'in, li 
Qaawa', xinyehok re a'in». 

7“Jwal joxk' taakanaaq li xch'och'el Ejiipt sa' xyanqeb' chixjunileb' li na'ajej, ut 
po'lem te'kanaaq eb' li tenamit wankeb' sa' xteepal. 

8Naq tink'e xxamlel Ejiipt ut te'oso'q chixjunileb' li neke'tenq'ank re, te'xtaw 
xyaalal naq laa'in li Qaawa'. 

9“Sa' li kutan a'an tintaqlaheb' lintaql li te'xik sa' jukub', re xxib'enkileb' laj 
Etiopía li toj k'ojk'ookeb' xch'ool. K'ajo'aqeb' xxiw chi rab'inkil resil li xsachik 
Ejiipt: nach' chik wank li kutan a'an. 

10“Laa'in, li Qaawa', ninye chi jo'ka'in: Tinsach ruheb' laj Ejiipt, chi ruq' laj 
Nabukodonosor, awab'ej re Babilonia. 

11Tink'am chaq a'an rochb'eeneb' li xsoldaad, li q'axal josq'eb' chiruheb' chixjunil 
li wankeb' sa' ruuchich'och', chi xsachb'al Ejiipt. Te'yaloq rik'in ch'iich' ut k'ajo' 
naq taanujaq li tenamit chi kamenaq. 

12Tink'eheb' chi chaqik li nima' Nilo ut tinq'axtesi Ejiipt sa' ruq'eb' li jalanil 
tenamit li ink'a' useb' xna'leb', re naq taasache'q a'an ut chixjunil li k'a'aq re ru 
wank chisa'. Laa'in, li Qaawa', xinyehok re a'in. 

13“Laa'in, li Qaawa', ninye chi jo'ka'in: Tinjuk'i eb' li xjalam u li jalanil yos ut 
tinsach ruheb' li b'alaq'il yos re Menfis. Maajoq'e chik taawanq junaq li 
taa'awab'ejinq re Ejiipt, ut xiwajel tinkanab' li tenamit a'an. 

14Tinjuk' Patros, tink'e xxamlel Sohán ut tinraqoq aatin sa' xb'een Tebas. 

15“Sa' xb'een Sin twisi linjosq'il, li naxkawu wi' xch'ool Ejiipt, ut tinsach ruheb' laj 
Tebas. 

16Tink'e xxamlel Ejiipt, ut Sin tixtolk'osi rib' xb'aan li rahilal; taahope'q li 
xsuttz'akil li tenamit Tebas ut Menfis rahaq sa' xch'ool chi junelik. 

17Eb' li saaj al aj On ut aj Bubastis te'kamsiiq chi ch'iich' ut chixjunileb' li 
poyanam te'k'ame'q chi preexil. 

18Sa' li tenamit Tafnis taaq'oqyino'q ru li kutan, naq tinjuk' xwankil Ejiipt ut 
taa'oso'q li naxnima wi' rib'; li tenamit taatz'ape'q xb'aaneb' li choql ut eb' li ixq 
te'k'ame'q chi preexil. 

19Jo'ka'in naq tin'eeqajunq sa' xb'een Ejiipt, ut aran taanawmanq naq laa'in li 
Qaawa'”. 

20Ak wuqub' kutan xb'e li xb'een po re li xjunlaju chihab' qak'amb'al aran 
Babilonia, li Qaawa' kinraatina ut kixye we chi jo'ka'in: 

21“At kaamel winq, laa'in xinjuk' xwankilal laj Parahón, li awab'ej re Ejiipt; xintoq 
li ruq' ut maajun xb'anok chiru chi moko xe'xlan re ta naq tkawuuq ut tixchap wi' 
chik li xch'iich'. 

22Jo'kan naq laa'in, li Qaawa', ninye chi jo'ka'in: Xik' chik twil laj Parahón, li 
awab'ej re Ejiipt. Tintoq chi xkab'ichal li ruq': li toj kaw ut li ak toqolk, re naq 
taat'ane'q li q'esnal ch'iich' sa' ruq'. 

23Ok we chi xcha'cha'inkileb' laj Ejiipt sa' ruuchich'och', ut tintaqlaheb' sa' 
xyanqeb' jalan jalanq chi tenamit. 

24A' chik li awab'ej re Babilonia tink'e xkawub' xch'ool, ut sa' ruq' a'an tink'e 
linch'iich'. Tintoqiheb' li ruq' laj Parahón, ut k'ajo' naq taayaab'aq chiru laj 
Nabukodonosor. 

25Relik chi yaal naq tink'e xkawub' xch'ool li awab'ej re Babilonia, ut taa'oso'q li 
xwankil laj Parahón. Aran taanawmanq naq laa'in li Qaawa', naq tink'e linq'esnal 
ch'iich' sa' ruq' li awab'ej re Babilonia ut a'an taaxik chi xrahob'tesinkileb' laj 
Ejiipt. 

26Tincha'cha'iheb' laj Ejiipt sa' ruuchich'och', sa' xyanqeb' chixjunileb' li tenamit. 
Toja' naq te'xnaw naq laa'in li Qaawa'”. 

Ez 31 

Jaljookil ru aatin chirix li yaw 

1Sa' xtiklajik li rox po re li xjunlaju chihab' qak'amb'al aran Babilonia, kinraatina 
li Qaawa' ut kixye we chi jo'ka'in: 

2“At kaamel winq, ye re laj Parahón, li awab'ej re Ejiipt, jo'wi' reheb' chixjunil li 
wankeb' rub'el li xwankil: «Ani tatinjuntaq'eeta wi' rik'in laawankil? 

3Chanchanat li saqichaj malaj li yaw re Líbano, li jwal ch'ina'useb' li ruq' ut 
k'ajo'eb' li xxaq, q'axal najt xteram toj reetal kiwulak sa' li choql. 

4Kitenq'aak chi k'iik xb'aan li hab' ut li ha' li wank sa' li ch'och'; eb' li nima' li 
ke'yo'laak chi xsutam ke'xt'aqresi chixjunileb' li che' wankeb' sa' li teep a'an. 

5Xb'aan li k'iila ha' jwal kinajto'k li xteram sa' xb'eeneb' li che' wankatqeb' chiru 
li tzuultaq'a; kininqank li ruq' ut nim kixmuheela. 

6K'iila paay chi xik'anel xul ke'sukub'k sa'eb' li ruq'; chixjunileb' li xul ke'alank sa' 
li xmu ut rub'el a'an ke'hilank li k'iila teep chi tenamit. 

7A'an jun xchaq'alil ru che', k'ajo' xnimal ut ninqeb' li ruq', xb'aan naq li xxe' 
wankeb' chire li ha'. 



1515 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

8Moko juntaq'eet ta rik'ineb' li yaw li wankeb' sa' li xna'aj rawimq li Yos; ink'a' 
naru xjuntaq'eetankil li xk'ihal li ruq' li saqichaj rik'ineb' li ruq' a'an, chi moko 
juntaq'eet li xk'ihal li xxaq rik'in xk'ihal li xxaq junaq chik che'. Tik maak'a' junaq 
che' jwal ch'ina'us chiru a'an sa' li xna'aj li rawimq li Qaawa' Yos. 

9Laa'in kink'ehok xch'ina'usal rik'in xk'ihal li xxaq; ut chixjunileb' li che' wankeb' 
sa' li xna'aj li rawimq li Yos ke'xkaqali xb'aan naq q'axal ch'ina'us. 

10«Jo'ka'in xye li Qaawa': Li che' a'an xk'iik chi jwal najt xteram ut li ru'uj xwulak 
toj sa' li choql; xq'etq'eto'k li xch'ool xb'aan li xnimal xteram. 

11Jo'kan naq xintz'eq chirix linch'ool, ut tinq'axtesi sa' ruq' li nataqlank sa' 
xb'eeneb' li xninqal ru tenamit, re naq taa'uxq re jo' chanru li xmaa'usilal. 

12Eb' laj ab'l tenamit, eb' li tz'aqal ch'ol winq, te't'anoq re ut te'xjilib' chiru 
ch'och'; kok'toq te'kanaaq eb' li ruq' sa' li k'iche' ut chiru li tzuultaq'a, ut 
chixjunileb' li tenamit ke'wank sa' xmu, te'eleliq ut te'xkanab' xjunes. 

13Eb' li k'iila paay chi xik'anel xul te'wanq sa' xb'een li t'analk che' ut eb' li josq' aj 
xul te'wanq sa'eb' li xtoqol uq'. 

14Maajun chik che' taak'iiq chi najt xteram ut taawulaq toj sa'eb' li choql; us ta 
taak'iiq chire ha' malaj t'aqresinb'ilaq chi us, maajun chik tixnima rib' xb'aan li 
xteram. Xb'aan naq chixjunileb' teneb'anb'il li oso'k sa' xb'eeneb', te'xik sa' 
xchamal li jul, jo' naq chixjunileb' li poyanam neke'q'ajk neke'sutq'iik. 

15«Laa'in, li Qaawa', ninye chi jo'ka'in: Sa' li kutan taa'oso'q wi' li che' a'an, tink'e 
ajwi' chi chaqik li palaw; tinrameb' li ha' ut li roqeb' li nima'. Ut sa' xk'ab'a' a'an 
tinrahob'tesi xch'ool li tzuul Líbano ut te'tz'umaaq chixjunileb' li che' wankeb' 
chiru tzuultaq'a. 

16Naq tint'an chiru ch'och' li yaw a'an ut tintaqla sa' xyanqeb' li xe'q'ajk 
xe'sutq'iik, k'ajo' naq te'xiwaq eb' li tenamit. Aran, sa' xchamal li ch'och', 
te'saho'q xch'ool eb' li che' li wankeb' sa' li xsahil na'aj li Yos, jo' ajwi' eb' li jwal 
kaweb' rib', t'aqresinb'leb' chi us ut ch'ina'us rilb'al sa' xteepal Líbano. 

17Te'xik ajwi' eb' li ke'wank sa' xmu; te'kub'eeq aran, sa' xna'ajeb' li kamenaq, 
jo'k'ihaleb' li ke'okenk chirix sa' xyanqeb' chixjunileb' li tenamit, rochb'eeneb' li 
ke'kamsiik chi ch'iich'. 

18Maajun reheb' li che' ke'wank sa' li xsahil na'aj li Yos kiruhank xjuntaq'eetankil 
wi' rik'in li xloq'al ut li xteram li yaw a'an. Ab'anan taakute'q ajwi' a'an sa' li 
xb'alb'a, rochb'eeneb' li che' ke'wank sa' li xsahil na'aj li Yos, ut taawanq sa' 
xyanqeb' li maawa'eb' aj paab'anel, rik'ineb' li ke'kamsiik sa' li raaxiik'. «Li che' 
a'in, a'an laj Parahón jo'wi' chixjunileb' li xpoyanamil», chan li Qaawa'”. 

Ez 32 

Li xyuwa'il ayin 

1Sa' xtiklajik li xkab'laju po re li kab'laju chihab' qak'amb'al aran Babilonia, li 
Qaawa' kinraatina ut kixye we chi jo'ka'in: 

2“At kaamel winq, b'icha li b'ich a'in re rahil ch'oolej chirix laj Parahón, li awab'ej 
re Ejiipt, ut ye re chi jo'ka'in: «Chanchanat li kaqkoj sa' xyanqeb' li tenamit; 
kama'at li xyuwa'il ayin sa' li palaw: nakatb'atz'unk sa' laanima', nakasulule ru ut 
nakayeq'i rik'ineb' laawoq. 

3«Jo'ka'in xye li Qaawa': Us ta wanqat sa' xyankeb li k'iila tenamit, tinkut 
linkanleb' sa' aab'een ut tatinchap. 

4Tatinjukuki chiru ch'och', kamenaq tatinkanab' ut tink'eheb' chi hilank sa' 
aab'een chixjunileb' li xik'anel xul neke'rupupik chiru choxa; tate'xt'upi 
chixjunileb' li josq' aj xul. 

5Tinkuti laatib'el sa'eb' li pim ut tinnujob'resi eb' li tzuultaq'a rik'in laaq'eenaqil 
tib'el. 

6Tint'aqresi li ch'och' rik'in laakik'el; taawulaq toj sa' xb'eeneb' li tzuul ut 
tixnujob'resi eb' li roq nima'. 

7Ut naq akaq xatinkamsi, tink'e chi q'oqyino'k ru li choxa ut eb' li chahim ink'a' 
chik te'k'utunq. Tintz'ap ru li saq'e ut ink'a' chik taasaqeno'q ru li po. 

8Aab'aan laa'at te'q'oqyino'q ru chixjunileb' li chahim chiru li choxa ut 
taachoqlo'q ru laana'aj. Laa'in, li Qaawa', xinyehok re a'in. 

9«Naab'aleb' li tenamit te'raho'q xch'ool naq taawulaq resil laasachik sa'atqeb' li 
na'ajej ink'a' aanawom ru. 

10Aab'aan laa'at te'sachq xch'ool naab'aleb' li tenamit ut siksootqeb' xb'aaneb' 
xxiw eb' li neke'awab'ejink reheb', naq tintelteli linch'iich' chiruheb'. Li junjunq 
taaxiwaq chi maajun taakoloq re li xyu'am, sa' xkutankil laasachik. 

11«Jo'ka'in xye li Qaawa': Li xq'esnal ch'iich' li awab'ej re Babilonia taachalq sa' 
aab'een. 

12Sa' ruq'eb' laj puub' li q'axal josq'eb' sa' xyanqeb' chixjunil li tenamit, te'kamq 
naab'aleb' li wankeb' rub'el laawankil. Chi jo'kan te'xjuk'i xwankil Ejiipt ut 
te'xsach ruheb' li xk'iila tenamit. 

13Tinsach chixjunileb' laaketomq chireheb' laanima'; ink'a' chik taatz'ajniiq ru 
xb'aaneb' li poyanam chi moko taasululeeq ru xb'aaneb' li xul. 

14Toja' naq tink'e chi saqo'k ru li ha' ut taab'eeq chik li roq li ha' jo' li aseeyt. 
Laa'in, li Qaawa', xinyehok re a'in. 

15Naq taakanaaq Ejiipt chi chaqich'och' chi maak'a' chik twanq chisa', ut naq 
tinkamsi chixjunileb' li xpoyanamil, taanawmanq naq laa'in li Qaawa'». 

16“A'an a'in li b'ich re rahil ch'oolej li te'xb'icha eb' li ixq sa'eb' li jalan jalanq chi 
tenamit naq te'yaab'aq chirix Ejiipt ut sa' xk'ab'a'eb' li xk'iila poyanam”, chan li 
Qaawa'. 

Li tenamit Ejiipt taawanq rub'el xwankil li kamk 

17Ak o'laju kutan xb'e li xkab'laju po re li kab'laju chihab' qak'amb'al aran 
Babilonia, kinraatina li Qaawa' ut kixye we chi jo'ka'in: 

18“At kaamel winq, b'icha li b'ich a'in re rahil ch'oolej chirixeb' laj Ejiipt ut eb' li 
neke'jolomink reheb', aawochb'eeneb' li rixqilaleb' li xninqal ru tenamit: «Eb' li 
wankeb' xwankil yooqeb' chi oso'k ut yooq xmuqb'aleb' sa' xyanqeb' li xe'q'ajk 
xe'sutq'iik. 

19Ma q'axal ch'ina'usat tab'i' sa' xyanqeb' li poyanam? Kub'en ut kanaaqat aran, 
sa' xyanqeb' li maak'a'eb' xpaab'aal». 

20“Eb' a'an te'kamq rochb'eeneb' li te'kamsiiq chi ch'iich'. Ak kawresinb'il li 
q'esnal ch'iich'. Te'oso'q eb' a'an rochb'eeneb' li k'iila poyanam. 

21Eb' li q'axal kaweb' rib' li ak wankeb' sa' xna'ajeb' li kamenaq, te'aatinaq 
rik'ineb' laj Ejiipt jo'wi' eb' li ke'tenq'ank reheb' ut te'xye: «Ak xe'kamk; jiljookeb' 
chik sa' muqleb'aal kamenaq eb' li ink'a' ke'xpaab' li Yos ut ke'kamsiik sa' li 
raaxiik'!». 

22“Arin wank Asiria, rochb'een chixjunileb' laj puub', chi xsutam li xmuqleb'aal. 
Chixjunileb' a'in xe'kamk sa' li raaxiik'. 

23Toj sa' xchamal li xjulel kamenaq xe'muqe'k. Eb' li xsoldaad xe'roksi xxiweb' li 
yo'yookeb', ab'anan xe'kamsiik chaq chi q'esnal ch'iich' ut anaqwan wankeb' chi 
xsutam li xmuqleb'aal Asiria. 

24“Arin ajwi' wank Elam, rochb'een chixjunileb' laj puub', chi xsutam li 
xmuqleb'aal. Chixjunileb' a'an xe'kamk chaq sa' li raaxiik', chixjunileb' xe'kamsiik 
chaq chi ch'iich' ut xe'muqe'k sa' xna'ajeb' li kamenaq, chi ink'a' xe'xpaab' li Yos. 
Xe'roksi xxiweb' li yo'yookeb', ab'an anaqwan wankeb' chi maak'a'eb' xloq'al, sa' 
xyanqeb' li xe'q'ajk xe'sutq'iik. 

25Jiljo Elam sa' xyanqeb' li xsoldaad. Chixjunileb' a'in xe'kamk sa' li raaxiik' chi 
maak'a'eb' xpaab'aal, ut anaqwan wankeb' chi xsutam li xmuqleb'aal. Xe'roksi 
xxiweb' li yo'yookeb', ab'an anaqwan wankeb' chi maak'a'eb' xloq'al, sa' xyanqeb' 
li xe'q'ajk xe'sutq'iik; xe'kanaak rik'ineb' li xe'kamsiik chi ch'iich'. 

26“Wank arin Mesek ut Tubal, rochb'eeneb' chixjunileb' laj puub', chi xsutam li 
xmuqleb'aaleb'. Chixjunileb' a'in xe'kamk sa' li raaxiik' chi maak'a'eb' xpaab'aal, 
xb'aan naq xe'roksi xxiweb' li yo'yookeb'. 

27Moko xe'muqe'k ta sa' xyanqeb' li kaweb' rib' li ke'kamsiik junxil chaq, a'eb' li 
ke'muqe'k chi toj wankeb' xch'iich' sa' ruq'eb' ut anaqwan li xch'iich'eb' wankeb' 

chi xsok xjolomeb' ut li xkolb'aleb' rib' wank sa' xb'eeneb', chirix naq ke'roksi 
xxiweb' li yo'yookeb'. 

28“Arin wanqat, Ejiipt, sa' xyanqeb' li ink'a' xe'xpaab' li Qaawa'; arin tatmuqe'q 
chi q'axal ra sa' laach'ool, rochb'eeneb' li xe'kamsiik sa' li raaxiik'. 

29“Arin ajwi' wank Edom rochb'eeneb' li x'awab'ej ut eb' xninqal ru winq. Us ta 
q'axal kaweb' rib' naq xe'wank, anaqwan muqb'ileb' rochb'eeneb' li xe'kamsiik 
sa' li raaxiik', rochb'eeneb' li maak'a'eb' xpaab'aal, sa' xyanqeb' li wankeb' sa' 
xna'ajeb' li kamenaq. 

30“Arin ajwi' wankeb' chixjunileb' li xe'awab'ejink sa' xjayal releb'l iq', jo'wi' 
chixjunileb' laj Sidón. Q'axal kaweb' rib' naq xe'wank ut xe'roksi xxiweb' li 
poyanam, ab'an anaqwan muqb'ileb' rochb'eeneb' li xe'kamsiik sa' li raaxiik', chi 
k'ajo'eb' xxutaan. Ink'a' xe'xpaab' li Qaawa' ut muqb'ileb' anaqwan rochb'eeneb' 
li xe'kamsiik sa' li raaxiik', chi maak'a'eb' xloq'al; jiljookeb' sa' xyanqeb' li 
wankeb' sa' xna'ajeb' li kamenaq. 

31“Laj Parahón toxrileb' ru ut taak'ojlaaq xch'ool chirix li xkamik chixjunil li 
xtenamit, xb'aan naq laj Parahón ut chixjunileb' li xsoldaad xe'kamsiik chi ch'iich' 
-chan li Qaawa'-. 

32Laj Parahón xroksi xxiweb' li yo'yookeb'; jo'kan naq muqb'il anaqwan, 
rochb'een chixjunileb' li xsoldaad, sa' xyanqeb' li ink'a' xe'xpaab' li Qaawa' ut 
xe'kamsiik sa' li raaxiik'”, chan li Qaawa'. 

Ez 33 

Li propeet aj k'aak'alenel 

1Li Qaawa' kinraatina ut kixye we chi jo'ka'in: 

2“At kaamel winq, aatinaheb' laawech tenamitul ut ye reheb': «Wi laa'in tink'am 
chaq li raaxiik' sa' xb'een junaq tenamit, eb' a'in te'xxaqab' junaq aj k'aak'alenel 
sa' xyanqeb'.  

3Ut naq a'in taaril naq yookeb' chi chalk eb' li xik' neke'ilok re li tenamit, 
tixyaab'asi li pur re naq te'xkol rib'eb' li poyanam. 

4Wi ani trab'i xyaab' li pur, ab'anan ink'a' tixpaab', ut te'chalq eb' li xik' neke'ilok 
re, tole'xkamsi, a'an wan wi' naq xkamsiik, 

5xb'aan naq xrab'i xyaab' li pur ut ink'a' xsik' xkolb'al rib'. A'an wan wi' naq 
xkamsiik, xb'aan naq wi ta xpaab', xkol raj li xyu'am. 

6Ab'an wi laj k'aak'alenel xrileb' chi wulak eb' li xik' neke'ilok reheb' ut ink'a' 
xyaab'asi li pur re naq te'xkol rib'eb' li poyanam, te'ok eb' li xik' neke'ilok ut 
te'xkamsi junaq poyanam, a'an taakamq sa' li xmaak, ab'an a' laj k'aak'alenel 
wank xmaak naq xkamk li winq a'an». 

7“At kaamel winq, laa'in xatinxaqab' cho'q aj k'aak'alenel reheb' li ralal xk'ajol laj 
Israel. Naq taawab'i jun t'orolaq li waatin, tento taaq'useb' sa' ink'ab'a'. 

8Naq tinteneb' kamk sa' xb'een li ink'a' us xna'leb', wi laa'at ink'a' taaye re naq 
tixkanab' xb'aanunkil li maa'usilal, li winq a'an taakamq sa' li xmaak, ab'an sa' 
aab'een laa'at taakanaaq li xkamik. 

9Ab'anan wi taaq'us li ink'a' us xna'leb' ut a'an ink'a' tixyot' xch'ool tixjal xk'a'uxl, 
relik chi yaal naq taakamq sa' li xmaak, a'ut laa'at taakol laayu'am. 

Q'axal tiik ru li xb'aanuhom li Qaawa' 
(Ez 18,21-32) 

10“At kaamel winq, ye reheb' li ralal xk'ajol laj Israel: «Laa'ex nekeye: Oso'jenaqo 
sa' li maak ut li q'etb'a aatin. Chan ta chik ru naq tookole'q, chankex». 

11Ab'anan, sa' xk'ab'a' linloq'al, laa'in li Qaawa' ninye li waatin naq ink'a' nawaj li 
xkamik laj maak, nawaj b'an naq tixyot' xch'ool tixjal xk'a'uxl ut wanq xyu'am. Ex 
aj Israel, jalomaq leek'a'uxl, kanab'omaq xb'aanunkil li maa'usilal. K'aru aj e naq 
texkamq? 

12“At kaamel winq, ye reheb' laawech tenamitul: «Wi junaq winq tiik xch'ool 
namaakob'k, ink'a' taakole'q xb'aan li chaab'ilal xb'aanuhom chaq; ut wi junaq 
ink'a' us xna'leb' tixkanab' li maakob'k, moko taasache'q ta ru xb'aan naq 
xb'enwa xb'aanu li maa'usilal. Li tiik xch'ool moko taakole'q ta chik xb'aan li 
chaab'ilal xb'aanu xb'enwa. 

13Wi laa'in tinye re junaq winq chaab'il xch'ool naq wanq xyu'am, ut a'in xk'ojob' 
xch'ool chirix li xtiikilal ut taa'ok chi maakob'k, relik chi yaal naq ink'a' tink'e sa' 
ajl li chaab'ilal xb'aanuhom, taakamq b'an sa' li maak xb'aanu. 

14Ut wi ninteneb' kamk sa' xb'een junaq aj maak, ut a'in tixkanab' li maakob'k ut 
taa'ok chi xb'aanunkil li chaab'ilal ut li tiikilal, 

15ut tixq'ajsi li k'a'aq re ru xk'ulum cho'q ruuchil li to' ut tixq'axtesi wi' chik li 
k'aru relq'ahom, wi tixpaab' li chaq'rab' nak'ehok yu'am ut ink'a' chik tixb'aanu li 
maa'usilal, relik chi yaal naq li poyanam a'an ink'a' taakamq, taawanq b'an 
xyu'am. 

16Sa' xk'ab'a' li us ut li tiikilal xb'aanu, taawanq xyu'am ut ink'a' chik taajultiko'q 
we li maak xb'aanu». 

17Mare eb' laawech tenamitul te'xye naq laa'in moko us ta ninb'aanu; ab'an relik 
chi yaal naq a'aneb' li ink'a' us neke'xb'aanu. 

18Wi junaq winq chaab'il xch'ool tixkanab' xb'aanunkil li us ut taa'ok chi 
maakob'k, taakamq xb'aan li maak xb'aanu. 

19Ut wi li ink'a' us xna'leb' tixkanab' xb'aanunkil li maak ut tixb'aanu chik li us ut 
li tiikilal, taawanq xyu'am sa' xk'ab'a' li us xb'aanu. 

20Us ta laa'ex nekeye naq moko tiik ta li k'aru ninb'aanu, ab'an laa'in tinraqoq 
aatin sa' eeb'een, ex aj Israel, jo' chanru leeyehom leeb'aanuhom”. 

Jerusalén ki'eechaniik 

21Oob' kutan chik xb'e li xlaje po re li kab'laju chihab' qak'amb'al aran Babilonia, 
kol'elq wik'in jun li winq ki'elelik chaq Jerusalén, ut kixye we: “Li tenamit 
x'eechaniik xb'aaneb' li xik' neke'ilok qe”, chan we. 

22Ewu, eweraq naq toj maji' nawulak wik'in li winq a'an, li Qaawa' kixk'e li ruq' 
sa' inb'een; ut eq'la, naq xk'ulunk li winq, kinxk'e chi aatinak wi' chik li Qaawa' ut 
moko memin ta chik. 

Ki'oso'k li tenamit 

23Toja' naq li Qaawa' kinraatina ut kixye we chi jo'ka'in: 

24“At kaamel winq, eb' li wankeb' sa' xyanq li po'lem, sa' xteepal Israel, yookeb' 
chi xyeeb'al: «Laj Abrahán a'an jun ajwi' chi winq ut kireechani li na'ajej a'in. Ma 
toja' ta chik laa'o toxqeechani li na'ajej xb'aan naq naab'alo», chankeb'. 

25Jo'kan naq ye reheb' chi jo'ka'in: «Jo'ka'in xye li Qaawa': Laa'ex nekextiwok tib' 
rech xikik xkik'el, nekeloq'oni ruheb' li jalanil yos, nekekamsi leeras eeriitz'in. Ma 
naru tab'i' teereechani li na'ajej a'in? 

26Yo'oon wankex rik'in leech'iich', nekeb'aanu li maa'usilal, chejunilex nekemux 
xsumlajik li rixaqil leerech winqilal. Ma naru tab'i' teereechani li na'ajej a'in?». 

27“Ye ajwi' reheb': «Jo'ka'in xye li Qaawa': Sa' xk'ab'a' linloq'al, ninye li waatin 
naq eb' li wankeb' sa'eb' li juk'b'il tenamit, te'kamsiiq chi q'esnal ch'iich'; eb' li 
wankeb' sa' k'aleb'aal, te't'upiiq xb'aaneb' li josq' aj xul, ut eb' li wankatqeb' 
sa'eb' li ochoch pek ut eb' li saqoonak, te'kamq xb'aan li yajel. 

28Nayamyotk ut joxk' ch'och' tinkanab' li na'ajej a'in, ut taa'oso'q li xwankilal li 
naxnima wi' rib'. Eb' li xtzuulul Israel nakirirnak te'kanaaq, ut maajun chik 
taanume'q aran. 

29Naq tinjuk' li tenamit ut chaqich'och' tinkanab' wi' xb'aan li k'iila maa'usilal 
xb'aanu, toja' naq te'xnaw naq laa'in li Qaawa'». 

30“Eb' laawech tenamitul neke'aatinak chawix, sa' xtoon eb' li suttz'ak ut 
chirehatq eb' li ochoch, ut neke'xye chirib'ileb' rib': «Kimqex, qab'ihaq li raatin li 
Qaawa', li xchalk chaq cho'q qe», chankeb'. 

31Ut chi jo'kan lintenamit neke'chalk ut neke'k'ojlaak chawu, jo' k'aynaqeb' chi 
xb'aanunkil, re rab'inkil laawaatin. Ab'anan ink'a' neke'xyu'ami. «Ch'ina'us li 
aatin a'in!», chankeb', ab'an yal chi xtz'uumal reheb' neke'xk'ulub'a, xb'aan naq li 
xch'ooleb' naxik ka'ajwi' chirix li tumin. 

32Cho'q reheb' a'an, laa'at jun aj b'ichanel re rahok, li ch'ina'us nab'ichank ut 
naxnaw chi us li wajb'ak. Neke'xk'ulub'a laawaatin, ab'an maajun nab'aanunk re 
li nakaye reheb'. 

33Ab'anan chixjunil a'in toxtz'aqloq ru, ut naq taatz'aqloq a'an, te'xtaw ru naq 
xwank jun propeet sa' xyanqeb'”. 

Ez 34 

Ink'a' useb' xna'leb' li neke'k'aak'alenk re Israel 

1Li Qaawa' ki'aatinak wik'in ut kixye we: 

2“At kaamel winq, aatinan sa' ink'ab'a' ut ye reheb' li neke'k'aak'alenk re 
Israel: «Jo'ka'in xye li Qaawa': Ra chaalel sa' xb'eeneb' li neke'k'aak'alenk re 
Israel, xb'aan naq yal xjuneseb' rib' neke'xch'oolani rib'. Ma ink'a' tab'i' a'eb' li 
ketomq tento rilb'aleb'? 

3Laa'ex nekex'uk'ak re li xya'al xtu' li karneer, nekeyiib' leeb'aatal chiru li rixeb' 
ut li rismaleb'; nekekamsi eb' li jwal ninqeb' xtib'el, ab'anan ink'a' nekerileb' chi 
us leekarneer. 

4Ink'a' nekech'oolani eb' li karneer li ink'a' neke'xkuy b'eek, chi moko nekeb'an 
eb' li yaj; ink'a' nekelan xtiq'ilal li naxtiq' rib', chi moko nekesutq'isi chaq li 
xsachk sa' xb'e, ink'a' nekesik' chaq eb' li sachenaq, xik' b'an chik nekerileb' ut 
k'ajo' leejosq'il rik'ineb'. 

5Linketomq xkanaak chi maajun chik aj k'aak'alehom reheb': xe'xcha'cha'i rib' ut 
xlaje't'upiik xb'aaneb' li josq' aj xul. 

6Xe'sachje'k sa'eb' li k'iche' ut sa'atqeb' li tzuul, xe'xcha'cha'i rib' sa' chixjunil li 
ruuchich'och', chi maajun napatz'ok reheb' chi moko xkoheb' chi xsik'b'al. 

7«Jo'kan utan, ex k'aak'alenel, ab'ihomaq li waatin. 

8Sa' xk'ab'a' linloq'al, laa'in li Qaawa' ninye chi jo'ka'in: Eb' li k'iila paay chi josq' 
aj xul xe'xxok ut xe'xt'upi linketomq, xb'aan naq maak'a' aj ilol reheb'. Eb' laj ilol 
reheb' linkarneer ink'a' xoxe'xsik' chaq eb' li xe'sachk. Xb'aan naq eb' laj 
k'aak'alenel yal xjuneseb' rib' neke'xch'oolani rib', ut ink'a' xe'xch'oolani eb' 
linkarneer. 

9Jo'kan naq, ex k'aak'alenel, ab'ihomaq li waatin 

10li ninye laa'in, li Qaawa': Ex aj k'aak'alenel, xik' chik nekexwil ut tintitz' eere 
b'ar wankeb' linketomq; texwisi sa' leek'anjel chi ilok ketomq, re naq ink'a' chik 
te'xch'oolani rib' xjuneseb'. Tinmaq'eb' linkarneer cheru re naq ink'a' chik 
teetzekaheb'». 

Li chaab'il aj k'aak'alenel 



1522 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

11“Laa'in, li Qaawa', ninye chi jo'ka'in: We'kin arin. Laa'in toxinsik'eb' chaq 
linkarneer ut laa'in tin'iloq reheb'. 

12Jo' naq laj ilol ketomqnaxk'e xch'ool chirixeb' li xketomq xe'xcha'cha'i rib'eb', 
jo'kan tinb'aanu laa'in reheb' linketomq; twisiheb' chaq sa' chixjunileb' li na'ajej 
xe'sachk wi' sa' jun rahil kutan ut aak'ab' ru. 

13Twisiheb' chaq sa'eb' li jalanil tenamit, tinch'utub'eb' ut tink'ameb' sa' li 
xna'ajeb'. Tinch'oolaniheb' sa' xteepal Israel, chiruheb' li tzuultaq'a, chirehatq eb' 
li nima' ut sa'atqeb' chixjunileb' li k'aleb'aal. 

14Tinch'oolaniheb' wan wi' li chaab'il pim, sa'atqeb' li tzuul re Israel; aran 
te'hilanq sa' chaab'il na'ajej ut te'ichajib'q chi us chiruheb' li tzuul re Israel. 

15Laa'in ajwi' tinb'eresinq reheb' linkarneer ut teb'ink'am chi hilank -chan li 
Qaawa'-. 

16Tinsik' chaq li karneer sachenaq, tinsutq'isi chaq li xcha'cha'iik, tinb'an li xtiq' 
rib', tink'irtasi li yaj ut twileb' ajwi' li ninqeb' xtib'el ut kaweb' rib'. Tinb'eresiheb' 
sa' tiikilal. 

17“Laa'in, li Qaawa', ninye chi jo'ka'in: Ab'ihomaq, ex inkarneer. Laa'in tinraq 
aatin sa' eeb'een chejunjunqal, ut twisiheb' linkarneer sa' xyanqeb' li chib'aat.  

18Ma ink'a' tz'aqal cho'q eere ichajib'k sa' li chaab'il pim naq xeyeq'i sa' leeroq li 
na'ela'ank? Nekeruk' li ha' saq ru, ut neketz'ajni ru li rela' rik'in leeroq. 

19Chi jo'kan eb' linkarneer tento te'xtzeka li ak xeyeq'i sa' leeroq ut te'ruk' li ha' 
ak xetz'ajni ru laa'ex. 

20Jo'kan naq laa'in, li Qaawa', ninye chi jo'ka'in: Tinraq aatin sa' xyanqeb' li 
karneer ninqeb' xtib'el ut li b'aqeb'. 

21Laa'ex xetiikisihatq li ink'a' neke'xkuy b'eek ut xetiq'eb' chiru leexukub', toj 
reetal xeraanilasiheb' chi najt. 

22Ab'an laa'in tinkoleb' linkarneer re naq maajun wa chik te'elq'aaq; ut tinraqoq 
aatin sa' xyanqeb' linkarneer. 

23“Tinxaqab' jun ajwi' aj k'aak'alehom reheb', a' laj David aj k'anjel chiwu. A'an 
taa'iloq ut taab'eresinq reheb'.  

24Laa'in, li Qaawa', laa'inaq li xYoseb' ut laj David, laj k'anjel chiwu, a'an 
taajolominq reheb'.Laa'in, li Qaawa', xin'aatinak. 

25Tink'ojob' jun li sumwank rik'ineb' a'an, re naq sa te'wanq, ut twisiheb' li josq' 
aj xul sa' li xna'ajeb', re naq eb' linkarneer te'wanq sa' tuqtuukilal sa'eb' li 
k'aleb'aal ut te'hilanq sa'eb' li k'iche'. 

26“Tink'ojob'eb' chi xsutam linsantil tzuul ut twosob'tesiheb'; tintaqla chaq li hab' 
sa' xq'ehil, ut a'an jo' junaq rosob'tesinkileb'. 

27Te'uuchinq eb' li che', li loq'laj ch'och' tixk'e li awimq; ut eb' a'an te'wanq sa' li 
xna'ajeb' sa' tuqtuukilal. Naq laa'in tinkol lintenamit sa' ruq'eb' li xe'tawasink ut 
xe'munink reheb', aran te'xnaw naq laa'in li Qaawa'. 

28Ink'a' chik te'chape'q xb'aaneb' li jalanil tenamit, chi moko te't'upiiq xb'aaneb' 
li josq' aj xul. Sa' xyaalal chik te'wanq ut maajun chik taaxib'esinq reheb'. 

29Chaab'il ch'och' tink'e reheb' re naq wanq naab'al li awimq; maajoq'e chik 
te'xkuy li we'ej, chi moko te'se'eeq chik xb'aaneb' laj ab'l tenamit. 

30Aran taanawmanq naq laa'in, li Qaawa', li xYoseb', wankin rik'ineb', ut eb' li 
ralal xk'ajol laj Israel a'aneb' lintenamit. Raatin li Qaawa'. 

31Laa'ex linkarneer; laa'ex li walal ink'ajol b'eresinb'ilex inb'aan ut laa'in leeYos”, 
chan li Qaawa'. 

Ez 35 

Li rahilal li te'xk'ul eb' laj Edom 

1Li Qaawa' kinraatina ut kixye we: 

2“At kaamel winq, ilon sa' xjayal li tzuul re Seír, ut ye re sa' ink'ab'a' 

3chi jo'ka'in: «Jo'ka'in xye li Qaawa': At tzuul Seír, laa'in xik' nakatwil. Tinye' li 
wuq' sa' aab'een re aarahob'tesinkil, ut chaqich'och' tatinkanab' wi'. 

4Tinjuk'i chixjunileb' laatenamit, ut laa'at tatkanaaq chi po'lemil. Aran 
taanawmanq naq laa'in li Qaawa'. 

5«Laa'at junelik xik' xawileb' laj Israel ut xatyalok rik'ineb' sa' xhonalil li raaxiik', 
sa' xraqb'al xb'aanunkil li maa'usilal. 

6Jo'kan naq ninye li waatin sa' xk'ab'a' linloq'al naq tatinq'axtesi sa' ruq' li kamk, 
ut a'an taasachoq aawe. Wank aamaak xb'aan li kamsink xab'aanu, jo'kan naq 
a'an ajwi' taasachoq aawe. 

7Joxk' ch'och' tinkanab' li tzuul Seír, ut maajun chik tinkanab' chi nume'k aran. 

8Tinnujob'resiheb' li tzuultaq'a, eb' li b'ool ut eb' li roq nima' chi kamenaq, a'eb' li 
te'kamq sa' li raaxiik'. 

9Nakirirnak tatinkanab' chi junajwa, ut maajun chik taawanq sa'eb' laatenamit. 
Toja' naq taanawmanq naq laa'in li Qaawa'. 

10«Laa'at xaye: Weheb' li wiib' teep chi tenamit; qeechaniiq Israel us ta aran 
wank li Qaawa', chankat. 

11Jo'kan naq laa'in, li Qaawa', ninye li waatin naq tinb'aanu aawe jo' chanru 
laajosq'il, laakaqal, laaxik'il uuchink li xab'aanu re Israel. Jo'kan ajwi' naq 
tatinrahob'tesi laa'in, ut aran te'xnaw wu eb' laj Israel. 

12Toj aran taanaw naq laa'in xwab'i chixjunil laahob'om chirixeb' li xtzuulul 
Israel naq xaye: Ak xe'oso'k, anaqwan taaqeechani, chankat. 

13Xanima laawankil chiwu ut k'ajo' naq xinaahob' chi aatin. Laa'in xwab'i 
chixjunil. 

14«Jo'kan utan laa'in, li Qaawa', ninye chi jo'ka'in: Sahaq sa' xch'ool chixjunil li 
ruuchich'och' naq laa'in tinsach aawu chi junwaakaj. 

15Jo' naq xsaho'k laach'ool naq xsache'k ru li na'ajej reechanihom laj Israel, jo'kan 
ajwi' tinb'aanu aawe: joxk' ch'och' tatinkanab', at tzuul Seír, at xteepal Edom. 
Toja' naq taanawmanq naq laa'in li Qaawa'». 

Ez 36 

Eb' laj Israel te'wanq wi' chik sa' li xna'ajeb' 

1“At kaamel winq, aatinaheb' li xtzuulul Israel ut ye reheb' sa' ink'ab'a' naq 
rab'iiqeb' li waatin. 

2Laa'in, li Qaawa', ninye chi jo'ka'in: Eb' li xik' neke'ilok reheb' laj Israel, 
neke'xye: «Qe chik laa'o eb' li tzuul li ke'yiib'aak najter q'e kutan», chankeb'. 

3Jo'kan naq ye reheb' sa' ink'ab'a': «Jo'ka'in xye li Qaawa': Yalaq b'ar eb' li jalanil 
tenamit xe'xsach eeru, xe'numtaak sa' eeb'een ut xe'reechani li k'aru eere. K'ajo' 
naq xexmajewaak ut xexse'eek xb'aaneb' li poyanam. 

4Jo'kan naq, ex xtzuulul Israel, ab'ihomaq li naxye li Qaawa' reheb' li tzuultaq'a, 
eb' li b'ool ut eb' li roq nima', jo' ajwi' reheb' li po'lem ut eb' li tenamit xe'sache'k, 
li nakirirnak xe'kanaak ut xe'elq'aak li k'aru reheb', ut reheb' li xe'se'eek 
xb'aaneb' li tenamit wankeb' chi xjunsutam. 

5Jo'ka'in xye li Qaawa': Sa' xxamlel injosq'il twaatinaheb' li tenamit junch'ol, ut 
q'axal wi' chik rik'ineb' laj Edom, xb'aan naq chi k'ajo' xsahilaleb' xch'ool 
xe'reechani linna'aj ut xe'relq'a chixjunil li k'a'aq re ru wank chisa'». 

6“Sa' ink'ab'a' aatinaheb' laj Israel ut ye reheb' chi jo'ka'in: «Jo'ka'in xye li Qaawa' 
reheb' li tzuultaq'a, eb' li b'ool ut eb' li roq nima': Sa' xxamlel injosq'il yookin chi 
aatinak, xb'aan li hob'e'k xek'ul xb'aaneb' li jalanil tenamit. 

7Jo'kan naq laa'in, li Qaawa', ninye injurament naq eb' li tenamit wankeb' 
chesutam te'kanaaq sa' xutaan. 

8Ut laa'ex, ex xtzuulul Israel, textuxmeq ut tex'uuchinq cho'q reheb' laj Israel, 
lintenamit, xb'aan naq ak sutq'iik chaq reheb'. 



1525 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

9Laa'in tinkoloq eere, tinsutq'iiq chaq eerik'in ut texink'e chi k'anjelaak re naq 
taa'uxq li awk cheru. 

10Tink'eheb' chi tamk laj Israel, li wankeb' aran. Taatenamito'q wi' chik li na'ajej, 
ut eb' li po'lem te'yiib'aaq wi' chik. 

11Tink'eheb' chi k'ihank eb' li poyanam jo'wi' eb' li xul, te'k'iiq ut te'tamq chi us. 
Q'axal te'naab'alo'q wi' chik jo' najter, ut jwal twusila eeru re naq q'axal sa wi' 
chik wanqex chiru chaq junxil. Ut aran teenaw naq laa'in li Qaawa'. 

12Tink'e laj Israel lintenamit chi b'eek sa' eeb'een, ex xtzuulul Israel; a'aneb' li 
te'eechaninq eere ut laa'exaq li reechanihomeb', re naq maajoq'e chik te'wanq 
chi maak'a'eb' li ralal xk'ajoleb'. 

13«Laa'in, li Qaawa', ninye chi jo'ka'in: Ex xtzuulul Israel, nayeemank cherix naq 
nekekamsiheb' li poyanam ut nekesacheb' li ralal xk'ajoleb' leetenamit. 

14Ab'an anaqwan ink'a' chik teekamsiheb' li poyanam chi moko teesacheb' li ralal 
xk'ajoleb' leetenamit, chan li Qaawa'. 

15Ink'a' chik texhob'e'q xb'aaneb' laj ab'l tenamit chi moko texmajewaaq 
xb'aaneb' li wankeb' chesutam; ink'a' chik te'kamq li ralal xk'ajoleb' laj Israel. 
Laa'in, li Qaawa', xin'aatinak»”. 

16Li Qaawa' kinraatina ut kixye we chi kama'in: 

17“At kaamel winq, naq eb' laj Israel wankeb' chaq sa' li xch'och'eb', ke'xmux li 
na'ajej rik'in li xyehom ut xb'aanuhomeb'; ke'xtz'ajni li xna'ajeb' jo' li xpuch'unik 
junaq ixq. 

18Toja' naq kinwisi linjosq'il sa' xb'eeneb' xb'aan li kamsink ke'xb'aanu sa' li 
xna'ajeb', naq ke'xtz'ajni rik'in xloq'oninkileb' ru li jalanil yos. 

19Kinwaanilasiheb' ut kincha'cha'iheb' sa' xyanqeb' li tenamit sa' ruuchich'och'; 
ut kinraqok aatin sa' xb'eeneb' jo' chanru li xyehom ut xb'aanuhomeb'. 

20Ab'an naq ke'wulak sa' jalan jalanq chi tenamit, ke'xmux linsantil k'ab'a', xb'aan 
naq nayeemank chirixeb': «A'aneb' a'in li xtenamit li Qaawa', ab'an xe'isiik chaq li 
xna'ajeb'». 

21Toja' naq q'axal kiraho'k linch'ool xb'aaneb' laj Israel, naq kink'e reetal naq 
majewanb'il linsantil k'ab'a' sa'atqeb' li tenamit ke'wulakje'k wi'. 

22“Jo'kan naq ye reheb' laj Israel chi jo'ka'in: «Jo'ka'in xye li Qaawa': Li k'aru ok 
we chi xb'aanunkil, maawa' sa' eek'ab'a' laa'ex, ex aj Israel, sa' xk'ab'a' b'an 
linsantilal li xemux laa'ex sa'eb' li tenamit b'arwi' xexwank chaq. 

23Laa'in tink'ut chiruheb' li tenamit naq q'axal sant link'ab'a' li muxb'il eeb'aan 
sa' xyanqeb' li xninqal ru tenamit. Ut naq tinb'aanu a'in, eb' a'an te'xnaw naq 
laa'in li Qaawa' -chan li Qaawa'-. 

24Laa'in texinch'utub', texwisi chaq sa'eb' li junjunq chi na'ajej ut tenamit, ut 
texink'am chaq wi' chik sa' leech'och'. 

25Texinkirkisi chi chaab'il ha', ut ch'ajob'resinb'il chik texkanaaq; twisi eerik'in 
chixjunil leemaa'usilal ut texinch'ajob'resi re naq ink'a' chik teeloq'oniheb' li 
jalanil yos. 

26Tink'e eere jun ak' ch'oolej ut ak' musiq'ej; twisi eerik'in li xkawil eejolom ut 
tink'e eere jun q'unil ch'oolej.  

27Tink'e linmusiq' eere, re naq wanqex jo' naxye li linchaq'rab', teepaab' 
lintaqlahom ut teeyu'ami li waatin. 

28Texwanq sa' li ch'och' ink'ehom reheb' leena' leeyuwa'. Laa'exaq lintenamit ut 
laa'inaq leeYos.  

29Texinkol chiru chixjunil leemaa'usilal; tink'e chi tamk li triiw ut ink'a' chik 
texink'e chi kuyuk tz'okaak. 

30Tink'eheb' chi uuchink chi yo'oon chixjunileb' li che' ut eb' li awimq, re naq 
ink'a' texkanaaq sa' xutaan chiruheb' li tenamit junch'ol xb'aan li we'ej. 

31Toja' naq taajultiko'q eere leeyib' aj b'aanuhom jo'wi' leek'anjel moko chaab'il 
ta; texxutaanaq chik xb'aan leemaak ut leemaa'usilal. 

32Laa'in, li Qaawa', ninyehok re a'in: Ex aj Israel, chenawaq chi us naq moko sa' 
eek'ab'a' ta naq tinb'aanu a'in. Xutaanaqex ut chekub'si leewankil xb'aan 
leeyehom ut leeb'aanuhom. 

33«Laa'in, li Qaawa', ninye chi jo'ka'in: Naq twisi chixjunil li maa'usilal eerik'in, 
tink'eheb' chi tenamito'k eb' li na'ajej, ut te'yiib'aaq wi' chik eb' li po'lem. 

34Taa'uxq wi' chik awk sa' li chaqich'och' naq xwank, ut chixjunileb' li te'nume'q 
aran te'ril rik'in ruheb'. 

35Ut te'xye: Li joxk' ch'och' a'in, chanchan chik sahil na'ajej xkanaak; ut eb' li 
xpo'lem li tenamit jo'wi' eb' li na'ajej juk'inb'il ut sachb'il naq xe'wank, anaqwan 
kab'lanb'ileb' ut kawub'resinb'ileb' wi' chik, ut naab'aleb' chi poyanam wankeb' 
chisa', cha'qeb'. 

36Toja' naq eb' li xninqal ru tenamit li wankeb' chesutam, te'xnaw naq laa'in, li 
Qaawa', xinwaklesink re li juk'b'il naq xwank, ut xin'awk wi' chik sa' li sachb'il 
na'ajej. Laa'in, li Qaawa', xinye ut tinb'aanu. 

37«Laa'in, li Qaawa', ninye chi jo'ka'in: Toj wank chik xkomon li tinb'aanu reheb' 
li ralal xk'ajol laj Israel. Tink'eheb' wi' chik chi k'ihank jo' yooqeb' chi xpatz'b'al, 
ut te'tamq chi us jo'kaqeb' li ketomq. 

38Jo' xk'ihaleb' li karneer mayejanb'il chiwu sa'eb' li ninq'e aran Jerusalén, 
jo'kanaq naq te'k'ihanq eb' li poyanam sa' li po'lem. Ut aran taanawmanq naq 
laa'in li Qaawa'»”. 

Ez 37 

Li xtaq'ahil li chaqib'aq 

1Li Qaawa' kixk'e li ruq' sa' inb'een, ut rik'in li xmusiq' kinxk'am ut koxinxxaqab' 
sa' jun li taq'a nujenaq chi b'aq. 

2Kinxk'e chi xsutinkil li na'ajej, ut k'ajo' li b'aq chiru li taq'a a'an: q'axal naab'aleb' 
ut tik chaqiheb' aj chik. 

3Toja' naq kixye we: “At kaamel winq, ma nakak'oxla naq taawanq wi' chik 
xyu'ameb' li b'aq a'in?”, chan. Kinchaq'ok ut kinye: “At Qaawa', ka'jat wi' laa'at 
nakatnawok re”. 

4Tikto li Qaawa' kixye we: “Aatinaheb' li b'aq a'in sa' ink'ab'a'. Ye reheb': «Ex 
chaqib'aq, ab'ihomaq raatin li Qaawa'. 

5Li Yos xye eere chi jo'ka'in: Tin'apunq sa' eeb'een re naq wanq eemusiq' ut 
yo'yooqex. 

6Tink'e eerich'mul, texinnujob'resi chi tib'elej, texinlan sa' leetz'uumal ut tink'e 
wi' chik leemusiq' re naq wanq eeyu'am. Ut aran teenaw naq laa'in li Qaawa'»”. 

7Laa'in kin'aatinak jo' tz'aqal yeeb'il we, ut naq yookin chi aatinak sa' xk'ab'a' li 
Qaawa', kiwab'i jun eek'ank, chanchan li hiik, ut eb' li b'aq ke'ok chi xk'ulinkil rib' 
chirib'ileb' rib'. 

8Ut kink'e reetal naq yookeb' chi nujak chi ich'; ki'elk chaq xtib'eleb' ut ke'sutunk 
rik'in li xtz'uumaleb'. Ab'anan toj maak'a' li yu'am rik'ineb'. 

9Toja' naq li Qaawa' kixye we: “Aatina li musiq'ej sa' ink'ab'a', at kaamel winq, ut 
ye re: «Jo'ka'in xye li Qaawa': At musiq' aj k'ehol yu'am, chalqat sa' xkaaxukuutil 
li ruuchich'och' ut apun sa' xb'eeneb' li b'aq a'in re naq te'yo'yooq»”. 

10Laa'in kin'aatinak jo' yeeb'il we xb'aan li Qaawa', ut kichalk li musiq'ej: ki'ok 
sa'eb' li b'aq ut ke'yo'laak wi' chik; toja' naq ke'xaqliik. K'ajo'eb' xk'ihal, jo' jun 
xnimal ru teep chi aj puub'! 

11Ut li Qaawa' kixye we: “At kaamel winq, eb' li b'aq a'in a'aneb' chixjunileb' li 
ralal xk'ajol laj Israel. Anaqwan yookeb' chi xyeeb'al: «Xe'chaqik li qab'aqel ut 
maak'a' chik qoyb'enihom; xoo'oso'k chiqajunilo», chankeb'. 

12Jo'kan naq aatinaheb' ut ye reheb': «Jo'ka'in xye li Qaawa': Ex intenamit, ok we 
chi xteeb'al eb' li muqleb'aal wankex wi', texwisi chisa' ut texink'am chaq wi' chik 
sa' xteepal Israel. 

13Ut naq akaq xinte leemuqleb'aal ut xexwisi chisa', ex intenamit, teenaw naq 
laa'in li Qaawa'. 

14Twoksi linmusiq' eerik'in ut texyo'yooq. Texink'ojob' wi' chik sa' leena'aj ut 
teenaw naq laa'in, li Qaawa', xinyehok re a'in ut xinb'aanu», chan li Qaawa'”. 

Judá ut Israel junajaqeb' aj chik 

15Kinraatina li Qaawa' ut kixye we: 

16“At kaamel winq, xok jun perelaq li che' ut tz'iib'a chiru chi jo'ka'in: «Re laj Judá 
ut reheb' li xe'okenk chirix». Xok wi' chik jun perelaq li che' ut tz'iib'a chiru: «Re 
laj José ut reheb' li ralal xk'ajol laj Israel li xe'okenk chirix». 

17Chirix a'an junaji ruheb' re naq junajaq aj chik chi che' sa' laawuq'. 

18Naq eb' laawech tenamitul te'xpatz' aawe: «Ch'olob' chiqu k'aru xyaalal naq 
xatz'iib'a eb' li aatin a'an», 

19ye reheb': «Jo'ka'in xye li Qaawa': Laa'in tinchap li xche' laj José, li wank sa' ruq' 
laj Efraín jo' ajwi' sa' ruq'eb' laj Israel li xe'okenk chirix, ut tinjunaji rik'in li xche' 
laj Judá re naq junajaq aj chik chi che' sa' wuq'». 

20Li wiib' perel li che' xatz'iib'a ru, wanqeb' wan sa' laawuq', 

21ut ye reheb': «Jo'ka'in xye li Qaawa': Ok we chi risinkileb' chaq laj Israel sa' 
xyanqeb' li tenamit koxe'na'ajunq wi'; tinch'utub'eb' yalaq b'ar ut tink'ameb' 
chaq wi' chik sa' li xna'ajeb'. 

22Junaj aj chik chi tenamit te'kanaaq wi' sa' li na'ajej a'in, sa' xteepal Israel, ut jun 
ajwi' chi awab'ej taa'awab'ejinq reheb' chixjunileb'. Moko wiib'aqeb' ta chik chi 
awab'ejihom naq wanqeb' chi moko jachjooqeb' chik chirib'ileb' rib'. 

23Ink'a' chik te'xmux rib'eb' rik'in xloq'oninkil ru eb' li jalanil yos, jo' ajwi' rik'in 
xb'aanunkil li tz'i'b'eetal ut li maa'usilal. Teb'inkol chiru li q'etb'a aatin 
xe'maakob'k wi' ut tinch'ajob'resiheb' chiru chixjunileb' li maak: a'anaqeb' 
lintenamit ut laa'inaq li xYoseb'. 

24Laj David, laj k'anjel chiwu, a'an taa'awab'ejinq ut taab'eresinq re 
chixjunileb'. Te'ab'inq chik chiwu ut te'xpaab', te'xyu'ami li waatin ut 
linchaq'rab'. 

25Te'wanq sa' li ch'och' ink'ehom re laj Jakob, laj k'anjel chiwu, b'arwi' ke'wank 
eb' leemama' leerixa'an. Aran te'wanq eb' a'an, eb' li ralal xk'ajol ut eb' li ri 
xmameb' chi junelik; ut a' laj David, laj k'anjel chiwu, taajolominq reheb' junq'e 
junq'e kutan. 

26Tink'ojob' jun li sumwank rik'ineb' re naq te'wanq sa' tuqtuukilal ut sa' sahilal 
chi junajwa. Tink'eheb' chi wank sa' li xna'ajeb', tink'ihob'resiheb' ut aran 
tink'ojob' linsantil ochoch chi junwaakaj. 

27Sa' xyanqeb' taawanq linmuheb'aal; laa'inaq li xYoseb' ut a'anaqeb' lintenamit.  

28Ut naq linsantil ochoch taawanq sa' xyanqeb' chi junwaakaj, eb' li tenamit 
junch'ol te'xnaw naq laa'in li Qaawa', li ninsantob'resiheb' laj Israel»”. 

Ez 38 

Laj Gog a'an xk'anjelob'aal li Qaawa' Yos 

1Li Qaawa' kinraatina ut kixye we chi jo'ka'in: 

2“At kaamel winq, ilon sa' xjayal li tenamit Magog, ut aatina laj Gog sa' ink'ab'a'; 
a'an li nim xwankil chi taqlank sa' xb'eeneb' laj Mesek ut laj Tubal. 

3Taaye re: «Jo'ka'in xye li Qaawa': Xik' chik nakatwil, a Gog, xnimalat ru aj 
taqlanel sa' xb'eeneb' laj Mesek ut laj Tubal. 

4Laa'in tatinsutq'isi chaq, tinb'ak' laawe chi kareen ut tatwisi sa' laana'aj 
aawochb'eeneb' laasoldaad: eb' li kawaay jo'wi' eb' li neke'b'eek chirixeb' li 
tiqtookeb' chi us, chixjunileb' wankeb' xkolb'al rib'eb' ut xch'iich' puniteb', ut 
q'axal seeb'eb' chi yalok rik'in ch'iich'. 

5Rochb'eenaqeb' laj Persia, eb' laj Etiopía ut laj Libia, chixjunileb' wanqatqeb' 
xkolb'aleb' rib' ut xch'iich' puniteb'; 

6rochb'eenaqeb' ajwi' chixjunileb' laj puub' re Gómer ut Bet-Togarmá, li wankeb' 
chaq toj chi najt sa' xjayal releb'l iq', rochb'eenaqeb' chaq li k'iila poyanam li 
neke'tenq'ank aawe. 

7Kawresi aawib' ut yo'oon wanqat, laa'at jo' ajwi' chixjunileb' laj puub' li wankeb' 
aawik'in; ut k'amon b'e chiruheb' a'an. 

8«Akaq xnume'k k'iila kutan, taak'ehe'q aataqlankil. Moqon chirix naab'al chihab', 
tattaqlaaq chi yalok rik'in jun tenamit li kiwank sa' raaxiik', ab'an sa chik 
wankeb' anaqwan; junxil ke'cha'cha'iik sa' xyanqeb' li k'iila tenamit ut ke'juk'iik 
chi junwaakaj, ab'an ch'utch'uukeb' wi' chik anaqwan sa'atqeb' li xtzuulul Israel. 

9Ut laa'at tatwulaq sa' xb'eeneb', jo' junaq kaqsut-iq', jo' junaq q'oqyinkil choql li 
tixmoy li na'ajej, aawochb'eenaqeb' laasoldaad ut chixjunileb' li neke'okenk 
chawix. 

10«Laa'in, li Qaawa', ninye chi jo'ka'in: Chiruheb' li kutan a'an taa'alaaq sa' 
laach'ool xb'aanunkil li ink'a' us. 

11Taaye: Tinxik chi yalok rik'in jun tenamit li maak'a' xkolb'aleb' rib', sa wankeb' 
ut k'ojk'o xch'ooleb'. Chixjunileb' li na'ajej wankeb' wi' moko sutsuukeb' ta chi 
tz'ak, maak'a' xtz'apb'al ut xnat'b'al eb' li rokeb'aaleb'. 

12Tatxik chi elq'ak, chi xxokb'al li k'aru reheb'; taasacheb' li na'ajej li ke'wank chi 
po'lemil ut ke'wakliik wi' chik. Tatyaloq rik'ineb' li chalenaqeb' chaq sa'eb' li 

jalan jalanq chi tenamit, wankeb' xketomq, wankeb' xch'och', ut neke'hilank 
tz'aqal sa' xyi li ruuchich'och', cha'qat. 

13Eb' laj Sabá ut aj Dedán, eb' laj yakonel re Tarsis ut chixjunileb' li junch'ol chik 
te'xpatz' aawe: Ma xatchalk chi elq'ak? Ma xach'utub'eb' chaq laasoldaad re 
elq'ak ut reechaninkil li plaat, li oor, eb' li ketomq ut chixjunil li k'a'aq re ru, re 
xk'amb'al chawix li k'iila b'ihomal? cha'qeb' aawe». 

14“Jo'kan utan, at kaamel winq, aatina laj Gog ut ye re sa' ink'ab'a': «Jo'ka'in xye li 
Qaawa': Naq lintenamit wanqeb' sa' tuqtuukilal, laa'at taachap laab'e: 

15tat-elq chaq sa' laana'aj, sa' xjayal releb'l iq', aawochb'eenaqeb' laj puub' li jwal 
kaweb' rib' ut naab'alaqeb' li kawaay, 

16ut taakut aawib' sa' xb'eeneb' laj Israel, lintenamit. Chanchanaqat jun li 
q'oqyinkil choql tixmoy li ruuchich'och', a Gog. Sa' roso'jikeb' li kutan tatintaqla 
chaq sa' xb'een lintenamit, re naq eb' li tenamit junch'ol te'xnaw naq laa'in li 
Qaawa', naq sa' laak'ab'a' tink'ut linsantilal chiruheb'. 

17«Laa'in, li Qaawa', ninye chi jo'ka'in: Ma maawa' tab'i' laa'at li kinye chaq junxil 
naq kin'aatinak chi xtz'uumal reheb' linpropeet re Israel, aj k'anjeleb' chiwu? 
Chiru k'iila chihab' eb' a'an ke'xye resil chi junxilaj naq laa'in tatintaqla chaq chi 
yalok rik'ineb' laj Israel». 

18“Laa'in, li Qaawa', ninye chi jo'ka'in: Sa' li kutan naq laj Gog taachalq chi 
xsachb'al ru Israel, k'ajo' naq tinjosq'o'q. 

19Sa' xxamlel linjosq'il ninye li waatin naq taawanq jun nimla hiik sa' xteepal 
Israel chiruheb' li kutan a'an. 

20Eb' li kar sa' li palaw, eb' li xik'anel xul, eb' li josq' aj xul ut eb' li k'anti' 
siksootqeb' chiwu; jo'kanaqeb' ajwi' chixjunileb' li poyanam sa' li ruuchich'och'. 
Te'uq'je'q chaq eb' li tzuul, te'tolk'oqje'q chaq eb' li saqoonak ut te't'anje'q eb' li 
suttz'ak. 

21-22Laa'in tintaqla chaq k'iila rahilal ut xxiw sa' xb'een laj Gog, ut tinrahob'tesi 
rik'in yajel ut raxkamk. Tintaqla chaq kawil hab', saqb'ach, xam ut asuupr, ut eb' 
li xpoyanamil te'yaloq chirib'ileb' rib' rik'in ch'iich'. Laa'in, li Qaawa', xinyehok re 
a'in. 

23Chi jo'kan tink'ut linwankilal ut linsantilal chiruheb' li k'iila teep chi tenamit. 
Tink'ut wib' chiruheb' ut eb' a'an te'xnaw naq laa'in li Qaawa'. 

Ez 39 

Xkamik laj Gog 

1“At kaamel winq, aatina laj Gog sa' ink'ab'a' ut ye re: «Jo'ka'in xye li Qaawa': Yo 
injosq'il aawik'in, a Gog, xnimalat ru aj taqlanel sa' xb'eeneb' laj Mesek ut laj 
Tubal. 

2Tatinsutq'isi chaq; timil timil tatwisi chaq sa' laana'aj, sa' xjayal releb'l iq', ut 
tatink'am chaq sa'eb' li xtzuulul Israel. 

3Chirix chik a'an tintoq li xna' simaj li wank sa' laatz'e uq' ut te't'ane'q eb' li ral 
simaj wankeb' sa' laanim uq'. 

4Ut tatkamq sa'eb' li xtzuulul Israel, aawochb'eeneb' laj puub' jo'wi' eb' li k'iila 
poyanam neke'okenk chawix. Aran tatink'e cho'q xtib'eb' li jar paay chi so'sol ut 
eb' li josq' aj xul. 

5Jiljo tatkanaaq chi kutankil. Laa'in, li Qaawa', xinyehok re a'in, chan li Qaawa'. 

6Tintaqla li xam sa' xb'een li xna'aj laj Magog ut sa' xb'eeneb' li tenamit wankeb' 
sa' tuqtuukilal, chire li palaw. Toja' naq taanawmanq naq laa'in li Qaawa'. 

7Tink'e chi nawe'k linsantil k'ab'a' sa' xyanq lintenamit Israel, ut maajoq'e chik 
tinkanab' chi muxe'k link'ab'a'; ut eb' laj ab'l tenamit te'xnaw naq laa'in li Qaawa', 
li xSant laj Israel. 

8Chixjunil a'in ak xwulak xq'ehil, ut taak'ulmanq chi yaal. A'an a'in li kutan li 
xinye resilal. Laa'in, li Qaawa', ninye li waatin». 

9“Eb' li wankeb' sa' xteepal Israel te'elq chaq ut te'xk'at chixjunileb' li k'iila paay 
chi k'anjelob'aal na'oksimank re yalok, ut wanqeb' chik xsi' re wuqub' chihab'. 

10Ink'a' chik te'xik chi si'ib'k sa' k'aleb'aal chi moko sa' k'iche', xb'aan naq a' li 
k'a'aq re ru na'oksimank re yalok te'xk'at cho'q xsi'eb'. Chi jo'kan te'xxok li k'aru 
xxokmank reheb', ut te'xmaq' chiruheb' li xik' neke'ilok reheb' li k'aru xmaq'e'k 
reheb' -chan li Qaawa'-. 

11“Sa'eb' li kutan a'an tink'e jun xmuqleb'aal laj Gog sa' xteepal Israel, sa' 
xTaq'ahil Abarim, sa' releb'l saq'e sa' xka'yab'aal li palaw. Aran taamuqe'q laj Gog 
rochb'eeneb' li xsoldaad. Abarim taarame'q chi junajwa ut xTaq'ahil Amón-Gog 
chik tixk'ab'a'in. 

12Wuqub' po te'muquq eb' laj Israel re xsaab'esinkil li na'ajej. 

13Chixjunileb' li poyanam laatz'aq ruheb' chi muquk kamenaq, ut aran te'xtaw 
xloq'aleb'. Sa' li kutan a'an tink'ut linloq'al -chan li Qaawa'-. 

14Chirix chik a'an te'xaqab'aaq eb' li winq li te'xsuti chixjunil li na'ajej re 
xmuqb'aleb' li kamenaq li maji' muqb'ileb'. Ut a'in te'xb'aanu chiru wuqub' po re 
xsaab'esinkil li na'ajej. 

15Wi junaq poyanam taaril xb'aqel junaq kamenaq, tixk'e junaq reetalil chi xk'atq, 
re naq te'wulaq eb' laj muqunel kamenaq ut toxe'xmuq sa' xTaq'ahil Amón-Gog. 

16Amoná ajwi' xk'ab'a' jun li tenamit. Chi jo'kan taasaab'esiiq chixjunil li na'ajej”. 

17Li Qaawa' kixye we: “At kaamel winq, ye reheb' chixjunil li xik'anel xul ut eb' li 
josq' aj xul, naq chalqeb' yalaq b'ar ut xch'utub'aqeb' rib' re li nimla mayejak li 
tinb'aanu cho'q reheb', sa' xb'eeneb' li xtzuulul Israel. Aran te'tiwoq tib' ut 
te'uk'aq kik'. 

18Te'xtiw xtib'eleb' laj puub' ut te'ruk' xkik'eleb' li neke'jolomink re li 
ruuchich'och', jo' tawi' tiwok karneer, kok' chib'aat malaj ninqi wakax re Basán. 

19Sa' li mayejak tinb'aanu cho'q reheb', te'lowoq xeeb' toj reetal te'k'ojlaaq 
xch'ool, ut te'uk'aq kik' toja' re naq taasachq xna'leb'eb'. 

20Tinkawresi jun li nimla ninq'e re naq te'nujaq rik'in xtib'eleb' li kawaay ut eb' li 
winq, eb' laj puub' jo'wi' chixjunileb' li kaweb' rib', toj reetal te'k'ojlaaq xch'ool. 
Laa'in, li Qaawa', xinyehok re a'in. 

Laa'in twuxtaana ru laj Israel 

21“Chi jo'kan tink'ut linloq'al chiruheb' li tenamit ut chixjunileb' te'ril li raqok 
aatin ut rahob'tesink tinb'aanu. 

22Chalen sa' li kutan a'an, eb' laj Israel te'xnaw naq laa'in li Qaawa', li xYoseb'. 

23Ut eb' li xninqal ru tenamit te'xnaw naq eb' laj Israel xe'k'ame'k chi preexil 
xb'aan naq xe'maakob'k; ut laa'in ink'a' chik xwaj rilb'aleb' ru xb'aan naq xe'xq'et 
lintaqlahom. Jo'kan naq xinq'axtesiheb' sa' ruq'eb' li xik' neke'ilok reheb', ut 
xe'kamsiik chixjunileb' chi q'esnal ch'iich'. 

24Xinb'aanu reheb' jo' chanru li xmaa'usilaleb' ut li xmaakeb', ut xeb'inkanab' 
xjuneseb'. 

25“Jo'kan naq laa'in, li Qaawa', ninye chi jo'ka'in: Anaqwan twuxtaana ru 
chixjunileb' laj Israel, eb' li ralal xk'ajol laj Jakob. Tink'ameb' chaq wi' chik sa' li 
xna'ajeb', re naq taaloq'onimaaq linsantil k'ab'a'. 

26-27Twisiheb' chaq sa'eb' li jalanil tenamit li xik' neke'ilok reheb' ut 
tinch'utub'eb' wi' chik sa' li xna'ajeb'. Toja' naq sa wanqeb' aran, chi maak'a' chik 
taaxib'esinq reheb'. Chi jo'kan tink'ut linsantilal, ut naab'aleb' li tenamit te'xk'e 
reetal a'an. Eb' laj Israel te'chalq xxutaan xb'aan naq xe'xq'etq'eti rib' chiwu. 

28Xintaqlaheb' chi preexil sa' xyanqeb' li jalanil tenamit, ut tinch'utub'eb' wi' chik 
sa' li xna'ajeb'. Maajun reheb' taakanaaq chaq sa' jalan tenamit. Toja' naq te'xnaw 
naq laa'in li Qaawa', li xYoseb'. 

29Ink'a' chik teb'inkanab' xjuneseb', xb'aan naq xinhoy linmusiq' sa' xb'eeneb' li 
ralal xk'ajol laj Israel. Laa'in li Qaawa' ninye li waatin”. 

Ez 40 

Chanruhaq li rochoch li Qaawa' 

1Ak oob' xka'k'aal chihab' qak'amb'al aran Babilonia, sa' li lajeeb' xb'e li xb'ele po, 
ak kaalaju chihab' chik reechaninkil li qatenamit Jerusalén, chiru ajwi' li kutan 
a'an li Qaawa' kixk'e li ruq' sa' inb'een ut kinxk'am sa' xteepal Israel. 

2Sa' moy u kinxk'am toj sa' li tenamit a'an ut koxinxxaqab' sa' xb'een jun najt 
xteramil tzuul, chanchan wi' kab'lanb'il jun tenamit sa' xb'een,na'ilok sa' xjayal 
releb'l saq'e. 

3Li Qaawa' kinxk'am aran, ut kiwil jun li winq nalemtz'unk jo' li q'anch'iich'. 
Xaqxo sa' li okeb'aal ut wank jun k'aam liino sa' ruq' ut jun b'isleb' che'.  

4Li winq a'an kixye we: “At kaamel winq, ilon chi us ut ab'i chi chaab'il. K'e reetal 
chixjunil li ok we chi xb'aanunkil, xb'aan naq a'an aj e naq xatxk'am chaq li 
Qaawa' toj arin, re rilb'al li k'aru tink'ut chawu. Chirix chik a'an toxaaye resil 
reheb' laj Israel chixjunil li xawil”. 

Li okeb'aal li wank sa' rokeb'l saq'e 

5Li rochoch li Yos sutsu chi tz'ak. Li b'isleb' li wank sa' ruq' li winq, a'an wiib' 
moqoj li roq. Ut naq kixb'is li suttz'ak, a'an wiib' moqoj li xnimal ru ut wiib' 
moqoj li xteram. 

6Chirix chik a'an koho chire li okeb'aal li wank sa' xjayal releb'l saq'e, kitaqe'k chi 
tzuul ut kixb'is li roqechal li okeb'aal, ut wiib' moqoj xchamal. 

7Eb' li kok' na'ajej li wankeb' chi xk'atq eb' li okeb'aal, a'an wiib' moqoj roq ut 
wiib' moqoj ru li junjunq; li xyanq li junjunq chi na'ajej, wan xkab' moqoj. Ut li 
xyanq eb' li wiib' chi oqech li wankeb' sa' li okeb'aal, wiib' moqoj li xb'isb'al. 

8Kixb'is ajwi' li okeb'aal wank sa' li ochoch, ut wan rox moqoj li xnimal ru. 

9Toja' naq li winq kixb'is li okeb'aal wank sa' xmu li kab'l: oxib' moqoj li xnimal 
ru. Wankeb' wiib' roqechal, kaaka k'utub' li xpimal ru. 

10Chi xk'atq li okeb'aal wank sa' xjayal releb'l li saq'e, wank oxib' chi na'ajej, 
junqnaqik xb'isb'aleb'; ut eb' li roqechal, juntaq'eet ajwi' xb'isb'aleb' chi 
xkaapak'alil. 

11Chirix chik a'an li winq kixb'is li okeb'aal: oxib' moqoj ru ut kaahib' moqoj li 
xkelam. 

12Chiru li junjunq chi na'ajej wank jun ch'ina tz'ak, wiib' k'utub' ru chi kaaxukuut. 
Li junjunq chi na'ajej, wiib' moqoj roq ut wiib' moqoj ru. 

13Kixb'is ajwi' li okeb'aal chalen chaq chirix li na'ajej jun toj chirix li na'ajej jun 
chik: kach'in chik maa waqxaqib' moqoj li xnimal roq li nanume'k sa' rokeb'aaleb' 
li junjunq chi na'ajej. 

14Moqon kixb'is li xmu li ochoch ut a'an waqib' moqoj xnimal ru; jo'kan sa' 
chixjunil li xsutam li xb'een na'ajej. 

15Chalen sa' li okeb'aal toj chisa' li ochoch wan waqlaju moqoj li roq toj chisa' li 
okeb'aal junpak'al. 

16Eb' li na'ajej junjunq ut eb' li roqechal wankeb' xb'entaanil ut ramrookeb' rik'in 
ch'iich' chisa' ut sa' chixjunil li xsutam. Jo'kan ajwi' li xmu li ochoch: wankeb' 
xb'entaanil chixjunil chaq chisa' ut chi xsutam. Li junjunq chi oqech wank reetalil 
li mokooch chiruheb'. 

Li neb'aal li wank chirix kab'l 

17Moqon chik li winq kinxk'am chiru li neb'aal wank chirix kab'l, ut aran kink'e 
reetal naq wank jun li na'ajej pekinb'il ru chi us sa' xsutam; ut lajeeb' xka'k'aal li 
kok' na'ajej wankeb' aran. 

18Li pekanb'il na'ajej a'an wank chi xsutam li kab'l, ut juntaq'eet li xnimal roq 
rik'ineb' li kok' kab'l wankeb' sa' li okeb'aal. 

19Li winq kixb'is li xnimal ru li neb'aal, xyanq xneb'aalil li ochoch chalen sa' li 
okeb'aal wank taq'a toj chire li okeb'aal wank chisa': kach'in chik maa junlaju 
xka'k'aal moqoj xnimal roq sa' xjayal releb'l saq'e ut toj sa' xjayal releb'l iq'. 

Li okeb'aal li wank sa' xjayal releb'l iq' 

20Kixb'is ajwi' li xnimal ru ut li xnimal roq li okeb'aal wank sa' releb'l iq', sa' 
xka'yab'aal li neb'aal li wank chirix. 

21Wank ox ox li kok' na'ajej chi xka'pak'alil; ut eb' li roqechal li neb'aal jo'wi' li 
xmu kab'l juntaq'eet xb'isb'al rik'in li okeb'aal wank sa' xjayal releb'l saq'e: wan 
waqlaju moqoj li xnimal roq ut kach'in chik maa waqxaqib' moqoj li ru. 

22Li neb'aal, eb' li xb'entaanil ut eb' li reetalil li mokooch, juntaq'eet li xnimal 
rik'ineb' li wankeb' sa' li okeb'aal sa' xjayal releb'l saq'e. Arin na'uxk ajwi' taqe'k 
rik'in taqarib'aal, wank wuqub' k'ojar, ut li xmu kab'l chisa' na'ilok. 

23Sa' xjayal releb'l saq'e jo' ajwi' sa' xjayal releb'l iq', chiru li neb'aal li wank chirix 
li ochoch, wank jun chik li okeb'aal li na'ilok toj sa' li neb'aal. Li winq kixb'is jo' 
najtil xyanq li okeb'aal jun toj sa' li jun chik, ut kixb'is kach'in chik maa junlaju 
xka'k'aal moqoj xyanq. 

Li okeb'aal li wank sa' xjayal rokeb'l iq' 

24Chirix chik a'an li winq kinxk'am sa' xjayal xsak'leb' iq', ut aran wank ajwi' jun li 
okeb'aal; li xb'isb'al li xmu ut eb' li roqechal, junqnaqik rik'ineb' li xkomon. 

25Li ochoch a'an jo'wi' li xmu wankeb' ajwi' xb'entaanil chi xsutam, juntaq'eet 
na'ilok kama' chixjunileb' li b'entaan: wan waqlaju moqoj li xnimal li roq ut 
kach'in chik maa waqxaqib' moqoj li ru li ochoch a'an. 

26Wank ajwi' jun taqarib'aal, wuqub' k'ojar wank re, ut li xneb'aalil wank ajwi' 
chisa' li ochoch. Eb' li roqechal tz'iib'anb'il reetalil li mokooch chiru li junjunq, chi 
xka'pak'alil. 

27Li neb'aal li wank chisa', wank ajwi' jun okeb'aal li na'ilok sa' xjalal rokeb'l iq'. 
Li winq kixb'is xyanq eb' li wiib' chi okeb'aal, sa' xjayal rokeb'l iq': a'an kach'in 
chik maa junlaju xka'k'aal moqoj xyanq. 

Li neb'aal li wank chisa': li okeb'aal sa' rokeb'l iq' 

28Moqon kinroksi chiru li neb'aal li wank chisa', sa' xjayal xsak'leb' li iq'. Kixb'is li 
okeb'aal wank sa' xjayal xsak'leb' li iq', ut juntaq'eet li xb'isb'al rik'ineb' li 
okeb'aal junch'ol. 

29-30Eb' li kok' na'ajej, li xmu ut li roqechaleb', juntaq'eet rik'ineb' li xkomon; li 
ochoch wank xb'entaanil chi xsutam, ut li xb'isb'al a'an oxlaju moqoj xnimal roq 
ut wank waqxaqib' moqoj li ru. Li ochoch a'an jo'wi' li xmu wankeb' ajwi' 
xb'entaanil chi xsutam: wan waqlaju moqoj li roq ut kach'in chik maa waqxaqib' 
moqoj li ru li ochoch a'an. 

31Li xmu na'ilok toj chiru li neb'aal wank chirix. Wank reetalil li mokooch 
chiruheb' li roqechal, ut waqxaqib' xk'ojar li taqarib'aal na'uxk wi' taqe'k. 

Li neb'aal li wank chisa': li okeb'aal sa' releb'l saq'e 

32Toja' naq li winq kinroksi chiru li neb'aal wank chisa', sa' xjayal releb'l saq'e, ut 
kixb'is li okeb'aal: junqnaqik li xb'isb'al rik'ineb' li junch'ol. 

33Eb' li kok' na'ajej, eb' li roqechal ut li xmu junqnaqik li xb'isb'aleb' jo'eb' li 
xkomon. Li ochoch a'an jo'wi' li xmu wankeb' ajwi' xb'entaanil chi xsutam: wan 
waqlaju moqoj nab'isok li roq ut kach'in chik maa waqxaqib' moqoj li ru li ochoch 
a'an. 

34Li xmu na'ilok toj chiru li neb'aal wank chirix. Wank reetalil li mokooch chi 
xka'pak'alileb' li roqechal; ut waqxaqib' xk'ojar li taqarib'aal na'uxk wi' taqe'k. 

Li neb'aal li wank chisa': li okeb'aal sa' releb'l iq' 

35Moqon li winq kinroksi chiru li neb'aal wank sa' xjayal releb'l iq', ut kixb'is li 
okeb'aal: junqnaqik li xb'isb'al rik'ineb' li junch'ol. 

36Aran ajwi' wankeb' kok' na'ajej, eb' li roqechal, li xmu, ut wankeb' xb'entaanil 
chi xsutam. Li xb'isul li ochoch a'an, waqlaju moqoj li roq ut kach'in chik maa 
waqxaqib' moqoj li ru. 

37Li xmu na'ilok toj chiru li neb'aal wank chirix. Wank reetalil li mokooch chi 
xka'pak'alileb' li roqechal; ut waqxaqib' xk'ojar li taqarib'aal na'uxk wi' taqe'k. 

Xtiqb'al eb' li okeb'aal 

38Wank ajwi' jun li na'ajej, wank rokeb'aal chi xmu ochoch. Aran nach'ajmank 
ruheb' li mayej nak'atmank. 

39Ut sa' xmu li okeb'aal wank ka'kab' chi meex sa' xjunqpak'alil; sa' xb'eeneb' li 
meex a'an neke'kamsiik eb' li mayej xul re li k'atb'il mayej malaj chirix li kuyuk 
sachok maak. 

40Chirix li okeb'aal li na'uxk wi' taqe'k, sa' xjayal releb'l iq', wank ajwi' wiib' li 
meex chi xka'pak'alil; 

41naraj naxye naq wank kaahib' chi meex chisa' ut kaahib' chi meex chirix, sa' li 
na'ajej a'an: waqxaqib' chi meex sa' chixjunil. 

42-43Eb' li kaahib' chi meex re li k'atok xul, yiib'anb'ileb' rik'in pek ut 
tuqub'anb'ileb' ru chi us; oxib' k'utub' xnimal roq, oxib' k'utub' xnimal ru ut oxib' 
k'utub' li xteram, naraj naxye naq kaaxukuut. Sa' xb'eeneb' li meex a'an 
nak'eemank li tib' re li mayejak. Chi xsutam chixjunil li tz'ak, wank xxik li tz'ak, 
junq k'ojok li ru, ut aran nak'eemank li mayej k'aj ut neke't'uyuxink li lokoch 
ch'iich'. 

44Li winq kinxk'am toj chiru li neb'aal wank sa' li ochoch. Aran wank wiib' li 
na'ajej: jun chi xk'atq li okeb'aal wank sa' releb'l iq', ut na'ilok sa' xjayal xsak'leb' 
iq'; ut li jun chik wank chi xk'atq li okeb'aal wank sa' xsak'leb' iq', ut na'ilok sa' 
xjayal releb'l iq'. 

45Kixye we li winq: “Li na'ajej na'ilok sa' xjayal xsak'leb' iq', a'an xna'ajeb' laj tij 
neke'k'anjelak sa' rochoch li Yos. 

46Ut li na'ajej na'ilok sa' xjayal releb'l iq', a'an xna'ajeb' laj tij neke'k'anjelak sa' li 
artal. A'aneb' li ralal xk'ajol laj Sadok; ut sa' xyanqeb' laj Leví, ka'ajeb' wi' a'an 
naru te'nach'oq rik'in li Qaawa' chi k'anjelak chiru”. 

Li neb'aal li wank chisa' ut li rochoch li Yos 

47Li winq kixb'is li neb'aal wank chisa', ut kach'in chik maa junlaju xka'k'aal 
moqoj wank re sa' xkaaxukuutil. Li artal wank chiru li rochoch li Yos. 

48Toja' naq li winq kinroksi chiru xneb'aalil li rochoch li Qaawa' ut kixb'is eb' li 
roqechal: wan xkab' moqoj xninqal xsa' li junjunq. Li okeb'aal, numenaq kaahib' 
moqoj li ru ut jun moqoj ru eb' li oqech chapcho wi'. 

49Li na'ajej a'an, waqib' moqoj li roq ut kach'in chik maa kaahib' moqoj li xsa'. 
Lajeeb' xk'ojar li taqarib'aal na'uxk wi' taqe'k aran. Ut wank xkuut chi xk'atq li 
junjunq chi oqech, chi xka'pak'alil. 

Ez 41 

Li Santil Na'ajej 

1Moqon chik li winq kinxk'am toj sa' li Santil Na'ajej ut kixb'is eb' li roqechal: 
ka'kab' moqoj xpimal li junjunq. 

2Li xnimal ru li okeb'aal, a'an oxib' moqoj; ut li junjunq chi roqechal, wan xkab' 
moqoj li xpimal. Kixb'is ajwi' li xsa' li na'ajej ut numenaq kab'laju moqoj li roq ut 
waqib' moqoj li ru. 

3Chirix chik a'an kixb'is chaq xsa' li na'ajej jo'wi' li junjunq chi oqech wank sa' li 
okeb'aal: oob' k'utub' xpimal li ru. Li okeb'aal wiib' moqoj ru, ut numenaq wiib' 
moqoj xpimal ruheb' li oqech chire li okeb'aal. 

4Kixb'is ajwi' xsa' li na'ajej ut wank waqitq moqoj sa' xkaaxukuutal sa' li santil 
na'ajej, ut kixye we: “A'an a'in li na'ajej q'axal sant”, chan. 

Eb' li kok' na'ajej li wankeb' chire li tz'ak 

5Li xpimal ru li xtz'akal li rochoch li Yos, a'an wiib' moqoj. Chi xsutam wankeb' 
kok' na'ajej, numenaq jun moqoj xnimal ru. 

6Eb' li kok' na'ajej a'in, a'an ox ox k'ojar wank reheb', ut sa' li junjunq chi k'ojar 
wank lajeeb' xka'k'aal chi kok' na'ajej. Li xpimal li tz'ak moko juntaq'eet ta sa' li 
junjunq chi k'ojar: jo'kan naq, re xchapb'al li junjunq chi k'ojar, ke'x'anab' li 
xtz'amb'ahil li na'ajej sa' xb'een li rela' li tz'ak, re naq ink'a' taahope'q li tz'ak. 

7Chirix eb' li kok' na'ajej li wankeb' chi xsutam li rochoch li Qaawa', ke'xyiib' jun li 
taqarib'aal naq'otoxink re naq sa taa'uxq wulak sa' xkab' toj sa' rox xk'ojar li 
ochoch. 

8Kink'e reetal naq chixjunil li rochoch li Yos k'ojob'anb'il sa' xb'een jun li tz'ak, li 
chapchookeb' wi' eb' li kok' na'ajej, ut a'an wiib' moqoj xteram. 

9-10Wan xkab' moqoj xpimal ru li xtz'akul eb' li kok' na'ajej chirix; ut, chi xsutam li 
rochoch li Yos, sa' xyanq eb' li xmuheb'aaleb' laj tij rik'ineb' li kok' na'ajej li 
neke'sutuk re li rochoch li Yos, wank waqitq moqoj li yamyo. 

11Eb' li kok' na'ajej wankeb' wiib' li okeb'aal chiru li yamyo a'in: jun okeb'aal 
na'ilok sa' xjayal releb'l iq' ut li jun chik na'ilok sa' xjayal xsak'leb' iq'. Wan xkab' 
moqoj li xnimal ru li numleb' a'in. 

Li ochoch li wank sa' xjayal rokeb'l li saq'e 

12Sa' xjayal rokeb'l li saq'e, sa' xka'yab'aal li neb'aal, wank jun li ochoch: nab'isok 
wan wiib' xka'k'aal moqoj li xsa', kach'in chik maa waqxaqib' xka'k'aal moqoj li 
roq ut wan xkab' moqoj li xpimal ru li tz'ak. 

Li xb'isb'al chixjunil li rochoch li Yos 

13Moqon li winq kixb'is li ochoch ut kach'in chik maa junlaju xka'k'aal moqoj li 
roq. Jo'kan ajwi' nab'isok chixjunil li neb'aal ut li ochoch rochb'een li xsuttz'akul. 

14Li neb'aal ut li ru li rochoch li Qaawa', li wank sa' xjayal releb'l saq'e, a'an 
kach'in chik maa junlaju xka'k'aal moqoj ru. 

15Chirix chik a'an kixb'is li xnimal roq li ochoch li wank chirix li rochoch li Yos, 
chiru li neb'aal, rochb'eeneb' li xnumleb'aal, chi xka'pak'alil: a'an kach'in chik 
maa junlaju xka'k'aal moqoj roq. 

Li xsahob' ru li rochoch li Yos 

Eb' li na'ajej wankeb' sa' li Santil Na'ajej ut li xneb'aalil 

16-17tz'aptz'o ruheb' chi tz'alamche'. Chixjunileb' li b'entaan li wankeb' xreex, eb' 
li okeb'aal chi xsutameb' li oxib' chi k'ojar, tz'aptz'ookeb' ru chi tz'alamche'. 
Jo'kan ajwi' li na'ajej chalen chi ch'och'el toj sa'eb' li b'entaan, ut li xb'een li 
junjunq chi okeb'aal, tz'aptz'o ruheb' chi tz'alamche'. Li xtz'akul li rochoch li Yos 
chisa' ut chirix, 

18let'exinb'ileb' reetalil li kerubín ut mokooch chiru. Sa' xyanq li junjunq chi 
kerubín wank mokooch, ut eb' li kerubín wank ka'kab' li ruheb': 

19jun pak'al na'ilok jo' winq ut yo chi rilb'al jun li mokooch, ut li jun chik a'an 
na'ilok jo' li kaqkoj, yo chi rilb'al jun chik li mokooch. Jo'kaneb' sa' chixjunil li 
xsutam li rochoch li Qaawa'. 

20Chalen chi ch'och'el toj sa' xb'een li junjunq chi okeb'aal wankeb' reetalil eb' li 
kerubín ut li mokooch; jo'kan ajwi' chiru li tz'ak, chi xsutam chixjunil li santil 
na'ajej. 

21Li junjunq chi roqechal li rokeb'aal li rochoch li Yos, junes kaaxukuuteb'. 

Li artal yiib'anb'il rik'in che' 

Chiru li xsantil ochoch li Qaawa' na'ilmank jun li na'ajej chanchan 

22junaq artal yiib'anb'il rik'in che', oob' k'utub' li xb'isb'al sa' xkaaxukuutal ut 
wuqub' k'utub' li xteram. Li rub'elankil, li xk'atq ut li xxuk junes che'. Li winq 
kixye we: “A'an a'in li meex li wanq chiru li Qaawa'”, chan. 

Eb' li okeb'aal 

23-24Li xsantil ochoch li Qaawa' ut li Santil Na'ajej wank wiib' rokeb'aal, ka'kab' 
perel li ru. Li junjunq chi perel, naq natehonk, nakanaak chiru li tz'ak. 

25Chiru li xtz'apb'al li xsantil ochoch li Qaawa' wankeb' reetalil li kerubín ut eb' li 
mokooch, juntaq'eeteb' rik'in li wankeb' chiru li tz'ak. Ut li xmu li kab'l, toj chirix, 
tz'aptz'o chi tz'alamche'. 

26Sa' xka'pak'alil xmu li kab'l, wankeb' b'entaan rochb'eeneb' li reex, jo' ajwi' 
reetalileb' li mokooch. Jo'kaneb' ajwi' li kok' na'ajej li wankeb' chi xsutam li 
rochoch li Qaawa' ut eb' li tz'ak. 

Ez 42 

Li rochocheb' laj tij 

1Chirix chik a'an li winq kinrisi chaq chirix li kab'l, sa' xjayal releb'l iq', ut 
kinroksi sa'eb' li kok' na'ajej wankeb' sa' xjayal releb'l iq', chiru li neb'aal ut chiru 
li ochoch li wank aran. 

2Chixjunil li na'ajej a'an wank kach'in chik maa junlaju xka'k'aal moqoj li roq, sa' 
xjayal releb'l iq', ut wan waqlaju moqoj li ru. 

3Sa' junpak'al wank li neb'aal li wank chisa', waqib' moqoj li ru; ut sa' li junpak'al 
chik na'ilok sa' xjayal li pekanb'il na'ajej re li neb'aal li wank chirix. Eb' li kok' 
na'ajej a'an wank ox ox k'ojar xteram. 

4Chiruheb' li kok' na'ajej wank jun numleb'aal wan rox moqoj li ru ut kach'in chik 
maa junlaju xka'k'aal moqoj li roq, li naxik sa' li ochoch. Eb' li rokeb'aal li na'ajej 
a'an neke'ilok sa' xjayal releb'l iq'. 

5Eb' li kok' na'ajej li wankeb' taqe'q jwal kach'ineb' roq chiruheb' li na'ajej 
wankeb' taq'a, xb'aan naq li xmu li rox k'ojar nak'osok re chiruheb' li na'ajej 
wank taq'a ut li wank sa' xyi. 

6Eb' li kok' na'ajej a'in wankeb' sa' oxib' k'ojar, ab'anan maak'a' roqechaleb' jo'eb' 
li junch'ol; li wankeb' sa' li xkab' ut sa' li rox k'ojar, jwal kok' chiruheb' li wankeb' 
sa' li xb'een k'ojar. 

7-8Eb' li kok' na'ajej li wankeb' chi ru'uj neb'aal, wan waqlaju moqoj li roqeb'. 
Chiru chixjunileb' li kok' na'ajej wank jun li tz'ak, wan waqlaju moqoj li roq, li 
na'ilok chi ru'uj li neb'aal. Ut chixjunil li numleb'aal, a'an kach'in chik maa junlaju 
xka'k'aal moqoj li roq. 

9Rub'eleb' li kok' na'ajej a'in, na'uxk li ok toj chirix chaq li ochoch, sa' xjayal 
releb'l saq'e, 

10chirix li xtz'akil li ochoch, chi ru'uj li neb'aal. Sa' xjayal releb'l iq', chiru li neb'aal 
ut chiru li ochoch li wank sa' xjayal rokeb'l saq'e, wank ajwi' juntzol chi kok' 
na'ajej: 

11juntaq'eet neke'ilok ut junqnaqik li xb'isb'aleb' li ru ut li roq; wankeb' rokeb'aal 
ut releb'aaleb' jo'eb' li kok' na'ajej li wankeb' sa' xjayal releb'l iq'. Wank ajwi' jun 
numleb'aal chiruheb'. 

12Re ok sa'eb' li kok' na'ajej wankeb' sa' xjayal xsak'leb' iq', wank jun okeb'aal sa' 
xtiklajik li numleb'aal chi xk'atq li tz'ak, naraj naxye sa' xjayal releb'l saq'e. 

13Toja' naq li winq kixye we: “Eb' li na'ajej wankeb' sa' xjayal releb'l iq' ut li 
wankeb' sa' xjayal rokeb'l iq', li neke'ilok chiru li neb'aal, a'an santil na'ajej. Aran 
eb' laj tij li neke'k'anjelak chiru li Qaawa', te'xtzeka li mayej q'axal sant. Aran 
ajwi' te'xq'axtesi li loq'laj mayej, jo' li mayej triiw, li mayej chirix li maak ut chirix 
li q'etok aatin, xb'aan naq a'an santil na'ajej. 

14Naq eb' laj tij te'ok sa' li xsantil ochoch li Qaawa', ink'a' chik te'elq chaq, wi 
maji' te'xkanab' li raq'eb' li xe'k'anjelak wi' chiru li Yos, xb'aan naq sant ajwi' li 
raq'eb'. Naq te'q'axonq rik'ineb' li poyanam, tento naq jalan chik li raq'eb' te'xk'e 
chirixeb'”. 

Li xb'isb'al li loq'laj na'ajej 

15Naq li winq kiraqe'k chi xb'isb'al li xsa' li ochoch, kinxk'am chirix kab'l, sa' li 
okeb'aal wank sa' xjayal li releb'l saq'e, ut ki'ok chi xb'isb'al li xsutam li ochoch. 

16Kixchap li xche' re b'isok ut kib'isok sa' xjayal releb'l li saq'e: kixb'is kaalaju 
xwaqxaqk'aal (154) moqoj aran. 

17Chirix chik a'an kib'isok sa' xjayal releb'l iq': kixb'is ajwi' kaalaju xwaqxaqk'aal 
moqoj; 

18moqon kib'isok sa' xjayal xsak'leb' iq': kixb'is kaalaju xwaqxaqk'aal moqoj; 

19ut sa' roso'jik kib'isok sa' xjayal rokeb'l li saq'e: kixb'is ajwi' kaalaju 
xwaqxaqk'aal moqoj li xnub'ajlil li na'ajej. 

20Kixb'is li ch'och' sa' xkaaxukuutil. Li xsuttz'akil li rochoch li Yos wank kaalaju 
xwaqxaqk'aal moqoj sa' xkaaxukuutil; a'an najek'ok re li santil na'ajej rik'in li 
moko sant ta. 

Ez 43 

Li Qaawa' ki'ok wi' chik sa' li rochoch 

1Li winq kinxk'am sa' li okeb'aal li wank sa' xjayal releb'l saq'e, 

2ut kiwil naq li xloq'al li xYos laj Israel yo chaq chi chalk sa' xjayal releb'l 
saq'e: nach'oxoxnak li xyaab' jo' li b'ut'iha', ut li ruuchich'och' kisaqeno'k ru 
xb'aan li xloq'al.  

3Li moy u a'in a'an kama' wi' li kiwil naq kisache'k ru Jerusalén, ut kama' ajwi' li 
kiwil chire li nima' Kebar. Laa'in kinwiq'laak ut kinhupub' wib' chiru ch'och', 

4ut li xloq'al li Qaawa' ki'ok sa' li loq'laj ochoch, sa' li okeb'aal li wank sa' xjayal 
releb'l saq'e. 

5Toja' naq li xmusiq' li Yos kinxwaklesi ut kinroksi sa' li neb'aal chisa', ut kiwil 
naq li xloq'al li Qaawa' ak xnujob'resi li ochoch.  

6Li winq kixxaqab' rib' chink'atq, ut kiwab'i naq li Qaawa' yo chaq chi waatinankil 
toj sa' chaq li xloq'laj ochoch; 

7kixye we: “At kaamel winq, arin wank link'ojarib'aal, b'arwi' tinxaqab' eb' li 
woq; arin wanqin sa' xyanqeb' laj Israel chi junwaakaj. Eb' a'an ut eb' li x'awab'ej 
ink'a' chik te'xsach xloq'al linsantil k'ab'a' rik'in li xmaa'usilaleb': ink'a' chik 
te'xyiib'atq xjalam uheb' li awab'ej li xe'kamk, 

8chi moko te'kab'laq chik chi xk'atq li wochoch, chi yal raqal chi tz'ak taaraqoq 
reheb'. Eb' a'an xe'xmux linsantil k'ab'a' rik'in li maa'usilal xe'xb'aanu; jo'kan naq 
xinjosq'o'k rik'ineb' ut xink'eheb' chi kamk. 

9Chalen chik anaqwan te'risi chiwu li xmaa'usilaleb' ut li xjalam uheb' li awab'ej, 
ut laa'in wanqin sa' xyanqeb' chi junwaakaj. 

10At kaamel winq, seeraq'i reheb' laj Israel li k'aru xawil ut li xb'isb'al li loq'laj 
ochoch a'in, re naq te'xutaanaq xb'aan li xmaakeb'. 

11Ut wi te'xutaanaq xb'aan chixjunil li xe'maakob'k wi', ch'olob' chiruheb' chanru 
naq wank li ochoch a'in ut li k'a'aq re ru wank chisa', b'ar na'uxk li ok ut b'ar li 
elk, chanru na'ilok; jo'kan ajwi' ch'olob' chiruheb' chixjunil li chaq'rab' tento 
xpaab'ankil. Tz'iib'a reetalil chixjunil a'in re naq ch'olch'ooq chiruheb' chanru 
te'xb'aanu re xpaab'ankil chixjunil li xchaq'rab'inkileb'. 

12A'an a'in li xchaq'rab'il linloq'laj ochoch: chixjunil li ch'och' li wank chi xsutam, 
a'an santil na'ajej ut q'axal loq'”. 

Li artal 

13Li xb'isb'al li artal a'an a'in: kib'ismank chi k'utub', jo' li b'isleb' ki'oksimank 
junxil. Chi xsutam li artal wank jun roqha' wan rox k'utub' xchamal ut wan rox 
k'utub' xnimal ru; li xb'ool li wank chi xsutam a'an jun k'utub' xteram. Ut li tz'aqal 
xteram li artal a'an a'in: 

14chalen chaq li rub'elankil toj sa' xb'een ch'och' wank oob' k'utub' xteram, ut 
oxib' k'utub' li xnimal ru. Li xyi li artal a'an numenaq jun moqoj xteram ut oxib' 
k'utub' li xnimal ru. 

15Li rox tasal, numenaq jun moqoj xteram, ut sa' xb'een a'an na'elk kaahib' 
xukub'. 

16Li rox tasal a'an kaaxukuut, ut kach'in chik maa kaahib' moqoj li ru ut kach'in 
chik maa kaahib' moqoj li roq. 

17Li xyi li artal a'an kaaxukuut ajwi', ut numenaq kaahib' moqoj li roq ut 
numenaq kaahib' moqoj li ru. Li roqha' li wank chi xsutam li artal, wan rox 
k'utub' li ru ut jun k'utub' xteram li b'ool chi junqre. Li xtaqarib'aal wank sa' 
xjayal li releb'l saq'e. 

18Chirix chik a'an li Qaawa' kixye we: “At kaamel winq, naq taawulaq xkutankil 
xyiib'ankil li artal, tento taa'uxmanq jo' li xinye: Sa' xb'een li artal taak'atmanq 
junaq xul, cho'q k'atb'il mayej, ut taahoye'q li kik' sa' xb'een. 

19Eb' laj Leví, ralal xk'ajoleb' laj Sadok, li neke'nach'ok wik'in chi k'anjelak chiwu, 
taak'e junaq saaj wakax cho'q xmayejeb' chirix li maak -chan li Qaawa'-. 

20Chirix chik a'an taaxok kach'inaq li kik' ut taakirkisi chiruheb' li xukub', sa' 
xkaaxukuutil li xmeexul li artal jo' ajwi' chiru li xb'oolil. Chi jo'kan taach'ajob'resi 
chixjunil li artal chirix li maak. 

21Moqon chik taachap li saaj wakax li mayejanb'il chirix li maak ut taak'at sa' li 
na'ajej k'uub'anb'il cho'q re li mayejak chirix kab'l. 

22Sa' xkab' li kutan taamayeja jun teelom chib'aat, li maak'a' reek', re 
xtz'aamankil xkuyb'al li maak; ut eb' laj tij te'xch'ajob'resi li artal jo' 
xb'aanumank rik'in li saaj wakax. 

23Naq tatraqe'q chi mayejak chirix li maak, taachap junaq saaj wakax ut junaq 
karneer, xkomoneb' li maak'a'eb' reek', 

24ut taamayejaheb' chiwu. Eb' laj tij te'ratz'ami ut te'xyeechi'i cho'q k'atb'il mayej 
sa' ink'ab'a'. 

25Wulaj wulaj taamayeja junaq teelom chib'aat chirix li maak, jo' ajwi' jun saaj 
wakax ut jun karneer xkomoneb' li maak'a'eb' reek', xkomoneb' leeketomq. A'in 
taa'uxmanq chiru wuqub' kutan. 

26Wulaj wulaj eb' laj tij tento te'mayejaq chirix li artal toj reetal te'xch'ajob'resi 
chi junwaakaj ut te'xq'axtesi we. 

27A'in taa'uxmanq chiru wuqub' kutan, ut chalen chik sa' xwaqxaq li kutan, eb' laj 
tij te'xtikib' xyeechi'inkil li k'atb'il mayej sa' xb'een li artal jo' ajwi' te'mayejaq 
chirix li k'amok ib' sa' usilal. Ut laa'in tink'ul leemayej chi anchal linch'ool”, chan 
li Qaawa'. 

Ez 44 

Chanru taa'uxmanq li mayejak 

1Li winq kinxk'am wi' chik sa' li okeb'aal li wank chirix kab'l, sa' xjayal releb'l 
saq'e, ut a'an tz'aptz'o. 

2Aran li Qaawa' kixye we: “Li okeb'aal a'in taawanq chi tz'aptz'o. Ink'a' 
taateemanq, ut maajun tnume'q aran, xb'aan naq sa' li okeb'aal a'in xnume'k li 
Qaawa', li xYos laj Israel. Jo'kan naq taakanaaq chi tz'aptz'o. 

3Ka'ajwi' laj jolominel naru taa'ok arin ut taak'ojlaaq chi wa'ak chiru li Qaawa'. 
Taa'ok sa' xmu li okeb'aal ut aran ajwi' taa'elq”. 

4Chirix chik a'an kinxk'am sa' li okeb'aal li wank sa' xjayal releb'l iq', chiru li 
loq'laj ochoch. Aran kink'e reetal naq li xloq'al li Qaawa' ak xnujob'resi li ochoch, 
ut laa'in kinwiq'laak ut kinhupub' wib' chiru ch'och'. 

5Toja' naq li Qaawa' kixye we: “At kaamel winq, ab'i chi chaab'il, ilon chi us ut k'e 
reetal chixjunil li ok we chi xyeeb'al aawe chirix li xchaq'rab'il li wochoch ut li 
k'anjelak chisa'. K'e reetal aniheb' li naru te'ok ut te'elq sa' li santil ochoch. 

6“Ye reheb' laj Israel, li q'etq'et aj tenamit: «Jo'ka'in xye li Qaawa': Ex aj Israel, 
tz'aqalaq li maa'usilal xeb'aanu. 

7Laa'ex nekeroksi eb' laj ab'l tenamit, li ink'a' xb'aanuhomeb' li sirkunsisyon, li 
maak'a' reetalil linsumwank sa' li xch'ooleb' chi moko sa' li xtz'ejwaleb', re naq 
te'wanq sa' linsantil ochoch. Laa'ex nekemux xloq'al naq nekeyeechi'i we 
lintzekemq, a' li xxeeb'ul ut li xkik'el li mayej, ut nekesach xwankil linsumwank 
rik'in xb'aanunkil chixjunil li maa'usilal a'in. 

8Ink'a' xeraj xb'aanunkil li loq'laj k'anjel chiwu, xeq'axtesi b'an chik sa' ruq'eb' li 
jalaneb' xtenamit». 

9“Jo'kan naq laa'in, li Qaawa', ninye chi jo'ka'in: Maajun aj jalan tenamit li maak'a' 
reetalil linsumwank sa' li xch'ool chi moko sa' li xtz'ejwal taa'ok sa' linloq'laj 
ochoch, chi moko eb' laj ab'l tenamit li wankeb' sa' xyanqeb' laj Israel. 

10Eb' laj Leví, li xe'tz'eqtaanank we naq eb' laj Israel xe'xq'et li waatin ut xe'ok chi 
xloq'oninkileb' li jalanil yos, tento te'xtoj rix li xmaakeb'. 

11Eb' a'an naru te'k'anjelaq sa' li wochoch cho'q aj k'aak'alenel re li okeb'aal ut aj 
saab'esinel ru li wochoch. A'aneb' te'kamsinq re eb' li xul cho'q re li k'atb'il mayej 
ut xkomon chik li mayej; tento ajwi' naq yo'oon wanqeb' chi k'anjelak chiru li 
tenamit. 

12Xb'aan naq eb' a'an xe'k'anjelak chiruheb' li jalanil yos ut a'aneb' xe'k'amok 
xb'eheb' laj Israel chi maakob'k. Jo'kan naq te'xtoj rix li xmaakeb'. Laa'in, li 
Qaawa', xinyehok re a'in. 

13Ink'a' chik te'jiloq chink'atq re k'anjelak chiwu cho'q aj tij, chi moko te'jiloq 
wan wi' li k'a'aq re ru jwal loq' ut li q'axal sant; te'xkuy b'an li xxutaaneb', xb'aan 
li maa'usilal xlaje'xb'aanu. 

14Tink'eheb' chi xk'aak'alenkil ut xsaab'esinkil ru linsantil ochoch ut chi 
xb'aanunkil eb' li kok' k'anjel na'uxmank aran. 

15“Ab'an eb' laj Leví, li ralal xk'ajoleb' laj Sadok li ink'a' xe'xkanab' k'anjelak sa' li 
wochoch naq eb' laj Israel xine'xtz'eqtaana, a'aneb' naru te'ok chi k'anjelak chiwu 
re xyeechi'inkil we li xxeeb'ul ut li xkik'el li mayej -chan li Qaawa'-. 

16Te'ok sa' linsantil na'aj, te'k'anjelaq chiwu sa' li artal ut te'xch'oolani link'anjel. 

17Naq te'nume'q sa' li okeb'aal wank chiru li neb'aal wank chisa', tento naq 
tiqtooqeb' rik'in aq'ej liino; ink'a' naru te'ok chi k'anjelak sa' li neb'aal wank 
chisa' malaj sa' linsantil na'aj naq yal tuuxnoq' li raq'eb' wanq chirixeb'. 

18B'atb'ooq li xjolomeb' sa' t'ikr liino, wex liino te'roksi, ut ink'a' te'roksi k'a'aq re 
ru taaruuq te'tiqob'aq xb'aan. 

19Naq te'elq chiru li neb'aal wank chirix kab'l, wankeb' wi' li poyanam, te'risi 
chirixeb' li aq'ej xe'mayejak wi' ut te'xkanab' sa'eb' li kok' na'ajej wank sa' 
linsantil ochoch, ut jalan chik li aq'ej te'xk'e chirixeb' re naq linsantilal ink'a' 
tixb'oneb' li poyanam. 

20“Ink'a' te'xjo li xjolomeb', chi moko te'xkanab' chi chamo'k rismaleb' li xjolom.  

21Maajun aj tij taa'uk'aq b'iin naq taa'ok chiru neb'aal li wank chisa'.  

22Ink'a' te'sumlaaq rik'in junaq xmalka'an chi moko rik'in junaq kanab'anb'il ixq, 
te'sumlaaq b'an rik'in junaq tuq'ixq aj Israel malaj rik'in junaq xmalka'an aj tij. 

23“Eb' laj tij te'xtzol lintenamit chirix li k'aru jwal loq' ut li ink'a' loq'; chirix li 
k'aru saq ru ut li ink'a' saq ru.  

24Naq wanq junaq ch'a'ajkilal, a'anaqeb' laj raqol aatin, ut te'xb'aanu jo' naxye 
linchaq'rab'. Sa' chixjunileb' linninq'e te'xpaab' lintaqlahom ut li waatin, ut 
te'roxloq'i linhilob'aal kutan. 

25“Ink'a' te'ch'e'oq junaq kamenaq, re naq ink'a' te'xmux rib'eb';ab'anan wi li 
kamenaq a'an li xyuwa', li xna', junaq ralal malaj xrab'in, junaq riitz'in malaj 
junaq ranab' ink'a' sumsu, naru te'xch'e'. 

26Wi te'xmux rib', tento te'xch'ajob'resi rib' ut te'hilanq chiru wuqub' kutan. 

27Sa' li kutan naq te'ok wi' chik chiru li neb'aal wank chisa', re xb'aanunkil li 
xk'anjeleb', tento te'mayejaq chirix li maak. Laa'in, li Qaawa', xinyehok re a'in. 

28“Eb' laj tij maak'a' naru te'reechani: ka'ajwi' laa'in li tine'reechani. Ink'a' 
te'tz'aqonq na'ajej sa' xyanqeb' laj Israel: laa'in li reechanihomeb'. 

29Naru te'xtzeka li k'aru nayeechi'imank cho'q we jo' ajwi' li namayejaak chirix li 
maak ut re xtojb'al rix li xmaakeb' li tenamit. Jo'ch'inal jo'nimal li te'xyeechi'i we 
eb' laj Israel, a'anaq reheb' laj tij. 

30Li k'aru jwal chaab'il re li xb'een ru li awimq ut re chixjunil li namayejaak, 
rehaqeb' laj tij. Ut naq laa'ex teeyiib' li q'em, tento teek'e reheb' li xb'een taa'elq. 
Chi jo'kan li wosob'tesihom wanq junelik sa' eeb'een sa' leerochoch.  

31Eb' laj tij ink'a' te'xtzeka xtib'el li k'a'aq chi xulil li xkamk xjunes malaj t'upinb'il 
xb'aan junaq josq' aj xul. 

Ez 45 

Li na'ajej cho'q re li Qaawa' 
(Ez 48,9-20) 

1“Naq teeb'uuli rix li ch'och' re xjek'inkil cherix, teekanab' kach'inaq cho'q re li 
Qaawa', teeb'is oxib' leew xnimal roq ut wan rox leew xnimal ru. Li ch'och' a'in 
santob'resinb'ilaq sa' chixjunil li xsutam. 

2Ut aran taa'isimanq cho'q re li rochoch li Qaawa': kaalaju xwaqxaqk'aal (154) sa' 
xkaaxukuutal, ut wan waqlaju moqoj li wanq chi yamyo chi xsutam li na'ajej. 

3Sa' li na'ajej q'axtesinb'il re li Qaawa', taab'ismanq oxib' leew xnajtil roq ut 
numenaq jun leew li xnajtil ru. A'anaq li na'ajej q'axal sant, xb'aan naq xna'aj li 
rochoch li Yos. 

4A'anaq jun loq'laj na'ajej cho'q reheb' laj tij li neke'k'anjelak sa' rochoch li 
Qaawa' ut neke'jilok chi xk'atq chi mayejak. Rehaqeb' li na'ajej a'an, re naq 
te'xyiib' li rochocheb', ut a'anaq ajwi' li xloq'laj na'aj li rochoch li Yos. 

5Ab'anan taawanq jun chik na'ajej, oxib' leew xnimal roq ut numenaq jun leew 
xnimal ru, li taakanaaq cho'q reheb' laj Leví li neke'k'anjelak sa' rochoch li 
Qaawa', re naq aran te'kab'laq b'arwi' te'wanq. 

6Cho'q xna'aj li tenamit tento taawanq jun na'ajej oxib' leew li xnimal roq ut mer 
leew li xnimal ru; a'in tkanaaq chi xk'atq li santil na'ajej. A'an li na'ajej te'wanq 
wi' li tenamit Israel. 

Li na'ajej cho'q re laj jolominel 
(Ez 48,21-22) 

7“Taawanq ajwi' jun siiraq li ch'och' cho'q re laj jolominel, chi xk'atq li xna'aj li 
rochoch li Qaawa' jo' ajwi' chi xk'atq li xna'aj li tenamit. Sa' rokeb'l saq'e na'ilok 
toj sa' xjayal li Nimla Palaw, ut sa' releb'l saq'e na'ilok toj sa' xjayal li nima' 
Jordán. Chalen sa' releb'l saq'e toj sa' rokeb'l juntaq'eetaq li xnimal rik'in xnimal 
li ch'och' te'xk'ul chixjunileb' li xteepal laj Israel. 

8Li na'ajej a'in tkanaaq chi junajwa cho'q re li najolomink re Israel; chi jo'kan eb' 
laj jolominel maajaruj chik te'xrahob'tesi lintenamit, te'xkanab' b'an xna'ajeb' laj 
Israel b'arwi' te'wanq, a' yaal chanru li xteepaleb'. 

9“Laa'in, li Qaawa', ninye chi jo'ka'in: Tz'aqalaq li xeb'aanu, ex aj jolominel re 
Israel! Kanab'omaq li rahob'tesink ut li raaxiik'. B'aanuhomaq li tiikilal ut li us. 
Meemaq' chik xch'och'eb' lintenamit -chan li Qaawa'-. 

10“Naq texb'isoq, b'isonqex chi tz'aqal, a' yaal k'aru teeb'is. 

11Juntaq'eetaq li b'iis teeroksi re li k'aj ut li ha'. Li k'aj ut li ha' taab'ismanq sa' 
xlajeetqil li jomer. A' li jomer taataqlanq sa' xb'een li bato nekeb'is wi' li ha' ut sa' 
xb'een li efá nekeb'is wi' li k'aj. 

12“Jo'kanaq ajwi' li xb'isb'al li iiq: junmay jeras, a'an jun siklo. Jun siklo, a'an 
junlaju graam, ut oxk'aal siklo, a'an jun mina. 

13“A'aneb' a'in li mayej teek'e: leetriiw ut leeseb'aad teejek'i sa' oxk'aal jachal, ut 
junq jachal reheb' a'an teemayeja. 

14Li aseeyt teejek'i chi jo'ka'in: li jo'k'ihal li aseeyt teerisi, teejek'i sa' o'k'aal meet 
ut jun meet teemayeja cho'q we. 

15Taaxokmanq junaq karneer sa' xyanqeb' li lajeetqk'aal ch'oolaninb'ileb' chi us, 
ut teeq'axtesi we cho'q eek'aj mayej, k'atb'il mayej, eeyeechi'om re k'amok ib' sa' 
usilal jo' ajwi' chirix li maak -chan li Qaawa'-. 

16“Chixjunileb' laj Israel tento te'xq'axtesi a'in re laj jolominel re Israel, 

17ut a'in taak'ehoq li xul cho'q re li k'atb'il mayej. A'an ajwi' taaq'axtesinq re li 
mayej k'aj ut li b'iin, li na'oksimank rajlal xwuq kutan ut rajlal po, sa' chixjunileb' 
li xninq'eheb' laj Israel. Laj jolominel tento ajwi' tixk'e chixjunil li mayej chirix li 
maak, li mayej k'aj, li k'atb'il mayej, ut li nayeechi'imank re li k'amok ib' sa' usilal, 
re naq laa'in tinkuy xmaakeb' li ralal xk'ajol laj Israel. 

Xninq'e li Paswa 

18“Laa'in, li Qaawa', ninye chi jo'ka'in: Sa' xtiklajik li xb'een po teemayeja junaq 
saaj wakax li maak'a' reek', re xch'ajob'resinkil li santil ochoch. 

19Laj tij tixxok kach'inaq xkik'el li xul xmayejamank chirix li maak, ut tixyul 
chireheb' li rokeb'aal li santil ochoch; tixyul ajwi' sa' xkaaxukuutil li artal ut 
chiruheb' li roqechaleb' li rokeb'aal li neb'aal wank chisa'. 

20Jo'kan ajwi' taa'uxmanq sa' xwuq li kutan re li po, re xpatz'b'al xkuyb'al li 
xmaak li ani xmaakob'k chi ink'a' xk'ehom reetal malaj ink'a' rajom xch'ool. Chi 
jo'kan taach'ajob'resiiq li santil ochoch. 

21Kaalaju kutan xb'e li xb'een po teetikib' xninq'ehinkil li Paswa, ut chiru wuqub' 
kutan teewa' li wa ink'a' yuub'il.  

22Sa' li kutan a'an laj jolominel tixmayeja junaq saaj wakax chirix li xmaak a'an ut 
chirix chixjunil li tenamit. 

23Chiru li wuqub' kutan naq yooq li ninq'e, tixmayeja re li Qaawa' junjunq li ral 
wakax ut junjunq ral chib'aat rajlal kutan, chixjunileb' a'in maak'a'aq reek'eb'. 
Wulaj wulaj tixmayeja ajwi' jun teelom chib'aat re kuyuk maak. 

24Li junjunq chi ral wakax ut li junjunq chi ral chib'aat taamayejamanq rochb'een 
waqib' xka'k'aal meet chi k'aj ut oob' meet chi aseeyt. 

Li xNinq'eheb' li Muheb'aal 

25“Jo'kan ajwi' tixb'aanu laj jolominel sa' xNinq'eheb' li Muheb'aal, li na'uxmank 
sa' li o'laju kutan xb'e li xwuq po. Juntaq'eet tixb'aanu chiru wuqub' kutan: 
taamayejaq chirix li maak, tixyeechi'i k'atb'il mayej ut tixq'axtesi mayej k'aj ut 
aseeyt. 

Ez 46 

Li k'aru ke'chaq'rab'iik wi' xb'aan li Qaawa' 

1“Jo'ka'in naxye li Qaawa': Li rokeb'aal li neb'aal li wank chisa', sa' xjayal releb'l 
saq'e, tz'aptz'ooq chiru li waqib' kutan na'uxk wi' k'anjelak; ka'ajwi' sa' xwuq li 
kutan ut sa' xninq'ehinkil li xyo'lajik po taateemanq. 

2Laj jolominel taa'elq chaq sa' li neb'aal wank chirix, taa'ok sa' xmu li kab'l ut 
taakanaaq chi xaqxo chire li okeb'aal. Toja' naq eb' laj tij yooqeb' chi xyeechi'inkil 
li xk'atb'il mayej ut te'ok chi mayejak chirix li k'amok ib' sa' tuqtuukil usilal. Laj 
jolominel taawiq'laaq, tixhupub' rib' chiru ch'och' ut chirix chik a'an taa'elq. 
Ab'an li okeb'aal taatz'apmanq toj ewu. 

3Sa' xwuq li kutan ut sa' xyo'lajik li po chixjunileb' li poyanam te'xloq'oni ru li 
Qaawa' sa' li okeb'aal a'an. 

4Li k'atb'il mayej tixyeechi'i laj jolominel chiru li Qaawa' sa' xwuq li kutan, a'an 
waqib' kok' karneer ut jun teelom karneer li maak'a'eb' reek'. 

5Cho'q xmayej k'aj re rochb'eeninkil li kok' karneer, tixk'e waqib' xka'k'aal meet 
chi k'aj; ut rochb'een li teelom karneer, a' yaal re a'an. Sa' xmayejankil waqitq 
xka'k'aal chi k'aj, tixk'e oob' meet chi aseeyt. 

6Sa' xyo'lajik li po tixmayeja jun saaj wakax, waqib' kok' karneer ut jun teelom 
karneer, li maak'a'aq reek'eb'. 

7Rochb'een li junjunq chi saaj wakax, tixmayeja waqitq xka'k'aal meet chi k'aj; 
jo'kanaq ajwi' chirix li teelom karneer. Ut chirixeb' li karneer, tixyeechi'i a' yaal re 
a'an jo'k'ihal tixk'e. Ut o'otq meet chi aseeyt tixk'e rochb'een li waqitq xka'k'aal 
meet chi k'aj. 

8“Naq laj jolominel taa'ok sa' li ochoch, taanume'q sa' xmu li kab'l ut aran ajwi' 
taa'elq. 

9Ut naq eb' li tenamit te'ok re xloq'oninkil ru li Qaawa' sa'eb' li ninq'e, tento 
te'xb'aanu chi jo'ka'in: eb' li te'ok sa' xjayal releb'l li iq', te'elq sa' xjayal xsak'leb' 
li iq'; ut eb' li te'ok sa' xjayal xsak'leb' li iq', te'elq sa' xjayal releb'l li iq'. Ink'a' 
naru te'elq sa' li xe'ok wi', te'elq b'an sa' li okeb'aal wank chiruheb'. 

10Laj jolominel taa'ok rochb'eeneb' li poyanam, ut taa'elq ajwi' rochb'eeneb' a'an. 

11Sa' chixjunileb' li ninq'e taamayejaaq waqitq xka'k'aal chi k'aj rochb'een li 
junjunq chi saaj wakax; jo'kanaq ajwi' chirix li teelom karneer; ut chirixeb' li 
karneer, a' yaal re laj jolominel jo'k'ihal tixk'e. Rochb'een li waqitq xka'k'aal meet 
chi k'aj, tixmayeja oob' meet chi aseeyt. 

12“Naq laj jolominel tixyeechi'i re li Qaawa' li k'aru x'alaak sa' xch'ool malaj junaq 
k'atb'il xmayej, malaj li taamayejaq chirix li k'amok ib' sa' usilal, taateemanq li 
okeb'aal li wank sa' xjayal releb'l saq'e; ut laj jolominel taamayejaq jo' na'uxmank 
sa' xwuq li kutan. Ut naq taa'elq a'an, taatz'apmanq li okeb'aal. 

13“Rajlal kutan, junelik eq'la, taayeechi'i jun ral li karneer aj jun chihab', li 
maak'a'aq reek', cho'q k'atb'il mayej chiru li Qaawa'. 

14Jo'kan ajwi', rajlal eq'la, taamayeja b'eleeb' meet chi k'aj ut kaahib' sek' chi 
aseeyt, re taayoq' wi' li k'aj. A'an jun chaq'rab' li xaqxo xwankil chi junajwa ut 
tento xpaab'ankil chi junelik. 

15Rajlal kutan taak'atmanq li mayej ut taayeechi'imanq li k'aj mayej ut li aseeyt, 
ut junes eq'la taa'uxmanq a'in. 

16“Laa'in, li Qaawa', ninye chi jo'ka'in: Wi laj jolominel tixsi xch'och' li ralal cho'q 
xmaatan, li ch'och' a'an tkanaaq cho'q reheb' li ri xmam chi junwaakaj. 

17Ab'an wi tixsi xch'och' junaq reheb' laj k'anjel chiru, a'an rehaq laj k'anjel toj 
tixtaw xq'ehil li ach'ab'aak; chirix chik a'an taakanaaq wi' chik cho'q re laj 
jolominel ut cho'q reheb' li ralal xk'ajol. 

18Laj jolominel ink'a' tixmaq' xch'och' li tenamit, li ak q'axtesinb'il reheb'. 
Ka'ajwi' li k'aru re a'an tixsi reheb' li ralal xk'ajol; chi jo'kan maajun tkanaaq chi 
maak'a'aq ta xch'och' chi moko te'xcha'cha'i rib' lintenamit”. 

19Moqon chik li winq kinroksi sa' li numleb'aal wank chire li okeb'aal, ut 
kinxk'am sa'eb' li kok' na'ajej wankeb' sa' xjayal releb'l iq', a'aneb' li na'ajej 
q'axtesinb'ileb' reheb' laj tij. Aran kixk'ut chiwu jun li ch'ina na'ajej, na'ilok sa' 
xjayal rokeb'l saq'e, 

20ut kixye we: “Sa' li na'ajej a'in eb' laj tij te'xchiq li mayej xul li nayeechi'imank 
chirix li maak ut re xtojb'al rix xmaakeb' li tenamit; arin te'xchiq ajwi' li k'aj 
mayej. Chi jo'kan maak'a' taa'isimanq arin ut taak'ame'q chiru li neb'aal wank 
chirix; chi moko linsantilal tixb'oneb' li poyanam”, chan li winq. 

21-22Moqon kinxk'am chiru li neb'aal wank chirix ut kinxb'eresi sa' xkaaxukuutil li 
neb'aal. Kink'e reetal naq sa' junjunq xxuk li neb'aal wank jun chik ch'ina neb'aal. 
Juntaq'eet xb'isb'al chi xkaahichaleb': numenaq kab'laju moqoj li roq ut b'eleeb' 
moqoj li ru. 

23Li kaahib' chi kok' neb'aal sutsuukeb' chi tz'ak, ut sa' xtoon a'an, wank xna'aj 
xam sa' chixjunil xsutam li tz'ak. 

24Toja' naq kixye we: “Eb' laj k'anjel sa' rochoch li Yos, arin te'xchiq li mayej 
neke'xk'e eb' li poyanam”. 

Ez 47 

Li yu'amha' li na'elk rub'el rochoch li Yos 

1Li winq kinxk'am wi' chik sa' rokeb'aal li rochoch li Yos, ut kink'e reetal naq 
rub'el li okeb'aal yo chi elk li ha', yo chi b'eek roq sa' xjayal releb'l saq'e, b'arwi' 

na'ilok li rochoch li Qaawa'. Li ha' na'elk sa' xnim li ochoch, sa' xjayal rokeb'l iq', 
sa' xka'yab'aal li artal. 

2Chirix chik a'an kinrisi chirix li ochoch, sa' chik xjayal releb'l iq', ut xqasut rix li 
kab'l toj sa' li okeb'aal li wank sa' xjayal releb'l saq'e. Aran kiwil li ha' naq yo chi 
elk sa' xjayal xsak'leb' iq', sa' xka'yab'aal li okeb'aal. 

3Li winq koho sa' xjayal releb'l saq'e, ut wank jun eetaalk'aam sa' ruq'; kixb'is 
waqxaqib' xwaqlajuk'aal (308) moqoj ut kinxk'e chi nume'k sa' li ha': li ha' 
nawulak chi xkux li woq. 

4Chirix chik a'an kixb'is waqxaqib' xwaqlajuk'aal moqoj wi' chik, ut kinxk'e chi 
nume'k sa' li ha': toj sa' xb'een waq chik nawulak. Moqon chik kixb'is waqxaqib' 
xwaqlajuk'aal moqoj wi' chik ut kinxk'e chi nume'k sa' li ha': toj sa' linyi chik 
nawulak. 

5Kixb'is wi' chik waqxaqib' xwaqlajuk'aal moqoj ut ak nima' chik, tik ink'a' kinru 
chi nume'k chisa'; ka'ajwi' sa' numx naru nume'k junpak'al. 

6Toja' naq kixye we: “At kaamel winq, ma xak'e reetal chi us li xawil?”. Moqon 
kinxk'am wi' chik toj chire li nima', 

7ut aran kiwil naq chi xka'pak'alil li roq nima' k'ajo' li che'. 

8Toja' naq kixye we: “Li ha' a'in naxik sa' xjayal releb'l saq'e, nakub'eek Arabá ut 
nokox'okaq sa' li Atz'aminb'il Palaw. Ut naq nawulak aran, chaab'il ha' chik 
nakanaak wi' li palaw. 

9A' yaal b'ar toxwulaq li roqha' a'in, taawanq xyu'am li k'iila paay chi xul ut 
k'ajo'aqeb' li kar. Xb'aan naq li ha' a'in tixki'ob'resi li remrem aj ha', ut yalaq b'ar 
toxnume'q li ha' a'in wanq yu'amej xb'aan. 

10Chalen En-gadi toj En-glahin, taa'uxq karab'k rik'in yooy ut helhooqeb' li yooy 
chi chaqik. Numtajenaqaq xk'ihal ut xpaayileb' li kar; juntaq'eetaq rik'ineb' li 
xkaril li Nimla Palaw. 

11Ab'an sa'eb' li saab' ha' ut li pumpuukil ha', moko taachaab'ilob'resiiq ta; aran 
wanq li remrem aj ha', re naq taa'isimanq li atz'am. 

12Junq re li nima' te'k'iiq k'iila paay li che' na'uuchink ut maajoq'e taat'ane'q li 
xxaq chi moko eb' li ru. Rajlal po te'uuchinq xb'aan naq li ha' na'elk chaq sa' 
rochoch li Yos taat'aqresinq reheb'. Taatzekaaq li ru ut li xxaq taa'oksiiq cho'q 
b'an. 

Li xnub'ajlil li ch'och' 

13“Laa'in, li Qaawa', ninye chi jo'ka'in: A'an a'in li xnub'ajlil li ch'och'te'reechani 
eb' li kab'laju teep chi ralal xk'ajol laj Israel. Eb' li ralal xk'ajol laj José te'xk'ul 
wiib' raqal li ch'och'. 

14Li ch'och' li kinyeechi'i sa' jurament reheb' leemama' leerixa'an, taajek'imanq 
ut junnaqik li xb'isb'al naq teeraqaxi reheb' chixjunileb'. A'anaq leereechanihom. 

15“A'an a'in li xnub'ajlil li ch'och' sa' xjayal releb'l iq': taatiklaaq chaq chire li 
Nimla Palaw, taanume'q Jetlón sa' xb'ehil Sedad, 

16Berotay, Sibráhin, sa' xyanq Damaask rik'in Jamat, toj taawulaq sa' li tenamit 
Jaser-Jatikón, li wank sa' xnub'ajlil Jawrán. 

17Chi jo'kan li xnub'ajlil li tenamit taa'elq chaq toj chire li Nimla Palaw ut 
taawulaq toj Hasar-Enán, chi xnub'ajlil Damaask ut Jamat sa' xjayal releb'l iq'. 

18“Li xnub'ajlil li tenamit sa' xjayal releb'l saq'e wanq sa' xyanq Jawrán rik'in 
Damaask ut sa' xyanq Galahad rik'in Israel, chalen junq re li nima' Jordán ut 
nawulak toj Tamar, chire li Atz'aminb'il Palaw. 

19“Li nub'ajl sa' xjayal xsak'leb' iq' taa'elq chaq Tamar, toxnume'q sa' li ha' re 
Meribá-Kadés, taaxik sa' xjayal li ch'ina ha' re Ejiipt toj reetal taawulaq wan wi' li 
Nimla Palaw. A'an a'in li nub'ajl sa' xjayal xsak'leb' iq'. 

20“Li nub'ajl sa' xjayal rokeb'l saq'e, a'anaq li Nimla Palaw, nawulak toj sa' 
rokeb'aal li tenamit Jamat. A'an a'in li nub'ajl sa' xjayal rokeb'l li saq'e. 

21“A'an a'in li ch'och' li tento teejek'i chirixeb' laj Israel, jo' chanru li xteepalileb'. 

22A'anaq leereechanihom; a'anaq ajwi' li na'ajej te'tz'aq li jalaneb' xtenamit 
wankeb' sa' eeyanq ut xe'wank ralal xk'ajoleb' sa' eeyanq. Juntaq'eet teeril jo'eb' 
aj Israel; sa' xjek'inkil li ch'och' eb' a'an ajwi' te'tz'aq na'ajej sa' eeyanq laa'ex aj 
Israel. 

23Laj ab'l tenamit li wanq sa' junaq xteepal laj Israel, aran ajwi' taatz'aq na'ajej. 
Laa'in, li Qaawa', xinyehok re a'in. 

Ez 48 

Xjek'inkil li ch'och' chirixeb' li kab'laju teep 

1-7“A'an a'in li xk'ab'a'eb' li junjunq xteepaleb' laj Israel: Chalen chaq sa' xjayal 
releb'l iq', sa' li b'e naxik Jetlón, toj sa' rokeb'aal Jamat ut Jasar-Enán, sa' xjayal 
rokeb'l iq' sa' xka'yab'aal Damaask ut Jamat, li junjunq xteepaleb' laj Israel tixk'ul 
xna'aj chalen sa' xjayal releb'l saq'e toj sa' rokeb'l. Te'xk'ul xch'och'eb' chi tustu 
chi jo'ka'in: eb' laj Dan, eb' laj Aser, eb' laj Neftalí, eb' laj Manasés, eb' laj Efraín, 
eb' laj Rubén ut eb' laj Judá. 

8“Chi xkelam Judá, sa' xjayal releb'l saq'e toj sa' rokeb'l, taawanq jun li loq'laj 
na'ajej: oxib'aq leew xnimal ru ut juntaq'eetaq xnimal roq kama'eb' chixjunileb' li 
na'ajej, chalen sa' xjayal releb'l saq'e toj sa' rokeb'l. Ut sa' xyi a'an taayiib'aaq li 
Santil Ochoch. 

Li na'ajej q'axtesinb'il re li Qaawa' 

(Ez 45,1-6) 

9“Li na'ajej teera cho'q re li Qaawa', a'an oxib' leew li xnimal roq ut wan rox leew 
li xnimal ru. 

10Sa' li na'ajej a'in taawanq jun loq'laj na'ajej cho'q reheb' laj tij. A'in taab'ismanq 
oxib' leew xnimal roq chalen sa' xjayal releb'l iq' toj sa' li rokeb'l, ut jun leew li 
xnimal ru chalen sa' xjayal releb'l li saq'e toj sa' rokeb'l. Ut sa' xyi li na'ajej a'in, 
taawanq li xsantil ochoch li Qaawa'. 

11A'an li ch'och' taakanaaq cho'q reheb' laj tij, a'eb' li ralal xk'ajol laj Sadok li 
xe'xb'aanu link'anjel ut ink'a' xe'xtaaqe xb'eheb' laj Israel jo' xe'xb'aanu eb' li 
ralal xk'ajol laj Leví naq xine'xtz'eqtaana. 

12Jo'kan naq, sa' li na'ajej q'axtesinb'il cho'q re li Qaawa', chi xk'atq li xe'tz'aqk wi' 
eb' laj Leví, taawanq xch'och'eb' laj tij, ut a'anaq li na'ajej q'axal Sant chiruheb' 
chixjunil. 

13Chi xk'atq li xch'och'eb' laj tij, eb' laj Leví taawanq xna'ajeb': a'an oxib' leew 
xnimal roq ut jun leew xnimal ru. Chi jo'kan chixjunil li na'ajej q'axtesinb'il re li 
Qaawa', taab'ismanq oxib' leew xnimal roq ut wan rox leew xnimal ru. 

14Li ch'och' a'in ink'a' naru xk'ayinkil, xsiib'al re anihaq chi moko xjalb'al ru, 
xb'aan naq q'axtesinb'il cho'q re li Qaawa'. 

15“Li ch'och' li x'ela'ank, moko q'axtesinb'ilaq ta re li Qaawa'. A'an oxib' leew 
xnimal roq ut mer leew xnimal ru. Aran naru te'wanq eb' li poyanam jo'wi' eb' li 
ketomq. Ut li tenamit sa' xyi taakanaaq. 

16A'an a'in li xhelam: mer leew li roq jo' ajwi' li ru, naraj naxye naq kaaxukuut. 

17Chi xsutam li tenamit taawanq li xna'ajeb' li ketomq, wuqlaju xkaak'aal moqoj 
ru sa' xkaaxukuutal. 

18Chi xk'atq li tenamit taakanaaq jun keel li ch'och', chi xkelam li xloq'laj na'aj li 
Qaawa': jun leew xnimal roq sa' xjayal releb'l saq'e ut jun leew xnimal roq sa' 
xjayal rokeb'l saq'e. Li rawimq li ch'och' a'an taak'anjelaq cho'q xtzekemqeb' li 
wankeb' sa' li tenamit. 

19Eb' li neke'k'anjelak sa' li tenamit, a' yaal b'ar xteepalil aj Israel, a'aneb' li 
te'k'alenq re li na'ajej a'an. 

20Chixjunil li ch'och' li xraamank cho'q re li Qaawa' ut cho'q xna'aj li tenamit, a'an 
oxib' leew xnimal ru sa' xkaaxukuutal. 

Li xna'aj laj jolominel 
(Ez 45,7-8) 

21-22“Li ch'och' taakanaaq cho'q re laj jolominel, a'an li na'ajej taa'ela'anq sa' 
xyanq li xteepal laj Judá ut laj Benjamín; naraj naxye, li ch'och' li wank chi 
xka'pak'alil li xloq'laj na'aj li Qaawa' ut li xna'aj li tenamit. A'an wank oxib' leew li 

ru, chalen sa' xjayal releb'l saq'e toj sa' li nub'ajl, ut chalen sa' xjayal rokeb'l li 
saq'e toj sa' li Nimla Palaw. Sa' xyi a'an taawanq li na'ajej q'axtesinb'il re li 
Qaawa', rochb'een li xsantil ochoch li Yos, li xch'och'eb' laj Leví ut li xna'aj li 
tenamit. 

Li xch'och' eb' li junch'ol chik laj Israel 

23-27“Eb' li junch'ol chik laj Israel te'xk'ul xch'och'eb' sa' xjayal rokeb'l li iq'. Li 
junjunq chi teep tixk'ul xna'aj chalen sa' li nub'ajl wank sa' releb'l saq'e toj sa' li 
nub'ajl wank sa' rokeb'l saq'e. Te'xk'ul xch'och'eb' chi tustu chi kama'in: chire li 
nimla palaw, taajek'imanq chi jo'ka'in: eb' laj Benjamín, eb' laj Simehón, eb' laj 
Isakar, eb' laj Sabulón ut eb' laj Gad. 

28“Li xnub'ajleb' laj Gad taa'elq chaq Tamar, toxnume'q sa' li ha' re Meribá-Kadés, 
taaxik sa' xjayal li ch'ina ha' re Ejiipt toj reetal taawulaq wan wi' li Nimla Palaw. 

29“A'an a'in li na'ajej teejek'i chirixeb' li xteepaleb' laj Israel chi b'uulinb'il rix, ut 
a'an li te'reechani chi siir -chan li Qaawa'-. 

Eb' li rokeb'aal Jerusalén 

30-34“Li tenamit Jerusalén sutsuuq chi tz'ak li taab'ismanq mer leew sa' 
kaaxukuut. Chi xka'pak'alil li suttz'ak te'wanq oxib' li okeb'aal, te'xk'am 
xk'ab'a'eb' li xteepaleb' laj Israel chi xjunjunqal, chi jo'ka'in: eb' li okeb'aal sa' 
xjayal releb'l iq' te'xk'am xk'ab'a' laj Rubén, laj Judá ut laj Leví; eb' li okeb'aal sa' 
xjayal releb'l saq'e te'xk'am xk'ab'a' laj José, laj Benjamín ut laj Dan; eb' li 
okeb'aal sa' xjayal xsak'leb' iq' te'xk'am xk'ab'a' laj Simehón, laj Isakar ut laj 
Sabulón; eb' li okeb'aal sa' xjayal rokeb'l saq'e te'xk'am xk'ab'a' laj Gad, laj Aser 
ut laj Neftalí. 

35Li roq chixjunil li xsuttz'akil li tenamit a'an kach'in chik maa wiib' leew, ut 
chalen sa' li kutan a'an li tenamit tixk'ab'a'in: «Li Qaawa' wank arin»”. 

Dn 

Dn 1 

Kaahib' chi ch'ajom aj Israel wankeb' sa' rochoch li awab'ej re Babilonia 

1Sa' rox chihab' rokik chi awab'ejink laj Johakín aran Judá, laj Nabukodonosor, li 
awab'ej re Babilonia, kiwulak sa' li tenamit Jerusalén ut kixsut rix.  

2Li Qaawa' kixq'axtesi laj Johakín, li awab'ej re Judá, sa' ruq' laj Nabukodonosor 
re naq taak'ame'q Senahar. Jo'kan ajwi' ki'uxmank reheb' li loq'laj sek' li 
neke'k'anjelak sa' rochoch li Yos: ke'k'ame'k ut ke'k'eemank sa' xyanq li 
xb'ihomal li rochoch li xyoseb' laj Babilonia. 

3Toja' naq li awab'ej kixye re laj Aspenas, li xjolomileb' laj k'anjel, naq tixsik'eb' 
wiib' oxib'aqeb' li saaj winq sa' xyanqeb' laj Israel, a' yaal ma sa' xyanq li ralal 
xk'ajoleb' li awab'ej malaj sa' xyanqeb' li xninqaleb' ru winq. 

4Eb' li ch'ajom a'an tento naq kawaqeb', chaab'ilaq rilb'aleb', seeb'aq xch'ooleb' 
ut wanqeb' xnawom, tzolb'ilaqeb' chi us ut kawal wanqeb' chi k'anjelak sa' 
rochoch li awab'ej, re naq te'xtzol li aatinak ut li tz'iib'ak sa' raatinob'aaleb' laj 
Kaldeha.  

5Laj Nabukodonosor kixye ajwi' naq rajlal kutan taak'ehe'q junq wa'al 
xtzekemqeb', xkomon li naxtzeka jo'wi' li b'iin naruk' li awab'ej. Te'tzoloq chiru 
oxib' chihab' ut chirix a'an te'ok chi k'anjelak sa' li rochoch. 

6Sa' xyanqeb' a'an wankeb' laj Daniel, laj Ananías, Misael ut laj Asarías, aj 
Judaheb' chixjunileb'. 

7Li xjolomileb' laj k'anjel kixjal li xk'ab'a'eb': laj Daniel, kixk'e cho'q aj Beltsasar; 
laj Ananías, kixk'e cho'q aj Sidrak; laj Misael, kixk'e cho'q Misak ut laj Asarías, 
kixk'e cho'q aj Abdénago. 

8Ab'an laj Daniel ink'a' kiraj xmuxb'al ru li xpaab'aal rik'in xtzekankil li xtzekemq 
ut li ruk'a' li awab'ej; jo'kan naq kixtz'aama chiru li xjolomileb' naq ink'a' tixmin 
ru chi xtzekankil a'an.  

9Li Qaawa' kirusila ru laj Daniel ut kixk'e naq li xtz'aamahom taak'ulub'aaq 
xb'aan laj Aspenas, xjolomileb' laj k'anjel. 

10Ab'an a'in kixye re laj Daniel: “Laa'in ninxiwa ru li awab'ej, linwa'chin. A'an 
xyehok naq teetzeka li xtzekemq ut li ruk'a' a'an. Ut wi texxtaw chi saqkirink ut 
b'aqex chik chiruheb' leekomon, relik chi yaal naq tixteneb' li kamk sa' inb'een”, 
chan laj Aspenas. 

11Toja' naq laj Daniel ki'aatinak rik'in laj k'aak'alenel li kik'ehe'k xb'aan laj 
Aspenas chi xch'oolaninkileb' laj Daniel, laj Ananías, laj Misael ut laj Asarías: 

12“B'aanu usilal -chan-; qayalaq xb'aanunkil a'in chiru lajeeb'aq kutan: k'e 
chiqatzeka junes xxe' li ichaj ut yal ha' taaquk'. 

13Chirix chik a'an toohaajuntaq'eeta rik'ineb' li te'tzekanq re li xtzekemq li 
awab'ej, ut moqon chik b'aanu qe jo' chanru toohaawil”. 

14Laj k'aak'alenel kixk'ulub'an li kixye laj Daniel, ut chiru lajeeb' kutan kixb'aanu 
li kiyeemank re. 

15Ut naq ak xnume'k li lajeeb' kutan, jwal ch'ina'us li rilob'aaleb' li saaj winq ut 
ninqeb' chik li xtib'el chiruheb' li yookeb' xtzekankil li xtzekemq li awab'ej. 

16Chalen chiru li kutan a'an, laj k'aak'alenel ink'a' chik kixk'e li tzekemq ut li b'iin 
kixye li awab'ej, ut junes xxe' ichaj chik ut ha' kixk'e reheb'. 

17Li Qaawa' Yos kixk'e xchaab'il na'leb'eb' li kaahib' chi saaj winq a'an; kixk'e 
ajwi' xseeb'al k'a'uxeb' chirix li k'iila nawom. Laj Daniel naxtaw ru eb' li moy u 
jo'wi' eb' li matk'. 

18Naq ak xnume'k li oxib' chihab' li xyehom li awab'ej, ke'k'ame'k chiru laj 
Nabukodonosor xb'aan li xjolomileb' laj k'anjel. 

19Li awab'ej ki'aatinak rik'ineb' ut q'axal kisaho'k xch'ool: maajun junaq aj k'anjel 
kixtaw jo' laj Daniel, laj Ananías, laj Misael ut laj Asarías; jo'kan naq ke'kanaak chi 
k'anjelak chiru li awab'ej. 

20Chirix chixjunil li chaab'il na'leb' malaj seeb'al k'a'uxej li naraj xnawb'al li 
awab'ej, eb' li kaahib' chi saaj winq a'an q'axal chik ke'tawe'k naq wankeb' 
xna'leb' chiruheb' chixjunil: lajeeb' wa chik neke'xq'ax ruheb' laj q'e ut eb' li 
neke'nawalink sa' chixjunil li x'awab'ejilal laj Nabukodonosor. 

21Ut laj Daniel kikanaak chi k'anjelak aran toj sa' xb'een chihab' chi awab'ejink laj 
Siro. 

Dn 2 

Li xmatk' laj Nabukodonosor 

1Ak wiib' chihab' rokik chi awab'ejink laj Nabukodonosor, kiwank jun xmatk' li 
jwal kik'ehok xk'a'uxl, toj reetal ink'a' chik sa nawark xb'aan. 

2Toja' naq li awab'ej kixtaqla xb'oqb'aleb' laj q'e ut eb' laj nawal, eb' laj k'ehol 
na'leb' jo'wi' eb' laj tz'ilol rixeb' li chahim, re naq te'xch'olob' chiru k'aru xyaalal li 
xmatk'. Ut naq ke'wulak rik'in, 

3li awab'ej kixye reheb': “Xinmatk'ek ut k'ajo' ink'a'uxl xb'aan. Nawaj xtawb'al ru 
k'aru xyaalal linmatk'”. 

4Eb' laj q'e ke'raatina li awab'ej sa' li aatinob'aal arameo, ut ke'xye re chi jo'ka'in: 
“At awab'ej, sahaq taxaq laach'ool chi junelik. Seeraq'i qe laamatk' ut laa'o 
tqach'olob' xyaalal chawu”, chankeb'. 

5Kixye li awab'ej reheb': “Ch'olch'ooq cheru li ninb'aanu: wi ink'a' nekeye we li 
xinmatk'e ut ink'a' nekech'olob' chiwu li xyaalal, chi putz'inb'il naq tex'oso'q ut 
taajuk'manq leerochoch. 

6Ab'anan wi teeye we li k'aru xinmatk'e ut k'aru naraj naxye, texinq'ajkamu chi 
us, tink'e eesimaatan ut eeloq'al. Jo'kan utan, yehomaq we linmatk' ut li xyaalal”. 

7Eb' laj q'e ke'xye wi' chik: “At awab'ej, seeraq'i qe laamatk' ut laa'o tqach'olob' li 
xyaalal”. 

8Tikto li awab'ej kixye reheb': “Xink'e reetal naq yookex chi royb'eninkil naq 
taanume'q li kutan, xb'aan naq nekenaw li ak k'uub'k'u inb'aan. 

9Wi ink'a' nekeye we linmatk' jo'wi' li xyaalal, juntaq'eet ajwi' li tojb'amaak 
teek'ul chejunilex, xb'aan naq xek'e eerib' sa' aatin re intik'ti'inkil ut inb'alaq'inkil 
re naq us tex'elq. Yehomaq b'i' we li matk' ut rik'in a'an tintaw ru naq teeye ajwi' 
we li xyaalal”. 

10Toja' naq eb' laj q'e ke'xye re li awab'ej: “Maajun junaq sa' ruuchich'och' 
taaruuq chi xyeeb'al li k'aru nakawaj xnawb'al, at awab'ej. Chi moko wank junaq 
awab'ej, yal ta jwal nim xwankil ut xloq'al, tixpatz' a'an reheb' laj q'e, eb' laj 
k'ehol na'leb' ut laj tz'ilol rixeb' li chahim. 

11Li k'aru nakapatz', at awab'ej, a'an q'axal ch'a'aj xsumenkil, ut maajun junaq 
truuq chi xyeeb'al aawe, ka'ajeb' ajwi' eb' li yos; ab'anan moko wankeb' ta sa' 
xyanqeb' li poyanam!”. 

12Toja' naq li awab'ej k'ajo' naq kichalk xjosq'il ut kixye naq che'kamsiiq 
chixjunileb' laj k'ehol na'leb' sa' xteepal Babilonia. 

13Ki'elk li chaq'rab' re xkamsinkileb' laj k'ehol na'leb', ut ke'sik'e'k ajwi' laj Daniel 
ut eb' li rochb'een re risinkileb' xyu'am. 

Laj Daniel kixch'olob' ru li matk' 

14Laj Daniel rik'in chaab'il k'a'uxl ut q'unil aatin kiraatina laj Aryok, xjolomileb' 
laj k'aak'alenel re li awab'ej, li ak ok raj re chi xkamsinkileb' laj k'ehol na'leb' re 
Babilonia. 

15Koho laj Daniel ut koxpatz' re laj Aryok laj jolominel: “K'a'ut naq li awab'ej xk'e 
li chaq'rab' a'in jwal ra?”, chan. Toja' naq laj Aryok kixtikib' xch'olob'ankil chi us 
li xk'ulmank, 

16ut laj Daniel koho rik'in li awab'ej re xtz'aamankil chiru naq chixkuyaq jun 
k'amokaq chik, re naq truuq xch'olob'ankil xyaalal li xmatk'. 

17Chirix chik a'an laj Daniel kisutq'iik sa' rochoch, ut aran kixseeraq'i re laj 
Ananías, laj Misael ut laj Asarías, li rochb'eeneb', li k'aru yo chi k'ulmank. 

18Kixtz'aama ajwi' chiruheb' naq tijoqeb' chiru li Qaawa', re xpatz'b'al xnimal 
ruxtaan li xYos li choxa chirix li tz'aptz'ookil na'leb' a'an, re naq ink'a' te'kamsiiq 
rochb'eeneb' laj k'ehol na'leb' re Babilonia. 

19Ut chiru ajwi' li q'oqyink a'an li Qaawa' kixk'utb'esi chiru laj Daniel li xyaalalil li 
matk', ut laj Daniel kiyoxink chiru li xYos li choxa, 

20ut kixye chi jo'ka'in: “Chinimaaq taxaq xk'ab'a' li Qaawa' chi junelik q'e kutan, 
xb'aan naq re A'an li choxahil na'leb' ut li wankilal. 

21Li Qaawa' wank xwankil sa' xb'eeneb' li kutan ut naxtaqla chaq li saq'ehil ut li 
hab'alq'e. A'an naxaqab'ank ut na'isink reheb' li awab'ej; naxk'e xchoxahil 
na'leb'eb' laj k'ehol na'leb' ut naxsi li xnimal nawom reheb' li seeb'eb' xk'a'uxl. 

22A'an nak'ehok chi kutankil li muqmuukil k'a'uxl ut li ch'a'aj xtawb'al ru; 
naxnaw li k'aru muqmu sa' li aak'ab', xb'aan naq na'ochb'eeniik xb'aan li kutan 
saqenk. 

23Ninb'anyoxink chawu, at Qaawa', xYosat eb' linxe'toonil yuwa', xb'aan naq 
xak'e inchoxahil na'leb' ut inwankilal; xak'ut chiqu xyaalal li xqatz'aama aawe ut 
xak'e chiqanaw li yo wi' xk'a'uxl li awab'ej”. 

24Chirix a'an laj Daniel kiwulak rik'in laj Aryok, li kixaqab'aak xb'aan li awab'ej re 
xkamsinkileb' laj k'ehol na'leb' re Babilonia, ut kixye re: “Maakamsiheb' laj k'ehol 
na'leb' re Babilonia. K'amin toj wan wi' li awab'ej, ut laa'in tinch'olob' chiru li 
xyaalalil li xmatk'”. 

25Laj Aryok kixseeb'a rib' chi xk'amb'al laj Daniel rik'in li awab'ej ut kixye re: “At 
awab'ej, xintaw jun li winq sa' xyanqeb' li ke'k'ame'k chaq Judá, li naru 
xch'olob'ankil chawu li xyaalalil laamatk'”, chan laj Aryok. 

26Toja' naq li awab'ej kixpatz' re laj Daniel, Beltsasar li xkab' xk'ab'a': “Ma 
tatruhanq chi xyeeb'al we linmatk' ut xch'olob'ankil li xyaalal?”, chan. 

27Kichaq'ok laj Daniel ut kixye chi jo'ka'in: “Maajun junaq aj q'e, aj nawal, aj 
k'ehol na'leb' ut aj tz'ilol rixeb' li chahim te'ruhanq chi xch'olob'ankil chawu li 
taawaj xnawb'al, at awab'ej. 

28Ab'anan wank jun Yos sa' choxa li nakutanob'resink re li muqmuukil na'leb', at 
awab'ej, ut A'an xk'e chanaw li k'aru taak'ulmanq sa' roso'jikeb' li kutan. 
Laamatk' ut li moy u li xawil naq yookat chi wark, a'aneb' a'in: 

29“At awab'ej, naq wankat chaq sa' laach'aat, yookat chi k'oxlak chirix li 
taak'ulmanq sa'eb' li kutan chaalel. Ut li Yos li nakutanob'resink re li muqmuukil 
na'leb' xk'utb'esi chawu li k'aru taak'ulmanq. 

30Laa'in ajwi' xk'utb'esiik chiwu li tz'aptz'ookil na'leb' a'in: moko xb'aan ta naq 
q'axal naab'al inna'leb' chiru chixjunileb' li poyanam, yal re b'an xch'olob'ankil 
chawu li xyaalalil, at awab'ej, ut re ajwi' taataw ru li k'aru yo wi' laak'a'uxl. 

31“Laa'at, at awab'ej, xawil sa' moy u jun nimla jalam u xaqxo chawu, q'axal 
nalemtz'unk ru ut jwal xiwajel rilb'al. 

32Li xjolom a'an tz'aqal chaab'il oor; eb' li xtel ut li re xch'ool a'an tz'aqal plaat; li 
ru xsa' ut li xyi rix a'an q'anch'iich'; 

33eb' li ra' a'an junes ch'iich'; ut eb' li roq a'an yiijach ch'iich' ut yiijach seb'. 

34Naq yookat chi rilb'al a'an, jun li pek x'eelunk chaq sa' xna'aj, chi maajun 
kitoch'ok chaq re, ut kolnaqk chi roq li jalam u ut kixkok'putz'i. 

35Kijuk'e'k chixjunil li jalam u ut kixk'aji rib': li ch'iich' ut li seb', li q'anch'iich', li 
plaat ut li oor chanchan junes chaqik'im sa' saq'ehil naq xkanaak, ut xk'ame'k 
chixjunil xb'aan li iq' chi ink'a' xkanaak reetalil. Ab'an li pek li xjuk'uk re li jalam 
u, xkanaak cho'q nimla tzuul ut xram ru chixjunil li ruuchich'och'. 

36“A'an a'in laamatk', ut anaqwan tinch'olob' chawu li xyaalal. 

37Laa'at li awab'ej q'axal nim laawankil sa' xb'eeneb' li awab'ej, xb'aan naq li xYos 
li choxa xk'e aakawilal, aawankil ut xnimal aaloq'al. 

38A'an xk'ehok rub'el laawoq eb' li poyanam, eb' li ketomq jo'wi' eb' li xul 
neke'xik'ank chiru choxa, ut xxaqab' aawankil sa' xb'een chixjunil li 
ruuchich'och'. Laa'at li jolomej oor, at awab'ej. 

39“Moqon chik taawakliiq chaq jun chik awab'ejihom, ab'an kub'enaqaq xwankil 
chawu, ut chirix a'an taawanq jun rox awab'ejihom, jo' li q'anch'iich', li 
taataqlanq sa' xb'een chixjunil li ruuchich'och'. 

40“Moqon chik taawakliiq chaq jun xka awab'ejihom, jwal kawaq rib' jo' li ch'iich'. 
Kama' li ch'iich' naxputz'i ut naxke' chixjunil, jo'kan ajwi' tixb'aanu li 
awab'ejihom a'an reheb' chixjunil li tenamit. 

41At awab'ej, laa'at xawil ajwi' naq eb' li roq ut li ru'uj roq yiijach ch'iich' ut 
yiijach seb'. A'in naraj naxye naq li xka awab'ejihom jachjooq chirib'il, us ta 
kawaq b'ayaq rib', xb'aan naq xak'e reetal naq eb' li roq yiib'anb'il rik'in ch'iich' 
ut seb'. 

42Eb' li ru'uj roq yiijach ch'iich' ut yiijach seb', a'an reetalil naq li awab'ejihom 
a'an yiijach kawaq rib' ut yiijach ink'a'. 

43Jo' naq xawil li ch'iich' xlaq'ab'ahom rib' rik'in li seb', jo'kan ajwi' eb' laj 
jolominel re li awab'ejihom a'an te'xk'amatq rib' sa' aatin; ab'an ink'a' junajaq li 
xch'ooleb', jo' naq li ch'iich' ink'a' naxjunaji rib' rik'in li seb'. 

44“Chiru li xyu'amileb' li awab'ej a'an, li xYos li choxa tixwaklesi chaq jun 
awab'ejihom li maajun wa taajuk'manq, chi moko taakanaaq rub'el xwankil jalan 
chik tenamit. Tixjuk'i ut tixputz'iheb' li awab'ejihom junch'ol, ut a'an wanq 
xwankil chi junelik. 

45A'an a'in li xyaalal li pek li xtolk'ok chaq sa' li tzuul chi maajun kitoch'ok chaq 
re, ut kolxputz'i li q'anch'iich' ut li seb', li ch'iich', li plaat ut li oor. “At awab'ej, 
jo'ka'in naq li Nimajwal Yos xk'utb'esi chawu li taak'ulmanje'q chiruheb' li kutan 
chaalel. Ut tz'aqal yaal li matk' a'an jo'wi' li xyaalalil”, chan laj Daniel. 

46Toja' naq laj Nabukodonosor, li awab'ej, kiwiq'laak chiru laj Daniel, kixhupub' 
rib' chiru ch'och' ut kixye naq chik'eemanq xsimaatan jo'wi' xsununkil b'an. 

47Chirix chik a'an kixye re laj Daniel: “Relik chi yaal naq leeYos laa'ex, a'an tz'aqal 
li Yos nim xloq'al, li awab'ej q'axal nim xwankil sa' xb'een chixjunileb' li awab'ej. 
A'an laj kutanob'resinel re li muqmuukil na'leb', xb'aan naq laa'at xach'olob' 
xyaalal li tz'aptz'ookil na'leb' a'in”. 

48Chirix chik a'an li awab'ej kixxaqab' xwankil laj Daniel, kixk'e naab'al xsimaatan 
jwal terto xtz'aq ut kixk'e chixjolomi chixjunil li xteepalil Babilonia. Kixxaqab' 
ajwi' xwankil sa' xb'eeneb' chixjunil laj k'ehol na'leb' re Babilonia. 

49Ut naq laj Daniel kixtz'aama chiru li awab'ej naq laj Sidrak, laj Misak ut laj 
Abdénago te'xjolomi li xteepalil Babilonia, a'an kik'eemank chiru. Ut laj Daniel 
kikanaak sa' rochoch li awab'ej. 

Dn 3 

Ke'xloq'oni ru jun li jalam u oor 

1Laj Nabukodonosor kixk'e chi yiib'aak jun li jalam u oor, wan b'eleelaju moqoj li 
xteram ut oxlaju k'utub' li xnimal ru, ut kixye naq chixaqab'aaq sa' xtaq'ahil Duur, 
sa' xteepal Babilonia. 

2Chirix chik a'an li awab'ej kixch'utub' chixjunileb' laj k'anjel chiru, eb' li xninqal 
ru winq, eb' laj jolominel, eb' laj k'ehol na'leb', laj k'uulahomeb' tumin, eb' laj 
raqol aatin ut eb' laj nawol chaq'rab' sa' xsutam Babilonia, re naq te'wanq sa' 
xninq'ehinkil ru li jalam u li kik'ehe'k chi yiib'aak xb'aan. 

3Ke'ch'utlaak chixjunileb' laj k'anjel chiru li awab'ej, eb' li xninqal ru winq, eb' laj 
jolominel, eb' laj k'ehol na'leb', laj k'uulahomeb' tumin, eb' laj raqol aatin ut eb' 
laj nawol chaq'rab' sa' chixjunil xteepal Babilonia, re xninq'ehinkil ru li jalam u li 
kiyaalo'k; ut chixjunileb' xaqxookeb' chi xk'atq li jalam u kixk'e chi yiib'aak laj 
Nabukodonosor. 

4Toja' naq laj yehol esil kixye chi kaw xyaab' xkux: “Ex poyanam ut chejunilex 
laa'ex li xexchalk sa' jalan jalanq chi tenamit ut nekex'aatinak sa' jalan jalanq chi 
aatinob'aal, naqak'e chenaw a'in: 

5Naq teerab'i chi yaab'asiik li pur, li xolb', li kitaar, li aarp, li tzojtzoj, li tun ut 
chixjunil li k'iila paay chi wajb', b'uchub'omaq eerib' chiru ch'och' re xloq'oninkil 
li jalam u oor li xk'e chi yiib'aak laj Nabukodonosor, li awab'ej. 

6Li ink'a' tixb'uchub' rib' chiru ch'och' chi xloq'oninkil, sa' junpaat taakutmanq 
sa' xam li k'ajo' xtiqwal”. 

7Ut relik chi yaal naq kiyaab'asiik li pur, li xolb', li kitaar, li aarp, li tzojtzoj, li tun 
ut chixjunil li k'iila paay chi wajb', chixjunileb' li poyanam, eb' li tenamit li 
neke'aatinak sa' jalan jalanq chi aatinob'aal, ke'xb'uchub' rib' chi xloq'oninkil ru li 
jalam u li kixk'e chi yiib'aak laj Nabukodonosor. 

8Ab'anan wankeb' aj Kaldeha koheb' chi xjitb'aleb' laj Judiiy 

9chiru laj Nabukodonosor li awab'ej, ut ke'xye re: “At awab'ej, sahaq taxaq 
aach'ool chi junelik! 

10Laa'at xak'e li chaq'rab' a'in: Naq taayaab'asimanq li pur, li xolb', li kitaar, li 
aarp, li tzojtzoj, li tun ut chixjunil li k'iila paay chi wajb', xb'uchub'aqeb' rib' chiru 
ch'och' chixjunileb' li poyanam chi xloq'oninkil ru li jalam u oor, 

11ut li ani ink'a' tixloq'oni ru li jalam u, sa' junpaat chikutmanq sa' xam li k'ajo' 
xtiqwal. 

12Ab'anan wankeb' aj Judiiy, a' laj Sidrak, laj Misak ut laj Abdénago, li xaxaqab'eb' 
chi xjolominkil li xteepalil Babilonia, ink'a' nakate'xpaab', at awab'ej. Ink'a' 
neke'raj k'anjelak chiru laayos chi moko xloq'oninkil ru li jalam u xak'e chi 
yiib'aak”. 

13Toja' naq laj Nabukodonosor k'ajo' naq kichalk xjosq'il, ut kixb'oqeb' chaq laj 
Sidrak, laj Misak ut laj Abdénago, ut naq ke'oksiik chiru, 

14kixpatz' reheb': “Ma yaal, a Sidrak, Misak ut Abdénago, naq ink'a' yookex chi 
k'anjelak chiru linyos ut ink'a' nekeloq'oni ru li jalam u xink'e chi yiib'aak? 

15Anaqwan naq teerab'i chi yaab'asiik li pur, li xolb', li kitaar, li aarp, li tzojtzoj, li 
tun ut chixjunil li k'iila paay chi wajb', ma teeb'uchub' eerib' chi xloq'oninkil ru li 
jalam u oor li xink'e chi yiib'aak? Xb'aan naq wi ink'a' teeloq'oni ru, sa' junpaat 
texkute'q sa' li xam li k'ajo' xtiqwal; toja' naq k'a' chik chi yosil taakoloq eere sa' 
wuq'?”, chan li awab'ej. 

16Laj Sidrak, laj Misak ut laj Abdénago ke'chaq'ok ut ke'xye re laj Nabukodonosor 
li awab'ej: “Moko na'ajmank ta ru naq tqasume li patz'om a'in. 

17Wi li Yos li naqaloq'oni ru naraj qakolb'al chiru li xam li k'ajo' xtiqwal ut sa' 
laawuq' laa'at, at awab'ej, tooxkol. 

18Ab'anan wi ink'a' tooxkol, ch'olch'ooq chawu, at awab'ej, naq ink'a' 
took'anjelaq chiruheb' laayos chi moko tqaloq'oni ru li jalam u xak'e chi yiib'aak”, 
chankeb'. 

Eb' li oxib' chi saaj winq ink'a' ke'k'ate'k sa' li xam 

19Laj Nabukodonosor k'ajo' naq kikaqo'k xb'aan xjosq'il chirix laj Sidrak, laj 
Misak ut laj Abdénago, ut kixye naq chik'eemanq xxamlel li k'atleb'aal wuqub' wa 
chik chiru li xtiqwal. 

20Kixye ajwi' reheb' laj puub' li q'axal kaweb' rib' naq te'xb'ak' laj Sidrak, laj 
Misak ut laj Abdénago, re xkutb'aleb' sa' li xam k'ajo' xtiqwal. 

21Ut sa' junpaat eb' li oxib' chi saaj winq ke'b'ak'e'k rik'in chixjunil li xb'aataleb' 
ut ke'kute'k sa' li xam k'ajo' xtiqwal. 

22Jwal aajel ru xpaab'ankil raatin li awab'ej ut k'ajo' xtiqwal li xam; jo'kan naq li 
raq'xam kixkamsiheb' li winq ke'kutuk reheb' laj Sidrak, laj Misak ut laj 
Abdénago sa' li xam.  

23Ut eb' li oxib' chi saaj winq ke't'ane'k sa' li lochlookil k'atleb'aal, chi 
b'ak'b'ookeb' chi xjunxaqalileb'. 

24Toja' naq laj Nabukodonosor, li awab'ej, kiwakliik chi junpaat sa' li xk'ojarib'aal 
ut, chi sachso xch'ool, kixpatz' reheb' laj k'ehol xna'leb': “Ma ink'a' tab'i' oxib'eb' 
chi winq ut b'ak'b'ookeb' naq xqakuteb' sa' li xam?”, chan. Ke'chaq'ok eb' a'an: 
“Jo'kan tz'aqal, at awab'ej”, chankeb'. 

25“Ab'an laa'in yookin chi rilb'al kaahib' chi winq hithookeb' chik, ut yookeb' chi 
b'eek sa' xyi li xam chi maak'a' b'ayaq xe'xk'ul; ut li xka a'an chanchan jun ánjel”, 
chan li awab'ej. 

26Toja' naq laj Nabukodonosor kijilok chire li xam li k'ajo' xtiqwal ut kixye: 
“Sidrak, Misak ut Abdénago, aj k'anjelex chiru li Nimajwal Yos, elenqex chaq ut 
kimqex arin”. Ut eb' a'an ke'elk chaq sa' li xam. 

27Tikto eb' laj k'anjel chiru li awab'ej, eb' li xninqal ru winq, eb' laj jolominel ut 
eb' laj k'ehol xna'leb' li awab'ej ke'jilok chi xk'atqeb' li oxib'eb' re rilb'aleb' chi us; 
ut ke'xk'e reetal naq li xam maak'a' xb'aanu reheb', moko k'atalkeb' ta li 
rismaleb', tz'aqal re ru li xb'aataleb', ut moko wank ta xb'ook li sib' chiruheb'. 

28Toja' naq laj Nabukodonosor kixjap re chi yeeb'al: “Usilaatinanb'il taxaq li xYos 
laj Sidrak, laj Misak ut laj Abdénago, xb'aan naq xtaqla li x'ánjel chi xkolb'aleb' laj 
k'anjel chiru. Eb' li saaj al a'in k'ojk'o xch'ooleb' rik'in li xYos ut xe'xq'et li 
xtaqlahom li awab'ej; q'axal chik xe'xra li kamk chiru xloq'oninkil ut xk'anjelankil 
ru jalan chik yos li ink'a' xnawomeb' ru. 

29Jo'kan naq laa'in nink'e li chaq'rab' a'in: chixjunil li winq, a' yaal b'ar xtenamit, 
malaj xteepalil malaj ut raatinob'aal, li taa'aatinaq yib'ru chirix li xYos laj Sidrak, 

laj Misak ut laj Abdénago, taakamsiiq chi putz'inb'il ut taajuk'manq chixjunil li 
rochoch, xb'aan naq maak'a' chik junaq Yos taaruhanq chi kolok jo' li Yos a'in”. 

30Chirix chik a'an li awab'ej kixk'eheb' xwankil chi yo'oon reheb' li oxib' chi saaj 
al, sa' xb'een xteepalil Babilonia. 

Dn 4 

Laj Nabukodonosor kimatk'ek wi' chik ut kikaano'k ru 

1A'an a'in li esil kixtaqla laj Nabukodonosor, li awab'ej, reheb' chixjunil li 
poyanam ut tenamit li wankatqeb' sa' ruuchich'och', a' yaal chanru li 
raatinob'aaleb': Chiwanq taxaq tuqtuukil usilal chi numtajenaq sa' eeyanq 
chejunilex. 

2Chi sa sa' inch'ool nawaj xk'eeb'al chenaw li xninqal b'aanuhom ut 
sachb'ach'oolej xb'aanu we li Nimajwal Yos. 

3K'ajo' xninqal li sachb'ach'oolej naxb'aanu, q'axal numtajenaq xwankil li 
xb'aanuhom! Li x'awab'ejihom wank chi junelik, ut li xwankilal ink'a' taalajq 
taa'oso'q. 

4Laa'in laj Nabukodonosor jwal sa sa' inch'ool ut k'ojk'o li waanm naq wankin 
chaq sa' xnimal ru li wochoch. 

5Ab'anan sa' jun q'oqyink xinmatk'ek ut xinxiwak xb'aan. Li moy u li xwil naq 
sotsookin chiru linch'aat ut li k'a'aq re ru xnume'k sa' inch'ool k'ajo' naq 
xine'xxib'esi. 

6Toja' naq xinb'oqeb' chixjunileb' laj k'ehol na'leb' li wankatqeb' sa' xteepal 
Babilonia, re naq te'xch'olob' chiwu li xyaalalil li moy u. 

7Xe'chalk eb' laj q'e ut eb' laj nawal, eb' laj k'ehol na'leb' jo'wi' eb' laj tz'ilol rixeb' 
li chahim, ut xinseeraq'i reheb' li moy u, ab'an maajun reheb' xru xch'olob'ankil li 
xyaalal. 

8Moqon chik xchalk wik'in laj Daniel, Beltsasar nayeemank re sa' xk'ab'a' linyos. 
A'an jun winq li wank li xmusiq' eb' li loq'laj yos, ut xinseeraq'i re linmatk': 

9“At Beltsasar, xjolomilat eb' laj q'e -chankin- ninnaw naq nujenaqat chi xmusiq' 
eb' li loq'laj yos ut maak'a' muqmu chawu. Ab'i k'aru xwil sa' moy u ut ch'olob' 
chiwu li xyaalal. 

10A'an a'in li xwil naq yokyookin chiru linch'aat: “Xwil jun toon chi che' jwal najt 
xteram sa' xyi li ruuchich'och'. 

11Li che' xk'iik ut xnimank, toj reetal xwulak li xteram sa' choxa ut xk'utunk toj 
sa' chixjunil li ruuchich'och'. 

12Q'axal ch'ina'us neke'ilok eb' li ruq' ut k'ajo'eb' li ru: aran wank tzekemq cho'q 
reheb' chixjunil. Sa' xmu neke'hilank chixjunileb' li k'iche'il xul ut neke'sukub'k 
eb' li xik'anel xul sa'eb' li ruq'; rik'ineb' li ru li che' a'an neke'tzekank chixjunileb' 
li wankeb' xyu'am. 

13Naq toj yookin chi matk'ek sa' linwarib', xkub'e chaq sa' choxa jun aj santil 
k'aak'alenel 

14ut xye chi kaw xyaab' xkux: «T'anomaq li che', yok'omaq eb' li ruq', jilomaq li 
xxaq ut kutomaq chi najt eb' li ru. Elqeb' li xul sa' li xmu ut eb' li xik'anel xul 
sa'eb' li ruq'. 

15Ka'ajwi' li xxe' ut li xtoonal kanab'omaq sa' ch'och', sa' xyanq li pim, ut 
b'ak'omaq rik'in kareen ch'iich' ut q'anch'iich'. Chit'aqresiiq xb'aan li xchu'ke ut 
chixtzeka li pim jo'eb' li k'iche'il xul. 

16Li che' a'an reetalil jun li winq. Chiru wuqub' chihab' chiwanq jo' junaq xul: 
chik'oxlaq ut china'leb'aq jo' naxb'aanu junaq xul. 

17A'an a'in li raqb'a aatin xxaqab'aak xb'aaneb' laj santil k'aak'alenel, re naq 
taanawmanq xb'aaneb' chixjunileb' li poyanam naq li Nimajwal Yos nataqlank sa' 
xb'eeneb' li x'awab'ejihom li ruuchich'och': naxk'e xwankil li naraj wi' xk'eeb'al 
ut naxterq'usi xloq'al li jwal kub'enaq xwankil sa' xyanqeb' chixjunil li poyanam». 

18“A'an a'in li xinmatk'e -chan laj Nabukodonosor li awab'ej-. At Beltsasar, 
ch'olob' chiwu li xyaalalil xb'aan naq maajun reheb' laj q'e li wankeb' rub'el 
inwankil xe'ruuk chi xtawb'al xyaalal. Ab'an laa'at tatruuq, xb'aan naq wank 
aawik'in li xmusiq' li Yos q'axal sant”. 

19Toja' naq laj Daniel, Beltsasar nayeemank re, kisachk xch'ool ut mem kikanaak 
chiru jun k'amok xb'aan li xk'a'uxl. Ab'an li awab'ej kixye re: “Matxiwak, a 
Beltsasar, ut mi'ok aak'a'uxl xb'aan li matk' a'in chi moko xb'aan li xyaalal”. 
Kichaq'ok laj Beltsasar ut kixye: “At awab'ej, rehaqeb' taxaq li xik' neke'ilok aawe 
li matk' a'in; ut chinaq ta li xyaalalil sa' xb'eeneb' li neke'majewank aawe. 

20Laa'at xawil jun li che' yo chi k'iik ut chi nimank xsa', toj reetal xwulak li xteram 
sa' choxa ut xk'utunk sa' chixjunil li ruuchich'och'. 

21Q'axal ch'ina'us neke'ilok eb' li ruq' ut k'ajo'eb' li ru: aran wank tzekemq cho'q 
reheb' chixjunil. Sa' xmu neke'hilank chixjunileb' li k'iche'il xul ut neke'sukub'k 
eb' li xik'anel xul sa'eb' li ruq'; rik'ineb' li ru li che' a'an neke'tzekank chixjunileb' 
li wankeb' xyu'am. 

22Li che' a'an a'anat laa'at, at awab'ej: laa'at li xnimank laawankil, li jwal kaw 
aawib', laa'at li xnumtaak laawankilal ut xwulak toj sa' choxa; laa'awab'ejihom 
xwulakje'k toj sa' xmaril li ruuchich'och'. 

23“Xawil ajwi' naq jun aj santil k'aak'alenel xkub'e chaq sa' choxa ut xye: 
«T'anomaq li che', sachomaq chixjunil, ab'an kanab'omaq li xtoonal ut li xxe', chi 
b'ak'b'ooq rik'in kareen ch'iich' ut q'anch'iich', sa' xyanq li pim; chit'aqresiiq 
xb'aan li xchu'ke, ut chiru wuqub' chihab' chiwa'aq pim sa' xyanqeb' li xul». 

24At awab'ej, a'an a'in li xyaalalil ut a'in li teneb'anb'il sa' aab'een xb'aan li 
Nimajwal Yos: 

25Tat-isiiq sa' xyanqeb' li poyanam ut tatwanq sa' xyanqeb' li k'iche'il xul; 
tattzekanq ichaj jo'eb' li wakax ut tatxt'aqresi li xchu'ke. Jo'ka'in naq tatwanq 
chiru wuqub' chihab', toj reetal taataw ru naq li Nimajwal Yos a'an li nataqlank 
sa' xb'eeneb' li x'awab'ejihom li ruuchich'och' ut naxk'e xwankil li naraj wi' 
xk'eeb'al. 

26“Xyeemank sa' laamoy u naq toj taakanaaq li xtoonal ut eb' li xxe' li che'; ut a'an 
naraj naxye naq taak'eemanq wi' chik aawe laa'awab'ejihom, ab'an toj taapaab' 
naq chixjunil li wankilal nachalk rik'in li Yos. 

27Jo'kan utan, at awab'ej, paab' li na'leb' tink'e aawe: toj rix laamaak rik'in 
xb'aanunkil li tiikilal ut xtenq'ankileb' li neb'a', ut matmaakob'k chik re naq 
sahaq taxaq aach'ool chi junelik”. 

28Ut relik chi yaal naq chixjunil a'in kixk'ul laj Nabukodonosor, li awab'ej. 

29Jun chihab'aq chik a'an, naq yo chi b'eek li awab'ej sa' xka' k'ojar li rochoch 
aran Babilonia, 

30kixye sa' xch'ool: “A'an a'in li nimla Babilonia li xinwaklesi cho'q xnimal 
tenamit rik'in linwankilal, re xk'utb'al linloq'al chiruheb' chixjunil”. 

31Toj yo ajwi' xyeeb'al eb' li aatin a'in li awab'ej, naq ki'ab'imank jun xyaab' kuxej 
kichalk chaq sa' choxa ut kixye: “Aawik'in nin'aatinak, a Nabukodonosor. 
Xmaq'mank chawu laa'awab'ejihom. 

32Tat-isiiq sa' xyanqeb' li poyanam ut tatwanq sa' xyanqeb' li k'iche'il xul; 
tattzekanq ichaj jo'eb' li wakax ut jo'kan tatwanq chiru wuqub' chihab', toj reetal 
taataw ru naq li Nimajwal Yos a'an li nataqlank sa' xb'eeneb' li x'awab'ejihom li 
ruuchich'och' ut naxk'e li wankilal re li ani naraj wi' xk'eeb'al”. 

33Sa' junpaat kitz'aqlok ru li aatin a'in rik'in laj Nabukodonosor: ki'isiik sa' 
xyanqeb' li poyanam, kixwa' li pim jo'eb' li wakax, kit'aqresiik xb'aan li xchu'ke ut 
kichamo'k eb' li rismal jo' xxik'eb' li t'iw ut li rixi'ij ke'k'iik jo' rixi'ijeb' li xik'anel 
xul. 

Xk'irajik laj Nabukodonosor 

34“Naq ak xnume'k li wuqub' chihab', laa'in laj Nabukodonosor xintaqsi li 
wilob'aal sa' choxa ut xk'ulunk wi' chik linch'ool. Toja' naq xwusilaatina li 

Nimajwal Yos, xinnima xloq'al ut xinterq'usi xk'ab'a' li Yo'yo junelik: li xnimal 
xwankil wank chi junelik ut li x'awab'ejihom taakanaaq junq'e junq'e kutan. 

35Chiru A'an maak'a' neke'ok wi' eb' li poyanam sa' ruuchich'och'. Naxb'aanu li 
k'aru naraj rik'ineb' li wankeb' sa' choxa jo' ajwi' rik'ineb' li wankeb' sa' 
ruuchich'och'; maajun naxkuy wank chiruut maa'ani taapatz'oq re k'a'ut naq 
naxb'aanu chi jo'kan. 

36“Sa' ajwi' li honal a'an xk'ulunk linch'ool ut xink'ul wi' chik linloq'al, linwankil, 
jo' ajwi' lin'awab'ejihom. Eb' laj k'ehol inna'leb' ut eb' li ninqeb' xwankil 
xoline'ril, xine'xxaqab' wi' chik cho'q awab'ej ut q'axal chik xe'xk'e inwankil. 

37“Ut anaqwan, laa'in laj Nabukodonosor ninnima, ninterq'usi ut ninloq'oni ru li 
Awab'ej wank sa' choxa, xb'aan naq naxb'aanu chixjunil sa' tiikilal ut tz'aqal 
yaal, ut naxkub'si xwankil li ani naxq'etq'eti rib'”. 

Dn 5 

Li xninq'e laj Baltasar 

1Laj Baltasar, li awab'ej, kixkawresi jun nimla ninq'e cho'q reheb' jun mil chi 
winq ninqeb' xwankil, ut chiruheb' ajwi' a'an ki'ok chi uk'ak b'iin. 

2Naq ak yo xkalajik, kixtaqla xxokb'aleb' li sek' oor ut plaat, li ke'isiik chaq sa' 
rochoch li Yos aran Jerusalén, xb'aan laj Nabukodonosor li xyuwa'. Kixb'aanu chi 
jo'kan xb'aan naq taaraj uk'ak chisa', rochb'eeneb' li ninqeb' xwankil, eb' li rixaqil 
ut li xtz'aqob'leb' li rixaqil. 

3Tikto koxe'xxok chaq eb' li sek' oor ut plaat li ke'isiik chaq sa' rochoch li Yos 
aran Jerusalén, ut ki'uk'ak li awab'ej chisa', rochb'eeneb' li ninqeb' xwankil, eb' li 
rixaqil ut li xtz'aqob'leb' li rixaqil. 

4Ke'uk'ak b'iin chixjunileb' ut ke'xnima ru li xyoseb' yiib'anb'ileb' rik'in oor ut 
plaat, q'anch'iich' ut ch'iich', che' ut pek. 

5Sa' ajwi' li honal a'an k'utaamil li ruq' jun li winq ki'ok chi tz'iib'ak chiru li 
xtz'akul li rochoch li awab'ej, tz'aqal chirix li xna'aj kanteel. Naq li awab'ej kiril li 
uq'ej yo chi tz'iib'ak, 

6k'ajo' naq kisaqkirino'k li xnaq' ru, kisachk xch'ool, ke'lub'e'k li roq ut 
ke'parpotk li xtzelek. 

7Toja' naq li awab'ej kixjap re chi xb'oqb'aleb' chaq laj q'e, eb' laj nawal ut eb' laj 
tz'ilol rixeb' li chahim li wankeb' sa' xteepal Babilonia, ut kixye reheb': “Ani 
taa'iloq re li tz'iib'anb'il chiru li tz'ak ut tixch'olob' li xyaalal, taatiqib'aaq rik'in 
kaqi aq'ej reetalil li xwankil; taak'eemanq xq'ol oor chi xkux ut a'anaq li roxil chi 
taqlank sa' lin'awab'ejihom”, chan. 

8Chixjunileb' laj k'ehol na'leb' sa' rochoch li awab'ej ke'jilok chi rilb'al li 
tz'iib'anb'il chiru li tz'ak, ab'an ink'a' ke'ruuk chi xyaab'asinkil chi moko ke'xtaw 
ru. 

9Toja' naq li awab'ej kisaqkirino'k wi' chik, kisachk xch'ool, ut eb' laj k'anjel chiru 
mem ajwi' ke'kanaak. 

10Ab'an naq li rixaqil li awab'ej kirab'i naq japjo re chi aatinak jo'wi' eb' laj k'anjel 
chiru, ki'ok sa' li na'ajej b'arwi' yo li ninq'e ut kixye: “Najtaq taxaq roq laayu'am, 
at awab'ej! Misachk aach'ool chi moko tatsaqkirino'q xb'aan laaxiw. 

11Sa' laa'awab'ejihom wank jun li winq nujenaq chi xmusiq' eb' li loq'laj yos. 
Chiru li x'awab'ejihom laj Nabukodonosor laayuwa', kik'utunk chi us naq li winq 
a'an seeb' xk'a'uxl ut jwal chaab'il xna'leb' jo'eb' li yos, ut kixaqab'aak cho'q 
xjolomileb' laj q'e, eb' laj nawal jo'wi' eb' laj tz'ilol rix li chahim, 

12xb'aan naq q'axal q'es li xch'ool chi na'leb'ak, wank xnawom ut jwal seeb' 
xch'ool chi xtawb'al xyaalal eb' li matk', eb' li moy u ut chi xtuqub'ankil ru junaq 
ch'a'ajkilal. Yookin chi aatinak chirix laj Daniel, a' li Beltsasar kik'ehe'k cho'q 
xkab' xk'ab'a' xb'aan laayuwa'. Jo'kan utan chib'oqmanq chaq laj Daniel, ut a'an 
tixch'olob' ru li tz'iib'anb'il chiru li tz'ak”, chan li ixq. 

13Chi junpaat laj Daniel kik'ame'k wan wi' li awab'ej, ut a'in kixye re: “Ma laa'at 
laj Daniel, jun reheb' li ke'k'ame'k chaq xb'aan linyuwa' sa' li tenamit Judá? 

14Xwab'i resil naq wank aawik'in li xmusiq' eb' li loq'laj yos, jwal seeb' laak'a'uxl 
ut numtajenaq nim laachoxahil na'leb'. 

15Xe'k'ame'k chaq wik'in eb' laj k'ehol na'leb' ut eb' laj q'e re raj naq te'ril li 
tz'iib'anb'il a'in ut te'xch'olob' chiwu li k'aru naxye, ab'an ink'a' xe'ruhank chi 
xyeeb'al li xyaalal. 

16Wab'ihom resil naq laa'at nakatruuk chi xtawb'al xyaalal ut xtuqub'ankil ruheb' 
li ch'a'ajkilal. Us b'i', wi nakatruhank chi xyaab'asinkil ut xch'olob'ankil xyaalal li 
tz'iib'anb'il arin, tattiqib'aaq rik'in kaqi aq'ej, taak'eemanq jun q'ol oor chakux ut 
tatkanaaq sa' roxil chi taqlank sa' lin'awab'ejihom”. 

17Toja' naq laj Daniel kixye re li awab'ej: “Kanaaq aawik'in li taawaj xsihinkil we 
malaj k'e re jalan chik; ab'an laa'in tinyaab'asi li naxye li tz'iib'anb'il chiru li tz'ak 
ut tinch'olob' li xyaalalil. 

18“At awab'ej, li Nimajwal Yos kixk'e chi awab'ejink laj Nabukodonosor laayuwa'; 
kixk'e ajwi' xwankil ut xloq'al, re naq nawb'ilaq ut nimanb'ilaq ru xb'aaneb' 
chixjunil. 

19Ut sa' xk'ab'a' a'an chixjunileb' li tenamit, eb' li poyanam, a' yaal k'aru li 
raatinob'aaleb', ke'xiwak ut ke'siksotk chiru. Kixkamsi malaj kixkol li ani kiraj 
xch'ool, kixk'e xloq'al malaj kixsach xwankil li ani kiwulak chiru. 

20Ab'anan kixnimob'resi rib' ut q'axal kiq'etq'eto'k; jo'kan naq ki'isiik sa' xwankil 
ut kimaq'e'k chiru li xloq'al. 

21Ki'isiik sa' xyanqeb' li poyanam ut kiwank jo' junaq xul; kiwank chaq sa' 
xyanqeb' li k'iche'il xul ut kiwa'ok pim jo'eb' li wakax. Kit'aqresiik xb'aan li 
xchu'ke, toj reetal kixk'e reetal naq li Nimajwal Yos a'an li nataqlank sa' xb'eeneb' 
li x'awab'ejihom li ruuchich'och' ut naxk'e xwankil li naraj wi' xk'eeb'al. 

22A'ut laa'at, a Baltasar li ralalat, us ta ak nakanaw chixjunil a'in, ink'a' xakub'si 
laawankil, 

23xaq'etq'eti b'an aawib' chiru li xYos li choxa ut xataqla xk'amb'aleb' chaq arin li 
sek' oor li ke'k'anjelak sa' li rochoch, re uk'ak b'iin chisa' aawochb'eeneb' li 
ninqeb' xwankil, eb' laawixaqil jo'wi' li xtz'aqob'leb' laawixaqil. Xenima ruheb' li 
yos yiib'anb'ileb' rik'in oor ut plaat, q'anch'iich' ut ch'iich', che' ut pek, li ink'a' 
neke'ilok, ink'a' neke'ab'ink ut maak'a' neke'xtaw ru. Ut ink'a' xanima xloq'al li 
Yos li wank laayu'am sa' ruq', ut li yaal re sa' xb'een chixjunil li nakab'aanu. 

24Jo'kan naq li Yos xtaqla chaq li uq'ej a'an chi xtz'iib'ankil eb' li aatin a'in: 

25Mene mene, Tékel ut Parsín. 

26Ut a'an a'in li xyaalal: Mene naraj naxye, li Yos ak xrajlaheb' li kutan tatwanq 
wi' chi awab'ejil ut anaqwan ak xraqe'k laawankil. 

27Tékel naraj naxye, ak xatb'ise'k sa' li peex ut xtawmank naq ink'a' tz'aqal 
laawaalal. 

28Parsín naraj naxye, ak jachb'il chik ru laa'awab'ejihom ut xk'eemank reheb' laj 
Media ut eb' laj Persia”, chan laj Daniel. 

29Toja' naq laj Baltasar kixye naq chitiqib'aaq laj Daniel rik'in kaqi aq'ej, ut kixk'e 
chi xkux jun q'ol oor. Kixtaqla ajwi' resil naq laj Daniel a'an chik li roxil chi 
taqlank. 

30Chiru ajwi' li q'oqyink a'an kikamsiik laj Baltasar, awab'ej re Kaldeha. 

31Laj Darío aj Media a'an chik ki'ok chi awab'ejink naq ak wank wiib' xkaak'aal 
chihab' re. 

Dn 6 

Laj Daniel kikute'k sa' xyanqeb' li kaqkoj 

1Laj Darío ki'alaak sa' xch'ool xxaqab'ankil waqk'aaleb' chi winq re naq a'aneb' 
te'jolominq re li junq teep chi tenamit li wank sa' li x'awab'ejihom; 

2ut eb' a'an ke'kanaak rub'el xtaqlahomeb' oxib' chik ninqeb' xwankil, re naq 
chaab'il taa'elq li xk'anjeleb' ut ink'a' te'xb'alaq'i li awab'ej. Laj Daniel a'an jun sa' 
xyanqeb' li oxib' ninqeb' xwankil 

3ut q'axal wank xna'leb' sa' xyanqeb' li xkomon jo'wi' sa' xyanqeb' chixjunil laj 
jolominel, xb'aan naq nujenaq chi seeb'al k'a'uxl. Jo'kan naq li awab'ej kixk'oxla 
xk'eeb'al laj Daniel chi taqlank sa' xb'een chixjunil li awab'ejihom. 

4Toja' naq li xjolomileb' li junq teep chi tenamit jo'wi' eb' li ninqeb' xwankil ke'ok 
chi xsik'b'al k'aru te'xjit wi' laj Daniel chirix li xk'anjel; ab'anan maak'a' k'aru 
ke'xtaw xb'aan naq jwal tiik xch'ool laj Daniel ut maak'a' xmaak, maak'a' k'aru 
taaq'use'q wi'. 

5Ut eb' li winq a'an ke'xye chirib'ileb' rib': “Maak'a' k'aru tqajit wi' laj Daniel, 
ka'ajwi' chirix li xpaab'aal”, chankeb'. 

6Sa' junpaat li xjolomileb' li junq teep chi tenamit jo'wi' eb' li ninqeb' xwankil 
koheb' rik'in li awab'ej ut ke'xye re: “Sahaq taxaq laach'ool chi junelik, at awab'ej! 

7Chiqajunilo laj taqlanel sa' laa'awab'ejihom, eb' laj jolominel ut eb' li kok' ut 
ninqeb' xwankil xqak'uub' sa' junajil naq chi'elq junaq chaq'rab' kama' a'in: Chiru 
jun po maajun junaq winq naru taatijoq chiru jalanil yos malaj winq; ka'ajwi' 
chawu laa'at, at awab'ej. Li ani taaq'etoq re li chaq'rab' a'in, taakutmanq sa' 
xyanqeb' li kaqkoj. 

8Jo'kan utan, at awab'ej, k'e xwankil li chaq'rab' a'in ut juch' laak'ab'a' chisa', re 
naq ink'a' chijalmanq xyaalal jo' li xchaq'rab'eb' laj Media ut eb' laj Persia”. 

9Jo'kan naq laj Darío, li awab'ej, kixk'ulub'a li na'leb' a'in ut kixjuch' li xk'ab'a' sa' 
xhuhul li esil a'an. 

10Naq laj Daniel kixnaw a'an, koho sa' li rochoch. Li xwarib'aal wank sa' xkab' 
k'ojar li ochoch ut li xb'entaanil wank sa' xjayal Jerusalén; ox sut chiru li jun 
kutan laj Daniel naxwiq'ib' rib' chi tijok ut b'anyoxink chiru li xYos, jo' naxb'aanu 
junelik. 

11Eb' li reemaaru aj winq ke'wulak sa' rochoch laj Daniel chi maak'a' sa' xch'ool 
ut koxe'xtaw chi tijok ut chi elajink chiru li xYos. 

12Tikto ajwi' koheb' rik'in li awab'ej ut ke'xjultika wi' chik re li chaq'rab' k'eeb'il 
xb'aan ut ke'xye re: “Ma ink'a' xajuch' laak'ab'a' sa' li chaq'rab' b'arwi' naxye naq 
chiru jun po maajun naru taatijoq chiru junaq chik yos malaj winq, ka'ajwi' 
chawu laa'at, at awab'ej? Wi wanq junaq taaq'etoq re li chaq'rab' a'an, 
taakutmanq sa' xyanqeb' li kaqkoj”, chankeb'. Kichaq'ok li awab'ej ut kixye: 
“Jo'kan k'uub'anb'il, jo' chanru xchaq'rab'eb' laj Media ut eb' laj Persia”. 

13Toja' naq eb' a'an ke'xye wi' chik: “Ab'an laj Daniel, li kik'ame'k chaq Judá, ink'a' 
nakatxpaab', at awab'ej, chi moko naxpaab' li chaq'rab' li xajuch' wi' laak'ab'a'. Ox 
sut chiru li kutan natijok chiru li xYos”. 

14Naq li awab'ej kirab'i a'in, k'ajo' naq kiraho'k xch'ool ut kixsik' chan raj ru 
tixkol laj Daniel toj reetal ki'ewuuk. 

15Ab'anan eb' li winq a'an koheb' wi' chik chi ch'uut rik'in li awab'ej re xyeeb'al 
re: “Jultikaq aawe, at awab'ej, naq li xchaq'rab'eb' laj Media ut eb' laj Persia naxye 
naq maajun naru najalok xyaalal li chaq'rab' xaqab'anb'il xwankil xb'aan junaq 
awab'ej”, chankeb'. 

16Toja' naq li awab'ej kixtaqla xk'amb'al laj Daniel re naq taakute'q sa' xyanqeb' li 
kaqkoj. Ab'anan naq toj maji' nakutmank sa' xjuleb' li kaqkoj, laj Darío kixye re laj 
Daniel: “A' taxaq li Qaawa' laaYos, li nakak'anjela ru chi anchal laach'ool, chikoloq 
aawe sa' reheb' li kaqkoj”, chan. Ut ke'xkut sa' li jul. 

17Ke'xk'am jun nimla pek re xtz'apb'al re li xjuleb' li kaqkoj, ut li awab'ej 
kixkaaxti ru li pek; jo'kan ajwi' ke'xb'aanu eb' laj tenq' re, re naq ink'a' 
taajalmanq xyaalal li chaq'rab' xteneb'aak sa' xb'een laj Daniel. 

18Chirix chik a'an li awab'ej kisutq'iik sa' li rochoch ut ki'ayuunik chiru li 
q'oqyink: maajun li ixq kixk'ul rik'in chi moko kiwark xb'aan xk'a'uxl. 

19Naq kihik'e'k li kutan, li awab'ej kiwakliik ut koho chi junpaat wan wi' li xjuleb' 
li kaqkoj. 

20Ut naq yo chi jilok, chi ra sa' xch'ool kixjap re chi xyeeb'al: “At Daniel, aj 
k'anjelat chiru li yo'yookil Yos ut li nakaloq'oni ru chi anchal laach'ool, ma xru 
laaYos chakolb'al sa' reheb' li kaqkoj?”, chan. 

21Ut laj Daniel kichaq'ok chaq: “Chiwanq taxaq aayu'am chi junelik, at awab'ej. 

22LinYos xtaqla chaq li x'ánjel chi xtz'apb'al li reheb' li kaqkoj,ut maak'a' junaq 
rahilal xe'xb'aanu we, xb'aan naq maak'a' inmaak chiru A'an chi moko xinb'aanu 
junaq ch'a'ajkilal chawu laa'at”, chan laj Daniel. 

23Toja' naq li awab'ej k'ajo' naq kisaho'k sa' xch'ool ut chi junpaat kixtaqla 
risinkil laj Daniel sa' xyanqeb' li kaqkoj. Naq ke'risi chaq sa' xyanqeb' li xul, 
maajun xtiq'ilal ke'xtaw, xb'aan naq k'ojk'o li xch'ool rik'in li xYos. 

24Moqon li awab'ej kixtaqla xk'amb'aleb' li winq li ke'jitok re laj Daniel, ut 
ke'kute'k sa' xyanqeb' li kaqkoj rochb'eeneb' li rixaqil jo'wi' eb' li ralal xk'ajol. Ut 
toj maji' ajwi' neke'wulak chi ch'och'el naq ke't'upiik ut ke'nuq'e'k xb'aaneb' li 
kaqkoj! 

25Toja' naq laj Darío, li awab'ej, kixk'e chi tz'iib'aak li esil a'in reheb' chixjunil li 
tenamit ut poyanam li wankatqeb' sa' ruuchich'och', a' yaal chanru li 
raatinob'aaleb': “Chiwanq taxaq tuqtuukil usilal chi numtajenaq sa' eeyanq 
chejunilex. 

26A'an a'in li ninchaq'rab'i wi' chixjunileb' li tenamit wankeb' sa' lin'awab'ejihom: 
naq che'roxloq'i ut che'xpaab' li xYos laj Daniel, xb'aan naq A'an tz'aqal li 
yo'yookil Yos ut wank chi junelik. Li x'awab'ejihom maajun wa taajuk'manq ut li 
xwankilal maajoq'e taalajq taa'oso'q. 

27A'an nakolok ut na'isink sa' rahilal, naxb'aanu xninqal eetalil ut sachb'ach'oolej 
junsut junrub'el choxa. A'an li xkolok re laj Daniel sa' ruq'eb' li kaqkoj”. 

28Ut laj Daniel q'axal kiwank xwankil chiru chixjunil li xyu'am sa' li 
x'awab'ejihom laj Darío ut laj Siro aj Persia. 

Dn 7 

Li xmatk' laj Daniel: li kaahib' chi josq' aj xul 

1Sa' li xb'een xchihab' chi awab'ejink laj Baltasar sa' xb'eeneb' laj Babilonia, 
kiwank jun xmatk' laj Daniel naq yo chi wark. Ut sa' junpaat, naq ki'ajk ru, 
kixtz'iib'a li k'aru kik'utb'esiik chiru. 

2A'an a'in li kixtz'iib'a: “Laa'in laj Daniel kiwil sa' linmatk' chiru q'oqyink naq sa' 
xkaapak'alil li choxa kichalk li iq' ut kolxwulk'usi ru eb' li palaw, 

3ut ke'wil kaahib'eb' li xninqal xul ke'elk chaq sa' li palaw, jalan jalanq neke'ilok 
chixjunil. 

4Li xb'een xul chanchan li kaqkoj na'ilok ut wankeb' xxik' jo' li t'iw. Naq yookin 
chi rilb'al, ki'isiik li xxik', kiwaklesiik chiru ch'och' ut kixxaqab' rib' jo' junaq 
winq; ut kik'ehe'k xna'leb' re k'oxlak jo' junaq poyanam. 

5“Chirix chik a'an kik'ulunk jun chik li xul, chanchan wi' na'ilok jun nimla 
tz'uqtz'un, xaqxo sa' wiib' li roq, wank oxib' xb'aqel xuku'y sa' re ut q'axal 
taqenaq chik sa' xtz'e chiru li junpak'al. Ut kiyeemank re: «Waklin ut tiwon tib' 
chi yo'oon». 

6“Naq yookin chi ilok, kiwil jun chik li xul, kama' li hix, li wank kaahib' xxik' chirix 
ut wank kaahib' xjolom. Ut kik'ehe'k xwankilal. 

7“Moqon sa' moy u kiwil li xka li xul: a'an q'axal xiwajel, xiw xiw rilb'al ut jwal 
kaw rib'. Ch'iich'eb' li ruuch re chi k'ajo' xninqal; ut chiru a'an kixwa', kixt'upi ut 
kixputz'i li xtzekemq, toja' naq kixyeq'i sa' roq li ki'ela'ank. Jalan wi' na'ilok 
chiruheb' li junch'ol chik ut wank lajeeb' xxukub'. 

8“Toj yookin ajwi' chi rilb'aleb' li xukub', ut kiwil naq jun chik xukub' ki'elk chaq 
sa' xyanqeb' li xkomon. A'an kach'in, ut ke'isiik oxib' li xukub' li kiwil xb'enwa re 
naq wanq xna'aj li toje' xyo'laak. Li xukub' a'in wank xsa' ru jo' xsa' ruheb' li 
poyanam, ut rik'in li xtz'uumal re q'axal tz'i'b'eetal na'aatinak. 

Li cheekel winq ut li k'ajolb'ej 

9“Naq toj yookin chi ilok, ke'kawresiik eb' li k'ojarib'aal, ut jun cheekel winq 
kik'ojlaak aran. Q'axal saq li raq', jo' tawi' li ratz'amke; ut jwal saqsaq li rismal 
xjolom jo' li saqi tuuxnoq'. Li xk'ojarib'aal ut eb' li roq, a'an jo' tz'aqal li xam. 

10Ut chiru a'an kipujk'uk chaq jun li xam, chanchan li roq nima' naq 
nab'eek. K'iila o'q'ob' chi tenamit yookeb' chi k'anjelak chiru li cheekel winq a'an 

ut k'iila o'q'ob' chik xaqxookeb' aran. Toja' naq ke'k'ojlaak eb' laj raqol aatin ut 
ke'xte eb' li hu. 

11“Laa'in toj yookin chi ilok ut sachso linch'ool chi rab'inkil li tz'i'b'eetal aj aatin 
naxye li xukub' a'an, ut kiwil naq kikamsiik li xka li xul, kiputz'iik li xtib'el ut 
kikute'k sa' li xam re naq taak'atq. 

12Eb' li xul junch'ol chik ke'maq'e'k li xwankil, ab'an ke'kanab'aak chi yo'yo jun 
k'amokaq chik. 

13“Sa' ajwi' li q'oqyink a'an, sa' moy u, kiwil naq sa' choxa kikub'e chaq jun 
chanchan li winq: koho wan wi' li cheekel winq ut koxxaqliiq chiru. 

14Ut kik'ehe'k xwankil, xloq'al ut x'awab'ejihom, ut chixjunileb' li tenamit, eb' li 
poyanam li jalan jalanq li raatinob'aaleb' ke'ok chi k'anjelak chiru. Li xwankilal 
wanq chi junelik ut ink'a' taa'oso'q; ut li x'awab'ejihom maajoq'e taasachmanq. 

Li xyaalalil li moy u 

15“Laa'in laj Daniel k'ajo' naq ki'ok ink'a'uxl chirix chixjunil a'in, tik kisachk 
inna'leb' xb'aan li kiwil sa' moy u. 

16Kinjilok chi xk'atq jun reheb' li wankeb' aran, ut kintz'aama chiru naq 
tixch'olob' chiwu li xyaalalil li wilom. A'an kinxsume ut kixtikib' xch'olob'ankil 
k'aru xyaalal a'an: 

17«Eb' li kaahib' chi xninqal xul, a'aneb' reetalil li kaahib' chi awab'ej li te'wakliiq 
sa' ruuchich'och'. 

18Ab'an taawulaq xq'ehil naq eb' li sik'b'ileb' ru xb'aan li Nimajwal Yos te'k'ehe'q 
xwankil ut a'aneb' chik te'reechani li awab'ejihom junq'e junq'e kutan», chan. 

19“Moqon chik kiwaj xnawb'al k'aru xyaalal li xka nimla xul, li moko juntaq'eet ta 
rik'ineb' li junch'ol, li q'axal xiwajel na'ilok, ch'iich'eb' li ruuch re ut 
q'anch'iich'eb' li rixi'ij; natzekank ut naputz'ink ut naxyeq'i sa' roq li rela' li xwa. 

20Kinpatz' ajwi' li xyaalalil li lajeeb' chi xukub' li wank sa' xjolom, jo' ajwi' li 
xyaalal li xukub' jun chik kiyo'laak ut kirisiheb' li oxib' chik, wank xsa' ru ut 
tz'i'b'eetal na'aatinak, chi k'ajo' xnimal chiruheb' li xkomon. 

21Laa'in kink'e reetal naq li xukub' a'an ki'ok chi yalok rik'ineb' li sik'b'ileb' ru 
xb'aan li Nimajwal Yos ut kixq'axeb' ru, 

22toj kik'ulunk li cheekel winq chi raqok aatin, xb'aan naq wulajenaq chik 
xhonalil naq li xtenamit li Yos ke'xk'ul li awab'ejihom. 

23“Toja' naq li cheekel winq kixye we: «Li xka nimla xul a'an reetalil jun li xka 
awab'ejihom li taawakliiq chaq sa' ruuchich'och', jalanaq wi' chiru chixjunileb' li 
junch'ol. A'an taasachoq re chixjunil li ruuchich'och', taanumtaaq sa' xb'een ut 
pojtz' tixkanab' wi'. 

24Eb' li lajeeb' chi xukub', a'aneb' reetalil li lajeeb' chi awab'ej te'wanq sa' li 
awab'ejihom a'an.Moqon taachalq jun chik li awab'ej jalanaq wi' chiruheb' a'an, 
ut tolxsach ruheb' li oxib'eb' chi awab'ej, 

25tixmajewa li Nimajwal Yos ut tixrahob'tesiheb' li sik'b'ileb' ru xb'aan li Qaawa'. 
Tixyal xjalb'al li Chaq'rab' jo' ajwi' li xkutankileb' li ninq'e, ut li xtenamit li Yos 
te'wanq rub'el xwankil chiru wan xka chihab'.  

26Ab'anan, naq taawulaq xkutankil li raqok aatin, taa'isiiq li xwankilal, 
taasachmanq ru ut taajuk'manq li x'awab'ejihom chi junajwa. 

27Toja' naq li awab'ejihom, li wankilal ut li xnimal loq'al junsut junrub'el choxa 
taaq'axtesimanq reheb' li sik'b'ileb' ru xb'aan li Nimajwal Yos. Li 
x'awab'ejihomeb' taawanq chi junelik, ut chixjunileb' li wankeb' xwankil 
te'k'anjelaq ut te'paab'anq chiruheb'». 

28“Arin kiraqe'k resil linmatk'. Laa'in laj Daniel k'ajo' naq ki'ok ink'a'uxl ut 
kichalk inxiw; ab'anan kink'uula sa' inch'ool chixjunil a'in ut maa'ani aj e 
kinseeraq'i li k'aru kiwil”, chan laj Daniel. 

Dn 8 

Jun chik li moy u: li karneer ut li chib'aat 

1“Oxib'aq chihab' rokik chi awab'ejink laj Baltasar, laa'in laj Daniel kinmatk'ek wi' 
chik ut kiwil jun chik li moy u. 

2Kinmatk'e naq wankin aran Susa, li xnimal tenamit sa' xteepal Elam, chire li 
nima' Ulay. 

3Naq kintaqsi li wilob'aal, kiwil jun karneer xaqxo chire li nima', wank wiib' 
xninqi xukub'. Ab'an jun jwal nim chiru li jun chik; ut li nim, a'an li kiyo'laak 
moqon. 

4Kink'e reetal naq li karneer ki'ok chi xeq'ok sa' xjayal rokeb'l li saq'e, sa' xjayal 
releb'l li iq' ut sa' xjayal xsak'leb' li iq'. Maajun li xul nakuyuk xsumenkil ut 
maa'ani na'elelik chiru li xwankil: naxb'aanu li k'aru naraj ut q'axal nanumtaak 
sa' xb'een chixjunil. 

5“Toj yookin ajwi' chi k'oxlak chirix a'in, naq kiwil jun teelom chib'aat kichalk 
chaq sa' xjayal rokeb'l li saq'e, chi ak xb'eeni chaq li ruuchich'och' sa' iq'. Li 
teelom chib'aat a'in wank jun xnimal xxukub' chiru li xpeekem. 

6Kijilok chi xk'atq li karneer wiib' xxukub' li kiwil chire li nima', ut sa' aanil kixkut 
rib' sa' xb'een rik'in chixjunil li xmetz'ew. 

7Kiwil chanru naq ki'ok chi xxeq'b'al xb'aan xjosq'il: kixtoqi li xxukub' li karneer, 
chi ink'a' kiruhank chi xkolb'al rib' chiru, kixkut chiru ch'och' ut kixyeq'i sa' roq, 
chi maajun kikolok re li karneer sa' ruq' li teelom chib'aat. 

8Li teelom chib'aat ki'ok chi nimank li xtib'el ut q'axal chik kikawuuk li xmetz'ew; 
ab'anan naq ak kaw chik rib' chi us, kitoqe'k li xnimla xukub' ut sa' xna'aj a'an 
ke'elk chaq kaahib' chi xukub', li yookeb' chi ilok sa' xkaaxukuutil li 
ruuchich'och'. 

9“Sa' jun chi xukub' ki'elk chaq jun chik kach'in, li kik'iik chi us sa' xjayal xsak'leb' 
iq', sa' xjayal releb'l li saq'e ut sa' xjayal li xchaq'alil ru na'ajej.  

10Q'axal kik'iik toj reetal koxtaweb' li chahim chiru choxa; ut jun yiijach reheb' 
a'an kixt'aneb' chiru ch'och' ut kixyeq'iheb' sa' roq. 

11Li xukub' a'an q'axal kinumtaak toj reetal koxtoch' li xjolomileb' li chahim, 
kixsach xwankil li mayejak na'uxmank rajlal kutan ut kixb'eki li rub'elankil li 
xsantil ochoch li Yos. 

12Kixxaqab' aran xwankil li maa'usilal, kixk'ojob' li jo'maajo'il na'leb' cho'q 
ruuchil li mayejak ut kixk'e chi ch'och'el li yaal. Jo'ch'inal jo'nimal li kixb'aanu, us 
ki'elk chiru. 

13“Toja' naq kiwab'i jun li ánjel yo chi aatinak, ut li jun chik kixpatz' re: «Jo' najtil 
taawanq xk'utb'esinkil li moy u a'in? Jo' najtil taawanq li mayejak rajlal kutan, li 
jo'maajo'il na'leb' ut li loq'laj Muheb'aal? Jo' najtil chik yooq xtawasinkileb' laj 
paab'anel?». 

14Ut li jun chik ánjel kichaq'ok ut kixye: «Chiru wan xka chihab'; toja' naq li loq'laj 
Muheb'aal taasantob'resiiq wi' chik». 

Li xyaalalil li moy u 

15“Naq toj yookin chi rilb'al li moy u ut yookin xk'oxlankil rix, k'utaamil chiwu jun 
kama' li winq, 

16ut kiwab'i jun xyaab' kuxej chire li nima' Ulay li kixjap re chi xyeeb'al: «At 
Gabriel, ch'olob' chiru a'an k'aru xyaalal li moy u li xril», chan. 

17Toja' naq kijilok chink'atq ut laa'in kint'ane'k chi hupu chiru ch'och' xb'aan 
inxiw. A'an kixye we: «At winq, tento taataw ru naq li moy u xawil, a'an reetalil li 
k'aru taak'ulmanq sa' roso'jikeb' li kutan». 

18“Naq li ánjel yo chi waatinankil, kisachk linna'leb', chi hupuukin chiru ch'och'; 
ab'an a'an kinxwaklesi ut kinxxaqab'. 

19Moqon kixye we: «Tinch'olob' chawu li taak'ulmanq naq taaraqe'q li xjosq'il li 
Qaawa', xb'aan naq ak xaqxo li xkutankil li roso'jik. 

20Li karneer wiib' xxukub' li xawil, a'an reetalileb' li awab'ej re Media ut Persia. 

21Li teelom chib'aat, a'an reetalil li awab'ej re Grecia, ut li nimla xukub' li xawil 
chiru peekem, a'an reetalil li xb'een awab'ej. 

22Eb' li kaahib' chi xukub' li xe'elk sa' xna'aj li xtoqe'k, a'aneb' reetalil li kaahib' 
chi awab'ej li te'wakliiq aran Grecia, us ta ink'a' jwal kaweb' rib'. 

23Ut sa' xraqik li x'awab'ejihomeb', naq numtajenaqaq li maa'usilal, taawakliiq 
chaq jun chik awab'ej q'axal wi' chik q'etq'et ut aj b'alaq'. 

24Taanimanq li xwankil, q'axal kawaq rib' chi sachok ut us taa'elq sa' chixjunil li 
taaraj xb'aanunkil. Tixjuk'eb' li ninqeb' xwankil ut tixsacheb' ajwi' li sik'b'ileb' ru 
xb'aan li Yos. 

25Sa' xk'ab'a' li xlab'alil taanumtaaq li xyib'al ru xna'leb', tixnima xwankil xjunes 
rib' ut naab'aleb' li poyanam tixsach chi maak'a'aq sa' xch'ooleb'. Taaq'apliiq 
ajwi' sa' xb'een li xnimal ru Awab'ej, ab'anan sa' junpaat taasache'q ru. 

26A'an a'in li xyaalalil li k'aru taak'ulmanq chiru wan xka chihab'. Ak xinch'olob' 
chawu, ut a'an tz'aqal yaal; ab'anan k'uula sa' laach'ool xb'aan naq moko ak 
k'ulmank ta re a'in», chan we li ánjel. 

27“Laa'in laj Daniel kinlub'k ut kinyajerk xb'aan, chiru naab'al kutan. Chirix chik 
a'an kinwakliik re k'anjelak wi' chik chiru li awab'ej. Ab'anan toj sachso linch'ool 
chirix li moy u, xb'aan naq ink'a' ninruhank chi xtawb'al xyaalal. 

Dn 9 

Laj Daniel kitijok chiru li Yos 

1“Sa' li xb'een xchihab' chi awab'ejink laj Darío, ralal laj Asuero, aj Media, sa' 
xb'eeneb' laj Kaldeha, 

2laa'in laj Daniel kin'ok chi xtz'ilinkil rix li lajeeb' xkaak'aal chihab' taawanq wi' 
chi juk'b'il ru li tenamit Jerusalén, jo' kiyehe'k re laj Jeremías xb'aan li Yos. 

3Kintijok chiru li Qaawa', kintz'aamank ut kin'elajink rik'in ayuunik ut xb'atb'al 
wib' sa' q'es ruhil t'ikr, ut kink'ojob' wib' sa' cha. 

4Kinxooto li qamaak chiru li Qaawa' linYos ut kinye re: «At Qaawa', at Nimajwal 
Yos nim aawankil, laa'at junelik nakapaab' laaSumwank ut nakak'ut naq xaqxo 
laarahom rik'ineb' li neke'rahok aawe ut neke'xpaab' laachaq'rab'. 

5Xoomaakob'k, ink'a' us xoowank ut xqab'aanu li maa'usilal. Xqaq'etq'eti qib' 
chawu naq xqatz'eq chirix li qach'ool laachaq'rab' ut laataqlahom. 

6Ink'a' xoo'ab'ink chiruheb' li propeet, laj k'anjeleb' chawu, li xe'aatinank sa' 
laak'ab'a' eb' li awab'ej, eb' laj k'amol qab'e, eb' li qaxe' qatoon jo'wi' chixjunil li 
tenamit. 

7«At Qaawa', aawe li tiikilal ut qe laa'o li xutaan anaqwan ut junelik. Xutaanal 
wanko laa'o laj Judá: eb' li wankeb' Jerusalén ut chixjunileb' laj Israel, eb' li 
wankeb' chi nach' ut eb' li wankatqeb' chi najt sa'eb' li tenamit xacha'cha'iheb' 
wi' xb'aan naq xe'q'etq'eto'k chawu. 

8At Qaawa', xnumtaak li xutaan sa' qab'een, sa' xb'eeneb' li awab'ej, eb' laj k'amol 
qab'e jo' ajwi' sa' xb'eeneb' li qaxe' qatoon xb'aan naq xqaq'et laachaq'rab'. 

9At Qaawa', at qaYos, laa'at aj uxtaanat ut nakatoq'ob'a qu, us ta xqaq'etq'eti qib' 
chawu 

10ut ink'a' xqaj rab'inkil laawaatin chi moko xqapaab' li chaq'rab' yeeb'il chaq qe 
xb'aaneb' li propeet, laj k'anjeleb' chawu. 

11Chixjunileb' laj Israel xe'xq'et laachaq'rab' ut ink'a' xe'raj xpaab'ankil 
laawaatin. Jo'kan naq xchalk sa' qab'een li majewank ut li raaxiik' tz'iib'anb'il sa' 
li xChaq'rab' laj Moisés laamoos, xb'aan naq xoomaakob'k chawu. 

12«Li Qaawa' xb'aanu li yeeb'il chaq chiqix ut chirixeb' laj jolominel qe: xtaqla 
chaq jun nimla rahilal sa' qab'een ut sa' xb'een Jerusalén, li maajun wa k'ulb'il 
junsutaq sa' ruuchich'och'. 

13Chixjunil li rahilal a'in xchalk sa' qab'een jo' tz'aqal tz'iib'anb'il sa' li xChaq'rab' 
laj Moisés; ab'an laa'o ink'a' xqayal xtuulanob'resinkil li Qaawa' li qaYos: ink'a' 
xqakanab' xb'aanunkil li maa'usilal chi moko naqaj xpaab'ankil li yaal. 

14Jo'kan naq li Qaawa' kixk'uub' chi junxilaj li rahilal a'in ut anaqwan xtaqla chaq 
sa' qab'een, xb'aan naq tiik xch'ool li Qaawa' li qaYos ut laa'o ink'a' xqaj rab'inkil 
li xyaab' xkux. 

15«At Qaawa', at qaYos, laa'at kak'ut li xnimal aawankil naq kawisiheb' chaq 
laatenamit aran Ejiipt. Sa' xk'ab'a' a'an q'axal nawno aawu chalen toj anaqwan, 
ab'an laa'o xoomaakob'k ut xqab'aanu li ink'a' us. 

16At Qaawa', laa'o naqanaw naq aj uxtaanat. Chakuy qamaak, najtob'resi laajosq'il 
rik'in Jerusalén: a'an laasantil tenamit ut laaloq'laj na'aj. Qamaak laa'o ut xb'aan li 
xmaa'usilaleb' li qana' qayuwa' se'enb'il chik Jerusalén jo'wi' eb' laawalal aak'ajol 
xb'aaneb' chixjunil li tenamit wankeb' chi qasutam. 

17Ab'i taxaq lintij anaqwan, at qaYos; ab'i li xtz'aamahom laj k'anjel chawu, ut sa' 
xk'ab'a' laarahom chawil xtoq'ob'aal ru laasantil Muheb'aal li nakirnak. 

18K'e chaq laaxik chi ab'ink, at inYos. Chak'e reetal li qarahilal ut chawil taxaq 
chanru wank laatenamit Jerusalén: nakirirnak aj chik li na'ajej nayaab'asimank 
wi' laak'ab'a'. Moko kaw ta qach'ool xb'aan xtiikilal li qab'aanuhom, rik'in b'an li 
xnimal aawuxtaan. Jo'kan naq chawab'i taxaq li qatij. 

19At Qaawa', choohaawab'i taxaq! At qaYos, chakuy qamaak ut chawil xtoq'ob'aal 
qu! At inYos, chak'e reetal ut matb'ayk chaq chi qatenq'ankil sa' xk'ab'a' laaloq'al, 
xb'aan naq q'axtesinb'ileb' aawe Jerusalén ut laatenamit». 

Laj Gabriel kixch'olob' xyaalal li moy u 

20“Toj yookin ajwi' chi tijok ut chi xxootoninkil linmaak jo'wi' li xmaakeb' laj 
Israel lintenamit, yookin chi elajink chiru li Qaawa' linYos chirix li xsantil na'aj, 

21naq laj Gabriel, li kiwil ru sa' moy u xb'enwa, narupupnak naq kichalk chink'atq 
sa' xhonalil li ewuukil mayejak. 

22Ut naq kiwulak wankin wi', kixye we: «At Daniel, xinchalk aawik'in anaqwan re 
naq taataw xyaalal. 

23Chalen naq xatikib' tijok, li Qaawa' xrab'i laatz'aamahom, ut laa'in xinchalk chi 
xyeeb'al aawe li xsumehom, xb'aan naq q'axal raarookat xb'aan li Yos. K'e b'i' 
aach'ool chi xtawb'al ru li tinye ut chatawaq xyaalal li moy u: 

24«Ak xaqxo lajeeb' xkaak'aal xamaan sa' xb'een laatenamit ut sa' xb'een 
Jerusalén b'arwi' wankat. Aajel ru a'an, re naq taaraqe'q li maa'usilal ut li q'etb'a 
aatin, jo'wi' re naq te'tojmanq rix chixjunileb' li maak, re xxaqab'ankil xwankil li 
tiikilal chi junajwa ut xsantob'resinkil wi' chik li Rochoch li Yos re naq taatz'aqloq 
ru li moy u xawil ut li xyehom li propeet. 

25Ab'i li yookin xyeeb'al aawe ut chatawaq ru: Chalen naq x'elk li chaq'rab' re 
xwaklesinkil wi' chik Jerusalén toj taawulaq xkutankil li xk'ulunik laj jolominel 
sik'b'il ru, tento taanume'q wuqub' xamaan. Chirix chik a'an te'yiib'amanq wi' 
chik eb' li b'e jo'wi' eb' li tz'ak chiru wiib' xkaak'aal xamaan; ab'anan q'axal rahaq 
xnumsinkileb' li kutan a'an. 

26Naq akaq xnume'k eb' li kab'laju xkaak'aal xamaan a'an, taakamsiiq laj 
jolominel sik'b'il ru, us ta maak'a' xmaak; ut jun xnimal ru winq taachalq 
rochb'eeneb' laj puub' ut tolxjuk' Jerusalén jo'wi' li santil Muheb'aal. Li roso'jik 
taachalq sa' junpaat, kama' li b'ut', ut li yalok jo'wi' eb' li rahilal ak yeeb'il 
te'wanq toj sa' xraqik. 

27Li xnimal ru winq a'an tixk'ojob' jun sumwank rik'in naab'aleb' li poyanam yal 
chiru jun xamaan; ab'anan sa' xyi li xamaan tixsach xwankil li k'atok mayej jo'wi' 
li mayejak, ut a' chik li xnimal tz'i'b'eetal taak'ehe'q sa' xb'een xtaqeq'il li rochoch 
li Yos, toj reetal naq li tojb'amaak ak yeeb'il xb'aan li Yos taachalq sa' xb'een laj 
sachonel»”. 

Dn 10 

Li xnimal ru moy u: li winq tiqto rik'in liin 

1Naq ak oxib' chihab' rokik chi awab'ejink laj Siro sa' xb'eeneb' laj Persia, laj 
Daniel, Beltsasar xkab' xk'ab'a', kiril jun moy u li q'axal yaal, ab'anan jwal ch'a'aj 
xtawb'al ru. Laj Daniel kixk'e xch'ool chi xtawb'al ru li xk'utb'esihom li Yos, ut 
koxnaw xyaalal li xmatk'. 

2“Chiruheb' li kutan a'an, laa'in laj Daniel kinkawresi wib' chiru oxib' xamaan chi 
ra sa' inch'ool: 

3ink'a' kintzeka li sahil tzekemq, ink'a' kintiwok tib' chi moko kin'uk'ak b'iin, 
ink'a' kinyul wib' sa' sununkil b'an toj reetal kiraqe'k li oxib' xamaan. 

4Sa' li kaahib' xka'k'aal xb'e li xb'een po, naq wankin chire li nimla nima' Tigris 
xk'ab'a', 

5kintaqsi li wilob'aal ut kiwil jun li winq tiqto rik'in liin ut b'ak'b'o li xsa' chi 
k'aamalsa' oor. 

6Li xjunxaqalil nalemtz'unk jo' jun tertookil pek; li xnaq' ru kama' wi' li raq'kaaq; 
li xsa' eb' li ru kama'eb' wi' li raq'xam; eb' li roq ut eb' li ruq' chanchaneb' li 
q'anch'iich' ut li xyaab' xkux kama' wi' rab'inkileb' li k'iila poyanam. 

7“Ka'ajwi' laa'in laj Daniel kiwil li moy u a'an; eb' li wochb'een ink'a' ke'ril, 
ab'anan ke'chalk xxiw ut ke'xchap raanileb' re xmuqb'aleb' rib'. 

8Injunes kinkanaak chi rilb'al li moy u; kinlub'k naq kiweek'a, kinsaqkirino'k ut 
kinkanaak chi maak'a' chik inmetz'ew. 

9Naq kiwab'i li xyaab' xkux, kint'ane'k chi hupu chiru ch'och' chi sachso inna'leb'. 

10Ab'anan tikto jun uq'mej kiwaklesink we ut kinxxaqab' chi neke'siksotk eb' li 
woq jo'wi' eb' li wuq' xb'aan inxiw. 

11Ut li winq kixye we: «At Daniel, laa'at jun li winq jwal raarookat xb'aan li Yos, 
k'e aach'ool chi rab'inkil li aatin tinye aawe ut xaqlin, xb'aan naq taqlanb'ilin chaq 
anaqwan aawik'in». “Naq kiraqe'k chi xyeeb'al eb' li aatin a'in, laa'in kinxaqliik 
chi ninsiksotk. 

12Toja' naq li winq kixye we: «Matxiwak, a Daniel. Chalen chaq sa' xtiklajik xayal 
aaq'e chi xtawb'al ru li moy u a'in ut xakub'si aawib' chiru laaYos. Jo'kan naq 
x'ab'iik laatij ut xinchalk laa'in chi xyeeb'al aawe li xsumehom li Qaawa'. 

13Li ánjel li nataqlank sa' xb'eeneb' laj Persia xramok chiwu li chalk aawik'in 
chiru jun xka'k'aal kutan; ab'anan li ánjel Miguel, jun reheb' li jwal ninqeb' 
xwankil, xchalk chintenq'ankil, xb'aan naq injunes wankin aran sa' xyanqeb' li 
awab'ej re Persia. 

14Ut anaqwan xinchalk re xch'olob'ankil xyaalal li k'aru tixk'ul laatenamit 
chiruheb' li kutan chaalel, xb'aan naq toj wank chik jun moy u chirixeb' li kutan 
a'an». 

15“Naq kixye we eb' li aatin a'in, kinxulub' li wilob'aal sa' ch'och' ut mem 
kinkanaak. 

16Ab'anan k'utaamil chiwu jun li mu chanchan winq, ut kixtoch' li xtz'uumal we. 
Toja' naq kin'ok chi raatinankil li xaqxo chiwu: «Wa'chin, q'axal namayok 
linch'ool chi rilb'al li moy u a'in ut xinkanaak chi sachso inna'leb'. 

17Chanru naq tin'aatinaq aawik'in, at inqaawa'? Laa'in maak'a' chik inmetz'ew ut 
inmusiq'». 

18“Li winq xaqxo chiwu kinxtoch' wi' chik ut ke'kawuuk eb' li woq wuq'. 

19Chirix chik a'an kixye we: «Matxiwak ut matk'oxlak. Saho'qat ut kawaq taxaq 
laach'ool: li Yos jwal nakatxra». “Ut naq toj yo chi aatinak wik'in, kikawuuk wi' 
chik linch'ool ut kinye re: «Aatinan, at inqaawa', xb'aan naq xak'e xkawub' 
linch'ool», chankin re. 

20Toja' naq kixye we: «Ma nakanaw k'aru xyaalal naq xinchalk aawik'in? 
Anaqwan ok wi' chik we chi yalok rik'in li ánjel li nataqlank sa' xb'eeneb' laj 
Persia. Ut naq akaq xinraqe'k chi yalok rik'in a'an, a' chik li ánjel li nataqlank sa' 
xb'een Grecia taachalq. 

21Anaqwan tink'ut chawu li k'aru tz'iib'anb'il sa' xHuhul li yaal. Maajun 
natenq'ank we, ka'ajwi' li ánjel Miguel, li na'ilok reheb' laj Israel. 

Dn 11 

1«Sa' li xb'een xchihab' chi awab'ejink laj Darío sa' xb'eeneb' laj Media, laa'in 
xinwank chaq wochb'een a'an re xtenq'ankil ut chi xk'eeb'al xkawub' xch'ool. 

2Ut anaqwan tinye aawe li xyaalalil: 

Eb' li awab'ej re Siria ut re Ejiipt 

«Aran Persia toj toxwanq oxib' chik li awab'ej, ut li xka awab'ej q'axal b'ihomaq 
chiruheb' li oxib'. Ut naq ak xnimank li xwankilal sa' xk'ab'a' li xb'ihomal, tixchiq' 
xjosq'ileb' chixjunileb' li poyanam re yalok rik'ineb' laj Grecia. 

3Toja' naq aran taawakliiq jun awab'ej q'axal kaw chik rib', tixjolomi jun nimla 
awab'ejihom ut tixb'aanu li taaraj xb'aanunkil. 

4Ab'an naq ak xk'ojlaak li xwankil, tixjach rib' li x'awab'ejihom ut kaahib' jachal 
taa'isiiq. Maajun li ralal xk'ajol te'eechaninq li awab'ejilal chi moko te'wanq 
xwankil jo' xwankil a'an, xb'aan naq taajuk'e'q li x'awab'ejihom ut jalaneb' chik 
te'eechaninq re. 

5«Li awab'ej re Ejiipt taanimanq xwankil; ab'an jun reheb' laj tenq' re taaq'apliiq 
sa' xb'een ut a'in chik li jwal nimaq xwankil chiru a'an. 

6Ink'a' chik najtaq chirix a'an, li awab'ej re Ejiipt tixb'aanu jun sumwank rik'in li 
awab'ej re Siria ut tixk'e li xrab'in cho'q rixaqil re twanq li tuqtuukil usilal. 
Ab'anan moko najt ta taawanq li sumwank, xb'aan naq li ixq taakamsiiq 
rochb'eeneb' li xkok'al, li xb'eelom ut eb' li kixk'ameb' chirix. 

7Toja' naq jun xkomon li ixq taa'ok chi awab'ejil. Taayaloq rik'ineb' laj puub' re li 
x'awab'ej Siria, toxreechani li kawub'resinb'il ochoch ut tixq'ax ruheb'. 

8Tixk'am Ejiipt eb' li xyos, eb' li xjalam u ut li k'a'aq re ru yiib'anb'il rik'in oor ut 
plaat, ut ink'a' najt te'wanq sa' tuqtuukil usilal. 

9Moqon li awab'ej re Siria tixyal reechaninkil li tenamit Ejiipt, ab'anan sa' junpaat 
taasutq'isiiq wi' chik sa' li xna'aj. 

10«Te'xkawresi rib'eb' li ralal xk'ajol li awab'ej re Siria ut te'xch'utub' naab'aleb' 
laj puub'. Jun reheb' a'an tixkut rib' chi junpaat jo' li b'ut'iha' sa' xb'een Ejiipt; 
chirix a'an taa'ok wi' chik chi yalok re reechaninkil li kawub'resinb'il ochoch. 

11Toja' naq li awab'ej re Ejiipt k'ajo' naq taajosq'o'q, taaxik chi yalok rik'in li 
awab'ej re Siria ut chixjunileb' li k'iila o'q'ob' chi aj puub' re Siria te't'ane'q sa' 
ruq'. 

12Naq akaq xsacheb' ru li k'iila aj puub', tixnimob'resi rib' ut k'ajo'eb' chik li 
poyanam tixkamsi, ab'anan moko toxnumtaaq ta chik. 

13Li awab'ej re Siria tixch'utub' wi' chik naab'aleb' laj puub' chi q'axal yo'oon wi' 
chik chiruheb' li xb'enwa, ut sa' wiib' oxib' chihab' chik taaxik chi yalok rochb'een 
k'iila o'q'ob' chi aj puub' ut jwal kawresinb'ilaqeb' chik. 

14«Sa' li kutan a'an naab'aleb' te'xq'etq'eti rib' chiru li awab'ej re Ejiipt, ut 
wanqeb' ajwi' aawech tenamitul te'xq'etq'eti rib' jo' xk'utb'esiik chawu sa' li moy 
u, ab'anan te'q'axe'q ru. 

15Moqon li awab'ej re Siria taachalq, tolxtuub' li ch'och' cho'q xtaqleb'aal, toja' 
naq te'reechani li kawub'resinb'il tenamit. Eb' laj puub' re Ejiipt ink'a' te'xkuy sa' 
ruq'eb', ut eb' li kaweb' rib' te'eleliq ajwi'. 

16Li awab'ej re Siria tixb'aanu li k'aru taaraj xb'aanunkil, chi maajun taaruuq chi 
sumenk re; toxkanaaq sa' li xchaq'alil ru na'ajej ut taanumtaaq sa' xb'een. 

17Tixk'uub' ajwi' reechaninkil chixjunil Ejiipt; jo'kan naq tixk'ojob' jun sumwank 
rik'in li awab'ej re Ejiipt ut tixq'axtesi li xrab'in cho'q rixaqil, ab'anan ink'a' 
taach'olaaq li xk'a'uxl. 

18Moqon chik taaxik chi yalok rik'ineb' li tenamit wankeb' sa' sutha' ut naab'aleb' 
li taareechani; ab'anan jun xjolomileb' laj puub' taaq'axoq ru ut tixram li xutaanal 
b'aanuhem a'in, chi ink'a' chik tixkuy xsumenkil. 

19Toja' naq li awab'ej re Siria taasutq'iiq sa' li xtenamit, sa'eb' li kawub'resinb'il 
ochoch; ab'anan taaq'axe'q ru ut taakamq chi maajun chik taatawoq re. 

20«Sa' xna'aj a'an taawanq jun chik awab'ej, li tixtaqla jun aj k'anjel chi titz'ok re 
naq taab'ihomo'q chi yo'oon li x'awab'ejihom; ab'anan ink'a'aq k'iila kutan, 
taakamsiiq li awab'ej a'an chi maak'a'aq raaxiik' chi moko yalok. 

21«Sa' xna'aj a'an taa'awab'ejinq jun li winq q'axal yib'ru xna'leb' chi moko 
xkomoneb' li awab'ej; taa'ok chi taqlank chi maak'a'aq sa' xch'ooleb' ut 
taareechani li awab'ejihom sa' b'alaq'il na'leb'. 

22Eb' laj puub' li xik' neke'ilok re te'eleliq ut te'sache'q ru; jo'kan ajwi' laj 
jolominel sik'b'il ru taakamsiiq. 

23Tixb'alaq'iheb' li poyanam rik'in k'ojob'ank sumwank, ut taanimanq xwankil, 
us ta moko nim ta li xtenamit. 

24Taaxik chi reechaninkileb' li kok' tenamit li sa wankeb' chi maak'a'aq sa' 
xch'ooleb', ut tixb'aanu reheb' li maajun wa xb'aanuhomeb' li xxe'toonil yuwa': 
tixjek'i chirixeb' li neke'okenk chirix li b'ihomal ut li k'aru te'reechani, ut 
tixk'uub' reechaninkil eb' li kawub'resinb'il tenamit, ab'anan yal jun k'amok ajwi'. 

25«Tixkawub'resi xch'ool re xik chi yalok rik'in li awab'ej re Ejiipt rochb'een 
naab'al teep chi aj puub'. Li awab'ej re Ejiipt taa'elq ajwi' chaq chi yalok 
rochb'een k'iila o'q'ob' chi aj puub' ut jwal kaweb' rib', ab'anan taab'alaq'iiq ut 
ink'a' tixkuy xsumenkil;  

26a'aneb' ajwi' li neke'wa'ak rochb'een te'b'alaq'inq re. Eb' laj puub' te'sache'q ru 
ut naab'aleb' li te'kamsiiq. 

27Toja' naq eb' li wiib' chi awab'ej a'an te'k'ojlaaq chi wa'ak sa' jun chi meex ut 
te'xb'alaq'i rib' chirib'ileb' rib'; ab'anan yal maak'a'aq rajb'al, xb'aan naq toj maji' 
xhonalil li roso'jik. 

28Li awab'ej re Siria taasutq'iiq wi' chik sa' li xtenamit chi k'ajo'aq xb'ihomal, 
yooq xsik'b'al chanru tixsach li santil sumwank xk'ojob'ahom li Qaawa'. Toj 
tixb'aanu a'an, toja' naq taasutq'iiq sa' li xtenamit.  

29Naq taawulaq xq'ehil, taaxik wi' chik chi yalok rik'ineb' laj Ejiipt, ab'anan moko 
us ta chik taa'elq. 

30Naab'aleb' laj Kitim te'chalq sa' jukub' chi yalok rik'in, ut k'ajo'aq xxiw naq 
taa'eleliq. Li awab'ej re Siria q'axal wi' chik kaw tixyal xsachb'al xwankil li 
xpaab'aal li xtenamit li Yos, rik'in xpaab'ankil raatineb' li neke'tz'eqtaanank re li 
Sumwank. 

31«Tixtaqlaheb' aj puub' chi xmuxb'al li loq'laj Muheb'aal ut li kawub'resinb'il 
ochoch; te'xsach ajwi' xwankil li mayejak na'uxmank rajlal kutan ut te'xk'ojob' li 
xnimal tz'i'b'eetal sa' rochoch li Yos. 

32Tixb'alaq'iheb' li xe'tz'eqtaanank re li Sumwank, re naq te'okenq chirix; ab'an li 
tenamit li tz'aqal neke'xnaw ru li xYos te'xxaqab' rib' chi kaw ut te'xkol rib' chiru 
li awab'ej. 

33Eb' laj k'amol b'e li wankeb' xna'leb' te'xtzol naab'aleb' li poyanam, ab'anan 
ink'a' najtaq chik wankeb' te'kamsiiq, wankeb' te'k'atje'q, wankeb' te'isiiq sa' li 
xna'ajeb' ut wankeb' chik te'elq'aaq li xjunqkab'al. 

34Naq yooqeb' chi oso'k, moko k'iheb' ta li te'tenq'anq reheb', ut naab'aleb' 
te'xjunaji rib' rik'ineb', yal re naq us te'elq. 

35Wankeb' aj k'ehol xna'leb' li tenamit te'kamsiiq, ab'an yal re xyalb'aleb' rix li 
junch'ol chik, re xch'ajob'resinkil xna'leb'eb' ut xsaab'esinkileb' li xkomon, toj sa' 
roso'jikeb' li kutan li ak xaqxo xb'aan li Qaawa'. 

36«Li awab'ej re Siria tixb'aanu li k'aru taaraj xb'aanunkil; tixnimob'resi rib', 
tixk'e xwankil sa' xb'een chixjunileb' li yos ut tixmajewa li tz'aqal Yos. Jwal us 
taa'elq toj reetal li Yos tixk'ut li xnimal xjosq'il, xb'aan naq li ak xyeemank xb'aan 
li Qaawa', taa'uxq. 

37Ink'a' tixpaab' li xyoseb' li xna' xyuwa', chi moko taaxik xch'ool chirix li yos 
nawulak chiruheb' li ixq, ut maajun chik yos tixk'ulub'a, xb'aan naq tixk'e xwankil 
xjunes rib' sa' xb'eeneb' chixjunileb'. 

38Tixloq'oni ru li yos nak'aak'alenk reheb' li kawub'resinb'il ochoch; rik'in oor, 
plaat, lemtz'il q'ol ut tertookil pek tixterq'usi xloq'al li yos a'an, li maajun wa 
rilomeb' ru li xna' xyuwa'. 

39Tixkoleb' li kawub'resinb'il ochoch rik'in xtenq'aal jun jalanil yos, ut jo'k'ihaleb' 
li te'k'ehoq xloq'al li yos a'an, tixk'eheb' xwankil sa' xb'eeneb' li k'iila poyanam ut 
tixjek'i li ch'och' reheb' cho'q xq'ajkamunkileb'. 

40«Sa' roso'jikeb' li kutan li awab'ej re Ejiipt taayaloq rik'in li awab'ej re Siria, ut 
a'in taaxik chi xsumenkil rik'in k'iila b'eleb'aal ch'iich', k'iila aj puub' ut 
naab'aleb' li jukub'; te'ok aran Ejiipt ut te'nume'q jo' li b'ut'iha'. 

41Moqon chik taa'ok sa' li xchaq'alil ru na'ajej, ut naab'aleb' te'kamsiiq aran; 
ab'anan te'xkol rib'eb' laj Edom, eb' laj Mohab ut li xk'ihaleb' laj Amón. 

42Taanumtaaq sa' xb'een naab'aleb' chi tenamit, ut chi moko eb' laj Ejiipt 
te'kole'q sa' ruq'. 

43Taareechani chixjunil li oor, li plaat ut li k'a'aq re ru jwal loq' chiruheb' laj 
Ejiipt. Jo'kan ajwi' te'xk'ul eb' laj Libia ut eb' laj Etiopía. 

44Ab'an sa' xjayal releb'l iq' ut sa' xjayal releb'l saq'e taachalje'q jun li esil jwal ra 
rab'inkil; jo'kan naq li awab'ej re Siria k'ajo' naq taachalq xjosq'il ut taaxik chi 
xsachb'al ut xkamsinkil naab'aleb' li poyanam. 

45Tixk'ojob' li xmuheb'aal sa' xyanq li palaw rik'in li xchaq'alil ru tzuul. Ab'anan 
aran taawulaq xhonalil li xkamik, ut maajun taatenq'anq re. 

Dn 12 

Li roso'jikeb' li kutan 

1«Sa'eb' li kutan a'an taachalq laj Miguel, li xnimal ru ánjel li nakolok re 
laatenamit. Q'axal rahaq rilb'aleb' li kutan a'an, jo' maajun wa kik'ulmank chalen 
chaq sa' xtiklajikeb' li tenamit toj anaqwan. Toja' naq taakole'q laatenamit, 
jo'k'ihaleb' li tz'iib'anb'ileb' xk'ab'a' sa' li xHuhul li yu'am. 

2«Naab'aleb' li ak kamenaqeb' te'wakliiq chaq wi' chik chi yo'yo: wankeb' re 
junelik yu'am, wankeb' chik re wank sa' xutaan ut tojb'amaak chi junajwa.  

3Eb' li wankeb' xna'leb', li ke'k'utuk re li tiikil ch'oolej chiruheb' li k'iila tenamit, 
te'lemtz'uno'q jo' li saqenk sa' choxa ut jo'kaqeb' li chahim chi junelik.  

4Ab'anan laa'at, a Daniel, maa'ani taaye wi' eb' li aatin a'in; k'uula chi tz'aptz'o li 
hu a'in toj sa' roso'jikeb' li kutan. Naab'aleb' te'xb'eeni rib' chi xsik'b'al li raatin li 
Qaawa' ut te'xtaw xtz'aqob' li xna'leb'eb'». 

5“Laa'in laj Daniel kiwil wiib'eb' chik mu chanchaneb' li winq, xaqxookeb' 
junqpak'al li nima'. 

6Ut jun reheb' kixpatz' re li ánjel tiqto rik'in t'ikr liin li xaqxo sa' xb'een li ha': 
«Jo'q'e te'raqe'q eb' li sachb'ach'oolej a'in?». 

7Li tiqto rik'in liin sa' xb'een li ha' kixtaqsiheb' li ruq' sa' choxa ut kiwab'i chi 
xyeeb'al sa' jurament sa' xk'ab'a' li Yos li wank chi junelik: «Chiru wan xka 
chihab', naq taaraqe'q xsachb'aleb' ru li santil tenamit, taatz'aqloq ru chixjunil 
a'in». 

8“Laa'in kiwab'i li kixye, ab'an ink'a' kintaw xyaalal. Jo'kan naq kinpatz' wi' chik: 
«Wa'chin, chanru naq toxraqe'q chixjunil a'in?», chankin. 

9Ut a'an kixye we: «Matk'oxlak, a Daniel, xb'aan naq eb' li aatin a'in k'uulanb'ileb' 
ut tz'aptz'ookeb' toj reetal sa' roso'jikeb' li kutan. 

10Naab'aleb' li te'yale'q rix ut te'ch'ajob'resiiq xb'aan li Yos. Eb' li yib'ru 
xna'leb'eb' toj yooqeb' chi xb'aanunkil li maa'usilal, chi maajun taatawoq xyaalal; 
ab'anan li wankeb' xchoxahil na'leb' te'xtaw ru. 

11Chalen sa' li kutan naq taasachmanq xwankil li mayejak rajlal kutan ut 
taak'ojob'aaq li xnimal tz'i'b'eetal sa' rochoch li Yos, taanume'q lajeeb' ro'k'aal 
xka o'q'ob' (1,290) kutan. 

12Us xaq re li tixkuy royb'eninkil ut toxtaw eb' li o'laju xwuqk'aal xka o'q'ob' 
(1,335) kutan. 

13Ut laa'at ayu chi hilank toj sa' xkutankil laakamik. Tatwakliiq chaq sa' 
roso'jikeb' li kutan re xk'ulb'al laaq'ajkamunkil»”. 

Os 

Os 1 

1A'an a'in li aatin kixye li Qaawa' re laj Oseas,  ralal laj Beherí,  naq laj Osías,  laj 
Jotán,  laj Ajás ut laj Esekías ke'awab'ejink sa' xb'eeneb' laj Judá,  ut laj 
Jerobohán,  ralal laj Johás,  kiwank cho'q awab'ej re Israel.  

Li rixaqil laj Oseas ut eb' li ralal xk'ajol 

2Jo'ka'in naq kixtikib' aatinak li Qaawa' chi xtz'uumal re laj Oseas. Li Qaawa' 
kixye re laj Oseas: “Ayu ut sumlan rik'in junaq ixq aj yumb'eet, ut chiwanq 
leeralal eek'ajol, xb'aan naq li tenamit xe'po'k xna'leb' chi junajwa, ut tik 
xe'najto'k wik'in, jo'keb' laj yumb'eet”. 

3Toja' naq koho laj Oseas ut kixk'am lix Gómer, xrab'in laj Dibláhin. Li ixq 
kikanaak sa' yu'am ut kiyo'laak jun xk'uula'al. 

4Ut li Qaawa' kixye re laj Oseas: “K'e cho'q xk'ab'a' «Jisrehel», xb'aan naq chi seeb' 
tink'eheb' laj Jehú chi xtojb'al li xmaakeb' chirix li kamsink ki'uxmank aran 
Jisrehel.Twaj naq taa'oso'q li x'awab'ejihom laj Israel. 

5Chiru li kutan a'an tinsach li xwankilaleb' laj puub' aj Israel sa' xtaq'ahil 
Jisrehel”. 

6Lix Gómer kikanaak wi' chik sa' yu'am ut kiyo'laak jun xch'ina ixqa'al. Ut li 
Qaawa' kixye re laj Oseas: “«Ink'a' uxtaananb'il ru» taak'e cho'q xk'ab'a', xb'aan 
naq ink'a' chik twuxtaana ru eb' laj Israel, ut xeb'intz'eq chirix inch'ool. 

7Ab'anan twil xtoq'ob'aal ru eb' laj Judá ut tinkoleb': maawa' rik'in simaj malaj 
q'esnal ch'iich', rik'in yalok malaj kawaay, chi moko rik'ineb' li neke'xik chirixeb' 
kawaay, sa' ink'ab'a' b'an laa'in li Qaawa', li xYoseb'”. 

8Naq ak xmaq'e'k xtu' li «Ink'a' uxtaananb'il ru», lix Gómer kiwank jun chik 
xk'uula'al teelom. 

9Toja' naq li Qaawa' kixye re laj Oseas: “K'e cho'q xk'ab'a' «Maawa' intenamit», 
xb'aan naq maawa'ex chik lintenamit, chi moko laa'in chik leeYos”. 

Rak'ob'resinkil wi' chik li tenamit Israel 

10Sa' jun kutan eb' laj Israel te'k'ihanq ut li xk'ihaleb' kama'aq li samahib' chire li 
palaw; maajun taaruhanq chi b'isok re chi moko rajlankil. Ut ink'a' chik 
taayeemanq reheb': “Maawa'ex lintenamit”, li Yos b'an tixye reheb': “Laa'ex ralal 
li yo'yookil Yos”. 

11Toja' naq eb' laj Judá ut eb' laj Israel te'xjunaji rib'eb', te'xxaqab' jun ajwi' aj 
jolominel reheb' ut yalaq b'ar te'sutq'iiq chaq Jerusalén. Relik chi yaal naq q'axal 
nimaq li xkutankil Jisrehel! 



1583 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

Os 2 

1Yehomaq reheb' leeras eeriitz'in:  “Intenamitex”,  ut yehomaq reheb' leeranab':  
“Uxtaananb'ilex”.  

Li rixaqil laj Oseas a'an reetalil li xtenamit li Yos 

2Li Qaawa' kixye chi jo'ka'in: “Q'usumaq leena', jitomaq, xb'aan naq moko 
insum'aatin ta chik, ut moko laa'in ta chik li xb'eelom. Xkanab'aq li yumb'eetak ut 
mixsik'eb' chik li xsum. 

3Wi ink'a' tixkanab' xb'aanunkil, laa'in tinkanab' sa' xutaan ut chi t'ust'u, jo' naq 
kiyo'laak; jo' li chaqich'och' tkanaaq ut chi pojtz' ch'och', re naq taakamq xb'aan 
xmajelal li ha'. 

4Ink'a' tintoq'ob'a ruheb' li ralal xk'ajol xb'aan naq ralaleb' li yumb'eetak. 

5Li xna'eb' kixmux li xyu'am; li ixq li ki'alank reheb' kixsach xloq'al naq kixye: 
«Tinxik rik'ineb' li neke'rahink we, a'eb' li neke'k'ehok inwa ut wuk'a', jo'wi' 
linliin ut lintuuxnoq', lin'aseeyt ut linb'iin», chan. 

6“Jo'kan naq laa'in tintz'ap li xb'e rik'in k'ix, tinram chi tz'ak li xb'e re naq 
maab'ar chik taanume'q. 

7Tixtaaqeheb' li xsum, ab'an ink'a' toxtaweb'; tixsik'eb', ab'an maab'ar tixtaweb'. 
Toja' naq tixye: «Tinsutq'iiq wi' chik rik'in linb'eelom, xb'aan naq sa ajwi' 
xinwank rik'in chiru anaqwan», cha'aq. 

8“Ab'an a'an ink'a' naxnaw naq laa'in ajwi' nink'ehok re li xtriiw, li xb'iin ut li 
xchaab'il aseeyt; laa'in xink'ehok re naab'al li xplaat ut li x'oor li xyiib'ahom wi' 
laj Bahal. 

9Jo'kan naq sa' xq'ehil li q'olok tinxok wi' chik lintriiw ut linb'iin, ut tinmaq' chiru 
lintuuxnoq' ut linliin li xink'e chi raq'un. 

10Ut anaqwan tinkanab' sa' xutaan chiruheb' li neke'rahink re, ut maajun chik 
taakoloq re sa' wuq'. 

11Tinsach chixjunil li nasaho'k wi' xch'ool, a' li utz'uk, li xninq'ehinkil li xtiklajik li 
po, li hilob'aal kutan jo'wi' chixjunileb' li ninq'e. 

12Tink'e chi sache'k chixjunileb' li rawimq li naxye wi': «A'aneb' a'in 
linq'ajkamunkil li xk'ehomeb' we li neke'rahink we». Tink'eheb' chi pimo'k ut 
tinkanab' cho'q xwaheb' li k'iche'il xul. 

13Tolinrahob'tesi li ixq a'an xb'aan naq xk'atok k'ajpom chiruheb' laj Bahal, 
xtiqib' rib' chi chaab'il rik'in matq'ab' ut q'ol ut xkoho chirixeb' li neke'rahink re, 
chi ink'a' chik nikinxk'oxla laa'in li Qaawa' -chan li Yos-. 

14“Jo'kan naq tinq'unb'esi li xch'ool: tink'am sa' li chaqich'och' ut tinye re naq 
q'axal ninra. 

15Aran tink'e chaq wi' chik li x'uub'; li xtaq'ahil Akor tkanaaq cho'q nimla sahilal, 
ut tinraatina wi' chik jo' chaq sa' li xsaajilal, jo' naq ki'elk chaq Ejiipt. 

16Sa' li kutan a'an tixye we: «At inb'eelom», cha'aq; ut ink'a' chik: «At inBahal». 

17Twisi sa' xch'ool li xk'ab'a'eb' laj Bahal ut maajoq'e chik tixpatz'eb' -chan li Yos-
. 

18“Sa' li kutan a'an, sa' xk'ab'a' lintenamit, tink'ojob' jun sumwank rik'ineb' li 
josq' aj xul, rik'ineb' li neke'xik'ank ut eb' li k'anti'. Twisi sa' li na'ajej a'in li xna' 
simaj, li q'esnal ch'iich' ut li yalok re naq twanq sa' tuqtuukilal lintenamit. 

19Laa'in tatink'am wik'in chi junajwa; ut laa'ataq li wixaqil sa' tiikilal ut jo' 
aak'ulub', xb'aan naq nawil xtoq'ob'aal aawu ut jwal nakatinra. 

20Tatink'am wik'in rik'in chaab'ilal ut aran taanaw naq laa'in li Qaawa' laaYos. 

21“Laa'in li Qaawa' ninye a'in: Sa' li kutan a'an tinsum'aatina li choxa ut a'an 
tixsum'aatina li ruuchich'och'; 

22chiru li ch'och' taa'elq chaq li triiw, li b'iin ut li chaab'il aseeyt, ut chi jo'kan 
k'ajo' naq taa'uuchinq li xtaq'ahil Jisrehel. 

23Tinkanab' laj Israel sa' li xna'aj, twuxtaana ru li «Ink'a' uxtaananb'il ru»; ut li 
«Maawa' intenamit» tinye re: «Laa'at lintenamit», ut a'an tixye we: «At inYos»”, 
cha'aq. 

Os 3 

Laj Oseas ut li ixq aj yumb'eet 

1Li Qaawa' kixye wi' chik we: “Ayu wi' chik ut chara jun li ixq aj muxul sumlaak, 
jalan chik winq naxra. Jo'ka'in naq li Qaawa' naxraheb' laj Israel, us ta eb' a'in 
neke'xik chirixeb' li jalanil yos ut neke'xtzeka li k'uluj yiib'anb'il rik'in chaqi uub', 
li mayejanb'il chiruheb' li xyoseb'”. 

2Toja' naq laa'in kinloq' jun li ixq chiru o'laju chi tumin plaat ut rik'in waqib' 
aroow chi seb'aad. 

3Ut kinye re: “Tatwanq sa' li wochoch chiru k'iila kutan ut ink'a' chik 
tatyumb'eetaq: maajun chik li winq taak'ul aawik'in ut laa'in ajwi' ink'a' tinwanq 
aawik'in”. 

4Jo'ka'in te'xk'ul eb' laj Israel: chiru k'iila kutan te'wanq chi maak'a' x'awab'ejeb' 
chi moko junaq aj k'amol xb'eheb'; ink'a' chik te'mayejaq chi moko te'wanq 
xpekeb' li te'xk'e xloq'al; maak'a'aq chik aq'ej cho'q reheb' laj tij chi moko 
te'wanq yiib'anb'il yos sa' li xjunkab'aleb'. 



1585 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

5Ab'anan taawulaq xq'ehil naq eb' laj Israel te'sutq'iiq chaq. Tole'xsik' li Qaawa', li 
xYoseb', jo' ajwi' laj David, li x'awab'ejeb'. Sa' roso'jikeb' li kutan te'chalq chi 
siksootqeb' chiru li Qaawa' ut te'xyal wi' chik li rusilal. 

Os 4 

Chixjunileb' wankeb' xmaak 

1Ab'ihomaq li raatin li Qaawa', ex aj Israel. Ok re sa' raqb'a aatin rik'ineb' li 
wankeb' sa' li tenamit a'in, xb'aan naq maak'a' chik arin li tiikil ch'oolej ut li 
rahok, maajun chik nanawok ru li Qaawa'. 

2Neke'yehok jurament ut ink'a' neke'xb'aanu li k'aru neke'xye; k'ajo' li tik'ti'ik, li 
kamsink poyanam ut li elq'ak, numtajenaq li muxuk sumlaak ut li raaxiik', ut 
junelik aj chik wank li kamsij ib'. 

3Jo'kan naq ra xch'ooleb' chixjunil li tenamit ut maak'a'eb' chik xmetz'ew li 
wankeb' chisa'; jun kamikeb' li k'iche'il xul, eb' li neke'rupupik chiru choxa jo' 
ajwi' eb' li kar sa' palaw. 

Eb' laj tij ajwi' wankeb' xmaak 

4Li Qaawa' naxye chi jo'ka'in: “Maajun chijitoq ut maa'ani chich'iilanq! At aj tij, 
ka'ajwi' aawik'in yo inch'a'ajkilal. 

5Tatt'ane'q sa' li maak chi kutan, ut chiru q'oqyink taamaakob'q chik li propeet 
aawochb'een; ut laa'in tinsach ru laana'. 

6Yo chi kamk lintenamit xb'aan naq ink'a' neke'xnaw wu. Ut laa'at, aj tij, 
xatz'eqtaana xnawb'al wu, jo'kan naq tatwisi sa' laak'anjel. Xb'aan naq 
xatz'eqtaana li xchaq'rab' laaYos, laa'in ajwi' teb'intz'eq chirix inch'ool eb' 
laawalal aak'ajol. 

7“Naq k'ajo' xk'ihaleb' laj tij, k'ajo' chik xe'maakob'k; ut laa'in twisi xloq'aleb' ut 
tink'ut xxutaaneb'. 

8Neke'xch'oolani rib' rik'in xmaakeb' lintenamit; jo'kan naq neke'rataw naq 
q'axal chik te'maakob'q li poyanam! 

9Ab'an juntaq'eet te'xk'ul laj tij rik'ineb' li tenamit: tink'eheb' chi xtojb'al li 
xmaakeb' ut teb'inq'ajkamu jo' chanru li xyehom ut xb'aanuhomeb'. 

10Te'tzekanq, ab'an ink'a' te'k'ojlaaq xch'ool; te'ko'b'eetaq, ab'an ink'a' te'alanq. 
Xb'aan naq xe'xkanab' k'anjelak chiru li Qaawa' ut a' chik li ko'b'eetak xe'xb'aanu. 

Eb' laj Israel xe'xmux li xpaab'aaleb' 

11“Li ko'b'eetak ut li b'iin neke'sachok na'leb'. 

12Lintenamit neke'patz'ok rik'in jun tolol chi che' ut li xxuq'eb' neke'sumenk 
reheb'. Xb'aan xmuxb'al li xpaab'aaleb' yo chi sachk lintenamit ut xe'xnajtob'resi 
rib' rik'in li Qaawa' li xYoseb'. 

13Neke'xik chi mayejak sa' xjolomeb' li tzuul ut sa' xb'eeneb' li b'ool neke'k'atok 
k'ajpom; jo'kan ajwi' neke'xb'aanu rub'eleb' li xninqal che', xb'aan naq sa 
neke'hilank rub'el li xmuheb' a'an. Eb' leerab'in neke'yumb'eetak ut eb' leeralib' 
neke'xmux li xsumlajikeb'. 

14Ab'an laa'in ink'a' tinrahob'tesiheb' leerab'in xb'aan li yumb'eetak chi moko 
leeralib' xb'aan xmuxb'al li xsumlajikeb', xb'aan naq laa'ex ajwi' nekexxik chi 
maakob'k rik'ineb' laj yumb'eet, ut nekexmayejak eerochb'eeneb' li ixq li 
neke'yumb'eetak sa'eb' leetijob'aal; ut lintenamit li maak'a' xna'leb'eb' yookeb' 
chi sachk. 

15“At Israel, wi laa'at nakamux laapaab'aal, ab'an ink'a' taxaq taamaakob'q laj 
Judá. Mexxik aran Kilkal chi moko chex'ok Bet-Abén; meeye eejurament sa' 
xk'ab'a' li Qaawa'. 

16Laj Israel xq'etq'eti rib' chiru li Qaawa' jo' junaq wakax kaan ru: chan tawi' ru 
naq taach'oolaniiq xb'aan li Qaawa' jo' junaq ch'ina karneer sa' li chaab'il 
pach'aya'? 

17Laj Efraín xkoho xch'ool chirixeb' li yal k'oxlanb'il yos: kanab'omaq chi 
xb'aanunkil! 

18Xb'aan li kalaak chixjunileb' neke'raj xmuxb'al rib' ut ink'a' chik neke'xkol rix li 
xloq'aleb': a' chik li Tz'i'b'eetal nawulak chiruheb'. 

19K'amb'ilaqeb' yalaq b'ar xb'aan li iq' naq te'oso'q, ut q'axal te'xutaanaq xb'aan 
naq xe'xmux li xpaab'aaleb'. 

Os 5 

Eb' laj k'amol b'e wankeb' xmaak 

1“Ex aj tij, ab'ihomaq a'in; ex aj k'amol xb'eheb' laj Israel, q'esaq leexik chi ab'ink; 
laa'ex li wank eewankil sa' rochoch li awab'ej, k'ehomaq reetal: sa' eeb'een laa'ex 
taa'uxmanq li raqok aatin, xb'aan naq xeluktasi xch'ooleb' li tenamit aran Mispá 
ut xera'leheb' li poyanam sa' xb'een li tzuul Tabor. 

2Xeb'ek jun li jul q'axal cham aran Sitín; jo'kan naq texink'e chi xtojb'al rix 
leemaa'usilal chejunilex. 

3Laa'in ninnaw ru laj Efraín; nawno ru laj Israel inb'aan. Relik chi yaal naq laj 
Efraín chanchan junaq aj yumb'eet, ut laj Israel xmuxum rib' sa' li xpaab'aal”. 

4Li xtz'i'b'eetal aj b'aanuhomeb' li tenamit ink'a' nakanab'ank reheb' chi sutq'iik 
rik'in li xYoseb', xb'aan naq xnumtaak li xmaa'usilaleb' ut ink'a' neke'xnaw ru li 
Qaawa'. 

5Li xq'etq'etileb' laj Israel yo chi q'apliik sa' xb'eeneb'; eb' laj Efraín neke'tichk'ok 
sa' li xmaa'usilaleb'; jo'kaneb' ajwi' laj Judá. 

6Rochb'eeneb' li xkarneer ut li xwakaxeb' te'xsik' li Qaawa', ab'anan maab'ar 
te'xtaw xb'aan naq xrisi rib' sa' xyanqeb'. 

7Xe'xtz'eqtaana li Qaawa' ut xe'xsiya eb' li yal sik'b'il k'uula'al. Jo'kan naq chiru 
jun po te'sache'q ru rochb'eeneb' li rawimqeb'. 

Li raqb'a aatin sa' xb'eeneb' laj Efraín ut eb' laj Judá 

8Yaab'asihomaq li pur aran Kibehá ut puktesihomaq li esil a'in aran Ramá. 
Yehomaq chaq reheb' laj Bet-Abén; kawal wanqeb' laj Benjamín. 

9Laa'in ninjultika li tz'aqal yaal reheb' li xteepaleb' laj Israel: eb' laj Efraín 
te'juk'manq chi junwaakaj sa' xkutankil li raqb'a aatin. 

10Li Qaawa' naxye chi jo'ka'in: “Eb' li xninqaleb' ru winq re Judá a'an xkomoneb' 
li neke'jalok xna'aj xnub'ajl li ch'och'. A'ut laa'in twisi linjosq'il sa' xb'eeneb' jo'aq 
li b'ut'iha'. 

11Q'axal rahob'tesinb'ileb' laj Efraín, ink'a' chik nak'eemank reheb' li k'aru 
xk'ulub'eb', xb'aan naq chirixeb' li jalanil yos yo chi xik li xch'ooleb'. 

12Jo'kan naq tinsacheb' ru laj Efraín jo' naq namaxenk li che'; jo'kan ajwi' te'xk'ul 
eb' laj Judá: jo'kaqin li k'ams cho'q reheb'. 

13“Naq laj Efraín tixk'e reetal li xyajel ut laj Judá taaril li xtiq'ilal, toja' naq laj 
Efraín taaxik Asiria ut laj Judá tixpatz' xtenq'ankil re li nimajwal awab'ej; ab'an 
a'an ink'a' taaruhanq chi xk'irtasinkileb' chi moko xb'anb'aleb'. 

14Xb'aan naq laa'in jo'kaqin jun kaqkoj naq tinrahob'tesiheb' laj Efraín ut eb' laj 
Judá. Laa'in tinputz'inq reheb', ut chirix a'an teb'inkanab' xjuneseb'; tink'eheb' sa' 
rahilal, ut maajun taaruuq chi kolok reheb' sa' wuq'. 

15“Chirix chik a'an tinsutq'iiq wi' chik sa' linna'aj, toj reetal te'xk'e reetal li 
xmaakeb' ut toline'xsik'. Naq wanqeb' sa' rahilal, relik chi yaal naq toline'xsik'”. 

Os 6 

Eb' laj Israel ink'a' neke'sutq'iik chi anchaleb' xch'ool 

1“Yo'qeb', sutq'iiqo rik'in li Qaawa', xb'aan naq A'an xrahob'tesink qe, ab'an 
anaqwan tooxk'irtasi; A'an xtiq'ok qe, ut anaqwan tooxb'an. 

2Sa' wiib' kutan tixk'e wi' chik qayu'am, ut sa' rox li kutan tooxwaklesi wi' chik re 
naq wanqo rik'in. 

3Qasik'aq li Qaawa', qayalaq qaq'e chi xnawb'al ru. Relik chi yaal naq taachalq 
qik'in jo' naq nahik'e'k li kutan; taachalq qik'in jo' naq li hab' naxt'aqresi li ch'och' 
sa' li hab'alq'e”. 

4“K'aru tinb'aanu aawe, a Efraín? K'aru tinb'aanu aawe, a Judá? Linraab'al 
nekeye, a'an jo' li choql toj eq'la, jo' li xchu'ke li sa' junpaat nanume'k xb'aan li iq'. 

5Jo'kan naq xintaqlaheb' li propeet chesachb'al ut xexinkamsi rik'in li waatin. 
Chanchan naq nayo'laak li saqenk naq tinraqoq aatin sa' eeb'een. 

6Li nawoyb'eni eerik'in, a'an naq tineera, ut maawa' junes mayejak. Maak'a' aj e 
naq nekek'at leemayej chiwu laa'in wi ink'a' nekek'e inloq'al jo' Yos. 

Li xmaakeb' laj Israel 

7“Ab'anan jo' kixb'aanu laj Adán, jo'kan ajwi' naq kixb'aanu lintenamit: kixq'et 
linsumwank ut ink'a' kinxpaab'. 

8Galahad a'an xna'ajeb' li ink'a' useb' xna'leb', ut nujenaq chi kik'. 

9Eb' laj tij a'aneb' jun ch'uut chi aj elq' li yo'oon wankeb' chi xramb'aleb' li 
poyanam; neke'kamsink ut xutaanal neke'xb'aanu sa' li b'e naxik Sikem. 

10Jwal yib'ru li kiwil sa' li tenamit Israel: eb' laj Efraín ke'xmux li xpaab'aaleb' ut 
eb' laj Israel ke'xb'on rib'eb'. 

11Ut cho'q aawe, at Judá, ak xaqxo sa' aab'een li xkutankil li tojb'amaak. 

Os 7 

1“Naq nawaj raj xk'irtasinkil lintenamit ut xkolb'aleb' li walal ink'ajol aj Israel,  
nak'utunk li xmaakeb' laj Efraín ut li xmaa'usilaleb' laj Samaria.  Xb'aan naq 
chixjunileb' neke'b'alaq'ik;  neke'okje'k sa'eb' li ochoch chi elq'ak ut junch'oleb' 
chik li poyanam yookeb' chi elq'ak sa' b'e.  

2Ink'a' neke'xk'oxla naq jultik we li xmaakeb'. Ut anaqwan tz'aptz'ookeb' sa' li 
maak, junelik wank chiwu li xmaa'usilaleb'. 

3Rik'in li maa'usilal ut li b'alaq'ik neke'xb'aanu neke'xsahob'resi xch'ooleb' li 
awab'ej ut li ninqeb' xwankil. 

4Chixjunileb' a'an junes aj muxuleb' sumlaak; chanchaneb' li tiqwal xam, li ink'a' 
chik na'ajmank ru naq taak'ehe'q xkomon xxamlel toj reetal taasipooq li 
kaxlanwa. 

5Sa' xninq'e li awab'ej, neke'yajerk li xninqaleb' ru winq xb'aan li num uk'ak; 
neke'reetz'u eb' li poyanam, ut li awab'ej naxb'aanu jo' neke'xb'aanu eb' a'an. 

6Naq yookeb' chi xkawresinkil li maa'usilal, li xch'ooleb' jo' tawi' xxamlel li 
nachiqe'k wi' li kaxlanwa: chixjunil li q'oqyink ch'anch'ookeb', ab'an naq 
nasaqewk, k'ajo' naq neke'xamnak! 

7Chixjunileb' nachalk xjosq'ileb' jo' li tiqwal xam, ut neke'xkamsi li xjolomileb'. 
Kamenaqeb' chik chixjunileb' li x'awab'ejeb', ab'anan maajun naxyaab'a 
link'ab'a'. 

Eb' laj Israel neke'xsik' li xtenq'ankileb' yalaq b'ar 

8“Eb' laj Efraín xe'xjunaji rib' rik'ineb' laj ab'l tenamit, chanchaneb' li wa 
junpak'al ajwi' xchaq'ak. 

9Jalaneb' xtenamit yookeb' chi tawasink reheb' chi ink'a' neke'xk'e reetal a'an. 
K'ajo' naq xe'saqo'k li rismaleb' xjolom chi ink'a' neke'xnaw! 

10Li xq'etq'etileb' laj Israel yo chi numtaak sa' xb'eeneb', ab'an ink'a' neke'raj 
sutq'iik rik'in li Qaawa'. Us ta q'axal ra xe'xk'ul, ab'anan ink'a' neke'xsik' li Qaawa' 
li xYoseb'. 

11Laj Efraín jo' jun li mukuy maak'a' xna'leb', ink'a' naxnaw k'oxlak: naxpatz' 
xtenq'ankil re Ejiipt ut naxik rik'ineb' laj Asiria. 

12A' yaal li b'ar te'xikje'q, laa'in tinhel linra'leb'aal sa' xb'eeneb', teb'inchap jo'eb' 
li xik'anel xul ut tinrahob'tesiheb' xb'aan li maa'usilal xe'xb'aanu. 

Ra chaalel sa' xb'eeneb' laj Israel 

13“Ra chaalel sa' xb'eeneb' li xe'kanab'ank we. Tz'eqtaananb'ilaqeb' xb'aan naq 
xe'xjipi rib' chiwu. Laa'in teb'inkol raj, a'ut eb' a'an tik'ti' chik neke'xye chiwix. 

14Moko anchaleb' ta xch'ool naq neke'tz'aamank chiwu naq yookeb' chi tz'uyink 
chiru li xch'aateb'. Yal re xtz'aamankil li triiw ut li b'iin naq neke'xlet'exi li 
xtib'eleb'. Chi jo'kan xe'xq'etq'eti rib' chiwu. 

15Naq xink'e xkawilaleb' li roq ruq'eb', a' chik li rahilal xe'xk'uub' xb'aanunkil we. 

16Xkoho xch'ooleb' chirixeb' li yal k'oxlanb'il yos, chanchaneb' li yokosil xna' 
simaj li maak'a' aj e. K'ajo' naq neke'xye laj k'amol xb'eheb': jo'kan naq te'kamsiiq 
chi q'esnal ch'iich' ut se'leb'aal te'kanaaq wi' xb'aaneb' laj Ejiipt. 

Os 8 

Xe'awk sa' li iq' ut a' chik li kaqsut-iq' te'xtaw 

1“Yaab'asi li pur! Chanchan junaq t'iw naq li rahilal tixkut rib' sa' xb'een li 
xtenamit li Qaawa'. Xb'aan naq xe'xtz'eqtaana linsumwank ut xe'xq'etq'eti rib' 
chiru linchaq'rab'. 

2Chi japjookeb' re xe'chalk wik'in chi xyeeb'al: «Naqanaw naq laa'at li xYos laj 
Israel», chankeb'. 

3A'ut eb' laj Israel xe'xtz'eqtaana li usilal chaab'ilal; jo'kan naq eb' li xik' neke'ilok 
reheb' te'xkut rib' sa' xb'eeneb'. 

4“Xe'xxaqab' x'awab'ejeb' chi ink'a' xe'xye we; xe'xsik' ruheb' laj jolominel chi 
ink'a' ninnaw laa'in. Xe'xpak' xyoseb' rik'in li oor ut li xplaateb' yal re 
xsachb'aleb' rib' xjuneseb'. 

5Laa'in nintz'eqtaana li wakax nakaloq'oni, a Samaria. Q'axal yo injosq'il sa' 
xb'een: jo'q'e put te'xch'ajob'resi rib'eb' laj Israel? 

6Li wakax xeyiib' laa'ex aj Samaria, moko Yos ta; a'an yal xyiib'ahom laj tenol 
ch'iich', ut taaputz'iiq chi junwaakaj. 

7Chanchan naq xex'awk sa' li iq', ut a' chik li kaqsut-iq' teetaw. Li k'aru xeraw, 
ink'a' taa'uuchinq; ut wi taa'uuchinq, jalaneb' chik te'yaloq xsahil. 

8“Xsache'k xwankil laj Israel, chanchan naq xnuq'e'k lintenamit. Ut anaqwan 
wank sa' xyanqeb' laj ab'l tenamit, kama' junaq sek' li maak'a' chik xk'anjel. 

9Laj Efraín xkoho Asiria chi xpatz'b'al xtenq'ankil, jo' junaq b'uur li naxb'eeni rib' 
sa' junesal na'ajej; ut xtoj rik'in xsimaatan re naq wanq ani taarahoq re! 

10Ab'an us ta tixloq'eb' laj rahol re sa'atqeb' li k'iila tenamit, laa'in 
tincha'cha'iheb' anaqwan, ut chiru jun k'amok ink'a' chik te'xkuy rub'el 
xwankileb' li awab'ej ut eb' laj jolominel. 

11“Laj Efraín xtamresiheb' li x'artal ka'ajwi' re xb'aanunkil li maak. 

12Us ta laa'in tintz'iib'a naab'alaq linchaq'rab' cho'q re a'an, ab'anan maak'a' 
taaraj wi'. 

13Nawulak chiruheb' li mayejak: mayejaqeb' ut xtzekaaqeb' li tib' mayejanb'il! 
Ab'an laa'in li Qaawa' ink'a' sa inch'ool rik'ineb': jultik we li maa'usilal 
xe'xb'aanu, ut tinrahob'tesiheb' xb'aaneb' li maak xe'xb'aanu rik'in xtaqlankileb' 
wi' chik Ejiipt. 

14Eb' laj Israel xe'xyiib' naab'al li xninqal ru ochoch, ut xsachk sa' xch'ooleb' laj 
Yoob'tesihom reheb'. Eb' laj Judá xe'xsuttz'aki naab'aleb' li tenamit; a'ut laa'in 
tink'eheb' xxamlel, ut te'k'ate'q chixjunileb' li xchaq'alil ru ochoch”. 

Os 9 

Li rahilal te'xk'ul eb' laj Israel 

1Misaho'k aach'ool, a Israel; matpisk'ok xb'aan xsahilal aawaanm jo'eb' li tenamit 
junch'ol, xb'aan naq xab'alaq'i laaYos ut q'axal chik xarahi ru li xtuminal li 
maakob'k sa'atqeb' li na'ajej na'isiik wi' li rix li triiw. 

2Ab'anan ink'a' chik taawanq laatriiw ut laa'uub', ut maak'a'aq chik li ak' b'iin li 
taawuk' raj. 

3Eb' laj Efraín te'sutq'iiq wi' chik Ejiipt ut aran Asiria te'xtzeka li k'aru ink'a' us 
xtzekankil. Ink'a' chik te'wanq sa' li xch'och' li Qaawa'. 

4Ink'a' te'mayejaq b'iin chiru li Qaawa', chi moko li xmayejeb' taawulaq chiru: 
rahaq chik xch'ooleb' naq te'tzekanq jo' tawi' naq yooqeb' chi k'aak'alenk 
kamenaq, ut muxb'ileb' ru te'kanaaq eb' li te'tzekanq re. Li wa a'an ka'ajwi' re 
te'xtzeka eb' a'an, ut ink'a' naru taak'ame'q sa' rochoch li Yos. 

5K'aru teeyeechi'i laa'ex sa' li ninq'e, naq taawulaq xq'ehil xloq'oninkil ru li 
Qaawa'? 

6Ilomaq: eb' li tenamit xe'elelik xb'aan li rahilal; eb' laj Ejiipt te'k'uluq reheb' ut 
aran Menfis te'muqlaaq. K'aamla taamuquq re li xb'ihomaleb' ut junes pajl 
te'yo'laaq sa' li xmuheb'aaleb'. 

7Ak xwulak xkutankil li raaxiik'; xwulak chik xq'ehil li xtojb'al rix leemaak! Eb' laj 
Israel tento te'xnaw a'an. Laa'ex nekeye: “Maak'a' xna'leb' li propeet. Li xtaql li 
Yos xkaano'k ru”, chankex. Ab'an nekeye chi jo'kan, xb'aan naq numtajenaq 
leemaa'usilal ut q'axal xik' nikineril. 

8Taqlanb'ilin chaq xb'aan li Yos li xinxaqab' cho'q propeet re rilb'aleb' laj Efraín. 
A'ut laa'ex yalaq b'ar nekeraj inra'lenkil, ut sa' ajwi' li rochoch linYos xik' 
nikineril. 

9Q'axal xnumtaak leemaa'usilal, jo' keb'aanu chaq aran Kibehá. A'ut li Qaawa' 
junelik wank sa' xch'ool leemaa'usilal, ut texk'e chi xtojb'al rix leemaak. 

Eb' laj Israel te'xtoj rix li xmaakeb' 

10Jo'ka'in xye li Qaawa': “Naq kintaw laj Israel, kisaho'k linch'ool jo' naq 
natawmank li uub' sa' li chaqich'och'. Kisaho'k linch'ool rik'ineb' leena' leeyuwa' 
jo' naq natawmank li xb'een ru li ki'il q'een. Ab'an naq ke'wulak aran Bahal-
Pehor, ke'xq'axtesi rib' reheb' li yal k'oxlanb'il yos, ut q'axal tz'eqtaananb'ileb' 
chik ke'kanaak jo'eb' li pek che' raarookeb' xb'aaneb'. 

11Li xloq'aleb' laj Efraín taa'oso'q jo' naq naxik'ank junaq xul chiru choxa: ink'a' 
chik te'wanq ralal xk'ajoleb', maajun chik ixq taakanaaq sa' yu'am ut ink'a' chik 
taasiyaaq junaq k'uula'al. 

12Us ta toxe'xk'iiresi junaq ralal xk'ajol, laa'in tinmaq'oq re chiruheb'. Ra chaalel 
sa' xb'eeneb' li poyanam a'an naq teb'inkanab' laa'in! 

13Nink'e reetal naq eb' li ralal xk'ajol laj Efraín chanchaneb' wi' li xtzak eb' li 
neke'yohok: teneb'anb'il kamk sa' xb'eeneb'”. 

14At Qaawa', chak'e reheb' jo' li xk'ulub'eb'. K'e reheb' li ixq naq ink'a' chik 
te'wanq xkok'aleb' ut chichaqiq li xtu'eb'. 

15Jo'ka'in ajwi' xye li Qaawa': “Chixjunil li xmaa'usilaleb' kik'utunk aran Kilkal; 
aran ajwi' kintikib' xxik'b'al rilb'aleb'. Xb'aan li xyib'al ru xb'aanuhomeb' 
te'wisiheb' sa' linmuheb'aal ut ink'a' chik tinraheb', xb'aan naq jwal q'etq'eteb' 
chixjunil laj k'amol xb'eheb'. 

16Kamk re laj Efraín, chanchan aj chik li chaqiche' li ink'a' chik na'uuchink. Us ta 
te'wanq ralal xk'ajoleb', laa'in tink'e chi kamk li xmaataneb'”. 

17Li tenamit a'in ink'a' xe'paab'ank chiru li Qaawa'; jo'kan naq te'tz'eqtaanaaq 
xb'aan linYos ut yal te'xb'eeni aj chik rib' sa'atqeb' li jalanil tenamit. 

Os 10 

Te'juk'manq eb' li jalanil yos 

1Li tenamit Israel chanchan jun toon chi uub' li naab'al naruuchin. Ab'an naq 
naab'al naruuchin, naxtamresi ajwi' li x'artal; ut naq q'axal chaab'il li xch'och', 
naab'al ajwi' li chaab'il pek naxyiib' cho'q jalam u. 

2Jachjo li xch'ooleb', ut anaqwan te'xtoj rix li xmaakeb'. Li Qaawa' tixjuk'i eb' li 
artal ut tixputz'i eb' li jalanil yos. 

3“Maak'a' qa'awab'ej -cha'qeb'- xb'aan naq ink'a' xqoxloq'i ru li Qaawa'. Ab'an k'a' 
tawi' ru tixb'aanu qe junaq awab'ej?”. 

4Yal junes aatin li neke'xye, b'alaq'il jurament neke'xb'aanu ut maak'a' aj e naq 
neke'xk'e rib' sa' aatin. Li raqok aatin neke'xb'aanu chanchan li kaqipim nak'iik 
sa' li awimq. 

5Eb' laj Samaria neke'siksotk ut neke'yaab'ak xb'aan naq xsache'k li wakax oor re 
Bet-Abén. Neke'huyhutk chi yaab'ak eb' li tenamit rochb'eeneb' laj tij, xb'aan naq 
xsache'k xloq'al li xyoseb'. 

6Li wakax oor taak'ame'q ajwi' aran Asiria, jo' xsimaatan li xnimal ru awab'ej. Chi 
jo'kan eb' laj Efraín te'kaqo'q xb'aaneb' xxutaan ut eb' laj Israel te'xutaanaq chi 
rilb'al li xyoseb'. 

7Xsache'k ru Samaria, ut li x'awab'ejeb' chanchan li xwoqx li xab'on sa' xb'een li 
ha'. 

8Te'sachmanq eb' li tijob'aal wankeb' chi tzuul b'arwi' neke'maakob'k eb' laj 
Israel; k'im ut k'ix taak'iiq sa' xb'eeneb' li artal. Toja' naq te'xye reheb' li tzuul: 
“Chooheemuq”; ut reheb' li b'ool: “Chex'uq'e'q sa' qab'een”, cha'qeb'. 

Eb' laj Israel te'xq'ol li k'aru xe'raw 

9“Chalen chaq Kibehá yookeb' chi maakob'k eb' laj Israel; tik ink'a' neke'xkanab' 
xb'aanunkil. Jo'kan naq eb' a maa'us aj winq a'in te'oso'q aran Kibehá. 

10Tolinraqoq aatin sa' xb'eeneb'; ut eb' li tenamit te'xjunaji rib' chi yalok rik'ineb', 
re xk'ajtesinkil ruheb' sa' xk'ab'a' li maa'usilal xe'xb'aanu”, chan li Qaawa'. 

11“Laj Efraín chanchan li ral wakax li nawulak chiru k'anjelak re xke'b'al rix li 
triiw. Ut anaqwan tinb'ak' li b'itche' chirix li xkux ut tink'e chi k'anjelak chi kaw; 
eb' laj Judá te'xpikle li ch'och' ut eb' laj Jakob te'xk'aji li ch'och'. 

12Inyehom eere: «Wi teeraw li tiikilal, teeq'ol li chaab'ilal usilal. Chapomaq li 
ch'och' re li awk ut k'alenqex. Ak xq'ehil anaqwan xsik'b'al li Qaawa', re naq A'an 
taachalq eerik'in chekolb'al jo' naq nachalk li loq'laj hab'». 

13A'ut laa'ex xek'anjela ru li maa'usilal, jo'kan naq xeq'ol li raaxiik' ut li ru li tik'ti' 
yookex chi xtzekankil. “Ex aj Israel, xekawub'resi leech'ool naq wankeb' chaq 
leeb'eleb'aal ch'iich' ut k'ajo' xk'ihaleb' laj puub' xe'wank eerik'in. 

14Jo'kan naq taawanq li mululij ib' sa' leetenamit ut te'juk'e'q chixjunileb' 
leekawub'resinb'il ochoch. Teek'ul li kik'ulmank aran Bet-Arbel naq laj Salmán 
kixsach li tenamit a'an sa' xkutankil li yalok, naq eb' li na'b'ej ke'pik'aje'k chiru 
ch'och' rochb'eeneb' li xkok'aleb'. 

15A'an ajwi' teek'ul laa'ex li wankex Betel xb'aan leek'iila maa'usilal. Li awab'ej re 
Israel taakamq sa' xtiklajik li kutan”. 

Os 11 

Li Qaawa' naxra li xq'etq'et aj tenamit 

1“Naq toj saaj chaq laj Israel, q'axal kinra, ut toj Ejiipt kinb'oq chaq li walal. 

2A'ut naq q'axal kinra, jwal kixnajtob'resi chik rib' wik'in: lintenamit 
neke'mayejak chiruheb' laj Bahal ut neke'xk'at xpom chiruheb' li jalanil yos. 

3Laa'in kinch'ilo chi ruq' laj Efraín ut kink'ut li b'eek chiru; ab'an ink'a' ke'xtaw ru 
naq laa'in nin'ilok reheb'. 

4Rik'in rahok ut q'unil ch'oolejil kink'ameb' chaq wik'in, chanchanin li naxmutzu 
li xk'uula'al. Kink'utzub' wib' re xk'eeb'al xwaheb', 

5ab'anan ink'a' ke'raj sutq'iik wik'in. Jo'kan naq tento te'sutq'iiq wi' chik Ejiipt, ut 
eb' laj Asiria te'awab'ejinq sa' xb'eeneb'. 

6Sa' li xtenamiteb' taawanq li yalok: te'sache'q eb' li kawub'resinb'il ochoch ut 
taajuk'iiq chixjunil xb'aan li maa'usilal neke'xk'uub'. 

7Lintenamit jwal kaw xch'ooleb' chintz'eqtaanankil; us ta neke'xpatz' xk'ab'a' laj 
Bahal, ab'an maajun natenq'ank reheb'. 

8“Chanru naq tatinkanab', a Efraín? Chanru naq tatintz'eqtaana, a Israel? Ma 
tatinsach tab'i' jo' xinb'aanu re li tenamit Admá malaj tinb'aanu ta aawe jo' 
xinb'aanu reheb' laj Seboín xb'aan li xmaa'usilaleb'? Q'axal nayot'e'k li waanm ut 
namayok linch'ool chawix. 

9Ink'a' tatinrahob'tesi xb'aan xxamlel linjosq'il ut ink'a' chik tinsach ruheb' laj 
Efraín, xb'aan naq laa'in li Yos ut maawa'in winq. Laa'in li Sant sa' eeyanq, ut 
ink'a' tinchalq chesachb'al”. 

10A' chik li Qaawa' te'xtaaqe, ut A'an tixjap re jo' naxb'aanu li kaqkoj. Tixjap re, ut 
chixjunileb' li alalb'ej te'chalq sa' xjayal rokeb'l saq'e chi siksootqeb' xb'aan 
xxiweb'. 

11“Jo'eb' li kok' xul naq te'chalq chaq Ejiipt, jo'eb' li mukuy naq te'elq chaq Asiria. 
Ut laa'in teb'ink'e chi hilank sa' li rochocheb'”, chan li Qaawa' Yos. 

Chalen chaq sa' xtiklajik aj tik'ti'eb' laj Israel 

12“Eb' laj Efraín junes tik'ti' neke'xye we, eb' laj Israel junes b'alaq'il na'leb' 
neke'xk'ut chiwu. A'ut eb' laj Judá toj nikine'xtaaqe, toj kaweb' xch'ool chi 
paab'ank. 

Os 12 

1Eb' laj Efraín maak'a' xyaalal li neke'xb'aanu; rajlal kutan neke'xsik' 
xtenq'ankileb' sa' jalanil tenamit. Nanumtaak li xtik'ti'eb' ut li elq'ak 
neke'xb'aanu, neke'xk'e rib' sa' aatin rik'ineb' laj Asiria ut neke'k'amok aseeyt 
aran Ejiipt”, chan li Yos. 

2Li Qaawa' yo chi jitok chirixeb' laj Judá, ut tixk'eheb' chi xtojb'al rix li xmaakeb' 
laj Jakob, tixk'e xq'ajkamunkileb' jo' chanru li xyehom ut xb'aanuhomeb'. 

3Naq toj maji' nayo'laak, laj Jakob kixmaq' li xb'een alalb'ejil chiru li ras; ut naq 
winq chik, kiyalok rik'in li Qaawa' Yos. 

4Kiyalok rik'in jun li ánjel ut kixq'ax ru, kiyaab'ak ut kirelaji li rusilankil. Moqon 
chik koxtaw li Yos aran Betel ut ki'aatinak rik'in. 

5Li Qaawa' a'an li Nimajwal Yos; a'an Qaawa' naxk'ab'a'in. 

6Jo'kan naq laa'ex aj Israel sutq'inqex rik'in leeYos: chexrahoq ut chexwanq sa' 
tiikilal, ut k'ojk'ooq leech'ool rik'in leeYos chi junelik. 

7Xyehom li Qaawa': “Eb' laj Kanahán neke'roksi li b'isleb' ink'a' tz'aqal, ut 
nawulak chiruheb' li b'alaq'ik. 

8Ut eb' laj Efraín neke'xye: «Yaal naq xoob'ihomo'k, naab'al li b'ihomal 
xqatamresi. Ab'anan maajun taayehoq qe naq xqataw qab'ihomal rik'in 
b'alaq'ik!». 

9Laa'in li Qaawa' leeYos chalen chaq sa' leerelik Ejiipt: toj texink'e wi' chik chi 
wank sa'eb' li muheb'aal yiib'anb'il rik'in t'ikr, jo' junxil naq kexintaw chaq sa' li 
chaqich'och'. 

10Laa'in kin'aatinak rik'ineb' li propeet, k'iila sut kiwaatinaheb' sa' moy u, ut sa' 
jaljookil ru aatin kexwaatina chi xtz'uumal reheb' a'an. 

11Eb' laj Galahad wankeb' xmaak; jo'kan naq teb'insach. Aran Kilkal 
neke'mayejak wakax; jo'kan naq li x'artaleb' chanchanaqeb' li pek li neke'kanaak 
chi tub'tu sa' li awimq”. 

12Laj Jakob ki'elelik sa' xteepal Aram ut kaw kik'anjelak aran cho'q aj ilol ketomq 
re naq taak'ehe'q rixaqil. 

13Rik'in xtenq'aal jun li propeet li Qaawa' kirisiheb' chaq laj Israel aran Ejiipt ut 
kixk'aak'aleheb' rik'in xk'anjel jun propeet. 

14Eb' laj Efraín ke'yoob'ank xjosq'il li Yos; jo'kan naq te'k'ehe'q chi xtojb'al rix li 
kamsink ke'xb'aanu. Li Qaawa' taareeqaju li maa'usilal ke'xb'aanu. 

Os 13 

Taasache'q chi junwaakaj li x'awab'ejihom laj Israel 

1Naq neke'aatinak eb' laj Efraín junxil, chixjunileb' neke'xiwak. K'eeb'il 
xwankileb' sa' xyanqeb' laj Israel. Ab'an ke'maakob'k naq ke'xloq'oni laj Bahal; 
jo'kan naq ke'kamk. 

2Ut toj yookeb' ajwi' chi maakob'k anaqwan! Neke'xha'lesi li plaat re 
xyiib'ankileb' li jalanil yos; neke'xyiib' li xjalam uheb' jo' chanru neke'raj: 
chixjunil a'an yal xk'uub'ahom junaq aj tenol ch'iich' ut neke'xye naq yos, 
neke'mayejak chiru ut neke'xtz'ub' li xjalam u jun li wakax! 

3Jo'kan naq te'oso'q jo' li eq'laakil choql, jo' li xchu'ke li nasachk chi junpaat; 
jo'kaqeb' li k'im li nasaapuuk xb'aan li iq' ut jo'kaqeb' li sib' na'elk sa' li b'entaan. 

4Xyehom li Qaawa': “Laa'in li Qaawa' laaYos, chalen chaq sa' laawelik Ejiipt. 
Maak'a' junaq chik yos chiwu laa'in, chi moko wank junaq chik aj kolonel. 

5Laa'in kinch'oolanink chaq aawe sa' li chaqich'och', b'arwi' maak'a' nayo'laak. 

6“Ab'an naq ke'wa'ak ut ke'nujak, kiq'etq'eto'k chik li xch'ooleb' ut 
kine'xtz'eqtaana. 

7Jo'kan naq chanchanaqin li kaqkoj cho'q reheb'; twoyb'eniheb' sa' b'e jo' 
naxb'aanu li hix. 

8Tinkut wib' sa' xb'eeneb' jo' naxb'aanu li tz'uqtz'un naq neke'maq'ek li ral chiru; 
tint'upiheb' li xch'ool, aran ajwi' tinputz'iheb' jo' naxb'aanu li kaqkoj; ut eb' li 
k'iche'il xul te'choyoq reheb'. 

9“At Israel, ani taatenq'anq aawe sa' laasachik? 

10B'ar wank laa'awab'ej anaqwan re naq tatxkol sa' chixjunileb' laatenamit? B'ar 
wankeb' laj k'amol aab'e li kaye wi': «K'e in'awab'ej ut aj k'amoleb' inb'e»? 

11Sa' linjosq'il kink'e laa'awab'ej, ut xb'aan linjosq'il kiwisi wi' chik chawu. 

12“Li xmaa'usilal laj Efraín tz'iib'anb'il sa' linch'ool ut k'uulanb'il chi us 
chixjunileb' li xmaak. 

13Xwulak xkutankil naq taa'alaaq, ab'anan laj Efraín a'an jun li al kaw xjolom li 
ink'a' naraj yo'laak sa' xyaalal. 

14Ma tinkol tab'i' chiru li muqleb'aal kamenaq? Ma twisi tab'i' sa' ruq' li kamk? At 
kamk, b'ar wank laawankil? B'ar wank laatiq'leb', at muqleb'aal kamenaq? Ink'a' 
twil xtoq'ob'aal ru laj Efraín. 

15Us ta laj Efraín taa'atz'umaq jo' li pim, taachalq li tiqwal iq' sa' xjayal releb'l 
saq'e; taawakliiq chaq sa' li chaqich'och' ut tixchaqihob'resi chixjunileb' li 
yu'amha' jo'wi' eb' li releb'aal li ha'. Ut taamaq'e'q chixjunil li xb'ihomal jo' ajwi' 
jo'nimal jwal chaab'il li wank re. 

16Eb' laj Samaria te'xtoj rix li xmaakeb' xb'aan naq ke'xq'etq'eti rib' chiru li 
Qaawa' li xYoseb'. Te'kamsije'q chi q'esnal ch'iich', eb' li ralal xk'ajol te'pik'aje'q 
chiru ch'och' ut eb' li ixq wankeb' sa' yu'am te'jachmanq chi ch'iich'”. 

Os 14 

Ak' yu'am cho'q re laj Israel 

1At aj Israel, sutq'in wi' chik rik'in li Qaawa' laaYos, xb'aan naq laamaak xt'anok 
aawe. 

2Sutq'inqex rik'in li Qaawa' ut yehomaq re: “At Qaawa', kuy chixjunil li qamaak ut 
k'ulub'a li us xqab'aanu. Cho'q ruuchil li kok' wakax tootijoq ut toob'ichanq 
chawu. 

3Eb' laj Asiria ink'a' naru nokoohe'xkol, chi moko too'eleliq chirixeb' li kawaay; 
ink'a' chik tqaye «At qaYos» re li xqak'uub' rik'in quq', xb'aan naq ka'ajwi' 
aawik'in, at Qaawa', naxtaw ruxtaanankil ru li neb'a'yox”. 

4Ut li Qaawa' tixye: “Twisi chixjunil li xq'etq'etil laj Israel, ut q'axal tinra chi 
anchal inch'ool; xb'aan naq maak'a' chik injosq'il sa' xb'een. 

5Jo'kaqin li k'ajob' cho'q re laj Israel, ut a'an taa'atz'umaq jo' li saqihix. Tixchap 
xxe' chi us sa' ch'och', jo'eb' li che' re Líbano. 

6Taak'ihanq ut tixtaw xloq'al jo' li xchaq'alil ru xtoonal li oliiw; k'ajo'aq li 
xsununkil jo' xsununkil li tzuul Líbano. 

7Eb' laj Israel te'hilanq wi' chik rub'el linmuheelahom; te'xk'anjela ru li triiw, 
te'atz'umaq jo' li xtoonal li uub' ut jwal nawnooqeb' ru jo' li b'iin na'elk Líbano. 

8Ut laj Efraín tixye: «K'a' te'waj wi' laa'in eb' li yal k'oxlanb'il yos?». Laa'in nin'ilok 
ut ninkolok aawe; laa'in chanchanin jun toon chi saqichaj jwal raxrax ru. Laa'in 
nink'ehok aawe chi uuchink”. 

9Eb' li wankeb' xna'leb' ut li seeb'eb' xch'ool che'xnawaq xyaalal a'in: Tiik xb'e li 
Qaawa', ut a'an neke'xtaaqe li tiikeb' xch'ool; a'ut eb' laj maak neke'tichk'ok aran. 

Jl 

Jl 1 

Eb' laj saak' te'xsach li awimq 

1A'an a'in li raatin li Qaawa' li kixye re laj Joel, ralal laj Petwel. 

2Ab'ihomaq li aatin a'in, ex cheekel winq; ab'inqex, chejunilex li wankex sa' li 
tenamit. Ma eerilom a'in jun sutaq chiru leeyu'am? Ma kik'ulmank a'in chiru li 
xyu'ameb' leexe'toonal? 

3Seeraq'ihomaq reheb' leeralal eek'ajol, eb' a'an te'xseeraq'i wi' chik reheb' li 
ralal xk'ajoleb' ut chalen chik li xjar teepalileb' te'wanq moqon. 

4Chixjunil ki'oso'k xb'aaneb' li motzo'; li k'aru ink'a' ke'xchoy eb' li motzo', 
a'aneb' chik laj saak' ke'choyok re; li ink'a' ke'xchoy eb' laj saak', a'aneb' chik li 
chili' ke'choyok re; li ink'a' ke'xchoy eb' li chili', a'aneb' chik li raxq'een ke'choyok 
re. 

5Ajsiiq eeru, ex kalajenaq, ut yaab'anqex; tz'uyinqex laa'ex li nawulak cheru li 
b'iin, xb'aan naq ak xmaq'e'k cheru. 

6Jo' jun teep chi aj puub' naq xe'chalk eb' laj saak', q'axal naab'aleb' ut jwal 
kaweb' rib'; chanchaneb' chaq li kaqkoj naq xe'chalk chi reechaninkil lintenamit. 

7Xe'xsach chi junajwa li uub', xe'xjuk'i eb' li xche'el li iig: xe'xmich' rix chixjunileb' 
li che' ut saqeb' aj chik li ruq' xe'xkanab'. 

8Tz'uyinqex, ex intenamit, jo' li saaj ixq nayaab'ak xb'aan li xkamik li xsum'aatin. 

9Maak'a' chik li mayejak triiw ut b'iin sa' rochoch li Qaawa' Yos; jo'kan naq ra 
wankeb' laj tij, eb' laj k'anjel chiru li Qaawa'. 

10Nakirnak aj chik eb' li k'aleb'aal; rahil ch'oolej rilb'al li ch'och', xb'aan naq 
x'oso'k li triiw, xe'chaqik li uub' ut xe'tz'umaje'k li oliiw. 

11Chimayoq eech'ool, ex aj awinel, yaab'anqex laa'ex li nekex'awok uub', xb'aan 
naq maak'a' chik li triiw ut li seb'aad, x'oso'k chixjunil li awimq sa'eb' li k'aleb'aal. 

12Xe'chaqikje'k eb' li xtoonal li uub' ut xe'tz'umaje'k eb' li xche'el li iig; jo'kan 
ajwi' xe'xk'ul chixjunileb' li xche'el li ki'il q'een ut eb' li kala'. Xlaje'chaqik 
chixjunileb' li che' ut maak'a' chik sahil ch'oolej sa' xyanqeb' li poyanam. 

Xb'oqb'aleb' chixjunileb' chi tijok ut ayuunik 

13Ex aj tij, sotob'amaq eerib' chiru q'es ruhil t'ikr ut yaab'anqex! Tz'uyinqex 
laa'ex li nekexk'anjelak chiru li artal. Kimqex ut yo'lenqex rik'in rahil ch'oolej 
laa'ex li nekexk'anjelak chiru linYos, xb'aan naq maak'a' chik li mayejak triiw ut 
b'iin sa' rochoch leeYos. 

14Ch'utub'omaq li tenamit ut yehomaq resil li ayuunik. Ch'utub'omaqeb' li 
cheekel winq ut chixjunileb' li poyanam sa' rochoch li Qaawa' leeYos, ut chextijoq 
chex'elajinq chiru li Qaawa'. 

15Rahil kutan chalk re! Nach' chik wank li xKutankil li Qaawa'; xiwajel rilb'al li 
sachok chalk re xb'aan li Nimajwal Yos. 

16Sa' xnaq' qu ajwi' xmaq'e'k li qatzekemq ut x'oso'k li sahil ch'oolej sa' rochoch li 
qaYos. 

17Xe'q'aaje'k li iyaj sa' li ch'och', maak'a' chik li triiw ut xe'juk'manje'k li 
xk'uuleb'aaleb'. 

18K'ajo' naq neke'me'lok eb' li ketomq; neke'saapank li ixqi wakax chi sik'ok 
raxpim, ut yookeb' chi kamk eb' li karneer. 

19At Qaawa', nintz'aamank nin'elajink chawu, xb'aan naq li xam xsach li raxpim 
sa' li junesal na'ajej ut xe'k'ate'k chixjunileb' li che'k'aam. 

20A'anatqeb' li k'iche'il xul neke'elajink chawu xb'aan naq xe'chaqik li roqha' ut li 
xam xchoyok re chixjunil li pim chiru taq'a. 

Jl 2 

Chalk re li xKutankil li Qaawa' 

1Yaab'asihomaq li pur aran Sión, yehomaq li esil a'in sa' linsantil tzuul. Che'xiwaq 
chixjunileb' li wankeb' Judá, xb'aan naq chalk re li xKutankil li Qaawa', nach' chik 
wank li kutan a'an: 

2a'an xkutankil li aak'ab' ut li q'oqyink, xq'ehil li q'oqyinkil choql ut li mu! Jo' naq 
nahik'e'k li kutan sa' xb'een li tzuul, jo'kan ajwi' yooqeb' chi chalk eb' laj saak', jo' 
jun teep chi aj puub' q'axal naab'aleb' ut kaweb' rib': maajun wa ilb'il ru a'in chi 
moko tox'ilmaq chik moqon sa' xyanqeb' li k'iila teep chi tenamit chaalel. 

3Chanchaneb' li xam li naxk'at chixjunil li k'aru wank chi uub'ej ut chi ixb'ej. 
Rub'elaj li xnumik jwal chaab'il li ch'och', ab'an naq ak xnume'k, junes joxk' 
ch'och' aj chik; tik maak'a' nakole'k chiru. 

4Eb' laj saak' kama' rilb'aleb' li kawaay neke'ilok, neke'aanilak chi kaw kama' eb' 
li neke'xik chirix kawaay. 

5Tz'aapixik tz'aqal rab'inkileb' naq yookeb' chi aanilak sa' xb'eeneb' li tzuul, 
kama' xyaab'eb' li k'iila b'eleb'aal ch'iich' re yalok; chanchaneb' li xyaab' li chaqi 
pim naq yo chi k'atk; jo'eb' laj puub' jwal kaweb' rib' li tzoltzookeb' royb'eninkil 
li xhonalil li yalok. 

6Q'axal neke'siksotk eb' li poyanam chi rilb'aleb', ut chixjunileb' neke'saqo'k 
xb'aaneb' xxiw. 

7Neke'aanilak jo'eb' laj puub' jwal kaweb' rib', neke'taqe'k chiru li xsuttz'akil li 
tenamit ut tiik neke'xik chi ink'a' nake'xjal li xb'eheb'. 

8Ink'a' nake'xtiiki rib' chirib'ileb' rib'; ak sa' xb'e xb'e naxik li junjunq, ut 
neke'nume'k sa' xyanqeb' li simaj chi ink'a' nake'xcha'cha'i rib'eb'. 

9Xe'xkut rib' sa' xb'een li tenamit, xe'taqje'k sa' xb'eeneb' li suttz'ak ut xe'okje'k 
sa'eb' li b'entaan jo'keb' aj elq', re te'wulaq toj sa'atqeb' li ochoch. 

10Hich'lotq li ch'och' sa' xna'aj naq yooqeb' chi chalk eb' laj saak'; li choxa 
taachiq'chiq'iiq, li saq'e ut li po taaq'oqyino'q ru, ut taa'aak'ab'o'q ruheb' li 
chahim. 

11Li Qaawa' tixjap re chi xtaqlankileb' a'an. K'ajo'aq xk'ihaleb' laj k'anjel chiru ut 
jwal naab'alaqeb' li neke'paab'ank re. Xiwajelaq li kutan taaraqoq wi' aatin li 
Qaawa'. Maajun taakuyuq re rilb'al. 

Li ruxtaan li Qaawa' 

12“Ut anaqwan sutq'inqex chaq wik'in chi anchal leech'ool, rik'in ayuunik, 
yaab'ak ut rik'in tz'uyink”, chan li Qaawa' Yos. 

13Meepej chik leeraq' ut tehomaq leech'ool chiwu. Sutq'inqex wi' chik rik'in li 
Qaawa' leeYos, xb'aan naq A'an aj uxtaan ut q'un xch'ool, ink'a' najosq'o'k chi 
junpaat ut q'axal narahok; jwal ra nareek'a xb'aanunkil li rahilal. 

14Mare anchal taaril xtoq'ob'aal eeru ut texrosob'tesi wi' chik: tixtaqla chaq 
eetriiw ut eeb'iin cho'q eemayej chiru li Qaawa' leeYos. 

15Yaab'asihomaq li pur aran Sión, ch'utub'omaq li tenamit ut yehomaq resil li 
ayuunik. 

16Ch'utub'omaq li xtenamit li Yos ut santob'resihomaq; ch'utub'omaqeb' li 
cheekel winq ut eb' li kok'al, jo'kaneb' ajwi' li toj neke'tu'uk. Eb' li winq ut ixq li 
toje' xe'sumlaak xkanab'aqeb' li xwarib'aaleb'. 

17Sa' xyanq li neb'aal rik'in li artal yaab'aqeb' laj tij li neke'k'anjelak chiru li Yos, 
ut te'xye: “Kuy xmaakeb' laatenamit, at Qaawa', ut maakanab'eb' chi se'eek 
xb'aaneb' li xik' neke'ilok re. Ink'a' taxaq te'xye eb' li junch'ol chik: «B'ar wank li 
xYoseb'?»”. 

Li xsumehom li Qaawa' 

18Toja' naq li Qaawa' kiraho'k xch'ool chirix li xtenamit; kixtoq'ob'a ruheb' li ralal 
xk'ajol 

19ut kixye reheb': “Tintaqla chaq eere li triiw, li b'iin ut li aseeyt toj reetal 
taak'ojlaaq eech'ool, ut maajoq'e chik texink'e chi se'eek xb'aaneb' li tenamit 
junch'ol. 



1601 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

20Twaanilasiheb' li neke'chalk chaq sa' xjayal releb'l iq', ut toxinkanab'eb' chaq 
sa' li chaqich'och', sa' junesal na'ajej. Eb' laj k'amol xb'eheb' tinsub'eb' sa' li 
Atz'aminb'il Palaw, ut eb' li wankeb' chi ixb'ej tinsub'eb' sa' li palaw jun chik; ut 
aran te'q'aaq ut te'chuho'q. Relik chi yaal naq xninqal sachb'ach'oolej ok we chi 
xb'aanunkil!”. 

21Matxiwak, at loq'laj ch'och', ut chisaho'q sa' laach'ool xb'aan naq li Qaawa' 
tixb'aanu xninqal sachb'ach'oolej. 

22Ex k'iche'il xul, mexxiwak, xb'aan naq taawanq wi' chik li raxpim sa' li 
chaqich'och' ut te'uuchinq wi' chik eb' li che': q'axal naab'alaqeb' li iig ut li uub'. 

23Ex aj Sión, chisaho'q leech'ool ut sahoqex rik'in li Qaawa' leeYos. Xb'aan naq 
A'an nak'ehok eere leetzekemq chi tz'aqal rik'in xtaqlankil chaq li hab' sa' xq'ehil, 
kama' chaq junxil. 

24Taawanq naab'al leetriiw ut k'ajo'aq li b'iin ut li aseeyt. 

25“Laa'in tink'e reeqaj leerawimq li xmaak'a'ok eere chiruheb' li chihab' naq 
xsache'k xb'aaneb' li k'iila motzo', laj saak', li chili' ut li raxq'een, naq xintaqlaheb' 
cherahob'tesinkil -chan li Yos-. 

26Textzekanq toj reetal taak'ojlaaq leech'ool ut teek'e xloq'al li Qaawa' leeYos, 
xb'aan naq xinb'aanu xninqal sachb'ach'oolej cho'q eere. Maajoq'e chik 
taak'ehe'q chi se'eek lintenamit. 

27Toja' naq laa'ex aj Israel teenaw naq wankin sa' eeyanq; laa'in li Qaawa' leeYos, 
ut maak'a' chik junaq chiwu laa'in! Ut lintenamit maajoq'e chik taak'ehe'q sa' 
xutaan”. 

Taahoye'q li xMusiq' li Yos 

28“Chirix chik a'in tinhoy linmusiq' sa' xb'eeneb' chixjunil: eb' leeralal ut leerab'in 
te'aatinaq jo' propeet, eb' leecheekelal te'matk'eq ut eb' leesaaj al te'iloq moy u. 

29Chiruheb' li kutan a'an tinhoy linmusiq' sa' xb'eeneb' li moos winq ut ixq. 

30Tinb'aanu xninqal sachb'ach'oolej sa' li choxa ut sa' ruuchich'och'; ut taawanq 
kik', raq'xam ut sib'”. 

31Taa'aak'ab'o'q ru li saq'e ut li po taakik'o'q ru, rub'elaj xk'ulunik li xKutankil li 
Qaawa', a' li xnimal ru kutan ut q'axal xiwajel”. 

32Ab'anan chixjunileb' li te'yaab'anq re xk'ab'a' li Qaawa', te'kole'q, xb'aan naq sa' 
li tzuul Sión ut Jerusalén taawanq li kolb'a ib', jo' kixye li Qaawa'. Jo'k'ihaleb' li 
sik'b'ileb' ru xb'aan li Qaawa' te'kole'q. 

Jl 3 

Li raqok aatin sa' xb'eeneb' li tenamit 



1602 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

1“Naq taawulaq xkutankil ut xq'ehil, tinsutq'isiheb' chaq wi' chik sa' li xna'ajeb' 
eb' laj Judá ut eb' laj Jerusalén. 

2Tinch'utub'eb' chixjunil li tenamit ut tink'ameb' sa' xtaq'ahil Josafat. Aran 
tinraqoq aatin sa' xb'eeneb' chirix laj Israel, xb'aan naq ke'xcha'cha'i lintenamit 
ut li weechanihom, sa' chixjunil li ruuchich'och', ut ke'xjek'i linna'aj chirib'ileb' 
rib'. 

3Ke'xb'uuli rix lintenamit, ke'xk'e li k'uula'al cho'q xtojb'aleb' laj yumb'eet ut 
ke'xk'ayi li ixqa'al cho'q xtz'aq li b'iin ke'kalaak wi'. 

4“K'aru teeraj wik'in laa'ex aj Tiro ut aj Sidón ut chejunilex li wankex sa' xteepal 
Filistea? Ma teeraj eeqajunk sa' inb'een? Wi wank k'aru nekeraj xpatz'b'al reeqaj 
we, chi seeb' tink'e leeq'ajkamunkil jo' chanru eek'ulub'! 

5Laa'ex xerelq'a linplaat ut lin'oor, ut xek'am linchaq'alil ru eechej sa'eb' 
leetijob'aal; 

6xek'ayi eb' laj Judá ut eb' laj Jerusalén reheb' laj Grecia re risinkileb' sa' li 
xna'ajeb'. 

7A'ut laa'in twisiheb' chaq sa' li na'ajej b'arwi' xoxek'ayiheb', ut tink'e reeqaj eere 
jo' chanru xeb'aanu. 

8Tink'ayi eb' leeralal eek'ajol reheb' laj Judá, ut eb' a'an te'xk'ayi reheb' laj Sabá li 
najtil tenamit”, chan li Qaawa' Yos. 

9Yehomaq resil a'in sa' chixjunileb' li tenamit: Kawresihomaq eerib' chi yalok sa' 
xk'ab'a' li Qaawa', ch'utub'omaqeb' li jwal kaweb' rib'; chalqeb' chixjunileb' li 
yo'oon wankeb' chi yalok. 

10Yiib'omaq cho'q q'esnal ch'iich' leepikleb' ch'och' ut k'ehomaq leesetleb' k'im 
cho'q jutz' ch'iich'; che'xyehaq eb' li maak'a' xmetz'ew: “Jwal kaw wib' laa'in”. 

11Seeb'omaq eerib' ut kimqex chejunilex li tenamit li nach' wankex, ut 
ch'utub'omaq eerib' sa' li xtaq'ahil Josafat. At Qaawa', taqlaheb' chaq li jwal 
kaweb' rib' chi yalok! 

12Kawresiiq eerib', ex tenamit, ut ayuqex sa' xtaq'ahil Josafat. xb'aan naq aran 
tink'ojlaaq chi raqok aatin sa' xb'eeneb' chixjunileb' li tenamit li nach' wankeb'. 

13Xnumtaak li xmaa'usilaleb'; jo'kan naq setomaqeb' jo' na'uxk re li triiw sa' li 
q'olok; yatz'omaqeb' jo' na'uxk re li uub', xb'aan naq ak xnujak li yatz'leb'aal. 

14K'ajo' xk'ihaleb' li tenamit sa' li taq'a b'arwi' twanq li raqok aatin! Xb'aan naq 
nach' chik wank li xKutankil li Qaawa' sa' xtaq'ahil li raqok aatin. 

15Li saq'e ut li po taaq'oqyino'q ru ut taa'aak'ab'o'q ruheb' li chahim. 

16Naq li Qaawa' naxjap chaq re chi aatinak aran Sión ut li xyaab' xkux 
na'ab'imank Jerusalén, na'eek'ank sa' xna'aj li choxach'och'. A'ut li Qaawa' a'an li 
xmuheelahom li xtenamit, li neke'xkol wi' rib'eb' laj Israel. 

Li xnimal xloq'al laj Judá 

17“Toja' naq teetaw xyaalal naq laa'in li Qaawa' leeYos ut wankin Sión sa' 
linloq'laj tzuul. Jerusalén a'anaq li santil tenamit, ut maajun sut chik te'wanq aran 
eb' li jalaneb' xtenamit. 

18“Sa' li kutan a'an q'axal chaab'ilaq chik li ch'och', k'ajo' chik naq te'uuchinq li 
awimq; wanq chik li ha' sa' chixjunileb' li roqha' re Judá ut taayo'laaq jun 
yu'amha' sa' rochoch li Qaawa' li tixt'aqresi li xtaq'ahil Akasya. 

19Ejiipt taasache'q chi junajwa ut Edom nakirnak taakanaaq jo' li chaqich'och', 
xb'aan li rahilal ke'xb'aanu reheb' laj Judá, naq ke'xkamsi li maak'a'eb' xmaak sa' 
li xtenamiteb'. 

20A'ut Judá k'ojk'ooq chik chi junajwa ut Jerusalén wanq junq'e junq'e kutan. 

21Laa'in tin'eeqajunq chirix li xkik'eleb', moko taakanaaq ta yal chi jo'kan. Ut sa' li 
tzuul Sión tink'ojob' linmuheb'aal chi junajwa”, chan li Qaawa' Yos. 

Am 

Am 1 

Li xjosq'il li Yos 

1A'an a'in li raatin laj Amós, jun reheb' laj ilol ketomq sa' xteepal Tékoha. A'in li 
kiril sa' moy u chirix li tixk'ul li tenamit Israel, naq wan chaq chi awab'ejink laj 
Osías aran Judá, ut naq laj Jerobohán,ralal laj Johás, yo chi awab'ejink aran Israel, 
wiib' chihab' rub'elaj li nimla hiik kiwank. 

2Kixye chi jo'ka'in: “Toj Sión naxjap chaq re li Qaawa'; toj Jerusalén na'ab'iik li 
xyaab' xkux. Eb' li xna'ajeb' li ketomq xe'chaqikje'k, ut xjoxk'o'k ru li tzuul 
Karmeel”. 

I. RA CHAALEL SA' XB'EENEB' LI TENAMIT (1,3-2,16) 
Damaask 

3Jo'ka'in kixye li Qaawa': “Ak k'iila sut xinkuy xmaakeb' laj Damaask ut anaqwan 
maak'a' chik xkuyb'al, xb'aan naq k'ajo' naq xe'xrahob'tesi eb' laj Galahad. 

4Jo'kan naq tink'e xxamlel li rochoch laj Jasahel, ut tinjuk'eb' ajwi' li xmuheb'aal 
laj Ben-Adad. 

5Tinjuk' li rokeb'aal Damaask; tinsach ruheb' laj Bikat-Abén jo' ajwi' li 
na'awab'ejink re Bet-Edén; ut eb' laj Aram te'k'ame'q chi preexil toj Kir”, chan li 
Qaawa'. 

Gasa ut Filistea 

6Jo'ka'in kixye li Qaawa': “Ak k'iila sut xinkuy xmaakeb' laj Gasa ut anaqwan 
maak'a' chik xkuyb'al, xb'aan naq xe'xchap junq teep chi tenamit re xk'ayinkil 
reheb' laj Edom. 

7Jo'kan naq tink'e xxamlel li xsuttz'akil li tenamit Gasa ut te'k'ate'q eb' li 
xchaq'alil ru ochoch. 

8Tinsach ruheb' laj Asdod jo' ajwi' li na'awab'ejink re Askalón; tinrahob'tesiheb' 
laj Ekrón ut tinsach ruheb' laj Filistea chi junajwa”, chan li Qaawa'. 

Tiro ut Fenicia 

9Jo'ka'in kixye li Qaawa': “Ak k'iila sut xinkuy xmaakeb' laj Tiro ut anaqwan 
maak'a' chik xkuyb'al, xb'aan naq xe'xchap junq teep chi tenamit re xk'ayinkil 
reheb' laj Edom, ut ink'a' xe'xk'e sa' xch'ool li sumwank rik'ineb'. 

10Jo'kan naq tink'e xxamlel li xsuttz'akil li tenamit Tiro ut te'k'ate'q eb' li 
xchaq'alil ru ochoch”. 

Edom 

11Jo'ka'in kixye li Qaawa': “Ak k'iila sut xinkuy xmaakeb' laj Edom ut anaqwan 
maak'a' chik xkuyb'al, xb'aan naq rik'in ch'iich' xe'raanilasiheb' laj Israel li 
riitz'ineb' ut xe'xsach xwankil li uxtaanank u. Xe'xtz'eqtaanaheb' chi junwaakaj ut 
junelik xe'xk'uula sa' xch'ooleb' li josq'ink. 

12Jo'kan naq tink'e xxamlel li tenamit Temán ut te'k'ate'q eb' li xchaq'alil ru 
ochoch re Bosrá”. 

Amón 

13Jo'ka'in kixye li Qaawa': “Ak k'iila sut xinkuy xmaakeb' laj Amón ut anaqwan 
maak'a' chik xkuyb'al, xb'aan naq jachb'il xe'xb'aanu reheb' li yaj aj ixq aj Galahad 
naq xe'xkamsiheb', yal re xmaq'b'al li xch'och'eb'. 

14Jo'kan naq tink'e xxamlel li xsuttz'akil li tenamit Rabá ut te'k'ate'q eb' li 
xchaq'alil ru ochoch. Tinb'aanu chi jo'kan sa' xkutankil li yalok, sa' li nimla 
mululij ib', jo' xyaab' li kawil kaqsut-iq'. 

15Ut li x'awab'ej taak'ame'q sa' najtil tenamit, rochb'eeneb' li xninqaleb' ru winq”, 
chan li Qaawa'. 

Am 2 

Mohab 

1Jo'ka'in kixye li Qaawa': “Ak k'iila sut xinkuy xmaakeb' laj Mohab ut anaqwan 
maak'a' chik xkuyb'al, xb'aan naq xe'xk'at li xb'aqel li awab'ej re Edom toj reetal 
naq cha xchahirk. 

2Jo'kan naq tink'e xxamlel chixjunil li xteepal Mohab ut te'k'ate'q eb' li xchaq'alil 
ru ochoch re Keryot. Sa' li nimla mululij ib' te'kamq eb' laj Mohab, naq yooq chi 
yaab'asiik li pur sa' xhonalil li yalok. 

3Ut twisi xyu'am laj k'amol b'e: tinkamsi rochb'eeneb' li xninqaleb' ru winq”, 
chan li Qaawa'. 

Laj Judá 

4Jo'ka'in kixye li Qaawa': “Ak k'iila sut xinkuy xmaakeb' laj Judá ut anaqwan 
maak'a' chik xkuyb'al, xb'aan naq xe'xtz'eqtaana li xchaq'rab' li Qaawa' ut ink'a' 
xe'xpaab' li raatin. Xe'xk'e rib' chi b'alaq'iik xb'aaneb' li yal k'oxlanb'il yos, jo' 
ke'xb'aanu eb' li xmama' rixa'aneb'. 

5Jo'kan naq tink'e xxamlel chixjunil li xteepal Judá ut te'k'ate'q eb' li xchaq'alil ru 
ochoch re Jerusalén”. 

Laj Israel 

6Jo'ka'in kixye li Qaawa': “Ak k'iila sut xinkuy xmaakeb' laj Israel ut anaqwan 
maak'a' chik xkuyb'al, xb'aan naq neke'xk'ayi chi tuminal li tiik xch'ool ut yal 
rik'in jun sumal chi perxaab' neke'xk'ayi li neb'a'. 

7Neke'xyeq'i chiru ch'och' eb' li neb'a' ut neke'xsachb'esi xna'leb'eb' li 
kub'enaqeb' xwankil. Li alalb'ej ut li yuwa'b'ej neke'wank rik'in jun chi ixq, ut chi 
jo'kan neke'xmux linsantil k'ab'a'. 

8Sa'eb' ajwi' li tijob'aal neke'xsotob' rib'eb' chiruheb' li t'ikr li xe'xpatz' cho'q 
ruuchil li to' tumin, ut neke'uk'ak b'iin chiru xtuminal li toj sa' li wochoch. 

9-10Ex aj Israel, laa'in kexwisi chaq sa' li tenamit Ejiipt, ut ka'k'aal chihab' 
kexinb'eresi sa' li chaqich'och'. Cheru laa'ex kinsach ruheb' laj Amor, li jwal 
najteb' xteram jo'eb' li yaw ut q'axal kaweb' rib' jo'eb' li ji; keb'insach ruheb' chi 
junajwa ut kinq'axtesi eere li xch'och'eb'. 

11Ut sa' xyanqeb' leeralal eek'ajol kinxaqab'eb' propeet; ut wan ajwi' naq 
kinsik'eb' ru li saaj winq re te'xmayeja rib' chiwu jo' aj nasireo. Ma ink'a' jo'kan, 
ex aj Israel?”, chan li Qaawa'. 

12“A'ut laa'ex xekaltesiheb' laj nasireo ut xeq'useb' li propeet naq ink'a' te'aatinaq 
sa' ink'ab'a'. 

13Jo'kan naq texinteni chi us jo' naxb'aanu li b'eleb'aal ch'iich' jwal aal li riiq. 

14Toja' naq li kaw na'aanilak ink'a' tixkuy elelik; li kaw xmetz'ew maak'a' chik 
taa'ok wi' chi moko li kaw rib' tixkol li xyu'am. 

15Ink'a' chik tixkuy yalok li nakutuk chi simaj; li seeb' chi aanilak ink'a' truuq 
tixkol li xyu'am chi moko tixkol rib' li naxik chirix kawaay. 

16Sa' li kutan a'an, li q'axal kaw rib' sa' xyanqeb' laj puub' taa'eleliq chi t'ust'u!”, 
chan li Qaawa'. 

Am 3 

II. XQ'USB'ALEB' LAJ ISRAEL (3,1-6,14) 
Li xk'anjel li propeet 

1Ab'ihomaq li naxye li Qaawa' cherix laa'ex aj Israel, jo'k'ihalex li kexwisi chaq sa' 
li tenamit Ejiipt: 

2“Ka'ajwi' laa'ex xinsik' eeru sa' xyanqeb' chixjunileb' li tenamit sa' ruuchich'och'. 
Jo'kan naq texink'e chi xtojb'al rix leek'iila maak”. 

3Ma na'uxk tab'i' b'eek sa' wiib'al wi ink'a' wankeb' sa' aatin? 

4Ma naxjap re li kaqkoj sa' li k'iche' wi toj maji' naxtaw li xtzak? Ma nayaab'ak 
tab'i' li ral kaqkoj sa' li xsok wi toj maak'a' naxtaw? 

5Ma nachape'k tab'i' junaq xik'anel xul wi maak'a' li ra'al? Ma nawakliik tab'i' li 
ra'al chiru ch'och' wi maak'a' naxchap? 

6Ut naq na'eek'ank li pur sa' li tenamit, ma ink'a' tab'i' neke'xiwak eb' li 
poyanam? Ma taachalq junaq rahilal sa' xb'een li tenamit wi ink'a' taqlanb'il chaq 
xb'aan li Yos? 

7Jo'kan ajwi', li Qaawa' maak'a' tixb'aanu wi ink'a' xye xb'enwa reheb' laj k'anjel 
chiru, a'eb' li propeet. 

8Ani ink'a' naxiwak naq naxjap chaq re li kaqkoj? Ani ink'a' taa'aatinaq jo' 
propeet wi li Qaawa' nayehok re? 

Xsachik Samaria 

9Yehomaq a'in sa'eb' li xchaq'alil ru rochocheb' laj Asdod; puktesihomaq resil 
sa'atqeb' li xch'ina'usal ochoch re Ejiipt: “Ch'utub'omaq eerib' sa'eb' li xtzuulul 
Samaria re teeril li k'iila rahilal nawank sa' li tenamit a'an ut k'ajo' li maa'usilal 
neke'xb'aanu aran”. 

10Li Qaawa' kixye chi jo'ka'in: “Eb' a'an ink'a' neke'xb'aanu li tiikilal, ut 
neke'xnujob'resi li rochocheb' rik'in li k'aru xe'relq'a naq xe'xrahob'tesi eb' li ras 
riitz'in”. 

11Jo'kan naq li Qaawa' kixye chi jo'ka'in: “Li xik' na'ilok re Samaria tixsut rix li 
tenamit, tixjuk' li xkawub'resinb'il ochoch ut te'yamtesiiq xsa' eb' li xchaq'alil ru 
ochoch”. 

12Jo'ka'in kixye li Qaawa': “Jo' naq laj ilol ketomq naxmaq' wiib'aq ra' malaj junaq 
xxik li karneer sa' re li kaqkoj, jo'kan ajwi' naq te'kole'q eb' laj Israel li wankeb' 
Samaria; ab'anan ka'ajwi' li roq xch'aateb' te'xk'am malaj junaq chaab'il isb'”. 

13Li Qaawa', li Nimajwal Yos, kixye chi jo'ka'in: “Ab'ihomaq a'in ut jitomaqeb' li 
ralal xk'ajol laj Jakob. 

14Sa' li kutan naq teb'ink'e laj Israel chi xtojb'al rix li xmaakeb', tinsacheb' li artal 
re Betel; tinjor eb' li xxukub' li artal ut teb'inkut chi ch'och'el. 

15Tinjuk'i eb' li ochoch neke'xnumsi wi' li hab'alq'e ut li saq'ehil; tinsach ruheb' li 
ochoch yiib'anb'il rik'in marfil, ut naab'al li muheb'aal te'oso'q”, chan li Qaawa'. 

Am 4 

Chirixeb' li rixqilal Samaria 

1Ab'ihomaq li aatin a'in, ex rixqilal Samaria, chanchanex li ninqi wakax li wankeb' 
Basán. Laa'ex nekerahob'tesi eb' li neb'a', neketawasiheb' li toq'ob'aal ruheb' ut 
nekepatz' eeb'iin reheb' leeb'eelom re texkalaaq. 

2Ab'an li Qaawa' xye xjurament sa' xk'ab'a' li xsantilal: “Taawulaq xq'ehil naq 
tolexsaapuuq chi lokoch ch'iich' ut eb' leeralal eek'ajol te'chapmanq rik'in 
luchb'aq sa' reheb'. 

3Chi tzol tex'isiiq sa' xhopolal li tz'ak ut texk'ame'q sa' xjayal releb'l iq'”, chan li 
Qaawa'. 

Eb' laj Israel ink'a' neke'xyot' xch'ooleb' 

4“Ayuqex aran Betel ut Kilkal chi xb'aanunkil leemaa'usilal, ut cheq'etq'eti eerib' 
chiru li Qaawa' chi anchal leech'ool! Toj eq'la k'amomaq leemayej ut rajlal oxib' 
kutan a' chik li xlajeetqil leerawimq! 

5K'atomaq leewa li ink'a' yuub'il, cho'q re b'anyoxink, ut yalaq b'ar yehomaq resil 
leemayej li x'alaak sa' eech'ool xyeechi'inkil, xb'aan naq a'an li nawulak cheru 
xb'aanunkil, ex ralal xk'ajol laj Israel”, chan li Qaawa'. 

6“Laa'in xintaqla chaq li we'ej sa' chixjunil leetenamit, ut xink'e chi lajk li tzekemq 
sa'eb' leek'aleb'aal, ab'anan laa'ex ink'a' xexsutq'iik chaq wik'in”, chan li Qaawa'. 

7“Naq oxib' po chik xq'ehil li q'olok, xintz'ap li hab'. Xink'e li hab' sa' jun tenamit, 
ut sa' li jun chik ink'a' xink'e. Xk'e li hab' sa' jun k'aleb'aal, ut li jun chik xchaqik 
xb'aan xmajelal li ha'. 

8Eb' li poyanam xkoheb' chi xsik'b'al xha' yalaq b'ar sa'eb' li tenamit, ut ink'a' 
xkotz li xchaqi'eeleb'. Ab'anan laa'ex ink'a' xexsutq'iik chaq wik'in”, chan li 
Qaawa'. 

9“Xexinrahob'tesi rik'in tiqwal iq' ut motzo'; xchaqik leerawimq ut lee'uub', ut eb' 
laj saak' xe'xchoy lee'oliiw ut lee'iig. Ab'anan laa'ex ink'a' xexsutq'iik chaq 
wik'in”, chan li Qaawa'. 

10“Xintaqla li raxkamk sa' eeb'een jo' li kintaqla sa' xb'eeneb' laj Ejiipt; xeb'ink'e 
chi kamk leeralal eek'ajol sa' li yalok ut a' chik li xik' neke'ilok eere xe'eechanink 
reheb' leekawaay. Xink'e ajwi' chi rutz'b'al li xchuhal eb' li kamenaq, ab'anan 
laa'ex ink'a' xexsutq'iik chaq wik'in”, chan li Qaawa'. 

11“Xexinsach rik'in nimla rahilal jo' kinb'aanu reheb' laj Sodoom ut eb' laj 
Gomoor, ut chanchanex aj chik li ru'uj si' na'elk sa' li xam naq xexkanaak. Ab'anan 
laa'ex ink'a' xexsutq'iik chaq wik'in”, chan li Qaawa'. 

12“Jo'kan naq juntaq'eet ajwi' tinb'aanu eere, ex aj Israel. Kawresihomaq eerib' 
chi xk'ulb'al li Qaawa' leeYos sa' li raqb'a aatin, ex ralal xk'ajol laj Israel”. 

13Xb'aan naq a' li Qaawa' nak'uub'ank reheb' li tzuul, ut a'an nayoob'ank re li iq'. 
A'an naxk'ut chiru li winq ut li ixq li k'aru wank sa' xch'ool, ut naxsutq'isi li 
saqenk cho'q aak'ab'. A'an naxb'eeni eb' li tzuul sa' chixjunil li ruuchich'och': li 
Qaawa', li Nimajwal Yos naxk'ab'a'in. 

Am 5 

Aajel ru li yot'b'ach'oolej ut jalb'ak'a'uxl 

1Ex aj Israel, ab'ihomaq li waatin a'in; ok we chi xb'ichankil jun rahil b'ich cho'q 
eere: 

2Israel chanchan jun tuq'ixq kamenaq; xt'ane'k ut ink'a' chik naru chi wakliik. 
Jiljo chiru ch'och' xkanaak ut maajun nawaklesink re. 

3Jo'ka'in kixye li Qaawa' Yos reheb' laj Israel: “Wi junaq tenamit taa'elq chi yalok 
rik'in jun mil chi winq, yal o'k'aal aj chik te'kole'q chaq; ut wi junaq chik tixtaqla 
o'k'aal chi winq, yal lajeeb'eb' aj chik te'kole'q chaq sa' xyanqeb'”. 

4Xb'aan naq jo'ka'in kixye li Qaawa' reheb' laj Israel: “Sik'omaqin laa'in ut 
taawanq eeyu'am. 

5Mexxik chi loq'onink aran Betel; mineesik' aran Kilkal chi moko chexnume'q 
Berseba, xb'aan naq eb' laj Kilkal te'k'ame'q sa' najtil tenamit ut Betel 
taakanab'aaq cho'q po'lem”. 

6Sik'omaq li Qaawa' ut taawanq eeyu'am; mare anchal jo' li xam naq taachalq sa' 
xb'eeneb' laj José ut maajun sa' xyanqeb' laj Betel taaruuq taachupuq re. 

7Ra chaalel sa' eeb'een laa'ex li nekepo' ru li tiikilal ut nekesach xwankil li 
k'ulub'ej. 

8-9Li Qaawa', a'an li kiyiib'ank reheb' li k'iila chahim, Pléyades ut Oryón li 
xk'ab'a'eb', ut aak'ab' naxkanab' wi' li kutan. A'an naxjunaji li xha'el li palaw ut 
naxpaji chaq sa' xb'een li ruuchich'och'. A'an li nasachok xwankil eb' li kaweb' 
rib' ut naxjuk' li kawub'resinb'il tenamit. Li xk'ab'a' a'an Qaawa'. 

10Ra chaalel sa' eeb'een laa'ex xik' nekeril ani nakolok rix li tiikilal ut 
neketz'eqtaana li nayehok re li yaal. 

11Laa'ex nekerahob'tesi li neb'a' ut nekepatz' re li toj chirix li triiw. Jo'kan naq 
ink'a' texwanq sa'eb' li ochoch xeyiib' rik'in pek tuqub'anb'il ru chi us, chi moko 
teeruk' xya'al li uub' xeraw chi chaab'il. 

12Laa'in ninnaw naq k'ajo' xk'ihal leemaa'usilal, ninnaw naq numtajenaq 
leemaak: nekerahob'tesi li tiik xch'ool, natuminaak eeru ut nekesach xwankileb' 
li neb'a' sa'eb' li raqleb'aal aatin. 

13Jo'kan naq ani wank xna'leb' ink'a' na'aatinak anaqwan, xb'aan naq moko 
chaab'ileb' ta li kutan a'in. 

14Sik'omaq li chaab'ilal ut maawa' li ink'a' us, re naq twanq eeyu'am. Wi 
teeb'aanu chi jo'kan, relik chi yaal naq li Nimajwal Yos twanq eerik'in jo' nekeye 
laa'ex. 

15Tz'eqtaanahomaq li ink'a' us, rahomaq ru li us ut k'ehomaq xwankil li tiikilal sa' 
li raqok aatin. Mare anchal li Nimajwal Yos taaruxtaana ruheb' laj José, li 
jo'k'ihaleb' chik te'kole'q. 

16Jo'kan naq li Qaawa', li Nimajwal Yos, kixye chi jo'ka'in: “Taawanq yaab'ak sa' 
chixjunileb' li k'ayiil, ut sa'atqeb' li b'e taawanq tz'uyink xb'aan li rahilal. 
Te'b'oqmanq chi yaab'ak eb' laj k'aleb'aal ut te'b'oqe'q chi q'oqonk li tojb'ileb' chi 
yaab'ak; 

17taawanq yaab'ak sa' xyanqeb' li awimq naq laa'in tinchalq chi raqok aatin sa' 
eeb'een”, chan li Qaawa'. 

18Ra teek'ul laa'ex li nekeroyb'eni li xKutankil li Qaawa'. Ma nekenaw xyaalal 
chanru li kutan a'an? A'an jun aak'ab', ut maawa' kutan. 

19Chiru li kutan a'an chanchanaqex li winq na'elelik chiru li kaqkoj ut nokoxch'ik 
rib' sa' re jalan chik josq' aj xul; malaj naq junaq yo chi ok sa' rochoch, naxk'e li 
ruq' chiru li tz'ak, ut natiwe'k chik xb'aan li k'anti'. 

20Ma sahil ch'oolej ut saqenk ru li xKutankil li Qaawa'? Ink'a', a'an b'an jun 
aak'ab' ut q'oqyink ru. 

21“Xik' nawil ut nintz'eqtaana leeninq'e, ut ink'a' naxk'ojob' inch'ool naq 
nekech'utub' eerib' sa' ink'ab'a'. 

22Wi nekemayeja leek'atb'il xul ut leeyeechi'om, laa'in ink'a' tink'ul; chi moko 
nawulak chiwu naq nekemayeja leeninqi wakax chirix li k'amok ib' sa' usilal. 

23Isihomaq chiwu xyaab' leek'iila b'ich! Ink'a' nawaj rab'inkil li xyaab' lee'aarp! 

24Ab'anan chiwanq li tiikilal jo' jun nima', ut li tiikil ch'oolej chiwanq jo' li roqha' 
ink'a' nachaqik. 

25Ex aj Israel, ma kexmayejak tab'i' chaq chiwu sa' li chaqich'och' chiru ka'k'aal 
chihab'? 

26Ab'an anaqwan yookex chi xk'amb'al eb' li jalam u eeyiib'ahom laa'ex: laj Sikut, 
lee'awab'ej, ut laj Kebán, li chahim li xek'e cho'q eeyos. 

27Jo'kan naq anaqwan texink'am toj junpak'al Damaask”, chan li Qaawa', li 
Nimajwal Yos. 

Am 6 

Li xsachikeb' laj Israel 

1Ra chaalel sa' xb'eeneb' li sa wankeb' aran Sión ut li k'ojk'ookeb' xch'ool chi 
wank sa' li xtzuulul Samaria, eb' li ninqeb' xwankil sa' li nimla tenamit li 
neke'xkawu wi' xch'ooleb' laj Israel. 

2Ayuqex ut ilomaq chaq Kalné; chirix chik a'an texxik Jamat, li nimla tenamit, ut 
texkub'eeq toj Gat sa' xteepal Filistea, ut ilomaq chaq. Ma q'axal chaab'ilex tab'i' 
laa'ex chiruheb' a'an? Ma q'axal nim tab'i' leetenamit chiru li xtenamiteb' a'an? 

3Laa'ex ink'a' nekeraj xk'oxlankil li xkutankil li rahilal, ab'anan raaxiik' yookex 
chi xb'oqb'al sa' eeb'een! 

4Nekexwark chiru ch'aat yiib'anb'il rik'in marfil, sa nekexhilank sa' leehilob'aal 
chi ninq'ehik; neketzeka li kok' karneer sik'b'ileb' ru ut eb' li saaj wakax li 
nekexok chaq sa' xyanqeb' li ketomq. 

5Nekexb'ichank naq nekerab'i xyaab' li aarp, ut nekeyiib'atq eewajb' jo' kixb'aanu 
laj David. 

6Nekex'uk'ak b'iin sa'eb' li xninqal sek' ut nekeyul eerib' sa' sununkil b'an jwal 
chaab'il; ab'an maak'a' nekeraj wi' li xrahilaleb' laj José. 

7Jo'kan naq anaqwan texchape'q ut texk'ame'q sa' najtil tenamit, k'amolb'ehaqex 
chiruheb' li te'xik chi preexil, ut aran taaraqe'q li ninq'ehik, ex aj q'em. 

8Li Qaawa' kixye li raatin; li Nimajwal Yos kixye chi jo'ka'in: “Xik' nawil li 
xq'etq'etileb' li ralal xk'ajol laj Jakob; nintz'eqtaanaheb' li xchaq'alil ru ochoch; ut 
tinq'axtesi chixjunil li tenamit sa' ruq'eb' li xik' neke'ilok reheb'”. 

9Ut wi toj te'kanaaq lajeeb' chi winq sa' junaq chi ochoch, te'kamq ajwi' eb' a'an. 

10Yal wiib' oxib' ajwi' li te'kole'q re risinkileb' li kamenaq sa' li kab'l; ut wi 
taapatz'manq re li toj wanq chaq sa' li kab'l: “Ma maajun chik wan chaq 
aawochb'een?”, a'an tixsume chaq: “Maajun chik”. Ut tixye li xpatz'ok: “Mat-
aatinak, mare anchal taapatz' xk'ab'a' li Qaawa'”, cha'aq. 

11Xb'aan naq li Qaawa' xyehok naq taajuk'manq eb' li xninqal ru ochoch ut po'lem 
te'kanab'aaq wi' eb' li kok' kab'l. 

12Ma neke'taqe'k eb' li kawaay chiru li saqoonak? Ma naru tab'i' xpikb'al li palaw 
rik'in li b'ooyx? Ab'an laa'ex xepo' ru li tiikilal ut rahilal chik xekanab' wi' li 
k'ulub'ej. 

13Nasaho'k leech'ool chi maak'a' rajb'al, ut nekeye: “Ma ink'a' tab'i' xqeechani 
Karnáhin yal qajunes qib'?”, chankex. 

14“Jo'kan naq, ex aj Israel, tinwaklesi chaq jun li tenamit chi numtaak sa' eeb'een 
chalen chaq Jamat ut toj chire li nima' Arabá”, chan li Qaawa', li Nimajwal Yos. 

Am 7 

III. EB' LI MOY U (7,1-9,10) 
Li xb'een moy u: eb' laj saak' 

1A'an a'in kixk'utb'esi chiwu li Qaawa' Yos. Sa' xq'ehil relik chaq li raxpim, naq ak 
xraqe'k xq'olb'al li rawimq li awab'ej, kiwil li Qaawa' yo xyoob'tesinkileb' aj 
saak'.  

2Ut naq eb' laj saak' ak xe'raqe'k chi xsachb'al li raxpim, kinye: “At Qaawa' Yos, 
b'aanu usilal, chakuy qamaak. Chanru naq tqakuy? Xb'aan naq moko k'iho ta 
laa'o”. 

3Toja' naq li Qaawa' kixjal xk'a'uxl ut kixye: “Ink'a' taak'ulmanq a'an”, chan. 

Li xkab' moy u: li xam 

4A'an a'in kixk'utb'esi chiwu li Qaawa' Yos. Kiwil naq li Qaawa' yo xtaqlankil chaq 
li xam, li kixchaqihob'resi li nimla palaw, ut yo ajwi' chi k'atk li ch'och'.  

5Ut laa'in kinye: “At Qaawa', chakuy inmaak, kanab' xb'aanunkil a'an. Chanru naq 
tixkuy a'an laj Jakob, laatenamit li jwal kach'in?”. 

6Toja' naq li Qaawa' kixjal xk'a'uxl ut kixye: “Chi moko a'in taak'ulmanq”, chan. 

Li rox moy u: li xploom laj tz'ak 

7Li Qaawa' kixk'utb'esi ajwi' li moy u a'in. Kiwil li Qaawa' xaqxo sa' xb'een li tz'ak 
tz'aqal tuqtu ru, ut wank sa' ruq' jun xploom laj tz'ak. 

8Ut kixpatz' we: “K'aru nakawil, a Amós?”, chan. Kinchaq'ok ut kinye: “A'an jun 
xb'isleb' aj tz'ak”, chankin. Toja' naq kixye we: “Rik'in li b'isleb' a'in tinnaw jo' 
tiikal li xyu'ameb' lintenamit Israel; ut ink'a' chik tinkuy xmaakeb'. 

9Te'juk'manq eb' li xtijob'aal laj Isahak, te'sachmanq li xmuheb'aaleb' laj Israel, ut 
tinwakliiq chi yalok rik'ineb' li ralal xk'ajol laj Jerobohán”. 

Laj Amós ut laj Amasías 

10Laj Amasías, aj tij aran Betel, kixtaqla xyeeb'al re laj Jerobohán, awab'ej re 
Israel: “Laj Amós yo xpo'b'al xch'ooleb' li tenamit Israel chawix; ut li tenamit 
ink'a' chik neke'xkuy rab'inkil li raatin. 

11Xb'aan naq jo'ka'in yo xyeeb'al laj Amós: «Laj Jerobohán taakamsiiq chi q'esnal 
ch'iich' ut chixjunileb' laj Israel te'isiiq sa' li xna'ajeb'»”. 

12Toja' naq laj Amasías kixye re laj Amós: “Elen arin, at ilol moy u; ayu wi' chik 
Judá. K'aachi' aawib' ut ye raatin li Yos aran; 

13ab'an mat-aatinak chik jo' propeet arin Betel, xb'aan naq a'in xnimal ru rochoch 
li Yos, a'in li na'ajej naloq'onink wi' li awab'ej”. 

14Kichaq'ok laj Amós ut kixye re laj Amasías: “Moko laa'in ta propeet chi moko 
xkomonin eb' li propeet, laa'in b'an aj ilol ketomq ut aj sik'ol ru iig. 

15A' li Qaawa' x'isink chaq we chi xk'aak'alenkileb' li ketomq ut xye we: «Ayu ut 
aatinan sa' ink'ab'a' rik'ineb' laj Israel, lintenamit». 

16Ut anaqwan ab'i li raatin li Qaawa'. Laa'at nakaye: «Mat-aatinak jo' propeet 
chirixeb' laj Israel; mik'a' aaye chi kaw chirixeb' li ralal xk'ajol laj Isahak». 

17A'ut xyehom li Qaawa': «Laawixaqil taayumb'eetaq sa' li tenamit, eb' laawalal 
aak'ajol te'kamsiiq chi q'esnal ch'iich' ut laach'och' taajachimanq chi b'uulinb'il. 
Laa'at ajwi' toxatkamq sa' xyanqeb' li ink'a' neke'xpaab' li Qaawa', ut eb' laj Israel 
te'k'ame'q chi b'ak'b'o, najt rik'in li xna'ajeb'»”. 

Am 8 

Li xka moy u: li xchakachil li chaq'al ki'q'een 

1A'an a'in kixk'utb'esi chiwu li Qaawa' Yos. Kiwil jun li chakach nujenaq chi 
chaq'al ki'q'een: 

2“K'aru nakawil, a Amós?”, chan we li Qaawa'. “Jun chakach li chaq'al ki'q'een”, 
chankin re. Ut li Qaawa' kixye we: “Ak xwulak xkutankil li raqok aatin sa' xb'een 
lintenamit Israel ut ink'a' chik tinkuy li xmaakeb'. 

3Sa' li kutan a'an, eb' li ixq li neke'b'ichank sa' rochoch li awab'ej te'xb'icha rahil 
b'ich -chan li Qaawa' Yos-. Naab'aleb' li poyanam te'kamq ut maak'a'aq aatinak 
naq toxe'kutiiq yalaq b'ar”. 

Chalk re li raqb'a aatin 

4Ab'ihomaq a'in laa'ex li nekexrahob'tesink reheb' li neb'a' ut nekeraj 
xsachb'aleb' ru li kub'enaqeb' xwankil sa' li tenamit. 

5Laa'ex nekeye: “Jo'q'e taaraqe'q xninq'ehinkil li ak' po re tooruuq xk'ayinkil li 
triiw? Jo'q'e taanume'q li hilaal kutan re xk'ayinkil li ixim chi terto xtz'aq, ut 
tqak'os xb'isul li b'isleb'?  

6Aran tooruuq xloq'b'aleb' chi tuminal li maak'a'eb' xwankil, ut eb' li neb'a' 
tqaloq'eb' yal rik'in jun sumal chi perxaab'. A' ajwi' li xmulel li triiw tqak'ayi!”. 

7Li Qaawa', li naxnimob'resi wi' rib' laj Israel, kixye sa' jurament: “Maajoq'e 
taasachq sa' inch'ool chixjunil leeb'aanuhom”. 

8Ma ink'a' tab'i' taa'eek'anq li ruuchich'och' xb'aan a'an? Ma ink'a' tab'i' 
te'yaab'aq chixjunileb' li poyanam? Li ch'och' taataqe'q ut taasob'e'q jo' naq 
nab'ut'irk ut nakub'eek li nima' Nilo! 

9“Sa' li kutan a'an -chan li Qaawa' Yos- tink'e chi aak'ab'o'k ru li kutan ut taachalq 
li q'oqyink sa' wa'leb'. 

10Tink'e naq leeninq'e taakanaaq cho'q rahil ch'oolej ut chixjunil leeb'ich cho'q 
tz'uyink. Tink'e naq chejunilex teeb'at eerib' sa' q'es ruhil t'ikr ut teejo leejolom 
xb'aan xrahil eech'ool. Texyaab'aq jo' tawi' xkamk leeralal jun chirib'il, ut 
chixjunil junes rahilal toxraqe'q wi'. 

11Relik chi yaal naq taawulaq xkutankil naq tintaqla chaq li tz'okaak sa' li 
ruuchich'och', ab'anan maawa' chirix leewa leeruk'a', textz'okaaq b'an chirix 
rab'inkil raatin li Qaawa'. 

12Toja' naq eb' li poyanam te'xb'eeni rib' chi xsik'b'al li raatin li Qaawa' chalen 
chire li palaw jun toj chire li jun chik; te'elq sa' xjayal releb'l iq' toj sa' li na'elk wi' 
chaq li saq'e, ab'an ink'a' te'ruhanq chi xtawb'al. 

13Sa' li kutan a'an, eb' li xchaq'alil ru tuq'ixq ut eb' li saaj winq jwal kaweb' rib' 
te'lub'je'q xb'aan li chaqi'eel. 

14Eb' li neke'xye xjurament sa' xk'ab'a' li xyoseb' laj Samaria, eb' li neke'yehok: 
«Sa' xk'ab'a' laayos, a Dan», malaj: «Sa' xk'ab'a' laayos, a Berseba», te'oso'q ut 
maajun wa chik te'wakliiq chaq”. 

Am 9 

Li ro' moy u: xsachik li tijob'aal 

1Kiwil li Qaawa' xaqxo chi xk'atq li artal ut kixye we: “Chiq'chiq'iheb' li xjolom li 
oqech toj reetal te'eek'anje'q li oqech. Chaputz'iheb' toj reetal te'naq sa' xb'eeneb' 
li poyanam. Ut eb' li te'kole'q aran, tink'eheb' chi kamk chi q'esnal ch'iich': us ta 
raj te'eleliq, maajun taakole'q. 

2Us ta toxe'xmuq rib' sa' xna'ajeb' li kamenaq, toj aran ajwi' twisiheb' chaq; wi ta 
te'taqe'q toj sa' xb'een li choxa, tinkub'siheb' ajwi' chaq aran. 

3Wi te'xmuq rib' sa' xjolom li tzuul Karmeel, toj toxinsik'eb' ajwi' chaq aran ut 
teb'inchap chaq; ut wi te'xmuq rib' chiwu sa' xchamal li palaw, tintaqla li 
xk'anti'il li ha' chi xtiwb'aleb'. 

4Wi te'xik chi preexil sa' najtil tenamit xb'aaneb' li xik' neke'ilok reheb', tintaqla 
xkamsinkileb' rik'in q'esnal ch'iich'; ut junelik wanq li wilob'aal chi rilb'aleb' re 
xsachb'aleb', maawa' re rusilankileb'”. 

Li Qaawa' a'an laj raqol aatin sa' xb'een li ruuchich'och' 

5Li Qaawa', li Nimajwal Yos, naxtoch' li ruuchich'och', ut naha'o'k; chixjunileb' li 
poyanam neke'ok chi yaab'ak. Nataqe'k ut nasob'e'k li ch'och' jo' naq nab'ut'irk 
ut nakub'eek li nima' Nilo. 

6Li Qaawa' kixyiib' li xmuheb'aal sa' choxa ut kixk'ojob' li kupku sa' xb'een li 
ruuchich'och'. A'an naxch'utub' li xha'el li palaw ut naxhoy chaq sa' xb'een li 
ruuchich'och'. Li xk'ab'a' a'an Qaawa'. 

Li Qaawa' naraqok aatin sa' xb'eeneb' laj Israel 

7Jo'ka'in kixye li Qaawa': “Ex aj Israel, chiwu laa'in juntaq'eetex rik'ineb' laj 
Etiopía ut rik'ineb' chixjunileb' li tenamit. Jo' naq kexwisi chaq Ejiipt, jo'kan ajwi' 
naq kiwisiheb' laj Filistea aran Kreta ut eb' laj Aram kiwisiheb' chaq Kir. 

8“Laa'in li Qaawa' junelik wank li wilob'aal sa' xb'een li awab'ejihom a'in. Jo'kan 
naq tinsacheb' ru laj maak a'in sa' ruuchich'och'; ab'an ink'a' tinsach chi junajwa 
eb' li ralal xk'ajol laj Jakob -chan li Qaawa' Yos-. 

9Tink'eheb' chi poqleek laj Israel xb'aaneb' li k'iila tenamit, jo' na'uxk re li triiw 
sa' li chiq'leb'aal, chi maajun t'orol li ru nat'ane'k chiru ch'och'. 

10Chi q'esnal ch'iich' te'kamje'q chixjunileb' laj maak sa' lintenamit, eb' li 
neke'yehok: «Maak'a' rahilal tqak'ul; chi moko junaq raaxiik' taatawoq qe», 
chankeb'”. 

IV. XRAQIK LI HU (9,11-15) 

11“Sa' li kutan a'an tinwaklesi wi' chik li t'anjenaq ochoch re laj David. Tintz'api li 
xpaapookil, tinyiib' wi' chik li ak juk'ulk ut tinkab'la jo' naq kiwank chaq junxil, 

12re naq eb' laj Israel te'xq'ax ruheb' laj Edom ut te'reechani wi' chik li k'aru 
xkanaak reheb' chixjunil li tenamit weechanihomeb' chaq junxil”. A'an a'in raatin 
li Qaawa', li nab'aanunk re li naxye. 

13“Taawulaq xkutankil naq toj yooq li xokok triiw ut taa'uxq ajwi' li k'alek; ut naq 
toj maji' naraqe'k li yatz'ok uub', taatiklaaq rawb'al li triiw. Jo'aq li nima' naq 
taa'elq li b'iin sa'eb' li tzuul ut sa'eb' li b'ool. 

14Toja' naq tink'ameb' chaq wi' chik lintenamit Israel sa' li xna'ajeb'. Te'xyiib' wi' 
chik eb' li tenamit li ke'juk'mank, ut aran te'wanq; te'awq uub' ut te'uk'aq b'iin; 
te'awq ut te'xtzeka li ru. 

15Xb'aan naq teb'ink'ojob' sa' li xch'och'eb', ut maajoq'e chik te'isiiq sa' li 
xna'ajeb' ink'ehom reheb', chan li Qaawa' laaYos”. 

Abd 

Abd 1 

Ra chalk re sa' xb'een laj Edom 

1A'an a'in li kiril sa' moy u laj Abdías. A'in li raatin li Qaawa' kixye chirix laj Edom: 
Xqab'i jun esilal xchalk chaq rik'in li Qaawa'; jun aj yehol esil xtaqlaak sa' 
chixjunileb' li tenamit re xyeeb'al reheb': “Wakliiqo ut yo'qeb' chi yalok rik'ineb' 
laj Edom”. Li Qaawa' kixye re laj Edom: 

2“Ch'ina tenamit xatinkanab' wi' sa' xyanqeb' li jalanil tenamit, ut q'axal 
tz'eqtaananb'ilat. 

3Li xq'etq'etil laach'ool xatxb'alaq'i. Wankat sa' xyanqeb' li saqoonak ut chiru 
tzuul nakayiib' laamuheb'aal; jo'kan naq xaye sa' laach'ool: «Ani tkutuq we chi 
ch'och'?», chankat. 

4Ab'anan, us ta jwal najt tattaqe'q jo' li t'iw ut taayiib' ta laasuk sa' xyanqeb' li 
chahim, toj aran tatinkub'si chaq”, chan li Qaawa'. Li Qaawa' kixye chi jo'ka'in: 

5“Wi ta te'wulaq eb' laj elq' sa' laawochoch chiru q'oqyink, ink'a' raj te'xk'am 
chixjunil. Ut wi ta te'chalq eb' laj q'olonel, ma ink'a' raj te'xkanab' kach'inaq cho'q 
aawe? 

6Ab'anan k'ajo' naq xe'xpoqle xsa' laawochoch, a Esaú! Xe'relq'a ut xe'xk'am 
chixjunil laab'ihomal! 

7Chixjunileb' li neke'okenk chawix xate'xb'alaq'i ut xate'risi sa' laana'aj. Eb' li 
nakawotz wi' laatzekemq, xik' aj chik nakate'ril ut xe'xk'e aara'lenkil: «Laj Edom 
maak'a' chik xna'leb'!», chankeb'”. 

8Li Qaawa' kixye ajwi': “Sa' li kutan naq tink'e sa' tojb'amaak laj Edom, tinsach 
ruheb' li wankeb' xna'leb' aran: maajun li wank xseeb'al xk'a'uxl tkanaaq, sa' 
xteepal Esaú. 

9K'ajo' xxiweb' li kaweb' rib' chi yalok sa' li tenamit Temán, ut maajun junaq 
tkanaaq chi yo'yo sa'atqeb' li k'iche' sa' xteepal Esaú. 

Eb' li xmaak laj Edom 

10“Sa' xk'ab'a' xrahob'tesinkil ut xkamsinkil laawiitz'in laj Jakob, tatkanaaq sa' 
xutaan ut tat-oso'q chi junwaakaj. 

11Sa' li kutan naq eb' li xik' neke'ilok re li tenamit xe'xchap chixjunil ut eb' li 
jalaneb' xtenamit xe'xjuk' li rokeb'aal Jerusalén ut xe'xb'uuli rix, laa'at ajwi' jun 
sa' xyanqeb': maak'a' xab'aanu re xtenq'ankileb' laakomon. 

12Ink'a' raj xsaho'k laach'ool chirix li xrahilal laawiitz'in. Ink'a' ajwi' xsaho'k raj 
laawaanm chirix li roso'jik laj Judá, chi moko xase'e raj sa' xkutankil li raaxiik'. 

13Ink'a' raj xat-ok sa' lintenamit sa' xkutankil li xrahilal, chi moko xsaho'k raj 
laach'ool xb'aan li xrahilal sa' xq'ehil li raaxiik'; ink'a' raj xawelq'a li xb'ihomal 
naq xk'ul li rahilal. 

14Ink'a' raj xaxaqab' aawib' sa'atqeb' li xaalib'e re xkamsinkileb' li xe'elelik, chi 
moko xaq'axtesiheb' raj li xe'kole'k sa' xkutankil li raaxiik'. 

15Xb'aan naq yo chaq chi nach'ok li xkutankil li Qaawa' cho'q reheb' chixjunil li 
tenamit. Jo' xab'aanu laa'at reheb' li junch'ol chik, jo'kan ajwi' naq taa'uxmanq 
aawe: taachalq sa' aab'een laak'ulub' xk'ulb'al. 

Li xkutankil li Qaawa' 

16“Jo' naq xereek'a laa'ex xk'ahil li rahob'tesiik sa' linloq'laj tzuul, jo'kan ajwi' eb' 
li jalanil tenamit te'ruk' xsa' li xsek'ul linjosq'il chi kok'aq xsa' toj reetal te'oso'q 
chi junajwa. 

17Ab'anan li tzuul Sión a'anaq li santil na'ajej b'arwi' te'xik chi muqlek eb' li 
xe'elelik. Eb' li ralal xk'ajol laj Jakob te'reechani wi' chik li xch'och'eb'. 

18Li xjunkab'al laj Jakob a'anaq li ru xam, li xjunkab'al laj José a'anaq li raq' xam, 
ut li xjunkab'al laj Esaú taak'atmanq chi junajwa jo' li k'im: maajun taakole'q sa' 
xyanqeb' li ralal xk'ajol laj Esaú”, chan li Qaawa'. 

Li ak' Israel 

19Eb' laj Israel li wankeb' Nejeb te'reechaniheb' li tzuul sa' xteepal Edom; ut eb' li 
wankeb' chiru taq'a, te'reechani li xtenamiteb' laj Filistea. Te'reechani ajwi' li 
xteepaleb' laj Efraín ut aj Samaria; ut eb' laj Benjamín, a'aneb' li te'eechaninq re li 
na'ajej Galahad. 

20Jo'k'ihaleb' laj Israel li ke'isiik sa' li xtenamiteb' te'kanaaq Kanahán toj Sarepta; 
ut eb' laj Jerusalén li tz'aptz'ookeb' Sefarad, te'reechaniheb' li tenamit sa' xteepal 
Nejeb. 

21Te'numtaaq sa' xb'eeneb' ut te'taqsinq aran Sión re raqok aatin sa' xb'eeneb' li 
xtzuululeb' laj Esaú, ut a' chik li Qaawa' taa'awab'ejinq. 

Jon 

Jon 1 

Laj Jonás ki'elelik chiru li Yos 

1Li Qaawa' kiraatina laj Jonás, ralal laj Amitay, ut kixye re: 

2“Kawresi aawib' ut ayu Nínive, li xnimal ru tenamit, ut ye reheb' naq chalk re li 
tojb'amaak sa' xb'eeneb', xb'aan naq toj wik'in xwulak resil li xmaa'usilaleb'”. 

3Ab'anan laj Jonás kixkawresi rib' re elelik chiru li Qaawa' ut koho Jope, ut aran 
kixtaw jun li jukub' xik xik re Tarsis. Kixtoj li xxikik ut ki'ok chisa' re wulak 
Tarsis, najt rik'in li Qaawa'. 

4Ab'an li Qaawa' kixwaklesi jun kawil iq' chiru li palaw, ut kiwakliik jun kaqsut-
iq' li kach'in chik maa kixjuk' li jukub'. 

5K'ajo' naq kichalk xxiweb' laj b'eresinel re li jukub', ut li junjunq ki'ok chi tijok 
chiru li xyos. Chirix chik a'an ke'xkuti chi ha' li k'a'aq re ru reheb' re 
xseeb'ob'resinkil li riiq li jukub'. Ab'an laj Jonás kox'okaq sa' xyanqeb' li iiq, taq'a, 
sa' li jukub', ut sa xwara aran. 

6Toja' naq laj eechal re li jukub' kinach'ok wan wi' laj Jonás ut kixye re: “K'a'ut 
naq yookat chi wark arin? Waklin ut tijon chiru laaYos. Mare anchal taaruxtaana 
qu ut ink'a' tooxkanab' chi oso'k”. 

7Chirix chik a'an eb' laj b'eresinel jukub' ke'xye chirib'ileb' rib': “Qilaq anaqwan 
ani tana wank xmaak naq xqak'ul li rahilal a'in”, chankeb'. Ke'xb'uulu rix ut 
ke'xtaw naq a' laj Jonás. 

8Toja' naq ke'xpatz' re laj Jonás: “Ye qe k'a'ut naq yooko xk'ulb'al li rahilal a'in? 
Ma xb'aan yakok naq wankat arin? B'ar xatchalk chaq? B'ar laatenamit? Aj b'ar 
laawiyajil?”, chankeb' re. 

9Kichaq'ok laj Jonás ut kixye: “Laa'in aj Hebreo, ut ninloq'oni ru li Qaawa', li xYos 
li choxa, laj Yoob'tesihom re li palaw ut li ruuchich'och'”, chan. 

10-11Laj Jonás kixye ajwi' naq elelik yo chiru li Qaawa'. Ut naq eb' laj b'eresinel 
jukub' ke'ril naq li palaw q'axal chik yo chi kawuuk roq, k'ajo' naq ke'xiwak ut 
ke'xpatz' re: “K'a'ut naq xab'aanu a'in? K'aru tqab'aanu aawe re naq taach'anaaq 
ru li ha'?”, chankeb' re. 

12“Kutumaqin sa' li palaw ut taach'anaaq ru li ha'. Ch'olch'o chiwu naq laa'in 
wank inmaak naq xchalk li rahilal a'in sa' eeb'een”, chan laj Jonás naq kichaq'ok. 

13Eb' laj b'eresinel jukub' ke'xyal xq'e chi xk'amb'al li jukub' chi ch'och'el, ab'an 
ink'a' ke'ruhank xb'aan naq k'ajo' xkawil roq li palaw. 

14Toja' naq ke'tijok chiru li Qaawa' ut ke'xye: “At Qaawa', moohaakanab' chi 
kamk xb'aan li winq a'in. Ut wi maak'a' xmaak, maak'e li xkamik sa' qab'een, 
xb'aan naq laa'at, at Qaawa', nakatraqok aatin jo' naxk'ul laach'ool”. 

15Chirix a'an ke'xchap laj Jonás ut ke'xkut sa' li palaw, ut ch'anaamil li xkaw oq li 
palaw. 

16Ut eb' li winq a'an naq ke'ril li xk'ulmank, ke'xpaab' li Qaawa' chi anchaleb' 
xch'ool, ke'mayejak chiru ut wank k'a'aq chik ru ke'xyeechi'i re. 

17Li Qaawa' ak xkawresihom jun nimla kar re tixnuq' laj Jonás, ut a'in kiwank sa' 
xsa' li nimla kar chiru oxib' kutan ut oxib' q'oqyink. 

Jon 2 

Laj Jonás kitijok 

1Toja' naq laj Jonás kitijok chaq chiru li Qaawa' li xYos, toj sa' xsa' li nimla kar, 

2ut kixye chi jo'ka'in: “Sa' xrahilal inch'ool xintijok chawu, at Qaawa', ut 
xinaasume chaq. Toj sa' xchamal li xna'ajeb' li kamenaq xinpatz' chaq laak'ab'a', 
ut laa'at xinaawab'i. 

3Xinaakut sa' xchamal li palaw, ut xinmuqunk chisa'. Li xkaw oq li palaw li 
nakataqla laa'at, xlaje'nume'k sa' inb'een. 

4Ut xinye sa' inch'ool: «Xinaawisi chi xnaq' aawu». Xink'oxla naq ink'a' ta chik 
twil laasantil ochoch. 

5Li ha' xinxnuq' chi junajwa, yookin chi xik sa' li xchamal; ut xtzukle rib' li xpimul 
li ha' chinjolom. 

6Q'axal cham wi' chik xinwulak; xink'oxla naq ink'a' chik tinxkoq' chaq. Ab'an 
laa'at at Qaawa', at inYos, xinaakol chiru li kamk. 

7Xweek'a naq yo chi elk linch'ool, naqaamilat sa' li waanm, at Qaawa', ut lintij 
xwulak aawik'in, toj sa' laasantil ochoch. 

8Eb' li neke'loq'onink eb' li yal k'oxlanb'il yos, moko tiikeb' ta xch'ool chawix. 

9A'ut laa'in tinyoxinq ut tinmayejaq chawu; tinb'aanu li k'aru inyeechi'om aawe. 
At Qaawa', ka'ajwi' aawik'in nachalk li kolb'a ib'”. 

10Toja' naq li Qaawa' kixtaqla li nimla kar chi xxa'wankil laj Jonás chi ch'och'el. 

Jon 3 

Eb' laj Nínive ke'paab'ank 

1Li Qaawa' kiraatina xka'sutil laj Jonás, ut kixye re: 

2“Ayu sa' li nimla tenamit Nínive ut toxaaye li k'aru tinye aawe”. 

3Kixaqliik laj Jonás ut kixchap xb'e re xik Nínive, jo' kiyehe'k re xb'aan li Qaawa'. 
Nínive a'an jun nimla tenamit, oxib' kutan nab'eeniik wi' chixjunil. 

4Laj Jonás ki'ok chi xtoqb'al ru li tenamit, ut chiru jun kutan japjo re chi xyeeb'al 
chi kaw xyaab' xkux: “Sa' ka'k'aal kutan taajuk'manq Nínive”. 

5Eb' laj Nínive ke'xpaab' raatin li Yos: ke'xkanab' wa'ak ut ke'xk'e q'es ruhil t'ikr 
chirixeb', reetalil li rahil ch'oolejil. Chixjunileb', li ninqeb' ut li maak'a'eb' xwankil, 
ink'a' ke'xyal wa'ak chiru li kutan a'an. 

6Naq li awab'ej re Nínive kirab'i resil a'an, ki'elk sa' li xk'ojarib'aal, kirisi li 
xchaab'il aq' chirix ut kixk'e xq'esnal ru t'ikr chirix; toja' naq kixchunub' rib' sa' 
cha. 

7Chi junpaat li awab'ej, rochb'eeneb' li neke'k'anjelak chiru, ke'xk'e chi nawe'k li 
chaq'rab' a'in sa' li tenamit Nínive naq maajun taawa'aq; ink'a' ajwi' te'k'eemanq 
xwa ut ruk'a'eb' li ketomq: 

8“Tiqib'omaq eerib' rik'in q'es ruhil t'ikr jo' reetalil li rahil ch'oolejil; tiqib'omaq 
ajwi' eb' li xul chi jo'kan. Ut kaw tz'aamanqex chiru li Yos. Li junjunq xkanab'aq 
xb'aanunkil li xmaa'usilal ut li raaxiik' naxb'aanu toj anaqwan. 

9Mare wachik li Yos tixjal li xk'a'uxl, taach'anaaq li xjosq'il, ut ink'a' tookamq”. 

10Naq li Yos kiril li yookeb' chi xb'aanunkil eb' li tenamit, naq yookatqeb' chi 
xkanab'ankil li xmaa'usilaleb', kixjal li xk'a'uxl ut ink'a' chik kixk'eheb' sa' 
tojb'amaak, jo' chanru kixye reheb' xb'enwa. 

Jon 4 

Li ruxtaan li Yos ut li xjosq'il laj Jonás 

1Laj Jonás tik ink'a' kiwulak chiru li kixb'aanu li Qaawa', ut k'ajo' naq kijosq'o'k. 

2Jo'kan naq kitijok chiru li Yos: “At Qaawa', a'in tz'aqal li xink'oxla, naq toj wankin 
chaq sa' lintenamit. Jo'kan naq xwaj elelik chi junpaat toj Tarsis, xb'aan naq 
ninnaw naq laa'at jun Yos q'axal tuulanat, aj uxtaanat, nim aakuyum ut jwal 
chaab'ilat. Junelik kawal wankat chi xjalb'al laak'a'uxl ut ink'a' nakataqla li rahilal 
li xak'oxla xb'aanunkil. 

3Jo'kan, at Qaawa', nintz'aama chawu naq isi linyu'am sa' li ruuchich'och'. Q'axal 
us naq tinkamq chiru naq yo'yooqin”, chan laj Jonás. 

4Ut li Qaawa' kixpatz' re: “Ma us cho'q aawe naq jwal nakatjosq'o'k?”. 

5Laj Jonás ki'elk sa' li tenamit ut koxyiib' xmuheb'aal sa' xjayal rokeb'l li saq'e ut 
kik'ojlaak sa' xmu re rilb'al k'aru tixk'ul li tenamit. 

6Toja' naq li Yos kixyoob'tesi jun toon li che'kenq', li kik'iik ut kik'ehe'k cho'q 
xmuheel laj Jonás re naq taasaho'q sa' xch'ool. K'ajo' xsahil xch'ool laj Jonás rik'in 
li jun toon chi che'kenq'! 

7Ab'anan, eweraq chik naq kisaqewk, li Qaawa' kixtaqla jun motzo' chi xk'uxb'al li 
xtoonal li che'kenq'. Tikto kichaqik a'an, 

8ut naq ki'elk chaq li saq'e, li Yos kixtaqla chaq jun tiqwal iq'. K'ajo' naq 
kitawasiik laj Jonás xb'aan xtiqwal li saq'e: kichalk xlub'ik ut kixpatz' li xkamik: 
“Q'axal us li kamk cho'q we chiru naq yo'yooqin”, chan. 

9Toja' naq li Yos kixpatz' re laj Jonás: “Ma us naq nakatjosq'o'k sa' xk'ab'a' naq 
xchaqik li jun toon chi che'kenq'?”, chan re. Kichaq'ok laj Jonás ut kixye: “Us 
ninb'aanu naq ninjosq'o'k. Wank xyaalal naq ninpo'k toj reetal nawaj raj kamk!”. 

10Ut li Qaawa' kixye re: “Laa'at naraho'k aach'ool naq xchaqik li jun toon chi 
che'kenq'. Ut moko laa'at ta xat-awok re chi moko xak'e chi k'iik; chiru jun 
q'oqyink xyo'laak ut chiru li q'oqyink jun chik xkamk. 

11Ma toja' ta chik laa'in ink'a' traho'q linch'ool chirix li nimla tenamit Nínive, 
b'arwi' wankeb' waqk'aal mil chi poyanam li ink'a' neke'xnaw xk'eeb'al reetal 
b'ar wank li us ut li ink'a' us, ut k'ajo'eb' li ketomq wankeb' chisa'?”. 

Mi 

Mi 1 

Rahilal sa' xb'een Samaria 

1A'an a'in li raatin li Qaawa' li kixk'ul laj Mikeas, aj Moséret, ut li kiril sa' moy u 
chirix Samaria ut Jerusalén, naq laj Jotán, laj Ajás ut laj Esekías wankeb' chaq chi 
awab'ejink sa' xb'een Judá. 

2Chejunilex li tenamit, ab'ihomaq li aatin a'in; chex'ab'inq chejunilex li wankex 
sa' li ruuchich'och'. Li Qaawa' taa'aatinaq chirix leemaak toj sa' chaq li xsantil 
ochoch. 

3K'ehomaq reetal, li Qaawa' taa'elq chaq sa' li xmuheb'aal, yooq chaq chi b'eek sa' 
xb'eeneb' li tzuul. 

4Te'uq'e'q eb' li tzuul rub'eleb' li roq, chanchanaqeb' li waakab' naq naha'o' chi 
xk'atq li xam; te'jachje'q eb' li taq'a jo' tawi' setb'ilaqeb' xb'aan xkawil oq junaq 
nima'. 

5Chixjunil a'in taak'ulmanq xb'aan naq eb' laj Jakob xe'xq'etq'eti rib' chiru li Yos, 
xb'aan naq xe'maakob'k eb' laj Israel. B'ar wank li xxe' li xq'etq'etil eb' laj Jakob? 
Ma ink'a' tab'i' sa' li tenamit Samaria? Ani wank re naq eb' laj Judá xe'ok chi 
xloq'oninkil eb' li jalanil yos? Ma ink'a' tab'i' sa' li tenamit Jerusalén? 

6Jo'kan naq li Qaawa' xye chi jo'ka'in: “Li tenamit Samaria tinkanab' chi po'lemil, 
jo' junaq na'ajej re rawb'al li uub'. Chixjunileb' li xpekul li tenamit tinpaji sa'eb' li 
taq'a ut tinkanab' chiru iq' li rub'elankil. 

7Chixjunileb' li xyiib'anb'il yos taaputz'imanq, ut taak'atmanq jo'nimal 
tamresinb'il rik'in li jo'maajo'il b'aanuhom. Tinjuk' chixjunileb' li yal k'oxlanb'il 
yos, xb'aan naq yiib'anb'ileb' rik'in xtojb'aleb' laj yumb'eet, ut a'an wi' chik 
tinkanab'eb' wi'!”. 

Li xrahil xch'ool laj Mikeas 

8Xb'aan a'an tinyaab'aq chi q'axal ra sa' inch'ool; tinb'eeq chi maak'a' inxaab' ut 
chi t'ust'u, tintz'uyinq jo' nawo'te'ek laj xojb' ut tinyaab'aq jo' ral li warom. 

9Xb'aan naq li xrahilal Samaria maak'a' xb'anol: xwulak toj Judá, ut xo'xtaw ajwi' 
li rokeb'aal Jerusalén b'arwi' wankeb' lintenamit. 

10Meeseeraq'i a'in reheb' li wankeb' Gat, ut mex'ok chi yaab'ak. Tolk'osiiq eerib' 
sa' pojtz' xb'aan xrahil leech'ool aran Bet-Lehafrá. 

11Eb' laj Safir yookeb' chi k'ame'k sa' ab'l tenamit, chi t'ust'u ut chi k'ajo'eb' 
xxutaan. Eb' laj Sahanán ink'a' neke'elk sa' li xtenamiteb'. Wankeb' sa rahil 
ch'oolejil eb' laj Bet-Hesel ut laa'ex xexkanaak chi maajun chik natenq'ank eere. 

12Relik chi yaal naq jwal ra wankeb' laj Marot ut neke'royb'eni naq sa raj te'wanq, 
xb'aan naq li rahilal wank chik sa' xb'een Jerusalén: a' li Qaawa' xb'aanunk re. 

13B'ak'omaq leekawaay chiruheb' li b'eleb'aal ch'iich', ex aj Lakix. Aran xtiklaak li 
xmaakeb' laj Sión, aran xe'ok chi maakob'k eb' laj Israel. 

14Jo'kan naq elenqex chi junwaakaj sa' li tenamit Moséret-Gat. Li tenamit Aksib 
a'an taaluktesinq xch'ooleb' li awab'ej re Israel. 

15Li Qaawa' xye chi jo'ka'in: “Toj tintaqla junaq aj chapol eere laa'ex aj Maresá. Ut 
li xloq'al li tenamit Israel toxmuqe'q sa' li ochoch pek re Adulán. 

16At tenamit Jerusalén, b'es laawismal xb'aan li rahilal sa' xk'ab'a'eb' laawalal 
aak'ajol li nakaraheb'. Jo laajolom, kama' li xjolom li t'iw taakanaaq, xb'aan naq 
eb' laawalal aak'ajol te'k'ame'q sa' ab'l tenamit chi najt aawik'in”. 

Mi 2 

Ra chaalel sa' xb'eeneb' li neke'rahob'tesink reheb' li neb'a' 

1Ra chaalel sa' xb'eeneb' li ink'a' neke'b'aanunk li tiikilal! Naq yokyookeb' sa' li 
xwarib'aaleb', neke'xk'uub' li maa'usilal; ut naq nawulak xkutankil, neke'xb'aanu 
li xk'uub'ahomeb' xb'aan naq wank li xwankileb'. 

2Neke'rahink jalanil ch'och', ut neke'reechani; neke'rataw junaq ochoch, ut 
neke'relq'a. Neke'xrahob'tesi laj eechal junkab'al ut eb' li wankeb' chisa', li winq 
jo'wi' li k'aru re. 

3Jo'kan naq li Qaawa' xye chi jo'ka'in: “Laa'in ajwi' xink'uub' jun rahilal cho'q 
eere. Tintaqla sa' eeb'een jun rahilal li ink'a' texruuq wi' xkolb'al eerib'; ut ink'a' 
chik texb'eeq chi wanq eewankil, xb'aan naq chalk re xkutankil li sachok. 

4Sa' li kutan a'an taab'ichamanq eere jun li b'ich re rahil ch'oolejil. Te'xye eere: 
«Xoosache'k chi junajwa. Li qatenamit, li reechanihom li Qaawa', jalan chik laj 
eechal re anaqwan, ut maajun xramok re. Xjek'iik li qach'och' chirixeb' li 
xe'eechanink qe», cha'qeb' eere”. 

5Jo'kan naq laa'ex ink'a' textz'aqonq sa' xyanqeb' li xtenamit li Qaawa'. 

Eb' li propeet ink'a' useb' xch'ool 

6“Mooheeraatina chik jo' propeet. Laa'o ink'a' tooxtaw li rahilal”, chankeb' a'an. 

7Ma majewanb'il tab'i' li xtenamit laj Jakob? Ma maak'a' chik xkuyum li Qaawa'? 
Ma jo'ka'in naxb'aanu li Yos? Ma ink'a' tab'i' na'aatinak re rusilankil eb' li 
neke'b'aanunk li tiikilal? 

8Laa'ex nekexnumtaak sa' xb'een lintenamit. Nekemaq' li xchaab'il aq'eb' li 
neke'sutq'iik chaq chi yalok chi saheb' sa' xch'ool. 

9Nalajerisi eb' li ixq sa' li rochocheb' q'axal raaro xb'aaneb', ut nekemaq' 
xloq'aleb' li ralal xk'ajoleb' li ink'ehom reheb' laa'in. 

10Xaqlinqex ut ayuqex! Li na'ajej a'in maawa' re hilank: xb'aan li maa'usilal 
x'uxmank arin, taasachmanq chi junajwa. 

11Wi wan junaq propeet li taayehoq tik'ti' eere: “Teeruk' naab'al li b'iin ut li ha' 
nakaltesink”, cha'aq, a'an tz'aqal li propeet nekeraj rab'inkil; a'an tz'aqal xk'ulub' 
li tenamit a'in. 

Li Yos naxye resil li kolb'a ib' 

12Ok we chi xch'utub'ankil chixjunil li xtenamit laj Jakob; twaj tinxok li rela'eb' laj 
Israel. Tinch'utub'eb' jo' na'uxk reheb' li karneer sa' li koral, jo' na'uxk reheb' li 
ketomq sa' li pach'aya'; ut tz'aapixikaq rab'inkileb' xb'aan xk'ihaleb'. 

13K'amolb'ehaq li Qaawa' chiruheb', ut eb' a'an te'xik chirix ut te'nume'q sa' 
rokeb'aal li tenamit. Li Qaawa' a'an li x'awab'ejeb' ut taaxik chi uub'ej: aj 
k'amolb'ehaq chiruheb' chixjunil. 

Mi 3 

Ra chaalel sa' xb'eeneb' li wankeb' sa' xk'anjel 

1Ut laa'in xinye: “Ab'ihomaq anaqwan, laa'ex xjolomileb' laj Jakob; ab'ihomaq 
laa'ex li nekextaqlank sa' xb'eeneb' li ralal xk'ajol laj Israel. Ma ink'a' tab'i' sa' 
eeb'een wank xnawb'al k'aru li tiikilal? 

2Ab'anan laa'ex neketz'eqtaana li us, ut a' chik li maa'usilal nekera; 
nekerahob'tesiheb' lintenamit toj chiru li xb'aqeleb'. 

3Neketz'ub' xkik'eleb' lintenamit; nekemich' li xtz'uumaleb' ut nekejori li 
xb'aqeleb', jo' na'uxk re li tib' nachiqe'k sa' uk'al. 

4Jo'kan wi teeyaab'a xk'ab'a' li Qaawa', A'an ink'a' texxsume chaq. Chiruheb' li 
kutan a'an tixmuq rib' cheru xb'aan li maa'usilal xeb'aanu”. 

Ra chaalel sa' xb'eeneb' li propeet aj b'alaq' 

5A'an a'in xyehom li Qaawa' reheb' li propeet li neke'b'alaq'ink re lintenamit: 
tuqtuukilal neke'xtz'aama sa' xb'eeneb' li neke'k'ehok reheb' chi wa'ak, ab'an eb' 
li ink'a' neke'xk'eheb' chi tzekank neke'xtz'aama rahilal sa' xb'eeneb': 

6“Ink'a' chik tex'iloq moy u chiru li q'oqyink, chi moko sa' li aak'ab' teeye li k'aru 
chaalel”, chan li Qaawa'. 

7Eb' laj ilol sa' moy u ut eb' laj q'e te'kanaaq sa' xutaan ut te'se'eeq. Mem 
te'kanaaq chixjunileb' naq ink'a' te'sumeeq chaq xb'aan li Yos. 

8A'ut laa'in li xmusiq' li Qaawa' nak'ehok inkawilal; nujenaqin chi tiikil ut kawil 
ch'oolej re xch'olob'ankil chiru laj Jakob li xq'etq'etil ut chiru laj Israel li maak 
xb'aanu. 

Li xsachik Jerusalén 

9Ab'ihomaq anaqwan li aatin a'in, ex xjolomileb' laj Jakob; ab'ihomaq laa'ex li 
nekextaqlank sa' xb'eeneb' li ralal xk'ajol laj Israel. Laa'ex xik' nekeril li tiikilal ut 
nekepo' ru li k'ulub'ej; 

10laa'ex nekekab'la Jerusalén ut Sión sa' xb'een li maa'usilal ut li kamsij ib'. 

11Eb' laj raqol aatin sa' eeyanq neke'tuminaak ruheb', eb' laj tij neke'k'anjelak yal 
xb'aan aj chik li tumin ut eb' li propeet neke'xk'ayi eb' li raatin, neke'xkawub'resi 
xch'ooleb' rik'in li Qaawa' chi xyeeb'al: “Li Qaawa' wank sa' qayanq, ut maak'a' 
junaq rahilal tqak'ul”, chankeb'. 

12Jo'kan utan, eemaak laa'ex naq Sión kama'aq chik li k'aleb'aal re awk, ut 
Jerusalén taakanaaq cho'q po'lem, ut taak'iche'o'q li xna'aj li rochoch li Yos. 

Mi 4 

Li x'awab'ejihom li Qaawa' sa' tuqtuukilal 
(Is 2,2-4) 

1Chiruheb' li kutan chaalel li tzuul wan wi' li rochoch li Qaawa' taawakliiq chi 
nimaq xwankil sa' xb'eeneb' chixjunileb' li b'ool, ut q'axal nimaq xteram 
chiruheb' chixjunil li tzuul. Chixjunileb' li tenamit te'chalq aran; 

2k'ajo'aqeb' xk'ihal li poyanam te'chalq ut te'xye: “Kimqex ut taqe'qo sa' xtzuulul 
li Qaawa', sa' rochoch li xYos laj Jakob. A'an tixk'ut chiqu k'aru li rajom ut laa'o 
tqataaqe li b'e sik'b'il ru xb'aan”. Xb'aan naq aran Sión taa'elq chaq li chaq'rab', ut 
Jerusalén taachalq li raatin li Yos. 

3Li Qaawa' taaraqoq aatin sa' xb'eeneb' li tenamit ut a'anaq laj raqol aatin sa' 
xyanqeb' naab'al chi poyanam, toj sa' xb'eeneb' li wankatqeb' chaq chi najt. 
Te'xsutq'isi eb' li q'esnal ch'iich' cho'q pikleb' ch'och', ut li xjutz' ch'iich'eb' 
te'kanaaq cho'q setleb' k'im. Eb' li tenamit ink'a' chik te'yaloq chirib'ileb' rib' chi 
moko te'xkawresi rib' re yalok. 

4Ut li junjunq taahilanq sa' xmu li rochoch sa' tuqtuukilal, chi maak'a'aq xxiw. 
A'an a'in xyehom li Qaawa', li Nimajwal Yos. 

5Eb' li tenamit junch'ol neke'xloq'oni ut neke'xpaab' li xyoseb', a'ut laa'o junelik 
naqapaab' ut naqaloq'oni li Qaawa' li qaYos. 

Li Qaawa' tixkol li xtenamit 

6Xyehom li Qaawa': “Sa' li kutan a'an teb'inxok chaq linkarneer li yeq ra'eb'; 
tinch'utub'eb' li cha'cha'inb'ileb' ut li xinrahob'tesiheb'. 

7Sa' xyanqeb' li yeq ra'eb' tinkol jun ch'uut li taakanaaq; ut eb' li najt wankeb' 
chaq tink'uub' junaq kawil tenamit rik'ineb'. Toja' naq tin'awab'ejinq sa' 
xb'eeneb' aran Sión, chalen anaqwan ut chi junelik. 

8Ut laa'at Sión, rochochilat li xtenamit li Yos ut xkawilat li tenamit Jerusalén, 
nimaq wi' chik laawankil jo' junxil: laa'at tat-ok wi' chik chi awab'ejink sa' xb'een 
Israel”. 

9Ut anaqwan, k'a'ut naq japjo aawe, jo'kat li ixq yo chi alank? Ma yal xb'aan naq 
maak'a' li awab'ej, malaj xb'aan naq xe'kamk eb' laj k'ehol aana'leb'? 

10Yaab'an ut chimayoq aach'ool, at Sión, jo'qat li ixq yo chi alank, xb'aan naq 
anaqwan tento tat-elq sa' li tenamit ut tatq'axonq sa' li k'aleb'aal. Tatwulaq toj 
Babilonia, ab'an aran tatkole'q, xb'aan naq li Qaawa' taa'isinq aawe sa' ruq'eb' li 
xik' neke'ilok aawe. 

11Anaqwan naab'aleb' li tenamit xe'xch'utub' rib' chi xxik'b'al aawilb'al: 
“Chimuxmanq Sión ut chisaho'q qach'ool rik'in rilb'al li roso'jik Jerusalén”, 
chankeb'. 

12Ab'an eb' a'an ink'a' neke'xnaw li xk'a'uxl li Qaawa' chi moko neke'xtaw ru li 
k'aru naraj; ink'a' neke'xnaw naq A'an xch'utub'ank reheb' jo' na'uxk re li triiw 
sa' xq'ehil risinkil li rix. 

13Xaqlin, at Sión, ut eeqajun sa' xb'eeneb'! Xb'aan naq xyehom li Qaawa': “Laa'in 
tink'e aakawilal jo' junaq teelom wakax li wank xxukub' ch'iich' ut q'anch'iich' li 
xxaab'. K'ajo'eb' li tenamit taaputz'i. Toja' naq taamaq' chixjunil li b'ihomal 
xe'relq'a ut taamayeja chiwu laa'in, li xQaawa' chixjunil li ruuchich'och'. 

Mi 5 

Xk'ojlajik li x'awab'ejihom laj David 

1“Ut anaqwan kawal wanqat, Jerusalén, xb'aan naq xe'xch'utub' rib'eb' chi 
qasutb'al; rik'in b'aar ch'iich' yookeb' xsak'b'al li xko li jolomileb' laj Israel. 

2A'ut laa'at, Belén Efratá, jwal kach'inat sa' xteepal Judá, aawik'in taa'elq chaq li 
taa'awab'ejinq re Israel. A'an taayo'laaq sa' riyajil jun mayer junkab'al”. 

3Jo'kan naq li Yos tixkanab' xjunes li xtenamit toj reetal taa'alanq li ixq li wank sa' 
yu'am. Toja' naq eb' laj Israel li ke'k'ame'k sa' ab'l tenamit, te'sutq'iiq wi' chik sa' 
xyanqeb' li rech tenamitul. 

4Li awab'ej tixb'eresi li xtenamit rik'in li xwankil ut xloq'al li Qaawa', li xYos. Ut 
chaab'il chik te'wanq, xb'aan naq li Qaawa' sut-nimanb'ilaq ru, toj sa' xmaril li 
ruuchich'och'. 

5A'anaq li qatuqtuukilal. Naq eb' laj Asiria tole'xchap li qatenamit ut te'ok sa' li 
qana'aj, tqataqla sa' xb'eeneb' wuqub' aj jolominel ut waqxaqib'eb' ninqeb' 
xwankil. 

6Eb' a'an te'awab'ejinq re Asiria, li xna'aj laj Nemrod, rik'in q'esnal ch'iich', ut 
toohe'xkol chiruheb' laj Asiria li te'ok sa' li qatenamit re reechaninkil li qach'och'. 

Eb' li xik' neke'ilok qe talaje'sache'q 

7Toja' naq eb' li te'kole'q sa' xyanqeb' laj Israel chanchanaqeb' li k'ajob' nachalk 
rik'in li Qaawa', cho'q reheb' li k'iila tenamit; jo'aqeb' li hab' sa' xb'een li raxpim, 
k'ojk'ooqeb' xch'ool rik'in li Yos, ut ink'a' yal rik'in winq. 

8Sa' xyanqeb' li tenamit ut eb' li k'iila poyanam, li rela'eb' li ralal xk'ajol laj Jakob 
chanchanaqeb' li kaqkoj sa' xyanqeb' li k'iila josq' aj xul sa'eb' li k'iche', jo'aqeb' li 
ral kaqkoj sa' xyanqeb' li karneer: nat'upink ut nasachok b'arwi' nanume'k, ut 
maajun naramok chiru. 

9At Qaawa', taqsi laawuq' sa' xb'eeneb' li xik' neke'ilok aawe ut sach ruheb' 
chixjunileb'. 

10Xyehom li Qaawa': “Sa' li kutan a'an tinkamsiheb' laakawaay ut tinjuk'eb' 
laab'eleb'aal ch'iich'. 

11Tinsach ruheb' laatenamit sa' laateepalil ut tinjuk'eb' laakawub'resinb'il 
ochoch. 

12Twisi li tuulak nakab'aanu, ut maajun chik aj q'e tinkanab' aawik'in. 

13Teb'insach laayiib'anb'il yos jo'wi' eb' li pek nakaloq'oni ru, re naq ink'a' chik 
taawiq'ib' aawib' chi xloq'oninkil li yal xyiib'ahom laawuq'. 

14Tinmich'eb' li xtoonal laaloq'laj che' ut tinsach ruheb' laatenamit. 

15Chirix chik a'an, rik'in linjosq'il tin'eeqajunq sa' xb'eeneb' li tenamit li ink'a' 
xe'ab'ink”. 

Mi 6 

Li xjosq'il li Yos rik'ineb' laj Israel 

1Ab'ihomaq anaqwan li naxye li Qaawa': “Xaqlin ut b'oqeb' chaq li tzuul cho'q 
aatestiiw, ut rab'iiqeb' xyaab' laakux eb' li b'ool”. 

2Ab'ihomaq, ex tzuultaq'a ut laa'ex li rub'elankil li ruuchich'och': li Qaawa' ok re 
sa' raqb'a aatin rik'in li xtenamit, ok re chi jitok chirix laj Israel. 

3Jo'ka'in naxye li Qaawa': “At intenamit, k'aru xinmaakon chawu? K'aru 
xatinch'i'ch'i'i wi'? Ye b'i' we. 

4Laa'in kin'isink chaq aawe Ejiipt, katinkol chaq chiru li wank chi munil ut 
kintaqlaheb' cho'q aj k'amol b'e laj Moisés, laj Aharón ut lix María. 

5At intenamit, jultikaq aawe anaqwan k'aru kixk'uub' laj Balak, li awab'ej re 
Mohab, ut li xsumenkil xb'aan laj Balaham, ralal laj Pehor. Jultikaq aawe naq 
katnume'k chaq Sitín toj Kilkal, ut k'e reetal li xtiikilal xch'ool li Qaawa'”. 

Li naroyb'eni li Yos rik'in li poyanam 

6“K'aru tink'am re li Qaawa'? Chanru toxinwiq'ib' wib' chiru li xYos li choxa? Ma 
tinloq'oni tab'i' ru rik'in kok' wakax aj jun chihab' malaj rik'in k'atb'il mayej? 

7Ma tixk'ul tab'i' li Qaawa' jun milaq chi karneer malaj k'iila o'q'ob' kuk chi 
aseeyt? Malaj ut tinmayeja li xb'een walal xb'aan naq xinq'etq'eti wib' chiru? Ma 
tinmayeja tab'i' li walal re xtojb'al rix linmaak?”. 

8At winq, at ixq, ak yeeb'il aawe li k'aru us xb'aanunkil, a' li nawulak chiru li 
Qaawa' naq taab'aanu: ka'ajwi' xb'aanunkil li tiikilal, xk'eeb'al aach'ool chi rahok 
ut taakub'si laawankil chiru laaYos. 

Chirix li elq'ak ut tik'ti'ik 

9Li Qaawa' xjap re chi xb'oqb'al Jerusalén: “Ab'ihomaq, ex tenamit ut li 
nekexk'ehok na'leb'! 

10Sa' rochoch li ink'a' us xna'leb' wank li b'ihomal tawb'il sa' b'alaq' ut eb' li 
b'isleb' ka'paay ru, li q'axal nintz'eqtaana. 

11Chanru naq tinkuy xmaak li na'oksink li b'isleb' ink'a' tz'aqal ut li b'alaq'il b'iis? 

12Chixjunileb' li b'ihom sa' li tenamit a'in aj rahob'tesineleb'; ut eb' li tenamit aj 
tik'ti'eb' ut aj b'alaq'eb'. 

13Jo'kan naq xintikib' aarahob'tesinkil ut xsachb'al aawu xb'aaneb' laamaak. 

14Tattzekanq, ab'an ink'a' taak'ojlaaq laach'ool: li tz'okaak taachoyoq aawe. 
Tatk'uulanq tzekemq, ab'an maak'a' taa'ela'anq chawu; ut wi wank k'aru taaxok, 
tink'e chi oso'k xb'aan li raaxiik'. 

15Tat-awq, ab'an maak'a' taaxok; tatyatz'oq ru li oliiw, ab'an maak'a' taataw; 
tatyatz'oq uub', ab'an ink'a' tat-uk'aq b'iin. 

16Xb'aan naq xapaab' li xchaq'rab' laj Omrí, ut xab'aanu li neke'xb'aanu eb' li ralal 
xk'ajol laj Ajab; xatzol aawe jo' chanru xna'leb'eb' a'an. Jo'kan naq tatinrahob'tesi, 
ut eb' laapoyanamil tink'eheb' cho'q se'leb'aal; ut aamaak laa'at xutaanal 
wanqeb' lintenamit”. 

Mi 7 

Xk'ihank li maa'usilal 

1Toq'ob' xaq wu, chanchanin aj chik li nasakonink chirix xq'ehil li q'olok, ut ink'a' 
chik nintaw in'uub' chi moko in'iig; ink'a' chik nintaw ruheb' li awimq li q'axal 
nawulak chiwu. 



1629 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

2Sa' ruuchich'och' maajun chik tiik xch'ool ut maa'ani chik junaq aj paab'anel. 
Chixjunileb' kawal wankeb' chi b'aanunk maa'usilal ut neke'xra'le rib' chirib'ileb' 
rib'. 

3K'aynaqeb' li ruq'eb' chi xb'aanunkil li maa'usilal; eb' laj jolominel kaw 
neke'titz'ok toj, eb' laj raqol aatin neke'tuminaak ruheb', ut eb' li ninqeb' xwankil 
neke'xb'aanu li neke'raj ut neke'xk'uub' ru li ink'a' us. 

4Li jwal chaab'il sa' xyanqeb', a'an chanchan li k'ix; ut li tiik xch'ool, a'an 
chanchan li pajl. Ab'anan chalk re li raqok aatin, a' li kutan yeeb'il aawe xb'aaneb' 
li propeet. Toja' naq te'sachq xna'leb' chixjunileb'. 

5Meepaab' li tixye eere leeras eeriitz'in chi moko chek'ojob' eech'ool chirix junaq 
leeramiiw; chek'e ajwi' reetal li teeseeraq'i rik'in leerixaqil. 

6Xb'aan naq anaqwan li alalb'ej naxtz'eqtaana li yuwa'b'ej, li ko'b'ej naxq'etq'eti 
rib' chiru li xna', li alib'ej xik' naril li xna' li xb'eelom, ut eb' li xik' neke'ilok, sa' 
ajwi' leerochoch wankeb'. 

7A'ut laa'in kaw nin'oyb'enink rik'in li Qaawa', k'ojk'o linch'ool rik'in li Yos laj 
kolol we: ninnaw naq A'an taa'ab'inq we. 

Li Yos tixkol li xtenamit 

8Matsaho'k rik'in linrahilal, at tenamit li xik' nakat-ilok we, xb'aan naq us ta 
xint'ane'k, tinwakliiq wi' chik; us ta wankin sa' aak'ab', li Qaawa' a'an linsaqenk. 

9Tinkuy li xjosq'il li Qaawa' xb'aan naq xinmaakob'k chiru: toj taaraqoq aatin 
chiwix ut taaril xtoq'ob'aal wu. Li Qaawa' taa'isinq we sa' li aak'ab' re toxwil 
linkolb'al xb'aan. 

10Li xik' na'ilok we taaril a'an; taaril ut taakanaaq sa' xutaan. Ut li xyehok we 
junxil: “B'ar wank li Qaawa' laaYos?”, anaqwan taasaho'q linch'ool chi rilb'al naq 
taayeq'iiq sa' oqej jo' xsululel li b'e. 

11At Jerusalén, chalk re li kutan naq taawaklesiiq wi' chik laasuttz'akil ut 
taayu'manq ru laateepalil. 

12Chalk re li xq'ehil naq te'chalq aawik'in naab'aleb' li tenamit chalen Asiria toj 
Ejiipt, chalen li nima' Nilo toj chire li Éwfrates, chalen chire li palaw jun toj chire 
li palaw jun chik, chalen li k'iche' jun toj chire li k'iche' jun chik. 

13Ab'an nakirnak taakanaaq li xna'ajeb' li tenamit a'an xb'aan li maa'usilal 
xe'xb'aanu jo'k'ihaleb' li wankeb' aran. 

Tij chirix li xtenamit li Yos 

14At Qaawa', chawil taxaq laatenamit rik'in laawankil, chab'eresiheb' laakarneer 
sik'b'ileb' ru aab'aan, li wankeb' xjunes sa' li k'iche' ut sutsuukeb' sa' xq'emal li 

ch'och'. K'ameb' chi ichajib'k sa' xteepal Basán ut Galahad, jo' naq ke'wank chaq 
junxil. 

15Chak'ut wi' chik li xninqal sachb'ach'oolej chiruheb', jo' naq koo'elk chaq sa' li 
tenamit Ejiipt. 

16Eb' li tenamit junch'ol te'ril a'an, ut us ta q'axal kaweb' rib', te'kanaaq sa' 
xutaan. Te'memo'q ut te'tz'apxiko'q. 

17Te'xlow li pojtz' jo'kaqeb' li k'anti', jo'kaqeb' li xul li neke'xjukuki rib' chiru 
ch'och'. Siksootqeb' naq te'elq sa' li xsokeb', ut parpotqeb' xb'aaneb' xxiw naq 
te'chalq aawik'in, at Qaawa', at qaYos. 

Li Yos naxkuy xmaakeb' li xtenamit 

18Maajun chik junaq Yos jo' laa'at, at Qaawa', xb'aan naq laa'at nakakuy nakasach 
li xmaakeb' li rela' laatenamit. Laa'at ink'a' nakatjosq'o'k chi junajwa, xb'aan naq 
nakara li uxtaanank. 

19Chawuxtaana wi' chik qu, chamuq li qamaa'usilal ut chakut chixjunileb' li 
qamaak sa' xchamal li palaw. 

20At Qaawa', junelik taxaq wanq li xtiikilal aach'ool rik'in laj Jakob ut laarahom 
rik'in laj Abrahán, jo' kaye chaq junxil q'e kutan reheb' li qana' qayuwa'. 

Nah 

Nah 1 

Li xjosq'il li Yos sa' xb'een Nínive 

1Xyehom li Qaawa' chirix li tenamit Nínive. A'an a'in li hu tz'iib'anb'il wi' li moy u 
kiril laj Nahúm, aj Elkós. 

2Li Qaawa' a'an jun Yos aj sowen ut aj eeqajunel; na'eeqajunk ut k'ajo' li xjosq'il. 
Ink'a' nasachk sa' xch'ool li xmaakeb' li xik' neke'ilok re. 

3Li Qaawa' nab'ayk chi josq'o'k, ab'anan jwal nim li xwankil, ut junelik naxk'e chi 
xtojb'al xmaak li ani xmaakob'k. Nab'eek sa' li kaqsut-iq', ut eb' li choql a'aneb' li 
xpojtz'il li roq. 

4Naxch'iila li palaw ut naxk'e chi chaqik; naxchaqihob'resi ajwi' eb' li nima'. Chiru 
li Qaawa' neke'tz'umak li xpimul Basán ut Karmeel, ut neke'chaqik eb' li uutz'u'uj 
re Líbano. 

5Eb' li tzuul neke'eek'ank sa' xna'aj chiru A'an, ut eb' li b'ool neke'xsiksiki rib'eb'. 
Chixjunil li ruuchich'och' nahetlok chi rilb'al, ut neke'xiwak jo'k'ihaleb' li wankeb' 
chisa'. 

6Ani taaruuq taakuyuq re li xjosq'il? Ani taawanq chi xaqam chiru naq 
taajosq'o'q? Li xjosq'il naxpuka rib' chanchan li xam, ut chiru A'an neke'xjor rib' 
eb' li saqoonak. 

7Li Qaawa' a'an q'axal chaab'il cho'q re li kaw xch'ool chirix; a'an li kawilal sa' 
xhonalil li rahil ch'oolej ut narileb' li neke'oyb'enink rik'in 

8naq nanume'k li b'ut'iha'. Ab'anan naxsacheb' li neke'xq'etq'eti rib' chiru, ut sa' 
aak'ab' neke'kanaak li xik' neke'ilok re. 

Raqok aatin sa' xb'een Judá ut Nínive 
Sa' xb'eeneb' laj Judá 

9K'aru yookex chi xk'uub'ankil chirix li Qaawa'? A'an tixsach eeru chi junajwa! 
Maajun naru taawakliiq chiru xka'sutil, 

10xb'aan naq eb' li xik' neke'ilok re, te'oso'q chi junajwa chanchaneb' li k'ix 
xchapomeb' rib'; jo'qeb' li chaqi k'im naq te'k'ate'q, ut k'ajo'eb' chi kalaak sa' 
xninq'eheb'. 

Sa' xb'een Nínive 

11At Nínive, sa' eeyanq x'elk li xk'uub'ank re li rahilal re li Qaawa': jun aj k'ehol 
na'leb' jwal yib'ru xna'leb'. 

Sa' xb'eeneb' laj Judá 

12Jo'kan naq li Qaawa' xye chi jo'ka'in: “Us ta jwal kaweb' rib' laj Asiria ut k'ajo' 
xk'ihaleb', ab'an te'oso'q ut te'sachq chi junajwa. Laa'in k'ajo' laarahob'tesinkil 
xinb'aanu, ab'an ink'a' chik tatinrahob'tesi. 

13Tinsach li xwankileb' li neke'numtaak sa' aab'een ut tint'upi li kareen 
b'ak'b'ookat wi'”. 

Sa' xb'een li awab'ej re Nínive 

14A'an a'in li xkawresi cho'q aawe li Qaawa': “At awab'ej re Nínive, maajun 
aawalal aak'ajol taawanq li te'k'amoq laak'ab'a'. Sa' laatijob'aal tinjuk'eb' laayos 
ut tinmuri eb' li xjalam uheb'; ut laa'at tatinmuq, xb'aan naq tz'eqtaananb'ilat”. 

Sa' xb'eeneb' laj Judá 

15Waye' chaq sa' xb'eeneb' li tzuul laj yehol resil li tuqtuukilal! Ninq'ehin, at Judá, 
ut maayejan xb'aan naq ink'a' chik taanume'q aawik'in laj sachonel: xsache'k chi 
junajwa. 

Nah 2 

Li roso'jik li tenamit Nínive 

1At Nínive, we' chaq laj sachonel: yo chi chalk sa' aab'een. K'aak'alen chi us toj sa' 
li najt xteramil kab'l. Il chi us laab'e, b'ak' chasa' laaq'esnal ch'iich' ut kawresi 
aawib'. 

2Xb'aan naq li Qaawa' tixk'ojob' wi' chik li xloq'al laj Jakob ut li xwankilal laj 
Israel. Eb' laj elq' ke'sachok re ut ke'xkanab' jo' jun toon chi uub' li maak'a'eb' 
chik li ruq', ab'an li Yos tixk'e wi' chi li xloq'al ut xwankilal. 

3Li xkolb'aleb' rib' laj yalonel a'an kaq xb'onol ut kaq ajwi' li raq'eb'. Ak yo'oon 
wankeb' chi yalok, chanchan xam eb' li b'eleb'aal ch'iich'; ut eb' li xkawaay 
neke'saapank re xik chi junpaat. 

4Eb' li b'eleb'aal ch'iich' neke'suutank sa'atqeb' li b'e, ut neke'chalk neke'xik sa' li 
tenamit; chanchaneb' li raq'xam ut li raq'kaaq naq neke'nume'k. 

5Neke'b'oqe'k li xjolomileb' laj puub', ut eb' a'in neke'xtiikisihatq rib' chi xik sa' 
xb'een li suttz'ak; kawresinb'ileb' chik li taqleb'aal. 

6Xe'teemank chaq eb' li okeb'aal li wankeb' sa' xka'yab'aal li nima', ut xjuk'e'k li 
rochoch li awab'ej. 

7Li xna' li tenamit x'isiik sa' li xna'aj rochb'eeneb' li xmoos ixq, yooqeb' chi 
q'oqonk jo'eb' li mukuy naq neke'xten reheb' li xch'ool. 

8Jo' li ha' yo chi elk sa' jun li jorol kumb', jo'kan naq yookeb' chi elelik eb' laj 
Nínive. “Xaqlinqex, xaqlinqex!”, chu'uxk reheb', ab'an maajun nasutq'iik. 

9“Elq'ahomaqeb' li plaat ut eb' li oor”, chankeb'. Li xb'ihomal Nínive ink'a' nalajk 
na'oso'k, ut nujenaq li tenamit chi chaab'il eechej. 

10Nakirirnak, nayamnak ut juk'ulk chixjunil, jo'ka'in naq xkanaak li tenamit 
Nínive. Neke'lub'je'k xb'aaneb' xxiw, neke'siksotk li roqeb', maak'a' chik 
xmetz'eweb' li poyanam; ut saqeb' aj chik chixjunileb' xb'aan xiwak. 

Nínive chanchan jun kaqkoj li xq'axe' ru 

11B'ar wank anaqwan li xna'ajeb' li kaqkoj? K'aru xk'ul li xjob'eb' li kok' kaqkoj 
b'arwi' xe'wank, chi maajun naxib'esink reheb'? 

12Nínive jwal kaw rib' naq kiwank, jo' li kaqkoj naq naxkamsi li xtzak, 
naxch'oolaniheb' li ral ut naxnujob'resiheb' li xk'uuleb'aal rik'in junes tib'. 

13Jo'ka'in xye li Nimajwal Yos: “Xinchalk chajuk'b'al. Tink'ateb' laab'eleb'aal 
ch'iich' ut sib' aj chik teb'inkanab' wi'. Tinsach ruheb' laawalal aak'ajol, twisi sa' 
laatenamit chixjunil laawelq'ahom ut ink'a' chik taa'ab'imanq xyaab' xkux laj 
yehol esil”. 

Nah 3 

Ra chaalel sa' xb'een Nínive 

1Ra chaalel sa' aab'een, at tenamit aj kamsinelat poyanam, nujenaqat chi tik'ti' ut 
raaxiik'! Maajoq'e nakakanab' li elq'ak. 

2Na'ab'iik xyaab' li tz'uum ut xyaab' roqeb' li kawaay. Neke'jitz'itz'nak ut 
neke'pojlok chaq chi chalk eb' li b'eleb'aal ch'iich'. 

3Wankeb' chaq chirix kawaay eb' laj puub'; ut jwal neke'lemtz'unk chaq li 
xq'esnal ch'iich' ut eb' li xjutz' ch'iich'. K'ajo' xk'ihaleb' li xe'tiq'e'k, k'ajo'eb' li 
kamenaq, maak'a' rajlankileb': eb' li poyanam neke'tichk'okje'k chiruheb' li 
kamenaq. 

4Ut chixjunil a'in xk'ulmank xb'aan li xmaa'usilal li tenamit Nínive. A'an chanchan 
jun li ixq aj yumb'eet: k'ajo' li xch'ina'usal ut li xchaq'alil ru, ut k'aynaq chi tuulak. 
Rik'in li ko'b'eetak ut tuulak xb'aanu naab'aleb' li tenamit xe'b'alaq'iik. 

5Xyehom li Nimajwal Yos: “Xinchalk chak'eeb'al sa' xutaan: twisi laawaq' chawix 
ut tatinkanab' chi t'ust'u; tink'ut laaxutaan chiruheb' li xninqal ru tenamit. 

6Tintuub' li tz'ajn sa' aab'een; tatinkanab' sa' xutaan ut tatink'e chi se'eek. 

7Chi jo'kan chixjunileb' li te'iloq aawe te'eleliq chawu ut yooqeb' xyeeb'al: 
«Xjuk'e'k li tenamit Nínive. Ani taatoq'ob'anq ru? Ani taak'ojob'anq xch'ool?», 
cha'qeb'. 

Ra tixk'ul Nínive jo' naq kixk'ul Tebas 

8“Ma q'axal chaab'ilat tab'i' chiru Tebas, li tenamit wank chire li nima' Nilo, li 
sutsu chi k'iila ha' ut ramro xb'aan li palaw ut li nima'? 

9Etiopía ut Ejiipt a'an li xkawilal xch'ool Nínive, ut q'axal kaweb' rib'; eb' laj Put 
ut eb' laj Libia, a'aneb' li neke'okenk chirix. 

10Ab'anan eb' laj Tebas ke'isiik ajwi' sa' li xna'ajeb' ut ke'k'ame'k sa' ab'l tenamit; 
eb' li ralal xk'ajol ke'pik'aje'k chiru tz'ak sa'atqeb' li xaalib'e. Ke'xb'uuli rixeb' li 
xninqaleb' ru winq ut ke'k'ame'k chi b'ak'b'o eb' li xjolomil li tenamit. 

11Chanchan tatkalaaq naq te'xsach aana'leb'; laa'at taamuq aawib' ut taayal 
xsik'b'al b'ar taakol aawib' chiruheb' li xik' neke'ilok aawe. 

T'ane'k re Nínive 

12“Chixjunileb' laakawub'resinb'il ochoch chanchaneb' xtoonal li iig li wank ru: 
naq taachiq'chiq'i, taat'ane'q li ru sa' re li taatzekanq re. 

13Eb' laasoldaad xe'yopirk: chanchaneb' ixq sa' xyanqeb' li xik' nele'ilok reheb'. 
Eb' li okeb'aal xe'tehonk chi xka'pak'alil ut li xam xk'at chixjunil li xnat'b'al rix. 

14K'uula aaha' re naq wanq aawuk'a' naq sutsuuqat; kawub'resi eb' laasuttz'ak, 
puq' wi' chik li seb' ut yiib' aaxan. 

15Us ta tatk'ihanq jo' laj saak' malaj tattamq ta jo' laj raxq'een, tat-oso'q xb'aan li 
xam aran ut tatsache'q rik'in q'esnal ch'iich'. 

16Xe'k'ihank laj yakonel aawik'in jo' xk'ihaleb' chahim; 

17xe'tamk eb' li xninqaleb' ru winq chanchaneb' laj saak', ut eb' laj k'anjel jo'keb' 
laj raxq'een li neke'xch'utub' rib' chiruheb' li tz'ak xb'aan li ke. Naq natiqwo'k li 
saq'e, neke'elelik ut neke'sachk, chi maajun nanawok b'ar xkoheb'. 

Rahil ch'oolejil chirix Asiria 

18“Q'axal sa neke'wark laj k'aak'alehom aawe, at awab'ej re Asiria! Eb' li 
xjolomileb' laj puub' hilhookeb' xaq, eb' laasoldaad neke'cha'chotk sa'eb' li k'iche' 
ut maajun nach'utub'ank reheb'. 

19Maak'a' xb'anol laatiq'ilal, ink'a' chik nak'iraak. Chixjunileb' li neke'ab'ink re 
laarahilal neke'xpoq'poq'i li ruq'eb' xb'aan xsahil xch'ooleb'. Xb'aan naq ma wank 
tab'i' junaq li ink'a' xarahob'tesi laa'at chi kok'aq xsa'?”. 

Hab 

Hab 1 

1Li moy u li kik'utb'esiik xb'aan li Qaawa' chiru laj Habakuk,  li propeet.  

Li propeet nawech'ok rik'in li Qaawa' 

2At Qaawa', jo' najtil chik japjo'q we chi xpatz'b'al intenq'ankil aawe chi ink'a' 
nikinaawab'i? Toj jo'q'e yooqin chi jitok xb'aan li raaxiik' chi ink'a' tatchalq chi 
qakolb'al? 

3K'a'ut naq nakak'e chiwil li maa'usilal ut li raaxiik' a'in? K'ajo' li rahilal ut li 
elq'ak! Yalaq b'ar wank li wech'ij ib' ut li yalok. 

4Ink'a' napaab'aak li chaq'rab' ut ink'a' chik na'uxmank li tiikilal. Li ink'a' us 
xna'leb' naxch'i'ch'i'i li tiik xch'ool ut naxjal xyaalal li k'ulub'ej. 

Li xsumehom li Qaawa' 

5“Ilomaqeb' li tenamit ut k'ehomaq reetal eb' li yookeb' chi sutuk eere -chan li 
Qaawa'-. Ka'yahomaqeb' ut chisachq leech'ool. Ok we chi xb'aanunkil jun 
sachb'ach'oolej sa' eeyanq: wi ta taaseeraq'iiq eere, ink'a' raj teepaab'. 

6Ok we chi xwaklesinkil chaq eb' laj Kaldeha sa' eeb'een: a'an jun tenamit q'axal 
josq' ut junelik yo'oon wankeb' chi xik yalaq b'ar sa' ruuchich'och' chi 
reechaninkileb' li na'ajej li moko reheb' ta. 

7Q'axal kaweb' rib' ut xiwajel rilb'aleb', ut ka'ajwi' li xchaq'rab'eb' ut li 
xwankilaleb' neke'xpaab'. 

8Li xkawaayeb' jwal kaw neke'aanilak chiruheb' li hix, ut rajawal josq'eb' 
chiruheb' laj xojb' sa' li chaqich'och'. Numtajenaq xk'ihaleb' laj puub' ut toj najt 
ajwi' neke'xchap raanileb' chi yalok; chanchaneb' li t'iw li naxkut rib' sa' xb'een li 
xtzak. 

9Neke'xjuk' chixjunil b'arwi' neke'nume'k; q'axal xiwajel rilb'aleb' ut k'ajo' li 
poyanam neke'xchap jo' xk'ihaleb' li samahib' chire li palaw. 

10Neke'reetz'u eb' li awab'ej ut neke'xse'e li xninqaleb' ru winq. Maak'a' na'ok wi' 
eb' li kawub'resinb'il ochoch chiruheb', xb'aan naq neke'xtuub' li ch'och' cho'q 
xtaqleb'aaleb' ut neke'reechani eb' li tenamit. 

11Neke'nume'k jo' li kaqsut-iq'; chirix chik a'an neke'sachk chi k'ojk'o xch'ooleb' 
rik'in li xkawilaleb': a'an tz'aqal neke'xk'e cho'q xyoseb'”. 

Jun sut chik li propeet nawech'ok rik'in li Qaawa' 

12At Qaawa', ma ink'a' tab'i' ak wankat chalen chaq q'e kutan, at inSantil Yos li 
ink'a' kaamel? At Qaawa' ut aj k'aak'alehomat we, laa'at xatk'ehok xkawilaleb' laj 
Kaldeha chi raqok aatin sa' qab'een re naq tqatoj rix li qamaak. 

13Li xtiikilal laach'ool xik' naril li maa'usilal; ink'a' nakakuy rilb'al li maa'usilal. 
K'a'ut naq maak'a' nakaye chirixeb' li neke'rahob'tesink, eb' li yookeb' chi 
xsachb'al ruheb' li jwal chaab'ileb' chiruheb' a'an? 

14K'a'ut naq nakakanab'eb' li poyanam xjuneseb' jo'eb' li kar sa' li palaw, jo'eb' li 
xul li maak'a' aj eechal reheb'? 

15Eb' laj Kaldeha neke'xchap laatenamit jo' tawi' li kar sa' ruq'eb' laj kar: 
neke'xnat' sa' li xyooyeb'; ut naq neke'ril a'an, k'ajo' naq nasaho'k sa' xch'ooleb'. 

16Jo'kan naq laj kar taamayejaq chiru li xyooy ut tixk'at li pom chiru li xluch b'aq, 
xb'aan naq sa' xk'ab'a' a'an wank xwa ruk'a' chi chaab'il ut chi numtajenaq. 

17Ma toj yooqeb' laj Kaldeha chi xchapb'aleb' li tenamit ut yooqeb' chi kamsink 
poyanam chi ink'a' neke'ril xtoq'ob'aal ruheb'? 

Hab 2 

Li xkab' xsumehom li Qaawa' 

1Tinwanq sa' linna'aj chi k'aak'alenk, ut sa' xb'een li suttz'ak tinxaqab' wib' chi 
ilok. Jo' junaq aj k'ehol eetal, yo'oon wanqin re rilb'al k'aru tixye we li Qaawa' ut 
k'aru tixsume wi' linjitom. 

2Ut li Qaawa' kinxsume chaq chi jo'ka'in: “Tz'iib'a chiru junaq tz'alamche' li ok we 
chi xk'utb'al chawu; tz'iib'a chi tz'aqal re ru re naq maak'a'aq ch'a'ajkilal chi 
rilb'al ut li ani taa'iloq re, tixchap raanil chi yehok esil. 

3Toj maji' nawulak xq'ehil naq li moy u a'in taatz'aqloq ru, ab'an ak xaqxo 
xkutankil naq taak'ulmanq. Us ta taab'ayq kach'inaq, oyb'eni laa'at xb'aan naq 
relik chi yaal naq taatz'aqloq ru chixjunil. 

4Taa'oso'q li ink'a' tiik ru xyu'am, ab'an li tiik xch'ool taawanq xyu'am xb'aan li 
xpaab'aal”. 

Li k'aru toxe'oso'q wi' eb' laj rahob'tesinel 

5Relik chi yaal naq li b'ihomal nab'alaq'ik; li maak'a'eb' xna'leb' neke'xyal xq'e chi 
xsik'b'al xtumineb', ut junelik neke'raj xkomon: chanchaneb' li kamk, 
chanchaneb' li xjulel kamenaq li junelik yo chi royb'eninkil eb' li te'ok chisa'. 
Neke'xik yalaq b'ar chi sachok tenamit, chi ink'a' nak'ojlaak xch'ooleb'. 

6Ab'anan chixjunileb' li eechaninb'il tenamit te'xse'e li ke'eechanink reheb', 
yooqeb' chi xyeeb'al: “Ra chaalel sa' aab'een laa'at li xatb'ihomo'k rik'in li moko 
aawe ta! Toj jo'q'e taakanab' xch'utub'ankil li b'ihomal li wank chi to' aawik'in?”. 

7Chi maak'a'aq sa' laach'oolte'wulaq li xe'k'ehok aato'; te'wakliiq chaq, ut 
siksootqat xb'aan aaxiw naq te'xmaq' chixjunil li k'aru aawe. 

8Jo' naq xamaq' li xb'ihomaleb' li k'iila tenamit, jo'kan ajwi' naq te'xmaq' chawu li 
k'a'aq re ru xawelq'a. Jalanil tenamit taak'ehoq aawe chi xtojb'al rix laamaa'usilal 

jo' ajwi' chixjunil li xab'aanu re li qana'aj, reheb' li qatenamit ut reheb' li jo'k'ihal 
wankeb' chisa'. 

9Ra chaalel sa' aab'een li xanujob'resi laawochoch rik'in li xawelq'a re raj xkolb'al 
aawib' chiru chixjunileb' li raaxiik'! 

10Chi jo'kan xak'e sa' xutaan laawochoch, ut yal xasik' laarahilal naq xajuk'i eb' li 
k'iila tenamit. 

11Xb'aan naq eb' li pek te'xjap re chajitb'al ut te'sumeeq chaq xb'aaneb' li 
tz'amb'a! 

12Ra chaalel sa' aab'een laa'at li nakatkab'lak sa' xb'een li rahilal ut 
nakatk'ojob'ank tenamit rik'in kamsink ut maa'usilal. 

13Ab'an li Nimajwal Yos ink'a' tixk'e xwankil laak'anjel, ut maak'a' na'ok wi' li 
k'aru xatawasi wi' aawib', xb'aan naq chixjunil li xab'aanu taa'oso'q chi 
junwaakaj xb'aan li xam. 

14Ut taanawmanq ru li xnimal xloq'al li Qaawa' junsut junrub'el choxa, jo' naq 
nanujak li palaw rik'ineb' li k'iila ha'. 

15Ra chaalel sa' aab'een laa'at li nakakaltesiheb' laawechkab'al ut nakayu li b'iin 
rik'in li b'an nakaanob'resink u, re xsachb'al xwankileb' ut xk'utb'al xxutaaneb'. 

16Taanujob'resi aawib' rik'in xutaan ut ink'a' rik'in loq'al, xb'aan naq li Qaawa' 
tixk'e chawuk' laaha' ut tatxkanab' chi t'ust'u. 

17Li maa'usilal xab'aanu aran Líbano taaq'apluuq sa' aab'een, ut k'ajo' naq 
tatxiwaq xb'aan li xkik'eleb' li k'iila xul xakamsiheb'. Chixjunil a'in taachalq sa' 
aab'een xb'aan laamaa'usilal jo' ajwi' xb'aan chixjunil li xab'aanu re li qana'aj, 
reheb' li qatenamit ut reheb' li jo'k'ihal wankeb' chisa'. 

18K'aru aj e li xjalam u junaq k'oxlanb'il yos? A'an yal jalanil yos, aj b'alaq'; a'an 
yal xb'aanuhom junaq aj peech'. Ma naru tixk'ojob' xch'ool li xyiib'ank re? Xb'aan 
naq eb' li yiib'anb'il yos ink'a' neke'aatinak. 

19Ra chaalel sa' aab'een laa'at li nakatyehok: “Ajsi aawu”, chankat re jun tolol chi 
che'. “Waklin”, chankat re jun li pek ink'a' na'aatinak. Ma naru tab'i' taa'aatinaq? 
Us ta nujob'resinb'il chi oor ut plaat, maak'a' jun tz'uqukaq yu'am rik'in. 

20A'ut li Qaawa' wank sa' li xsantil ochoch: maajun na'aatinak chiru A'an junsut 
junrub'el choxa! 

Hab 3 

Li xtij laj Habakuk 

1Xtij laj Habakuk, li propeet, li kib'ichamank cho'q rahil b'ich. 

2At Qaawa', xwab'i laawesil nayeemank, ut xwil xnimal laak'anjel xlajaab'aanu: 
k'ajo' naq ninloq'oni aawu! At Qaawa', b'aanu wi' chik sa' qayanq, k'e chi nawe'k 
laab'aanuhom anaqwan. Us ta yo aajosq'il sa' qab'een, jultikaq aawe laanimal 
aawuxtaan. 

3Yo chi chalk li Qaawa' toj aran Temán; toj sa' li tzuul Parán yo chi chalk li jwal 
nim xsantilal. Li xnimal xwankil naxkupu li choxa ut nujenaq li ruuchich'och' 
rik'in li xloq'al. 

4Li xlemtz'unkil A'an chanchan li saqenk; jo' xrepom li saq'e na'elk chaq sa' li 
ruq', b'arwi' nak'utunk naq aran wank li xnimal xwankilal. 

5K'amol b'e li raxkamk chiru li Qaawa' ut chirix A'an yo chi xik li kaqitiq. 

6Naxhich'hich'i rib' li ch'och' naq naxaqliik li Qaawa', ut eb' li tenamit neke'xiwak 
naq na'ilok. Nalaje'uq'e'k eb' li najter tzuul ut neke'ha'o'k eb' li mayer b'ool, a'ut li 
xb'e li Qaawa' wank chi junelik. 

7Xwil li xrahil xch'ooleb' laj Kusán, neke'hiich'ank sa' xna'aj eb' li xmuheb'aaleb' 
laj Madián. 

8At Qaawa', ma xchalk laajosq'il sa' xb'eeneb' li nima'? Ma naxamlotk laajosq'il sa' 
xb'een li palaw? Laa'at nakattaqe'k chirixeb' laakawaay ut nakatxik sa' xb'eeneb' 
laab'eleb'aal ch'iich' jo' jun li xq'axok u sa' li yalok. 

9Xawisi ut xakawresi chixjunileb' li ral laasimaj ut xayu' rix laasimaj. Xate li 
ch'och' rik'in xkawil oq li nima'. 

10Neke'siksotk eb' li k'iche' naq nakate'ril; chanchan li b'ut'iha' naq xchalk sa' 
choxa. Kaw x'eek'ank xyaab' li palaw, ut najt nataqe'k li xkaw oq. 

11Li saq'e ut li po xe'kanaak sa' li xna'ajeb' naq xe'ril li xlemtz'unkil li ral laasimaj 
ut naq xxamlotk laajutz'che'. 

12Nakab'eeni li ruuchich'och' rik'in laajosq'il, ut li xxamlel laajosq'il nakasacheb' 
wi' li tenamit. 

13Xat-elk chaq chi xkolb'al laatenamit re xtenq'ankil li sik'b'il ru aab'aan. Xajuk' li 
rochocheb' li ink'a' useb' xna'leb' ut xak'e chi kutankil li rub'elankil. 

14Rik'ineb' li ral laasimaj xakamsi li xjolomileb', naq sa' q'etq'etil xe'xkut rib' sa' 
qab'een re xsachb'aleb' li neb'a' sa' muqmu. 

15Xate laab'e sa' li palaw rik'ineb' laakawaay, ut nab'ulb'utk li ha' sa' laanumik. 

16Naq xwab'i a'in, k'ajo' naq xxiwak xsa' linsa'; xb'aan li xyaab' aakux ink'a' chik 
ninruuk chi aatinak, ut x'ok jun raxkehob' sa' chixjunil linb'aqel: neke'parpotk eb' 
li woq sa' linb'eenik. Ab'an k'ojk'o linch'ool royb'eninkil li xkutankil li rahilal 
taachalq sa' xb'eeneb' li neke'rahob'tesink qe. 

17Us ta ink'a' chik taatuxmeq li xche'el li iig ut maak'a'aq chik ru li uub'; us ta 
ink'a' chik taa'uuchinq li oliiw ut li ch'och' ink'a' chik tixk'e qatzekemq; us ta 
maak'a'aqeb' chik li karneer sa' li xna'ajeb' chi moko wanqeb' chik qawakax sa' li 
xwa'leb'aaleb', 

18ab'an laa'in taasaho'q linch'ool rik'in li Qaawa', k'ojk'ooq li waanm rik'in li Yos 
laj kolol we. 

19Li Qaawa' linYos a'an li xkawub' linch'ool. A'an naseeb'ob'resink eb' li woq 
jo'keb' roq li kej, ut nikinxk'am toj chi tzuul re naq tinkole'q. 

A'in xb'ich li xjolomileb' laj b'ichanel, re xb'ichankil rik'ineb' li wajb' li wankeb' li ru. 

Sof 

Sof 1 

Li xkutankil li xjosq'il li Qaawa' 

1A'an a'in li raatin li Qaawa' li kiyehe'k re laj Sofonías, ralal laj Kusí, ralal laj 
Kedalías, ralal laj Amarías, ralal laj Esekías, sa'eb' li kutan naq laj Josías, ralal laj 
Amón, wan chaq cho'q awab'ej re Judá. 

2Jo'ka'in xye li Qaawa': “Ok we chi xsachb'al chi junajwa chixjunil li wank sa' 
ruuchich'och'. 

3Tinsach ruheb' li poyanam ut eb' li xul, tinkamsiheb' li xik'anel xul jo'wi' eb' li 
kar; teb'ink'e chi tichk'ok li ink'a' useb' xna'leb' ut twisiheb' li winq sa' 
ruuchich'och'”, chan li Qaawa'. 

4“Tinrahob'tesiheb' laj Judá ut chixjunileb' li wankeb' Jerusalén. Jo'nimal toj 
xkanaak re laj Bahal li xyoseb' tinsach ru chi junajwa; a' ajwi' li xk'ab'a'eb' laj 
k'anjel chiru ut eb' laj tij tinsacheb' ru. 

5Tinsach ruheb' li neke'taqe'k sa' xb'een li kab'l chi xloq'oninkileb' ru li chahim, 
eb' li neke'xwiq'ib' rib' chiwu laa'in ut neke'xpatz' ajwi' xk'ab'a' laj Milkón li 
xyoseb'; 

6eb' li xe'xkanab' intaaqenkil, eb' li ink'a' nikine'xsik' cho'q Qaawa' chi moko 
neke'patz'ok wik'in”. 

7Mexchoqink chiru li Qaawa' xb'aan naq nach' chik wank li xkutankil li Qaawa'. Li 
Yos xkawresi jun mayejak ut ak xrosob'tesiheb' li rula'. 

8“Sa' xkutankil li mayejak -chan li Qaawa'- laa'in tolinrahob'tesi li xninqaleb' ru 
winq, eb' li ralaleb' li awab'ej jo' ajwi' chixjunileb' laj ab'l tenamit. 

9Sa' li kutan a'an tinrahob'tesiheb' ajwi' li neke'ok chi pisk'onb'il sa' rochoch li 
xyoseb' ut neke'xnujob'resi a'an rik'in elq' ut b'alaq'ik”. 

10Jo'ka'in xye li Qaawa': “Sa' li kutan a'an taa'ab'imanq xyaab' kuxej chi 
xtz'aamankil xtenq'ankileb' chalen toj sa' li Okeb'aal reheb' li kar. Japjo'qeb' re 
chi tz'uyink sa' li Ak' Na'ajej ut taa'ab'iiq xyaab'eb' li tzuul li yooqeb' chi uq'e'k. 

11Yaab'anqex laa'ex li wankex taq'a, xb'aan naq te'kamq chixjunileb' laj k'ay ut 
te'sache'q chixjunileb' laj jalol ru tumin. 

12“Sa' li kutan a'an tinxok linsaqenk ut tinpoqle li tenamit Jerusalén. Toja' naq 
tink'eheb' chi xtojb'al li xmaakeb' li k'ojk'ookeb' xch'ool ut sa yookeb' chi hilank, 
eb' li neke'yehok sa' xch'ooleb': «Li Qaawa' maak'a' naxb'aanu: chi moko li us chi 
moko li ink'a' us». 

13Jo'kan naq taa'elq'aaq li xb'ihomaleb' ut taajuk'manq li rochocheb'. Xe'yiib'ank 
ochoch, ab'an ink'a' te'wanq chisa'; xe'awk uub', ab'an ink'a' te'uk'aq b'iin”. 

14Xnach'ok chaq li xnimla kutankil li Qaawa'; ak xseeb'ank ut nach' chik wank. 
Naq taawulaq li kutan a'an, xiwajelaq li japok e: tixjap ajwi' re chi yaab'ak li jwal 
kaw rib'. 

15A'anaq xkutankil li josq'il, xkutankil li rahil ch'oolej ut rahilal, xkutankil li 
sachok ut juk'uk, xkutankil li aak'ab' ut li q'oqyink; muhaq ru li kutan a'an ut 
choqlaq ru, 

16xkutankil li tz'uyink ut xyaab'asinkil li tronpeet chirixeb' li kawub'resinb'il 
tenamit ut chirixeb' li xnajt xteramil ochoch. 

17Jo'ka'in xye li Qaawa': “Tinrahob'tesi xch'ooleb' li poyanam ut te'b'eeq sa' 
mutz'il, xb'aan naq xe'maakob'k chiwu. Taahoye'q li xkik'eleb' jo' li pojtz', ut li 
xtib'eleb' kama'aq aj chik li k'ot”. 

18Sa' xkutankil li xjosq'il li Qaawa', maak'a' taakoloq reheb' li poyanam, chi moko 
li plaat chi moko li oor, xb'aan naq chixjunil li ruuchich'och' taa'oso'q sa' xxamlel 
xjosq'il li Yos. Jo'k'ihaleb' li wankeb' junsut junrub'el choxa te'oso'q sa' junpaat. 

Sof 2 

1Ch'utub'omaq eerib',  ex poyanam li maak'a' eexutaan,  

2naq toj maji' nekexrume'k chi najt, jo' na'uxk re li k'im li nasachk chiru jun 
kutan. Junajiiq eerib' rub'elaj naq taachalq sa' eeb'een li xnimal xjosq'il li Qaawa', 
naq toj maji' nawulak xkutankil li xjosq'il li Yos. 

3Sik'omaq li Qaawa' chejunilex li kub'enaq eewankil sa' li ruuchich'och' a'in, 
jo'k'ihalex li nekexpaab'ank re li xchaq'rab'. K'anjelahomaq li tiikilal ut li q'unil 
ch'oolej: mare anchal texkole'q sa' xkutankil li xjosq'il li Qaawa'. 

Ra chaalel sa' xb'eeneb' li tenamit 

4Taatz'eqtaanaaq li tenamit Gasa ut Askalón taakanaaq chi po'lemil; chi kutan 
taayamtesiiq Asdod, ut Ekrón taajuk'e'q chi junwaakaj. 

5Ra chaalel sa' eeb'een laa'ex aj Kreta, li wankex chire li palaw. Li Qaawa' ak 
xraqok aatin sa' eeb'een: “Laa'ex aj Kanahán, xteepalex aj Filistea, ok we 
chejuk'b'al, ut maajun chik tkanaaq. 

6Li na'ajej wank chire li palaw taakanaaq cho'q pach'aya': aran te'xch'utub' rib' 
eb' laj k'aak'alehom ketomq, aran te'tz'apmanq eb' li karneer”, chan li Qaawa'. 

7Ut jo'k'ihaleb' te'kole'q sa' xteepal Judá a'aneb' chik te'eechaninq re li na'ajej 
a'an. Aran te'xk'aak'ale li xketomqeb' ut te'hilanq sa' rochocheb' laj Askalón, naq 
li Qaawa' li qaYos tolxtenq'aheb' laj Judá ut tixsutq'isiheb' wi' chik sa'eb' li 
xna'ajeb'. 

8Jo'ka'in xye li Qaawa': “Xwab'i naq eb' laj Mohab xe'xmajewa lintenamit ut eb' laj 
Amón xe'xtz'eqtaanaheb', naq xe'numtaak sa' xb'eeneb' ut xe'b'ihomo'k sa' li 
xna'ajeb'. 

9Jo'kan naq Laa'in, li Nimajwal Yos ut xYos laj Israel, ninye li waatin naq Mohab 
taakanaaq jo' Sodoom, ut Amón taa'oso'q jo' Gomoor. Junes k'ix ut atz'am taa'elq 
chiru; nakirirnak chi junajwa taakanaaq. Jo'k'ihaleb' chik lintenamit xe'kole'k, 
te'xxok chixjunil ut eb' a'an te'eechaninq re li na'ajej a'an”. 

10A'an te'xtoj wi' li xq'etq'etil eb' laj Mohab ut aj Amón, xb'aan naq xe'xmajewa ut 
xe'xhob' li xtenamit li Nimajwal Yos. 

11Q'axal xiwajel tixb'aanu li Qaawa' reheb' naq chixjunileb' li jalanil yos sa' 
ruuchich'och' te'kanaaq chi maak'a'aq chik xwankileb', ut chiru chik li Qaawa' 
te'xwiq'ib' rib' chixjunileb' li na'ajej sutsuukeb' xb'aan li palaw, sa' xna'aj xna'aj li 
junjunq. 

12“Jo'kan ajwi' tinb'aanu eere laa'ex aj Etiopía: tex'oso'q xb'aan linq'esnal 
ch'iich'”, chan li Yos. 

13Li Qaawa' tixtaqsi li ruq' sa' xb'eeneb' li na'ajej wankeb' sa' xjayal releb'l iq' re 
xsachb'al Asiria, ut nakirirnak taakanaaq Nínive, joxk' aj chik taakanaaq wi'. 

14Te'juk'manq eb' li tz'alamche'il ochoch, ut aran chik te'hilanq eb' li ketomq 
jo'wi' chixjunileb' li k'iila paay chi xxulel k'iche'. Aran te'warq eb' li jotz ut eb' li 
k'ix uch sa' xb'eeneb' li oqech; eb' li warom te'yaab'aqje'q sa' li b'entaan ut eb' li 
tuntz'oq sa'eb' li okeb'aal. 

15Jo'ka'in te'kanaaq li q'axal sa sa' xch'ooleb' naq xe'wank, li tenamit kaw rib' naq 
naxk'oxla, li naxye sa' xch'ool: “Ka'ajin wi' ut maa'ani chik junaq!”. Ilomaq! 
Nakirirnak xkanaak, ut xna'ajeb' chik li josq' aj xul. Chixjunileb' li te'nume'q chi 
xk'atq te'xuxb'aq ut te'xb'anb'ani li xjolomeb'. 

Sof 3 

Raqok aatin sa' xb'een Jerusalén 

1Ra chaalel sa' xb'een Jerusalén, li tenamit q'etq'et, muxb'il ru ut aj rahob'tesinel. 

2Ink'a' xraj rab'inkil li xyaab' xkux li Qaawa' chi moko xk'ulub'a li q'use'k xb'aan; 
ink'a' xk'ojob' xch'ool chirix li xYos chi moko xjilok chi xk'atq A'an. 

3Li xninqaleb' ru winq li wankeb' aran, chanchaneb' li kaqkoj chaajeb' re; eb' laj 
raqol aatin jo'keb' laj xojb' sa' li chaqich'och' li ink'a' neke'xkanab' xtib'eb' re 
wulaj. 

4Eb' li xpropeeteb' naxik xb'een neke'xye, aj b'alaq'eb' ut aj tik'ti'eb'. Eb' laj tij 
neke'xmux li loq'laj na'ajej ut neke'xsach xwankil li xchaq'rab' li Yos. 

5Ab'anan li Qaawa' wank sa' xyanqeb'. A'an usilal naxb'aanu, ut maawa' li ink'a' 
us. Wulaj wulaj naraqok aatin ut rajlal eq'la naxk'ut li tiikilal chiruheb'. A'ut li 
reemaaru aj winq ink'a' naxnaw xutaanak. 

6Jo'ka'in xye li Qaawa': “Xinsach ruheb' li tenamit, xinjuk'eb' li najt xteramil 
ochoch; nakirirnak xinkanab'eb' li b'e, chi maajun chik nanume'k aran. Xsache'k 
chixjunil li na'ajej ut maak'a' chik yu'am aran. 

7Sa' inch'ool laa'in naq tinxxiwa Jerusalén ut tixk'ulub'an naq tintij; xink'oxla naq 
ink'a' tixtz'eq chirix li xch'ool chixjunil li xrahob'tesinkil inb'aan. Ab'an xe'xseeb'a 
chik rib' chi xb'aanunkil li k'iila maa'usilal. 

8Jo'kan naq chineeroyb'eni wan laa'ex sa' li kutan a'an, chan li Qaawa', naq 
tinchalq chi raqok aatin sa' eeb'een. Tinch'utub'eb' li tenamit ut eb' li awab'ej re 
xkutb'al linjosq'il sa' xb'eeneb', jo' ajwi' re xk'utb'al jo'nimal li naxamnak wi' li 
waanm. Ut chixjunil li ruuchich'och' taasache'q xb'aan linjosq'il. 

9“Naq taawulaq li kutan a'an, tink'e naq eb' li poyanam chaab'il aatin chik te'xye, 
re naq chixjunileb' te'xyaab'a xk'ab'a' li Qaawa' ut te'k'anjelaq chiru chi junajaq 
xch'ooleb'. 

10Toj junpak'al eb' li nima' re Etiopía tole'tz'aamanq ut tole'elajinq chiwu eb' li 
walal ink'ajol li cha'cha'inb'ileb', ut te'xk'amatq chaq xmayejeb'. 

11“Sa' li kutan a'an ink'a' chik tatxutaanaq chirix li ink'a' us xab'aanu we, at 
intenamit, naq xaq'etq'eti aawib' chiwu, xb'aan naq twisiheb' aawik'in li 
q'etq'eteb' jo'wi' li neke'xnimob'resi rib', ut ink'a' chik taanima aawib' sa' 
linsantil na'aj. 

12Tinkanab' aawik'in jun tenamit kub'enaq xwankil ut neb'a', li te'xkawub'resi 
xch'ooleb' wik'in. 

13Ut eb' li te'kole'q sa' xyanqeb' laj Israel ink'a' chik te'xb'aanu li maa'usilal chi 
moko te'tik'ti'iq chik; moko te'xye ta chik b'alaq'il aatin. Naru chik te'tzekanq ut 
te'hilanq chi sa, chi maajun chik taaxib'esinq reheb'”. 

B'ich re sahil ch'oolej sa' xk'ab'a' Jerusalén 

14B'ichan, at tenamit Sión. Jap aawe xb'aan xsahil aach'ool, at Israel. Saho'qat chi 
x'anchalil laawaanm, at Jerusalén. 

15Xb'aan naq li Qaawa' xrisi li raqb'a aatin sa' aab'een ut xraanilasiheb' li xik' 
neke'ilok aawe. Li Qaawa', li x'awab'ej laj Israel, wank aawik'in, ut maajun chik 
taaxib'esinq aawe. 

16Sa' li kutan a'an taayeemanq re Jerusalén: “Matxiwak, at Sión, chi moko 
chich'inaaq laach'ool”. 

17Li Qaawa' laaYos wank aawik'in: A'an q'axal nim xwankil ut tatxkol. K'ajo' naq 
tsaho'q xch'ool sa' laak'ab'a'! Rik'in li xrahom tix'ak'ob'resi laayu'am, ut 
taab'ichanq xb'aan xsahil xch'ool 

18jo' na'uxmank sa' xkutankil li ninq'e. 

Te'sutq'iiq chaq eb' li xe'k'ame'k sa' najtil tenamit 

Jo'ka'in xye li Qaawa': “Twisi li rahilal ut li xutaan wankat wi'. 

19K'e reetal, sa' li kutan a'an tinsach ruheb' chixjunileb' li neke'rahob'tesink 
aawe. Tintenq'aheb' li karneer li yeq roqeb' ut tinxok chaq li sachenaq. 
Tinterq'usi leeloq'al ut leek'ab'a' sa' chixjunil li na'ajej b'arwi' xek'ul rahilal. 

20Chiruheb' li kutan a'an texink'am chaq ut texinch'utub'. Toja' naq tinnima 
leek'ab'a' ut texink'e chi nawe'k sa' xyanqeb' chixjunileb' li tenamit sa' 
ruuchich'och', naq texwosob'tesi wi' chik”, chan li Qaawa' Yos. 

Hag 

Hag 1 

Xyiib'ankil wi' chik li rochoch li Yos 

1Ak wiib' chihab' rokik cho'q awab'ej laj Darío, sa' li xb'een kutan re li xwaq po, li 
Qaawa' ki'aatinak chi xtz'uumal re laj Hageo rik'in laj Sorobabel, ralal laj Salatiel, 
aj jolominel re Judá, ut rik'in laj Josué, ralal laj Josadak, xyuwa'il aj tij. 

2-3A'an a'in li kixye li Qaawa', li Nimajwal Yos, chi xtz'uumal re li propeet: “Li 
tenamit a'in neke'xye naq toj maji' xq'ehil xyiib'ankil wi' chik li rochoch li Qaawa' 
Yos. 

4Ma xq'ehil tab'i' cho'q eere wank sa' chaab'il ochoch naq toj po'lem linsantil 
ochoch? 

5Ma ink'a' nekeril li k'aru yookex chi xk'ulb'al? 

6K'ajo' li awimq xeraw, ut kach'in ajwi' nekexok; xextzekank, ab'an ink'a' 
nak'ojlaak leech'ool; xex'uk'ak, ab'an ink'a' nanume'k leechaqi'eel; xelan eerib' 
chi us, ut ink'a' nekextiqwo'k; ut li tojb'il moos yal sa' q'ichil koxtal naxk'e li 
xtojb'al. 

7Laa'in li Nimajwal Yos, ut nawaj naq teek'oxla chi us k'aru yookex chi 
xb'aanunkil. 

8Ayuqex sa' li k'iche', k'amomaq chaq eeche' ut yiib'omaq wi' chik linloq'laj 
muheb'aal. Ut laa'in taasaho'q sa' inch'ool ut tweek'a naq nekek'e inloq'al, chan li 
Qaawa'. 

9Naab'al raj nekeraj, ab'an b'a'b'ay ajwi' neketaw. Ut li xek'uula sa' leerochoch, 
laa'in xinkuti chi najt. Ma nekenaw k'a'ut? Xb'aan naq toj po'lem linsantil ochoch, 
ut laa'ex chejunjunqal naxik eech'ool chirix leerochoch. 

10Jo'kan naq eemaak laa'ex naq ink'a' chik nat'ane'k li hab', ut li ch'och' ink'a' chik 
na'elk li awimq chiru.  

11Laa'in xintaqlank re li saq'ehil sa' ruuchich'och': sa' xb'eeneb' li k'iche', sa' 
xb'een li triiw, sa' xb'een li uub' ut li oliiw, sa' xb'eeneb' li rawimq li ch'och', sa' 
xb'eeneb' li poyanam, eb' li xul ut chixjunil li k'anjel na'uxmank”. 

12Naq laj Sorobabel, ralal laj Salatiel, ut laj Josué, ralal laj Josadak, xyuwa'il aj tij, 
jo'wi' chixjunileb' li tenamit ke'rab'i li raatin li Qaawa' li xYoseb', li kixye chi 
xtz'uumal re laj Hageo li propeet, jo' chanru chaq'rab'inb'il xb'aan, k'ajo' naq 
ke'ok xxiw. 

13Toja' naq laj Hageo, li xtaql li Yos, kixye reheb' li tenamit li aatin a'in sa' xk'ab'a' 
li Qaawa': “Jo'ka'in naxye li Yos: «Laa'in li Qaawa' wankin eerik'in»”. 

14-15Chi jo'kan li Qaawa' kixwaklesi xch'ool laj Sorobabel, ralal laj Salatiel, aj 
jolominel re Judá, ut laj Josué, ralal laj Josadak, xyuwa'il laj tij, jo'wi' kixk'e 
xkawub' xch'ool chixjunileb' li tenamit. Sa' li kaahib' xka'k'aal xb'e li xwaq po naq 
ak wiib' chihab' rokik chi awab'ejink laj Darío, chixjunileb' ke'xtikib' xyiib'ankil 
wi' chik li rochoch li Qaawa', li xYoseb' nim xwankil. 

Hag 2 

Li xloq'al li x'ak' ochoch li Yos 

1Sa' li jun xka'k'aal kutan xb'e li xwuq po, li Qaawa' ki'aatinak chi xtz'uumal re laj 
Hageo, li propeet, ut kixye chi jo'ka'in: 

2“Anaqwan aatinan rik'in laj Sorobabel, ralal laj Salatiel, aj jolominel re Judá, 
jo'wi' rik'in laj Josué, ralal laj Josadak, li xyuwa'il laj tij, ut rik'ineb' chixjunil li 
tenamit. Ut ye reheb' chi jo'ka'in:  

3«Ani sa' eeyanq ki'ilok re li xb'een xloq'al li ochoch a'in? Ut chan chik ru 
na'ilmank anaqwan? Pe' yaal naq chanchan naq maak'a' chik xloq'al ut 
xch'ina'usal jo' junxil? 

4Ab'anan kawu laach'ool, a Sorobabel, chan li Qaawa'; kawu ajwi' laach'ool, a 
Josué, ralalat laj Josadak, li xyuwa'il laj tij. Ex tenamit sa' ruuchich'och', k'ehomaq 
eech'ool chi k'anjelak chejunilex, xb'aan naq wankin eerik'in, chan li Nimajwal 
Yos. 

5Jo' naq kinye eere sa' jurament naq kexwisi chaq Ejiipt, linmusiq' na'ochb'eenink 
eere: mexxiwak! 

6Wulak re xq'ehil naq tinhich'hich'i li choxa, li ruuchich'och', li palaw ut li 
chaqich'och'; 

7ut tweek'asi xch'ooleb' chixjunil li tenamit. Toja' naq chixjunileb' a'an 
te'xk'amatq chaq li xb'ihomaleb' ut taanujaq li ochoch a'in rik'in linloq'al, chan li 
Nimajwal Yos. 

8We li plaat ut li oor, chan li Nimajwal Yos. 

9Q'axal nimaq xloq'al li ochoch a'in chiru li xb'een. Ut sa' li na'ajej a'in tink'e li 
tuqtuukilal. Laa'in li Qaawa' nim inwankil ninye a'in»”. 

Li Yos naxq'us li xtenamit 

10Sa' li kaahib' xka'k'aal kutan xb'e li xb'ele po, re li xkab' chihab' chi awab'ejink 
laj Darío, li Qaawa' ki'aatinak chi xtz'uumal re laj Hageo, li propeet, ut kixye chi 
jo'ka'in: 

11“Sa' xk'ab'a' li Nimajwal Yos patz' reheb' li xyuwa'ileb' laj tij chirix li Chaq'rab': 

12«Naq junaq aj tij tixk'am li mayejanb'il tib' sa' li raq', wi tixtoch' junaq wa, malaj 
li yu, malaj li b'iin, aseeyt, malaj k'a'aq chik ru chi tzekemqil, ma santob'resinb'il 
chik tkanaaq li tzekemq a'an?»”.Eb' laj tij ke'xsume ut ke'xye: “Ink'a'”. 

13Toja' naq laj Hageo kixye wi' chik: “Wi junaq muxb'il ru xb'aan xch'e'b'al junaq 
kamenaq, ut tixch'e' junaq reheb' li tzekemq a'in, ma muxb'il ru tkanaaq li 
tzekemq?”. Ut eb' laj tij ke'xye: “Muxb'il ru tkanaaq”. 

14Toja' naq laj Hageo kixye reheb': “Ab'ihomaq anaqwan li naxye li Qaawa' li 
qaYos: «Jo'kan ajwi' nak'ulmank rik'in li tenamit a'in: jo'nimal neke'xb'aanu ut 
chixjunil li xmayejeb' muxb'ileb' ru. 

15Ut chalen anaqwan k'oxlahomaq a'in chi us. Naq toj maji' neketikib' rub'elankil 
li rochoch li Yos, 

16k'aru kik'ulmank? Naq nekeraj raj xxokb'al junmay iiq chi triiw, lajeeb' ajwi' 
neketaw; ut naq junaq naxik chi xsik'b'al lajeeb' roxk'aal kuk chi b'iin, ab'an yal 
junmay ajwi' naxtaw. 

17Laa'in kexinrahob'tesi sa' chixjunil leek'anjel rik'in li tiqwal iq', laj saak' ut li 
saqb'ach, ab'an maajun eere kisutq'iik chaq wik'in, chan li Qaawa'. 

18K'ehomaq reetal anaqwan: sa' li kutan a'in, kaahib' xka'k'aal xb'e li po, laa'ex 
xek'ojob' rub'elankil li xsantil ochoch li Qaawa'. 

19K'ehomaq reetal chi us: chalen anaqwan ink'a' taalajq li triiw sa' leek'uleb'aal. 
Laa'ex toj maak'a' li uub', li iig, li triiw, li granaad, li oliiw sa' leerochoch; ab'an 
chalen anaqwan laa'in texwosob'tesi»”. 

Li xyeechi'om li Yos re laj Sorobabel 

20Chiru ajwi' li kutan a'an, kaahib' xka'k'aal xb'e li po, li Qaawa' ki'aatinak 
xka'sutil rik'in laj Hageo, ut kixye re: 

21“Aatina laj Sorobabel, aj jolominel re Judá, chi jo'ka'in: «Ok we chi 
xchiq'chiq'inkil sa' xna'aj li choxach'och'. 

22Tinjuk' li xwankileb' li neke'awab'ejink re li ruuchich'och' ut twisiheb' li 
awab'ej sa' li xna'ajeb'; tinpak'lusiheb' li b'eleb'aal ch'iich' re yalok ut eb' li 
wankeb' chisa'. Te'kamsije'q eb' li kawaay ut eb' li winq; li junjunq taakamsiiq chi 
q'esnal ch'iich' xb'aan li ras riitz'in. 

23Sa' li kutan a'an -chan li Qaawa'- tinxaqab' laawankil, a Sorobabel, ralalat laj 
Salatiel, aj k'anjelat chiwu, ut jo'kaqat linmatq'ab' re kaaxtink; xb'aan naq laa'in 
xinsik'ok aawu, chan li Nimajwal Yos»”. 

Zak 

Zak 1 

I. EB' LI MOY U (1-8) 
Li sutq'iik wi' chik rik'in li Qaawa' 

1Waqxaqib' po chik re li xkab' chihab' chi awab'ejink laj Darío aran Persia, li 
Qaawa' kiraatina laj Sakarías li propeet, ralal laj Berekías, ri xmam laj Idó, ut 
kixye re chi jo'ka'in: 

2“Laa'in q'axal kinjosq'o'k rik'ineb' leemama' leerixa'an. 

3Jo'kan naq ye reheb' lintenamit: «Chalqex wi' chik wik'in ut laa'in tinsutq'iiq 
eerik'in-chan li Nimajwal Yos-. 

4Meeb'aanu jo' ke'xb'aanu eb' leemama' leerixa'an, li ke'aatinaak xb'aaneb' li 
propeet li ke'wank junxil, re raj naq te'xkanab' xb'aanunkil li maa'usilal ut li yib' 
aj na'leb'; ab'an ink'a' ke'raj wab'inkil chi moko inpaab'ankil -chan li Nimajwal 
Yos-. 

5Ut anaqwan, b'ar wankeb' leemama' leerixa'an, b'ar wankeb' anaqwan? Ma 
yo'yooqeb' tab'i' chi junelik eb' li propeet? 

6Li waatin ut eb' linchaq'rab' li kinye chi xtz'uumal reheb' li propeet laj k'anjeleb' 
chiwu, ma ink'a' tab'i' ke'rab'i leemama' leerixa'an? Ut eb' a'an ke'xyot' xch'ool ut 
ke'xjal xk'a'uxl ut ke'xye: Li Nimajwal Yos xb'aanu qe jo' x'alaak sa' xch'ool, jo' 
chanru li qayehom ut qab'aanuhom»”. 

Li xb'een moy u: eb' li wankeb' chirixeb' kawaay 

7Sa' li kaahib' xka'k'aal xb'e li junlaju po (Sebat xk'ab'a') re li xkab' chihab' chi 
awab'ejink laj Darío, li Qaawa' kiraatina wi' chik laj Sakarías, ralal laj Berekías, ri 
xmam laj Idó, ut a'in kixye chi jo'ka'in: 

8Kiwil sa' moy u chiru li q'oqyink a'in jun li winq k'ojk'o sa' xb'een jun kawaay 
kaq rix ut xaqxo sa' xyanqeb' li waa'uut sa' roq taq'a; ut wankeb' chik kawaay kaq 
rix, chaacha rixeb' ut saqikawaayeb'.  

9Toja' naq kinpatz' re: “Aniheb' a'an, at inqaawa'?”, chankin. Tikto li ánjel li yo chi 
aatinak wik'in, kixye we: “Laa'in tinye aawe aniheb' a'an”, chan. 

10Ut li winq li wank sa' xyanqeb' li waa'uut kichaq'ok ut kixye: “A'aneb' a'in li 
xe'taqlaak chaq xb'aan li Qaawa' re xb'eeninkil li ruuchich'och'”, chan. 

11Toja' naq eb' li wankeb' chirixeb' li kawaay ke'xye re li x'ánjel li Qaawa' li wank 
sa' xyanqeb' li waa'uut: “Xqab'eeni chaq chixjunil li ruuchich'och' ut xqil naq 
chixjunil wank sa' tuqtuukilal ut sa' xyaalal”, chankeb'. 

12Ut li x'ánjel li Qaawa' kixye: “At Nimajwal Yos, ak wank lajeeb' xkaak'aal 
chihab' yo laajosq'il sa' xb'een Jerusalén ut Judá. Toj jo'q'e taawuxtaana ruheb'?”. 

13Li Qaawa' kixsume sa' q'unil aatin li ánjel li wochb'een, re xk'ojob'ankil xch'ool. 

14Toja' naq li ánjel li yo chi aatinak wik'in kixye we: “Puktesi li esil a'in: Jo'ka'in 
naxye li Nimajwal Yos: «Q'axal naxamnak linch'ool chirix Jerusalén ut chirix Sión. 

15Jo'kan naq makach'in injosq'il sa' xb'eeneb' li tenamit a'an li maak'a' 
neke'xk'oxla, xb'aan naq k'ajo' chik li maa'usilal xe'xb'aanu re lintenamit naq yo 
b'a'b'ay injosq'il. 

16Jo'kan naq li Qaawa' xye chi jo'ka'in: Twuxtaana wi' chik ru Jerusalén. Tink'e 
wi' chik chi yiib'aak linloq'laj muheb'aal ut taawaklesiiq wi' chik chixjunil 
lintenamit, chan li Qaawa'»”. 

17Li ánjel kixye wi' chik we chi jo'ka'in: “Jap wi' chik aawe chi xyeeb'al: «Jo'ka'in 
naxye li Nimajwal Yos: Eb' lintenamit te'nujaq chi sahil eechej. Tink'ojob' wi' chik 
xch'ool Sión ut tinsik' wi' chik ru Jerusalén cho'q intenamit»”. 

Li xkab' moy u: eb' li xukub' ut eb' laj tenol ch'iich' 

18Naq kintaqsi wi' chik li wilob'aal, kiwil sa' moy u kaahib' chi xukub'. 

19Ut kinpatz' re li ánjel li yo chi aatinak wik'in: “K'aru xyaalal li yookin chi 
rilb'al?”. Ut a'an kixye we: “A'an reetalileb' li tenamit ninqeb' xwankil li 
ke'cha'cha'ink reheb' laj Judá, eb' laj Israel ut eb' laj Jerusalén”. 

20Chirix chik a'an li Qaawa' kixk'ut chiwu kaahib'eb' aj tenol ch'iich'. 

21Laa'in kinpatz' re: “K'aru okeb' re chi xb'aanunkil eb' a'an?”, chankin. Ut a'an 
kixye we: “Eb' li kaahib' chi xukub', a'an reetalileb' li kaahib' chi xninqal tenamit 
li ke'cha'cha'ink reheb' laj Judá toj reetal maajun chik kikuyuk sa' ruq'eb'. Ut eb' 
laj tenol ch'iich' a'in xe'chalk chi roksinkil xxiweb' li tenamit ut chi xjuk'b'al 
xwankilaleb' li jo'k'ihal ke'xcha'cha'i eb' laj Judá”. 

Zak 2 

Li rox moy u: laj b'isonel 

1Kintaqsi wi' chik li wilob'aal ut kiwil sa' moy u jun li winq wank jun k'aam re 
b'isok sa' ruq'. 

2Ut kinpatz' re: “B'ar xik aawe?”, chankin. Kixye we: “Ok we chi xb'isb'al Jerusalén 
re xnawb'al jo'nimal li ru ut jo'nimal li roq”, chan. 

3Toja' naq li ánjel li yo chi aatinak wik'in, koho ut jun chik ánjel kolk'uluq re; 

4ut kixye re: “Ayu sa' aanil chi aatinak rik'in li winq a'an ut ye re: «Jerusalén 
taatenamito'q wi' chik; ut xb'aan xk'ihaleb' li poyanam ut ketomq li te'tamq aran, 
maak'a'aq chik li xsuttz'ak. 

5Ab'anan naxye li Qaawa': Laa'in chik li xsuttz'akil; chanchanaqin xam chi xsutam 
lintenamit, ut linloq'al wanq aran sa' xyanqeb'»”. 

Li Qaawa' tixkol li xtenamit 

6Ayuqex, elenqex chaq sa' li tenamit wank sa' xjayal releb'l iq', chan li Qaawa'. 
Laa'in xincha'cha'ink eere junsut junrub'el choxa. Elenqex anaqwan. 

7Kol aawib', at Sión, laa'at li wankat aran Babilonia. 

8Xb'aan naq jo'ka'in naxye li Nimajwal Yos li xtaqlank chaq we chi xyeeb'al reheb' 
li xe'rahob'tesink eere: “Ani taarahob'tesinq eere, tinxrahob'tesi ajwi' laa'in”. 

9Jo'kan naq ok we chi xtaqsinkil li wuq' sa' xb'eeneb', ut te'sache'q ru xb'aaneb' li 
xe'wank rub'el xwankileb'. Aran teenaw naq li Nimajwal Yos xtaqlank chaq we. 

10B'ichan xb'aan xsahil aach'ool, at Sión, xb'aan naq chalk we chi hilank aawik'in, 
chan li Qaawa'. 

11Sa' li kutan a'an naab'aleb' li tenamit te'chalq wik'in, ut a'anaqeb' ajwi' 
lintenamit. Ut laa'in tinhilanq sa' eeyanq. Chi jo'kan taanaw naq a' li Nimajwal 
Yos xtaqlank chaq we aawik'in. 

12Li Qaawa' taa'ok wi' chik Judá jo' tz'aqal reechanihom sa' li Santil Na'ajej, ut 
tixsik' wi' chik ru li tenamit Jerusalén. 

13Ch'anch'ooq chixjunileb' chiru li Qaawa', xb'aan naq A'an xwakliik ut yo chi elk 
chaq sa' li xloq'laj muheb'aal! 

Zak 3 

Li xka moy u: li xtiqib'ankil laj Josué cho'q aj tij 

1Chirix chik a'an li Qaawa' kixk'ut chiwu sa' moy u laj Josué, li xyuwa'il aj tij, 
xaqxo chiru li x'ánjel li Yos. Wank ajwi' li maa'us sa' xnim uq' li ánjel re xjitb'al laj 
Josué.  

2Toja' naq li x'ánjel li Qaawa' kixye re li maa'us: “Li Yos taxaq chich'iilanq 
aawe, at maa'us! A' taxaq li xsik'ok ru li tenamit Jerusalén chiq'usuq aawe! Ma 
ink'a' tab'i' xkole'k li winq a'in jo' junaq ru'uj si' sa' xam?”. 

3Tiqto laj Josué rik'in tz'ajn aj aq' ut xaqxo chiru li x'ánjel li Qaawa'. 

4Toja' naq li ánjel kixye reheb' li xaqxookeb' chiru: “Isihomaq li tz'ajn aj aq' li 
wank chirix ut k'ehomaq li raq'ul li ninq'ehik chirix.  

5K'ehomaq chi xjolom junaq chaab'il sut”. Tikto ke'xk'e raq'ul li ninq'ehik chirix 
laj Josué ut ke'xk'e chi xjolom li chaab'il sut. Chirix chik a'an li x'ánjel li Qaawa' li 
wank chi xaqxo, kixye re laj Josué: “K'e reetal naq ink'a' xink'e sa' inch'ool 
laamaak”, chan. 

6Ut kixye re laj Josué: 

7“Jo'ka'in naxye li Nimajwal Yos: «Wi nakak'uula linchaq'rab' sa' laach'ool ut 
nakapaab' li waatin, laa'at tatjolominq re li wochoch; laa'at ajwi' tat-iloq reheb' li 
xneb'aalil, ut laa'in tatink'e chi wank sa' xyanqeb' li wankeb' arin. 

8Ab'i chi us, a Josué, laa'at li xyuwa'il aj tij; che'rab'ihaq ajwi' eb' laj tij li 
neke'tenq'ank aawe. Ab'ihomaq chi us li tinye, xb'aan naq jo'kex li propeet, laa'ex 
reetalil li taak'ulmanq: Tintaqla chaq laj k'anjel chiwu, a' li Tuxm xk'ab'a'. 

9Xink'e chiru laj Josué jun li pek wank wuqub' pak'al ru; laa'in ajwi' tintz'iib'a ru -
chan li Nimajwal Yos-, ut chiru yal jun kutan tinsach li xmaakeb' li ruuchich'och'. 

10Naq taawulaq li kutan a'an, teech'utub' eerib' chi hilank sa' xmu li kab'l sa' 
tuqtuukilal, chan li Nimajwal Yos»”. 

Zak 4 

Li ro' moy u: li xna'aj saqenk ut eb' li oliiw 

1Toja' naq li ánjel li yo chi aatinak wik'in kisutq'iik chaq ut kinrajsi jo' junaq li 
na'ajsiik sa' xwara. 

2“K'aru nakawil?”, chan we. Laa'in kinye re: “Yookin chi rilb'al jun xna'aj saqenk 
yiib'anb'il rik'in oor chixjunil. Sa' xb'een a'an wank li xna'aj li xya'al li xam, 
wuqub' chi saqenk rochb'een li xnumleb'aal li xya'al. 

3Ut chi xk'atq wank wiib' toon li oliiw, jun wank sa' xnim ut jun chik sa' xtz'e”. 

4Kinpatz' wi' chik re li ánjel li yo chi aatinak wik'in: “K'aru xyaalal li yookin chi 
rilb'al, wa'chin?”. 

5Kinxsume li ánjel: “Ma ink'a' nakanaw xyaalal a'in?”, chan. Ut laa'in kinye re: 
“Ink'a' ninnaw, wa'chin”. 

6Jo'kan naq kixye wi' chik we: “A'an a'in li raatin li Qaawa' cho'q re laj 
Sorobabel: «Moko rik'in ta metz'ew chi moko rik'in kawil ch'oolej tatk'anjelaq, 
ka'aj b'an wi' rik'in linMusiq' -chan li Nimajwal Yos-. 

7Anihat laa'at, at xnimal tzuul? Chiru laj Sorobabel chanchanaqat aj chik jun 
nimla taq'a, ut aran taarisi chaq li pek re rub'elankil li kab'l, naq japjo'qeb' re 
chixjunileb' chi xyeeb'al: K'ajo' xch'ina'usal, k'ajo' xch'ina'usal!, cha'qeb'»”. 

8Toja' naq li Qaawa' kixye we: 

9“Laj Sorobabel xk'ojob'ank re li rub'elankil li ochoch a'in, ut a'an ajwi' taachoyoq 
xb'aanunkil. Chi jo'kan teenaw naq li Nimajwal Yos xtaqlank chaq we eerik'in. 

10Li ink'a' xk'e xloq'al li xtiklajik li k'anjel, taasaho'q chik naq taaril chi yaalo'k li 
xk'anjel laj Sorobabel”. Chirix chik a'an li ánjel kixye: “Eb' li wuqub' chi eetalil 
a'in, a'aneb' xsa' ruheb' li Qaawa' li naril wi' chixjunil li ruuchich'och'”, chan. 

11Kinpatz' ajwi' re: “K'aru xyaalal eb' li wiib' toon chi oliiw li wankeb' chi 
xka'pak'alil li xna'aj saqenk? 

12K'aru naraj naxye li wiib' ruq' oliiw li nanume'k wi' li xya'al li xam, yiib'anb'il 
rik'in oor?”. 

13Ut li ánjel kixye we: “Ma ink'a' nakanaw k'aru xyaalal a'an?”. Kinchaq'ok ut 
kinye: “Ink'a', wa'chin”. 

14Toja' naq li ánjel kixye we: “A'aneb' reetalil li wiib'eb' chi winq xaqab'anb'ileb' 
xb'aan li Qaawa' re te'k'anjelaq chiru sa' chixjunil li ruuchich'och'”, chan. 

Zak 5 

Li xwaq moy u: li b'otb'ookil hu 

1Kintaqsi wi' chik li wilob'aal ut sa' moy u kiwil jun li b'otb'ookil huyo chi xik sa' 
iq'. 

2Li ánjel kixpatz' we: “K'aru yookat chi rilb'al?”, chan we. Kinchaq'ok ut kinye: 
“Yookin chi rilb'al jun li b'otb'ookil hu yo chi xik sa' iq', numenaq oob' moqoj roq 
ut kach'in chik maa oxib' moqoj ru”. 

3Toja' naq kixye we: “A'an li majewank xchalk sa' xb'een chixjunil li na'ajej a'in, 
jo' chanru tz'iib'anb'il sa' xka'pak'alil li hu. Xb'aan naq chixjunil laj elq' taa'isiiq 
arin, ut chixjunil li nayehok jurament sa' tik'ti' jo'kan ajwi' tixk'ul. 

4Laa'in xintaqlank chaq re -chan li Nimajwal Yos- re naq taa'ok sa' rochoch laj 
elq' ut sa' rochoch li xyehok jurament sa' ink'ab'a' chi yal tik'ti'; ut aran 
taakanaaq chi xsachb'al ut xjuk'b'al li roqechal ut li xpekul li rochoch”. 

Li xwuq moy u: li ixq sa' li chakach re b'isok 

5Kichalk wi' chik li ánjel li yo chi aatinak wik'in ut kixye we: “Taqsi laawilob'aal 
ut k'e reetal li yo chi chalk”. 

6Ut laa'in kinpatz' re: “K'aru a'an?”, chankin re. Kichaq'ok a'an: “A'an chakach re 
b'isok -chan-. A'an xb'ismank wi' li xmaakeb' li poyanam sa' chixjunil li tenamit 
a'in”. 

7Sa' junpaat ki'isimank li q'unch'iich' li tz'aptz'o wi' li chakach, ut aran k'ojk'o jun 
li ixq sa' xyi li chakach. 

8Kixye li ánjel: “Li ixq a'in, a'an li maa'usilal”. Ut kixch'ik wi' chik li ixq sa' li 
chakach, ut kixtz'ap rik'in jun tz'apleb' q'unch'iich'. 

9Kintaqsi wi' chik li wilob'aal, ut sa' moy u kiwil wiib'eb' li ixq wankeb' xxik' ut 
yookeb' chi rupupik chiru choxa. Li xxik'eb' a'an jo' xxik'eb' li nimla jotz. Ut 
yookeb' chi xk'amb'al li chakach sa' iq'. 

10Toja' naq kinpatz' re li ánjel li yo chi aatinak wik'in: “B'ar yookeb' chi xk'amb'al 
li chakach?”, chankin. 

11Kichaq'ok a'an ut kixye we: “Yookeb' chi xk'amb'al sa' li na'ajej Senahar. Aran 
toxe'xyiib' jun li rochoch, ut naq akaq xyaalo'k, aran te'xxaqab' sa' xna'aj re 
xloq'oninkil”. 

Zak 6 

Li xwaqxaq moy u: eb' li b'eleb'aal ch'iich' 

1Jun sut chik kintaqsi li wilob'aal ut kiwil jun chik moy u: sa' xyanqeb' wiib' chi 
tzuul ke'elk chaq kaahib' b'eleb'aal ch'iich' re yalok, ut eb' li tzuul a'an junes 
q'anch'iich'eb'. 

2Li xb'een b'eleb'aal ch'iich' yo xkelonkil xb'aaneb' junes kaqikawaay, li xkab' 
b'eleb'aal ch'iich' kelonb'il xb'aaneb' q'eqikawaay, 

3li rox b'eleb'aal ch'iich' yo xkelonkil xb'aaneb' saqikawaay ut li xka yo xkelonkil 
xb'aaneb' kawaay b'alak'eb' rix. 

4Toja' naq kinpatz' re li ánjel li yo chi aatinak wik'in: “Wa'chin, k'aruheb' a'an?”, 
chankin. 

5Kichaq'ok li ánjel ut kixye: “A'aneb' li kaahib' chi musiq'ej. Junelikeb' chi 
k'anjelak chiru li xQaawa' li choxach'och', ut anaqwan xe'elk chaq. 

6Li b'eleb'aal ch'iich' kelonb'il xb'aaneb' li q'eqikawaay xkoheb' sa' xjayal releb'l 
iq'; li kelonb'il xb'aaneb' li saqikawaay xkoheb' sa' xjayal rokeb'l li saq'e ut li 
kelonb'il xb'aaneb' li b'alak' rixeb' xkoheb' sa' xjayal li xsak'leb' iq'”. 

7Eb' li kawaay ke'elk chi te'raj ru xb'eeninkil chixjunil li ruuchich'och'. Ut li ánjel 
kixye reheb': “Ayuqex, b'eeniiq chaq chixjunil li ruuchich'och'”. Ut jo'kan 
ki'uxmank. 

8Chirix chik a'an kinxb'oq re xyeeb'al we chi kaw: “K'e reetal, li xkoheb' sa' xjayal 
releb'l iq' a'aneb' te'ch'anab'anq re li xjosq'il li Qaawa' sa' li tenamit a'an”. 

Laj Josué kik'ehe'k xkoroon 

9Li Qaawa' kinraatina chi jo'ka'in: 

10“Ayu ut ch'utub' li oor ut li plaat sa' xyanqeb' li xe'sutq'iik chaq Babilonia: a' laj 
Jelday, laj Tobías ut laj Jedaías. Chirix chik a'an, chiru ajwi' li kutan a'in, tatxik sa' 
rochoch laj Josías, ralal laj Sofonías. 

11Li oor ut li plaat li ak xaxok, taayiib' jun koroon li taak'e chi xjolom laj Josué, li 
xyuwa'il aj tij, li ralal laj Josadak, 

12ut taaye re chi jo'ka'in: «Jo'ka'in xye li Nimajwal Yos: A'an a'in li winq li Tuxm 
naxk'ab'a'in. Taatuxmeq ut tixyiib' wi' chik li rochoch li Qaawa'. 

13A'an taayiib'anq re li rochoch li Qaawa' ut tixk'ul xloq'al cho'q awab'ej; 
taak'ojlaaq sa' li xk'ojarib'aal chi awab'ejink. Laj tij taawanq chi xk'atq, ut li 
awab'ej ut laj tij te'wanq sa' tuqtuukilal ut sa' junaj ru ch'oolejil». 

14Li koroon taakanaaq sa' rochoch li Qaawa', re xpatz'b'alaqeb' laj Jelday, laj 
Tobías, laj Jedaías ut laj Josías, ralal laj Sofonías. 

15Te'chalq li wankeb' chaq chi najt, ut tole'okenq chi xyiib'ankil wi' chik li 
rochoch li Qaawa'. Toja' naq te'xnaw naq a' li Nimajwal Yos xtaqlank chaq we 
eerik'in. Jo'ka'an taak'ulmanq wi relik chi yaal naq teepaab' li raatin li Qaawa' 
leeYos”. 

Zak 7 

Li ayuunik li ink'a' naxk'ul ru li Qaawa' 

1Sa' li kaahib' kutan xb'e li xb'ele li po, Kislew xk'ab'a', re li xka chihab' chi 
awab'ejink laj Darío, li Qaawa' kiraatina laj Sakarías. 

2Chiruheb' li kutan a'an, eb' laj Betel ke'xtaqla laj Saréser jo'wi' laj Rekem-Mélek, 
rochb'eeneb' laj tenq' reheb', re xtz'aamankil rusilal li Qaawa', 

3jo' ajwi' re xpatz'b'al reheb' li propeet ut eb' laj tij li yookeb' chi k'anjelak sa' 
rochoch li Nimajwal Yos: “Ma toj wanq li rahil ch'oolejil ut li ayuunik sa' ro' li po, 
rajlal chihab', jo' naqab'aanu chalen toj anaqwan?”, chankeb'. 

4Toja' naq li Nimajwal Yos kinraatina wi' chik ut kixye we: 

5“Ye reheb' chixjunil li tenamit jo'wi' reheb' laj tij chi jo'ka'in: «Laa'ex 
nekex'ayuunik ut nekexyaab'ak chiru li ro' ut xwuq po chalen chaq lajeeb' 
xkaak'aal chihab' toj anaqwan; ab'an moko nekeb'aanu ta a'an re inloq'oninkil 
laa'in. 

6Naq nekexwa'ak ut nekex'uk'ak, nekeb'aanu a'an cho'q eere eejunes. 

7Ma ink'a' jultik eere eb' li aatin xyehom chaq li Qaawa' chi xtz'uumal reheb' li 
propeet junxil, naq Jerusalén ut eb' li tenamit chi xsutam wankeb' chaq sa' 
tuqtuukilal ut k'ajo'eb' li xpoyanamil, ut li chaqich'och' re Nejeb ut li ru taq'a toj 
tenamiteb' chaq?»”. 

8Laj Sakarías ki'aatinaak wi' chik xb'aan li Qaawa' ut kiyehe'k re chi jo'ka'in: 

9“Jo'ka'in naxye li Nimajwal Yos: Chexraqoq aatin sa' tiikilal, aj uxtaanaqex ut 
rahomaq eerib' cherib'il eerib'. 

10Meerahob'tesi li xmalka'an, li neb'a'yox, laj ab'l tenamit ut li neb'a'; chi moko 
teek'oxla sa' leech'ool xb'aanunkil li rahilal cherib'il eerib'.  

11Ab'an eb' li tenamit ink'a' ke'raj xpaab'ankil, ke'xjipi chik rib'eb' ut ke'xtz'ap 
xxikeb' re naq ink'a' ke'ab'ink; 

12ke'xkawub'resi li xch'ooleb' jo' li raxpek, re naq ink'a' ke'xpaab' li xchaq'rab' ut 
eb' li raatin li Nimajwal Yos naq kixtaqla chaq li xmusiq', chi xtz'uumal reheb' li 
najter propeet. Jo'kan naq k'ajo' naq kijosq'o'k li Nimajwal Yos, ut kixye: 

13Jo' naq eb' a'an ink'a' ke'raj wab'inkil naq keb'inb'oq, laa'in ink'a' ajwi' nawaj 
rab'inkil li neke'xtz'aama ut neke'relaji chiwu. 

14Jo'kan naq kincha'cha'iheb' sa' chixjunileb' li tenamit ink'a' xnawomeb' ru, ut li 
na'ajej li ke'elk wi' kisache'k ut maajun chik naru nawank aran. Nakirirnak aj chik 
kikanaak li chaab'il ch'och' a'in”. 

Zak 8 

Li xyeechi'om li Qaawa' 

1Li Nimajwal Yos kinraatina wi' chik chi jo'ka'in: 

2“Jo'ka'in naxye li Nimajwal Yos: K'ajo' naq naxamnak linch'ool xb'aan injosq'il 
chirix Sión; k'ajo' naq naxamnak li waanm! 

3“Jo'ka'in naxye li Qaawa': Tinsutq'iiq wi' chik Sión ut tink'ojlaaq sa' xyi li tenamit 
Jerusalén. Xtenamit li tiikil ch'oolej taayeemanq re Jerusalén, ut Santil 
Tzuul tixk'ab'a'in li xtzuulil li Nimajwal Yos. 

4“Jo'ka'in naxye li Nimajwal Yos: Toj te'hilanq wi' chik eb' li tiixil winq ut tiixil ixq 
sa' xyi li tenamit Jerusalén; li junjunq wanq li xxuq' sa' ruq'eb', jo' xk'ulub'eb' 
xb'aan naq tiixeb' chik chi us.  

5Ut naab'alaqeb' li kok'al, teelom ut ixq, te'b'atz'unje'q sa'eb' li xk'ayiil Jerusalén. 

6“Jo'ka'in naxye li Nimajwal Yos: Chiruheb' li kutan a'an jo'k'ihaleb' li te'kole'q, 
te'xk'oxla naq chixjunil a'in ch'a'ajkaq xb'aanunkil; ab'anan moko ch'a'ajkaq ta 
cho'q we laa'in, chan li Nimajwal Yos. 

7“Jo'ka'in naxye li Nimajwal Yos: Tinkoleb' lintenamit naq twisiheb' chaq sa' 
xjayal releb'l saq'e ut sa' xjayal rokeb'l saq'e; 

8ut tink'ameb' chaq re naq te'hilanq Jerusalén. A'anaqeb' lintenamit ut laa'inaq li 
xYoseb': Yos re li tiikilal ut tiikil ch'oolej”. 

9“Jo'ka'in naxye li Nimajwal Yos: Kawaq leech'ool, laa'ex li xex'ab'ink re eb' li 
aatin a'in rik'ineb' li propeet, chalen naq kik'ojob'aak li rub'elankil li rochoch li 
Nimajwal Yos. 

10Xb'aan naq chiruheb' li kutan a'an maak'a' chaq li tojleb' cho'q reheb' li winq 
chi moko reheb' li xul neke'iiqank; maak'a' ajwi' li tuqtuukilal sa' xyanqeb' li 
poyanam xb'aaneb' li xik' neke'ilok reheb', ut laa'in ajwi' xinb'aanunk naq 
maak'a' li sahilal chirib'ileb' rib' li tenamit. 

11Ab'an anaqwan ink'a' chik jo'kanaq cho'q reheb' li tenamit te'kole'q, jo' 
kik'ulmank chaq chiruheb' li kutan a'an -chan li Nimajwal Yos-. 

12Xb'aan naq laa'in tin'awoq re li tuqtuukil usilal: eb' li xtoonal li uub' te'uuchinq 
chi us; taa'elq chik li awimq chiru li ch'och' ut li k'ajob' tixt'aqresi wi' chik li 
ch'och'; ut chixjunil a'in tink'e chi reechaniheb' li Rela' li tenamit a'in.  

13Jo' naq laa'ex aj Judá ut aj Israel majewanb'ilex sa' xyanqeb' li tenamit naq 
kexwank, jo'kan naq chalen anaqwan osob'tesinb'ilaqex chik naq texinkol. 
Mexxiwak ut meech'ina eech'ool! 

14“Jo'ka'in naxye li Nimajwal Yos: Laa'in kexink'e raj chi rahob'tesiik xb'aan naq 
ke'xchiq' injosq'il leemama' leerixa'an, ut ink'a' kinjal link'a'uxl -chan li Nimajwal 
Yos-. 

15Ab'an chiruheb' li kutan a'in xink'uub' rusilankil ru Jerusalén jo'wi' eb' laj Judá. 
Jo'kan naq mexxiwak. 

16A'an a'in li teeb'aanu: xyeeb'al li yaal cherib'il eerib', texraqoq aatin sa' tiikilal 
sa' leeraqleb'aal aatin re twanq li tuqtuukilal; 

17minume'k kach'inaq sa' leech'ool xb'aanunkil li rahilal reheb' leeras eeriitz'in, 
chi moko chexyehoq jurament sa' tik'ti', xb'aan naq jwal xik' nawil chixjunil a'in, 
chan li Qaawa'”. 

18Li Qaawa' ki'aatinak wi' chik wik'in chi jo'ka'in: 

19“Jo'ka'in naxye li Nimajwal Yos: Li ayuunik chiru li xka po, li ro', li xwuq ut li 
xlaje po, a'anaq li xnimal sahil ch'oolej cho'q reheb' laj Judá; taasutq'iiq cho'q 
nimla ninq'e re paab'ank ut loq'onink. Cherahaq b'i' li tiikilal ut li tuqtuukilal. 

20“Jo'ka'in naxye li Nimajwal Yos: Toj te'chalje'q li poyanam re kok' ut xninqal 
tenamit. 

21Ut li wankeb' sa' jun tenamit te'xik sa' li jun chik, yooqeb' chi xyeeb'al: «Yo'qeb' 
chi xsik'b'al li Nimajwal Yos ut xtz'aamankil rusilal sa' qab'een!». Ut eb' li junch'ol 
chik te'xsume: «Tooxik ajwi' laa'o», cha'qeb'. 

22Naab'aleb' li poyanam ut xninqaleb' ru tenamit jwal kaweb' te'chalje'q 
Jerusalén chi xloq'oninkil ru li Nimajwal Yos jo'wi' re xtz'aamankil rusilal. 

23“Jo'ka'in naxye li Nimajwal Yos: Chiruheb' li kutan a'an lajeeb' chi winq li jalan 
jalanq raatinob'aal ut xtenamiteb', te'xchap chi raq' junaq aj Judá ut te'xye re: 
«Naqaj xik cherix, xb'aan naq xqab'i resil naq li Yos wank eerik'in», cha'qeb'”. 

Zak 9 

II. LI X'AWAB'EJIHOM LI SIK'B'IL RU XB'AAN LI YOS (9-14) 
Raqb'a aatin sa' xb'eeneb' li ink'a' neke'xpaab' li Yos 

1A'aneb' a'in li aatin kixye li Qaawa' chirix li tenamit Hadrak ut chirix 
Damaask, xb'aan naq eb' laj Aram jo'wi' eb' li xteepal laj Israel, a'aneb' re li 
Qaawa'. 

2Jo'kan ajwi' Jamat li wank chi nach', ut li tenamit Tiro ut Sidón, li nayeemank naq 
wank xna'leb'eb': 

3“Tiro xwaklesi jun xkawub'resinb'il ochoch, ut xtuub' naab'al li plaat jo' li pojtz'; 
xtuub' ajwi' naab'al li oor jo' xsululil li b'e. 

4Ab'anan li Qaawa' taamaq'oq chiru chixjunil, tixkut li xb'ihomal chi roq palaw ut 
tixk'at li tenamit sa' li xam chi junwaakaj. 

5“Naq eb' laj Askalón te'ril a'an, te'xiwaq; eb' laj Gasa k'ajo' naq te'yot'e'q xch'ool, 
ut eb' laj Ekrón maak'a' chik te'royb'eni. Taakamsiiq li awab'ej re Gasa ut 
maajunaq chik poyanam sa' li tenamit Askalón. 

6Eb' li jalan chik xtenamiteb' te'wanq Esdod. Tinjuk' li xq'etq'etileb' laj Filistea,  

7twisi sa' reheb' li tib' toj wank xkik'el, ut tinmaq' chiruheb' li tz'i'b'eetalil 
tzekemq. Sa' xyanqeb' a'an te'kanaaq ajwi' jun rela' cho'q re li qaNimajwal Yos, 
chanchanaq xkomoneb' laj Judá; ut eb' laj Akrón wanqeb' jo'eb' laj Jebús. 

8Toja' naq laa'in tink'aak'ale lintenamit, re xkolb'al chiru li yalaq ani taachalq 
malaj taaxik; ut maajoq'e chik taarahob'tesiiq, xb'aan naq rik'in chik wu 
nink'aak'ale”, chan li Yos. 

Li awab'ej sik'b'il ru xb'aan li Yos 

9Jap aawe xb'aan xsahil aach'ool, at Sión, b'ichan chi anchal laawaanm, at 
Jerusalén. Xb'aan naq we' chaq laarey, tiik xch'ool ut aj q'axol u, tuulan ut wan 
chaq chirix jun ch'ina b'uur, ral li xul na'iiqank. 

10A'an tixjuk'eb' chixjunil li k'anjelob'aal li nayalok wi' laj Efraín ut eb' li kawaay 
re Jerusalén; tixtoqi eb' li simaj na'uxk wi' yalok ut tixpuktesi resilal li tuqtuukilal 
reheb' li tenamit. Li xwankilal taawulaq chire jun palaw toj chire li jun chik, ut 
chalen chire li nima' Éwfrates toj sa' xmaril li ruuchich'och'. 

Xxaqab'ankil wi' chik xwankil laj Israel 

11At Jerusalén, sa' xk'ab'a' li sumwank xinb'aanu aawik'in rik'in kik' twisiheb' 
chaq sa' li jul maak'a' ha' chisa' jo'k'ihaleb' li wankeb' chaq chi preexil. 

12Sutq'inqex chaq sa' leetenamit, laa'ex li preex li toj wank eeroyb'enihom. 
Anaqwan ajwi' tinye resil naq ka'sut chik texwosob'tesi xb'aan li rahilal xek'ul. 

13Ex aj Judá, xexinkawresi jo' li simaj, ut eb' laj Efraín jo' li ral simaj 
xinkawresiheb' wi'. Laa'ex aj Sión, tinchiq' eejosq'il re xsachb'al ruheb' laj Grecia, 
chanchanaqex li q'esnal ch'iich' sa' ruq' li jwal kaw rib'. 

14Li Qaawa' tixtenq'a li xtenamit ut jo'kaq li raq'kaaq naq tixkuti li ral xsimaj; A' li 
Yos taayaab'asinq li pur ut taaxik chi yalok sa' xyanq li kaqsut-iq' nachalk sa' li 
chaqich'och'. 

15Li Nimajwal Yos tixkoleb' li ralal xk'ajol, ut eb' a'an te'xputz'i eb' li 
neke'jok'i'b'k; te'xsach ruheb' li xik' neke'ilok reheb', te'ruk' li xkik'eleb' jo' li b'iin 
toj reetal te'k'ojlaaq xch'ool, jo' naq nanujak chi kik' li xsek'ul li mayej sa' xb'een 
li artal. 

16Sa' li kutan a'an li Qaawa', li xYoseb', tixb'eresi li xtenamit jo'eb' li karneer; 
chanchanaqeb' li saqpotz'inkil pek re junaq koroon naq te'k'eemanq xloq'al sa' li 
xna'ajeb'. 

17K'ajo'aq xch'ina'usal ut xchaab'ilal li na'ajej! Li triiw taak'iiresinq reheb' li saaj 
winq ut li b'iin taasahob'resinq xch'ooleb' li tuq'ixq. 

Zak 10 

Li Qaawa' trosob'tesi eb' li ralal xk'ajol 

1Patz'omaq li hab' re li Qaawa' sa' xq'ehil, ut li Qaawa', li naxk'e li kaaq, tixk'e li 
hab' chi yo'oon, ut taaraxo'q wi' chik li pim sa' leena'aj chejunilex. 

2Eb' li yal k'oxlanb'il yos neke'b'alaq'ik, ut eb' laj q'e tik'ti' li neke'ril. Moko yaal ta 
neke'xye eb' li neke'xtaw ru li matk', yal re b'an k'ojob'ank ch'oolej naq 
neke'aatinak. Jo'kan naq li tenamit neke'cha'chotk jo'eb' li karneer, ut wankeb' 
chi yalaq chanru xb'aan naq maak'a' laj k'aak'alehom reheb'. 

3Xyehom li Qaawa': “K'ajo' injosq'il sa' xb'eeneb' laj k'aak'alehom re lintenamit: 
tinrahob'tesiheb' li q'etq'et aj k'amol b'e. Naq li Nimajwal Yos tolrula'ani eb' li 
xkarneer, a'eb' li ralal xk'ajol laj Judá, tixkawresiheb' chi us ut tixk'eheb' xkawilal: 
jo'aqeb' chik li kawaay jwal kaweb' rib' re yalok. 

4Sa' xyanqeb' a'an te'elq laj jolominel, laj k'amol b'e ut li ninqeb' xwankil; sa' 
xyanqeb' a'an te'elq ajwi' chixjunileb' laj k'amol b'e. 

5Jo'kaqeb' laj puub' li neke'xyeq'i li sulul sa' li yalok; te'yaloq xb'aan naq li Qaawa' 
na'ochb'eenink reheb', ut te'xkanab' sa' xutaan eb' li neke'b'eek chirix kawaay. 

6“Laa'in tink'e xkawub' xch'ooleb' laj Judá ut tintenq'aheb' li ralal xk'ajol laj José. 
Tink'ameb' chaq wi' chik sa' li xtenamiteb' xb'aan naq nawil xtoq'ob'aal ruheb'; 
chanchan naq maajun sut xintz'eqtaanaheb', xb'aan naq laa'in li Qaawa' li xYoseb' 
ut nink'ul li xtijeb'. 

7Eb' laj Efraín kama'aqeb' li kaweb' rib' chi yalok. Q'axal te'saho'q sa' xch'ool 
jo'aqeb' li xe'uk'ak b'iin; ut naq te'ril a'an, te'saho'q ajwi' xch'ool eb' li ralal 
xk'ajol. K'ajo' naq te'yoxinq chiru li Qaawa'. 

8“Rik'in jun xuxb' teb'inb'oq ut teb'inch'utub' xb'aan naq laa'in xinkolok reheb'; 
ut q'axal te'tamq wi' chik jo' naq xe'wank chaq junxil. 

9Laa'in xincha'cha'iheb' sa' chixjunileb' li tenamit, ab'an us ta wanqeb' chaq chi 
najt, tinjultiko'q chaq reheb'; ut sa' jun kutan te'sutq'iiq chaq rochb'eeneb' li ralal 
xk'ajoleb'. 

10Twisiheb' chaq Ejiipt, ut tink'ameb' chaq li wankeb' Asiria; tinch'utub'eb' sa' 
xteepal Galahad ut Líbano, ut k'ajo'aq xk'ihaleb' toj reetal ink'a' taatz'aqloq li 
xna'ajeb'. 

11Toja' naq te'nume'q wi' chik junpak'al li palaw re Ejiipt, te'xpaynumi chaq li 
xkawil oq li palaw ut tinchaqihob'resi li ha' re Nilo toj sa' xchamal. Tinsach li 
xq'etq'etil eb' laj Asiria ut tinjuk' li xwankilal eb' laj Ejiipt. 

12Tinkawub'resi xch'ooleb' lintenamit ut te'b'eeq sa' ink'ab'a'. Laa'in, li Qaawa', 
xinyehok re a'in”. 

Zak 11 

1At Líbano, te laawokeb'aal, ut li xam taachoyoq re eb' laayaw. 

2Yaab'an, at saqichaj, xb'aan naq xt'ane'k li yaw: xe't'anje'k eb' li ninqi che' a'an. 
Yaab'anqex, ex ji re Basán, xb'aan naq x'oso'k li raxk'iche'. 

3Eb' laj ilol ketomq yookeb' chi yaab'ak, xb'aan naq maak'a' chik li pach'aya' li 
kaw wi' xch'ooleb'. Na'ab'imank xyaab'eb' li kaqkoj, xb'aan naq x'oso'k li raxpim 
chire li nima' Jordán. 

Eb' li wiib' aj k'aak'alenel 

4A'an a'in li aatin kixye we li Qaawa' linYos: “Chawileb' li karneer li ak yo'ooneb' 
chi kamk. 

5Eb' li neke'loq'ok reheb' neke'xkamsiheb' ut neke'xk'oxla naq maak'a'eb' xmaak; 
ut eb' li neke'k'ayink reheb' neke'xye: «B'anyox re li Qaawa', xinb'ihomo'k!», 
chankeb'. Chi moko eb' laj ilol reheb' neke'ril xtoq'ob'aal ruheb' li karneer. 

6Jo'kan naq laa'in ink'a' ajwi' twil xtoq'ob'aal ruheb' li xpoyanamil li tenamit a'in -
chan li Qaawa'-. Tinq'axtesi li junjunq sa' ruq'eb' li xkomon ut sa' ruq'eb' li 
x'awab'ej. Ut naq taasache'q ru li na'ajej, laa'in maajun tinmaq' sa' ruq'eb'”. 

7Toja' naq kin'ok chi rilb'aleb' li karneer re kamsiik, jo' chanru xyeemank 
xb'aaneb' laj k'ay. Kinsik' ajwi' wiib' inxuq': li jun “Sahil wank” kink'e cho'q 
xk'ab'a', ut li jun chik “Junajil” kixk'ab'a'in. 

8Ut yal chiru jun po kiwisiheb' oxib' laj ilol ketomq, li ink'a' sa wankin xb'aaneb' 
ut xik' ajwi' nikine'ril. 

9Ut kinye reheb' li karneer: “Moko laa'in ta chik tin'iloq eere. Li tento taakamq, 
kamkaq; li tento taasachq, chisachqaq. Ut eb' li te'kole'q, xtiwaqeb' rib' 
chirib'ileb' rib'”. 

10Toja' naq kintoq linxuq' li naxk'ab'a'in “Sahil wank”, re xsachb'al xwankil li 
sumwank kixk'ojob' li Yos rik'ineb' chixjunil li tenamit. 

11Chiru li kutan a'an kisache'k xwankil li sumwank, ut eb' laj k'ay karneer li 
yookeb' chi wilb'al, ke'xtaw ru naq a' li Qaawa' x'aatinak. 

12Chirix chik a'an kinye reheb': “Wi us cho'q eere, tojomaq linkutan; wi ut ink'a', 
kanaaq chi jo'kan”. Toja' naq ke'xb'is lintojb'al: lajeeb' xka'k'aal chi tumin plaat 
ke'xk'e we. 

13Ut li Qaawa' kixye we: “K'e li tumin a'in sa' li k'uuleb'aal re li rochoch li Yos. 
Q'axal terto xine'xtoj wi!”. Toja' naq kinxok li lajeeb' xka'k'aal chi tumin, ut 
koxink'e sa' xk'uuleb'aal li rochoch li Yos.  

14Chirix chik a'an kintoq li xkab' xuq', li naxk'ab'a'in “Junajil”; ut chi jo'kan 
ki'oso'k li junajil rik'in Judá ut Israel. 

15Li Qaawa' kixye we: “Anaqwan b'aanu aawib' jo' jun aj ilol karneer li ink'a' us 
xna'leb'. 

16Xb'aan naq ok we chi xxaqab'ankil sa' li tenamit a'in jun aj ilol karneer li 
maak'a' taaraj wi' eb' li neke'cha'chotk. Ink'a' tixsik' li karneer sachenaq, ink'a' 
tixb'an li tiq'ilk chi moko tixch'oolani li kaw, tixtzeka b'an chik li nim xtib'el, chi 
ink'a' taaril xtoq'ob'aal ru.  

17Ra chaalel sa' xb'een laj ilol ketomq li maak'a' na'ok wi', li naxkanab' xjuneseb' 
li ketomq. Chitiq'e'q ta chi q'esnal ch'iich' li xtel jo'wi' xsa' li ru wank sa' xnim. 
Chichaqiq ta chixjunil li ruq' ut chimutz'irq chi junajwa xsa'eb' li ru”, chan li 
Qaawa'. 

Zak 12 

Rak'ob'resinkil wi' chik Jerusalén 

1A'an a'in li raatin li Yos chirix li tenamit Israel. Li Qaawa', li kihelok re li choxa ut 
kik'ojob'ank re li ruuchich'och' sa' xna'aj, li kik'ehok xyu'am li winq ut li ixq, a'an 
kixye chi jo'ka'in: 

2“Laa'in tink'e Jerusalén jo' li ha' nakaltesink cho'q reheb' chixjunileb' li tenamit li 
wankeb' chi xsutam, naq te'raj reechaninkil Jerusalén jo'wi' Judá. 

3“Sa' li kutan a'an tink'e Jerusalén jo' junaq aalilpek cho'q reheb' chixjunileb' li 
tenamit: jo'k'ihaleb' li te'raj xjunajinkil rib' re numtaak sa' xb'een, q'axal ra 
te'xk'ul. 

4Toja' naq tinxib'esiheb' chixjunileb' li kawaay ut tinkaanob'resi ruheb' li 
wankeb' chirixeb' -chan li Qaawa'-. Ab'anan eb' li ralal xk'ajol laj Judá 
twusilaheb', ut mutz' tinkanab'eb' chixjunil li xkawaayeb' li junch'ol chik. 

5Naq eb' li xjolomileb' laj Judá te'ril a'an, te'xye sa' xch'ooleb': «Li Qaawa', li 
Nimajwal Yos, a'an xYoseb' li wankeb' Jerusalén, ut a'an nak'ehok xkawilaleb'», 
cha'qeb'. 

6“Sa' li kutan a'an li xjolomileb' laj Judá jo'kaqeb' li xam sa' li si' malaj sa' 
xyanqeb' li junq joob' chi triiw: te'xsach chixjunileb' li tenamit chi xsutameb', ut 
eb' laj Jerusalén wanqeb' wi' chik sa' li xna'ajeb'. 

7Ab'anan xb'een xb'een tinkoleb' laj Judá, re naq ink'a' taanimanq li xloq'al eb' li 
ralal xk'ajol laj David, ut eb' laj Jerusalén ink'a' te'xnimob'resi rib' sa' xb'eeneb' 
laj Judá. 

8Sa' li kutan a'an tintenq'aheb' li wankeb' Jerusalén: li jwal lub'lub'eb' sa' 
xyanqeb', q'axal kawaqeb' chik rib' jo' laj David; ut eb' li ralal xk'ajol laj David, 
chanchanaqeb' li Yos, jo'kaqeb' li x'ánjel li Qaawa' chi k'amok b'e chiruheb'. 

9“Sa' li kutan a'an tinsach ruheb' yalaq ani chi tenamitul li taaraj yalok rik'in 
Jerusalén. 

10Ut sa' xb'eeneb' li ralal xk'ajol laj David ut eb' li wankeb' Jerusalén tinhoy jun 
musiq'ej re usilal ut tijok; toja' naq tine'xka'ya laa'in. Ut li xe'xpaynumi chi 
ch'iich' te'yot'e'q xch'ool ut te'yaab'aq chirix, jo' na'uxk yaab'ak chirix li xb'een 
alalb'ej malaj chirix li junaj chirib'il. 

11“Sa' li kutan a'an q'axal nimaq li rahil ch'oolej sa' li tenamit Jerusalén, kama' li 
kiwank aran Hadad-Rimón, sa' xtaq'ahil Mejido. 

12Te'yaab'aq chixjunileb' ut taaraho'q xch'ool li junq kab'al: eb' li ralal xk'ajol laj 
David te'yaab'aq xjuneseb' ut li rixaqileb' te'yaab'aq xjuneseb'. Jo'kanaqeb' ajwi' 
eb' li ralal xk'ajol laj Natán ut eb' li rixaqileb'; 

13eb' li ralal xk'ajol laj Leví ut eb' li rixaqileb'; eb' li ralal xk'ajol laj Simí ut eb' li 
rixaqileb'. 

14Jo'kanaqeb' chixjunileb' li junq kab'al: sa' jun na'ajej te'yaab'aq eb' li winq, ut 
sa' jalan chik na'ajej te'yaab'aq eb' li rixaqileb'. 

Zak 13 

1“Sa' li kutan a'an taawanq jun yu'amha', cho'q reheb' li ralal xk'ajol laj David ut 
cho'q reheb' li wankeb' Jerusalén, re naq te'xch'aj li xmaakeb' ut li xmaa'usilaleb'. 

2“Sa' li kutan a'an tinsachi li xk'ab'a'eb' li jalanil yos, sa' xteepal Judá, re naq 
maajun chik taajultikanq reheb'. Tinsacheb' ajwi' li propeet aj b'alaq' ut eb' li 
maa'us aj musiq'ej -chan li Nimajwal Yos-. 



1662 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

3Ut wi wank junaq li toj na'aatinak jo' propeet, taayehe'q re xb'aaneb' li xna' 
xyuwa': «Laa'at tatkamq, xb'aan naq tik'ti' li yookat xyeeb'al sa' xk'ab'a' li 
Qaawa'». Ut eb' li xna' xyuwa' te'xkamsi chi ch'iich' naq yooq chi aatinak jo' 
propeet aj b'alaq'. 

4“Sa' li kutan a'an eb' li propeet te'xutaanaq chik chirix li te'ril sa' moy u, ut ink'a' 
chik te'b'alaq'inq rik'in xk'eeb'al li mutzuk ru aq'ej chirixeb'. 

5Li junjunq tixye: «Moko laa'in ta propeet, laa'in b'an aj k'alom winq. Chalen chaq 
sa' linkach'inal, sa' k'aleb'aal wankin». 

6Ut wi ani taapatz'oq re: «B'ar xatiq' xsa' laawuq'?», a'an tixye: «Sa' rochoch li 
wamiiw xe'xb'aanu we»”. 

“Li Qaawa' a'an li qaYos” 

7Li Nimajwal Yos naxye chi jo'ka'in: “Ajsi aawu, at q'esnal ch'iich', re xkamsinkil 
laj k'aak'alenel, ut kamsi li natenq'ank we. Kamsi laj ilol ketomq, ut eb' li karneer 
te'xcha'cha'i rib'eb'; ut laa'in ink'a' tintoq'ob'a ruheb' li kok' karneer. 

8Sa' chixjunil li na'ajej a'in, ka'jachaleb' li poyanam te'kamq; ka'aj chik jun jachal 
te'kole'q. 

9Ut li jun jachal a'in tinnumsiheb' sa' xam, tinch'ajob'resiheb' jo' na'uxk re li plaat, 
tinpuuxi ruheb' jo' na'uxk re li oor. Toja' naq te'xyaab'a link'ab'a', ut laa'in 
tinsumeheb' chaq: «Intenamitex laa'ex», cha'qin reheb'; ut eb' a'an te'xye: «Li 
Qaawa' a'an li qaYos», cha'qeb'”. 

Zak 14 

Li xKutankil li Qaawa': Jerusalén ut eb' li tenamit 

1At Jerusalén, naq taawulaq xKutankil li Qaawa', chixjunil li k'a'aq re ru aawe 
taacha'cha'iiq. 

2Sa' li kutan a'an laa'in tinch'utub'eb' chixjunil li tenamit re naq te'yaloq rik'in 
Jerusalén. Ut taa'eechaniiq li tenamit, taayamtesimanq xsa' eb' li ochoch, 
te'maakoniiq eb' li ixq, ut jun yiijacheb' li tenamit te'k'ame'q sa' najtil na'ajej. Yal 
jun ch'ina ch'uut aj chik te'kanaaq. 

3Toja' naq li Qaawa' taa'elq chaq chi junpaat chi yalok rik'ineb' li poyanam a'an, 
jo' naxb'aanu chaq sa' xq'ehil li yalok. 

4Sa' li kutan a'an li Qaawa' tixxaqab' li roq sa' xb'een li tzuul Oliiw, li wank sa' 
xka'yab'aal Jerusalén, sa' releb'l li saq'e. Ut li tzuul Oliiw taajache'q sa' xyi, chalen 
sa' xjayal releb'l saq'e ut sa' rokeb'l, ut jun nimla taq'a taatehonq aran: jun jachal 
li tzuul taakanaaq sa' xjayal releb'l iq' ut li jun jachal chik taakanaaq sa' xjayal 
xsak'leb' iq'. 

5Ut laa'ex tex'eleliq sa' li nimla taq'a, xb'aan naq li xtaq'ahil li tzuul taawulaq toj 
Yasol; tex'eleliq jo' keb'aanu naq kixk'e li hiik sa'eb' li kutan naq kiwank chi 
awab'ejil laj Osías arin Judá. Ut taachalq li Qaawa' linYos, rochb'eenaqeb' chaq 
chixjunileb' li xsant. 

6Sa' li kutan a'an maak'a'aq ke chi moko li ratz'amke. 

7Junaq ajwi' ru li kutan a'an, b'arwi' maak'a'aq kutan chi moko q'oqyink, xb'aan 
naq kutansaqenkaq ru chixjunil. Ut a'an ka'ajwi' li Qaawa' nanawok re. 

8Sa' li kutan a'an jun yu'amha' taayo'laaq Jerusalén: yiijach taaxik sa' li 
Atz'aminb'il Palaw ut yiijach taaxik sa' li palaw wank sa' xjayal rokeb'l saq'e; ut 
ink'a' taachaqiq sa' saq'ehil. 

9Ut li Qaawa' taa'awab'ejinq re chixjunil li ruuchich'och'. Sa' li kutan a'an junaq 
ajwi' li Qaawa' ut junaq ajwi' li xk'ab'a'. 

10Chixjunil li na'ajej a'an junes taq'a taakanaaq wi', chalen Keba toj Rimón, sa' 
xjayal rokeb'l iq' re Jerusalén. Ka'ajwi' Jerusalén tkanaaq taqe'q sa' xna'aj, ut 
wanqeb' xpoyanamil, chalen sa' li Rokeb'aal laj Benjamín toj sa' li Najter 
Okeb'aal, a' li Okeb'aal li wank sa' xuk; ut chalen wan wi' li najt xteramil rochoch 
laj Jananel toj sa' li xyatz'leb'aal aseeyt li awab'ej. 

11Relik chi yaal naq te'wanq poyanam aran Jerusalén ut maajun wa chik 
taasachmanq li tenamit a'an. Sa' tuqtuukilal chik te'wanq eb' li poyanam, chi 
maak'a'aq chik xib'esink. 

12Ut a'an a'in li raxkamk te'rahob'tesiiq wi' chixjunileb' li tenamit li ke'yalok 
rik'in Jerusalén: te'q'aaq li xtib'eleb' naq toj yo'yooqeb', ut te'q'aaq li xsa' ruheb' 
jo'wi' li ru'uj raq'eb' sa'eb' li re. 

13Sa' li kutan a'an li Qaawa' tixk'e jun xnimla xiweb': te'xchap rib' chi ruq'eb' ut 
te'xtikib' xpleetinkil rib'eb' chirib'ileb' rib'. 

14Toja' naq eb' laj Judá te'chalq Jerusalén chi yalok rik'in chixjunileb' li tenamit 
wankeb' chi xsutam, ut te'xmaq' chixjunil li xb'ihomaleb', jo' li oor, li plaat ut 
naab'alaq li b'aatal. 

15Li raxkamk te'xk'ul eb' li poyanam, a'an ajwi' li te'xk'ul li k'iila xul li wanqeb' 
reheb' li xik' neke'ilok re Jerusalén. 

16Chirix chik a'an chixjunileb' li te'kole'q sa'eb' li tenamit li ke'yalok rik'in 
Jerusalén, rajlal chihab' te'chalq chi xloq'oninkil ru li Awab'ej, a' li Nimajwal Yos, 
jo'wi' re xninq'ehinkil li xNinq'eheb' li Muheb'aal.  

17Wi junaq junkab'al ink'a' taaxik Jerusalén chi xloq'oninkil ru li Awab'ej, li 
Nimajwal Yos, ink'a' tixk'e li hab' sa' xb'een li rawimqeb'. 

18Ut wi eb' laj Ejiipt ink'a' te'taqe'q chi loq'onink, li Qaawa' Yos tixrahob'tesiheb' 
rik'in li rahilal tixrahob'tesiheb' wi' li tenamit li ink'a' te'chalq chi xninq'ehinkil li 
xNinq'eheb' li Muheb'aal. 

19A'an a'in li tojb'amaak te'xk'ul eb' laj Ejiipt ut chixjunileb' li tenamit li ink'a' 
te'chalq chi xninq'ehinkil li xNinq'eheb' li Muheb'aal. 

20Sa' li kutan a'an tz'iib'anb'ilaq chiru li xkampaanileb' li kawaay eb' li aatin a'in: 
“Q'axtesinb'il cho'q re li Qaawa'”; ut eb' li uk'al li wank sa' rochoch li Yos q'axal 
loq'aqeb' ajwi' jo'eb' li sek' li wankeb' sa' li artal. 

21Chixjunileb' li uk'al li na'oksimank Jerusalén ut Judá, q'axtesinb'ilaqeb' cho'q re 
li Nimajwal Yos. Jo'k'ihaleb' li te'chalq chi mayejak naru te'roksi eb' li uk'al a'an, 
ut chisa' a'an te'xchiq li tib' te'xmayeja. Sa' li kutan a'an maajun chik taayakoq sa' 
rochoch li Nimajwal Yos. 

Mal 

Mal 1 

Li Qaawa' naxraheb' laj Israel 

1A'an a'in li aatin kixye li Qaawa' reheb' laj Israel chi xtz'uumal re laj Malakías. 

2“Laa'in jwal nekexinra”, chan li Qaawa'. Ab'an laa'ex nekeye: “K'aru nak'utunk 
wi' naq nokoohaara?”, chankex. Ut li Qaawa' naxye: “Ma ink'a' tab'i' riitz'in laj 
Esaú laj Jakob? Laa'in jwal kinra laj Jakob 

3ut xik' kiwil laj Esaú. Ut li xch'och'el laj Esaú, li tzuul ru naq kiwank, kinkanab' 
chi junesal na'ajej, ut li xna'ajeb' li xxe'toonil yuwa' kinsutq'isi cho'q 
chaqich'och'”. 

4Wi ta eb' laj Esaú te'xye: “Yaal naq xoosache'k, ab'an tqawaklesi wi' chik li 
qatenamit”, cha'qeb', li Qaawa', li Nimajwal Yos, tixye: “Wi eb' a'an te'xwaklesi wi' 
chik li xtenamiteb', laa'in tinjuk'uq wi' chik re. Ut li na'ajej a'an tixk'ab'a'in: 
«Xtenamitul li maa'usilal», ut «Tenamit b'arwi' junelik wanq li xjosq'il li 
Qaawa'»”. 

5Laa'ex teeril rik'in leeru ut teeye: “Nim xwankil li Qaawa' toj junpak'al xteepal 
Israel!”, cha'qex. 

Li xq'usb'aleb' laj tij 

6Li Qaawa', li Nimajwal Yos, kixye reheb' laj tij: “Li alalb'ej naroxloq'i li xyuwa' ut 
laj k'anjel naxk'e xloq'al laj eechal re. Wi laa'in leeyuwa', k'a'ut naq ink'a' 
nikineeroxloq'i? Wi aj eechalin eere, k'a'ut naq ink'a' nekek'e inloq'al? Laa'ex 
nikineetz'eqtaana ut nekeye: «K'aru xatqatz'eqtaana wi'?», chankex. 

7Laa'ex nekemayeja sa' lin'artal li tzekemq muxb'il ru, ut nekepatz': «K'aru 
xqamux wi' aaloq'al?», chankex. Laa'ex nikineetz'eqtaana naq nekek'oxla naq 
naru xtz'eqtaanankil lin'artal 

8ut maak'a' eemaak xb'aan xmayejankil li mutz'eb' aj xul, yeq ra'eb' malaj 
yajeb'. Ayuqex ut sihomaq chaq a'an re lee'awab'ej! Ma taawulaq tab'i' chiru? Ma 
tixk'ul tab'i' xch'ool leemaatan? -chan li Nimajwal Yos-. 

9“Anaqwan tz'aamahomaq rusilal li Yos sa' qab'een re naq taaruxtaana qu. 
Ab'anan chanru naq taaril xtoq'ob'aal eeru naq yookex chi xyeechi'inkil a'an? -
chan li Nimajwal Yos-. 

10Us rajan naq jun taxaq sa' eeyanq tixtz'ap li rokeb'aal li wochoch re naq ink'a' 
texk'atoq mayej sa' lin'artal chi maak'a' rajb'al! Xb'aan naq moko sa ta linch'ool 
cherix chi moko tink'ul chik leemayej. 

11“Sa' chixjunileb' li tenamit chalen sa' releb'l saq'e toj sa' rokeb'l jwal nim 
link'ab'a' ut yalaq b'ar nayeechi'imank k'ajpom ut mayej li ink'a' muxb'il ru, sa' 
ink'ab'a'. Xb'aan naq eb' li jalan tenamit neke'xk'e inloq'al -chan li Nimajwal Yos-. 

12“A'ut laa'ex aj tij nekesach inloq'al naq nekeye: «Li xmeex li Qaawa' naru 
xmuxb'al xloq'al, ut li tzekemq wank aran naru xtz'eqtaanankil». 

13Laa'ex nekeye: «Tawajenaqo chi xb'aanunkil a'in!». Ut nikineetz'eqtaana. Ut toj 
nekek'oxla naq nasaho'k linch'ool rik'in leek'ulunik chi xmayejankil li elq'anb'il 
xul, malaj li wakax yeq roq malaj ut yaj. 

14Tz'eqtaananb'ilaq taxaq li nab'alaq'ik, a' li wank jun xchaab'il xul ut naxye naq 
tixq'axtesi we, ab'anan chirix chik a'an tixmayeja re li Qaawa' li yaj aj xul! Laa'in li 
Nimajwal Awab'ej, ut nak'eemank inloq'al sa' xyanqeb' li tenamit!”, chan li 
Qaawa', li Nimajwal Yos. 

Mal 2 

1“Ex aj tij,  ab'ihomaq anaqwan li q'usum a'in,  xb'aan naq a'an cho'q eere:  

2Wi ink'a' nekex'ab'ink ut ink'a' nekek'e sa' leech'ool li xk'eeb'al inloq'al, 
texinmajewa ut ink'a' texwosob'tesi, xb'aan naq maajun eere naxk'e xch'ool 
chinpaab'ankil -chan li Nimajwal Yos-. 

3“Tinmaq' cheru leewankilal, tinkut sa' xnaq' eeru li xk'ot leexul nekemayeja 
chiwu ut texintz'eq chirix kab'l eerochb'eenaq li xk'ot leemayej. 

4Chi jo'kan teenaw naq laa'in xink'ehok re li chaq'rab' a'in, re naq linsumwank 
rik'in laj Leví xaqxooq xwankil chi junelik -chan li Nimajwal Yos-. 

5“Linsumwank kinxaqab' rik'in laj Leví, a'an re yu'amej ut tuqtuukilal. Kink'e re, 
re naq tinroxloq'i ut tixk'e inloq'al, ut a'an relik chi yaal naq kinroxloq'i ut kixk'e 
inloq'al. 

6Laj Leví kixch'olob' chi tz'aqal re ru li yaal ut maajun maa'usilal ki'elk chi 
xtz'uumal re; kinrochb'eeni rik'in tuqtuukilal ut tiikil ch'oolej, ut naab'al 
kixkoleb' chiru li maak. 

7“Ex aj tij, laa'ex li xtaql li Nimajwal Yos. Leek'anjel laa'ex, a'an xk'utb'al li 
Chaq'rab' chiruheb' li poyanam, ut chixjunileb' tento te'xsik' eerik'in li chaab'il 
na'leb'.  

8Ab'anan xekanab' xtaaqenkil li chaab'il b'e; ut naab'al xeluktasiheb' xch'ool 
rik'in leek'utum. Chi jo'kan xesach xwankil linsumwank rik'in laj Leví -chan li 
Nimajwal Yos-. 

9“Xb'aan a'an laa'in ajwi' texink'e chi tz'eqtaanaak ut chi maak'a'aq eeloq'al chiru 
chixjunileb' li tenamit, xb'aan naq ink'a' nekepaab' li waatin ut toj neketi ruheb' li 
poyanam sa' xch'olob'ankil li Chaq'rab'”, chan li Nimajwal Yos. 

Ink'a' us li sumlaak rik'ineb' li ixq jalan chik xtenamiteb' 

10Ma ink'a' tab'i' jun ajwi' qayuwa' chiqajunilo? Ma ink'a' jun ajwi' chi Yos 
xyoob'tesink qe? K'a'ut naq ink'a' tiik qach'ool chiqu chiqib'il qib'? K'a'ut naq 
naqasach xwankil li Sumwank kixk'ojob' li Yos rik'ineb' li qana' qayuwa'? 

11Eb' laj Judá xe'xb'alaq'i li Qaawa', ut junes tz'i'b'eetalil b'aanuhom na'uxmank 
Israel ut Jerusalén. Xb'aan naq eb' laj Judá xe'xmux xloq'al li ochoch jwal raaro 
xb'aan li Yos, naq xe'sumlaak rik'ineb' li ixq neke'loq'onink ru jalanil yos. 

12A' taxaq li Qaawa' Yos chixsachaq ru sa' qayanq li taab'aanunq re a yib' aj 
na'leb' a'in, us ta testiiw malaj aj tzolonel, us ta naxk'am chaq xmayej chiru li 
Nimajwal Yos. 

13Ab'anan toj wank chik xkomon li nekeb'aanu: nekexyaab'ak sa' xb'een li x'artal 
li Yos ut neket'aqresi rik'in li xya'al leeru, nekexq'oqonk ut nekejiq' eech'ool, 
xb'aan naq li Qaawa' ink'a' chik naxk'ul leemayej chi sa sa' xch'ool. 

14Ut chirix a'an toj nekeye: “K'a'ut naq ink'a' naxk'ul qamayej li Qaawa'?”, 
chankex. A'in nak'ulmank xb'aan naq li Qaawa' jultik re li aatin kaye re laawixaqil 
katsumlaak wi' sa' laasaajilal, ut anaqwan xab'alaq'i. A'an tz'aqal laawochb'een, 
laasum'aatin li kayeechi'i wi' laasumwanjik! 

15Ma ink'a' tab'i' jun ajwi' chi Yos xyoob'tesink re li ixq, li xtz'ejwal ut li xmusiq'? 
Ut k'aru naxsik' li Yos rik'in li junjunq? Naxsik' naq te'wanq ralal xk'ajol 
q'axtesinb'ilaqeb' re A'an. Cherahaq b'i' eerib' chiru leeyu'am ut meeb'alaq'i 
leesum'aatin li xexsumlaak wi' sa' leesaajilal. 

16Li Qaawa' nim xwankil, li xYos laj Israel, naxye chi jo'ka'in: “Chera leeyu'am, ut 
meeb'alaq'i leerixaqil. Xb'aan naq xik' nawil ut nintz'eqtaana li naxjach rib' rik'in 
li xsum'aatin ut naxmux rib' rik'in xb'aanunkil li maa'usilal a'in”. 

Li xKutankil li raqb'a aatin 

17Li Qaawa' xch'i'taak xb'aaneb' li aatin nekeye. Ut toj nekexpatz'ok wi' chik: 
“K'aru xch'i'taak wi' li Qaawa' qab'aan?”, chankex. Xch'i'taak eeb'aan, xb'aan naq 
nekeye: “Li Qaawa' maak'a' naxye re li nab'aanunk maa'usilal ut sa sa' xch'ool 
rik'in”. Malaj ut nekeye: “B'ar wank li Yos tiik xch'ool?”, chankex. 

Mal 3 

1Li Nimajwal Yos kixye chi jo'ka'in:  “K'ehomaq reetal,  laa'in tintaqla lintaql re 
xtuqub'ankil linb'e.  Chi seeb' li Qaawa',  li yookex chi xsik'b'al,  taa'ok sa' li 
rochoch.  Chalk re laj yehol resil li sumwank,  li raaro eeb'aan! ”.  

2Ab'an ani tawi' kawal wank royb'eninkil li xkutankil li xchalik? Ani tixkuy wank 
chi xaqam naq tol'elq? Xb'aan naq A'an chanchanaq li raq'xam napuuxiik wi' li 
oor malaj jo' li poq xab'on re saqob'resink t'ikr.  

3Taak'ojlaaq chi puuxink ut chi ch'ajob'resink. Tixch'ajob'resiheb' li ralal xk'ajol 
laj Leví ut tixpuuxiheb' jo' na'uxk re li oor ut li plaat; ut tz'aqal a'anaqeb' chik li 
te'mayejaq chiru li Qaawa' sa' tiikilal. 

4Toja' naq li Qaawa' tixk'ul chi anchal xch'ool li xmayejeb' laj Judá ut eb' laj 
Jerusalén, jo' kix'uxmank chaq najter q'e kutan. 

5Li Nimajwal Yos kixye chi jo'ka'in: “Tinchalq re raqok aatin sa' eeb'een ut sa' 
junpaat tinjiteb' laj tuul, eb' laj muxul sumlaak, eb' li neke'yehok jurament sa' 
tik'ti', eb' li neke'numtaak sa' xb'eeneb' laj k'anjel, eb' li neke'rahob'tesink reheb' 
li xmalka'an ut eb' li neb'a'yox, eb' li ra neke'xb'aanu reheb' laj ab'l tenamit, ut 
ink'a' neke'xxiwa b'ayaq wu, chan li Nimajwal Yos. 

Li mayejak cho'q re li rochoch li Qaawa' 

6“Laa'in li Qaawa', ut ink'a' ninjal linna'leb'. Jo'kan naq laa'ex li ralal xk'ajol laj 
Jakob maji' nekex'oso'k. 

7Chalen chaq chiru li xyu'amileb' leexe'toonil yuwa' nekeq'et chaq linchaq'rab' ut 
ink'a' nekepaab' li waatin. Sutq'inqex chaq wik'in ut laa'in tinsutq'iiq 
eerik'in, chan li Nimajwal Yos. A'ut laa'ex nekeye: «K'a'ut naq tooxik wi' chik 
aawik'in?», chankex. 

8Ut laa'in ninpatz' wib': Ma naru junaq winq xb'alaq'inkil li Yos? Naru, xb'aan naq 
laa'ex xineeb'alaq'i. Ut chirix a'an toj nekeye: «K'aru xatqab'alaq'i wi'?», chankex. 
Xineeb'alaq'i, xb'aan naq ink'a' nekek'e li junjunq sa' xlajeetqil ru leerawimq chi 
moko nekek'e leeloq'laj mayej. 

9Majewanb'ilex inb'aan, xb'aan naq laa'ex ut chixjunil li tenamit nikineeb'alaq'i. 

10K'amomaq chaq li junjunq sa' xlajeetqil chixjunil; k'amomaq chaq chi tz'aqal re 
ru sa' li xloq'laj k'uuleb'aal, re naq wanq li tzekemq sa' li wochoch. Yalomaq wix 
chi jo'kan, ut laa'in tinte li choxa re eerosob'tesinkil chi yo'oon. 

11Ink'a' tinkanab'eb' laj saak' chi xsachb'al leerawimq ut tink'eheb' chi uuchink li 
xtoonal li uub'. 

12Toja' naq chixjunileb' li tenamit te'xye naq osob'tesinb'ilex, xb'aan naq k'ajo'aq 
chik xch'ina'usal leena'aj”, chan li Nimajwal Yos. 

Eb' li tiikeb' xch'ool te'q'axoq u 

13Li Qaawa' kixye chi jo'ka'in: “Jwal ra nanaqk wi' li aatin nekeye we. Ut toj 
nekeye: «K'aru li aatin xqarahob'tesi wi' laach'ool?», chankex. 

14A'an a'in li xeye: «Maak'a' aj e k'anjelak chiru li Yos. K'aru toorusila wi' li 
xpaab'ankil li xchaq'rab' ut k'aru xyaalal naq yooq chi raho'k qach'ool chiru li 
Nimajwal Yos? 

15Laa'o xqak'e reetal naq saheb' sa' xch'ool eb' li q'etq'et, ut jwal us neke'elk li 
yib'ru xna'leb'eb' rik'in xb'aanunkil li maa'usilal: us ta neke'xyal rix li Yos, 
maajun rahilal neke'xk'ul»”. 

16Toja' naq eb' laj paab'anel ke'aatinak chirib'ileb' rib', ut li Qaawa' kirab'i chi us 
li k'aru ke'xye. Ut chiru ajwi' li Qaawa' kitz'iib'aak jun li tasal hu, re naq 
patz'b'ilaqeb' li neke'paab'ank ut neke'oxloq'ink re li Qaawa' Yos. 

17Toja' naq li Nimajwal Yos kixye: “Yookin chi xkawresinkil jun li kutan, b'arwi' 
a'aneb' tz'aqal intenamitaqeb' wi' chik, ut tinkuy li xmaakeb' jo' naq jun li 
yuwa'b'ej naxkuy xmaak li ralal li nak'anjelak chiru. 

18Toja' naq laa'ex teenaw wi' chik b'ar wank li tiik xch'ool ut li ink'a' us xna'leb', li 
nak'anjelak chiru li Yos ut li ink'a' napaab'ank chiru”. 

Mal 4 

Xk'ulunik li Qaawa' Yos 

1Xyehom li Nimajwal Yos: “Chalk re li xnimal ru Kutan, q'axal tiq ru, jo' li tiqwal 
xam. Chixjunileb' li q'etq'et ut eb' laj b'aanuhom maa'usilal te'k'atq jo' li k'im; ut 
te'oso'q chi junwaakaj sa' li Kutan chalk re. 

2A'ut laa'ex li nekex'oxloq'ink re link'ab'a', taalemtz'uno'q sa' eeb'een li xtiikilal 
linch'ool, ut sa' li xsaqenkil teetaw leekawilal. Toja' naq texpisk'oq xb'aan xsahil 
leech'ool jo'kaqex li saaj wakax naq neke'elk sa' li xna'ajeb'. 

3Teeyeq'i sa' leeroq eb' li ink'a' useb' xna'leb', ut jo'kaqeb' li cha sa' leeroq naq 
taawulaq li Kutan yookin xkawresinkil. 

4“Misachk sa' eech'ool li xchaq'rab' laj Moisés laj k'anjel chiwu, linchaq'rab' ut eb' 
li waatin li kink'e re sa' xb'een li tzuul Horeb, cho'q re chixjunileb' laj Israel. 

5“K'ehomaq reetal. Tintaqla eerik'in li propeet Elías rub'elaj li xKutankil li 
Qaawa', a'an xnimal ru kutan ut q'axal xiwajel ajwi'. 

6A'an taasutq'isinq re li xch'ooleb' li na'b'ej yuwa'b'ej rik'ineb' li ralal xk'ajoleb', 
ut li xch'ooleb' li alalb'ej rik'ineb' li xna' xyuwa'eb', re naq wanqeb' sa' 
tuqtuukilal. Chi jo'kan ink'a' tolinsach chi junajwa li ruuchich'och'”, chan li 
Nimajwal Yos. 

Mt 

Mt 1 

I. XYO'LAJIK UT XCH'INA'ALIL LI JESUS (1,1-2,23) 
A'aneb' a'in li xxe' xtoonal li Jesus 

(Lk 3,23-38) 

1Li Jesus, li Kriist, a'an ralal laj David ut ralal laj Abrahán. A'aneb' a'in li xxe' 
xtoonal. 

2Laj Abrahán a'an chaq xyuwa' laj Isahak, laj Isahak a'an xyuwa' laj Jakob, laj 
Jakob a'an xyuwa' laj Judá jo'wi' eb' li riitz'in. 

3Laj Judá kiwank wiib' li ralal rik'in lix Tamar, a'aneb' laj Fares ut laj Será; laj 
Fares a'an xyuwa' laj Esrón, laj Esrón a'an xyuwa' laj Aram, 

4laj Aram a'an xyuwa' laj Aminadab, laj Aminadab a'an xyuwa' laj Najsón, laj 
Najsón a'an xyuwa' laj Salmón, 

5laj Salmón kiwank ralal rik'in lix Rajab, a'an laj Bohos; laj Bohos kiwank ralal 
rik'in lix Rut, a'an laj Obed; laj Obed a'an xyuwa' laj Jesé, 

6laj Jesé a'an xyuwa' laj David li awab'ej. Laj David kiwank ralal rik'in li rixaqil laj 
Urías, a'an laj Salomón. 

7Laj Salomón a'an chaq xyuwa' laj Robohán, laj Robohán a'an xyuwa' laj Abías, laj 
Abías a'an xyuwa' laj Asaf, 

8laj Asaf a'an xyuwa' laj Josafat, laj Josafat a'an xyuwa' laj Jorán, laj Jorán a'an 
xyuwa' laj Osías, 

9laj Osías a'an xyuwa' laj Jotam, laj Jotam a'an xyuwa' laj Ajás, laj Ajás a'an xyuwa' 
laj Esekías, 

10laj Esekías a'an xyuwa' laj Manasés, laj Manasés a'an xyuwa' laj Amón, laj Amón 
a'an xyuwa' laj Josías, 

11laj Josías a'an xyuwa' laj Jekonías jo'wi' xyuwa'eb' li riitz'in, a' naq ke'k'ame'k 
Babilonia. 

12Ut chirix naq ke'k'ame'k aran Babilonia, laj Jekonías kiwank ralal, a'an laj 
Saletiel. Laj Salatiel a'an chaq xyuwa' laj Sorobabel, 

13laj Sorobabel a'an xyuwa' laj Abiud, laj Abiud a'an xyuwa' laj Eliakín, laj Eliakín 
a'an xyuwa' laj Asor, 

14laj Asor a'an xyuwa' laj Sadok, laj Sadok a'an xyuwa' laj Akim, laj Akim a'an 
xyuwa' laj Eliud, 

15laj Eliud a'an xyuwa' laj Elehasar, laj Elehasar a'an xyuwa' laj Matán, laj Matán 
a'an xyuwa' laj Jakob. 

16Laj Jakob a'an xyuwa' laj José, li xb'eelom lix María li kiyo'laak wi' li Jesus, a' li 
Kriist xk'ab'a'. 

17Jo'kan utan, li xk'ihaleb' li xxe' xtoonal li Jesus chalen chaq rik'in laj Abrahán toj 
rik'in laj David, kaalaju xteepaleb' riyajil li tenamit. Ut chalen wi' chik rik'in laj 
David toj rik'ineb' li ke'k'ame'k aran Babilonia, kaalaju xteepaleb' riyajil li 
tenamit. Ut chalen rik'ineb' li ke'k'ame'k Babilonia toj rik'in li Kriist, kaalaju 
xteepaleb' riyajil li tenamit. 

Xyo'lajik li Jesus 
(Lk 2,1-7) 

18Li xyo'lajik li Jesus, li Kriist, jo'ka'in naq kiwank: ak tz'aamanb'il lix María, li 
xna' li Jesus, xb'aan laj José ut toj maji'aq naq'axonk rik'in, kikanaak sa' yu'am 
xb'aan li Santil Musiq'ej. 

19Laj José, li xb'eelom, a'an jun li winq tiik xch'ool; ink'a' kiraj xsachb'al xloq'al lix 
María, jo'kan naq kiraj raj xkanab'ankil sa' muqmu. 

20Ut naq ak k'uub'k'u sa' xch'ool xb'aanunkil a'in, li x'ánjel li Qaawa' kixk'ut rib' 
chiru sa' xmatk' ut kixye: “José, ralalat laj David, matk'oxlak chi xk'amb'al lix 
María cho'q aawixaqil, xb'aan naq li siyajenaq rik'in a'an re li Santil Musiq'ej. 

21Taawanq jun xk'uula'al ut Jesus taak'e cho'q xk'ab'a', xb'aan naq tixkol li 
xtenamit chiru li xmaakeb'”. 

22Chixjunil a'an kik'ulmank re naq kitz'aqlok ru li yeeb'il chaq xb'aan li Qaawa' 
chi xtz'uumal re li propeet: 

23“K'ehomaq reetal, li tuq'ixq taawanq sa' yu'am, taarala jun li k'uula'al, ut 
Emmanuel te'xk'e cho'q xk'ab'a'” 

(chi jalb'il ru naraj naxye: “Li Yos qik'in”). 

24Naq ki'ajk ru laj José sa' xmatk', kixb'aanu jo' kitaqlaak wi' xb'aan li x'ánjel li 
Qaawa', ut kixk'am lix María cho'q rixaqil. 

25Ut chi ink'a' kiwank rik'in, lix María kirala jun xk'uula'al, Jesus kik'ehe'k cho'q 
xk'ab'a'. 

Mt 2 

Li Jesus kulloq'oniiq xb'aaneb' laj q'e 

1Li Jesus kiyo'laak aran Belén sa' xteepal Judea, naq laj Herodes wan chaq chi 
awab'ejil. Sa'eb' li kutan a'an wankeb' aj q'e ke'chalk chaq sa' releb'l saq'e, 
kole'okaq Jerusalén 

2ut ke'xpatz': —B'ar wank li x'awab'ejeb' laj Judiiy xyo'laak? Xb'aan naq xqil chaq 
li xchahimal toj sa' releb'l saq'e ut xoochalk chi xloq'oninkil. 

3Naq kirab'i a'in li awab'ej Herodes, ki'ok xk'a'uxl; jo'kaneb' ajwi' chixjunileb' laj 
Jerusalén. 

4Toja' naq laj Herodes kixch'utub' chixjunileb' li xb'eenil aj tij ut eb' laj tz'iib' re li 
tenamit, ut kixpatz'i reheb' b'ar taayo'laaq li Kriist. 

5Ut eb' a'an ke'xye re: —Aran Belén, sa' xteepal Judea, xb'aan naq jo'kan 
tz'iib'anb'il chaq xb'aan li propeet: 

6«Ut laa'at Belén, xch'och'el laj Judá, moko jwal kach'inat ta sa' xyanqeb' li 
xninqal xteepaleb' laj Judá, xb'aan naq aawik'in taa'elq jun aj k'amol b'e li 
taab'eresinq re lintenamit Israel». 

7Toja' naq laj Herodes kixb'oqeb' laj q'e chi muqmu ut kirab'i rik'ineb' jo'q'e 
tz'aqal xk'utunk li chahim. 

8Kixtaqlaheb' Belén ut kixye: —Ayuqex, tz'ilomaq chaq rix chi us li k'uula'al ut, 
naq teetaw, tuleeye resil we re naq tinxik ajwi' laa'in ut tinloq'on chaq ru. 

9Naq eb' a'an ke'rab'i li kixye li awab'ej, koheb'. Toja' naq li chahim li ke'ril chaq 
sa' releb'l saq'e yo chi xik k'amol b'e chiruheb', toj reetal koxxaqliiq sa' xb'een li 
na'ajej wan wi' li k'uula'al. 

10Naq ke'ril li chahim, k'ajo' naq ke'saho'k sa' xch'ool! 

11Koxe'okaq sa' li kab'l ut ke'ril li k'uula'al wank rik'in lix María li na'b'ej; 
ke'xwiq'ib' rib' ut ke'xloq'oni ru; ke'xte li xk'uuleb'aaleb' ut ke'xyeechi'i xmaatan: 
oor, pom ut miir. 

12Chirix a'an kik'utb'esiik chiruheb' sa' xmatk'eb' naq ink'a' te'sutq'iiq rik'in laj 
Herodes; jo'kan naq ke'q'ajk sa' xtenamiteb' ut jalan chik b'e ke'xk'am. 

Koheb' aran Ejiipt. Li xkamsinkileb' li k'uula'al 

13Tojo'aq relikeb' laj q'e naq li x'angel li Qaawa' kixk'ut rib' chiru laj José sa' 
xmatk' ut kixye re: “Waklin, k'am li k'uula'al rochb'een li xna', elelin ut ayu Ejiipt. 
Aran wanqat chaq toj laa'in toxinyehoq chaq aawe, xb'aan naq laj Herodes ok re 
xsik'b'al li k'uula'al re xkamsinkil”. 

14Naq kiwakliik laj José, kixk'am li k'uula'al rochb'een li xna' ut sa' ajwi' li 
q'oqyink a'an koho Ejiipt; 

15ut aran kiwank chaq toj reetal kikamk laj Herodes. Chi jo'kan kitz'aqlok ru li 
xyehom li Qaawa' chi xtz'uumal re li propeet: “Ejiipt kinb'oq chaq li walal”. 

16Naq laj Herodes kixk'e reetal naq kib'alaq'iik xb'aaneb' laj q'e, k'ajo' naq kichalk 
xjosq'il, ut kixtaqla xkamsinkil chixjunileb' li k'uula'al li toj maji'eb' aj wiib' 
chihab', eb' li wankatqeb' Belén ut sa' li xsutam, jo' chanru kixtz'il rix rik'ineb' laj 
q'e. 

17Toja' naq kitz'aqlok ru li xyehom li propeet Jeremías: 

18“Ki'ab'iik jun xyaab' kuxej aran Ramá, yaab'ak ut tz'uyink chi numtajenaq: a' lix 
Rakel li yo chi yaab'ak chirixeb' li xkok'al, ut ink'a' naraj q'unb'esiik xb'aan naq 
maak'a'eb' chik”. 

Xsutq'ijikeb' aran Nazaret 

19Naq kikamk laj Herodes, li x'ánjel li Qaawa' kixk'ut rib' chiru laj José sa' xmatk' 
aran Ejiipt 

20ut kixye re: “Waklin, k'am li k'uula'al rochb'een li xna' ut ayu Israel, xb'aan naq 
kamenaqeb' chik li xe'raj raj xkamsinkil li k'uula'al”. 

21Kiwakliik laj José, kixk'am li k'uula'al rochb'een li xna' ut kox'okaq sa' 
xch'och'eb' laj Israel. 

22Ab'an naq kirab'i naq laj Arkelao wank chi awab'ejil Judea cho'q reeqaj laj 
Herodes li xyuwa', kixiwak chi xik aran. Ut naq kik'utb'esiik chiru sa' xmatk', 
koho sa' xteepal Galilea. 

23Ut koxkanaaq sa' jun li tenamit Nazaret xk'ab'a', re naq chitz'aqloq ru li 
xyehomeb' li propeet naq aj Nazaret tixk'ab'a'in. 

Mt 3 

II. XTIKLAJIK LI XK'ANJEL LI JESUS (3,1-4,25) 
Chetuqub'aq li xb'e li Qaawa' 

(Mk 1,1-8; Lk 3,1-9, 15-17; Jn 1,19-28) 

1Sa'eb' li kutan a'an kox'okaq laj Jwan aj kub'sihomha' chi ch'olob'ank sa' li 
chaqich'och' wank Judea. A'an a'in li esil kixpuktesi: 

2“Cheyot' eech'ool chejal eek'a'uxl, xb'aan naq li xnimajwal wankilal li choxa ak 
nach' wank”, chan. 

3Li propeet Isaías ki'aatinak junxil chirix laj Jwan naq kixye chi jo'ka'in: “Xyaab' 
xkux li japjo re sa' li chaqich'och': «Tuqub'omaq li xb'e li Qaawa', 
tiikob'resihomaq li ruq' b'e chiru»”. 

4Li raq' laj Jwan yiib'anb'il rik'in rix kameey, jun tz'uum-k'aam naxb'ak' wi' li 
xsa'; aj saak' naxtzeka rik'in xya'al saqk'aw. 

5Ut neke'wulak laj Jerusalén rik'in, jo'wi' chixjunileb' laj Judea ut eb' li tenamit 
wankeb' chi xk'atq li nima' Jordán. 

6Neke'xxooto li xmaakeb', ut laj Jwan naxkub'siheb' xha' sa' li nima' Jordán. 

7Ab'an naq kiril naq naab'aleb' laj Pariseey ut laj Saduseey yookeb' chi chalk 
rik'in re raj naq te'kub'siiq xha', kixye reheb': “Ex ral q'anb'olay, ani xk'utuk 
cheru elelik chiru li josq'il chaalel sa' eeb'een?  

8Chik'utunq b'i' sa' leeyu'am li naruuchin li yot'b'ach'oolej jalb'ak'a'uxl, 

9ut meeb'alaq'i eerib' chi xyeeb'al sa' leech'ool: «A' laj Abrahán a'an qayuwa'». 
Xb'aan naq ninye eere naq li Yos taaruhanq chi risinkil sa'eb' li pek a'in ralal 
xk'ajol laj Abrahán. 

10Ak wank li maal sa' xtoonaleb' li che'; ut chixjunil li che' ink'a' chaab'il li ru 
naxk'e, taayok'manq ut taakutmanq sa' xam. 

11Laa'in ninkub'si eeha' yal rik'in ha', re naq teeyot' eech'ool teejal eek'a'uxl; 
ab'an li yo chi chalk chiwix a'an q'axal nim xwankil chiwu, ut laa'in ink'a' 
ink'ulub' xk'amb'al li xxaab'. A'an tixkub'si eeha' rik'in Santil Musiq'ej ut xam.  

12Ak wan chaq xk'anjelob'aal sa' li ruq' ut tixyamtes li xch'oxleb'aal: tixk'uula li 
xtriiw sa' li xk'uuleb'aal, ab'an li xk'imal tixk'at sa' xam li maajoq'e taachupq”. 

Xkub'ik xha' li Jesus 
(Mk 1,9-11; Lk 3,21-22) 

13Toja' naq kichalk chaq li Jesus Galilea ut kiwulak rik'in laj Jwan sa' li nima' 
Jordán re naq taakub'siiq xha'. 

14A'ut laj Jwan ink'a' raj kiraj xkub'sinkil xha': —Laa'in raj tento naq taakub'si 
inha' -chan-. Chan put ru naq nakatchal wik'in? 

15Kichaq'ok li Jesus ut kixye re: —Kanab' wan chi jo'kan anaqwan, xb'aan naq 
jo'ka'in taatz'aqloq ru qab'aan chixjunil li rajom li Yos. Toja' naq kixk'ulub'an 
xch'ool laj Jwan. 

16Ut naq ak xkub'siik xha' li Jesus, ki'elk chaq chi junpaat sa' li ha'; toja' naq 
kitehonk li choxa ut kiril li xMusiq' li Yos yo chaq chi kub'eek sa' xb'een kama' 
junaq mukuy. 

17Ut ki'ab'iik jun xyaab' kuxej kichalk chaq sa' choxa, kixye: “A'an a'in li walal 
raaro inb'aan; rik'in a'in nasaho'k inch'ool”. 

Mt 4 

Li Jesus sa' li chaqich'och' 
(Mk 1,12-13; Lk 4,1-13) 

1Toja' naq kik'ame'k li Jesus xb'aan li Musiq'ej sa' li chaqich'och' re naq taayale'q 
raalenkil xb'aan laj tza. 

2Ut naq ak xkuy xsa' chiru ka'k'aal kutan ut ka'k'aal q'oqyink, kitz'okaak. 

3Toja' naq kijilok laj aalenel chi xk'atq ut kixye re: —Wi laa'at Ralal li Yos, ye naq 
eb' li pek a'in che'jaltesiiq cho'q wa. 

4A'ut li Jesus kichaq'ok ut kixye: —Tz'iib'anb'il sa' li Santil Hu naq moko ka'aj ta 
wi' rik'in wa yo'yooq li winq, rik'in aj b'an wi' chixjunil li aatin na'elk chi 
xtz'uumal re li Yos. 

5Toja' naq laj tza kixk'am li Jesus sa' li santil tenamit, koxxaqab' sa' ru'uj li 
rochoch li Yos 

6ut kixye re: —Wi laa'at Ralal li Yos, kut aawib' taq'a xb'aan naq tz'iib'anb'il sa' li 
Santil Hu: «Tixtaqlaheb' chaq li x'ánjel chawilb'al ut tate'xk'am sa' ruq'eb' re naq 
ink'a' tattichk'oq chiru pek». 

7Kichaq'ok li Jesus ut kixye: —Tz'iib'anb'il ajwi': «Maayal rix li Qaawa' laaYos». 

8Kik'ame'k wi' chik toj sa' xb'een jun li tzuul q'axal najt xteram, ut laj tza 
kilajxk'ut chiru li xwankilal ut li xch'ina'usal chixjunileb' li xninqal ru tenamit li 
wank sa' ruuchich'och', 

9kixye re: —Chixjunil a'in tink'e aawe, wi taahupub' aawib' chi woq ut 
tinaaloq'oni. 

10Toja' naq li Jesus kixye re: —Elen chiwu, at aj tza, xb'aan naq jo'ka'in 
tz'iib'anb'il sa' li Santil Hu: «A' li Qaawa' laaYos taaloq'oni ru ut ka'ajwi' chiru 
a'an tatpaab'anq». 

11Toja' naq kikanab'aak xb'aan laj tza, ut sa' li honal a'an wankeb' ánjel ke'wulak 
rik'in ut ke'xtikib' k'anjelak chiru. 

Xtiklajik li xk'anjel li Jesus 
(Mk 1,14-15; Lk 4,14-15) 

12Naq li Jesus kirab'i resil naq ak k'eeb'il chik laj Jwan sa' tz'alam, koho Galilea. 

13Kixkanab' Nazaret ut koxna'ajunq Kafarnaúm chire li palaw, sa' xch'och'eb' laj 
Sabulón ut laj Neftalí. 

14Chi jo'kan kitz'aqlok ru li xyehom li propeet Isaías: 

15“At xch'och'el laj Sabulón, at xch'och'el laj Neftalí, junpak'al li nima' Jordán, sa' 
xb'ehil li palaw, at Galilea reheb' li ink'a' neke'paab'ank! 

16Li tenamit li wankeb' chaq sa' li aak'ab' ke'ril jun xnimal ru saqenk, ut li 
wankeb' chaq sa' xq'oqyinkil li kamk jun li saqenk kikutano'k sa' xb'eeneb'”. 

17Chalen utan li Jesus kixtikib' xpuktesinkil li esilal a'in: “Cheyot' eech'ool chejal 
eek'a'uxl, xb'aan naq li xnimajwal wankilal li choxa ak nach' wank”, chan. 

Kixb'oqeb' li xkaahib' xb'een tzolom 

(Mk 1,16-20; Lk 5,1-11) 

18Ut naq yo chaq chi b'eek li Jesus chire li palaw re Galilea, kiril wiib'eb' li winq 
riitz'ineb' rib', a' laj Simón, aj Pedro nayeemank re, ut laj Andrés li riitz'in, 
yookeb' chi xkutb'al li xyooyeb' sa' li palaw xb'aan naq aj kareb'. 

19Ut kixye reheb': —Chineetaaqe ut tink'e naq eb' leeras eeriitz'in chik teesik' 
cho'q ruuchil li kar. 

20Sa' junpaat ke'xkanab' li xyooyeb' ut ke'xtaaqe li Jesus. 

21Kib'eek chik kach'in ut kiril wi' chik wiib'eb' li winq riitz'ineb' rib', a' laj 
Santiago ralal laj Sebedeo ut laj Jwan li iitz'inb'ej, wankeb' sa' li jukub' 
rochb'eeneb' laj Sebedeo li xyuwa'eb', yookeb' chi xxiitinkil li xyooyeb'; ut 
kixb'oqeb'. 

22Ut eb' a'an chi junpaat ke'xkanab' li jukub' jo'wi' li xyuwa'eb', ut ke'xtaaqe. 

Li Jesus natzolok ut nak'irtasink 
(Lk 6,17-19) 

23Li Jesus kixb'eeni chixjunil Galilea, yo chi xtzolb'aleb' sa'atqeb' li xch'utleb'aal 
kab'l. Naxpuktesi li xchaab'il esil li xnimajwal wankilal li xchoxa ut naxk'irtasi 
chixjunil li rahilal ut yajel sa' xyanqeb' li tenamit. 

24Kiwulak resil li Jesus sa' chixjunil Siria: ut ke'xk'am chaq rik'in chixjunileb' li 
yaj, k'iila paay ruheb' li xyajel ut li xrahilal; ke'xk'ameb' ajwi' chaq li 
eechaninb'ileb' xb'aan laj tza, eb' li neke'pohonk xyajel, eb' li sik, ut 
kixk'irtasiheb'. 

25Ut kitaaqeek xb'aaneb' li k'iila tenamit aj Galilea, aj Dekápolis, at Jerusalén, aj 
Judea jo' ajwi' xb'aaneb' li wankeb' junpak'al li nima' Jordán. 

Mt 5 

III. LI XSEERAQ' LI JESUS SA' XB'EEN LI TZUUL (5,1-7,29) 
Naq li Jesus ki'aatinak sa' xb'een tzuul 

(Lk 6,20-23) 

1Naq li Jesus kirileb' li k'iila tenamit, kitaqe'k chiru tzuul; ut naq koxk'ojlaaq, eb' li 
xtzolom ke'jilok chi xk'atq. 

2Ut kixtikib' aatinak rik'ineb', yo chi xtzolb'aleb' chi jo'ka'in: 

3“Us xaq reheb' li neb'a'eb' li xch'ool, xb'aan naq reheb' a'an li xnimajwal 
wankilal li choxa. 

4Us xaq reheb' li neke'yaab'ak, xb'aan naq li Yos taak'ojob'anq xch'ooleb'. 

5Us xaq reheb' li tuulaneb', xb'aan naq te'reechani li loq'laj na'ajej yeechi'inb'il 
xb'aan li Yos. 

6Us xaq reheb' li neke'tz'okaak ut neke'chaqik re, chi xsik'b'al li tiikilal, xb'aan 
naq eb' a'an te'k'ojlaaq xch'ool. 

7Us xaq reheb' li neke'uxtaanank u, xb'aan naq li Yos taa'uxtaananq ruheb'. 

8Us xaq reheb' li saqeb' ru xch'ool, xb'aan naq te'ril ru li Yos. 

9Us xaq reheb' li neke'k'anjelak chirix li tuqtuukilal, xb'aan naq nawnooqeb' ru jo' 
ralal xk'ajol li Yos. 

10Us xaq reheb' li rahob'tesinb'ileb' sa' xk'ab'a' li tiikilal, xb'aan naq reheb' a'an li 
xnimajwal wankilal li choxa. 

11“Us xaq eere naq texhob'e'q, texrahob'tesiiq ut te'xye chixjunil li tik'ti' cherix 
laa'ex sa' ink'ab'a'. 

12Chexsaho'q, chiwanq xnimla sahil eech'ool, xb'aan naq leeq'ajkamunkil nimaq 
sa' choxa. Jo'kan ajwi' naq ke'rahob'tesiik eb' li propeet li ke'wank chaq junxil 
cheru laa'ex. 

Li ratz'amil ut li xkutan li ruuchich'och' 
(Mk 9,50; Lk 14,34-35) 

13“Laa'ex li ratz'amil li ruuchich'och'. Ab'an wi li atz'am taasachq xsahil, k'a' chik 
ru taa'atz'amiiq wi'? Maak'a' chik na'ok wi', yal re aj chik tz'eqe'k ut yeq'iik 
xb'aaneb' li tenamit. 

14“Laa'ex li xkutan li ruuchich'och'. Junaq tenamit k'ojk'o sa' xb'een tzuul ink'a' 
naru xmuqb'al; 

15chi moko nalochmank junaq saqenk re xtz'apb'al sa' uk'al, re b'an twanq sa' 
xna'aj, ut chi jo'kan tixkutanob'resi chixjunileb' li wankeb' sa' kab'l. 

16Jo'ka'in naq chilemtz'unq leesaqenkil chiruheb' li tenamit, re naq te'ril 
leechaab'il b'aanuhom ut te'xnima xloq'al leechoxahil Yuwa'. 

Li Jesus ut li Chaq'rab' 

17“Meek'oxla naq xinchalk chi xsachb'al xwankil li xChaq'rab' laj Moisés ut eb' li 
Propeet; ink'a' xinchalk chi xsachb'al a'an, xinchalk b'an re naq tz'aqloq ru. 

18Relik chi yaal ninye eere: naq toj wanq li choxach'och', maajun xleetril chi moko 
xch'ina eetalil li Chaq'rab' taanume'q chi ink'a' ta xb'enwa taak'ulmanq chixjunil. 

19Jo'kan utan, li ani taaq'etoq junaq reheb' li chaq'rab' a'in jwal kach'in ut tixk'ut 
chi jo'kan chiruheb' li tenamit, a'an jwal kach'inaq sa' li xnimajwal wankilal li 
choxa; a'ut li taapaab'anq re ut tixk'ut, a'an nimaq xloq'al sa' li xnimajwal 
wankilal li choxa. 

20“Xb'aan naq ninye eere: wi leetiikilal ink'a' naxq'ax ru li xtiikilaleb' laj tz'iib' ut 
eb' laj pariseey, ink'a' tex'ok sa' li xnimajwal wankilal li choxa. 

21“Eerab'ihom resil li yeeb'il chaq reheb' li qaxe' qatoon: «Matkamsink; li 
taakamsinq, wanq xmaak sa' li raqleb'aal aatin». 

22A'ut laa'in ninye eere: Wi junaq taajosq'o'q rik'in li ras riitz'in, wanq xmaak sa' 
li raqleb'aal aatin; ut li tixhob' li ras riitz'in, wanq ajwi' xmaak ut taak'ame'q 
chiruheb' li xninqal ru aj raqol aatin; ut li tixmajewa li xkomon, wanq xmaak re 
xik sa' xxamlel li xb'alb'a. 

23“Jo'kan utan, naq yookat chi xyeechi'inkil laamayej sa' li artal, wi aran xnaqk sa' 
aach'ool naq laa'at ut laawas aawiitz'in wank eech'a'ajkilal, 

24kanab' wan laamayej chiru li artal ut ayu xb'enwa chi xk'amb'al aawib' sa' usilal 
rik'in laawas aawiitz'in; toja' naq tatsutq'iiq chaq ut taayeechi'i laamayej. 

25“Chak'am aawib' sa' usilal chi junpaat rik'in li xik' na'ilok aawe, naq toj 
rochb'eenat sa' b'e. Mare anchal tatxq'axtesi chiru laj raqol aatin, ut laj raqol 
aatin tatxq'axtesi sa' ruq' li xtaql li chaq'rab', ut tate'xk'e sa' tz'alam. 

26Relik chi yaal ninye aawe naq ink'a' tat-elq chaq aran toj reetal taatoj rix 
chixjunil laak'as. 

27“Eerab'ihom resil naq kiyeemank: «Matmuxuk sumlaak».  

28A'ut laa'in ninye eere naq chixjunil li tixka'ya junaq ixq ut tixrahi ru, ak xmux 
a'an sa' xch'ool. 

29“Ut wi xsa' laawu li wank sa' laanim nak'ehok aawe chi maakob'k, isi ut tz'eq; 
jwal us cho'q aawe naq taasachq junaq laacha'al chiru naq laajunxaqalil 
taakutmanq sa' xb'alb'a. 

30Ut wi laanim uq' nak'ehok aawe chi maakob'k, yok' ut tz'eq; jwal us cho'q aawe 
naq taasachq junaq laacha'al chiru naq laajunxaqalil taaxik sa' xb'alb'a. 

31“Jo'kan ajwi' kiyeemank: «Ani tixkanab' li rixaqil, tento naq tixk'e xhuhil li 
jachok ib'».  

32A'ut laa'in ninye eere naq chixjunil li tixkanab' li rixaqil, wi ink'a' yal laq'lo 
rik'in, tixk'e li ixq chi xmuxb'al li xsumlajik. Ut ani taasumlaaq rik'in junaq 
kanab'anb'il ixq, taamuxuq sumsu. 

33“Eerab'ihom ajwi' resil li yeeb'il chaq reheb' li qaxe' qatoon: «Maak'e li 
jurament sa' tik'ti', chab'aanu b'an li xayeechi'i re li Qaawa' rik'in jurament».  

34A'ut laa'in ninye eere: maajun wa teek'e jurament sa' xk'ab'a' li choxa, xb'aan 
naq a'an xk'ojarib'aal li Yos; 

35chi moko sa' xk'ab'a' li ruuchich'och', xb'aan naq a'an xna'aj li roq; chi moko sa' 
xk'ab'a' Jerusalén, xb'aan naq a'an xtenamit li xnimal ru Awab'ej.  

36Chi moko tatk'ehoq jurament sa' xk'ab'a' laajolom, xb'aan naq ink'a' tatruuq 
xb'aanunkil naq saqaq malaj q'eqaq junaq laawismal. 

37Jo'ka'in b'an teeb'aanu: wi tento teeye naq yaal, junes «yaal» teeye. Ut wi tento 
teeye naq ink'a', junes «ink'a'» teeye. Li k'aru natiqok ruheb' li aatin a'in, rik'in 
chik li maa'us nachalk chaq. 

38“Eerab'ihom resil naq kiyeemank: «Isinb'ilaq xsa' ru li x'isink xsa' aawu ut 
isinb'ilaq ruuch re li x'isink ruuch aawe».  

39A'ut laa'in ninye eere: meesume li ink'a' us xch'ool; ut wi ani tixtz'aj chi ruq' 
laako, chak'e ajwi' chixsak' li junpak'al. 

40Ut wi ani taaraj aak'amb'al rik'in laj raqol aatin re xmaq'b'al laawaq', chakanab' 
ajwi' laab'atb'al chiru. 

41Ani tixmin aawu chi xb'eeninkil jun hiil, chawochb'eeni wiib'aq hiil. 

42Wi ani tixtz'aama k'a' re ru aawe, chak'ehaq re, ut wi ani taa'ajoq to'nink 
aawik'in, mat-elk chiru. 

43“Eerab'ihom resil naq kiyeemank: «Taara laawas aawiitz'in ut xik' taawil li xik' 
na'ilok aawe».  

44A'ut laa'in ninye eere: Cherahaqeb' li xik' neke'ilok eere ut chextijoq chirixeb' li 
neke'rahob'tesink eere, 

45re naq laa'exaq ralal xk'ajol leechoxahil Yuwa' li naxk'e chaq li saq'e sa' 
xb'eeneb' li ink'a' useb' jo'wi' li useb' xch'ool, ut naxk'e chaq li hab' sa' xb'eeneb' 
li tiikeb' jo'wi' li ink'a' tiikeb' xch'ool. 

46Wi ut laa'ex nekeraheb' ka'ajwi' li neke'rahok eere, k'aru eeq'ajkamunkil 
teek'ul? Ma ink'a' tab'i' jo'kan ajwi' neke'xb'aanu eb' laj titz'ol toj? 

47Ut wi nekek'e xsahilaleb' xch'ool ka'ajwi' leeras eeriitz'in, k'a' put chik ru 
nekeb'aanu? Ma ink'a' tab'i' jo'kan ajwi' neke'xb'aanu eb' li maak'a'eb' xpaab'aal? 

48Tz'aqalaq b'i' eere eeru jo' leechoxahil Yuwa' tz'aqal re ru. 

Mt 6 

Li lemoox sa' muqmu 

1“Chereek'ahaq eerib', meeb'aanu li us chiruheb' li tenamit yal re naq tex'ile'q 
xb'aaneb'; wi jo'kan teeb'aanu, maak'a'aq leeq'ajkamunkil rik'in leechoxahil 
Yuwa'. 

2“Jo'kan utan, naq taatenq'a junaq li wank sa' aajel ru, maayaab'asi tronpeet 
chawu jo' neke'xb'aanu eb' laj ka'pak'al u sa'eb' li ch'utleb'aal kab'l ut sa' b'e re 
naq te'oxloq'iiq xb'aaneb' li tenamit. Relik chi yaal ninye eere naq ak xe'xk'ul li 
xq'ajkamunkileb'. 

3A'ut laa'at, naq taatenq'a li wank sa' aajel ru, mixnaw laatz'e uq' li k'aru 
naxb'aanu laanim, 

4re naq li k'aru xasi wanq sa' muqmu; ut laaYuwa' li naril li wank sa' muqmu, 
tatxq'ajkamu. 

Li tz'aqal tijok 
(Lk 11,2-4) 

5“Ut naq textijoq, moko jo'kaqex ta eb' laj ka'pak'al u: nawulak chiruheb' li tijok 
chi xaqxo sa'eb' li ch'utleb'aal kab'l ut sa'atqeb' li xxuk li k'ayiil re xk'utb'aleb' rib' 
chiruheb' li tenamit. Relik chi yaal ninye eere naq ak xe'xk'ul li xq'ajkamunkileb'. 

6A'ut laa'at, naq tattijoq, okan sa' laawochoch, tz'ap li okeb'aal ut tijon chiru 
laaYuwa' li wank sa' muqmu; ut laaYuwa' li naril li k'aru wank sa' muqmu, 
tatxq'ajkamu. 

7“Ut naq textijoq, meeye k'iila aatin jo' neke'xb'aanu eb' li maak'a'eb' xpaab'aal: 
neke'xk'oxla naq rik'in li k'iila aatin te'ab'iiq. 

8Meejuntaq'eeta b'i' eerib' rik'ineb' a'an, xb'aan naq leeYuwa' ak naxnaw li k'aru 
nekeraj ru chi toj maji' neketz'aama chiru. 

9Jo'ka'in naq textijoq laa'ex: «At qaYuwa' li wankat sa' choxa, santob'resinb'il 
taxaq laak'ab'a', 

10chichalq ta laanimajwal awab'ejihom, chi'uxq ta laawajom arin sa' 
ruuchich'och' jo' sa' choxa. 

11Chak'e ta qe hoon li qawa re rajlal kutan, 

12ut chakuy chasach ta li qamaak jo' laa'o xqakuyeb' xmaak li xe'maakob'k chiqu. 

13Ut moohaakanab' chi t'ane'k sa' li aaleek, choohaakol b'an chiru li maa'us». 

14“Wi laa'ex nekekuyeb' xmaak leeras eeriitz'in, leechoxahil Yuwa' tixkuy tixsach 
ajwi' eemaak. 

15Wi ut ink'a' nekekuyeb' xmaak leeras eeriitz'in, chi moko leeYuwa' tixkuy 
tixsach eemaak. 

Li ayuun sa' muqmu 

16“Naq tex'ayuuniq, moko jo'kaqex ta eb' laj ka'pak'al u li neke'xpak' xrahilaleb' 
xch'ool: neke'xpo' li rilob'aaleb' yal re naq taak'utunq chiruheb' li tenamit naq 
yookeb' chi ayuunik. Relik chi yaal ninye eere naq ak xe'xk'ul li xq'ajkamunkileb'. 

17A'ut laa'at, naq tat-ayuuniq, chayul laajolom sa' sununkil b'an ut chach'aj laawu, 

18re naq moko chiruheb' ta li tenamit taak'utunq naq yookat chi ayuunik, chiru 
b'an laaYuwa' li wank sa' muqmu; ut laaYuwa' li naril li k'aru wank sa' muqmu, 
tatxq'ajkamu. 

Li tz'aqal b'ihomal 
(Lk 12,33-34) 

19“Meetamresi eeb'ihomal arin sa' ruuchich'och' b'arwi' li xmaxel ut li xq'olel 
neke'sachok re, jo'wi' eb' laj elq' neke'xte rokeb'aaleb' ut neke'elq'ak. 

20Chetamresi b'an eeb'ihomal sa' choxa b'arwi' li xmaxel ut li xq'olel ink'a' 
neke'sachok, ut eb' laj elq' ink'a' neke'xte rokeb'aaleb' chi moko neke'elq'ak. 

21Xb'aan naq b'ar wanq laab'ihomal, aran ajwi' taawanq laach'ool. 

Li xsaqenk li tz'ejwalej 
(Lk 11,34-36) 

22“Li xsaqenk li tz'ejwalej a'an li xsa' laawu. Jo'kan utan, wi saqenk ru xsa' laawu, 
chixjunil laajunxaqalil saqenaq ajwi' ru; 

23ab'an wi ink'a' chaab'il xsa' laawu, chixjunil laajunxaqalil taawanq sa' aak'ab'. 
Ut wi li saqenk li wank aawik'in a'an q'oqyink ru, k'ajo' xnimal li aak'ab'! 

Li Qaawa' ut li tumin 
(Lk 16,13) 

24“Maa'ani naruhank chi k'anjelak chiru wiib'aq aj eechal re, xb'aan naq xik' taaril 
junaq ut tixra li jun chik, malaj tixk'e xch'ool rik'in junaq ut tixtz'eqtaana li jun 
chik. Ink'a' naru texk'anjelaq chiru li Yos ut chiru li Tumin. 

Li xk'oxlankil rix li qayu'am 
(Lk 12,22-31) 

25“Jo'kan naq ninye eere: Mixik eech'ool chi k'oxlak chirix leeyu'am k'aru 
teetzeka, chi moko chirix leetz'ejwal k'aru teetiqib' wi' eerib'. Ma ink'a' tab'i' jwal 
loq' li qayu'am chiru li qatzekemq, ut li tz'ejwalej chiru li aq'ej? 

26Ilomaqeb' li xik'anel xul li neke'rupupik chiru choxa: ink'a' neke'awk, chi moko 
neke'q'olok, chi moko neke'tamok sa'eb' li xk'uuleb'aaleb'; ut leechoxahil Yuwa' 
nach'oolanink reheb'. Ma ink'a' tab'i' q'axal loq'ex laa'ex chiruheb' a'an? 

27Ani eere laa'ex taaruhanq chi xtiqb'al wiib'aq k'utub' li xteram, us ta naxik 
xch'ool chi xk'oxlankil? 

28“Ut k'a'ut naq naxik eech'ool chi k'oxlak chirix leeraq'? Chek'e reetal eb' li 
uutz'u'uj sa' pim, chanru neke'k'iik: ink'a' neke'xtawasi rib' chi moko neke'q'inok. 

29A'ut laa'in ninye eere naq chi moko laj Salomón sa' chixjunil li xnimal xloq'al 
kixtiqib' rib' kama' junaq reheb' a'an. 

30Wi li Yos jo'ka'in naq naxtiqib' li pim li wank anaqwan chiru tzuultaq'a ut wulaj 
taakutmanq sa' xam, ma ink'a' tab'i' q'axal numtajenaq chik tixb'aanu eere laa'ex 
li kach'in ajwi' leepaab'aal? 

31Jo'kan utan, mixik eech'ool chi k'oxlak chi moko teeye: «K'aru taaqatzeka? 
K'aru taaquk'? K'aru taaqatiqib' wi' qib'?». 

32Chixjunil a'in neke'xk'oxla li maak'a'eb' xpaab'aal. Ab'an ak naxnaw leechoxahil 
Yuwa' naq nekeraj ru chixjunil a'in. 

33Sik'omaq xb'enwa li xnimajwal awab'ejihom li Yos ut li tiikilal li nachalk rik'in, 
ut chixjunil li nekeraj taak'eemanq chaq eere cho'q xtz'aqob'. 

34Mixik b'i' eech'ool chi k'oxlak chirix li kutan wulaj, xb'aan naq li kutan wulaj 
taawanq ajwi' xk'oxlankil rix. Tz'aqalaq li ch'a'ajkilal re li junjunq chi kutan. 

Mt 7 

Mexraqok aatin 
(Lk 6,37-38, 41-42) 

1“Mexraqok aatin re naq ink'a' taaraqmanq aatin sa' eeb'een. 

2Xb'aan naq jo' chanru nekexraqok aatin laa'ex, jo'kan ajwi' naq taaraqmanq 
aatin sa' eeb'een; ut rik'in li b'isleb' nekexb'isok wi', texb'ise'q ajwi' laa'ex. 

3“K'a'ut naq nakawil li mul li wank sa' ru laawas aawiitz'in ut ink'a' nakak'e reetal 
li tz'amb'a wank sa' laawu laa'at? 

4Chan put ru naq taaye re laawas aawiitz'in: «Wisihaq wan li mul sa' laawu», ut 
wank li tz'amb'a sa' laawu laa'at? 

5At aj ka'pak'al u, isi wan li tz'amb'a sa' laawu; chi jo'kan tat-iloq chi us ut tatruuq 
risinkil li mul sa' ru laawas aawiitz'in. 

Meemux li k'aru q'axal sant 

6“Meek'e li k'aru q'axal sant reheb' li tz'i', chi moko chekut leelemtz'il q'ol 
chiruheb' li aaq: mare anchal te'xyeq'i sa' roqeb', te'xsutq'isi chaq rib' ut 
tole'xt'upi laa'ex. 

Chextz'aamanq 
(Lk 11,9-13; 6,31) 

7“Chextz'aamanq ut k'eek'ooq eere; chexsik'oq ut teetaw; chexb'oqoq chire kab'l 
ut tehe'q cheru. 

8Xb'aan naq chixjunil li natz'aamank nak'uluk; li nasik'ok natawok, ut li nab'oqok 
chire kab'l natehe'k chiru. 

9“Ma wank tab'i' junaq eere laa'ex tixb'aanu a'in: wi li ralal tixpatz' xwa, tixk'e raj 
junaq pek re; 

10ut wi tixpatz' junaq xkar, ma k'anti' tab'i' tixk'e re? 

11Jo'kan utan, wi laa'ex li moko chaab'ilex ta nekenaw xk'eeb'al li chaab'il 
simaatan reheb' leeralal eek'ajol, ma toja' ta chik leechoxahil Yuwa' ink'a' tixk'e li 
q'axal chaab'il reheb' li neke'tz'aamank chiru! 

Li xyi li Chaq'rab' 

(Lk 6,31) 

12“Jo'ch'inal jo'nimal li teeraj raj naq te'xb'aanu eere leeras eeriitz'in, 
cheb'aanuhaq ajwi' laa'ex reheb' a'an, xb'aan naq a'an a'in xyaalal li Chaq'rab' ut 
eb' li Propeet. 

Li wiib' chi b'e 
(Lk 13,24) 

13“Okanqex sa' li okeb'aal kach'in ru xb'aan naq nim ru li okeb'aal ut nim ru li b'e 
nak'amok sa' li kamk chi junelik, ut naab'aleb' li neke'ok aran. 

14Ab'an q'axal laatz' ru li okeb'aal ut kach'in ru li b'e nak'amok sa' li yu'amej, ut 
ink'a' k'iheb' li neke'tawok re. 

Eb' li propeet aj b'alaq' 
(Lk 6,43-44) 

15“Chekolaq eerib' chiruheb' li propeet aj b'alaq': neke'chalk eerik'in chi 
tiqtookeb' chaq rik'in rix karneer, ab'an sa'eb' li xch'ool chanchaneb' li josq' aj 
xojb'. 

16Rik'in li te'ruuchin teenaweb' ru. Ma nasik'mank tab'i' li uub' sa' li k'ix malaj eb' 
li iig sa' li pajl? 

17Jo'kan naq chixjunil li chaab'il che' chaab'il li ru naxk'e, ab'an li che' ink'a' us 
ink'a' ajwi' us li ru naxk'e. 

18Junaq chaab'il che' ink'a' naruuchin li ink'a' us, chi moko naru naq li ink'a' usil 
che' chaab'il ta li ru tixk'e. 

19Chixjunil li che' ink'a' us li ru naxk'e, taayok'manq ut taakutmanq sa' xam. 

20Jo'kan utan rik'in li te'ruuchin teenaweb' ru. 

Eb' li xtz'aqal tzolom li Jesus 
(Lk 13,25-27; 6,47-49) 

21“Moko chixjunil ta li nayehok we: «Qaawa', Qaawa'», taa'ok sa' li xnimajwal 
wankilal li choxa, taa'ok b'an li taab'aanunq re li rajom linchoxahil Yuwa'. 

22Naab'aleb' te'yehoq we sa' li kutan a'an: «Qaawa', Qaawa', ma ink'a' tab'i' 
xoo'aatinak jo' propeet sa' aak'ab'a', ut xoo'isink maa'us aj musiq'ej sa' aak'ab'a', 
ut xqab'aanu naab'al sachb'ach'oolej sa' aak'ab'a'?». 

23Toja' naq tinye reheb': «Maajun wa xinnaw eeru. Elenqex chiwu, ex aj 
b'aanuhom maa'usilal!». 

24“Jo'kan utan, chixjunil li na'ab'ink reheb' li waatin a'in ut naxk'anjela ru, 
chanchanaq li winq wank xna'leb' li kikab'lak sa' xb'een pek. 

25Kichalk li hab', kiwank li b'ut'iha', kixk'e li kaqsut-iq' ut koxe'xpik'a rib' chiru li 
kab'l a'an, ut ink'a' kit'ane'k xb'aan naq k'ojob'anb'il sa' xb'een pek. 

26Ut chixjunil li na'ab'ink reheb' li waatin a'in ut ink'a' naxk'anjela ru, 
chanchanaq li winq maak'a' xna'leb' li kikab'lak sa' xb'een samahib'. 

27Kichalk li hab', kiwank li b'ut'iha', kixk'e li kaqsut-iq' ut koxe'xpik'a rib' chiru li 
kab'l a'an ut kit'ane'k, ut k'ajo' xrahil kixk'ul”. 

Ke'sachk xch'ool chi rab'inkil 
(Mk 1,22; Lk 4,32; 7,1) 

28Naq li Jesus kiraqe'k chi xyeeb'al eb' li aatin a'in, sachsookeb' xch'ool ke'kanaak 
li k'iila tenamit rik'in li xk'utum, 

29xb'aan naq naxtzoleb' chi wank xwankil, ut ink'a' jo'eb' laj tz'iib'. 

Mt 8 

IV. XB'AANUHOM LI JESUS (8,1-9,38) 
Kik'irtasiik jun li saqlep rix 

(Mk 1,40-45; Lk 5,12-16) 

1Naq kikub'e chaq li Jesus chiru li tzuul, naab'aleb' li tenamit ke'taaqenk re. 

2Toja' naq jun li winq saqlep rix kiwulak rik'in, kixwiq'ib' rib' chiru ut kixye re: —
Qaawa', wi taawaj, truuq tinaak'irtasi. 

3Li Jesus kixye' li ruq' ut kixch'e': —Twaj, tatk'iraaq, chan re. Ut sa' junpaat ki'elk 
li saqlep chirix ut kik'iraak. 

4Li Jesus kixye re: —Il, maa'ani aj e chaye a'in; ayu b'an, k'ut aawib' chiru laj tij ut 
k'e laamayej li chaq'rab'inb'il xb'aan laj Moisés, re naq ch'olch'ooq chiruheb'. 

Kik'irtasiik li xmoos jun xjolomileb' laj puub' 
(Lk 7,1-10; Jn 4,46-53) 

5Naq yo chi ok li Jesus Kafarnaúm, jun xjolomileb' laj puub' kiwulak rik'in, kirelaji 
ru 

6ut kixye: —At Qaawa', yokyo linmoos sa' kab'l, sik ut q'axal ra wank. 

7Li Jesus kixye re: —Laa'in tinxik, toxink'irtasi chaq. 

8Kichaq'ok li xjolomileb' laj puub': —At Qaawa', moko ink'ulub' ta naq tat-ok 
rub'el linmuheb'aal; ka'ajwi' taaye laawaatin ut taak'iraaq linmoos. 

9Xb'aan naq jo'kan ajwi' laa'in wank ani nataqlank we, ut wankeb' aj puub' rub'el 
inwankil, ut ninye re junaq: «Ayu», ut a'an naxik; ut ninye re li jun chik: «Kim», ut 
a'an nachalk; ut ninye re linmoos: «B'aanu a'in», ut a'an naxb'aanu. 

10Naq li Jesus kirab'i a'in, kisachk xch'ool ut kixye reheb' li yookeb' chi taaqenk 
re: —Relik chi yaal ninye eere naq maajun aj Israel intawom wi' xnimal paab'aal 
jo' a'in. 

11Ninye eere naq naab'aleb' te'chalq sa' releb'l ut sa' rokeb'l saq'e, ut tole'hilanq 
sa' meex rochb'eeneb' laj Abrahán, laj Isahak ut laj Jakob, sa' li xnimajwal 
wankilal li choxa; 

12ut eb' li ke'b'oqe'k xb'enwa chi ok sa' li xnimajwal wankilal li choxa, te'isiiq ut 
te'tz'eqe'q sa' li aak'ab' chirix kab'l: aran taawanq li yaab'ak ut li k'uxuxink ruuch 
e. 

13Chirix a'an kixye li Jesus re li xjolomileb' laj puub': —Ayu ut chi'uxq aawe jo' 
naq xapaab'. Ut kik'iraak li xmoos sa' ajwi' li honal a'an. 

Kik'irtasiik li xna' li rixaqil laj Pedro 
(Mk 1,29-31; Lk 4,38-41) 

14Naq kiwulak li Jesus sa' rochoch laj Pedro, kiril li xna' li rixaqil, yokyo ut yo xtiq. 

15Kixch'e' li ruq' ut li tiq ki'elk. Toja' naq kiwakliik li ixq ut ki'ok chi k'anjelak 
chiru. 

16Naq ki'ewuuk, ke'k'ame'k chaq rik'in li Jesus naab'aleb' li eechaninb'ileb' xb'aan 
laj tza; kirisiheb' li maa'us aj musiq'ej rik'in li raatin ut kixk'irtasi chixjunileb' li 
yaj. 

17Chi jo'kan kitz'aqlok ru li xyehom li propeet Isaías: “A'an kik'uluk re li qarahilal 
ut ki'iiqanink re li qayajel”. 

Xtaaqenkil li Jesus 
(Lk 9,57-62) 

18Naq kiril li Jesus naq sutsu xb'aaneb' li k'iila tenamit, kixye: —Xikaqo junpak'al 
li palaw. 

19Toja' naq jun aj tz'iib' kiwulak rik'in ut kixye re: —At Tzolonel, tatintaaqe yalaq 
ta b'ar tatxik. 

20Li Jesus kixye re: —Eb' li yak wankeb' xjob' sa' pek ut eb' li xul li neke'rupupik 
chiru choxa wankeb' xsuk, ab'an li K'ajolb'ej maak'a' wank re b'arwi' tixsotob' li 
xjolom. 

21Jun chik reheb' li xtzolom kixye re: —Qaawa', kanab'in wan chi xik chi xmuqb'al 
linyuwa'. 

22Ut li Jesus kixye re: —Taaqehin ut kanab'eb' li kamenaq chi xmuqb'aleb' li 
xkamenaq. 

Kich'anaak li iq' chiru li palaw 
(Mk 4,35-41; Lk 8,22-25) 

23Naq ki'ok sa' li jukub', kitaaqeek xb'aaneb' li xtzolom. 

24Ut sa' junpaat kichalk chiru li palaw jun kaqsut-iq' k'ajo' xnimal: namuqun li 
jukub' xb'aan li xkaw oq li ha'. A'ut li Jesus yo chi wark. 

25Ke'jilok li xtzolom chi xk'atq, ke'rajsi ut ke'xye re: —Qaawa', choohaakol xb'aan 
naq oso'k qe. 

26Ut a'an kixye reheb': —K'a'ut naq nekexxiwak laa'ex li jwal kach'in leepaab'aal? 
Toja' naq kiwakliik, kixq'us li iq' ut li palaw, ut ch'anaamil kikanaak. 

27Sachsookeb' xch'ool eb' li winq ut yookeb' chi xyeeb'al: —K'a' chi winqul a'in 
naq a'atq li iq' ut li palaw neke'paab'ank chiru? 

Eb' li eechaninb'ileb' xb'aan laj tza aran Gadara 
(Mk 5,1-20; Lk 8,26-39) 

28Naq kiwulak li Jesus junpak'al li palaw, sa' xch'och'eb' laj Gadara, wiib' li winq 
eechaninb'ileb' xb'aan laj tza ke'elk chaq sa'eb' li muqleb'aal kamenaq ut 
koxe'xk'ul. Eb' a'an q'axal xiwajeleb'; jo'kan naq maa'ani naru nanume'k sa' li b'e 
a'an. 

29Tikto ke'xjap reheb' chi xyeeb'al: —K'aru wank qe aawik'in, at Ralal li Yos? Ma 
xatchalk arin re qarahob'tesinkil chi toj maji' xq'ehil? 

30Najt rik'ineb' a'an wank jun tuub' chi aaq, yookeb' chi ichajib'k. 

31Ut eb' laj tza ke'xtz'aama chiru: —Wi toohaawisi arin, taqlaho rik'ineb' li k'iila 
aaq a'an, chankeb'. 

32Ut a'an kixye reheb': —Ayuqex. Ut naq eb' a'an ke'elk, koheb' rik'ineb' li aaq ut 
chi junpaat chixjunil li xk'ihaleb' ke'xkut rib' sa' xteram li uul, jun t'anikeb' sa' li 
palaw, ut aran ke'kamk. 

33Eb' laj ilol aaq ke'elelik ut, naq ke'wulak sa' li tenamit, koxe'xye resil chixjunil li 
kik'ulmank; ke'xye ajwi' li k'aru ke'xk'ul li wankeb' maa'us aj musiq'ej rik'ineb'. 

34Tikto ke'elk chaq chixjunil li poyanam chi xk'ulb'al li Jesus ut, naq ke'ril ru, 
ke'relaji ru naq chi'elq sa' li xch'och'eb'. 

Mt 9 

Kik'irtasiik jun li sik 
(Mk 2,1-12; Lk 5,17-26) 

1Naq kitaqe'k li Jesus sa' jun li jukub', kinume'k junpak'al li palaw ut kiwulak sa' li 
xtenamit. 

2Tikto ke'xk'am chaq rik'in li Jesus jun li sik, yokyo sa' xch'aat. Ut naq kiril li 
xpaab'aaleb', kixye re li sik: —Kawaq aach'ool, at walal, kuyb'il sachb'il chik 
laamaak. 

3Toja' naq wankeb' aj tz'iib' ke'xye sa' xch'ooleb': “A'in yo chi xmajewankil li Yos”. 

4Ab'an li Jesus naxnaw li xk'a'uxeb'; jo'kan naq kixye reheb': —K'a'ut naq 
nekek'oxla li ink'a' us sa' leech'ool? 

5B'ar wank li ink'a' ch'a'aj xyeeb'al: «Kuyb'il sachb'il chik laamaak», malaj: 
«Waklin ut b'een»? 

6Ab'anan re teenaw naq li K'ajolb'ej wank xwankil sa' ruuchich'och' re kuyuk 
sachok maak -kixye re li sik: Waklin, xok laach'aat ut ayu sa' laawochoch. 

7Kiwakliik li sik ut koho sa' rochoch. 

8Naq ke'ril a'in li tenamit, ke'xiwak ut ke'xnima xloq'al li Yos li kik'ehok li nimla 
wankilal a'in reheb' li winq. 

Kib'oqe'k laj Mateo 
(Mk 2,13-17; Lk 5,27-32) 

9Naq yo chi numeek li Jesus aran, kiril jun li winq k'ojk'o sa' titz'leb'aal toj, aj 
Mateo xk'ab'a', ut kixye re: —Taaqehin. Ut laj Mateo kixaqliik ut kixtaaqe. 

10Naq wan chaq li Jesus sa' meex sa' rochoch laj Mateo, naab'aleb' laj titz'ol toj ut 
eb' laj maak ke'wulak aran, wankeb' sa' meex rochb'een, rochb'eeneb' ajwi' li 
xtzolom. 

11Naq eb' laj Pariseey ke'ril a'an, ke'xye reheb' li xtzolom li Jesus: —K'a'ut naq laj 
tzolol eere nawa'ak rik'ineb' laj titz'ol toj ut eb' laj maak? 

12Li Jesus kirab'i a'an ut kixye: —Ink'a' neke'raj aj b'anonel li kaweb', a'eb' b'an li 
yaj neke'ajok re. 

13Ayuqex chi xtzolb'al xyaalal a'in: «Uxtaanank nawaj, ink'a' mayejak».Xb'aan naq 
ink'a' xinchalk chi xb'oqb'aleb' li tiikeb' xch'ool, a'eb' b'an laj maak. 

Li Jesus kixch'olob' xyaalal li ayuun 
(Mk 2,18-22; Lk 5,33-39) 

14Toja' naq eb' li xtzolom laj Jwan ke'wulak rik'in li Jesus ut ke'xpatz' re: —K'a'ut 
naq laa'o ut eb' laj pariseey nokoo'ayuunik, ut eb' laatzolom laa'at ink'a' 
neke'ayuunik? 

15Kixye li Jesus reheb': —Ma truuq tab'i' te'wanq chi raheb' sa' xch'ool li 
b'oqb'ileb' rik'in sumlaak wi toj wank li b'eelomej rik'ineb'? Ab'an taawulaq 
xkutankil naq taamaq'e'q li b'eelomej chiruheb': toja' naq te'ayuuniq. 

16“Maajun nak'ehok junaq ak' xiitil chiru li q'eel t'ikr, xb'aan naq li ak' xiitil 
tixq'uy li aq'ej ut taanimanq li xq'ichilal. 

17Chi moko nak'eemank li ak' b'iin sa' q'eel tz'uum-kuk. Wi ta jo'kan, te'puk'e'q li 
tz'uum-kuk, taahoye'q li b'iin ut eb' li tz'uum-kuk te'oso'q. Li ak' b'iin 
nak'eemank sa' ak' tz'uum-kuk, ut chi jo'kan neke'kole'k chi xkab'ichaleb'”. 

Li xrab'in laj Jairo ut li ixq li kixch'e' re li raq' li Jesus 
(Mk 5,21-43; Lk 8,40-56) 

18Naq yo li Jesus chi xyeeb'al a'an reheb', kiwulak jun aj jolominel reheb' laj 
Judiiy, kiwiq'laak ut kixhupub' rib' chiru, ut kixye re: —Linrab'in toje' xkamk. K'e 
chaq laawuq' sa' xb'een ut taayo'laaq wi' chik. 

19Kixaqliik li Jesus ut rochb'eeneb' li xtzolom koho chirix li winq a'an. 

20Toja' naq jun li ixq yaj xb'aan naq nakub'eek xkik'el chalen chaq kab'laju 
chihab', kinach'ok chirix li Jesus ut kixch'e' re li raq', 

21xb'aan naq kixye sa' xch'ool: “Us ta ka'ajwi' tinch'e' li raq', tinkole'q”. 

22Ab'an li Jesus kixsutq'isi rib', kiril li ixq ut kixye re: —Kawaq aach'ool, at 
inrab'in, laapaab'aal xkolok aawe. Ut chalen sa' li honal a'an kik'iraak li ixq. 

23Naq kiwulak li Jesus sa' rochoch li xjolomileb' laj Judiiy, kirileb' laj xolb' ut li 
tenamit neke'xpoqoqi rib'eb', ut kixye reheb': 

24—Elenqex, xb'aan naq li ixqa'al moko kamenaq ta, yal yo chi wark. Ut eb' a'an 
ke'ok chi xse'enkil. 

25A'ut naq ak xe'isiik li tenamit, ki'ok li Jesus, kixchap chi ruq' li ixqa'al, ut a'an 
ki'ajk ru. 

26Ut ki'elk resilal a'in sa' chixjunil li na'ajej a'an. 

Ke'k'irtasiik wiib' li mutz' 

27Naq ki'elk li Jesus aran, wiib'eb' li mutz' ke'taaqenk re ut japjookeb' re chi 
xyeeb'al: —At ralal laj David, chawuxtaana qu! 

28Naq kiwulak li Jesus sa' kab'l, eb' li mutz' ke'jilok chi xk'atq: —Ma nekepaab' 
naq tinruhanq chi xb'aanunkil a'in? chan li Jesus reheb'. Ke'chaq'ok eb' a'an ut 
ke'xye: —Hehe', Qaawa'. 

29Toja' naq kixch'e' xsa' ruheb' ut kixye: —Chi'uxq eere jo' chanru leepaab'ahom. 

30Ut kitehonk li rilob'aaleb'. Toja' naq li Jesus kixchaq'rab'iheb' chi us: —
Ab'ihomaq chi us, maa'ani chinawoq re, chan. 

31A'ut eb' a'an, ka'ajwi' ke'elk aran, ke'ok chi xpuktesinkil resil sa' chixjunil li 
na'ajej a'an. 

Kik'irtasiik jun li mem 

32Tojo' ajwi' yookeb' chi elk eb' li mutz' naq kik'ame'k chaq rik'in li Jesus jun li 
winq mem eechaninb'il xb'aan laj tza. 

33Naq ki'isiik laj tza, ki'ok chi aatinak li mem, ut eb' li tenamit ke'sachk xch'ool chi 
rilb'al: —Maajun wa x'ilmank a'in arin Israel, chankeb'. 

34Ab'anan eb' laj Pariseey ke'xye: —Rik'in xwankilal li xyuwa'ileb' laj tza 
narisiheb' laj tza. 

Li Jesus naxtoq'ob'a ruheb' li tenamit 

35Li Jesus kixb'eeni chixjunileb' li tenamit ut k'aleb'aal, yo chi xtzolb'aleb' sa'eb' li 
xch'utleb'aal kab'l. Kixpuktesi li xchaab'il esil li xnimajwal awab'ejihom li Yos ut 
kixk'irtasi chixjunil li rahilal ut chixjunil li yajel. 

36Naq kirileb' li k'iila tenamit, kixtoq'ob'a ruheb' xb'aan naq ch'i'ch'i'inb'ileb' ut 
cha'chookeb', jo'keb' li karneer maak'a' aj ilol reheb'. 

37Toja' naq kixye reheb' li xtzolom: —Li q'olom naab'al, a'ut eb' laj k'anjel ink'a' 
k'iheb'. 

38Chetz'aama b'i' chiru laj eechal q'olom naq xtaqlahaqeb' chaq aj k'anjel sa' li 
xq'olom. 

Mt 10 

V. XTZOLB'ALEB' LI APÓSTOL (10,1-11,1) 
Xtaqlankileb' li Kab'laju 

(Mk 3,13-19; Lk 6,12-16) 

1Li Jesus kixb'oqeb' li xkab'laju chi tzolom ut kixk'eheb' xwankil sa' xb'eeneb' li 
tz'ajn aj musiq'ej re naq te'risiheb', jo' ajwi' re naq te'xk'irtasi chixjunil li yajel ut 
chixjunil li rahilal. 

2Li xk'ab'a'eb' li kab'laju chi apóstol a'aneb' a'in: xb'een, laj Simón, aj Pedro 
nayeemank re, ut laj Andrés li riitz'in; laj Santiago, ralal laj Sebedeo, jo'wi' laj 
Jwan li riitz'in; 

3laj Felipe ut laj Bartolomé; laj Tomás ut laj Mateo laj titz'ol toj; laj Santiago, ralal 
laj Alfeo, ut laj Tadeo; 

4laj Simón aj Kanahán ut laj Judas Iskariote, a' li kiq'axtesink re. 

5Eb' li kab'laju a'in ke'taqlaak xb'aan li Jesus, naq ak ke'chaq'rab'iik chi jo'ka'in: 
“Mexxik sa' xna'ajeb' li jalaneb' xpaab'aal chi moko tex'ok sa' xtenamiteb' laj 
Samaria. 

6Us b'an texxik rik'ineb' li karneer sachenaqeb' sa' li tenamit Israel. 

7Ut naq yooqex chi xik, puktesiiq resil naq li xnimajwal wankilal li choxa ak 
xnach'ok chaq. 

8Chek'irtasiheb' li yaj, chewaklesi chi yo'yo eb' li kamenaq, chek'irtasiheb' li 
saqlep rixeb' ut cherisiheb' li maa'us aj musiq'ej. Chi maatan xek'ul, ut chi maatan 
ajwi' teek'e. 

9“Mexk'amok oor, chi moko plaat, chi moko eetumin sa' xk'aamal eesa'. 

10Meek'am xna'aj leewa re leeb'e, chi moko ka'kab'aq leeraq', chi moko eexaab', 
chi moko eexuq', xb'aan naq laj k'anjel xk'ulub' naq taak'ehe'q xtzekemq. 

11“Sa' li tenamit malaj k'aleb'aal toxex'okaq wi', patz'omaq aran ani xk'ulub' 
ula'aniik ut chexkanaaq aran toj reetal tex'elq chaq. 

12Ut naq toxex'okaq sa' li kab'l, chek'e xsahilaleb' xch'ool. 

13Wi li junkab'al xk'ulub' ula'aniik, chikub'eeq sa' xb'een leetuqtuukil usilal; 
ab'an, wi ink'a' xk'ulub' ula'aniik, leetuqtuukil usilal taasutq'iiq chaq eerik'in. 

14Ut wi junaq ink'a' texk'ul chi moko taarab'i leeraatin, naq tex'elq sa' li kab'l a'an 
malaj tenamit, chechiq'aq li pojtz' wank cheroq. 

15Relik chi yaal ninye eere: sa' xkutankil li raqb'a aatin kotzkooq b'ayaq li rahilal 
tixk'ul Sodoom ut Gomoor chiru li tixk'ul li tenamit a'an. 

Resil li rahilal chaalel sa' xb'eeneb' li Kab'laju 
(Lk 10,3; Mk 13,9-13; Lk 21,12-19) 

16“Chek'e reetal, laa'in texintaqla jo'eb' li karneer sa' xyanqeb' laj xojb'. Chiwanq 
b'i' eena'leb' jo'kaqex eb' li k'anti', ut tuulanaqex jo'kaqex eb' li mukuy. 

17Chekolaq eerib' chiruheb' li tenamit, xb'aan naq texq'axtesiiq sa' ruq'eb' li 
xninqal ru aj raqol aatin ut texrapje'q sa'eb' li xch'utleb'aal kab'l. 

18Texk'ame'q chiruheb' li awab'ej ut eb' li ninqeb' xwankil sa' ink'ab'a' re naq 
teech'olob' li yaal chiruheb' jo'wi' chiruheb' li maak'a'eb' xpaab'aal. 

19Ab'an, naq texq'axtesiiq, mixik eech'ool chi xk'oxlankil chanru malaj k'aru 
teeye, xb'aan naq taak'ehe'q eere sa' li honal a'an k'aru teeye. 

20Moko laa'ex ta tex'aatinaq, a' b'an li xMusiq' leeYuwa' taa'aatinaq chi xtz'uumal 
eere. 

21“Li asb'ej tixq'axtesi chi kamsiik li riitz'in, li yuwa'b'ej a' li ralal; ut eb' li alalb'ej 
te'wakliiq chi xkamsinkil xna' xyuwa'. 

22Chixjunileb' xik' te'iloq eere sa' ink'ab'a'; ab'an li tixk'e xch'ool toj sa' roso'jik, 
a'an taakole'q. 

23Naq te'raj eerahob'tesinkil sa' li tenamit a'in, elelinqex ut ayuqex sa' jalan chik; 
ut wi aran te'raj ajwi' xb'aanunkil eere chi jo'kan, ayuqex sa' jalan chik. Relik chi 
yaal ninye eere: maji'aq teechoy xb'eeninkileb' li tenamit sa' xsutam Israel naq 
tol'elq li K'ajolb'ej. 

24“Li toj yo chi tzolok moko naxq'ax ta xwankil laj tzolol re, chi moko laj k'anjel 
naxq'ax xwankil laj eechal re. 

25Tz'aqalaq cho'q re li toj yo chi tzolok naq jo'aq laj tzolol re, ut laj k'anjel jo'aq laj 
eechal re. Wi aj Beelsebul kiyehe'k re laj eechal kab'l, ma toja' ta chik li wankeb' 
sa' li rochoch? 

Mexxiwak 
(Lk 12,2-7) 

26“Jo'kan utan mexxiwak chiruheb', xb'aan naq maak'a' wank chi moymo li ink'a' 
ta taa'elq chi kutankil, chi moko wank k'aru chi muqmu li ink'a' ta taanawmanq. 

27Li k'aru ninye eere sa' aak'ab', cheye chi kutankil; ut li nekerab'i chi hasb'anb'il 
sa' eexik, chepuktesi resil sa' xb'een kab'l. 

28Meexiwaheb' ru li neke'kamsink re li tz'ejwalej, ab'an ink'a' neke'ruhank 
xkamsinkil li aanmej; chexiwa b'an ru li ani wank xwankil chi xsachb'al sa' 
xb'alb'a li aanmej ut li tz'ejwalej. 

29“Ma ink'a' tab'i' nak'ayimank wiib'aq li kok' xul chi jun sentaaw? Ut maajun 
reheb' taat'ane'q sa' ch'och' chi ink'a' ta traj leeYuwa'. 

30Ut laa'ex, toj ajlanb'ileb' chixjunil li rismal leejolom! 

31Mexxiwak b'i': q'axal terto eetz'aq chiru naab'aleb' li kok' xul. 

32“Yalaq ani taayehoq chiruheb' li tenamit naq naxnaw wu, tinye ajwi' laa'in naq 
ninnaw ru chiru linchoxahil Yuwa'. 

33Ab'an li taatz'eqtaananq we chiruheb' li tenamit, tintz'eqtaana ajwi' laa'in chiru 
linchoxahil Yuwa'. 

Xraqik li xtzolb'aleb' li Kab'laju 
(Lk 12,51-53; 14,26-27; Mk 9,37, 41) 

34“Meek'oxla naq xinchalk ta sa' ruuchich'och' chi xk'eeb'al li tuqtuukil usilal. 
Ink'a' xinchalk chi xk'eeb'al li tuqtuukilal, a'an b'an li ch'iich'. 

35Xb'aan naq xinchalk chi xjachb'al li winq rik'in li xyuwa', li ko'b'ej rik'in li xna' 
ut li alib'ej rik'in li alib'om re; 

36ut eb' li xik' te'iloq re li junjunq, a'anaqeb' ajwi' li wankeb' sa' li rochoch. 

37“Li q'axal naxra li xna' malaj li xyuwa' chiwu laa'in, a'an moko xk'ulub' ta wank 
cho'q intzolom. Ut ani q'axal naxra li ralal xk'ajol chiwu laa'in, a'an moko xk'ulub' 
ta wank cho'q intzolom. 

38Ani ink'a' naxchap li xkrus ut tinxtaaqe, a'an moko xk'ulub' ta wank cho'q 
intzolom. 

39Ani naraj xkolb'al li xyu'am, taasachq chiru; a'ut li tixsach li xyu'am sa' ink'ab'a', 
a'an tixtaw li junelik yu'am. 

40“Ani nak'uluk eere, laa'in nikinxk'ul; ut li nak'uluk we, naxk'ul li kitaqlank chaq 
we. 

41Ani taak'uluq re junaq propeet xb'aan naq propeet, xq'ajkamunkil propeet 
tixk'ul. Ut ani taak'uluq re junaq tiik xch'ool xb'aan naq tiik xch'ool, 
xq'ajkamunkil tiik xch'ool tixk'ul. 

42Ani taak'ehoq jun sek'aq chi kela' re junaq li kok'eb' a'in xb'aan naq intzolom, 
relik chi yaal ninye eere naq ink'a' taakanaaq chi maak'a' ta xq'ajkamunkil”. 

Mt 11 

1Naq kiraqe'k li Jesus chi xchaq'rab'inkileb' li xkab'laju chi tzolom, ki'elk aran ut 
koho chi xpuktesinkil li Chaab'il Esilal jo'wi' chi xtzolb'aleb' li tenamit chi xsutam 
Judea. 

VI. XB'AANUHOM LI JESUS (11,2-12,50) 
Eb' li xtaql laj Jwan 

(Lk 7,18-35) 

2Naq wan chaq laj Jwan sa' tz'alam, kirab'i resil li xninqal xb'aanuhom li Kriist. 
Toja' naq kixtaqlaheb' li xtzolom chi xyeeb'al re: 

3“Ma laa'at li tento taak'ulunq, malaj taaqoyb'eni jalan chik?”. 

4Kichaq'ok li Jesus ut kixye reheb': “Ayuqex ut yehomaq re laj Jwan li nalajeerab'i 
ut nalajeeril. 

5Eb' li mutz' neke'ilok ut eb' li yeq neke'b'eek, eb' li saqlep rix neke'k'irtasiik ut 
eb' li tz'ap xik neke'ab'ink, eb' li kamenaq neke'ajk ru ut eb' li neb'a' neke'rab'i li 
Chaab'il Esilal. 

6Us xaq re li ink'a' taaluktaaq xch'ool inb'aan”. 

7Naq yookeb' chi xik eb' a'an, li Jesus ki'ok chi raatinankileb' li tenamit chirix laj 
Jwan: “K'aru koxeeril chaq sa' li chaqich'och'? Ma jun li kaxlan'aj na'eek'asiik 
xb'aan li iq'? 

8K'a' put ru koxeeril chaq? Ma jun li winq tiqto rik'in chaab'il aq'ej? Eb' li 
tiqtookeb' chi chaab'il, sa' rochocheb' li awab'ej wankeb'. 

9K'aru kex'elk chi rilb'al? Ma junaq propeet? Yaal naq jo'kan; ut ninye eere naq 
a'an naxq'ax chik ru propeet. 

10A'an a'in li tz'iib'anb'il resil sa' li Santil Hu: «K'e reetal, tintaqla lintaql chawu li 
taatuqub'anq re li b'e chawu». 

11Relik chi yaal ninye eere naq maajun reheb' li yo'lajenaq rik'in ixq naxq'ax ru laj 
Jwan aj kub'sihomha'. Ab'an li q'axal kach'in sa' li xnimajwal wankilal li choxa, 
a'an nim chik chiru a'an. 

12“Chalen chaq xk'ulunik laj Jwan aj kub'sihomha' toj anaqwan, li xnimajwal 
wankilal li choxa natawmank rik'in li yalok q'e; ut eb' li kaweb' xch'ool, a'aneb' 
neke'eechanink re: 

13xb'aan naq chixjunileb' li Propeet ut li Chaq'rab' toj rik'in laj Jwan xe'xye resil li 
chaalel. 

14Ut wi teeraj xk'ulub'ankil, a'in laj Elías, a' li tento taak'ulunq. 

15Ani wank xxik, chi'ab'inq. 

Li Jesus naraqok aatin sa' xb'een li xtenamit 
(Lk 7,31-35) 

16“Ani ta raj tinjuntaq'eetaheb' wi' li tenamit a'in? Chanchaneb' li kok'al 
chunchuukeb' sa'eb' li k'ayiil, neke'xjap re chi xyeeb'al reheb' li junch'ol chik: 

17«Xooxolb'ik cho'q eere ut ink'a' xexxajok; xqab'icha rahil b'ich ut ink'a' 
xexyaab'ak». 

18Xk'ulunk laj Jwan li ink'a' nawa'ak chi moko na'uk'ak, ut xe'xye: «Aj tza wank 
rik'in». 

19Xk'ulunk li K'ajolb'ej li nawa'ak na'uk'ak, ut neke'xye: «Wahi' jun li winq junes 
wa'ak, junes uk'ak naxb'aanu, ramiiweb' laj titz'ol toj ut eb' laj maak», chankeb'. 
Ab'anan xk'utunk xyaalalil ut li xchaab'ilal li choxahil na'leb' rik'ineb' li 
xb'aanuhom”. 

Ra chaalel sa' xb'eeneb' li tenamit li ink'a' ke'xxooto xmaakeb' 
(Lk 10,13-15) 

20Toja' naq li Jesus ki'ok chi xq'usb'aleb' chi kaw li tenamit b'arwi' kixb'aanu 
naab'al sachb'ach'oolej, xb'aan naq ink'a' ke'xyot' xch'ool, ink'a' ke'xjal xk'a'uxl. 
Kixye reheb' chi jo'ka'in: 

21“Ra chaalel sa' aab'een, at Korasín! Ra chaalel sa' aab'een, at Betsaida! Xb'aan 
naq wi ta aran Tiro ut Sidón kilaj'uxmank li sachb'ach'oolej li xe'uxk sa' eeyanq, 
ak junxil raj neke'xjal xk'a'uxl, xe'xtiqib' raj rib' rik'in q'es ruhil t'ikr ut xe'xk'e raj 
cha sa' xb'eeneb'. 

22A'ut laa'in ninye eere: kotzko b'ayaq li rahilal te'xk'ul Tiro ut Sidón chiru li 
teek'ul laa'ex sa' xkutankil li raqb'a aatin. 

23Ut laa'at, Kafarnaúm, ma toj sa' choxa tab'i' tatwaklesiiq? Tatsob'e'q b'an toj sa' 
xb'alb'a! Xb'aan naq wi ta Sodoom kilaj'uxmank li sachb'ach'oolej li xe'uxk 
aawik'in, toj wank raj anaqwan. 

24Ab'anan laa'in ninye eere: kotzko b'ayaq li rahilal te'xk'ul eb' laj Sodoom chiru 
li taak'ul laa'at sa' xkutankil li raqb'a aatin”. 

Li Chaab'il Esilal k'eeb'il chi kutankil reheb' li q'uneb' xch'ool 
(Lk 10,21-22) 

25Sa'eb' li kutan a'an li Jesus ki'ok chi aatinak ut kixye: “Ninloq'on aawu, at 
inYuwa', laa'at aj eechal re li choxach'och', xb'aan naq xamuq a'in chiruheb' li 
wankeb' xna'leb' jo'wi' li seeb'eb' xch'ool, ut xak'ut chiruheb' li q'uneb' xch'ool. 

26Yaal, at inYuwa', xb'aan naq jo'kan xwulak chawu. 

27“Chixjunil q'axtesinb'il sa' wuq' xb'aan linYuwa', ut maa'ani nanawok ru li 
K'ajolb'ej, ka'ajwi' li Yuwa'b'ej; ut maa'ani nanawok ru li Yuwa'b'ej, ka'ajwi' li 
K'ajolb'ej ut eb' li taaraj wi' xk'utb'esinkil. 

Chalqex wik'in 

28“Chalqex wik'in chejunilex li lub'luukex ut tawajenaqex xb'aan leeriiq, ut laa'in 
texinhiltasi. 

29Chek'ulub'a linchaq'rab' nink'e sa' eeb'een ut tzolomaq eerib' wik'in, xb'aan 
naq tuulanin ut q'un linch'ool, ut sa texwanq. 

30Xb'aan naq li k'aru nekexintaqla wi' moko ra ta, ut li nink'e cheriiqani moko aal 
ta”. 

Mt 12 

Li K'ajolb'ej a'an aj eechal re li sábado 
(Mk 2,23-28; Lk 6,1-5) 

1Sa'eb' li kutan a'an, sa' jun li sábado, kinume'k li Jesus sa'eb' li awimq. 
Ke'tz'okaak eb' li xtzolom ut ke'ok chi xch'otb'al ut chi xk'uxb'al ru li triiw. 

2Ut naq ke'ril a'an eb' laj Pariseey, ke'xye re: —Chak'e reetal, eb' laatzolom 
yookeb' chi xb'aanunkil li ink'a' naru xb'aanunkil sa' sábado. 

3Kichaq'ok li Jesus ut kixye reheb': —Ma ink'a' eerilom sa' li Santil Hu k'aru 
kixb'aanu laj David, naq kitz'okaak a'an ut eb' li rochb'een, 

4chanru naq ki'ok sa' rochoch li Yos ut ke'xtzeka li mayejanb'il wa li ink'a' naru 
tixwa' a'an chi moko eb' li rochb'een, ka'ajwi' eb' laj tij?  

5Malaj ink'a' eerilom sa' li xChaq'rab' laj Moisés naq eb' laj tij maak'a' xmaakeb' 
naq ink'a' neke'roxloq'i li hilob'aal kutan rik'in k'anjelak sa' sábado sa' rochoch li 
Yos? 

6A'ut laa'in ninye eere naq li wank arin jwal nim xwankil chiru li rochoch li Yos. 

7Wi ta xetaw ru li aatin a'in: «Uxtaanank nawaj, ink'a' mayejak», ink'a' raj 
neketeneb' maak sa' xb'eeneb' li maak'a'eb' xmaak. 

8Xb'aan naq li K'ajolb'ej a'an aj eechal re li sábado. 

Li winq chaqi ruq' 
(Mk 3,1-6; Lk 6,6-11) 

9Naq laj Jesus ki'elk chaq aran, koho sa' li xch'utleb'aaleb'. 

10Aran wank jun li winq chaqi jun li ruq'. Ut ke'xpatz' re li Jesus yal re xjitb'al: —
Ma us k'irtasink sa' li sábado? 

11Ut a'an kixye reheb': —Wi junaq eere laa'ex wank ta ka'ajwi' junaq xkarneer, wi 
taat'ane'q sa' jul sa' sábado, ma ink'a' tab'i' toxrisi chaq? 

12Ma ink'a' tab'i' numtajenaq xloq'al jun li winq chiru junaq karneer? Jo'kan naq 
naru xb'aanunkil li us sa' sábado. 

13Toja' naq kixye re li winq: —Ye' laawuq'. A'an kixye', ut li ruq' kik'iraak kama' li 
jun chik. 

14Naq ke'elk aran eb' laj Pariseey, ke'xch'utub' rib' chi k'uub'ank chirix li Jesus re 
xsachb'al li xyu'am. 

Li Jesus a'an laj k'anjel sik'b'il ru xb'aan li Yos 
(Mk 3,7-12) 

15Ab'an li Jesus, naq kixnaw a'in, ki'elk aran. Ut kitaaqeek xb'aaneb' naab'al li 
tenamit, ut kixk'irtasiheb' chixjunil. 

16Kixq'useb' chi kaw naq ink'a' te'xye chi kutankil, 

17re naq chitz'aqloq ru li xyehom li propeet Isaías: 

18“A'an a'in laj k'anjel chiwu li sik'b'il ru inb'aan; a'an ninra ut rik'in a'an 
nasaho'k linch'ool. Tink'e linMusiq' sa' xb'een ut tixye resil li raqb'a aatin reheb' 
li tenamit. 

19Ink'a' taawech'inq chi moko tixjap re; maa'ani taa'ab'inq re xyaab' xkux sa' b'e. 

20Ink'a' tixtoq li kaxlan'aj ak jorol, chi moko tixchup xsaqenkil li noq' toj 
nab'utz'utz'nak, toj reetal tixxaqab' xwankil li tiikilal chi junajwa. 

21Ut rik'in a'an xaqxooq royb'enihomeb' li tenamit”. 

Li Jesus ut laj Beelsebul 
(Mk 3,20-30; Lk 11,14-23; 12,10) 

22Toja' naq kik'ame'k rik'in li Jesus jun li winq eechaninb'il xb'aan laj tza, mutz' ut 
mem. Ut li Jesus kixk'irtasi: li winq a'an ki'ok chi aatinak ut chi ilok. 

23K'ajo' naq ke'sachk xch'ool chixjunileb' li tenamit, yookeb' chi xyeeb'al: “Malaj 
a'an ta a'in li Ralal laj David?” 

24Ab'anan eb' laj Pariseey, naq ke'rab'i a'an, ke'xye: “Ch'olch'o naq a'in narisiheb' 
laj tza rik'in xwankilal laj Beelsebul, li xyuwa'ileb' laj tza”. 

25A'ut li Jesus naxnaw li xk'a'uxeb', jo'kan naq kixye reheb': “Wi li x'awab'ejihom 
junaq nim xwankil jachjo chirib'il rib', taa'oso'q. Ut chixjunil li tenamit malaj 
junkab'al jachjo chirib'il rib', ink'a' truuq taakanaaq chi xaqxo. 

26Wi laj tza narisi laj tza, a'an jachjo chirib'il rib': chan put ru naq xaqxooq li 
xwankilal chi jo'kanan? 

27Wi ut laa'in sa' xk'ab'a' laj Beelsebul nawisiheb' laj tza, ani sa' aj k'ab'a' 
neke'isink maa'us aj musiq'ej leeralal eek'ajol? Jo'kan naq eb' a'an ajwi' te'raqoq 
aatin sa' eeb'een. 

28Ab'an, wi rik'in xMusiq' li Yos nawisiheb' laj tza, naraj naxye naq li xnimajwal 
awab'ejihom li Yos xol'elq eerik'in. 

29“Chanru naq taa'ok junaq sa' rochoch li winq kaw rib' re xmaq'b'al li k'aru 
wank re, wi ink'a' ta xb'enwa tixb'ak' li kaw rib'? Toja' naq tixjuk'i xsa' li rochoch. 

30“Ani ink'a' na'okenk chiwix, xik' nikinril; ut li ink'a' naxokok wochb'een, pajink 
naxb'aanu. 

31“Jo'kan naq ninye eere: yalaq k'aru li maak ut majewank taakuymanq 
taasachmanq chiruheb' li winq, ab'an li xmajewankil li Musiq'ej ink'a' 
taakuymanq taasachmanq. 

32Ut li ani taayehoq junaq aatin re xxik'b'al rilb'al li K'ajolb'ej, taakuymanq 
taasachmanq li xmaak; ab'an li tixb'aanu chi jo'kan re xxik'b'al rilb'al li Santil 
Musiq'ej, ink'a' taakuymanq taasachmanq li xmaak sa' li ruuchich'och' a'in, chi 
moko sa' li toj chaalel. 

Li che' ut li ru 
(Lk 6,43-45) 

33“Wi chaab'il li che', chaab'il ajwi' li ru tixk'e; ut wi ink'a' us li che', ink'a' ajwi' us 
li ru tixk'e: xb'aan naq rik'in li naruuchin, li che' nanawe'k ru. 

34Ex ral q'anb'olay, chan ta wi' ru naq teeye chaab'il aatin, naq moko usex ta? 
Xb'aan naq rik'in li xnumnujenaqil li ch'oolej na'aatinak li xtz'uumal re li winq. 

35Li chaab'il winq narisi chaq li us sa' li xch'ool xb'aan naq li chaab'ilal wank 
rik'in; ut li ink'a' usil winq narisi chaq li ink'a' us sa' li xch'ool xb'aan naq li 
maa'usilal wank rik'in. 

36Ninye eere naq chixjunil li aatin tixye li junjunq chi maak'a' rajb'al, toxq'axtesi 
sa' xkutankil li raqb'a aatin: 

37xb'aan naq sa' xk'ab'a'eb' laawaatin tatyehe'q naq tiik laach'ool, ut xb'aaneb' 
laawaatin taateneb'aaq rahilal sa' aab'een”. 

Li reetalil laj Jonás 
(Mk 8,12; Lk 11,29-32) 

38Wankeb' aj tz'iib' ut aj Pariseey, naq ke'rab'i a'in, ke'xye re: —At Tzolonel, 
naqaj taak'ut chiqu junaq eetalil, chankeb'. 

39Ab'an li Jesus kixchaq'b'eheb' ut kixye: —Jun tenamit ink'a' us xch'ool ut aj 
muxunel naxsik' junaq eetalil; ab'an maajun eetalil taak'ehe'q reheb', ka'ajwi' li 
reetalil li propeet Jonás. 

40Jo' naq kiwank chaq laj Jonás sa' xsa' li nimla kar oxib' kutan ut oxib' 
q'oqyink, jo'kan ajwi' taawanq li K'ajolb'ej sa' xch'ool li ch'och' oxib' kutan ut 
oxib' q'oqyink. 

41Eb' laj Nínive te'wakliiq chaq sa' xkutankil li raqb'a aatin rochb'eeneb' li 
tenamit a'in ut te'xteneb' tojb'amaak sa' xb'eeneb', xb'aan naq eb' laj Nínive 
ke'xyot' xch'ool ke'xjal xk'a'uxl naq ke'rab'i li xpuktesihom laj Jonás; ut arin wank 
li naxq'ax ru laj Jonás. 

42“Li xna' li tenamit li wank sa' rokeb'l iq' taawakliiq chaq sa' xkutankil li raqb'a 
aatin rochb'eeneb' li tenamit a'in ut tixteneb' tojb'amaak sa' xb'eeneb', xb'aan 
naq a'an kichalk chaq toj sa' xmaril li ruuchich'och' re rab'inkil li xnimal xk'a'uxl 
laj Salomón; ut arin wank li naxq'ax ru laj Salomón. 

Xiwajel li xsutq'ijik laj tza 
(Lk 11,24-26) 

43“Naq na'elk li tz'ajn aj musiq'ej rik'in jun li winq, nalajnume'k sa'eb' li chaqi 
na'ajej, yo xsik'b'al b'ar taahilanq, ab'an ink'a' naxtaw. 

44Toja' naq naxye sa' xch'ool: «Tinsutq'iiq wi' chik sa' li wochoch li xin'elk wi' 
chaq». Ut sa' xwulajik, yamyo, mesunb'il ut uutz'u'ujinb'il chik li xna'aj naq 
toxtaw. 

45Toja' naq taaxik ut tixk'am chaq wuqub' chik chi musiq'ej, q'axal chik maa'useb' 
chiru a'an. Te'ok ut te'kanaaq aran; ut q'axal chik yib'ru taakanaaq wi' li winq 
a'an chiru naq xwank chaq xb'enwa. Jo'kan ajwi' tixk'ul li tenamit a'in li ink'a' 
useb' xna'leb'”. 

Li xna' ut eb' li riitz'in li Jesus 
(Mk 3,31-35; Lk 8,19-21) 

46Naq toj yo chi aatinak li Jesus rik'ineb' li tenamit, li xna' rochb'eeneb' li 
riitz'in wankeb' chirix kab'l, te'raj raj raatinankil. 

47Ut jun kiyehok re: —Ab'i, laana' ut eb' laawiitz'in wankeb' chirix kab'l, ut te'raj 
aawaatinankil. 

48Kichaq'ok li Jesus ut kixye re li yo chi aatinak: —Ani linna' ut aniheb' li wiitz'in? 

49Kixye' li ruq' wankeb' wi' li xtzolom ut kixye: —A'aneb' a'in linna' ut eb' li 
wiitz'in. 

50Xb'aan naq chixjunil li taab'aanunq re li rajom linchoxahil Yuwa', a'an li 
wiitz'in, li wanab' ut linna'. 

Mt 13 

VII. LI XSEERAQ' LI JESUS SA' JALJOOKIL RU AATIN (13,1-52) 
Li jaljookil ru aatin chirix laj awinel 

(Mk 4,1-9; Lk 8,4-8) 

1Sa' li kutan a'an ki'elk li Jesus sa' kab'l ut koxk'ojlaaq chire li palaw. 

2Naab'aleb' li tenamit koxe'xch'utub' rib' rik'in: jo'kan naq ki'ok sa' jun li jukub', 
kik'ojlaak, ut chixjunileb' li tenamit xaqxookeb' chire li ha'. 

3Ut naab'al li na'leb' kixye reheb' sa' jaljookil ru aatin. Kixye chi jo'ka'in: “Ki'elk 
jun aj awinel chi awk. 

4Ut naq yo chi awk, wan iyaj kinaqk chire li b'e: ke'chalk li kok' xul ut ke'xwa'. 

5Wan chik iyaj kinaqk sa' pek ru b'arwi' jay ru li ch'och', ut sa' junpaat kimoqk 
xb'aan naq jay ru li ch'och'; 

6ab'an, naq kichalk li saq'e, kik'atk ut kichaqik xb'aan naq maak'a' li xxe'. 

7Wan ajwi' iyaj kinaqk sa' k'ix ru ut, naq kichamo'k li k'ix, kinat'e'k li iyaj xb'aan. 

8Wan chik iyaj kinaqk sa' chaab'il ch'och' ut ki'uuchink; wan kixk'e o'k'aal, wan 
oxk'aal ut wan chik lajeeb' xka'k'aal. 

9Ani wank xxik, chi'ab'inq”. 

K'aru aj e li jaljookil ru aatin 
(Mk 4,10-12; Lk 8,9-10) 

10Eb' li xtzolom li Jesus ke'jilok chi xk'atq ut ke'xye re: “K'a'ut naq 
nakawaatinaheb' sa' jaljookil ru aatin?”. 

11Kixsumeheb' ut kixye: “K'eeb'il eere laa'ex xnawb'al xyaalal eb' li muqmuukil 
na'leb' chirix li xnimajwal wankilal li choxa, ab'an ink'a' k'eeb'il reheb' a'an. 

12Xb'aan naq ani wank k'aru re, ruk' chik taak'eemanq re ut taa'ela'anq chiru; ut 
ani maak'a' wank re, a' ajwi' li k'aru wank re taamaq'manq chiru. 

13Jo'kan naq neke'waatina sa' jaljookil ru aatin. Xb'aan naq neke'ilok ut ink'a' 
neke'ril, neke'ab'ink ut ink'a' neke'rab'i, chi moko neke'xtaw ru. 

14Ut rik'ineb' a'an natz'aqlok ru li xyehom li propeet Isaías: «Rik'in leexik 
tex'ab'inq ut ink'a' teetaw ru; teek'e eech'ool chi ilok ut maak'a' teeril. 

15Xb'aan naq kawujenaq li xch'ool li tenamit a'in, jipeb' sa' xxik ut xe'xmutz' li 
ruheb'. Mare anchal te'iloq rik'ineb' li ru, te'ab'inq rik'ineb' li xxik, te'xtaw xyaalal 
sa' xch'ooleb' ut te'xjal xk'a'uxeb', ut laa'in teb'ink'irtasi». 

16“Ab'an us xaq reheb' xsa' leeru xb'aan naq neke'ilok; us xaq reheb' leexik 
xb'aan naq neke'ab'ink. 

17Relik chi yaal ninye eere naq naab'aleb' li propeet ut li tiikeb' xch'ool ke'xrahi 
rilb'al li nekeril laa'ex ut ink'a' ke'ril; ke'xrahi rab'inkil li nekerab'i laa'ex ut ink'a' 
ke'rab'i. 

Li xyaalalil li jaljookil ru aatin chirix laj awinel 
(Mk 4,13-20; Lk 8,11-15) 

18“Anaqwan ab'ihomaq xyaalal li jaljookil ru aatin chirix laj awinel. 

19Chixjunileb' li neke'rab'i li aatin chirix li xnimajwal awab'ejihom li Yos ut ink'a' 
neke'xtaw ru, nachalk li maa'us rik'ineb' ut nokolxsaapu li awb'il sa' xch'ooleb': 
a'an a'in li ki'awmank chire li b'e. 

20Li ki'awmank sa' pek ru, a'an li narab'i li Aatin ut naxk'ul chi junpaat chi sa sa' 
xch'ool; 

21ab'an maak'a' xxe' rik'in ut ink'a' najt naxkuy. Ut naq nachalk junaq raaxiik' 
malaj rahob'tesiik sa' xk'ab'a' li Aatin, sa' junpaat nach'inank xch'ool. 

22Li ki'awmank sa' li k'ix ru a'an li narab'i li Aatin, ab'an li k'oxlak chirix li k'a'aq 
re ru wank sa' ruuchich'och' ut li nab'alaq'ink wi' li b'ihomal naxnat' li Aatin, ut 
ink'a' chik na'uuchink xb'aan. 

23Li ki'awmank sa' chaab'il ch'och' a'an li narab'i li Aatin ut naxtaw ru; a'an 
na'uuchink: wan naxk'e o'k'aal, wan oxk'aal ut wan chik lajeeb' xka'k'aal li 
junjunq chi iyaj”. 

Li jaljookil ru aatin chirix li pim sa' li triiw 

24Jun chik jaljookil ru aatin kixye reheb': “Li xnimajwal wankilal li choxa 
chanchan jun li winq kiraw chaab'il iyaj sa' li xch'och'. 

25Ab'anan, naq yookeb' chi wark chixjunileb', kik'ulunk li xik' na'ilok re, kolraw li 
yib' aj pim sa' xyanq li triiw ut koho. 

26Ut naq kimoqk li awimq ut ki'ok chi uuchink, kik'utunk ajwi' li yib' aj pim. 

27Ke'wulak eb' laj k'anjel rik'in laj eechal kab'l, ke'xye re: «Qaawa', ma ink'a' tab'i' 
chaab'il li iyaj xawaw sa' laach'och'? B'ar put xchalk li yib' aj pim li wank chisa'?». 

28Kichaq'ok a'an ut kixye: «Jun li winq xik' na'ilok we, a'an xb'aanunk re a'in». Ut 
eb' laj k'anjel ke'xye re: «Ma taawaj naq tooxik chi xmich'b'al li yib' aj pim?». 

29«Ink'a' -chan reheb'-. Mare anchal sa' xmich'b'al li yib' aj pim teemich' ajwi' li 
triiw. 

30Kanab'omaqeb' wan chi k'iik chi xkab'ichaleb' toj sa' li q'olok. Ut sa' xq'ehil li 
q'olok tinye reheb' laj q'olonel: Xokomaq xb'enwa li yib' aj pim, ut b'ak'omaq chi 
joob' re k'ate'k; ut li triiw ch'utub'omaq sa' li k'uuleb'aal»”. 

Li jaljookil ru aatin chirix li riyajil mostaas 
(Mk 4,30-32; Lk 13,18-19) 

31Jun chik li jaljookil ru aatin kixye reheb': “Li xnimajwal wankilal li choxa 
chanchan jun t'orol li mostaas li kixxok jun li winq ut kiraw sa' li xch'och'. 

32A'an q'axal kach'in chiruheb' chixjunil li iyaj; ab'an, naq nak'iik, nim nawulak 
chiruheb' li awimq, tz'aqal juntoon chi che', toj reetal naq eb' li xul li 
neke'rupupik chiru choxa neke'xik chi sukub'k sa'eb' li ruq'”. 

Li jaljookil ru aatin chirix li xyu li xq'emal li kaxlan wa 

(Lk 13,20-21) 

33Jun chik li jaljookil ru aatin kixye reheb': “Li xnimajwal wankilal li choxa 
chanchan kach'in xyu li kaxlan wa. Jun li ixq kichapok re ut koxk'e sa' jun aroow 
chi k'aj, toj reetal kisipook chixjunil”. 

K'a'ut naq li Jesus na'aatinak sa' jaljookil ru aatin 
(Mk 4,33-34) 

34Chixjunil a'in kixye li Jesus reheb' li tenamit sa' jaljookil ru aatin, ut maak'a' 
naraatinaheb' wi' chi maak'a' ta jaljookil ru aatin. 

35Chi jo'kan kitz'aqlok ru li xyehom li propeet: “Tin'aatinaq sa' jaljookil ru aatin, 
tinye chi kutankil li k'a'aq re ru muqmu chalen chaq sa' xk'ojlajik li 
ruuchich'och'”. 

Xch'olob'ankil xyaalal li pim sa' li awimq 

36Toja' naq li Jesus kixchaq'rab'iheb' li tenamit ut kiwulak sa' kab'l. Ut eb' li 
xtzolom ke'jilok chi xk'atq: “Taach'olob' chiqu xyaalal li jaljookil ru aatin chirix li 
yib' aj pim sa' li awimq”, chankeb'. 

37Kixsumeheb' ut kixye: “Li na'awok re li chaab'il iyaj a'an li K'ajolb'ej. 

38Li ch'och' a'an chixjunil li ruuchich'och'; li chaab'il iyaj a'aneb' li ralal xk'ajol li 
xnimajwal wankilal li choxa; li yib' aj pim a'aneb' li ralal xk'ajol li maa'us; 

39laj xik'il uuchinel a'an laj tza li ki'awok re li pim. Li q'olok a'an li roso'jik li 
ruuchich'och', ut eb' laj q'olonel a'aneb' li ánjel. 

40Kama' naq naxokmank li pim ut nak'atmank sa' xam, jo'kan ajwi' taak'ulmanq 
sa' roso'jik li ruuchich'och'. 

41Li K'ajolb'ej tixtaqlaheb' chaq li x'ánjel, ut eb' a'an tole'xxok ut tole'risi sa' li 
x'awab'ejihom chixjunileb' laj luktesinel ch'oolej ut eb' laj b'aanuhom maa'usilal, 

42ut te'kute'q sa' li tiqwal na'ajej: aran taawanq li yaab'ak ut li k'uxuxink ruuch e. 

43Toja' naq eb' li tiikeb' xch'ool te'lemtz'unq ruheb' kama' li saq'e, sa' li 
xnimajwal awab'ejihom li xYuwa'eb'. Ani wank xxik, chi'ab'inq. 

Li b'ihomal ut li lemtz'il q'ol 

44“Li xnimajwal wankilal li choxa chanchan jun nimla b'ihomal muqmu sa' ch'och' 
li kitawe'k xb'aan jun li winq. A'an kixmuq wi' chik ut, xb'aan xsahil li xch'ool, 
koho, koxk'ayi chaq chixjunil li k'aru wank re ut kixloq' li ch'och' a'an. 

45“Jo'kan ajwi' li xnimajwal wankilal li choxa chanchan jun aj yakonel li naxsik' 
chaab'il q'ol nalemtz'unk. 

46Ut naq kixtaw jun li q'ol nalemtz'unk q'axal terto xtz'aq, koho, koxk'ayi chaq 
chixjunil li k'aru wank re ut kixloq' li q'ol. 

Li jaljookil ru aatin chirix li yooy 

47“Jo'kan ajwi' li xnimajwal wankilal li choxa chanchan jun li yooy li kikutmank 
sa' palaw ut kixch'utub' k'iila paay chi kar. 

48Ut naq kinujak, ke'risi chaq chi ch'och'el, ut ke'chunlaak: ke'xxok li chaab'il kar 
ut ke'xk'e sa' chakach, a'ut eb' li ink'a' us ke'xtz'eq. 

49Jo'kan ajwi' taak'ulmanq sa' roso'jik li ruuchich'och': tole'elq eb' li ánjel, te'risi 
li ink'a' useb' sa' xyanqeb' li tiikeb' xch'ool 

50ut te'kute'q sa' li tiqwal na'ajej: aran taawanq li yaab'ak ut li k'uxuxink ruuch e”. 

Li chaab'il aj tz'iib' 

51Toja' naq li Jesus kixpatz' reheb': —Ma xetaw ru chixjunil a'in? Ke'xsume: —
Hehe', xqataw ru, chankeb'. 

52Ut a'an kixye reheb': —Jo'kan naq chixjunil laj tz'iib' li x'ok cho'q xtzolom li 
xnimajwal wankilal li choxa chanchan jun li winq aj eechal kab'l li narisi chaq sa' 
li xk'uuleb'aal li k'aru ak' ut li k'aru q'eel. 

VIII. XB'AANUHOM LI JESUS (13,53-17,27) 
Li Jesus kitz'eqtaanaak sa' li xtenamit 

(Mk 6,1-6; Lk 4,16-30) 

53Naq kiraqe'k li Jesus chi xyeeb'al eb' li jaljookil ru aatin a'in, ki'elk aran. 

54Ut naq kiwulak sa' li xtenamit, ki'ok chi xtzolb'aleb' sa' li ch'utleb'aal kab'l li 
wank aran. Ut eb' a'an nalaje'sachk xch'ool chi rab'inkil ut neke'xye: —B'ar 
naxtaw li xnimal na'leb' a'in jo'wi' li xnimal xwankilal? 

55Ma maawa' tab'i' a'in li ralal laj peech'? Ma ink'a' tab'i' xMaría xk'ab'a' li xna', ut 
eb' li riitz'in a'aneb' laj Santiago, laj José, laj Simón ut laj Judas? 

56Ut eb' li ranab' ma ink'a' tab'i' wankeb' chixjunileb' sa' qayanq? B'ar put naxtaw 
chixjunil li k'a' re ru a'in? 

57Ut ke'luktaak xch'ool xb'aan. Toja' naq li Jesus kixye reheb': —Junaq propeet 
k'eeb'il xloq'al yalaq b'ar. Ka'ajwi' sa' li xtenamit ut sa' li rochoch ink'a' nak'ehe'k 
xloq'al. 

58Ut ink'a' kixb'aanu k'iila sachb'ach'oolej aran, xb'aan naq maak'a' xpaab'aaleb'. 

Mt 14 

Li xkamik laj Jwan aj kub'sihomha' 
(Mk 6,14-29; Lk 9,7-9) 

1Sa'eb' li kutan a'an li rey Herodes kirab'i resil li nayeemank chirix li Jesus, 

2ut kixye reheb' laj k'anjel chiru: “A'in a'an laj Jwan aj kub'sihomha'; xwakliik 
chaq chi yo'yo sa' xyanqeb' li kamenaq: jo'kan naq xnimal wankilal wank rik'in”. 

3Laj Herodes kixye a'in xb'aan naq a'an li kichapok re laj Jwan ut chi b'ak'b'o 
kixk'e sa' tz'alam, xmaak lix Herodías, li rixaqil laj Filipo li riitz'in. 

4Xb'aan naq xyehom laj Jwan re laj Herodes: “Ink'a' us naq taawanq aawik'in”. 

5Ut kiraj raj xkamsinkil, ab'an kixxiwaheb' ru li tenamit, xb'aan naq a'an propeet 
chiruheb'. 

6Sa' xninq'ehinkil xyo'lajik laj Herodes, li xko' lix Herodías kixajok sa' xyiheb' 
chixjunil ut kiwulak chiru laj Herodes: 

7jo'kan naq li rey kixyeechi'i re, rik'in jurament, xk'eeb'al li k'aru tixpatz' re. 

8Ut a'an, chi takchi'inb'il xb'aan li xna', kixye: —K'e we arin, sa' pulaat, li xjolom 
laj Jwan aj kub'sihomha'. 

9Kiraho'k xch'ool laj Herodes, ab'anan, xb'aan li jurament ut eb' li rula', kixtaqla 
xk'eeb'al re; 

10ut kixtaqla xch'otb'al li xjolom laj Jwan sa' tz'alam. 

11Kik'ame'k chaq li xjolom sa' pulaat, kiq'axtesiik re li ixqa'al, ut a'an koxk'e re li 
xna'. 

12Naq ke'wulak eb' li xtzolom laj Jwan, ke'xxok li kamenaq, koxe'xmuq ut 
koxe'xye resil re li Jesus. 

Naq ke'wa'ak li oob' mil 
(Mk 6,30-44; Lk 9,10-17; Jn 6,1-14) 

13Naq li Jesus kirab'i a'in, ki'elk aran sa' jukub' ut koho sa' jun junesal na'ajej najt 
rik'in chixjunileb'. Ka'ajwi' ke'rab'i a'in eb' li tenamit, ke'xtaaqe chi roqeb' chalen 
chaq sa' li xtenamiteb'. 

14Naq li Jesus ki'elk chaq sa' li jukub', kiril naab'aleb' li tenamit, kixtoq'ob'a 
ruheb' ut kixk'irtasiheb' li yaj wankeb' sa' xyanqeb'. 

15Naq ki'ewuuk, eb' li xtzolom ke'jilok chi xk'atq chi xyeeb'al re: —Li na'ajej a'in 
wank xjunes, ut ak xkoho li kutan. Chaq'rab'iheb' li tenamit re naq toxe'xloq' chaq 
xwaheb' sa'eb' li k'aleb'aal. 

16Ab'an li Jesus kixsumeheb' ut kixye: —Moko tojo' ta sa naq te'xik; k'ehomaqeb' 
b'an chi wa'ak laa'ex. 

17Ut eb' a'an ke'xye re: —Maak'a' wank qe arin, ka'ajwi' oob' chi wa ut wiib' li 
kar. 

18Li Jesus kixye: —K'amomaq chaq. 

19Ut kixtaqlaheb' chi hilank li tenamit sa' li pach'aya', kixchap li oob' chi wa ut li 
wiib' chi kar, kixtaqsi li rilob'aal sa' choxa, kiyoxink ut kixjachi li wa; kixk'e reheb' 
li xtzolom, ut eb' li xtzolom ke'xjek'i reheb' li tenamit. 

20Ke'wa'ak chixjunileb' toj reetal ke'k'ojlaak xch'ool; ut ke'xxok li rela' li wa: 
kab'laju chakach nujenaqeb' chi wa. 

21Eb' li ke'wa'ak wankeb' tana oob' mil chi winq, ink'a' k'eeb'ileb' sa' ajl li ixq 
jo'wi' eb' li kok'al. 

Li Jesus kib'eek chiru li palaw 
(Mk 6,45-52; Jn 6,16-21) 

22Tikto kixtaqlaheb' li xtzolom sa' li jukub' re naq te'xik junpak'al li ha', ut a'an toj 
tixchaq'rab'iheb' wan li tenamit. 

23Ut naq ak xchaq'rab'iheb' li tenamit, kitaqe'k chiru tzuul chi tijok xjunes. Naq 
ki'ok li q'oqyink, wan chaq aran xjunes. 

24Ab'an li jukub' ak xnajto'k chi us rik'in li ch'och', kaw na'eek'asiik xb'aan li 
xkaw oq li ha', xb'aan naq sa' xsak'om iq' yookeb' chi xik. 

25Ak saqewk chik re, koho li Jesus chi xtawb'aleb', yo chi b'eek chiru li palaw. 

26Ut eb' li xtzolom, naq ke'ril chi b'eek chiru li palaw, ke'sachk xch'ool ut ke'xjap 
re chi xyeeb'al, chi k'ajo'eb' xxiw, naq a'an jun anum. 

27Ab'anan li Jesus tikto kiraatinaheb' ut kixye: —Kawaq eech'ool: laa'inin! 
Mexxiwak. 

28Kichaq'ok laj Pedro ut kixye: —Qaawa', wi laa'at, taqlahin chi xik aawik'in chiru 
li ha'. 

29—Kim, chan li Jesus re. Ki'elk laj Pedro sa' li jukub', ki'ok chi b'eek chiru li ha' ut 
koho wan wi' li Jesus. 

30Ab'anan, naq kiril li kawil iq', kixiwak ut, naq ki'ok chi sub'e'k, kixjap re: —
Qaawa', chinaakol, chan re. 

31Li Jesus tikto kixye' li ruq', kixchap ut kixye re: —Kach'in laapaab'aal, at winq. 
K'a'ut naq xwiib'ank laach'ool? 

32Toja' naq ke'taqe'k sa' li jukub' ut ch'anaamil li iq'. 

33Eb' li wankeb' sa' li jukub' ke'xwiq'ib' rib' chi xloq'oninkil ut ke'xye: —Relik chi 
yaal naq Ralalat li Yos. 

34Ut naq ke'wulak junpak'al li palaw, koxe'okaq chi ch'och'el, sa' xteepal 
Genesaret. 

35Eb' li winq li wankeb' aran tikto ke'xnaw ru li Jesus, ke'xpuktesi resil yalaq b'ar 
sa' chixjunil li na'ajej a'an, ut ke'xk'am chaq chixjunileb' li yaj rik'in. 

36Ke'xtz'aama chiru naq ka'aj taxaq re li raq' te'xch'e'; ut li jo'k'ihal ke'ch'e'ok re, 
ke'k'iraje'k. 

Mt 15 

Li xchaq'rab' li Yos ut li xna'leb'eb' laj Pariseey 
(Mk 7,1-23) 

1Toja' naq ke'wulak rik'in li Jesus jun ch'uuteb' aj Pariseey ut aj tz'iib', ke'chalk 
chaq Jerusalén, ut ke'xpatz' re: 

2—K'a'ut naq eb' laatzolom neke'xq'et li k'utb'il chiqu xb'aaneb' li qaxe' qatoon? 
Xb'aan naq ink'a' neke'xch'aj li ruq'eb' naq neke'wa'ak. 

3Ut a'an kixsumeheb' ut kixye: —K'a'ut naq nekeq'et ajwi' laa'ex li xchaq'rab' li 
Yos sa' xk'ab'a' li najteril na'leb' kanab'anb'il chaq eere? 

4Xb'aan naq li Yos kixye: «Chawoxloq'i laana' laayuwa'», ut: «Ani tixmajewa li 
xna' xyuwa', kamsinb'ilaq». 

5A'ut laa'ex nekeye: «Wi junaq tixye re li xna' xyuwa': Tatintenq'a raj, ab'an li 
k'aru we ak xinmayeja chik re li Yos, 

6li winq a'an ink'a' chik teneb'anb'il sa' xb'een roxloq'inkil li xna' xyuwa'», 
chankex laa'ex. Ut chi jo'kan xesach xwankil li Raatin li Yos xb'aan leenajteril 
na'leb'. 

7Ex aj ka'pak'al u, yaal li kixye laj Isaías cherix laa'ex: 

8«Li tenamit a'in rik'in xtz'uumal reheb' nikine'roxloq'i, a'ut li xch'ooleb' najt 
wank wik'in. 

9Maak'a' aj e naq nikine'roxloq'i, xb'aan naq li k'aru neke'xk'ut chiruheb' li 
tenamit yal xtaqlahomeb' li winq». 

10Chirix chik a'an li Jesus kixb'oqeb' li tenamit ut kixye reheb': —Ab'ihomaq ut 
chetaw xyaalal. 

11Maawa' li k'aru naxtzeka li junjunq natz'ajnink re, a' b'an li k'aru na'elk chaq sa' 
re: a'an natz'ajnink re. 

12Toja' naq eb' li xtzolom ke'jilok chi xk'atq ut ke'xye re: —Ma nakanaw naq eb' 
laj Pariseey ra xe'reek'a naq xe'rab'i laawaatin? 

13Li Jesus kixsumeheb': —Chixjunil li awimq ink'a' awb'il xb'aan linchoxahil 
Yuwa' taamich'manq. 

14Kanab'omaqeb' xb'aan naq mutz'eb' ut aj b'eresihom mutz'eb'. Ut wi junaq 
mutz' naxb'eresi junaq rech mutz'il, chi xkab'ichaleb' te't'ane'q sa' jul. 

15Toja' naq ki'aatinak laj Pedro: —Ch'olob' chiqu xyaalal li jaljookil ru aatin, chan 
re. 

16Kixye li Jesus: —Ma toj maak'a' ajwi' eena'leb' laa'ex? 

17Ma ink'a' neketaw ru naq chixjunil li naxtzeka li junjunq naxik sa' li sa'ej ut 
natz'eqmank sa' li tz'eqleb'aal mul? 

18Ut li k'aru na'elk chaq sa' ehej, nachalk chaq sa' li ch'oolej, ut a'an li natz'ajnink 
re li poyanam. 

19Xb'aan naq sa' li ch'oolej na'elk chaq li ink'a' usil na'leb': li kamsink, muxuk 
sumlaak, ko'b'eetak yumb'eetak, elq'ak, yoob'ank aatin, majewank. 

20Eb' a k'a' re ru a'in neke'tz'ajnink re li poyanam; a'ut li wa'ak chi ink'a' 
ch'ajb'ilaq li uq'ej, ink'a' natz'ajnink. 

Li xk'irajik li xko' jun li ixq aj Kanahán 
(Mk 7,24-30) 

21Ki'elk li Jesus aran ut koho sa' xteepal Tiro ut Sidón. 

22Ut jun li ixq aj Kanahán ki'elk sa' li na'ajej a'an, japjo re chi xyeeb'al: —At 
Qaawa', ralalat laj David, chawuxtaana wu! Linko' k'ajo' naq rahob'tesinb'il 
xb'aan laj tza! 

23A'ut li Jesus ink'a' kixsume. Ut eb' li xtzolom ke'jilok chi xk'atq ut ke'relaji ru: —
B'aanu usilal re, xb'aan naq japjo re chiqix, chankeb'. 

24Kixye li Jesus: —Maab'ar taqlanb'ilin chaq, ka'ajwi' rik'ineb' li karneer 
sachenaq, a'eb' laj Israel. 

25Kichalk li ixq, kixwiq'ib' rib' chi xloq'oninkil ut kixye: —Qaawa', tenq'ahin! 

26Kichaq'ok li Jesus: —Moko us ta xmaq'b'al xwaheb' li alal k'ajolb'ej re xk'eeb'al 
reheb' li kok' tz'i', chan re. 

27—Yaal, Qaawa' -chan li ixq-, ab'an eb' li kok' tz'i' neke'xwa' ajwi' li xk'aj li wa 
nat'ane'k rub'el xmeexeb' laj eechal reheb'. 

28Ut li Jesus kixye re: —At ixq, nim laapaab'aal; chi'uxq aawe jo' nakawaj. Ut sa' 
ajwi' li honal a'an kik'iraak li xko'. 

Naab'aleb' ke'k'irtasiik 

29Ki'elk li Jesus aran ut kiwulak chire li palaw re Galilea; kitaqe'k chiru tzuul ut 
kik'ojlaak aran. 

30Ut naab'aleb' li tenamit ke'wulak rik'in: wankeb' chaq yeq, toqol, mutz', mem ut 
naab'aleb' chik xkomon. Kole'k'ehe'q chi roq li Jesus ut a'an kixk'irtasiheb'. 

31Jo'kan naq eb' li tenamit nalaje'sachk xch'ool chi rilb'al naq eb' li mem 
neke'aatinak chik, li toqoleb' k'irajenaqeb', li yeqeb' neke'b'eek ut eb' li mutz' 
neke'ilok chik. Ut ke'xnima xloq'al li xYos aj Israel. 

Naq ke'wa'ak li kaahib' mil 
(Mk 8,1-10) 

32Li Jesus kixb'oqeb' li xtzolom ut kixye: —Nintoq'ob'a ruheb' li tenamit a'in, 
xb'aan naq ak oxib' kutan xchalikeb' wik'in ut maak'a'eb' xwa; ut ink'a' nawaj 
xchaq'rab'inkileb' chi maji' neke'wa'ak: mare anchal te'lub'q sa' b'e. 

33Ut eb' li xtzolom ke'xye re: —B'ar taaqataw li wa arin, sa' junesal na'ajej, re 
xk'ojob'ankil xch'ooleb' li k'iila tenamit a'in? 

34Kixye li Jesus reheb': —Jarub' chi wa wank eerik'in? —Wuqub', ut wiib' oxib' li 
kok' kar, chankeb'. 

35Toja' naq kixtaqlaheb' li tenamit chi hilank chiru ch'och', 

36kixchap li wuqub' chi wa ut eb' li kar, kiyoxink, kixjachi, yo chi xk'eeb'al reheb' 
li xtzolom ut eb' li xtzolom ke'xjek'i reheb' li tenamit. 

37Ke'wa'ak chixjunileb' ut ke'k'ojlaak xch'ool; ke'xxok li rela' li wa: wuqub' ninqi 
chakach nujenaqeb' chi wa. 

38Ut eb' li ke'wa'ak kaahib' mil chi winq, ink'a' k'eeb'ileb' sa' ajl eb' li ixq ut eb' li 
kok'al. 

39Chirix chik a'an kixchaq'rab'iheb' li tenamit, ki'ok sa' li jukub' ut koho sa' 
xteepal Magadán. 

Mt 16 

Ke'xtz'aama jun li eetalil taachalq sa' choxa 
(Mk 8,11-13; Lk 12,54-56) 

1Eb' laj Pariseey ut eb' laj Saduseey ke'jilok chi xk'atq li Jesus yal re xyalb'al rix, ut 
ke'relaji ru naq chixk'ut junaq eetalil taachalq sa' choxa. 

2A'ut a'an kixsumeheb' ut kixye: “Naq na'ewuuk, laa'ex nekeye: «Chaab'ilaq li 
kutan, xb'aan naq kaq ru li choxa»; 

3ut naq nasaqewk: «Hab'aq hoon, xb'aan naq kaqmoyink ru li choxa». Nekenaw 
b'i' xk'eeb'al reetal ru li choxa, ab'an ink'a' nekexruhank xtawb'al xyaalal li 
reetalil eb' li kutan a'in. 

4Jun tenamit ink'a' us xch'ool ut aj muxunel naxsik' junaq eetalil; ab'an maajun 
eetalil taak'ehe'q re, ka'ajwi' li reetalil laj Jonás”. Toja' naq kixkanab'eb' ut koho. 

Li xch'amaleb' laj Pariseey ut laj Saduseey 
(Mk 8,14-21) 

5Ke'wulak eb' li xtzolom junpak'al li ha' ut ke'sachk sa' xch'ooleb' xk'amb'al 
xwaheb'. 

6Toja' naq li Jesus kixye reheb': —Chek'ehaq reetal, chekolaq eerib' chiru li 
xch'amaleb' laj Pariseey ut eb' laj Saduseey. 

7Eb' a'an ke'ok chi xyeeb'al chirib'ileb' rib': —Naxye a'in xb'aan naq ink'a' 
xqak'am chaq qawa. 

8Ab'an li Jesus kixk'e reetal a'an ut kixye: —Ex winq kach'in leepaab'aal, k'a'ut 
naq yookex chi xyeeb'al cherib'il eerib' naq maak'a' eewa? 

9Ma toj maji' neketaw xyaalal? Ma ink'a' najultiko'k eere li oob' chi wa reheb' li 
oob' mil, ut jarub' chakach li rela' xexok?  

10Chi moko eb' li wuqub' chi wa reheb' li kaahib' mil, ut jarub' ninqi chakach li 
rela' xexok?  

11K'a'ut naq ink'a' neketaw xyaalal naq moko chirix ta wa xexwaatina? Chekolaq 
eerib' chiru li xch'amaleb' laj Pariseey ut eb' laj Saduseey. 

12Toja' naq ke'xtaw ru naq ink'a' kixye naq chiru li xch'amal li wa tento te'xkol 
rib'eb', chiru b'an li xk'utumeb' laj Pariseey ut eb' laj Saduseey. 

Laj Pedro kixye naq li Jesus a'an li Kriist 
(Mk 8,27-30; Lk 9,18-21) 

13Naq kiwulak li Jesus sa' xteepal Cesarea re Filipo, kixpatz' reheb' li xtzolom: —
Ani li K'ajolb'ej naq neke'xye eb' li tenamit? 

14Ke'xye: —Wan neke'yehok naq a' laj Jwan aj kub'sihomha'. Wankeb' chik 
neke'yehok naq laj Elías, ut wankeb' wi' chik neke'yehok naq a'an laj Jeremías 
malaj junaq reheb' li propeet. 

15—Ut laa'ex, anihin laa'in naq nekeye? chan li Jesus reheb'. 

16Kichaq'ok laj Simón Pedro ut kixye: —Laa'at li Kriist, li Ralal li yo'yookil Yos. 

17Toja' naq li Jesus kixye re: —Us xaq aawe, a Simón, ralalat laj Jonás, xb'aan naq 
moko a' ta li tz'ejwalej chi moko li kik'elej xk'utuk chawu a'in, a' b'an linchoxahil 
Yuwa'. 

18Ut laa'in ninye aawe: Laa'at aj Pedro ut sa' xb'een li pek a'intink'ojob' linIklees, 
ut li xwankil li xb'alb'a ink'a' taanumtaaq sa' xb'een. 

19Tink'eheb' aawe li xlaawil li xnimajwal wankilal li choxa: li taab'ak' sa' 
ruuchich'och', b'ak'b'ooq ajwi' sa' choxa, ut li taahit sa' ruuchich'och', hithooq 
ajwi' sa' choxa. 

20Toja' naq li Jesus kixchaq'rab'iheb' li xtzolom naq maa'ani che'xye wi' naq a'an 
li Kriist. 

Xb'een resil li xkamik li Jesus 
(Mk 8,31-33; Lk 9,22) 

21Chalen utan li Jesus kixtikib' xk'utb'al chiruheb' li xtzolom naq tento taaxik 
Jerusalén ut naab'al li rahilal tixk'ul sa' ruq'eb' li cheekel winq, li xb'eenileb' aj tij 
ut eb' laj tz'iib'; kixye ajwi' naq taakamsiiq ut taawakliiq chi yo'yo sa' rox li kutan. 

22Toja' naq aj Pedro kirisi xjunes li Jesus ut ki'ok chi xq'usb'al: —Maajaruj ta xaq, 
at Qaawa'! Ink'a' taxaq taak'ul chi jo'kan, chan re. 

23A'ut a'an kixsutq'isi rib' ut kixye re laj Pedro: —Elen chiwu, at aj tza! Laa'at aj 
luktesinel ch'ool cho'q we, xb'aan naq laak'a'uxl moko re ta li Yos, reheb' b'an li 
winq. 

Xtaaqenkil li Qaawa' Jesus 
(Mk 8,34—9,1; Lk 9,23-27; Jn 12,25-26) 

24Toja' naq li Jesus kixye reheb' li xtzolom: —Wi ani naraj intaaqenkil, mixra rib', 
chixchapaq li xkrus ut chinxtaaqehaq. 

25Xb'aan naq ani naraj xkolb'al li xyu'am, taasachq chiru; ut li ani taasachq li 
xyu'am chiru sa' ink'ab'a', a'an tixtaw xyu'am. 

26K'a' put ru tixra junaq winq naq taareechani chixjunil li ruuchich'och', wi 
taasachq li xyu'am chiru? Malaj k'aru tixk'e cho'q reeqaj li xyu'am? 

27Xb'aan naq li K'ajolb'ej yooq chaq chi chalk sa' li xnimal xloq'al li xYuwa' 
rochb'eenaqeb' chaq li x'ánjel; toja' naq tixq'ajkamu li junjunq a' yaal chanru li 
xb'aanuhom. 

28Relik chi yaal ninye eere naq wankeb' sa' eeyanq li ink'a' te'kamq toj reetal 
te'ril li K'ajolb'ej yooq chaq chi chalk sa' li xnimajwal wankilal. 

Mt 17 

Kilemtz'uno'k xjunxaqalil li Jesus 
(Mk 9,2-8; Lk 9,28-36) 

1Waqib'aq kutan chik a'an, li Jesus kixb'oqeb' laj Pedro, laj Santiago ut laj Jwan li 
riitz'in, ut kixk'ameb' xjuneseb' sa' xb'een jun li tzuul najt xteram. 

2Ut kilemtz'uno'k li xjunxaqalil chiruheb': li rilob'aal kilemtz'uno'k kama' li saq'e 
ut li raq' kisaqo'k kama' li saqenk. 

3Ut xaqaamileb' laj Moisés ut laj Elías chiruheb', yookeb' chi seeraq'ik rik'in li 
Jesus. 

4Kixtikib' aatinak laj Pedro ut kixye re li Jesus: —Qaawa', us toowanq arin. Wi 
taawaj, tinyiib' arin oxib' chi muheb'aal: jun cho'q aawe, jun cho'q re laj Moisés, 
jun chik cho'q re laj Elías. 

5Toj yo ajwi' chi aatinak laj Pedro, naq jun li choql nalemtz'unk kimuheelank 
reheb'. Aka' chik jun xyaab' kuxej kichalk sa' li choql ut kixye: “A'in li walal raaro 
inb'aan. Rik'in a'an nasaho'k inch'ool: a'an cherab'ihaq”. 

6Naq ke'rab'i a'in eb' li xtzolom, ke't'ane'k chi hupu ut k'ajo' naq ke'xiwak. 

7Li Jesus kijilok chi xk'atqeb', kixch'e'eb' ut kixye: —Xaqlinqex, mexxiwak! 

8Ut naq ke'xtaqsi li rilob'aaleb', maa'ani chik ke'ril ru, ka'aj chik li Jesus xjunes. 

Li xk'ulunik laj Elías 
(Mk 9,9-13) 

9Naq yookeb' chaq chi kub'eek chiru tzuul, li Jesus kixchaq'rab'iheb' ut kixye: —
Maa'ani aj e cheye li b'arwan xeril toj reetal naq li K'ajolb'ej taawakliiq chi yo'yo 
sa' xyanqeb' li kamenaq. 

10Ut eb' li xtzolom ke'xpatz' re: —K'a'ut naq eb' laj tz'iib' neke'xye naq xb'enwa 
tento taak'ulunq laj Elías? 

11Li Jesus kixsumeheb' ut kixye: —Laj Elías tento taak'ulunq ut tolxk'e wi' chik 
chixjunil sa' xna'aj. 

12A'ut laa'in ninye eere naq ak k'ulujenaq laj Elías ut ink'a' ke'xnaw ru, 
ke'xb'aanu b'an re jo'nimal li ke'raj. Jo'kan ajwi' li K'ajolb'ej rahilal tixk'ul sa' 
ruq'eb'. 

13Toja' naq eb' li xtzolom ke'xtaw ru naq chirix laj Jwan aj kub'sihomha' yo chi 
aatinak. 

Li xk'irajik li ch'ina'al aaq xyajel 
(Mk 9,14-29; Lk 9,37-43) 

14Naq ke'wulak wankeb' wi' li tenamit, jun li winq kinach'ok rik'in li Jesus, 
kolxwiq'ib' rib' chiru ut kixye: 

15—Qaawa', chawuxtaana ru li walal xb'aan naq napohonk xyajel ut ra wank; 
naab'al sut nat'ane'k sa' xam ut k'iila sut sa' ha'. 

16Xink'am rik'ineb' laatzolom, ab'an ink'a' xe'ruhank chi xk'irtasinkil. 

17Kichaq'ok li Jesus ut kixye: —Ex tenamit tik maak'a' eepaab'aal ut sachenaqex 
sa' li maak, jo' najtil chik tinwanq eerik'in? Jo' najtil chik texinkuy? K'amomaq 
chaq arin. 

18Li Jesus kixq'us chi kaw li maa'us aj musiq'ej ut ki'elk rik'in. Ut sa' ajwi' li honal 
a'an kik'iraak li ch'ina'al. 

19Toja' naq eb' li xtzolom li Jesus ke'jilok chi xk'atq ut ke'xye re xjunes: —K'a'ut 
naq laa'o ink'a' xooruhank chi risinkil? 

20Kixye reheb': —Xb'aan naq kach'in leepaab'aal. Relik chi yaal ninye eere: wi ta 
li xnimal leepaab'aal a'an jo' jun t'orol chi mostaas, teeye raj re li tzuul a'in: «Elen 
arin ut q'axon le'», ut a'an taaq'axonq raj; ut maak'a' raj k'aru ink'a' truuq 
teeb'aanu. 

Xkab' resil li xkamik li Jesus 
(Mk 9,30-32; Lk 9,43-45) 

22Naq wotz yookeb' chi b'eek sa' xteepal Galilea, li Jesus kixye reheb' li xtzolom: 
—Li K'ajolb'ej taaq'axtesiiq sa' ruq'eb' li winq; 

23taakamsiiq ut sa' rox li kutan taawakliiq chi yo'yo. Ut eb' a'an k'ajo' naq 
ke'raho'k xch'ool. 

Li toj cho'q re li rochoch li Yos 

24Naq ke'wulak Kafarnaúm, eb' laj titz'ol toj ke'nach'ok rik'in laj Pedro ut ke'xye 
re: —Ma ink'a' naxk'e li toj laj tzolol eere? 

25—Naxk'e, chan laj Pedro. Ut naq kox'okaq laj Pedro sa' kab'l, li Jesus xb'enwa 
ki'aatinak ut kixye re: —K'aru nakak'oxla, a Simón? Li x'awab'ejeb' li 
ruuchich'och' aniheb' aj ik'in neke'k'uluk li toj? Ma rik'ineb' laj ral ch'och' malaj 
rik'ineb' laj ab'l tenamit? 

26—Rik'ineb' laj ab'l tenamit, chan laj Pedro. Toja' naq li Jesus kixye re: —Jo'kan 
naq eb' laj ral ch'och' ink'a' neke'xk'e li toj. 

27Ab'anan, re naq ink'a' taaluktaaq xch'ooleb' qab'aan, ayu sa' palaw, kut li 
luchb'aq, ut li kar li taa'elq xb'enwa, chap, te li re ut aran taataw jun tumin: xok ut 
k'e reheb' cho'q qatoj. 

Mt 18 

IX. XSEERAQ' LI JESUS CHIRIX LI KOMONIL (18,1-35) 
Ani li q'axal nim xwankil 

(Mk 9,33-37; Lk 9,46-48) 

1Sa' li honal a'an eb' li xtzolom ke'nach'ok rik'in li Jesus ut ke'xye re: —Ani pe' li 
q'axal nim xwankil sa' li xnimajwal wankilal li choxa? 

2Li Jesus kixb'oq jun li ch'ina'al, kixk'e sa' xyiheb' 

3ut kixye: —Relik chi yaal ninye eere: wi ink'a' teejal eena'leb' ut wi ink'a' 
jo'kaqex li kok'al, ink'a' tex'ok sa' li xnimajwal wankilal li choxa. 

4Jo'kan utan, ani tixkub'si rib' jo' li ch'ina'al a'in, a'an li q'axal nim xwankil sa' li 
xnimajwal wankilal li choxa. 

K'aru naluktesink ch'oolej 
(Mk 9,42-48; Lk 17,1-2) 

5“Ani taak'uluq re junaq ch'ina'al jo' a'in sa' ink'ab'a', laa'in tinxk'ul. 

6Ab'an ani taaluktesinq xch'ool junaq reheb' li kok' a'in li neke'paab'ank we, jwal 
us raj cho'q re naq taat'uyub'aaq chi xkux junaq xpekul li ke'leb' li neke'xsurisi 
eb' li b'uur, ut taasub'e'q sa' xchamal li palaw. 

7Ra chaalel sa' xb'een li ruuchich'och' xb'aan li luktesink ch'oolej! Xb'aan naq 
tento taachalq li luktesink ch'oolej, ab'anan ra chaalel sa' xb'een li taachalq wi' li 
luktesink ch'oolej! 

8“Wi laawuq' malaj laawoq nak'ehok aawe chi maakob'k, yok' ut tz'eq: us cho'q 
aawe naq tat-ok sa' li yu'am chi ch'otol laawuq' malaj laawoq chiru naq tatkute'q 
sa' li xam li ink'a' nachupk chi wanq xkab'ichal laawuq' malaj laawoq. 

9Ut wi xsa' laawu nak'ehok aawe chi maakob'k, isi ut tz'eq: us cho'q aawe naq tat-
ok sa' li yu'am chi junaq xsa' laawu chiru naq tatkute'q sa' li xxamlel li xb'alb'a chi 
wanq xkab'ichal xsa' laawu. 

10“Chek'ehaq reetal, meetz'eqtaana junaq reheb' li kok' a'in, xb'aan naq ninye 
eere naq eb' li x'ánjel sa' choxa junelik neke'ril ru linchoxahil Yuwa'. 

Li karneer sachenaq 
(Lk 15,3-7) 

12“K'aru nekeye? Wi junaq winq wanq o'k'aalaq xkarneer ut taasachq ta junaq 
chiru, ma ink'a' tab'i' tixkanab' li b'eleelaju ro'k'aal chiru tzuul ut taaxik chi 
xsik'b'al li sachenaq? 

13Ut wi tixtaw chaq, relik chi yaal ninye eere naq q'axal taasaho'q xch'ool rik'in li 
jun a'an chiruheb' li b'eleelaju ro'k'aal li ink'a' xe'sachk. 

14Jo'kan ajwi' moko rajom ta xch'ool leechoxahil Yuwa' naq taasachq junaq 
reheb' a kok'eb' a'in. 

Xtenq'ankil li namaakob'k 
(Lk 17,3) 

15“Wi laawas aawiitz'in taamaakob'q chawu, ayu ut, naq wanqex eejunes, 
chaq'usaq. Wi nakatrab'i, xakol laawas aawiitz'in. 

16Ab'an wi ink'a' nakatrab'i, k'am chaq junaq malaj wiib'aq aawochb'een re naq 
rik'in raatineb' wiib' malaj oxib' chi testiiw chich'olaaq ru chixjunil.  

17Ut wi ink'a' naraj rab'inkileb', ye re li Iklees; ab'an wi ink'a' ajwi' naraj rab'inkil 
li Iklees, chikanaaq chawu jo' li maak'a' xpaab'aal malaj jo' jun aj titz'ol toj. 

18“Relik chi yaal ninye eere: chixjunil li teeb'ak' sa' ruuchich'och', b'ak'b'ooq ajwi' 
sa' choxa, ut chixjunil li teehit sa' ruuchich'och', hithooq ajwi' sa' choxa. 

Tijok sa' komonil 

19“Ninye ajwi' eere: wi wankeb' wiib'aq eere sa' ruuchich'och' te'xk'e rib' sa' 
aatin chirix yalaq k'aru te'xtz'aama, taa'uxq reheb' xb'aan linchoxahil Yuwa'. 

20Xb'aan naq b'ar wankeb' wiib' oxib' ch'utch'uukeb' sa' ink'ab'a', aran wankin 
sa' xyiheb'”. 

Xkuyb'al qamaak chiqib'il qib' 
(Lk 17,4) 

21Toja' naq laj Pedro kijilok chi xk'atq li Jesus ut kixye re: —Qaawa', jar sut tento 
tinkuy xmaak li was wiitz'in li taamaakob'q chiwu? Ma toj wuqub' sut? 

22Kichaq'ok li Jesus ut kixye re: —Ink'a' ninye aawe naq wuqub' sut ajwi', lajeeb' 
xkaak'aal sut b'an chi wuqutq. 

Jaljookil ru aatin chirix laj k'as li ink'a' kikuyuk 

23“Jo'kan naq li xnimajwal wankilal li choxa chanchan jun li awab'ej li kiraj 
xpatz'b'al reheb' li xmoos li xk'aseb'. 

24Naq kixtikib' xpatz'b'al, kik'ame'k chaq chiru jun li q'axal yo'oon li xk'as. 

25Ab'an a'in maak'a' k'aru tixtoj wi'; jo'kan naq kixye li awab'ej naq chik'aymanq 
li winq a'an rochb'een li rixaqil, li ralal xk'ajol ut chixjunil li k'aru wank re, re 
xtojb'al li xk'as. 

26Toja' naq li moosej a'an kixkut rib' chi roq li awab'ej, kixwiq'ib' rib', yo chi 
xyeeb'al: «Chinaakuy wan chik kach'inaq ut tintoj aawe chixjunil link'as». 

27Kitoch'e'k xch'ool li awab'ej; jo'kan naq kirach'ab' chi xik ut kixsach reetalil li 
xk'as. 

28“Naq ki'elk li moosej a'an, kixk'ul jun rech moosil li kach'in ajwi' li xk'as wank 
rik'in, ut kixchap chi xkux, yo chi xyatz'b'al: «Toj laak'as», chan re. 

29Ut li rech moosil kixkut rib' chi roq, kirelaji ru: «Chinaakuy wan chik kach'inaq 
ut tintoj aawe chixjunil», chan. 

30A'ut a'an ink'a' kiraj, koho b'an ut koxk'e sa' tz'alam toj reetal tixtoj li xk'as. 

31“Naq eb' li rech moosil ke'ril li xk'ulmank, k'ajo' naq ke'raho'k xch'ool; koheb' 
ut koxe'xye re li awab'ej chixjunil li xk'ulmank. 

32Toja' naq li moosej a'an kib'oqe'k xb'aan li awab'ej ut kiyehe'k re: «At aj maa'us 
aj k'anjel, chixjunil laak'as xinsach reetalil xb'aan naq xawelaji chiwu. 

33Ma ink'a' raj xruuk naq xatoq'ob'a ru laawech moosil, jo' naq xintoq'ob'a aawu 
laa'in?». 

34Ut k'ajo' naq kipo'k li awab'ej: kixq'axtesi sa' ruq'eb' laj rahob'tesinel toj reetal 
tixtoj chixjunil li xk'as. 

35“Jo'kan ajwi' tixb'aanu eere linchoxahil Yuwa', wi ink'a' teekuy xmaakeb' leeras 
eeriitz'in chi anchal eech'ool chejunjunqal”, chan li Jesus. 

Mt 19 

X. XB'AANUHOM LI JESUS (19,1-23,39) 
Ink'a' naru naq te'xjach rib' li sumsuukeb' 

(Mk 10,1-12; Lk 16,18) 

1Naq kiraqe'k li Jesus chi xyeeb'aleb' li aatin a'in, ki'elk Galilea ut koho sa' xteepal 
Judea, junpak'al li nima' Jordán. 

2Kitaaqeek xb'aaneb' li k'iila tenamit, ut aran kixk'irtasiheb' li wankeb' xyajel. 

3Wankeb' aj Pariseey ke'jilok chi xk'atq yal re xyalb'al rix: —Ma truuq naq li winq 
tixkanab' li rixaqil yal rik'in k'a'aq re ru? chankeb' re. 

4Kixsumeheb' ut kixye: —Ma ink'a' eerilom sa' li Santil Hu naq laj Yoob'tesinel 
chalen chaq sa' xtiklajik «teelom ut ixq naq kixyoob'tesiheb'»,  

5ut kixye: «Jo'kan naq li winq tixkanab' li xna' xyuwa', tixlaq'ab' rib' rik'in li 
rixaqil ut junajaqeb' aj chik chi tz'ejwalej te'kanaaq chi xkab'ichaleb'» ? 

6Chi jo'kan eb' a'an moko wiib'eb' ta chik, junajeb' aj b'an chik chi tz'ejwalej. 
Jo'kan utan, li xlaq'ab'ahom li Yos, maajun chik taajachoq re. 

7Toja' naq ke'xpatz' re: —K'a'ut naq kixye laj Moisés naq truuq li winq tixjach rib' 
rik'in li rixaqil rik'in xk'eeb'al xhuhil li jachok ib' ut xkanab'ankil chi jo'kan? 

8Kichaq'ok li Jesus ut kixye reheb': —Xb'aan xkawil eejolom naq laj Moisés 
kixsume cheru xkanab'ankil leerixaqil; ab'an moko jo'kan ta chaq sa' xtiklajik. 

9Ut laa'in ninye eere: ani tixkanab' li rixaqil, wi ink'a' yal laq'lo rik'in, ut 
taasumlaaq rik'in jalan chik, tixmux li xsumlajik. 

10Toja' naq eb' li xtzolom ke'xye re: —Wi jo'kan naq wank li winq rik'in li rixaqil, 
us naq ink'a' taasumlaaq. 

11A'ut a'an kixye reheb': —Moko chixjunileb' ta neke'xtaw xyaalal li aatin a'in, 
ka'ajeb' wi' li k'eeb'ileb' xmaatan chi xtawb'al ru. 

12Xb'aan naq wankeb' winq ak reheb' chalen chaq sa' xsiyajikeb' naq ink'a' truuq 
te'wanq rixaqil; wankeb' chik yal k'uub'anb'ileb' chi jo'kan xb'aaneb' li rech 
winqilal; ut wankeb' ajwi' li x'alaak sa' xch'ooleb' naq ink'a' te'k'amoq sa' xk'ab'a' 
li xnimajwal wankilal li choxa. Ani truuq xtawb'al xyaalal, chixtawaq xyaalal. 

Li Jesus ut eb' li kok'al 
(Mk 10,13-16; Lk 18,15-17) 

13Toja' naq wankeb' kok'al ke'k'ame'k chaq rik'in li Jesus re naq tixk'e li ruq' sa' 
xb'eeneb' ut taatijoq chirixeb'; ab'an eb' li xtzolom ke'xq'us li ke'k'amok chaq 
reheb' li kok'al. 

14Ut li Jesus kixye: —Kanab'omaqeb' li kok'al chi chalk wik'in ut meeram 
chiruheb', xb'aan naq li kama'eb' a'an, reheb' li xnimajwal wankilal li choxa. 

15Ut naq ak xk'e li ruq' sa' xb'eeneb', ki'elk aran. 

Li saaj winq b'ihom 
(Mk 10,17-27; Lk 18,18-27) 

16Sa' jun li kutan kinach'ok rik'in li Jesus jun li winq ut kixye re: —At Tzolonel, 
k'aru li chaab'ilal tinb'aanu re naq tweechani li junelik yu'am? 

17Li Jesus kixye re: —K'a'ut naq nakapatz' we chirix li chaab'ilal? Jun ajwi' li 
Chaab'il. Wi taawaj ok sa' li yu'am, paab' li chaq'rab'. 

18—B'ar wank a'an? chan li winq. Kichaq'ok li Jesus ut kixye: —Matkamsink, 
matmuxuk sumlaak, mat-elq'ak, matyoob'ank tik'ti', 

19chawoxloq'i laana' laayuwa' ut chara laawas aawiitz'in jo' naq nakara aawib' 
laa'at. 

20Ut li saaj winq kixye re: —Chixjunil a'in ak inpaab'ahom. K'aru maji' ninb'aanu? 

21Kichaq'ok li Jesus ut kixye: —Wi taawaj naq tz'aqalaq aawe aawu, ayu, k'ayi 
jo'nimal wank aawe ut k'e reheb' li neb'a', ut taawanq aab'ihomal sa' choxa; toja' 
naq tatchalq ut tinaataaqe. 

22Naq kirab'i li aatin a'in, li saaj winq koho chi ra sa' xch'ool xb'aan naq naab'al 
xb'ihomal. 

23Toja' naq li Jesus kixye reheb' li xtzolom: —Relik chi yaal ninye eere naq junaq 
b'ihom q'axal ch'a'aj naq taa'ok sa' li xnimajwal wankilal li choxa. 

24Ninye wi' chik eere: ink'a' ch'a'aj naq junaq kameey taa'ok sa' ru kuux chiru naq 
junaq b'ihom taa'ok sa' li xnimajwal awab'ejihom li Yos. 

25Naq ke'rab'i a'in eb' li xtzolom, k'ajo' naq ke'sachk xch'ool: —Ani put truuq 
taakole'q? chankeb'. 

26Li Jesus kixka'yaheb' ut kixye reheb': —Chiruheb' li winq ink'a' naru, ab'an 
chiru li Yos naru chixjunil. 

K'aru te'xk'ul eb' li ke'xkanab' chixjunil sa' xk'ab'a' li Jesus 
(Mk 10,28-31; Lk 18,28-30) 

27Toja' naq laj Pedro ki'ok chi aatinak ut kixye re: —K'e reetal, laa'o xqakanab' 
chixjunil ut xatqataaqe. K'a' put ru taaqeechani? 

28Kixye li Jesus reheb': —Relik chi yaal ninye eere naq sa' li ak' ruuchich'och', naq 
taak'ojlaaq li K'ajolb'ej sa' li xloq'laj k'ojarib'aal, laa'ex ajwi' li xextaaqenk we 
texk'ojlaaq sa' kab'laju chi k'ojarib'aal ut texraqoq aatin sa' xb'eeneb' li kab'laju 
xteepal aj Israel. 

29Ut yalaq ani xkanab' rochoch, riitz'in, ranab', xna' xyuwa', ralal xk'ajol malaj ut 
xch'och' sa' ink'ab'a', tixk'ul o'taqk'aal reeqaj sa' xb'een li junjunq ut taareechani 
li junelik yu'am. 

30Naab'aleb' li wankeb' chi uub'ej, te'kanaaq chi ixb'ej; ut naab'aleb' li wankeb' 
chi ixb'ej, te'kanaaq chi uub'ej. 

Mt 20 

Eb' laj k'anjel sa' li awimq 

1“Xb'aan naq li xnimajwal wankilal li choxa chanchan jun li winq aj eechal 
junkab'al li ki'elk toj eq'la chi xsik'b'aleb' aj k'anjel re li rawimq. 

2Ut naq eb' laj k'anjel ke'xk'ulub'an xch'ool k'anjelak chi lajeeb' xka'k'aal tumin li 
kutan, kixtaqlaheb' sa' li rawimq. 

3Naq ki'elk sa' b'eleeb' honal, wank chik kixtaweb' sa' k'ayiil chi xb'ayb'aleb' rib': 

4«Ayuqex ajwi' laa'ex sa' li wawimq, ut texintoj chi tz'aqal», chan reheb'. 

5Ut eb' a'an koheb'. Ki'elk wi' chik wa'leb' ut sa' oxib' honal, ut jo'kan ajwi' 
kixb'aanu. 

6Haye'k re oob' honal naq ki'elk jun sut chik, ut wan chik kixtaweb' xaqxookeb' 
aran: «K'a'ut naq wankex arin chixjunil li kutan chi xb'ayb'al eerib'?», chan 
reheb'. 

7Ke'xsume ut ke'xye: Xb'aan naq maa'ani xyehok k'anjelak qe. Kixye ut reheb': 
«Ayuqex ajwi' laa'ex sa' li wawimq». 

8“Naq ki'ewuuk, laj eechal awimq kixye re li xmertoom: «B'oqeb' chaq laj k'anjel 
ut tojeb' li xkutan: xb'enwa taatojeb' li toje' xe'ok, toja' naq taatojeb' li xe'ok 
xb'enwa». 

9Ke'chalk eb' li xe'ok sa' oob' honal ut ke'xk'ul lajeeb' xka'k'aal chi tumin chi 
xjunjunqaleb'. 

10Ke'chalk ajwi' eb' li xe'ok xb'enwa: sa' xch'ooleb' a'an naq terto chik te'xk'ul; 
ab'an lajeeb' xka'k'aal ajwi' ke'xk'ul chi xjunjunqaleb'. 

11Ut naq ke'xk'ul, ke'ok chi xwech'inkil rix laj eechal ch'och': 

12«Eb' a'in li xe'ok moqon jun k'amok ajwi' xe'k'anjelak, ut xajuntaq'eetaheb' 
qik'in laa'o li xqarahila li kutan ut xqakuy xtiqwal li saq'e», chankeb'. 

13Kichaq'ok laj eechal ch'och' ut kixye re jun reheb' a'an: «At wamiiw, ink'a' 
yookin chasachb'al. Ma ink'a' tab'i' xk'ulub'an aach'ool chiwu k'anjelak chi lajeeb' 
xka'k'aal chi tumin? 

14K'am b'i' laawe ut ayu. Twaj xk'eeb'al re li winq a'in li xk'ulunk moqon jo'nimal 
xink'e aawe. 

15Ma ink'a' naru tinb'aanu laa'in li nawaj rik'in li k'aru we? Malaj xik' nakawil naq 
chaab'ilin?». 

16“Chi jo'kan eb' li wankeb' chi ixb'ej, te'kanaaq chik chi uub'ej, ut eb' li wankeb' 
chi uub'ej, te'kanaaq chi ixb'ej”. 

Rox resil li xkamik li Jesus 
(Mk 10,32-34; Lk 18,31-33) 

17Naq yo chi taqe'k li Jesus aran Jerusalén, kixb'oqeb' li xkab'laju chi tzolom 
xjuneseb' ut sa' li b'e kixye reheb': 

18—K'ehomaq reetal, yooko chi taqe'k Jerusalén, ut li K'ajolb'ej taaq'axtesiiq sa' 
ruq'eb' li xb'eenileb' aj tij ut eb' laj tz'iib'. Te'xteneb' kamk sa' xb'een 

19ut te'xq'axtesi sa' ruq'eb' li maawa'eb' aj Judiiy re naq te'reetz'u, te'xrap chi 
tz'uum ut te'xk'e chiru krus; ab'an sa' rox li kutan taawakliiq chi yo'yo. 

Li k'aru kixtz'aama li xna' li ralaleb' laj Sebedeo 
(Mk 10,35-40) 

20Toja' naq kijilok li xna' li ralaleb' laj Sebedeo chi xk'atq li Jesus, rochb'eeneb' li 
xyum, ut kixwiq'ib' rib' re xtz'aamankil jun usilal chiru. 

21Ut li Jesus kixye re: —K'aru taawaj? Kichaq'ok li ixq ut kixye: —Ye laawaatin 
naq xkab'ichaleb' linyum a'in te'k'ojlaaq sa' laanimajwal wankilal, jun sa' laanim 
uq' ut jun sa' laatz'e. 

22Ab'an li Jesus kixye: —Ink'a' nekenaw k'aru yookex chi xtz'aamankil. Ma truuq 
teeruk' xsa' li sek' tinwuk' laa'in? 

23—Tooruuq, chankeb'. Ut li Jesus kixye reheb': —Yaal naq teeruk' xsa' 
linsek', ab'an li k'ojlaak sa' linnim uq' malaj sa' lintz'e moko laa'in ta yaal we 
xk'eeb'al, a'an b'an reheb' li ak k'uub'k'u wi' chaq xb'aan linYuwa'. 

Eb' laj jolominel tento naq te'xkub'si rib' 
(Mk 10,41-45) 

24Naq ke'rab'i a'in li lajeeb' chik, ke'po'k sa' xb'eeneb' li wiib' riitz'ineb' rib'. 

25Toja' naq li Jesus kixb'oqeb' ut kixye: —Nekenaw naq eb' laj jolominel reheb' li 
tenamit neke'numtaak sa' xb'eeneb' ut li xninqaleb' ru winq neke'xrahob'tesiheb' 
rik'in li xwankileb'. 

26Ab'anan moko jo'kanaq ta sa' eeyanq laa'ex: ani naraj naq nimaq xwankil sa' 
eeyanq, a'anaq laj k'anjel cheru, 

27ut li naraj wank cho'q xb'eenil sa' eeyanq, a'anaq leemoos. 

28Kama' naq li K'ajolb'ej moko xchalk ta chi k'anjelaak ru, re b'an k'anjelak ut re 
xk'eeb'al li xyu'am re xkolb'aleb' rix chixjunileb'. 

Li wiib' chi mutz' aj Jerikó 
(Mk 10,46-52; Lk 18,35-43) 

29Naq yookeb' chaq chi elk Jerikó, kitaaqeek li Jesus xb'aan naab'al chi tenamit. 

30Toja' naq wiib'eb' li mutz' chunchuukeb' chire li b'e, naq ke'rab'i naq li Jesus yo 
chi numeek, ke'xjap re chi xyeeb'al: —At Qaawa', ralalat laj David, chawuxtaana 
qu! 

31Ke'q'use'k xb'aaneb' li tenamit re naq te'xkanab' choqink; a'ut eb' a'an kaw chik 
ke'xjap re: —At Qaawa', ralalat laj David, chawuxtaana qu! chankeb'. 

32Toja' naq li Jesus kixaqliik, kixb'oqeb' ut kixye: —K'aru teeraj tinb'aanu eere? 

33Ke'chaq'ok eb' a'an: —Qaawa', chitehonq taxaq xsa' li qu! chankeb'. 

34Li Jesus kixtoq'ob'a ruheb', kixch'e' xsa' ruheb', ut sa' junpaat ke'ilok; ut 
ke'xtaaqe. 

Mt 21 

Rokik li Jesus Jerusalén 
(Mk 11,1-11; Lk 19,28-38; Jn 12,12-16) 

1Naq ke'wulak Betfagé chiru li tzuul Olivos, nach' rik'in Jerusalén, toja' naq li 
Jesus kixtaqla wiib'eb' li xtzolom 

2ut kixye reheb': —Ayuqex sa' li k'aleb'aal wank cheru. Aran teetaw chi junpaat 
jun li b'uur b'ak'b'o, wank ral; hitomaq ut k'amomaqeb' chaq we. 

3Ut wi k'aru tixye chaq eere anihaq, cheyehaq: «Li Qaawa' taa'ajoq reheb', 
ab'anan hoon ajwi' tolxkanab'eb'». 

4A'in kik'ulmank re naq kitz'aqlok ru li xyehom li propeet: 

5“Yehomaq re li xrab'in Sión: «We' chaq aawik'in laaRey, tuulan ut k'ojk'o chaq 
chirix jun li b'uur ut chirix ral jun li xul aj iiqonel»”. 

6Koheb' li xtzolom ut ke'xb'aanu li ke'taqlaak wi' xb'aan li Jesus: 

7ke'xk'am chaq li b'uur rochb'een li ral, ke'xk'e li raq'eb' sa' xb'eeneb', ut aran 
kik'ojlaak li Jesus. 

8Li xnimal xk'ihaleb' li tenamit ke'xhelatq li raq'eb' sa' li b'e; wankeb' ke'q'ujuk 
chaq ruq' che' ut ke'xhelatq sa' li b'e. 

9Ut eb' li tenamit li yookeb' chi xik chi uub'ej ut li wankeb' chi ixb'ej japjookeb' re 
chi xyeeb'al: —Chinimaaq xloq'al li Ralal laj David! Usilaatinanb'il li xchalk sa' 
xk'ab'a' li Qaawa'! Chinimaaq xloq'al li Qaawa' taqe'q! 

10Naq kox'okaq li Jesus sa' li tenamit, chixjunileb' laj Jerusalén k'ajo' naq ke'ok 
xk'a'uxl, yookeb' chi xyeeb'al: —Ani a'in? 

11Ut eb' li poyanam neke'xye: —A'an a'in li propeet Jesus aj Nazaret re Galilea. 

Li Jesus kirisiheb' laj k'ay sa' rochoch li Yos 
(Mk 11,15-19; Lk 19,45-46; Jn 2,14-16) 

12Ki'ok li Jesus sa' rochoch li Yos ut kirisiheb' chixjunileb' li yookeb' chi k'ayink ut 
chi loq'ok chisa'. Kixpak'lusihatq li xmeexeb' laj jalol ru tumin ut li xna'ajeb' laj 
k'ay mukuy. 

13Ut kixye reheb': —Tz'iib'anb'il sa' li Santil Hu naq li wochoch rochochil li tijok 
tixk'ab'a'in; ut laa'ex yookex chi xk'eeb'al cho'q xna'ajeb' laj elq'. 

14Wankeb' mutz' ut yeq ke'jilok chi xk'atq, sa' rochoch li Yos, ut ke'k'irtasiik 
xb'aan. 

15Eb' li xb'eenil aj tij jo'wi' eb' laj tz'iib' naq ke'ril eb' li sachb'ach'oolej kixb'aanu 
ut ke'rab'i li kok'al japjookeb' re chi xyeeb'al sa' rochoch li Yos: “Chinimaaq 
xloq'al li Ralal laj David!”, ke'po'k xch'ool 

16ut ke'xye re li Jesus: —Ma nakawab'i li yookeb' chi xyeeb'al eb' a'in? —Hehe' -
chan li Jesus reheb'-. Ma ink'a' eerilom sa' li Santil Hu: «Chi xtz'uumal reheb' li 
kok'al ut eb' li toj neke'tu'uk xakawresi laaloq'al» ? 

17Ut kixkanab'eb': ki'elk sa' li tenamit ut koho Betania b'arwi' kixnumsi li 
q'oqyink. 

Kichaqik jun toon chi iig 
(Mk 11,12-14, 20-24) 

18Naq yo chi sutq'iik eq'la sa' li tenamit, kichalk xtz'okajik. 

19Kiril jun toon chi iig wank chire b'e: kinach'ok rik'in, ab'anan junes xaq kixtaw. 
Toja' naq kixye re: —Mat-uuchink chik chi junajwa. Ut chi junpaat kichaqik li 
xche'el li iig. 

20Naq ke'ril a'an, eb' li xtzolom ke'sachk xch'ool ut ke'xye: —K'a' naq sa' junpaat 
xchaqik li xche'el li iig? 

21Kichaq'ok li Jesus ut kixye reheb': —Relik chi yaal ninye eere: wi wanq 
leepaab'aal ut ink'a' taawiib'anq leech'ool, moko ka'aj ta wi' li xinb'aanu laa'in re 
li xche'el li iig teeb'aanu laa'ex, taaruuq aj b'an wi' teeye re li tzuul a'in: «Elen ut 
kut aawib' sa' palaw», ut taa'uxmanq raj. 

22Ut chixjunil li k'aru teetz'aama sa' li tijok chi anchal eepaab'aal, teek'ul. 

Kipatz'e'k re li Jesus k'aru xwankil 
(Mk 11,27-33; Lk 20,1-8) 

23Kiwulak li Jesus sa' rochoch li Yos. Ut naq yo chi xtzolb'aleb' li tenamit, 
ke'wulak li xb'eenileb' aj tij ut eb' li xcheekel winqilaleb' li tenamit, ut ke'xye re: 
—K'aru aawankil naq nakab'aanu a'in? Ani xk'ehok aawe li wankilal a'in? 

24Kichaq'ok li Jesus ut kixye reheb': —Inpatz'aq ajwi' eere laa'in. Wi tineesume, 
laa'in ajwi' tinye eere k'aru linwankil naq ninb'aanu a'in. 

25Li xkub'iha' laj Jwan b'ar xchalk? Ma sa' choxa malaj rik'ineb' li winq? Ut eb' 
a'an ke'ok chi xk'oxlankil sa' xch'ooleb': “Wi tqaye naq sa' choxa, tixye qe: «K'a' 
put naq ink'a' xepaab'?». 

26Ab'an wi tqaye naq rik'ineb' li winq, naqaxiwa ruheb' li tenamit xb'aan naq laj 
Jwan a'an propeet chiruheb' chixjunil”. 

27Jo'kan naq ke'xsume li Jesus: —Ink'a' naqanaw, chankeb' re. Ut a'an ajwi' kixye 
reheb': —Jo'kan ajwi' laa'in ink'a' ninye eere k'aru linwankil naq ninb'aanu a'in. 

Li jaljookil ru aatin chirix li wiib' chi alalb'ej 

28Kixpatz' li Jesus reheb': —K'aru nekeye? Jun li winq kiwank wiib' li ralal. 
Kiwulak rik'in li xb'een ut kixye: «At walal, chatxikaq hoon chi k'anjelak sa' li 
wawimq». 

29Ut a'an kixye: «Ink'a' nawaj». Ab'an moqon chik kiyot'e'k xch'ool ut koho. 

30Kiwulak rik'in li jun chik ut jo'kan ajwi' kixye re. Ut a'an kixye: «Us, wa'; tinxik»; 
ut ink'a' koho. 

31Ani reheb' li wiib' chi alalb'ej xb'aanu li rajom li yuwa'b'ej? —A' li xb'een, 
chankeb'. Ut li Jesus kixye reheb': —Relik chi yaal ninye eere naq eb' laj titz'ol toj 
ut eb' laj yumb'eet te'wulaq xb'enwa cheru laa'ex sa' li xnimajwal awab'ejihom li 
Yos. 

32Xb'aan naq xk'ulunk eerik'in laj Jwan chi xk'utb'al xb'ehil li tiikilal ut ink'a' 
xepaab'; a'ut eb' laj titz'ol toj ut eb' laj yumb'eet xe'xpaab'. Ut laa'ex, chi moko 
naq xeril, xyot'e'k eech'ool re xpaab'ankil. 

Li jaljookil ru aatin chirixeb' laj k'anjel aj kamsineleb' 
(Mk 12,1-12; Lk 20,9-19) 

33“Ab'ihomaq jun chik li jaljookil ru aatin. Jun li winq aj eechal junkab'al kiraw 
jun siir x'uub', kixsut chi koral, kixb'ek aran jun xyatz'leb'aal uub' ut kixyiib' jun li 
kab'l cho'q re laj k'aak'alenel; kixk'e chi to' reheb' aj k'alom ut koho chi najt. 

34Naq kiwulak xq'ehil xchoqb'al li uub', kixtaqlaheb' li xmoos rik'ineb' laj k'alom 
re naq tixk'ul ru li rawimq. 

35A'ut eb' laj k'alom ke'xchapeb' li moosej: ke'xteni li jun, li jun ke'xkamsi, ut li 
jun chik ke'xkuti chi pek. 

36Kixtaqla wi' chik junch'oleb' li xmoos, naab'aleb' chik chiruheb' li ke'taqlaak 
xb'enwa; ut jo'kan ajwi' ke'xb'aanu reheb'. 

37“Sa' roso'jik kixtaqla li ralal rik'ineb': «Li walal te'roxloq'i», chan sa' xch'ool. 

38Ab'an eb' laj k'alom, naq ke'ril li alalb'ej, ke'xye chirib'ileb' rib': «A'an a'in li 
taa'eechaninq re li ch'och'. Kimqex, qakamsiiq ut qeechanihaq li xch'och'». 

39Ke'xchap, ke'risi sa' li awimq ut ke'xkamsi. 

40“Naq taak'ulunq laj eechal re li awimq, k'aru tixb'aanu reheb' aj k'alom a'an?”. 

41Ke'xye re: —Eb' a maa'us aj k'alom a'an tixsacheb' chi junajwa ut tixk'e chi to' li 
xch'och' reheb' jalan chik aj k'alom re naq te'xtoj ru li rawimq sa' xq'ehil. 

42Kixye li Jesus reheb': —Ma maajun wa eerilom sa' li Santil Hu: «Li pek li 
ke'xtz'eqtaana eb' laj kab'lanel, a'an li kikanaak cho'q xnimal ru pek sa' li kab'l. A' 
li Qaawa' kib'aanunk re a'in, ut a'an sachb'ach'oolej chiqu» ? 

43Jo'kan naq ninye eere naq li xnimajwal awab'ejihom li Yos taamaq'e'q cheru ut 
taak'ehe'q re jalan chik tenamit re naq taa'uuchinq chi us. 

45Naq ke'rab'i eb' li jaljookil ru aatin li kixye li Jesus, eb' li Xb'eenil aj tij ut eb' laj 
Pariseey ke'xtaw ru naq chirixeb' a'an yo chi aatinak. 

46Ut ke'xsik' chan raj ru xchapb'al, ab'an ke'xxiwa ruheb' li tenamit, xb'aan naq 
a'an propeet chiruheb'. 

Mt 22 

Li jaljookil ru aatin chirix xninq'ehinkil sumlaak 
(Lk 14,15-24) 

1Ki'ok wi' chik chi aatinak li Jesus ut kixye reheb' sa' jaljookil ru aatin: 

2“Li xnimajwal wankilal li choxa chanchan jun li awab'ej li kixninq'ehi xsumlajik 
li ralal. 

3Kixtaqlaheb' li xmoos chi xb'oqb'aleb' li rula', a'ut eb' a'an ink'a' ke'raj chalk. 

4Toj kixtaqlaheb' jalan chik li xmoos: «Yehomaq reheb' li wula': Ak k'uub'k'u 
lintzekemq; eb' linwakax ut eb' linch'oolaninb'il xul ak xe'kamsiik. Ak 
kawresinb'il chixjunil. Kimqex chi xninq'ehinkil li sumlaak!». 

5A'ut eb' a'an ink'a' ke'raj rab'inkil ut koheb': wan koho sa' xk'al, wan koho chi 
yakok; 

6ut eb' li junch'ol chik ke'xchapeb' li xmoos li awab'ej, ke'xhob'eb' ut 
ke'xkamsiheb'. 

7“K'ajo' naq kijosq'o'k li awab'ej, ut kixtaqlaheb' laj puub' chi xsachb'aleb' laj 
kamsinel a'an ut xk'atb'al li xtenamiteb'. 

8Toja' naq kixye reheb' li xmoos: «Ak k'uub'k'u li ninq'e, ab'an eb' li wula' moko 
xk'ulub'eb' ta chalk. 

9Ayuqex b'i' sa'atqeb' li xaalib'e, ut jo'k'ihaleb' teetaw, b'oqomaqeb' chaq sa' li 
ninq'e». 

10Eb' a moosej a'an ke'elk sa'atqeb' li b'e, ke'xch'utub'eb' li jo'k'ihal ke'xtaw, jun 
chalikeb' li us jo'wi' li moko useb' ta. Ut kinujak xb'aaneb' li ula' li na'ajej wan wi' 
li kaxaar. 

11“Naq ki'ok li awab'ej chi rilb'aleb' li rula', kiril jun li winq wank aran, ink'a' tiqto 
chi chaab'il jo' re xninq'ehinkil li sumlaak, 

12ut kixye re: «At wamiiw, chanru naq xat-ok chaq arin chi ink'a' tiqtookat chi 
chaab'il jo' re xninq'ehinkil li sumlaak?». A'ut a'an ink'a' kichaq'ok. 

13Toja' naq li awab'ej kixye reheb' li xmoos: «B'ak'omaq li roq ruq' ut kutomaq 
chirix kab'l sa' li aak'ab'; aran taawanq li yaab'ak ut li k'uxuxink ruuch e». 

14Xb'aan naq naab'aleb' li b'oqb'ileb', ab'an ink'a' k'iheb' li sik'b'ileb' ru”. 

Li toj cho'q re li awab'ej 
(Mk 12,13-17; Lk 20,20-26) 

15Toja' naq eb' laj Pariseey koheb' ut ke'xch'utub' rib' chi xk'uub'ankil chan raj ru 
naq te'xchap li Jesus sa' aatin. 

16Ut ke'xtaqlaheb' li xtzolom rik'in, rochb'eeneb' li neke'okenk chirix laj Herodes, 
chi xyeeb'al: —At Tzolonel, naqanaw naq tz'aqal yaal nakat-aatinak; nakak'ut chi 
yaal li xb'e li Yos ut maak'a' nakawaj wi' anihaq, xb'aan naq moko sik'so ta ru li 
nakawaatina. 

17Ye b'i' qe k'aru nakak'oxla: Ma us xk'eeb'al li toj re li awab'ej, malaj ut ink'a'? 

18Ab'anan li Jesus ak naxnaw li xmaa'usilal li xch'ooleb'; jo'kan naq kixye: —Ex aj 
ka'pak'al u, k'a'ut naq nekeyal wix? 

19K'utomaq chiwu xtuminal li tojleb'. Eb' a'an ke'xk'ut chiru jun li tumin. 

20Ut kixye reheb': —Ani aj jalam u a'in ut ani aj tz'iib'ahom wank chiru? 

21Ke'chaq'ok: —Re li awab'ej, chankeb'. Toja' naq li Jesus kixye reheb': —
Q'ajsihomaq b'i' re li awab'ej li k'aru re li awab'ej, ut re li Yos li k'aru re li Yos. 

22Naq ke'rab'i a'in, ke'sachk xch'ool, ke'xkanab' ut koheb'. 

Chirix li xwaklijikeb' chi yo'yo li kamenaq 
(Mk 12,18-27; Lk 20,27-40) 

23Sa' li kutan a'an wankeb' aj Saduseey ke'wulak rik'in li Jesus (eb' a'an neke'xye 
naq ink'a' te'wakliiq chi yo'yo eb' li kamenaq), ut ke'xpatz' re: 

24—At Tzolonel, laj Moisés kixye: «Wi junaq taakamq chi maak'a' ralal xk'ajol, 
chik'ame'q wi' chik li rixaqil xb'aan li riitz'in re naq chiwanq ralal xk'ajol li 
asb'ej».  

25Ke'wank sa' qayanq wuqub' chi winq riitz'ineb' rib'. Li xb'een kisumlaak ut, naq 
kikamk, ink'a' kixkanab' ralal xk'ajol; jo'kan naq kixkanab' li rixaqil re li riitz'in. 

26Jo'kan ajwi' kik'ulmank rik'in li xkab' ut li rox, toj rik'in li xwuq. 

27Chirix chik a'an kikamk ajwi' li ixq. 

28Us b'i', sa' xwaklijikeb' chi yo'yo eb' li kamenaq, anihaq tz'aqal aj ixaqil li ixq 
a'an? Xb'aan naq chixjunileb' ke'ixaqilink re. 

29Kichaq'ok li Jesus ut kixye reheb': —Tik sachenaqex xb'aan naq ink'a' neketaw 
ru li Santil Hu, chi moko neketaw ru li xwankil li Yos. 

30Xb'aan naq sa' li xwaklijikeb' chi yo'yo li kamenaq ink'a' te'k'amoq li winq chi 
moko te'k'ame'q li ixq, jo'aqeb' b'an chik li ánjel sa' choxa. 

31Ut chirix li xwaklijikeb' chi yo'yo li kamenaq, ma ink'a' eerilom sa' li Santil Hu li 
kixye li Yos eere: 

32«Laa'in li xYos laj Abrahán, li xYos laj Isahak ut li xYos laj Jakob» ? Maawa' xYos 
li kamenaqeb', xYos b'an li yo'yookeb'. 

33Ut naq ke'rab'i a'in li tenamit, ke'sachk xch'ool rik'in li naxtzoleb' wi'. 

Li xnimal ru chaq'rab' 
(Mk 12,28-34; Lk 10,25-28) 

34Naq eb' laj Pariseey ke'rab'i naq li Jesus kixtz'ap xsa' reheb' laj Saduseey, 
ke'xch'utub' rib', 

35ut jun reheb' a'an kixpatz' re yal re xyalb'al rix: 

36—At Tzolonel, b'ar wank tz'aqal li xnimal ru qataqlankil sa' li Chaq'rab'? 

37Kixye li Jesus re: —Taara li Qaawa' laaYos chi anchal laach'ool, chi anchal 
laawaanm ut chi anchal laak'a'uxl.  

38A'an li xb'een ut xnimal ru chaq'rab'. 

39Li xkab' chanchan ajwi' a'an: «Taara laawas aawiitz'in jo' naq nakara aawib' 
laa'at». 

40Sa' xb'eeneb' li wiib' chi chaq'rab' a'in k'ojob'anb'il chixjunil li Chaq'rab' ut eb' li 
Propeet. 

Li Kriist a'an ralal ut xQaawa' laj David 
(Mk 12,35-37; Lk 20,41-44) 

41Naq ch'utch'uukeb' laj Pariseey, li Jesus kixpatz' reheb': 

42—K'aru nekek'oxla chirix li Kriist? Ani aj alal? Ke'chaq'ok eb' a'an ut ke'xye: —
Ralal laj David. 

43Ut li Jesus kixye reheb': —Chan put ru naq laj David chi eek'asinb'il xb'aan li 
Musiq'ej kixye Qaawa' re? Xb'aan naq kixye chi jo'ka'in: 

44«Kixye li Qaawa' re linQaawa': K'ojlan sa' linnim uq' toj reetal tink'e rub'el 
laawoq eb' li xik' neke'ilok aawe». 

45Wi laj David naxye Qaawa' re, chan put ru naq ralalaq? 

46Ut maa'ani chik kiruhank chi sumenk re; ut chalen sa' li kutan a'an maa'ani chik 
kikawuuk xch'ool chi patz'ok re. 

Mt 23 

Li Jesus ki'aatinak chirixeb' laj tz'iib' ut eb' laj pariseey 
(Mk 12,38-40; Lk 11,37-54; 20,45-47) 

1Toja' naq li Jesus kiraatinaheb' li tenamit jo'wi' eb' li xtzolom, 

2ut kixye reheb': “Sa' li xk'ojarib'aal laj Moisés xe'k'ojlaak eb' laj tz'iib' ut eb' laj 
pariseey. 

3Cheb'aanu ut chepaab' chixjunil li te'xye eere, ab'anan meeb'aanu jo' 
neke'xb'aanu eb' a'an, xb'aan naq neke'xye ut ink'a' neke'xb'aanu. 

4Q'axal aal li iiq neke'xb'ak' ut neke'xk'e sa' xb'eeneb' li tenamit, a'ut eb' a'an chi 
moko rik'in ru'uj ruq'eb' neke'raj reek'asinkil. 

5Chixjunil nalaje'xb'aanu yal re naq ilb'ilaqeb' xb'aaneb' li tenamit: neke'xyu' li 
xloq'laj eetalil li Chaq'rab' chi xpeekemeb' jo'wi' chiruheb' li xtel, ut neke'xtiq 
xsahob' ru li re li raq'eb';  

6neke'raj wank chi xjolomil li meex naq neke'wa'ak ut neke'xsik' li xb'een na'ajej 
sa'eb' li ch'utleb'aal kab'l; 

7neke'raj naq te'k'ehe'q xsahilaleb' xch'ool sa'eb' li k'ayiil, jo'wi' naq «Tzolonel» 
te'yehe'q re xb'aaneb' li tenamit. 

8“A'ut laa'ex mixk'ul eech'ool xk'ab'a'inkil aj tzolonel, xb'aan naq jun ajwi' laj 
Tzolol eere ut chejunilex laa'ex eeriitz'in eerib'. 

9Maa'ani cheye wi' «Qayuwa'» sa' ruuchich'och', xb'aan naq jun ajwi' leeYuwa', a' 
li wank sa' choxa. 

10Chi moko chixk'ul eech'ool xk'ab'a'inkil aj k'amol b'e, xb'aan naq jun ajwi' laj 
K'amol eeb'e, a'an li Kriist. 

11Li ani nim xwankil sa' eeyanq a'anaq aj k'anjel cheru. 

12Li ani naxnimob'resi rib', taakub'siiq xwankil, ut li ani naxkub'si rib', 
taaterq'usiiq xwankil. 

Wuqub' sut ke'q'use'k eb' laj tz'iib' ut eb' laj pariseey 
(Lk 11,39-48, 52) 

13“Ra chaalel sa' eeb'een laa'ex aj tz'iib' ut aj Pariseey aj ka'pak'al uhex: neketz'ap 
li xnimajwal wankilal li choxa chiruheb' li tenamit! Xb'aan naq ink'a' nekex'ok 
laa'ex, ut nekeram chiruheb' li neke'raj raj ok. 

15“Ra chaalel sa' eeb'een laa'ex aj tz'iib' ut aj Pariseey aj ka'pak'al uhex: nekesuti 
li palaw ut li ruuchich'och' re xsik'b'al ani taa'okenq cherix ut, naq ak xetaw chaq, 
nekek'e cho'q ralal li xb'alb'a ka' sut chik cheru laa'ex! 

16“Ra chaalel sa' eeb'een laa'ex aj k'amol b'e, ink'a' nekex'ilok ut nekeye: «Wi 
junaq tixpatz' li rochoch li Yos sa' jurament, a'an maak'a' reek'; a'ut li tixpatz' li 
x'oor li rochoch li Yos sa' jurament, a'an tento tixb'aanu li k'aru xye». 

17Maak'a' eena'leb' ut mutz'ex, xb'aan naq b'ar wank li q'axal nim xwankil: ma li 
oor malaj li rochoch li Yos li nasantob'resink re li oor? 

18Jo'kan ajwi' nekeye: «Wi junaq tixpatz' sa' jurament li artal, a'an maak'a' reek'; 
a'ut li ani tixpatz' sa' jurament li mayej li wank sa' xb'een li artal, a'an tento 
tixb'aanu li k'aru xye». 

19Ex mutz'! B'ar wank li q'axal nim xwankil: ma li mayej malaj li artal li 
nasantob'resink re li mayej? 

20Li ani tixpatz' sa' jurament li artal, tixpatz' ajwi' chixjunil li wank sa' xb'een. 

21Li tixpatz' sa' jurament li rochoch li Yos, naxpatz' ajwi' li Yos li nawank chisa'. 

22Ut li ani tixpatz' sa' jurament li choxa, naxpatz' li xk'ojarib'aal li Yos jo' ajwi' Li 
k'ojk'o sa' xb'een. 

23“Ra chaalel sa' eeb'een laa'ex aj tz'iib' ut aj Pariseey aj ka'pak'al uhex: neketoj li 
xlajeetqil li isk'i'ij, li anis ut li komino, ut xekanab' xpaab'ankil li q'axal nim 
xwankil sa' li Chaq'rab': a' li tiikilal, li uxtaanank ut li paab'aal! Chixjunil a'in tento 
raj xeb'aanu, ab'an ink'a' raj xekanab' xb'aanunkil li junch'ol chik. 

24Ex aj k'amol b'e ink'a' nekex'ilok! Neketz'ileb' li kok' suq ut nekenuq' li kameey! 

25“Ra chaalel sa' eeb'een laa'ex aj tz'iib' ut aj Pariseey aj ka'pak'al uhex: nekech'aj 
rix li sek' ut li pulaat, a'ut li xsa' nujenaq chi elq' ut maa'usilal! 

26At aj Pariseey ink'a' nakat-ilok, ch'aj xb'enwa xsa' li sek' re naq ch'ajb'ilaq ajwi' 
li rix! 

27“Ra chaalel sa' eeb'een laa'ex aj tz'iib' ut aj Pariseey aj ka'pak'al uhex, xb'aan 
naq chanchanex li muqleb'aal kamenaq chuninbil: ch'ina'us rilb'aleb' li rix, ab'an 
chisa' nujenaqeb' chi xb'aqel kamenaq ut chixjunil li k'a'aq re ru chi tz'ajnil! 

28Jo'kan ajwi' laa'ex, tiik eech'ool yal chiruheb' li poyanam, ab'an chisa' 
nujenaqex chi b'alaq' ut maa'usilal! 

29“Ra chaalel sa' eeb'een laa'ex aj tz'iib' ut aj Pariseey aj ka'pak'al uhex, xb'aan 
naq nekeyiib' xmuqleb'aaleb' li propeet ut nekerutz'u'uji ru li xmuqleb'aaleb' li 
tiikeb' xch'ool, 

30ut nekeye: «Wi ta xoowank chaq sa' xkutaneb' li qana' qayuwa', ink'a' raj 
xoo'okenk chirixeb' chi xkamsinkileb' li propeet!». 

31Chi jo'kan nekejit eerib' ut nekeye naq laa'ex ralal xk'ajolex li xe'kamsink reheb' 
li propeet. 

32Chenujob'resi b'i' li xb'isleb' leena' leeyuwa'! 

Li rahilal chaalel sa' xb'eeneb' laj tz'iib' ut eb' laj pariseey 
(Lk 11,49-51) 

33“Ex k'anti', ralex q'anb'olay! Chanru naq tex'eleliq chiru li tojb'amaak sa' 
xb'alb'a? 

34Jo'kan utan laa'in tintaqlaheb' li propeet eerik'in, eb' laj k'ehol na'leb' ut eb' laj 
tz'iib': wan teekamsiheb' ut teek'eheb' chiru krus, wankeb' chik teerapeb' chi 
tz'uum sa'atqeb' leech'utleb'aal kab'l ut teesik'eb' sa' junjunq chi tenamit re 
xchapb'aleb', 

35re naq taachalq sa' eeb'een chixjunil li xkik'el li tiikeb' xch'ool li kihoye'k sa' 
ruuchich'och' chalen chaq sa' li xkamik laj Abel li tiik xch'ool toj rik'in li xkik'el laj 
Sakarías, ralal laj Barakías, li kekamsi sa' xyanq rochoch li Yos rik'in li artal. 

36Relik chi yaal ninye eere: chixjunil a'in tixk'am chaq tojb'amaak sa' xb'een li 
tenamit a'in. 

Kiraho'k xch'ool li Jesus chirix Jerusalén 
(Lk 13,34-35) 

37“At Jerusalén, Jerusalén, li nakakamsiheb' li propeet ut nakakuteb' chi pek li 
taqlanb'ileb' chaq aawik'in! K'ajo' naq xwaj raj xch'utub'ankileb' laawalal 
aak'ajol, kama' junaq kaxlan naxkupuheb' li ral rub'el li xxik', ut ink'a' xeraj! 

38Ut anaqwan nakirirnak aj chik taakanab'aaq leerochoch! 

39Ninye eere naq ink'a' chik teeril wu toj reetal teeye: «Usilaatinanb'il li xchalk sa' 
xk'ab'a' li Qaawa'!»”. 

Mt 24 

XI. XSEERAQ' LI JESUS CHIRIX LI ROSO'JIK LI RUUCHICH'OCH' 
(24,1-25,46) 

Xtiklajik li xnimal rahilal 
(Mk 13,1-13; Lk 21,5-19) 

1Ki'elk li Jesus sa' rochoch li Yos ut naq yo chi xik, eb' li xtzolom ke'nach'ok rik'in 
re xk'utb'al chiru li k'iila kab'l wankeb' sa' xweent li rochoch li Yos. 

2Ut li Jesus kixye reheb': —Nekeril chixjunil a'in, pe' yaal? Relik chi yaal ninye 
eere: ink'a' taakanaaq arin pek chi xb'een pek chi ink'a' ta taajuk'manq. 

3Chirix a'an, naq ak chunchu sa' xb'een li tzuul Olivos, eb' li xtzolom ke'jilok chi 
xk'atq naq wank xjunes ut ke'xye re: —Ye qe jo'q'e taak'ulmanq a'in ut k'aru 
reetalil laachalik ut li roso'jik li ruuchich'och'. 

4Kichaq'ok li Jesus ut kixye reheb': —Chek'ehaq reetal re naq maa'ani 
chib'alaq'inq eere. 

5Xb'aan naq naab'aleb' te'chalq ut te'roksi link'ab'a': «Laa'in li Kriist», cha'qeb', ut 
naab'aleb' te'b'alaq'iiq. 

6Teerab'ihatq naq yooq li kamsij ib' malaj ut yal resil li yalok, ab'anan chek'ehaq 
reetal, mexxiwak! Xb'aan naq tento taak'ulmanq a'in; ab'an toj maji'aq li roso'jik. 

7Te'waklije'q chi xkamsinkil rib'eb' tenamit rik'in jalan chik tenamit, li awab'ej 
rik'in jalan chik awab'ej, ut taawanje'q we'ej ut hiik sa' naab'al chi na'ajej. 

8Chixjunil a'in a'anaq li xtiklajik li nimla rahilal. 

9“Toja' naq texq'axtesiiq chi rahob'tesiik, texkamsiiq ut xik' tex'ile'q xb'aaneb' 
chixjunil li tenamit sa' ink'ab'a'. 

10Naab'aleb' te'luktaaq xch'ool sa'eb' li kutan a'an, te'xb'alaq'i rib' ut xik' te'ril 
rib' chirib'ileb' rib'. 

11Te'waklije'q chaq propeet aj b'alaq' ut xiikileb' li te'b'alaq'iiq xb'aaneb' a'an. 

12Taanumtaaq li maa'usilal, jo'kan naq taakeho'q li rahok sa' xch'ool li xk'ihaleb' 
li tenamit. 

13Ab'anan ani tixk'e xch'ool toj sa' roso'jik, a'an taakole'q. 

14Ut taapuktesimanq li chaab'il esilal a'in chirix li xnimajwal wankilal li choxa sa' 
chixjunil li ruuchich'och' re xch'olob'ankil li yaal chiruheb' chixjunil li tenamit: 
toja' naq taachalq li roso'jik. 

Li xnimal xrahilal Jerusalén 
(Mk 13,14-23; Lk 21,20-24; 17,23-24) 

15“Jo'kan utan, naq teeril li xnimal tz'i'b'eetalil yeeb'il chaq xb'aan li propeet 
Daniel yooq sa' li santil na'ajej (li na'ilok ru hu chixtawaq xyaalal), 

16toja' naq eb' li wanqeb' Judea eleliqeb' ut che'xikaq toj chiru tzuul; 

17li wanq chaq sa' xb'een li kab'l mikub'eek chi xxokb'al li k'aru wank sa' li 
rochoch, 

18ut li wanq chaq sa' xk'al misutq'iik chi xxokb'al li xt'ikr. 

19Ra chaalel sa' xb'eeneb' li yaj aj ixq ut li yooqeb' chi tu'resink sa'eb' li kutan 
a'an! 

20Chextijoq re naq leerelik ink'a' chik'ulmanq sa' hab'alq'e chi moko sa' sábado. 

21Xb'aan naq k'ajo'aq xnimal li rahilal taawanq sa'eb' li kutan a'an: maajun wa 
wanjenaq jo' a'an chalen chaq sa' xtiklajik li ruuchich'och' toj anaqwan, chi moko 
taak'ulmanq chik. 

22Ut wi ink'a' taak'osmanq li xk'ihaleb' li kutan a'an, maa'ani raj taakole'q; ab'an, 
sa' xk'ab'a' li sik'b'ileb' ru, taak'osmanq li xk'ihaleb' li kutan a'an. 

23“Toja' naq wi junaq taayehoq eere: «Ilomaq, we' li Kriist», malaj: «Le' wank», 
meepaab'. 

24Xb'aan naq naab'aleb' aj b'alaq' te'wakliiq ut te'xye naq a'aneb' li Kriist ut 
a'aneb' propeet; te'xb'aanuhatq xninqaleb' ru eetalil ut sachb'ach'oolej re 
xb'alaq'inkil li sik'b'ileb' ru, wi raj taaruuq. 

25K'ehomaq reetal, ak junxilaj xinye resil eere. 

26Wi ut te'xye eere: «Ilomaq, wank sa' chaqich'och'», mexxik; malaj te'xye: «Wank 
sa' kab'l le'», meepaab'. 

27Xb'aan naq jo' li raq'kaaq na'elk chaq sa' releb'l saq'e ut nak'utunk toj sa' 
rokeb'l, jo'kanaq ajwi' li xk'ulunik li K'ajolb'ej. 

28B'ar wanq li kamenaq, aran te'xch'utub' rib' eb' li so'sol. 

Li xnimal xk'ulunik li Kriist 
(Mk 13,24-37; Lk 17,26-30, 34-35; 21,25-33) 

29“Akaq xk'ulmank li nimla rahilal a'an, li saq'e taaq'oqyino'q ru chi junpaat, li po 
ink'a' chik taasaqeno'q ru, eb' li chahim sa' choxa te't'anje'q chaq ut li xwankilal li 
choxa taachiq'chiq'iiq sa' xna'aj. 

30Toja' naq taak'utunq chaq sa' choxa li reetalil li K'ajolb'ej ut te'xten li re 
xch'ooleb' chixjunil li xteepaleb' li ruuchich'och': te'ril li K'ajolb'ej yooq chaq chi 
k'ulunk sa' xb'eeneb' li choql sa' choxa, rik'in xnimal xwankil ut xloq'al. 

31Ut tixtaqlaheb' li x'ánjel rik'in xkawil yaab' tronpeet sa' xkaaxukuutil li 
ruuchich'och' re xch'utub'ankil li sik'b'ileb' ru xb'aan, chalen chaq sa' xtiklajik li 
choxa toj sa' xmaril. 

32“Rik'in li xche'el li iig chetzolaq li jaljookil ru aatin a'in. Naq ak naq'unq'utk li 
ruq' ut yo chi yo'laak li xxaq, aran nekenaw naq xnach'ok chaq li saq'ehil. 

33Jo'kan ajwi' laa'ex, naq teeril chixjunil a'in, chenawaq naq ak nach' wan chaq li 
K'ajolb'ej; ak wank chire li kab'l. 

34Relik chi yaal ninye eere naq ink'a' taanume'q li tenamit a'in chi toj maji'aq 
talajk'ulmanq chixjunil a'an. 

35Li choxa ut li ruuchich'och' te'oso'q, a'ut li waatin ink'a' taanume'q. 

Yo'lenqex! 
(Mk 13,32-37; Lk 17,26-30, 34-35) 

36“A'ut chirix li kutan a'an malaj li xhonalil, maa'ani nanawok jo'q'e, chi moko eb' 
li ánjel sa' choxa chi moko li K'ajolb'ej, ka'ajwi' li Yuwa'b'ej. 

37“Li k'aru kik'ulmank naq kiwank laj Noé, taak'ulmanq ajwi' sa' xk'ulunik li 
K'ajolb'ej. 

38Jo' rub'elaj chaq li b'ut'iha' yookeb' chaq chi wa'ak chi uk'ak, yookeb' chi 
k'amok ut chi k'ame'k toj sa' li kutan ki'ok wi' laj Noé sa' li jukub' kab'l, 

39ut ink'a' ke'xtaw xyaalal toj kichalk li b'ut'iha' ut kilaje'jukuuk chixjunileb', 
jo'kanaq ajwi' sa' xk'ulunik li K'ajolb'ej. 

40Sa'eb' li kutan a'an wanqeb' chaq wiib' chi winq sa' xk'al: jun taaxoke'q ut jun 
taakanab'aaq; 

41wiib'eb' chi ixq yooqeb' chi ke'ek sa' li ke'leb': jun taaxoke'q ut jun 
taakanab'aaq. 

42“Chexyo'leq b'i', xb'aan naq ink'a' nekenaw k'aru kutankil tol'elq leeQaawa'. 

43Chenawaq ut a'in: wi laj eechal kab'l tixnaw ta jo'q'e honal re li q'oqyink 
taachalq laj elq', taayo'leq raj ut ink'a' raj tixkanab' chi weqe'k li rochoch. 

44Jo'kan utan, laa'ex ajwi' yo'oon wanqex, xb'aan naq maak'a'aq sa' eech'ool naq 
tol'elq li K'ajolb'ej. 

Li jaljookil ru aatin chirix li chaab'il aj k'anjel 
(Lk 12,41-48) 

45“Ani li moosej tiik xch'ool ut wank xna'leb' li kik'ehe'k xwankil xb'aan laj eechal 
re sa' xb'eeneb' li rech moosil re xk'eeb'al xwaheb' sa' xq'ehil? 

46Us xaq re li moosej a'an li toltawe'q chi xb'aanunkil a'in naq tol'elq laj eechal re. 

47Relik chi yaal ninye eere naq tixxaqab' chi xjolominkil chixjunil li xjunkab'lal. 

48Ab'anan, wi li moosej ink'a' us xna'leb' tixye sa' xch'ool: «Laj eechal we xb'ay 
chaq», 

49ut taa'ok chi xsak'b'aleb' li rech moosil, taawa'aq ut taa'uk'aq rochb'eenaqeb' 
laj kalajenaq, 

50taak'ulunq laj eechal re li moosej a'an sa' li kutan ink'a' wi' naxyo'oni ut sa' li 
honal maak'a' wi' sa' xch'ool, 

51taarisi ut tixk'e xna'aj sa' xyanqeb' laj ka'pak'al u: aran taawanq li yaab'ak ut li 
k'uxuxink ruuch e. 

Mt 25 

Li jaljookil ru aatin chirixeb' li lajeeb' chi tuq'ixq 



1729 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

1“Li taak'ulmanq sa' li xnimajwal wankilal li choxa chanchan li kik'ulmank sa' jun 
li sumlaak. Lajeeb' chi tuq'ixq ke'xk'am xsaqenkeb' naq ke'elk chi xk'ulb'al li 
b'eelomej. 

2Oob' reheb' a'an maak'a'eb' xna'leb' ut oob' wankeb' xna'leb'. 

3“Eb' li maak'a'eb' xna'leb' ke'xk'am li xsaqenkeb' chi ink'a' ke'xk'am xya'al; 

4a'ut eb' li wankeb' xna'leb' ke'xk'am xsaqenkeb' jo' ajwi' li xya'al sa'eb' li meet. 

5Naq kib'ayk chaq li b'eelomej, ke'chalk xwara, ke'ok chi xiiqank chixjunileb' ut 
ke'kub'eek xwara. 

6“Tuqtu q'oqyink ki'ab'iik jun xyaab' kuxej: «We' chaq li b'eelomej! Elenqex chi 
xk'ulb'al!». 

7Toja' naq ke'wakliik chixjunileb' li tuq'ixq a'an ut ke'xk'uub' li xsaqenkeb'. 

8Ut eb' li maak'a'eb' xna'leb' ke'xye reheb' li wankeb' xna'leb': «K'ehomaq b'ayaq 
qe xya'al leesaqenk, xb'aan naq chupk re li qasaqenk». 

9Ab'anan eb' li wankeb' xna'leb' ke'xye: «Ink'a', mare anchal ink'a' taatz'aqloq 
iqe; ma' ta chik eere laa'ex tqataw. Jwal us texxik rik'ineb' laj k'ay ut toxeeloq' 
chaq eere». 

10“Naq yookeb' chi xik chi xloq'b'al, kol'elq li b'eelomej, ut eb' li yo'oon wankeb' 
ke'ok rochb'een sa' li kab'l chi xninq'ehinkil li sumlaak; ut kitz'ape'k li okeb'aal. 

11“Moqon ke'wulak eb' li tuq'ixq junch'ol chik: «Qaawa', Qaawa', te li kab'l 
chiqu!», chankeb'. 

12A'ut a'an kixsumeheb' ut kixye: «Relik chi yaal ninye eere, ink'a' ninnaw eeru». 

13“Chexyo'leq b'i' laa'ex, xb'aan naq ink'a' nekenaw jo'q'e xkutankil chi moko li 
xhonalil xk'ulunik li K'ajolb'ej. 

Li jaljookil ru aatin chirix li tumin 
(Lk 19,12-27) 

14“Li taak'ulmanq sa' li xnimajwal wankilal li choxa chanchan ajwi' li kik'ulmank 
naq jun li winq koho chi najt; kixb'oqeb' li xmoos ut kixq'axtesi li xjunkab'lal sa' 
ruq'eb'. 

15Oob' mil li tumin kixk'e re li jun, wiib' mil re li jun chik ut jun mil re li rox: kixk'e 
re li junjunq a' yaal chanru li xseeb'al xch'ool; ut koho chi najt. 

16“Li kik'uluk oob' mil tikto koho chi yakok chiru ut kireechani oob' mil chik sa' 
xb'een. 

17Jo'kan ajwi' li kik'uluk wiib' mil, kireechani wiib' mil chik sa' xb'een. 

18A'ut li kik'uluk jun mil koho chi xb'ekb'al jun li jul sa' ch'och' ut koxmuq xtumin 
laj eechal re. 

19“Ak najteraq chik a'an, kik'ulunk laj eechal reheb' li moosej a'an ut kixb'oqeb' 
chi xq'axtesinkil li xtumin. 

20Kiwulak li kik'uluk oob' mil ut kixk'am chaq oob' mil chik: «Wa', oob' mil 
kaq'axtesi we; waye' oob' mil chik xweechani sa' xb'een», chan. 

21Ut laj eechal re kixye: «Us, chaab'il aj k'anjelat ut tiik aach'ool! Tiik aach'ool naq 
xatwank rik'in li b'a'b'ay, tink'e aawankil sa' xb'een naab'al chik. Tattz'aqonq sa' 
xsahilal xch'ool laj eechal aawe». 

22“Kiwulak ajwi' li kik'uluk wiib' mil; kixye: «Wa', wiib' mil kaq'axtesi we; waye' 
wiib' mil chik xweechani sa' xb'een». 

23Ut laj eechal re kixye re: «Us, chaab'il aj k'anjelat ut tiik aach'ool! Tiik aach'ool 
naq xatwank rik'in li b'a'b'ay, tink'e aawankil sa' xb'een naab'al chik. Tattz'aqonq 
sa' xsahilal xch'ool laj eechal aawe». 

24“Kiwulak ajwi' li kik'uluk jun mil: «Wa', xink'e reetal naq josq' aj winqat -chan-. 
Nakatq'olok b'arwi' ink'a' xat-awk ut nakatxokok b'arwi' ink'a' xathirok. 

25Kinxiwak ut koxinmuq sa' ch'och' laatumin. Il, waye' laatumin». 

26A'ut laj eechal re kixchaq'b'e ut kixye: «At maa'us aj k'anjel, aj q'emat! Ak 
nakanaw naq ninq'olok b'arwi' ink'a' xin'awk ut ninxokok b'arwi' ink'a' xinhirok. 

27Jo'kan naq xak'e raj lintumin reheb' laj yakol tumin ut sa' linsutq'ijik chaq, 
xink'ul raj wi' chik li we rochb'een li ral. 

28Maq'omaq b'i' chiru li jun mil ut k'ehomaq re li wank lajeeb' mil rik'in. 

29Xb'aan naq yalaq ani wank k'aru re, taak'eemanq xkomon re ut taa'ela'anq 
chiru; a'ut li maak'a' wank re, a' ajwi' li k'aru re taamaq'manq chiru. 

30Ut laj k'anjel a'in li maak'a' na'ok wi', kutomaq sa' aak'ab'. Aran taawanq li 
yaab'ak ut li k'uxuxink ruuch e». 

Li raqb'a aatin sa' roso'jikeb' li kutan 

31“Naq taak'ulunq chaq li K'ajolb'ej sa' li xnimal xloq'al rochb'eenaqeb' chaq 
chixjunileb' li x'ánjel, toja' naq taak'ojlaaq sa' li xloq'laj k'ojarib'aal. 

32Chixjunileb' li tenamit talaje'ch'utub'aaq chiru, ut taarisi li junch'ol sa' xyanqeb' 
li junch'ol chik, jo' laj k'aak'alenel ketomq narisiheb' li karneer sa' xyanqeb' li 
chib'aat. 

33Ut tixk'eheb' li karneer sa' xnim uq', ut eb' li kok' chib'aat sa' xtz'e. 



1731 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

34“Toja' naq li Rey tixye reheb' li wanqeb' sa' xnim uq': «Kimqex laa'ex, 
osob'tesinb'ilex xb'aan linYuwa'! Eechanihomaq li nimajwal wankilal 
kawresinb'il cho'q eere chalen chaq sa' xk'ojlajik li ruuchich'och'. 

35Xb'aan naq xintz'okaak chaq, ut xineek'e chi wa'ak; xchaqik we, ut xek'e wuk'a'; 
xinsik' wochochnaal, ut xineek'ul sa' leerochoch. 

36Xint'usq'i, ut xineetiqib'; xinyajerk, ut xineerula'ani; xinwank sa' tz'alam, ut 
koxineeril chaq». 

37“Toja' naq te'chaq'oq li tiikeb' xch'ool: «Qaawa', jo'q'e tab'i' xatqil chi 
tattz'okaaq, ut xatqak'e ta chi wa'ak; malaj xatqil chi taachaqiq aawe, ut xatqak'e 
ta chi uk'ak? 

38Jo'q'e tab'i' xatqil chi maak'a' aawochochnaal, ut xatqak'ul ta qik'in; malaj chi 
t'ust'uukat, ut xatqatiqib' ta chaq? 

39Jo'q'e tab'i' xatqil chi yajat malaj sa' tz'alam, ut koxatqil ta chaq?», cha'qeb' re. 

40Ut li Rey tixye reheb': «Relik chi yaal ninye eere: jo'ch'inal jo'nimal xeb'aanu 
chaq reheb' linkok' iitz'in a'in q'axal kok'eb', we laa'in xeb'aanu chaq». 

41“Toja' naq tixye ajwi' reheb' li wanqeb' sa' xtz'e uq': «Elenqex chiwu, 
maa'usilanb'ilex. Ayuqex sa' li xam li ink'a' nachup, kawresinb'il cho'q re laj tza ut 
eb' laj k'anjel chiru. 

42Xb'aan naq xintz'okaak chaq, ut ink'a' xineek'e chi wa'ak; xchaqik we, ut ink'a' 
xek'e wuk'a'; 

43xinsik' wochochnaal, ut ink'a' xineek'ul eerik'in; xint'usq'i, ut ink'a' xineetiqib'; 
xinyajerk, xinwank sa' tz'alam, ut ink'a' xineerula'ani chaq». 

44“Toja' naq te'chaq'oq ajwi' eb' a'an: «Qaawa', jo'q'e tab'i' xatqil chaq chi 
tattz'okaaq, chi taachaqiq aawe, chi maak'a' aawochochnaal, chi t'ust'uukat, chi 
yajat malaj sa' tz'alam, ut ink'a' xook'anjelak chawu?», cha'qeb' re. 

45Ut a'an tixsumeheb' ut tixye: «Relik chi yaal ninye eere naq jo'ch'inal jo'nimal 
ink'a' xeb'aanu re junaq reheb' a'in li q'axal kok'eb', chi moko we laa'in xeb'aanu 
chaq». 

46Ut te'xik eb' a'in sa' li tojb'amaak chi junelik, ut eb' li tiikeb' xch'ool te'xik sa' li 
junelik yu'am”. 

Mt 26 

XII. XRAHILAL, XKAMIK UT XWAKLIJIK CHI YO'YO LI JESUS (26,1-
28,20) 

Ke'xk'uub' xchapb'al li Jesus 
(Mk 14,1-2; Lk 22,1-2; Jn 11,45-53) 

1Naq kiraqe'k li Jesus chi xyeeb'al chixjunileb' li aatin a'in, kixye reheb' li 
xtzolom: 

2—Nekenaw naq kab'ej li Paswa, ut li K'ajolb'ej taaq'axtesiiq re taak'ehe'q chiru 
krus. 

3Toja' naq eb' li xb'eenil aj tij ut eb' li xcheekel winqilaleb' li tenamit ke'xch'utub' 
rib' sa' rochoch li xyuwa'il aj tij, aj Kaifás xk'ab'a', 

4ut ke'xk'uub' xchapb'al li Jesus chi b'alaq'inb'il re xkamsinkil. 

5Ab'anan neke'xyehatq: —Miqab'aanu a'an sa' li ninq'e, re naq ink'a' taawanq 
mululij ib' sa' li tenamit. 

Li Jesus kiyule'k Betania rik'in sununkil b'an 
(Mk 14,3-9; Jn 12,1-8) 

6Wan chaq Betania li Jesus, sa' rochoch laj Simón li saqlep rix, 

7yo chi hilank sa' meex. Toja' naq jun li ixq li wan chaq jun saqi meet chi sununkil 
b'an rik'in, jwal terto xtz'aq, kijilok chi xk'atq li Jesus ut kixhoy li b'an sa' xjolom. 

8Naq eb' li xtzolom ke'ril a'an, xik' ke'reek'a ut ke'xye: —K'a' aj e naq xsachmank 
a'in? 

9Xru raj xk'ayimank chi q'axal terto xtz'aq ut xk'eemank raj reheb' li neb'a'. 

10Ab'an li Jesus kixk'e reetal a'an ut kixye reheb': —K'a'ut naq nekech'i'ch'i'i li ixq 
a'in? Chaab'il k'anjel xb'aanu we. 

11Xb'aan naq eb' li neb'a' junelik wanqeb' eerik'in, a'ut laa'in moko junelik ta 
wanqin eerik'in. 

12Naq xhoy li sununkil b'an a'in sa' inb'een, re xkawresinkil linmuqb'al naq 
xb'aanu. 

13Relik chi yaal ninye eere: yalaq ta b'ar sa' ruuchich'och' taapuktesimanq wi' li 
Chaab'il Esilal a'in, taayeemanq ajwi' resil li xb'aanu li ixq a'in re xpatz'b'alaq. 

Laj Judas kixyeechi'i rib' chi xq'axtesinkil li Jesus 
(Mk 14,10-11; Lk 22,3-6) 

14Toja' naq jun reheb' li Kab'laju, a' laj Judas Iskariote xk'ab'a', koho rik'ineb' li 
xb'eenil aj tij: 

15“K'aru teeraj xk'eeb'al we ut laa'in tinq'axtesi li Jesus eere?”, chan reheb'. Eb' 
a'an ke'xsume xk'eeb'al lajeeb' xka'k'aal chi tumin plaat re. 

16Ut chalen sa' li honal a'an, laj Judas yo chi xsik'b'al jo'q'e tixk'e rib' xq'axtesinkil 
sa' ruq'eb'. 

Li xloq'laj Wa li Qaawa' 
(Mk 14,12-31; Lk 22,7-23, 31-34; Jn 13,21-30, 36-38; 1 Ko 11,23-26) 

17Sa' li xb'een kutan nawa'e'k wi' li wa ink'a' yuub'il, eb' li xtzolom ke'jilok chi 
xk'atq li Jesus ut ke'xye re: —B'ar taawaj tookawunq re naq taatzeka li Paswa? 

18Ut a'an kixye: —Ayuqex sa' li tenamit, sa' rochoch li winq a'an, ut teeye re: 
«Linhonal nach' chik wank; sa' laawochoch tinninq'ehi li Paswa wochb'eeneb' 
lintzolom, chan laj Tzolonel», cha'qex re. 

19Eb' li xtzolom ke'xb'aanu li ke'taqlaak wi' xb'aan li Jesus, ut ke'xk'uub' li Paswa. 

20Naq ki'ewuuk, kik'ojlaak li Jesus sa' meex rochb'eeneb' li Kab'laju. 

21Ut naq yookeb' chi wa'ak, kixye reheb': —Relik chi yaal ninye eere naq jun eere 
taaq'axtesinq we. 

22Eb' a'an k'ajo' naq ke'raho'k xch'ool ut ke'ok chi xyeeb'al chi xjunjunqaleb': —
Malaj laa'inin, at Qaawa'? 

23Kixsumeheb' ut kixye: —A' li xtz'a li ruq' wochb'een sa' li pulaat, a'an li 
taaq'axtesinq we. 

24Li K'ajolb'ej taaxik jo' tz'iib'anb'il chirix, ab'an ra chaalel sa' xb'een li winq a'an 
li taaq'axtesinq re li K'ajolb'ej! Q'axal us raj cho'q re li winq a'an naq ink'a' 
xyo'laak chaq. 

25Toja' naq ki'aatinak laj Judas, a' li taaq'axtesinq re: —Malaj ut laa'inin, at 
Tzolonel? chan. Kixye li Jesus re: —Laa'at xaye aawib'. 

26Ut naq yookeb' chi wa'ak, li Jesus kixchap li wa, kiyoxink sa' xb'een, kixjachi, 
kixk'e reheb' li xtzolom ut kixye: —K'ulumaq, wa'omaq; a'an a'in lintz'ejwal. 

27Chirix chik a'an kixchap jun li uk'leb'-sek', kiyoxink, kixk'e reheb' ut kixye: —
Uk'umaq chejunilex li xsa' li sek' a'in. 

28Xb'aan naq a'an a'in linkik'el re li Sumwank, hoyb'il sa' xk'ab'a' chixjunileb' re 
xkuyb'al xsachb'al li xmaakeb'. 

29Ninye eere naq chalen anaqwan ink'a' chik twuk' xya'al li uub' toj sa' chik li 
kutan a'an naq a' chik li ak' b'iin twuk' wochb'eenex sa' li xnimajwal awab'ejihom 
linYuwa'. 

Chi junxilaj kiyehe'k resil li xmaak laj Pedro 
(Mk 14,26-31; Lk 22,31-34; Jn 13,36-38) 

30Naq ak ke'xb'icha eb' li loq'laj b'ich, koheb' sa' xb'een li tzuul Olivos. 

31Ut li Jesus kixye reheb': —Chejunilex taaluktaaq eech'ool sa' ink'ab'a' chiru li 
q'oqyink a'in, xb'aan naq tz'iib'anb'il: «Tintiq' laj ilol ketomq, ut eb' li karneer 
te'xcha'cha'i rib'eb'».  

32Ab'an, naq akaq xinwakliik chi yo'yo, k'amolb'ehaqin cheru toj Galilea. 

33Toja' naq laj Pedro kixye re: —Us ta chixjunileb' te'luktaaq xch'ool sa' aak'ab'a', 
ab'an laa'in maa-jaruj taaluktaaq inch'ool. 

34Kixye li Jesus re: —Relik chi yaal ninye aawe naq chiru ajwi' li q'oqyink a'in, toj 
maji'aq nayaab'ak li tzo' kaxlan, akaq xaye ox sut naq ink'a' nakanaw wu. 

35Kichaq'ok laj Pedro ut kixye: —Us ta tento tinkamq wochb'eenat, ab'an 
maajaruj tinmuq naq ninnaw aawu. Jo'kan ajwi' ke'xye chixjunileb' li xtzolom. 

Li Jesus kitijok Getsemaní 
(Mk 14,32-42; Lk 22,39-46) 

36Toja' naq koho li Jesus rochb'eeneb' li xtzolom sa' jun li na'ajej, Getsemaní 
xk'ab'a'. Ut kixye reheb' li xtzolom: —K'ojlanqex arin, tijoqin wan chaq le'. 

37Kixk'am chirix laj Pedro ut xkab'ichaleb' li ralal laj Sebedeo, ut kixtikib' raho'k 
ut yot'e'k xch'ool. 

38Toja' naq kixye reheb': —K'ajo' xrahil li waanm, ka'aj chik maa ninkamk! 
Kanaaqex arin ut yo'lenqex wochb'een. 

39Kijilok chik kach'in ut kit'ane'k chi hupu, yo chi tijok: “At inYuwa', wi truuq, 
chinume'q li sek' a'in sa' inb'een; ab'an moko jo' ta li nawaj laa'in, jo'aq b'an li 
nakawaj laa'at”, chan. 

40Toja' naq kisutq'iik rik'ineb' li xtzolom ut kixtaweb' chi wark; ut kixye re laj 
Pedro: —Ma ink'a' xekuy jun k'amokaq yo'lek wochb'een? 

41Yo'lenqex ut tijonqex re naq mext'ane'k sa' li aaleek: li musiq'ej yo'oon wank, 
a'ut li tz'ejwalej lub'lub' wank. 

42Koho wi' chik chi tijok xka' sut ut kixye: “At inYuwa' wi ink'a' truuq naq 
taanume'q li sek' a'in chi ink'a' ta twuk' li xsa', chi'uxmanq laawajom”. 

43Ut naq kisutq'iik chaq, kixtaweb' wi' chik chi wark xb'aan naq k'ajo'eb' li xwara 
sa' ruheb'. 

44Kixkanab'eb' ut koxtijoq chaq rox wa rik'ineb' ajwi' li aatin ak xye chaq. 

45Toja' naq kisutq'iik rik'ineb' li xtzolom ut kixye reheb': —Warinqex ut hilanqex 
wan. K'ehomaq reetal, xtaw xhonalil naq li K'ajolb'ej taaq'axtesiiq sa' ruq'eb' laj 
maak. 

46Waklinqex! Yo'qeb'! We' chaq li taaq'axtesinq we. 

Kichape'k li Jesus 
(Mk 14,43-52; Lk 22,47-53; Jn 18,2-11) 

47Toj yo ajwi' chi aatinak li Jesus, naq kiwulak laj Judas, jun reheb' li Kab'laju. 
Naab'aleb' li rochb'een, wankatqeb' xch'iich' ut xche', taqlanb'ileb' chaq xb'aaneb' 
li xb'eenil aj tij ut eb' li xcheekel winqilaleb' li tenamit. 

48Li taaq'axtesinq re kixk'e li eetalil a'in reheb': “A' li tintz'ub' ru, a'an a'an. 
Chapomaq”. 

49Ut chi junpaat kijilok chi xk'atq li Jesus ut kixye re: —Ma sa laach'ool, at 
Tzolonel? Ut kixtz'ub' ru. 

50Li Jesus kixye re: —At wamiiw, b'aanu li xatchalk wi'. Toja' naq ke'nach'ok 
rik'in li Jesus ut ke'xchap. 

51Jun reheb' li rochb'een li Jesus tikto kixye' li ruq', kirisi li xch'iich', kixtiq' li 
xmoos li xyuwa'il aj tij ut kixch'ot li xxik. 

52Toja' naq kiyehe'k re xb'aan li Jesus: —K'e wi' chik laach'iich' sa' xna'aj, xb'aan 
naq chixjunileb' li te'xchap xch'iich', chi ch'iich' ajwi' te'oso'q. 

53Malaj nakak'oxla naq ink'a' truuq tinpatz' xk'ab'a' linYuwa', ut a'an tixk'e raj 
chaq we chi junpaat numenaq kab'laju teep chi ánjel? 

54Ab'an chan raj ru naq taatz'aqloq ru li tz'iib'anb'il sa' li Santil Hu li naxye naq 
jo'ka'in tento taak'ulmanq? 

55Ut sa' li honal a'an kixye li Jesus reheb' li tenamit: —Ma jo' nachape'k junaq aj 
elq' naq xexchalk chinchapb'al rik'in ch'iich' ut che'? Rajlal kutan k'ojk'ookin 
chaq sa' rochoch li Yos cheetzolb'al, ut ink'a' xineechap. 

56Ab'an chixjunil a'in xk'ulmank re naq chitz'aqloq ru li xtz'iib'ahomeb' chaq li 
Propeet. Toja' naq chixjunileb' li xtzolom ke'xkanab' ut ke'elelik. 

Li Jesus chiru laj Kaifás 
(Mk 14,53-65; Lk 22,54-55, 63-71; Jn 18,12-14, 19-24) 

57Eb' li ke'chapok re li Jesus ke'xk'am rik'in laj Kaifás, li xyuwa'il aj tij, b'ar 
ch'utch'uukeb' wi' eb' laj tz'iib' ut eb' li cheekel winq. 

58Laj Pedro najt rik'in naq yo chi xtaaqenkil, toj kiwulak sa' rochoch li xyuwa'il aj 
tij. Ut naq kox'okaq, kik'ojlaak sa' xyanqeb' li moosej re rilb'al k'aru taakanaaq 
wi'. 

59Li xb'eenileb' aj tij ut chixjunil li xninqaleb' ru aj raqol aatin yookeb' chi 
xsik'b'al junaq yoob'anb'il aatin chirix li Jesus re xk'eeb'al chi kamsiik; 

60ab'anan ink'a' ke'xtaw, us ta naab'aleb' ke'wulak chi xyeeb'al yoob'anb'il aatin 
chirix. Sa' roso'jik ke'wulak wiib'eb' 

61ut ke'xye: —Jo'ka'in kixye li winq a'in: «Laa'in tinruuq xjuk'b'al li rochoch li Yos 
ut chiru oxib' kutan tinwaklesi wi' chik». 

62Toja' naq kixaqliik li xyuwa'il aj tij: —Ma ink'a' tatchaq'oq b'ayaq? K'aru 
neke'xye eb' a'in chawix? chan re. 

63Ab'an li Jesus ink'a' kichaq'ok. Ut li xyuwa'il aj tij kixye re: —Nintz'aama chawu 
sa' xk'ab'a' li yo'yookil Yos: ye qe ma laa'at li Kriist, li Ralal li Yos. 

64Kixye li Jesus re: —Hehe', laa'at xatyehok re. Ut laa'in ninye eere naq chalen 
anaqwan teeril li K'ajolb'ej k'ojk'ooq sa' xnim uq' li Nimajwal Yos, yooq chaq chi 
chalk sa' xb'eeneb' li choql sa' choxa. 

65Toja' naq li xyuwa'il aj tij kixq'ich li raq' ut kixye: —Xmajewa li Yos! K'a' chik 
te'ok wi' qe li testiiw? Xerab'i anaqwan, xmajewa li Yos. 

66K'aru nekeye? Ke'chaq'ok eb' a'an: —Wank xmaak re kamsiik, chankeb'. 

67Toja' naq ke'xchuub'a li xnaq' ru ut ke'xtzaj chi ruq'eb'; wankeb' chik ke'tenink 
re, 

68yookeb' chi xyeeb'al: —At Kriist, q'ehi ut ye qe ani xsak'ok aawe. 

Laj Pedro kitik'ti'ik 
(Mk 14,66-72; Lk 22,56-62; Jn 18,15-18, 25-27) 

69Laj Pedro wank chirix kab'l, k'ojk'o chi neb'aal. Toja' naq jun li moos ixq 
kinach'ok rik'in ut kixye re: —Laa'at ajwi' xat-ochb'eenink chaq re li Jesus, laj 
Galilea. 

70A'ut a'an kitik'ti'ik chiruheb' chixjunil: —Ink'a' ninnaw k'aru nakaye, chan. 

71Naq ki'elk laj Pedro chire kab'l, ki'ile'k xb'aan jun chik moos ixq; ut a'an kixye 
reheb' li wankeb' aran: —A'in rochb'een chaq li Jesus aj Nazaret. 

72Kitik'ti'ik wi' chik laj Pedro rik'in jurament: —Ink'a' ninnaw ru li winq a'an, 
chan. 

73Junpaataq chik a'an eb' li wankeb' aran ke'jilok chi xk'atq laj Pedro ut ke'xye re: 
—Relik chi yaal naq laa'at ajwi' jun reheb' a'an! A' ajwi' laawaatinob'aal nak'utuk 
re. 

74Toja' naq ki'ok chi majewank ut chi xyeeb'al rik'in jurament: —Ink'a' ninnaw ru 
li winq a'an. Tikto kiyaab'ak jun li tzo' kaxlan. 

75Ut laj Pedro kinaqk sa' xch'ool li kiyehe'k re xb'aan li Jesus: “Toj maji'aq 
nayaab'ak li tzo' kaxlan, akaq ox sut xaye naq ink'a' nakanaw wu”. Ki'elk chirix 
kab'l ut k'ajo' naq kiyot'e'k chi yaab'ak. 

Mt 27 

Li Jesus kik'ame'k chiru laj Pilaat 
(Mk 15,1; Lk 23,1-2; Jn 18,28-32) 

1Naq kisaqewk, ke'xch'utub' rib' chixjunileb' li xb'eenil aj tij ut eb' li xcheekel 
winqilaleb' li tenamit chi xk'uub'ankil chan raj ru naq te'xkamsi li Jesus. 

2Ut naq ke'xb'ak', ke'xk'am ut koxe'xq'axtesi sa' ruq' laj Pilaat, ruuchil li awab'ej. 

Xkamik laj Judas 
(Hch 1,18-19) 

3Toja' naq laj Judas, a' li kiq'axtesink re li Jesus, kiril naq kiteneb'aak kamk sa' 
xb'een li Jesus, kiyot'e'k xch'ool ut kixq'ajsi li lajeeb' xka'k'aal chi tumin plaat 
reheb' li xb'eenil aj tij ut reheb' li cheekel winq: 

4—Xinmaakob'k, xinq'axtesi xyu'am jun li winq maak'a' xmaak, chan. A'ut eb' 
a'an ke'xye: —K'a' tqaj wi' laa'o? Il laa'at k'aru taab'aanu. 

5Toja' naq laj Judas kixkut li tumin sa' rochoch li Yos, ki'elk ut koxyatz' rib'. 

6Li xb'eenileb' aj tij ke'xxok li tumin ut ke'xye: —Moko us ta xk'eeb'al a'in sa' li 
k'uuleb'aal mayej, xb'aan naq a'an xtz'aq xyu'am jun li winq. 

7Ke'ok chi k'uub'ank ut ke'xloq' li xch'och' laj pak'onel chiru, re naq aran 
te'muqe'q li jalaneb' xtenamit. 

8Jo'kan naq li na'ajej a'an chalen chaq toj anaqwan naxk'ab'a'in: Xch'och'el kik'. 

9Toja' naq kitz'aqlok ru li xyehom li propeet Jeremías: “Ke'xxok li lajeeb' xka'k'aal 
chi tumin plaat, xtz'aq xyu'am jun li winq, li xaqab'anb'il xb'aaneb' li ralal xk'ajol 
laj Israel, 

10ut koxe'xloq' li xch'och' laj pak'onel, jo' kinxchaq'rab'i li Qaawa'”. 

Li Jesus chiru laj Pilaat 
(Mk 15,2-15; Lk 23,2-5, 13-25; Jn 18,28; 19,1, 4-16) 

11Li Jesus kixaqab'aak chiru li laj Pilaat, ut a'an kixpatz' re: —Ma laa'at li xreyeb' 
laj Judiiy? Kichaq'ok li Jesus ut kixye: —Yaal li xaye: laa'inin. 

12Ut naq eb' li xb'eenil aj tij ut eb' li cheekel winq yookeb' chi xjitb'al, ink'a' 
kichaq'ok. 

13Toja' naq laj Pilaat kixye re: —Ma ink'a' nakawab'i k'aru neke'xye chawix? 

14A'ut a'an tik ink'a' kichaq'ok: k'ajo' naq kisachk xch'ool laj Pilaat xb'aan. 

15Rajlal chihab', sa' li Ninq'e, li ruuchil li awab'ej narach'ab' junaq li wank sa' 
tz'alam, a' yaal ani te'raj li tenamit. 

16Sa'eb' li kutan a'an wank sa' tz'alam jun li winq nawb'il ru chi us, aj Barrabás 
xk'ab'a'. 

17Ut naq ch'utch'uukeb' li tenamit, laj Pilaat kixye reheb': —Ani teeraj 
tinwach'ab' eere, ma laj Barrabás malaj li Jesus, a' li Kriist nayeemank re? 

18Xb'aan naq naxnaw naq xkaqaleb' xch'ool ke'xq'axtesi wi'. 

19Ut naq k'ojk'o laj Pilato sa' li raqleb'aal aatin, li rixaqil kixtaqla xyeeb'al re: 
“Mik'a' aab'aanu re li tiikil winq a'an, xb'aan naq q'axal ra xinmatk'e ma'laq 
xb'aan a'an”. 



1738 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

20A'ut eb' li xb'eenil aj tij jo'wi' eb' li cheekel winq ke'xtakchi'i li tenamit re 
te'xpatz' naq chi'ach'ab'aaq laj Barrabás ut chikamsiiq li Jesus. 

21Kichaq'ok laj Pilaat ut kixye reheb': —Ani reheb' li wiib' a'in teeraj tinwach'ab'? 
Ke'xye: —A' laj Barrabás, chankeb'. 

22Ut laj Pilaat kixpatz' reheb': —K'a' put ru tinb'aanu re li Jesus, a' li Kriist 
nayeemank re? Ke'xye chixjunileb': —Chik'ehe'q chiru krus. 

23—K'a' put ru li ink'a' us xb'aanu? chan wi' chik laj Pilaat. A'ut eb' a'an q'axal 
kaw chik ke'xjap re chi xyeeb'al: —Chik'ehe'q chiru krus. 

24Kiril laj Pilaat naq maak'a' na'ok wi' ut jun mululij ib' yo chi tiklaak; toja' naq 
kixpatz' xch'ajleb', kixch'aj li ruq' chiruheb' li tenamit ut kixye: —Maak'a' inmaak 
laa'in rik'in xkik'el li tiikil winq a'in. Laa'ex yaal eere sa' xb'een. 

25Ut chixjunileb' li tenamit ke'xsume ut ke'xye: —Li xkik'el chinaq sa' qab'een ut 
sa' xb'eeneb' li qalal qak'ajol. 

26Toja' naq kirach'ab' laj Barrabás; ut naq ak xk'e chi rape'k chi tz'uum li Jesus, 
kixq'axtesi sa' ruq'eb' re naq chik'ehe'q chiru krus. 

Li koroon k'ix 
(Mk 15,16-20; Jn 19,2-3) 

27Toja' naq eb' laj puub' aj Roma ke'xk'am li Jesus sa' li xnimal kab'l pretorio 
xk'ab'a', ut ke'xch'utub' sa' xsutam li Jesus chixjunileb' li jun teep chi aj puub' li 
wankeb' aran. 

28Ke'risi li raq' ut ke'xk'e jun li kaqi t'ikr chirix. 

29Ke'xtz'ul jun li koroon k'ix, ke'xk'e sa' xjolom ut sa' xnim uq' ke'xk'e jun xche'. 
Ke'xwiq'ib' rib' chiru ut ke'reetz'u: —Sahaq taxaq sa' aach'ool, at xreyeb' laj 
Judiiy, chankeb' re. 

30Kilaje'xchuub'a, ke'xchap li che' ut ke'ok chi xketb'al li xjolom. 

31Ut naq ke'raqe'k chi reetz'unkil, ke'risi li kaqi t'ikr chirix ut ke'xk'e wi' chik li 
raq'. Toja' naq ke'xk'am re xk'eeb'al chiru krus. 

Rokik li Jesus chiru krus 
(Mk 15,21-32; Lk 23,26-43; Jn 19,17-27) 

32Naq yookeb' chi elk, ke'xk'ul jun li winq aj Sirene, aj Simón xk'ab'a', ut ke'xmin 
ru chi xk'amb'al li xkrus li Jesus. 

33Naq ke'wulak sa' li na'ajej Gólgota xk'ab'a' (chi jalb'il ru naraj naxye: “Xna'aj 
xb'aqel xjolom kamenaq”), 

34ke'xk'e xb'iin yuub'il rik'in k'ahil ha' chi ruk'; ab'an, naq kixyal, ink'a' kiraj 
ruk'b'al. 

35Chirix chik a'an ke'xk'e chiru krus, ke'xjek'i li raq' chirib'ileb' rib' chi b'uulinb'il 
rix: 

36k'ojk'ookeb' aran chi xk'aak'alenkil. 

37Sa' xb'een xjolom ke'xk'e chi tz'iib'anb'il li xyaalalil k'a'ut naq kiteneb'aak kamk 
sa' xb'een: “A'an a'in li Jesus, li xReyeb' laj Judiiy”. 

38Toja' naq ke'k'ehe'k chiru krus wiib'eb' aj elq' rochb'een, jun sa' xnim uq' ut jun 
sa' xtz'e uq'. 

39Ut eb' li neke'nume'k aran neke'xmajewa, yookeb' chi reek'asinkil xjolomeb' ut 
chi xyeeb'al: 

40—Laa'at li xajuk' raj li rochoch li Yos ut yal chiru oxib' kutan xayiib' raj wi' chik, 
kol aawib', wi Ralalat li Yos, ut kub'en chaq chiru li krus. 

41Jo'kan ajwi' li xb'eenileb' aj tij rochb'eeneb' laj tz'iib' ut eb' li cheekel winq 
yookeb' chi reetz'unkil ut chi xyeeb'al: 

42“Jalanatq chik kixkoleb', ut a'an ink'a' naruhank chi xkolb'al rib'! A'an li xreyeb' 
laj Israel! Kub'eeq chaq anaqwan chiru li krus ut toopaab'anq chiru. 

43Kaw xch'ool rik'in li Yos. Chikole'q anaqwan, wi yaal naq narahe'k, xb'aan naq 
kixye: «Ralalin li Yos»”. 

44Jo'kan ajwi' eb' laj elq' li ke'k'ehe'k chiru krus rochb'een, yookeb' chi xhob'b'al. 

Xkamik li Jesus 
(Mk 15,33-41; Lk 23,44-49; Jn 19,28-30) 

45Chalen wa'leb' toj sa' oxib' honal ki'aak'ab'o'k sa' xb'een chixjunil li 
ruuchich'och'. 

46Oxib' honal tana naq li Jesus kixjap re chi kaw ut kixye: “Elí, Elí! Lemá 
sabaktani?”. Chi jalb'il ru naraj naxye: “At inYos, at inYos, k'a'ut naq xinaakanab' 
injunes?”. 

47Sa' xyanqeb' li wankeb' aran, wan ke'ab'ink re a'in ut ke'xye: —Yo chi xb'oqb'al 
laj Elías. 

48Ak taaxik jun reheb' sa' aanil, kixchap chaq jun xmach palaw, kixtz'a sa' vinaagr, 
kixk'e sa' ru'uj jun li che' ut kixyeechi'i chi ruk'. 

49Ab'an eb' li junch'ol ke'xye: —Kanab', qilaq wan ma taak'ulunq tana laj Elías chi 
xkolb'al. 

50A'ut li Jesus kixjap wi' chik re chi kaw ut ki'elk xch'ool. 

51Aka' li xt'ikrul li rochoch li Yos kiq'iche'k sa' xyi chalen taqe'q toj taq'a. 
Ki'eek'ank li ch'och' ut eb' li xninqal pek ke'it'je'k. 

52Kilaje'teliik eb' li muqleb'aal kamenaq, naab'aleb' li sant ak kamenaqeb' 
ke'wakliik chaq wi' chik chi yo'yo, 

53ut naq ak xwakliik chi yo'yo li Jesus, ke'ok sa' li santil tenamit ut ke'xk'ut rib' 
chiruheb' naab'al li poyanam. 

54Li xjolomileb' laj puub' rochb'eeneb' li yookeb' chi k'aak'alenk re li Jesus, naq 
ke'reek'a li hiik ut ke'ril li yo chi k'ulmank, k'ajo' naq ke'xiwak: —Relik chi yaal 
naq li winq a'in Ralal li Yos, chankeb'. 

55Wankeb' aran naab'al li ixq, yookeb' chaq chi ilok chi najt, a'eb' li ke'taaqenk re 
li Jesus chalen chaq Galilea ut ke'k'anjelak chiru. 

56Sa' xyanqeb' a'an wank lix María aj Magdala, lix María xna'eb' laj Santiago ut laj 
José, ut li xna'eb' li ralal xk'ajol laj Sebedeo. 

Kimuqe'k li Jesus 
(Mk 15,42-47; Lk 23,50-56; Jn 19,38-42) 

57Naq ki'ewuuk, kiwulak aran jun li winq b'ihom, aj Arimatea, aj José xk'ab'a', 
a'an ajwi' xtzolom li Jesus. 

58Kiwulak rik'in laj Pilaat ut koxpatz' chaq li xtz'ejwal li Jesus. Toja' naq laj Pilaat 
kixtaqla xq'axtesinkil re. 

59Ut laj José koxxok li kamenaq, kixb'at sa' jun li t'ikr saq ru 

60ut kixk'e sa' li xmuqleb'aal toj ak' xhopb'al sa' pek. Kixtolk'osi jun nimla pek 
chire li muqleb'aal ut koho. 

61Wankeb' aran lix María aj Magdala ut lix María jun chik, k'ojk'ookeb' chi 
xka'yab'aal li muqleb'aal. 

Eb' laj k'aak'alenel chire li muqleb'aal 

62Eweraq chik, naq ak xnume'k xkutankil li Kawunk, li Xb'eenileb' aj tij ut eb' laj 
Pariseey ke'xch'utub' rib' rik'in laj Pilaat 

63ut ke'xye re: —Wa', xnaqk sa' qach'ool naq laj b'alaq' a'an kixye naq toj yo'yo: 
«Sa' rox li kutan tinwakliiq wi' chik chi yo'yo». 

64Taqla b'i' xk'aak'alenkil chi us li muqleb'aal chiru oxib' kutan: mare anchal 
te'xik eb' li xtzolom, toxe'relq'a chaq ut te'xye reheb' li tenamit: «Xwakliik chi 
yo'yo sa' xyanqeb' li kamenaq», cha'qeb'. Ut li tooxb'alaq'i wi' sa' roso'jik q'axal 
ch'a'ajkaq chik chiru li xqak'ul xb'enwa. 

65Kixye laj Pilaat reheb': —We' jun ch'uut chi aj k'aak'alenel. Ayuqex, 
chek'akalehaq chi us jo' nekenaw. 

66Koheb' ut ke'xnat'i li pek; ut ke'xkanab' aran eb' laj puub' chi xk'aak'alenkil li 
muqleb'aal. 

Mt 28 

Li xwaklijik chi yo'yo li Jesus 
(Mk 16,1-8; Lk 24,1-12; Jn 20,1-10) 

1Naq ak xnume'k li sábado, hik'e'k re li xb'een kutan re li xamaan,lix María aj 
Magdala ut lix María jun chik koheb' chi rilb'al li muqleb'aal. 

2Tikto kiwank jun nimla hiik: jun x'ánjel li Qaawa' kikub'e chaq sa' choxa, 
kinach'ok wan wi' li muqleb'aal, kixtolk'osi li pek ut kik'ojlaak sa' xb'een. 

3Nalemtz'unk li rilob'aal chanchan raq'kaaq, ut saq li raq' kama' li ratz'am ke. 

4K'ajo'eb' xxiw laj k'aak'alenel muqleb'aal naq ke'ril a'an: neke'siksotk aj chik ut 
chanchan kamenaq ke'kanaak. 

5Toja' naq li ánjel ki'ok chi raatinankileb' li ixq ut kixye reheb': —Mexxiwak. 
Ninnaw naq yookex chi xsik'b'al li Jesus, a' li kik'ehe'k chiru krus. 

6Maa'ani chik arin: xwakliik chi yo'yo kama' kixye. Kimqex, ilomaq li na'ajej 
b'arwi' xjilib'aak. 

7Ayuqex sa' junpaat chi xyeeb'al reheb' li xtzolom: «Xwakliik chi yo'yo sa' 
xyanqeb' li kamenaq, ut k'amolb'e cheru toj Galilea; aran toxeeril ru». Chek'e 
reetal, ak xinye eere. 

8Ak te'eelunq wan wi' li muqleb'aal chi yookeb' xxiw ut k'ajo' ajwi' xsahilaleb' 
xch'ool, koheb' sa' aanil chi xyeeb'al resil reheb' li xtzolom. 

9Toja' naq li Jesus ki'elk chi xk'ulb'aleb' ut kixye: “Ma sa sa' leech'ool”. Eb' a'an 
ke'jilok chi xk'atq, ke'xq'alu chi roq ut ke'xloq'oni. 

10Toja' naq li Jesus kixye reheb': —Mexxiwak. Ayuqex chi xyeeb'al reheb' li 
wiitz'in naq xikaqeb' Galilea; aran toxe'ril wu. 

Li k'aru ke'xyoob' eb' li xb'eenil aj tij 

11Naq yookeb' chi xik eb' li ixq, wankeb' aj k'aak'alenel muqleb'aal koheb' sa' li 
tenamit chi xyeeb'al reheb' li xb'eenil aj tij chixjunil li kik'ulmank. 

12Ut eb' a'in ke'xch'utub' rib' rochb'eeneb' li cheekel winq, ke'ok chi k'uub'ank ut 
ke'xk'e naab'al li tumin reheb' laj puub', ut ke'xye reheb': 

13—Jo'ka'in teeye: «Ke'wulak chi q'eq eb' li xtzolom ut ke'relq'a li xtz'ejwal, naq 
yooko chi wark». 

14Ut wi ta tixnaw a'an laj Pilaat, laa'o tqak'e chixpaab' ut texqakol chiru chixjunil 
li ch'a'ajkilal. 

15Eb' a'an ke'xk'ul li tumin ut ke'xb'aanu jo' chaq'rab'inb'ileb' wi'. Ut li resil a'an 
kisutunk sa' xyanqeb' laj Judiiy chalen chaq toj anaqwan. 

Li xnimal ru qataqlankil 

(Mk 16,14-18; Lk 24,36-49; Jn 20,19-23; Hch 1,6-8) 

16Eb' li xjunlaju chi tzolom koheb' Galilea sa' xb'een li tzuul li ke'taqlaak wi' 
xb'aan li Jesus. 

17Ut naq ke'ril ru, ke'xloq'oni; ab'an wankeb' sa' xyanqeb' ink'a' ajwi' ke'xpaab'. 

18Kijilok li Jesus chi xk'atqeb', kiraatinaheb' ut kixye: —K'eeb'il we chixjunil li 
wankilal, jo' sa' choxa jo' ajwi' sa' ruuchich'och'. 

19Ayuqex b'i', ut k'ehomaqeb' cho'q intzolom chixjunileb' li tenamit. 
Teekub'siheb' xha' sa' xk'ab'a' li Yuwa'b'ej, li K'ajolb'ej ut li Santil Musiq'ej, 

20ut k'utumaq chiruheb' xpaab'ankil chixjunil li xexintaqla wi'. Chenawaq naq 
laa'in wanqin eerik'in chixjunil li kutan toj sa' roso'jik li ruuchich'och'. 

Mk 

Mk 1 

I. LI JESUS KIXKAWRESI RIB' CHI K'ANJELAK (1,1-13) 
Li xk'anjel laj Jwan aj kub'sihomha' 

(Mt 3,1-12; Lk 3,1-9, 15-17; Jn 1,19-28) 

1Xtiklajik li xChaab'il Esil li Jesus, li Kriist, Ralal li Yos. 

2Tz'iib'anb'il sa' xhu li propeet Isaías: “K'e reetal, tintaqla lintaql chawu li 
taatuqub'anq re laab'e. 

3Xyaab' xkux li japjo re sa' li chaqich'och': «Tuqub'omaq li xb'e li Qaawa', 
tiikob'resihomaq li ruq' b'e chiru»”. 

4Ut jo'ka'in kik'ulmank: kox'okaq laj Jwan aj kub'sihom ha' sa' li chaqich'och', yo 
chi xyeeb'al reheb' chixjunil naq tento te'xyot' xch'ool te'xjal xk'a'uxl ut 
te'kub'siiq xha' re naq li Yos tixkuy tixsach li xmaakeb'. 

5Chixjunileb' laj Judea jo'wi' chixjunileb' laj Jerusalén neke'wulak rik'in laj Jwan; 
neke'xxooto li xmaakeb' ut a'an naxkub'siheb' xha' sa' li nima' Jordán. 

6Laj Jwan naraq'un rix li kameey, jun tz'uum-k'aam naxb'ak' wi' li xsa'; aj saak' 
naxtzeka rik'in xya'al saqk'aw. A'an a'in li esil naxpuktesi: 

7“Chalk re chiwix li q'axal nim xwankil chiwu, ut laa'in moko ink'ulub' ta 
xk'utzub'ankil wib' chi xhitb'al xk'aamal li xxaab'. 

8Laa'in xinkub'si eeha' yal rik'in ha', a'ut a'an tixkub'si eeha' rik'in Santil 
Musiq'ej”. 

Xkub'ik xha' li Jesus 
(Mt 3,13-17; Lk 3,21-22) 

9Sa'eb' li kutan a'an kichalk chaq li Jesus toj Nazaret, sa' xteepal Galilea, ut 
kikub'siik xha' xb'aan laj Jwan sa' li nima' Jordán. 

10Naq yo chi elk li Jesus sa' li ha', kiril li choxa yo chi tehonk ut li Musiq'ej kama' 
junaq mukuy yo chaq chi kub'eek sa' xb'een. 

11Ut kichalk chaq jun xyaab' kuxej sa' choxa, kixye: “Laa'at li walal raarookat 
inb'aan; aawik'in nasaho'k inch'ool”. 

Li raalenkil li Jesus sa' li chaqich'och' 
(Mt 4,1-11; Lk 4,1-13) 

12Tikto li Musiq'ej kixk'am li Jesus chi kaw sa' li chaqich'och'. 

13Ut chiru ka'k'aal kutan kiwank chaq sa' li chaqich'och', yo chaq raalenkil xb'aan 
laj tza. Wan chaq sa' xyanqeb' li josq' aj xul, ut eb' li ánjel neke'k'anjelak chiru. 

II. LI XK'ANJEL LI JESUS SA' XTEEPAL GALILEA (1,14-7,23) 

Xtiklajik li xk'anjel li Jesus 
(Mt 4,12-22; Lk 4,14-15; 5,1-11) 

14Moqon, naq ak k'eeb'il chik laj Jwan sa' tz'alam, koho li Jesus Galilea, yo chi 
xpuktesinkil li xChaab'il Esil li Yos: 

15“Xtz'aqlok xkutankil, li xnimajwal awab'ejihom li Yos ak nach' wank -chan-. 
Yot'omaq eech'ool jalomaq eek'a'uxl, ut paab'omaq li Chaab'il Esilal”. 

16Naq yo chi nume'k chire li palaw re Galilea, kiril laj Simón ut laj Andrés, riitz'in 
laj Simón, yookeb' chi xkutb'al li xyooyeb' sa' li palaw, xb'aan naq aj kareb'. 

17Li Jesus kixye reheb': —Chineetaaqe ut tink'e naq eb' leeras eeriitz'in chik 
teesik' cho'q ruuchil li kar. 

18Sa' junpaat ke'xkanab' li xyooyeb' ut ke'xtaaqe li Jesus. 

19Kib'eek chik kach'in ut kiril laj Santiago, ralal laj Sebedeo, jo'wi' li riitz'in, a' laj 
Jwan: eb' a'an ajwi' wankeb' sa' li jukub', yookeb' chi xxiitinkil li xyooyeb'. 

20Tikto kixb'oqeb'; ut eb' a'an ke'xkanab' laj Sebedeo li xyuwa'eb', sa' li jukub', 
rochb'eeneb' laj k'anjel, ut koheb' chirix li Jesus. 

Li Jesus kixk'irtasi jun li winq eechaninb'il xb'aan jun li tz'ajn aj musiq'ej 
(Lk 4,31-37) 

21Ke'wulak Kafarnaúm. Sa' li sábado li Jesus ki'ok sa' li ch'utleb'aal kab'l ut 
kixtikib' xtzolb'aleb' li tenamit. 

22Ut sachsookeb' xch'ool ke'kanaak li tenamit rik'in li xk'utum, xb'aan naq 
naxtzoleb' chi wank xwankil, ut ink'a' jo'eb' laj tz'iib'. 

23Wank aran, sa' li ch'utleb'aal kab'l, jun li winq wank tz'ajn aj musiq'ej rik'in; ut 
a'an kixjap re chi xyeeb'al: 

24—K'aru wank qe aawik'in, at Jesus aj Nazaret? Ma xatchalk chi qajuk'b'al? 
Ninnaw anihat laa'at: a' li xsantil Alal li Yos, chan. 

25Li Jesus kixq'us chi kaw: —Matchoqink! Elen rik'in, chan re. 

26Toja' naq li tz'ajn aj musiq'ej kixchiq'le li winq, kixjap re chi kaw ut ki'elk rik'in. 

27Chixjunileb' ke'kanaak chi sachsookeb' xch'ool ut neke'xpatz'i rib' chirib'ileb' 
rib': —K'aru a'in? A'an jun ak' na'leb', nak'utmank rik'in wankilal! Nataqlank 
ajwi' sa' xb'eeneb' li tz'ajn aj musiq'ej ut napaab'aak xb'aaneb'. 

28Ut chi junpaat kisutunk resil li Jesus yalaq b'ar sa' xsutam chixjunil Galilea. 

Kixk'irtasi li xna' li rixaqil laj Simón ut naab'aleb' chik 
(Mt 8,14-17; Lk 4,38-44) 

29Naq ke'elk sa' li ch'utleb'aal kab'l, koho li Jesus rochb'een laj Santiago ut laj 
Jwan sa' rochoch laj Simón ut laj Andrés. 

30Li xna' li rixaqil laj Simón yokyo, yo xtiq, ut tikto ke'xye resil re. 

31Li Jesus kijilok chi xk'atq, kixchap chi ruq' ut kixwaklesi: ut a'an kikanab'aak 
xb'aan li tiq, ut ki'ok chi k'anjelak chiruheb'. 

32Ewu, naq ak x'ok li saq'e, chixjunileb' li yaj ut li eechaninb'ileb' xb'aan laj tza 
ke'k'ame'k chaq rik'in li Jesus. 

33Ch'utch'uukeb' chire li kab'l chixjunileb' li tenamit. 

34Ut kixk'irtasi naab'aleb' li yaj, k'iila paay ruheb' li xyajel. Kirisi ajwi' naab'al chi 
maa'us aj musiq'ej; ut ink'a' kixkanab'eb' chi aatinak li maa'us aj musiq'ej, xb'aan 
naq neke'xnaw ru. 

35Naq x'ok chi hik'e'k, toj q'oqyink ajwi', kiwakliik, ki'elk aran ut koho sa' jun 
junesal na'ajej, ut ki'ok chi tijok. 

36Laj Simón ut eb' li rochb'een koheb' chi xsik'b'al 

37ut, naq koxe'xtaw, ke'xye re: —Chixjunileb' yookeb' chasik'b'al. 

38Kixye li Jesus reheb': —Yo'qeb' sa' jalan chik na'ajej, sa'eb' li tenamit ut 
k'aleb'aal nach'eb' arin. Aran ajwi' tento tinpuktesi li Chaab'il Esilal, xb'aan naq 
a'in aj e naq xulin'elq. 

39Ut kixb'eeni chixjunil Galilea, yo chi xpuktesinkil li Chaab'il Esilal sa'atqeb' li 
xch'utleb'aal kab'l, jo' ajwi' yo chi risinkilatq li maa'us aj musiq'ej. 

Li Jesus kixk'irtasi jun saqlep rix 
(Mt 8,2-4; Lk 5,12-16) 

40Kiwulak rik'in li Jesus jun li winq saqlep rix ut kirelaji ru; kixwiq'ib' rib' ut kixye 
re: —Wi taawaj, truuq tinaak'irtasi. 

41Li Jesus kixtoq'ob'a ru, kixye' li ruq', kixch'e' ut kixye re: —Twaj, tatk'iraaq. 

42Ut sa' junpaat ki'elk li saqlep chirix ut kik'iraak. 

43Tikto li Jesus kixchaq'rab'i ut kixye re chi kaw: 

44—Il, maa'ani aj e chaye a'in; ayu b'an, k'ut aawib' chiru laj tij ut tatmayejaq 
chirix laak'irajik jo' naxye li xChaq'rab' laj Moisés, re naq ch'olch'ooq chiruheb'. 

45A'ut a'an, naq ki'elk, makach'in chik naq ki'ok chi xyeeb'al ut chi xpuktesinkil 
resil chixjunil a'in, toj reetal naq li Jesus ink'a' chik naru na'ok sa'eb' li tenamit, 
nakanaak b'an chi najt, sa' junesal na'ajej. Ut aran ajwi' neke'wulak rik'in, yalaq 
b'ar nalaje'chalk chaq. 

Mk 2 

Li Jesus kixk'irtasi jun li sik 
(Mt 9,1-8; Lk 5,17-26) 

1Kox'okaq wi' chik li Jesus sa' li tenamit Kafarnaúm; ut ink'a' ajwi' k'iila kutan 
rokik aran, naq ki'ab'iik resil naq wank sa' kab'l. 

2Naab'aleb' ke'ch'utlaak aran; tik maak'a' chik li na'ajej chi moko chire li kab'l: ut 
li Jesus naxjultika li Aatin reheb'. 

3Jun li sik kik'ame'k chaq rik'in xb'aaneb' kaahib' chi winq, 

4ab'an ink'a' ke'ruuk roksinkil wan wi' li Jesus xb'aan li k'iila tenamit; jo'kan naq 
ke'xte li xb'een li kab'l, ke'xyiib' jun li okeb'aal ut aran ke'xkub'si li ch'ina ch'aat 
yokyo wi' li sik. 

5Naq li Jesus kiril li xpaab'aaleb', kixye re li sik: —At walal, kuyb'il sachb'il chik 
laamaak. 

6Wankeb' aj tz'iib' chunchuukeb' aran, yookeb' chi xk'oxlankil sa' xch'ooleb': 

7“K'a'ut naq na'aatinak chi jo'kan? Yo chi xmajewankil li Yos. Ani truuq chi kuyuk 
sachok maak? Ma ink'a' tab'i' ka'ajwi' li Yos?”. 

8Sa' junpaat kixnaw li Jesus sa' xch'ool naq jo'kan yookeb' chi xk'oxlankil 
xjuneseb', ut kixye reheb': —K'a'ut naq nekek'oxla a'an sa' leech'ool? 

9B'ar wank li ink'a' ch'a'aj xyeeb'al re li sik: «Kuyb'il sachb'il chik laamaak», 
malaj: «Waklin, xok laach'ina ch'aat ut b'een»? 

10Ab'anan re teenaw naq li K'ajolb'ej wank xwankil sa' ruuchich'och' re kuyuk 
sachok maak -kixye re li sik: 

11Aawe ninye, waklin, xok laach'ina ch'aat ut ayu sa' laawochoch. 

12Ak taawakliiq chi junpaat li sik, kixxok li xch'ina ch'aat ut ki'elk aran chiru 
chixjunil li tenamit: q'axal sachsookeb' xch'ool ke'kanaak chixjunileb' ut ke'xnima 
ru li Yos: “Maajun wa qilom a'in”, chankeb'. 

Li Jesus kixb'oq laj Leví 
(Mt 9,9; Lk 5,27-28) 

13Koho wi' chik li Jesus chire li palaw, ut chixjunil li tenamit ke'wulak rik'in; ut 
ki'ok chi xtzolb'aleb'. 

14Naq yo chi nume'k aran, kiril laj Leví, ralal laj Alfeo, k'ojk'o sa' titz'leb'aal toj, ut 
kixye re: —Taaqehin. Ut laj Leví kixaqliik ut kixtaaqe. 

Li Jesus natzekank rik'ineb' laj maak 
(Mt 9,10-13; Lk 5,29-32) 

15Naq wan chaq li Jesus sa' meex sa' rochoch laj Leví, naab'aleb' laj titz'ol toj ut aj 
maakeb' ke'ok sa' meex rochb'een, rochb'eeneb' ajwi' li xtzolom, xb'aan naq 
naab'al xkomoneb' a'an yookeb' chi taaqenk re. 

16Eb' laj tz'iib' reheb' laj pariseey ke'ril naq yo chi wa'ak rochb'eeneb' laj maak ut 
eb' laj titz'ol toj; jo'kan naq ke'xye reheb' li xtzolom: —K'a'ut naq nawa'ak 
rik'ineb' laj titz'ol toj ut eb' laj maak? 

17Li Jesus kirab'i a'an ut kixye reheb': —Ink'a' neke'raj aj b'anonel li kaweb', a'eb' 
b'an li yaj neke'ajok re. Ink'a' xinchalk chi xb'oqb'aleb' li tiikeb' xch'ool, a'eb' b'an 
laj maak. 

Xwech'b'al rix li ayuunik 
(Mt 9,14-17; Lk 5,33-39) 

18Naq eb' li xtzolom laj Jwan ut eb' laj pariseey yookeb' chi ayuunik, ke'chalk li 
tenamit rik'in li Jesus ut ke'xpatz' re: —K'a'ut naq eb' li xtzolom laj Jwan ut li 
xtzolomeb' laj Pariseey neke'ayuunik, ut eb' laatzolom laa'at ink'a' neke'ayuunik? 

19Li Jesus kixye reheb': —Ma truuq tab'i' te'ayuuniq li b'oqb'ileb' rik'in sumlaak 
wi toj wank li b'eelomej rik'ineb'? Naq toj wank li b'eelomej rik'ineb', ink'a' naru 
neke'ayuunik. 

20Ab'an taawulaq xkutankil naq taamaq'e'q li b'eelomej chiruheb': toja' naq 
te'ayuuniq, sa' li kutan a'an. 

21“Maajun nab'ojok junaq ak' xiitil chiru li q'eel t'ikr. Wi ta jo'kan, li ak' xiitil 
tixq'uy li q'eel t'ikr ut taanimanq li xq'ichilal. 

22Maajun nak'ehok li ak' b'iin sa' q'eel tz'uum-kuk. Wi ta jo'kan, li ak' b'iin tixpuk' 
li tz'uum-kuk ut taatz'eqe'q li b'iin jo' ajwi' li tz'uum-kuk. Li ak' b'iin, ak' tz'uum-
kuk naraj”. 

Eb' li xtzolom ke'xch'ot ru li triiw sa' sábado 
(Mt 12,1-8; Lk 6,1-5) 

23Sa' jun li sábado yo chi nume'k li Jesus sa'eb' li awimq, ut eb' li xtzolom yal sa' 
nume'k ke'xtikib' xch'otb'al ru li triiw. 

24Eb' laj Pariseey ke'xpatz' re: —Il, k'a'ut naq neke'xb'aanu li ink'a' naru 
xb'aanunkil sa' sábado? 

25Kixye li Jesus reheb': —Ma maajun wa eerilom sa' li Santil Hu k'aru kixb'aanu 
laj David naq kiwank sa' rajb'al ru, naq kitz'okaak a'an jo'wi' eb' li rochb'een? 

26Ki'ok sa' rochoch li Yos naq wank laj Abiatar cho'q xyuwa'il aj tij, ut kixtzeka li 
mayejanb'il wa li maajun naru taawa'oq re, ka'ajwi' eb' laj tij; ut kixk'e ajwi' 
reheb' li rochb'een. 

27Ut kixye reheb': —Li sábado xaqab'anb'il cho'q re li winq ut ink'a' li winq cho'q 
re li sábado. 

28Jo'kan naq li K'ajolb'ej wank xwankil ajwi' sa' xb'een li sábado. 

Mk 3 

Li Jesus kixk'irtasi jun li winq chaqi li ruq' 
(Mt 12,9-14; Lk 6,6-11) 

1Li Jesus ki'ok wi' chik sa' li ch'utleb'aal kab'l. Wank aran jun li winq chaqi jun li 
ruq'. 

2Ut yookeb' chi xk'eeb'al reetal ma tixk'irtasi tana sa' li sábado re naq te'ruuq 
xjitb'al. 

3Li Jesus kixye re li winq chaqi li ruq': —Xaqlin ut k'e aawib' arin sa' yiib'ej. 

4Ut kixpatz' reheb': —K'aru us xb'aanunkil sa' sábado, ma li usilal malaj li ink'a' 
us, xkolb'al xyu'am junaq malaj ut xkamsinkil? A'ut eb' a'an ch'anch'o ke'kanaak. 

5Toja' naq kirileb' sa' xsutam sa' josq'il, chi ra sa' xch'ool xb'aan xkawileb' xjolom, 
ut kixye re li winq: —Ye' laawuq'. A'an kixye' li ruq' ut kik'iraak. 

6Naq ke'elk aran eb' laj Pariseey, tikto ke'xch'utub' rib' rik'ineb' li neke'okenk 
chirix laj Herodes, chi k'uub'ank chirix li Jesus re xkamsinkil. 

Naab'aleb' te'taaqenq re li Jesus 
(Mt 12,15-16; Lk 6,12-16) 

7Li Jesus ki'elk aran ut koho wan wi' li palaw, rochb'eeneb' li xtzolom, ut jwal 
naab'aleb' aj Galilea ke'taaqenk re. Naab'aleb' ajwi' aj Judea, 

8aj Jerusalén, aj Idumea, eb' li wankatqeb' chaq junpak'al li nima' Jordán ut sa' 
xsutam Tiro ut Sidón, naq ke'rab'i li naxb'aanu li Jesus, ke'wulak rik'in. 

9Jo'kan naq kixye reheb' li xtzolom naq kawresinb'ilaq junaq ch'ina jukub' re naq 
ink'a' taanat'e'q xb'aaneb' li k'iila tenamit: 

10xb'aan naq naab'aleb' li kixk'irtasiheb', ut eb' li wankeb' xrahilal neke'xmululi 
rib' sa' xb'een chi xch'e'b'al. 

11Ut eb' li tz'ajn aj musiq'ej, naq neke'ril ru, neke'xkutb'e rib' chi roq ut neke'xjap 
re: “Laa'at Ralalat li Yos”, chankeb'. 

12Ab'an li Jesus naxq'useb' chi kaw re naq ink'a' te'xye chi kutankil. 

Li Jesus kixsik'eb' ru li Kab'laju 
(Mt 10,1-4; Lk 6,12-16) 

13Kitaqe'k chiru tzuul ut kixb'oqeb' li ani kiraj xb'oqb'aleb', ut ke'wulak rik'in. 

14Kixxaqab'eb' Kab'laju re naq te'wanq rik'in, jo'wi' re naq tixtaqlaheb' chi 
xpuktesinkil li Chaab'il Esilal, 

15chi wanq xwankileb' chi isink maa'us aj musiq'ej. 

16Ut kixxaqab'eb' li Kab'laju: laj Simón, aj Pedro chik kixk'e cho'q xk'ab'a'; 

17laj Santiago, ralal laj Sebedeo, ut laj Jwan, riitz'in laj Santiago, li Boanerges chik 
kik'ehe'k cho'q xk'ab'a'eb' (chi jalb'il ru naraj naxye: ralaleb' li kaaq ); 

18laj Andrés ut laj Felipe, laj Bartolomé, laj Mateo, laj Tomás, laj Santiago, ralal laj 
Alfeo, laj Tadeo, laj Simón aj Kanahán 

19ut laj Judas Iskariote, a' li kiq'axtesink re. 

Li Jesus ut laj tza 
(Mt 12,24-32; Lk 11,15-23; 12,10) 

20Koho li Jesus sa' kab'l ut k'ajo' xk'ihal li tenamit ke'ch'utlaak wi' chik: jo'kan naq 
chi moko wa'ak naxk'e rib' chiruheb'. 

21Naq eb' li rech'alal ke'rab'i resil, koheb' chi xk'amb'al, xb'aan naq neke'xye: 
“Ink'a' tuqtu li xna'leb'”. 

22Eb' laj tz'iib' li ke'kub'e chaq Jerusalén ke'xye: “Wank laj Beelsebul rik'in”. 
Jo'kan ajwi': “Rik'in xwankilal li xyuwa'ileb' laj tza narisiheb' laj tza”, chankeb' re. 

23Toja' naq li Jesus kixb'oqeb' chaq ut kixye reheb' sa' jaljookil ru aatin: “Chanru 
naq laj tza taarisi laj tza? 

24Wi junaq tenamit jachjooq chirib'il rib', ink'a' truuq taakanaaq chi xaqxo li 
tenamit a'an. 

25Wi jachjooq chirib'il rib' jun kab'alaq, ink'a' truuq taakanaaq chi xaqxo li 
junkab'al a'an. 

26Ut wi laj tza tixch'i'ch'i'i rib' ut jachjooq chirib'il rib', ink'a' truuq taakanaaq sa' 
xna'aj, xwulak b'an li roso'jik a'an. 

27“Maajun truuq chi ok sa' rochoch li winq kaw rib' re xmaq'b'al li k'aru wank re, 
wi ink'a' ta xb'enwa tixb'ak' li kaw rib'; toja' naq tixjuk'i xsa' li rochoch. 

28“Relik chi yaal ninye eere naq te'kuymanq te'sachmanq chixjunil li xmaakeb' li 
winq ut chixjunil li xmajewaleb', us ta k'iheb'; 

29ab'an li taamajewanq re li Santil Musiq'ej, maajoq'e taakuymanq taasachmanq 
xmaak, taariiqani b'an li xmaak chi junelik”. 

30Kixye a'in xb'aan naq yookeb' chi xyeeb'al: “Wank tz'ajn aj musiq'ej rik'in”. 

Li xna' ut eb' li riitz'in li Jesus 
(Mt 12,46-50; Lk 8,19-21) 

31Ke'wulak aran li xna' ut eb' li riitz'in li Jesus; ke'kanaak chirix kab'l ut ke'xtaqla 
xb'oqb'al. 

32Ut eb' li tenamit chunchuukeb' chi xsutam, ke'xye re: —Ab'i, laana', eb' 
laawiitz'in ut eb' laawanab' wankeb' chirix kab'l, yookeb' chasik'b'al. 

33Kichaq'ok li Jesus ut kixye: —Ani linna', aniheb' li wiitz'in? 

34Ut naq kixsuti rilb'aleb' li chunchuukeb' chi xsutam, kixye: —A'aneb' a'in linna' 
ut eb' li wiitz'in. 

35Xb'aan naq chixjunil li taab'aanunq re li rajom li Yos, a'an li wiitz'in, li wanab' ut 
linna'. 

Mk 4 

Li jaljookil ru aatin chirix laj awinel 
(Mt 13,1-9; Lk 8,4-8) 

1Ki'ok wi' chik chi xtzolb'aleb' li tenamit chire li palaw, ut q'axal naab'aleb' 
ke'ch'utlaak rik'in: jo'kan naq ki'ok ut kik'ojlaak sa' jun li jukub', sa' li palaw. 

2Ut naab'al li na'leb' kixtzoleb' wi' sa' jaljookil ru aatin. Kixye reheb' chi jo'kan 
naq yo chi xtzolb'aleb': 

3“Ab'ihomaq. Ki'elk jun aj awinel chi awk. 

4Ut naq yo chi awk, wan iyaj kinaqk chire li b'e; ke'chalk eb' li kok' xul ut ke'xwa'. 

5Wan chik kinaqk sa' pek ru, b'arwi' jay ru li ch'och': kimoqk chi junpaat xb'aan 
naq ink'a' cham li ch'och'; 

6ab'an, naq ki'elk chaq li saq'e, kik'atk ut kichaqik xb'aan naq maak'a' li xxe'. 

7Wan ajwi' iyaj kinaqk sa' k'ix ru ut, naq kichamo'k li k'ix, kinat'e'k li iyaj, ut ink'a' 
ki'uuchink. 

8Ut wan chik iyaj kinaqk sa' chaab'il ch'och', kik'iik, kichamo'k ut ki'uuchink: wan 
kixk'e lajeeb' xka'k'aal, wan chik oxk'aal ut wan chik o'k'aal”. 

9Toja' naq kixye: “Ani wank xxik re ab'ink, chi'ab'inq”. 

K'a'ut naq li Jesus na'aatinak sa' jaljookil ru aatin 
(Mt 13,10-15; Lk 8,9-10) 

10Naq kikanaak xjunes li Jesus, eb' li ke'kanaak rik'in rochb'eeneb' li Kab'laju 
ke'xpatz' re xyaalalil eb' li jaljookil ru aatin. 

11Ut a'an kixye reheb': “K'eeb'il eere laa'ex xnawb'al xyaalal li muqmuukil na'leb' 
chirix li xnimajwal awab'ejihom li Yos, ab'an reheb' li junch'ol chik chixjunil 
nak'eemank sa' jaljookil ru aatin 

12re naq, us ta te'iloq maak'a' te'ril, us ta te'ab'inq maak'a' te'xtaw ru. Mare 
anchal te'xyot' xch'ool te'xjal xk'a'uxl ut te'kuye'q te'sache'q li xmaakeb'”. 

Xyaalalil li jaljookil ru aatin chirix laj awinel 
(Mt 13,18-23; Lk 8,11-15) 

13Ut kixye reheb': “Ma ink'a' neketaw ru li jaljookil ru aatin a'in? Chan put ru naq 
teetaw xyaalal chixjunileb' li jaljookil ru aatin? 

14Laj awinel naraw li Aatin. 

15Li wankeb' chire li b'e, a'aneb' li na'awe' wi' li Aatin, ab'an naq ak xe'rab'i, sa' 
junpaat nachalk laj tza ut naxmaq' li aatin awb'il sa' xch'ooleb'. 

16Jo'kan ajwi', eb' li neke'xk'ul li iyaj sa' pek ru, a'aneb' li neke'rab'i li Aatin ut 
neke'xk'ul chi junpaat chi saheb' sa' xch'ool. 

17Ab'an maak'a' xxe' rik'ineb' ut ink'a' najt neke'xkuy. Ut naq nachalk junaq 
raaxiik' malaj rahob'tesiik sa' xk'ab'a' li Aatin, sa' junpaat neke'ch'inank xch'ool. 

18Wankeb' chik li neke'xk'ul li iyaj sa' k'ix ru: a'aneb' li xe'rab'i li Aatin, 

19ab'an li k'oxlak chirix li k'a'aq re ru wank sa' ruuchich'och', li nab'alaq'ink wi' li 
b'ihomal ut li ratawankil li k'a'aq chik re ru na'ok sa' xch'ooleb', naxnat' li Aatin 
ut ink'a' chik na'uuchink xb'aan. 

20Ut eb' li neke'xk'ul li iyaj sa' chaab'il ch'och', a'aneb' li neke'ab'ink re li Aatin, 
neke'xk'ulub'an xch'ool ut neke'uuchink: wan naxk'e lajeeb' xka'k'aal, wan 
oxk'aal ut wan chik o'k'aal li junjunq chi iyaj”. 

Li jaljookil ru aatin chirix li saqenk 
(Lk 8,16-18) 

21Kixye ajwi' reheb': “Ma nak'ame'k tab'i' chaq junaq saqenk re xke'eebal rub'el li 
uk'al malaj ut rub'el li ch'aat? Ma ink'a' tab'i' re taak'eemanq sa' xna'aj? 

22Xb'aan naq maak'a' wank chi muqmu li ink'a' ta taanawmanq, ut maak'a' 
xk'ulmank chi muqmu li ink'a' ta taa'elq chi kutankil. 

23Ani wank xxik re ab'ink, chi'ab'inq”. 

Li jaljookil ru aatin chirix li b'isleb' 

24Kixye ajwi' reheb': “K'ehomaq reetal li yookex chi rab'inkil. Rik'in li b'isleb' 
nekexb'isok wi', texb'ise'q ajwi' laa'ex, ut taak'eemanq chik xtz'aqob'. 

25Xb'aan naq ani wank k'aru re, ruk' chik taak'eemanq re; ut ani maak'a' wank re, 
a' ajwi' li k'aru re taamaq'manq chiru”. 

Li jaljookil ru aatin chirix li iyaj nak'iik xjunes rib' 

26Kixye ajwi' reheb': “Jo'ka'in li xnimajwal awab'ejihom li Yos: kama' jun li winq 
kixhir li iyaj sa' ch'och'. 

27Taawarq malaj taawakliiq, chi q'eq malaj chi kutan, li iyaj nayo'laak, nak'iik, chi 
moko a'an naxnaw chan ta wi' ru. 

28Li ch'och' na'uuchink xjunes rib'; xb'enwa naq'unq'utk, chirix a'an natz'utujink, 
moqon na'uuchink chi naab'al. 

29Ut naq ak xq'ano'k li ru, chi junpaat naq'olmank xb'aan naq xwulak xq'ehil li 
q'olok”. 

Li jaljookil ru aatin chirix li riyajil mostaas 
(Mt 13,31-32, 34-35; Lk 13,18-19) 

30Kixye ajwi': “K'aru tqajuntaq'eeta wi' li xnimajwal awab'ejihom li Yos, malaj k'a' 
chi jaljookil ru aatin taaqach'olob' wi'? 

31Chanchan jun t'orol li mostaas: naq na'awmank sa' ch'och', q'axal kach'in 
chiruheb' chixjunil li iyaj li wankeb' sa' ruuchich'och'; 

32ab'an naq ak x'awmank, nak'iik, naxq'ax ru chixjunileb' li awimq ut ninq li ruq' 
naxk'e. Chi jo'kan eb' li xul li neke'rupupik chiru choxa neke'ruuk chi sukub'k sa' 
xmu”. 

33Ut rik'in naab'al chik jaljookil ru aatin jo'eb' a'in, li Jesus naxye reheb' li Aatin, a' 
yaal b'arwan neke'ruuk xtawb'al ru; 

34ut ink'a' naraatinaheb' chi maak'a' ta jaljookil ru aatin. Ab'an reheb' li xtzolom, 
naq wankeb' xjuneseb', naxch'olob' ru chixjunil. 

Naq kich'anaak li kaqsut-iq' 
(Mt 8,18, 23-27; Lk 8,22-25) 

35Sa' li kutan a'an, naq ki'ewuuk, kixye reheb': —Numenqo junpak'al li palaw. 

36Ut naq ak xe'xchaq'rab'iheb' li tenamit, ke'xk'am li Jesus sa' li jukub' b'arwi' 
wank; wankeb' jalanatq chik jukub' ke'ochb'eenink re. 

37Toja' naq kiwakliik jun nimla kaqsut-iq' ut li xkaw oq li palaw naxkut rib' sa' li 
jukub', ak yo chi nujak li jukub' xb'aan. 

38Li Jesus wank chi ixb'ej, yo chi wark chi xb'een xsok xjolom. Ke'rajsi ut ke'xye 
re: —At Tzolonel! Ma maak'a' nakawaj wi' naq too'oso'q? 

39Li Jesus ki'ajk ru, kixq'us li iq' ut kixye re li palaw: —Matchoqink! Ch'anaqat! 
Kich'anaak li iq' ut kichalk jun nimla tuqtuukilal. 

40Chirix chik a'an kixye li Jesus reheb' li xtzolom: —K'a'ut naq k'ajo' leexiw? 
K'a'ut naq maak'a' eepaab'aal? 

41Ut jun nimla xiw ki'ok sa' xch'ooleb', neke'xye chirib'ileb' rib': —Ani put a'in 
naq a'atq li iq' ut li palaw neke'paab'ank chiru? 

Mk 5 

Laj Gerasa eechaninb'il xb'aan laj tza 
(Mt 8,28-34; Lk 8,26-39) 

1Ke'wulak junpak'al li palaw, sa' xch'och'eb' aj Gerasa. 

2Ka'ajwi' ki'elk li Jesus sa' li jukub' naq jun winq li wank tz'ajn aj musiq'ej rik'in 
ki'elk chaq sa'eb' li muqleb'aal kamenaq ut kolxk'ul. 

3Li winq a'an nawank sa' muqleb'aal kamenaq ut maajun naru nab'ak'ok re chi 
moko chi kareen, 

4xb'aan naq naab'al sut kib'ak'mank rik'in chapleb' ut kareen, ab'anan 
kixt'upiheb' li kareen ut kixtoqiheb' li chapleb': tik maajun naru 
natuulanob'resink re. 

5Ut rajlal, chi q'eq ut chi kutan, nawank chaq sa'atqeb' li muqleb'aal kamenaq ut 
chiruheb' li tzuul, naxjap chaq re ut naxtiq'ihatq rib' chiru pek. 

6Naq kiril li Jesus chi najt, ki'aanilak toj rik'in, koxwiq'ib' rib' chiru 

7ut kixjap re chi xyeeb'al chi kaw xyaab' xkux: —K'aru wank we aawik'in, at 
Jesus, Ralalat li Nimajwal Yos! Nintz'aama nawelaji chawu sa' xk'ab'a' li Qaawa', 
minaarahob'tesi. 

8Kixye a'an xb'aan naq yeeb'il re xb'aan li Jesus: —At tz'ajn aj musiq'ej, elen rik'in 
li winq a'an! 

9Ut li Jesus kixpatz' re: —Ani laak'ab'a'? Kichaq'ok a'an ut kixye: —Jun tuub' 
link'ab'a', xb'aan naq naab'alo. 

10Ut k'iila sut kixtz'aama naq ink'a' chi'isiiq sa' li na'ajej a'an. 

11Wankeb' aran chiru li tzuul jun nimla ch'uut chi aaq, yookeb' chi ichajib'k. 

12Ut eb' li tz'ajn aj musiq'ej ke'xtz'aama chiru li Jesus: —Taqlaho rik'ineb' li aaq 
re naq too'ok rik'ineb'. 

13Li Jesus kixkanab'eb' chi xik, ut eb' li tz'ajn aj musiq'ej ke'elk rik'in li winq, 
koxe'okaq sa'eb' li aaq (li xk'ihaleb' wank tana wiib'aq mil), ke'xkut rib' sa' 
xteram li uul, jun t'anikeb' sa' li palaw, ut aran ke'kamk. 

14Eb' laj ilol reheb' ke'elelik, koxe'xye resil sa' li tenamit ut sa'atqeb' li k'aleb'aal; 
ut eb' li poyanam ke'chalk chi rilb'al li kik'ulmank. 

15Ke'wulak wan wi' li Jesus, ke'xka'ya li winq li kirahob'tesiik xb'aan laj tza, a' li 
eechaninb'il chaq xb'aan jun tuub' chi maa'us aj musiq'ej, chunchu aran, tiqto ut 
tuqtu chik li xjolom: ut ki'ok xxiweb'. 

16Eb' li ke'ilok re ke'xseeraq'i reheb' chanru ki'uxk re li winq jo' ajwi' li k'aru 
ke'xk'ul eb' li aaq. 

17Toja' naq ke'xtikib' relajinkil ru naq chi'elq sa' li xch'och'eb'. 

18Naq ak xtaqe'k li Jesus sa' li jukub', li winq li ki'isiik laj tza rik'in kixtz'aama 
chiru wank rik'in. 

19Ab'an li Jesus ink'a' kiraj, kixye b'an re: —Ayu sa' laawochoch rik'ineb' 
laakomon ut ye resil reheb' jo'nimal li xb'aanu aawe li Qaawa' ut chanru naq 
xruxtaana aawu. 

20Ut a'an koho ut kixtikib' xpuktesinkil resil sa'eb' li Lajeeb' chi Tenamit chixjunil 
li ki'uxk re xb'aan li Jesus; ut chixjunileb' nalaje'sachk xch'ool xb'aan. 

Li Jesus kixk'irtasi jun li ixq li kich'e'ok li raq'. Kixwaklesi chi yo'yo li xrab'in laj 
Jairo 

(Mt 9,18-26; Lk 8,40-56) 

21Naq kiq'axonk wi' chik li Jesus sa' jukub' junpak'al li ha', naab'al li tenamit 
ke'ch'utlaak rik'in; ut a'an wank chire li palaw. 

22Toja' naq kiwulak jun reheb' li xb'eenil li ch'utleb'aal kab'l, aj Jairo xk'ab'a', ut 
naq kiril ru li Jesus, koxkut rib' chi roq 

23ut kixtz'aama kirelaji chiru: —Linch'ina rab'in kamk re. K'e chaq laawuq' sa' 
xb'een re naq taakole'q ut ink'a' taakamq. 

24Li Jesus koho chirix ut kitaaqeek xb'aaneb' li k'iila tenamit, yookeb' chi 
xlaatz'ankil. 

25Toja' naq jun li ixq yaj xb'aan naq na'elk xkik'el chalen chaq kab'laju chihab' 

26(naab'al li rahilal xk'ulum sa' ruq'eb' laj k'iila b'anonel ut ak xsachom chixjunil 
li k'aru wank re chi maak'a' na'usaak wi', xnimank b'an chik li xyajel), 

27naq kirab'i li nayeemank chirix li Jesus, kinach'ok rik'in chirix, sa' xyanqeb' li 
tenamit, ut kixch'e' li raq', 

28xb'aan naq kixye sa' xch'ool: “Us ta ka'ajwi' tinch'e' li raq', tinkole'q”. 

29Ut chi junpaat kichaqik ru li na'elk wi' li xkik'el ut kireek'a sa' li xtz'ejwal naq 
k'irajenaq chik li xrahilal. 

30Li Jesus tikto kireek'a li wankilal ki'elk rik'in: kixsutq'isi rib' sa' xyanqeb' li 
tenamit ut kixye: —Ani xch'e'ok re li waq'? 

31Ke'chaq'ok eb' li xtzolom ut ke'xye: —Yookat chi rilb'al naq eb' li tenamit 
neke'laatz'an aawe ut nakaye: «Ani xch'e'ok we?». 

32Ut a'an yo chi ilok chi xsutam re rilb'al ani tana xb'aanunk re a'an. 

33Toja' naq li ixq li naxnaw k'aru xk'ul, kijilok chi xk'atq li Jesus chi yo xxiw ut 
nasiksotk, kixkut rib' chi roq ut kixye chixjunil li xyaalalil re. 

34Ut li Jesus kixye re: —At inrab'in, laapaab'aal xkolok aawe. Ayu sa' tuqtuukil 
usilal ut kanaaq chi k'irajenaq laarahilal. 

35Naq toj yo chi aatinak li Jesus, ke'k'ulunk eb' li xtaql li xb'eenil li ch'utleb'aal 
kab'l ut ke'xye: —Laarab'in ak xkamk. K'a' chik aj e naq taach'i'ch'i'i laj Tzolonel? 

36Ab'anan li Jesus, naq kirab'i k'aru ke'xye, kixye re li xb'eenil li ch'utleb'aal kab'l: 
—Matxiwak, ka'ajwi' naq wanq aapaab'aal. 

37Ut ink'a' kiraj naq taa'ochb'eeniiq xb'aan anihaq chik, ka'aj b'an wi' xb'aan laj 
Pedro, laj Santiago ut laj Jwan, li riitz'in laj Santiago. 

38Naq ke'wulak sa' rochoch li xb'eenil li ch'utleb'aal kab'l, li Jesus kiril li poqoqij 
ib': wan te'yaab'aq ut wan k'ajo' naq te'tz'uyinq. 

39Ki'ok ut kixye reheb': —K'a' naq yookex chi xpoqoqinkil eerib' ut chi yaab'ak? 
Li ch'ina ixqa'al moko kamenaq ta, yal yo chi wark. 

40Ut eb' a'an ke'ok chi xse'enkil li Jesus; ab'an a'an kirisiheb' chixjunil; ka'aj chik li 
xna' xyuwa' li ch'ina ixqa'al, jo' ajwi' eb' li rochb'een kixk'ameb' chirix, ut ki'ok 
b'arwi' wank li ch'ina ixqa'al. 

41Kixchap chi ruq' ut kixye re: —Talitá, kum. Chi jalb'il ru naraj naxye: “At ixqa'al, 
aawe ninye, waklin”. 

42Tikto kiwakliik li ixqa'al ut ki'ok chi b'eek, xb'aan naq kab'laju chihab' wank re. 
K'ajo' naq kilaje'sachk xch'ool li tenamit. 

43Ab'an li Jesus kixchaq'rab'iheb' chi us naq maa'ani chinawoq re; chirix chik a'an 
kixye naq te'xk'e chi wa'ak li ixqa'al. 

Mk 6 

Maak'a' xpaab'aaleb' laj Nazaret 
(Mt 13,53-58; Lk 4,16-30) 

1Ki'elk li Jesus aran ut koho sa' li xtenamit rochb'eeneb' li xtzolom. 

2Naq kiwulak li sábado, ki'ok chi xtzolb'aleb' sa' li ch'utleb'aal kab'l; ut eb' li k'iila 
tenamit li yookeb' chi ab'ink re, kilaje'sachk xch'ool ut ke'xye: —B'ar xtaw 
chixjunil a'in? K'a' chi na'leb'il a'in k'eeb'il re ut b'ar nachalk li xnimal wankilal 
a'in li nak'utunk rik'in? 

3Ma maawa' tab'i' a'in laj peech', xyum lix María? Ma maawa' tab'i' a'in riitz'in laj 
Santiago, laj José, laj Judas ut laj Simón? Ma ink'a' tab'i' wankeb' li ranab' arin sa' 
qayanq? Ut neke'luktaak xch'ool xb'aan. 

4A'ut li Jesus kixye reheb': —Junaq propeet k'eeb'il xloq'al yalaq b'ar. Ka'ajwi' sa' 
li xtenamit, sa' xyanqeb' li rech'alal ut sa' li rochoch, ink'a' nak'ehe'k xloq'al. 

5Ut maajun sachb'ach'oolej kiruuk chi xb'aanunkil aran; ka'ajwi' kixk'irtasi wiib' 
oxib' li yaj rik'in xk'eeb'al li ruq' sa' xb'eeneb'. 

6Ut kisachk xch'ool xb'aan naq maak'a' xpaab'aaleb'. 

Xtaqlankileb' li Kab'laju 
(Mt 10,1, 9-14; Lk 9,1-6) 

Li Jesus kixb'eeniheb' li k'aleb'aal wankeb' chi xsutam, yo chi xtzolb'aleb'. 

7Toja' naq kixb'oqeb' li Kab'laju, kixtikib' xtaqlankileb' sa' ka'kab'il ut kixk'eheb' 
xwankil sa' xb'eeneb' li tz'ajn aj musiq'ej. 

8Ut kixchaq'rab'iheb' chi jo'ka'in: —Maak'a' teek'am re leeb'e, ka'ajwi' leexuq'; 
chi moko eewa, chi moko eechampa, chi moko eetumin sa' xk'aamal eesa'; 

9ka'ajwi' leeperxaab'. Ut meek'am ka'kab'aq leeraq'. 

10Kixye ajwi' reheb': —Chexhilanq sa' li kab'l taak'eemanq wi' eerochochnaal, toj 
reetal tex'elq aran; 

11ut b'arwi' ink'a' texk'ule'q chi moko tex'ab'iiq, naq tex'elq aran, chechiq'aq li 
pojtz' wank cheroq re xch'olob'ankil li xmaakeb'. 

12Eb' a'an koheb' ut ke'xpuktesi resil naq che'xyot' xch'ool che'xjal xk'a'uxl: 

13neke'risihatq naab'aleb' aj tza, neke'xyul naab'al li yaj rik'in aseeyt, ut 
neke'xk'irtasiheb'. 

Li Jesus ut laj Herodes 
(Mt 14,1-2; Lk 9,7-9) 

14Li rey Herodes kirab'i resil li nayeemank chirix li Jesus xb'aan naq yalaq b'ar 
nanawmank xk'ab'a'. Wan ke'yehok: “Laj Jwan aj kub'sihomha' xwakliik chi yo'yo 
sa' xyanqeb' li kamenaq, jo'kan naq xnimal wankilal wank rik'in”. 

15Wankeb' chik ke'yehok: “A'an laj Elías”. Wankeb' wi' chik ke'yehok: “A'an jun 
xkomoneb' li propeet”. 

16Naq kirab'i a'in laj Herodes, kixye: —A'an laj Jwan, li kinch'ot xkux. A'an 
xwakliik wi' chik chi yo'yo. 

Xkamik laj Jwan aj kub'sihomha' 
(Mt 14,3-12) 

17Laj Herodes kixye chi jo'kan xb'aan naq a'an kitaqlank xchapb'al laj Jwan re 
xb'ak'b'al sa' tz'alam xmaak lix Herodías, li rixaqil laj Filipo li riitz'in, li kisumlaak 
wi' laj Herodes. 

18Xb'aan naq xyehom laj Jwan re laj Herodes: “Ink'a' us naq taawanq aawik'in li 
rixaqil laawiitz'in”. 

19Lix Herodías xik' naril laj Jwan ut naraj raj xkamsinkil, ab'anan ink'a' naru 
xb'aanunkil, 

20xb'aan naq laj Herodes naxxiwa ru laj Jwan ut naxkol rix: naxnaw naq a'an jun li 
winq tiik xch'ool ut sant; naq narab'i chi aatinak, na'ok xk'a'uxl ut nawulak chiru 
rab'inkil. 

21Kiwulak ut xq'ehil naq laj Herodes, sa' xninq'ehinkil li xyo'lajik, kixb'oqeb' chi 
wa'ak li ninqeb' xwankil, eb' laj taqlanel ut li xb'eenileb' aj Galilea. 

22Li xko' lix Herodías kol'okaq, kixajok ut kiwulak chiru laj Herodes jo'wi' 
chiruheb' li rula'. Toja' naq laj Herodes kixye re li ixqa'al: —Tz'aama we li k'aru 
taawaj ut laa'in tink'e aawe. 

23Ut kixye rik'in jurament: —Jo'ch'inal jo'nimal li taapatz' we, tink'e aawe, us ta 
a'an li xyiijachil li tenamit li wank rub'el linwankil. 

24Ki'elk aran li ixqa'al ut koxye re li xna': —K'aru tinpatz'? Ut a'an kixye: —Patz' li 
xjolom laj Jwan aj kub'sihomha'. 

25Ki'ok li ixqa'al chi junpaat, sa' aanil, wan wi' laj Herodes, ut kixpatz': —Twaj 
naq anaqwan ajwi' taak'e we sa' pulaat li xjolom laj Jwan aj kub'sihomha'. 

26K'ajo' naq kiraho'k xch'ool laj Herodes, ab'anan, xb'aan li jurament ut eb' li 
rula', ink'a' kiraj naq tz'eqtaananb'ilaq li ixqa'al. 

27Tikto kixtaqla jun aj puub' ut kixye re naq chixk'amaq chaq li xjolom laj Jwan. 
Ut a'an koho chi xch'otb'al li xjolom sa' tz'alam, 

28kixk'am chaq sa' pulaat ut kixk'e re li ixqa'al, ut a'an koxk'e re li xna'. 

29Naq ke'rab'i a'in eb' li xtzolom laj Jwan, ke'chalk, ke'xxok li kamenaq ut 
koxe'xmuq chaq. 

Naq ke'wa'ak li oob' mil 
(Mt 14,13-21; Lk 9,10-17; Jn 6,1-14) 

30Ke'ch'utlaak eb' li apóstol rik'in li Jesus ut ke'xseeraq'i chixjunil li 
ke'xb'aanuhatq ut li ke'xtzolatqeb' wi' chaq li tenamit. 

31Ut a'an kixye reheb': —Kimqex laa'ex eejunes, yo'qeb' sa' junaq junesal na'ajej 
ut chexhilanq kach'inaq. Xb'aan naq naab'aleb' li neke'chalk neke'xik: chi moko 
wa'ak naxk'e rib' chiruheb'. 

32Ut ke'ok sa' jun li jukub' ut koheb' sa' jun li na'ajej wank xjunes. 

33Ab'anan, naq koheb', naab'aleb' li poyanam ke'ilok reheb' ut ke'xnaweb' ru: 
jo'kan naq ke'elk chaq sa' chixjunileb' li tenamit, koheb' aran sa' aanil chi roqeb' 
ut xb'enwa ke'wulak chiruheb' a'an. 

34Naq li Jesus ki'elk chaq sa' li jukub', kiril naq naab'aleb' li tenamit ut kixtoq'ob'a 
ruheb', xb'aan naq jo'keb' li karneer maak'a' aj ilol reheb'; ut naab'al li k'a'aq re 
ru ki'ok wi' chi xtzolb'aleb'. 

35Ak yo chi ewuuk naq eb' li xtzolom ke'jilok chi xk'atq ut ke'xye re: —Li na'ajej 
a'in wank xjunes ut ak yo chi ewuuk. 

36Chaq'rab'iheb' re naq te'xik sa'atqeb' li k'aleb'aal ut tenamit wankeb' chi nach' 
ut xloq'aqeb' chaq xwa. 

37Ab'an li Jesus kixsumeheb': —K'ehomaqeb' chi wa'ak laa'ex, chan. Ke'xye re: —
Ma tooxik laa'o chi xloq'b'al lajeek'aal (200) tumin chi wa re te'qak'e chi wa'ak? 

38Ut a'an kixye reheb': —Jarub' chi wa wank eerik'in? Ayuqex chi rilb'al. Eb' a'an, 
naq ak ke'ril chaq, ke'xye: —Oob' chi wa ut wiib' chi kar. 

39Li Jesus kixtaqlaheb' chi hilank chixjunileb' chi ch'uutil sa' li rax pim. 

40Ut ke'hilank chi ch'uutil sa' o'taqk'aal ut sa' lajeeb' roxtaqk'aal. 

41Toja' naq li Jesus kixchap li oob' chi wa ut li wiib' chi kar, kixtaqsi li rilob'aal sa' 
choxa, kiyoxink, kixjachi ut kixk'e reheb' li xtzolom re naq te'xjek'i. Kixjek'i ajwi' 
li wiib' chi kar reheb' chixjunil. 

42Ke'tzekank chixjunileb' toj reetal ke'k'ojlaak xch'ool. 

43Ut ke'xxok li rela' li wa, kab'laju chakach nujenaqeb' chi wa; jo'kan ajwi' li kar li 
ke'ela'ank. 

44Eb' li ke'wa'ak wankeb' oob' mil chi winq. 

Li Jesus kib'eek chiru li palaw 
(Mt 14,22-32; Jn 6,16-21) 

45Tikto kixtaqlaheb' li xtzolom sa' li jukub' re te'xik chi uub'ej toj Betsaida, ut a'an 
toj tixchaq'rab'iheb' wan li tenamit. 

46Ut naq ak xchaq'rab'iheb', koho sa' li tzuul chi tijok. 

47Naq ki'ok li q'oqyink, li jukub' wank sa' xyi li palaw ut a'an xjunes chi ch'och'el. 

48Kiril naq eb' li xtzolom te'lub'q chi xb'eresinkil li jukub' xb'aan naq sa' xsak'om 
iq' yookeb' chi xik. Ak saqewk chik re, koho chi xtawb'aleb', yo chi b'eek chiru li 
palaw, ut tiik raj kixq'axeb'. 

49Ab'an, naq ke'ril chi b'eek chiru li palaw, ke'xk'oxla naq a'an jun anum ut ke'ok 
chi xjapb'al reheb', 

50xb'aan naq chixjunileb' ke'ilok re ut ke'sachk xch'ool. A'ut a'an tikto 
kiraatinaheb' ut kixye reheb': —Kawaq eech'ool: laa'inin. Mexxiwak! 

51Kitaqe'k rik'ineb' sa' li jukub', ut ch'anaamil li iq': k'ajo' naq ke'sachk xch'ool, 

52xb'aan naq ink'a' ke'xtaw ru li kixb'aanu rik'in li wa, ut tik kawujenaqeb' 
xch'ool. 

Kixk'irtasiheb' li yaj aran Genesaret 
(Mt 14,34-36) 

53Naq ke'wulak toj junpak'al li palaw, koxe'okaq chi ch'och'el aran Genesaret, ut 
ke'xxaqab' li jukub'. 

54Ka'ajwi' ke'elk sa' li jukub' naq ke'xnaw ru li Jesus chi junpaat. 

55Ke'xb'eeni chixjunileb' li na'ajej ut b'ar wi' neke'rab'i naq wank li Jesus 
ke'xtikib' xk'amb'aleb' chaq li yaj sa' kok' ch'aat. 

56Ut yalaq b'ar kox'okaq wi', sa'atqeb' li xninqal ut kok' tenamit jo' ajwi' sa'atqeb' 
li k'aleb'aal, neke'xk'e eb' li yaj sa'eb' li xalaab'e ut neke'xtz'aama chiru naq ka'aj 
taxaq re li raq' te'xch'e'. Ut li jo'k'ihal ke'ch'e'ok re, nalaje'k'iraak. 

Mk 7 

Li xchaq'rab' li Yos ut li xna'leb'eb' laj Pariseey 
(Mt 15,1-20) 

1Ke'xch'utub' rib' rik'in li Jesus eb' laj Pariseey jo'wi' eb' laj tz'iib' li ke'chalk chaq 
Jerusalén. 

2Ke'ril naq wankeb' xtzolom li Jesus neke'wa'ak chi tz'aj ruq'eb', naraj naxye 
ink'a' neke'ch'ajok 

3(xb'aan naq eb' laj Pariseey ut chixjunileb' laj Judiiy ink'a' neke'wa'ak, wi ink'a' 
xe'xch'aj xb'enwa li ruq'eb' toj chi rit xteleb', a' kaw neke'xpaab' li xe'toonil 
na'leb'; 

4naq neke'sutq'iik chaq sa' k'ayiil, ink'a' neke'wa'ak, wi ink'a' xe'xch'ajob'resi rib'. 
Ut wank chik naab'al xe'toonil na'leb' neke'xpaab', kama' li xch'ajob'resinkil li 
uk'leb' sek', li xaar ut li perpookil sek'), 

5jo'kan naq eb' laj Pariseey ut eb' laj tz'iib' ke'xpatz' re: —K'a'ut naq eb' 
laatzolom ink'a' neke'xb'aanu jo' k'utb'il chiqu xb'aaneb' li qaxe' qatoon, naq 
neke'wa'ak chi tz'aj ruq'eb'? chankeb'. 

6Ut li Jesus kixye reheb': —Yaal li kixye laj Isaías cherix laa'ex, aj ka'pak'al u, jo' 
naq tz'iib'anb'il: «Li tenamit a'in rik'in xtz'uumal reheb' nikine'roxloq'i, a'ut li 
xch'ooleb' najt wank wik'in. 

7Maak'a' aj e naq nikine'roxloq'i, xb'aan naq li k'aru neke'xk'ut chiruheb' li 
tenamit yal xtaqlahomeb' li winq». 

8Nekekanab' li xchaq'rab' li Yos ut a' chik li xnajteril na'leb' li winq nekepaab'. 

9Kixye ajwi' reheb': —Tz'aqal a' li xchaq'rab' li Yos neketz'eqtaana re xpaab'ankil 
li najteril na'leb' kanab'anb'il chaq eere. 

10Xb'aan naq laj Moisés kixye: «Chawoxloq'i laana' laayuwa'», ut: «Ani tixmajewa 
li xna' xyuwa' tixtoj rix li xmaak rik'in kamk».  

11A'ut laa'ex nekeye: «Wi junaq tixye re li xna' xyuwa': Tatintenq'a raj, ab'an li 
k'aru we a'an korbán -chi jalb'il ru naraj naxye: ak mayejanb'il chik-, 

12li winq a'an ink'a' chik tento tixtenq'a li xna' xyuwa' eeb'aan laa'ex». 

13Chi jo'kan nekesach xwankil li Raatin li Yos xb'aan li najteril na'leb' li neketzol 
wi' eerib'. Ut naab'al chik k'a'aq re ru xkomon a'in nalajeeb'aanu. 

14Li Jesus kixb'oqeb' wi' chik li tenamit ut kixye reheb': —Chineerab'ihaq 
chejunilex ut chetawaq xyaalal. 

15Maak'a' wank li tixtz'ajni li winq naq taa'ok chisa'; a' b'an li na'elk chaq rik'in li 
winq natz'ajnink re. 

16Ani wank xxik re ab'ink, chi'ab'inq. 

17Naq li Jesus kixkanab'eb' li k'iila tenamit, kox'okaq sa' kab'l ut eb' li xtzolom 
ke'xpatz' re xyaalalil li jaljookil ru aatin. 

18Ut a'an kixye reheb': —Ma jo'ka'in naq namajelo'k ajwi' leena'leb' laa'ex? Ma 
ink'a' neketaw ru naq chixjunil li na'ok rik'in li winq moko a'an ta li natz'ajnink 
re, 

19xb'aan naq ink'a' na'ok sa' li xch'ool, na'ok b'an sa' li xsa' ut taaxik sa' li 
tz'eqleb'aal mul? Rik'in a'an kixye naq chixjunil li tzekemq maak'a' xtz'ajnil. 

20Ut kixye ajwi': —Li na'elk chaq rik'in li winq, a'an li natz'ajnink re, 

21xb'aan naq chisa' li xch'ool na'elk chaq li ink'a' usil na'leb': li ko'b'eetak 
yumb'eetak, elq'ak, kamsink, 

22muxuk sumlaak, pixilal, maa'usilal, b'alaq'ik, tz'i'b'eetalil na'leb', kaqalik, 
majewank, q'etq'etil, maak'a'il na'leb'. 

23Chixjunil li maa'usilal a'in na'elk chaq sa' xch'ool li winq ut a'an natz'ajnink re. 

III. LI XK'ANJEL LI JESUS MOKO SA' XTEEPAL TA GALILEA (7,24-
10,52) 

Li ixq aj Sirofenicia 
(Mt 15,21-28) 

24Naq li Jesus ki'elk aran, koho sa' xteepal Tiro, kox'okaq sa' jun li kab'l ut kiraj 
raj naq maa'ani chinawoq re, ab'an ink'a' kiru kiwank chi muqmu. 

25Chi junpaat jun li ixq li wank xch'ina ko' eechaninb'il xb'aan tz'ajn aj musiq'ej, 
kirab'i resil li Jesus, kichalk ut kolxkut rib' chi roq. 

26Li ixq a'in maawa' aj Judiiy li xpaab'aal, a'an jun li ixq aj Fenicia wank sa' 
xteepal Siria; ut ki'ok chi relajinkil ru re naq chirisihaq li maa'us rik'in li xko'. 

27Ab'an li Jesus kixye re: —Wa'aqeb' wan xb'enwa eb' li alal k'ajolb'ej, xb'aan naq 
moko us ta xmaq'b'al xwaheb' li alal k'ajolb'ej re xk'eeb'al reheb' li kok' tz'i'. 

28A'ut a'an kichaq'ok: —Yaal, Qaawa', ab'anan eb' li kok' tz'i' neke'xwa' ajwi' li 
xk'aj xwaheb' li kok'al rub'el li meex, chan. 

29Toja' naq li Jesus kixye re: —Ayu. Rik'in li aatin xaye x'elk li maa'us rik'in laako'. 

30Naq kisutq'iik li ixq sa' rochoch, koxtaw li ch'ina ixqa'al yokyo sa' ch'aat, ut li 
maa'us aj musiq'ej elenaq chik rik'in. 

Kixk'irtasi jun li winq tz'ap xxik ut tat re 

31Ki'elk chaq sa' xteepal Tiro, kinume'k Sidón ut kiwulak wi' chik chire li palaw re 
Galilea, sa' xteepaleb' li Lajeeb' chi Tenamit. 

32Toja' naq ke'xk'am chaq jun tz'ap xik ut tat re, ut ke'relaji ru re naq tixk'e li ruq' 
sa' xb'een. 

33Li Jesus kirisi xjunes li winq sa' xyanqeb' li tenamit, kixch'ikeb' li ru'uj ruq' sa' 
xxik ut rik'in xya'al re kixch'e' li ru'uj raq'. 

34Kixtaqsi li rilob'aal sa' choxa, kixjiq' xch'ool ut kixye re: “Effatá”, chi jalb'il ru 
naraj naxye: “Teliiqat!”. 

35Ut ke'tehonk li xxik, ak taahite'q li b'ak'b'o wi' li ru'uj raq', ut us ki'ok chi 
aatinak. 

36Li Jesus kixchaq'rab'iheb' naq maa'ani aj e che'xye a'in; ab'an, naq kaw 
naxchaq'rab'iheb', k'ajo' chik naq neke'xpuktesi resil. 

37Ut numtajenaq xsachikeb' xch'ool: “Xb'aanu chixjunil chi chaab'il -chankeb'-. 
Naxk'e chi ab'ink eb' li tz'ap xxik ut chi aatinak eb' li mem”. 

Mk 8 

Naq ke'wa'ak li kaahib' mil 
(Mt 15,32-39) 

1Sa'eb' li kutan a'an wankeb' wi' chik naab'al li tenamit ut maak'a'eb' xwa. Li 
Jesus kixb'oqeb' li xtzolom ut kixye reheb': 

2—Nintoq'ob'a ruheb' li tenamit a'in, xb'aan naq ak oxib' kutan xchalikeb' wik'in 
ut maak'a'eb' xwa. 

3Wi teb'intaqla sa' rochocheb' chi maji' neke'wa'ak, te'lub'q sa' b'e; ut sa' 
xyanqeb' a'in wankeb' ajwi' li xe'chalk chi najt. 

4Ab'an eb' li xtzolom ke'chaq'ok ut ke'xye: —Chan raj ru truuq xtawb'al xwaheb' 
arin, sa' junesal na'ajej, re xk'ojob'ankil xch'ooleb'? 

5Ut li Jesus kixpatz' reheb': —Jarub' chi wa wank eerik'in? —Wuqub', chankeb'. 

6Toja' naq kixtaqlaheb' li tenamit chi hilank chiru ch'och'; kixchap li wuqub' chi 
wa, kiyoxink, kixjachi ut kixk'e reheb' li xtzolom re naq te'xjek'i: ut eb' a'an 
ke'xjek'i reheb' li tenamit. 

7Wankeb' ajwi' kach'in li kok' kar rik'ineb': kiyoxink sa' xb'een ut kixtaqlaheb' chi 
xjek'inkil. 

8Ke'wa'ak ut ke'k'ojlaak xch'ool; ut ke'xxok li rela' li wa: wuqub' ninqi chakach. 

9Wankeb' tana kaahib'aq mil li ke'wa'ak. Chirix chik a'an li Jesus 
kixchaq'rab'iheb'; 

10tikto kitaqe'k sa' li jukub' rochb'eeneb' li xtzolom ut koho sa' xsutam 
Dalmanutá. 

Eb' laj Pariseey ke'xpatz' junaq eetalil taachalq sa' choxa 
(Mt 16,1-4; Lk 12,54-56) 

11Ke'elk chaq eb' laj Pariseey ut ke'ok chi xwech'inkil li Jesus: ke'xpatz' re junaq 
eetalil taachalq sa' choxa, yal re xyalb'al rix. 

12Toja' naq li Jesus kixjiq'jiq'i xch'ool ut kixye: —K'a'ut naq li tenamit a'in naxsik' 
jun li eetalil? Relik chi yaal ninye eere naq maajun eetalil taak'ehe'q re li tenamit 
a'in. 

13Ut kixkanab'eb'; ki'ok wi' chik sa' li jukub' ut koho junpak'al li palaw. 

Li xch'amaleb' laj Pariseey ut laj Herodes 
(Mt 16,5-12) 

14Ke'sachk sa' xch'ooleb' li xtzolom xk'amb'al xwaheb' ut maak'a' wank reheb' sa' 
li jukub', ka'ajwi' jun li wa. 

15Ut li Jesus kixjultika reheb': —Chek'ehaq reetal, chekolaq eerib' chiru li 
xch'amaleb' laj Pariseey jo'wi' laj Herodes. 

16Eb' a'an yookeb' chi xyeeb'al chirib'ileb' rib' naq maak'a'eb' xwa. 

17Li Jesus kixk'e reetal a'an ut kixye reheb': —K'a'ut naq yookex chi xyeeb'al 
cherib'il eerib' naq maak'a' eewa? Ma tik kawujenaq leech'ool? 

18Wank xsa' eeru ut ink'a' nekex'ilok, wank eexik ut ink'a' nekex'ab'ink? Ma ink'a' 
wank sa' eech'ool 

19naq xinjachi li oob' chi wa reheb' li oob' mil? Jarub' chakach li rela' xexok? 
Ke'xsume: —Kab'laju. 

20—Ut naq xinjachi li wuqub' chi wa reheb' li kaahib' mil, jarub' ninqi chakach li 
rela' xexok? Ke'xye: —Wuqub'. 

21Toja' naq li Jesus kixye reheb': —Ma toj maji' ajwi' neketaw ru? 

Li Jesus kixk'irtasi jun li mutz' aj Betsaida 

22Naq ke'wulak Betsaida, ke'xk'am chaq rik'in li Jesus jun li mutz' ut ke'relaji naq 
chixch'e'aq. 

23Li Jesus kixchap chi ruq' li mutz', kirisi sa' li tenamit, kixchuub'a xsa' li ru ut 
kixk'e li ruq' sa' xb'een, yo chi xpatz'b'al re: —Ma nakat-ilok b'ayaq? chan re. 

24A'an kixtaqsi li rilob'aal ut kixye: —Nawileb' li winq chanchaneb' li che', 
yookeb' chi b'eek. 

25Chirix a'an li Jesus kixk'e wi' chik li ruq' sa' li ru, ut li mutz' ki'ok chi ilok chi 
chaab'il, ut kik'iraak: saqenk chik na'ilok toj chi najt. 

26Toja' naq li Jesus kixtaqla sa' rochoch ut kixye re: —Chi moko sa' li tenamit 
tatnume'q. 

Li xpaab'aal laj Pedro 
(Mt 16,13-20; Lk 9,18-21) 

27Moqon koho li Jesus rochb'eeneb' li xtzolom sa'atqeb' li k'aleb'aal sa' xteepal 
Cesarea re Filipo. Ut sa' li b'e kixpatz' reheb' li xtzolom: —Anihin laa'in naq 
neke'xye li tenamit? 

28Ke'xye: —Wan neke'yehok naq laa'at laj Jwan aj kub'sihomha'. Wankeb' chik 
neke'yehok naq laa'at laj Elías, ut wankeb' wi' chik neke'yehok naq laa'at jun 
reheb' li propeet. 

29Toja' naq kixpatz' reheb': —Ut laa'ex, anihin laa'in naq nekeye? Kichaq'ok laj 
Pedro ut kixye: —Laa'at li Kriist. 

30Ut li Jesus kixchaq'rab'iheb' chi kaw naq maa'ani aj e che'xye a'in. 

Li Jesus kixye resil li rahilal tixk'ul 
(Mt 16,21-23; Lk 9,22) 

31Li Jesus kixtikib' xtzolb'aleb' naq li K'ajolb'ej tento tixk'ul naab'al rahilal, tento 
taatz'eqtaanaaq xb'aaneb' li cheekel winq, li xb'eenileb' aj tij ut eb' laj tz'iib', 
taakamsiiq ut taawakliiq chi yo'yo sa' rox li kutan. 

32Naxye a'in chi kutankil. Toja' naq laj Pedro kirisi xjunes li Jesus ut ki'ok chi 
xq'usb'al. 

33A'ut a'an kixsutq'isi rib', yo chi xka'yankileb' li xtzolom naq kixq'us laj Pedro: —
Elen chiwu, at aj tza, xb'aan naq laak'a'uxl moko re ta li Yos, reheb' b'an li winq, 
chan. 

Chanru xtaaqenkil li Jesus 
(Mt 16,24-28; Lk 9,23-27) 

34Kixb'oqeb' li tenamit rochb'eeneb' li xtzolom ut kixye reheb': —Wi ani naraj 
intaaqenkil, mixra rib', chixchapaq li xkrus ut chinxtaaqehaq. 

35Xb'aan naq ani naraj xkolb'al li xyu'am, taasachq chiru; a'ut li taasachq li 
xyu'am chiru sa' ink'ab'a' ut sa' xk'ab'a' li Chaab'il Esilal, a'an tixkol li xyu'am. 

36K'a' put ru tixra junaq winq naq taareechani chixjunil li ruuchich'och', wi 
taasachq li xyu'am chiru? 

37K'aru truuq tixk'e cho'q reeqaj li xyu'am? 

38Xb'aan naq ani taaxutaanaq sa' ink'ab'a' ut xb'aaneb' li waatin chiru li tenamit 
a'in aj muxunel ut aj maak, taaxutaanaq ajwi' li K'ajolb'ej xb'aan a'an, naq tol'elq 
sa' li xnimal xloq'al li xYuwa' rochb'eenaqeb' chaq li santil ánjel. 

Mk 9 

1Li Jesus kixye ajwi' reheb':  —Relik chi yaal ninye eere naq wankeb' sa' eeyanq li 
ink'a' te'kamq,  toj reetal te'ril chi k'ulunk,  rik'in xwankil,  li xnimajwal 
awab'ejihom li Yos.  

Li Jesus kilemtz'uno'k xjunxaqalil 

(Mt 17,1-8; Lk 9,28-36) 

2Waqib'aq kutan chik a'an, li Jesus kixb'oqeb' laj Pedro, laj Santiago ut laj Jwan, ut 
kixk'ameb' xjuneseb' sa' xb'een jun li tzuul najt xteram. Naq wankeb' aran 
xjuneseb', kilemtz'uno'k li xjunxaqalil chiruheb'. 

3Li raq' ki'ok chi lemtz'unk ut saqpotz'in kikanaak: maajun aj puch'unel arin sa' 
ruuchich'och' naru chi saqob'resink chi jo'kan. 

4Laj Elías ut laj Moisés ke'xk'ut rib' chiruheb', yookeb' chi seeraq'ik rik'in li Jesus. 

5Ut kixtikib' aatinak laj Pedro, kixye re li Jesus: —At Tzolonel, us toowanq arin. 
Qayiib'aq oxib' chi muheb'aal: jun cho'q aawe, jun cho'q re laj Moisés ut jun chik 
cho'q re laj Elías. 

6Ink'a' naxnaw k'aru taasumenq wi' xb'aan xxiweb'. 

7Toja' naq kichalk jun li choql kimuheelank reheb', ut ki'ab'iik jun xyaab' kuxej 
kichalk sa' li choql: “A'in li walal raaro inb'aan: a'an cherab'ihaq”. 

8Ut chi junpaat, naq ke'ilok chi xsutameb', maa'ani chik ke'ril ru, ka'aj chik li 
Jesus, xjunes, rochb'eeneb'. 

Li xk'ulunik laj Elías 
(Mt 17,9-13) 

9Naq yookeb' chaq chi kub'eek chiru li tzuul, li Jesus kixchaq'rab'iheb' naq 
maa'ani aj e che'xseeraq'i li k'aru xe'ril, toj reetal naq li K'ajolb'ej taawakliiq chi 
yo'yo sa' xyanqeb' li kamenaq. 

10Eb' a'an ke'xk'uula sa' xch'ooleb' li aatin a'in, yookeb' chi xtz'ilinkil rix 
chirib'ileb' rib' k'aru xyaalal li “wakliik chi yo'yo sa' xyanqeb' li kamenaq”. 

11Ut ke'xpatz' re: —K'a'ut naq eb' laj tz'iib' neke'xye naq xb'enwa tento 
taak'ulunq laj Elías? 

12Kixsumeheb' ut kixye: —Taak'ulunq xb'enwa laj Elías ut tolxk'e wi' chik 
chixjunil sa' xna'aj; ab'anan chan put ru naq tz'iib'anb'il chirix li K'ajolb'ej naq 
naab'al li rahilal tixk'ul ut taatz'eqtaanaaq? 

13A'ut laa'in ninye eere naq ak k'ulujenaq laj Elías, ut ke'xb'aanu re jo'nimal li 
ke'raj, jo' tz'iib'anb'il chaq resil chirix. 

Li Jesus kixk'irtasi jun li aaq xyajel 
(Mt 17,14-20; Lk 9,37-43) 

14Naq ke'wulak wankeb' wi' li xtzolom junch'ol, ke'ril naab'al li tenamit te'sutuq 
reheb'; wankeb' ajwi' aj tz'iib' yookeb' chi wech'ink rik'ineb'. 

15Chixjunil li tenamit ka'ajwi' ke'ril ru li Jesus, ke'sachk xch'ool ut koheb' sa' aanil 
chi xk'eeb'al xsahil xch'ool. 

16Li Jesus kixpatz' reheb': —K'aru nekewech'i wi' eerib'? 

17Kichaq'ok jun reheb' li tenamit ut kixye: —At Tzolonel, xink'am chaq aawik'in li 
walal, wank mem aj musiq'ej rik'in. 

18Naq jo'q'e nachape'k xb'aan, nakute'k chiru ch'och', nawoqxo'k sa' re, 
naxk'uxuxi li ruuch re ut chek'aamil nakanaak. Xinye reheb' laatzolom naq xe'risi 
raj, ab'an ink'a' xe'ruuk. 

19Ut li Jesus kixye reheb': —Ex tenamit tik maak'a' eepaab'aal, jo' najtil chik 
tinwanq eerik'in? Jo' najtil chik texinkuy? K'amomaq chaq arin. 

20Toja' naq ke'xk'am chaq li al rik'in. Li musiq'ej ka'ajwi' kiril li Jesus kixchiq'le 
chi kaw li al; ut kit'ane'k sa' ch'och', kixtolk'osi rib', yo chi woqxo'k sa' re. 

21Toja' naq li Jesus kixpatz' re li yuwa'b'ej: —Jo'q'e xtikib' xk'ulb'al a'in? Kixye: —
Chalen chaq sa' xkach'inal. 

22Naab'al sut kikute'k sa' xam jo'wi' sa' ha' re naq taakamq; ab'an, wi wank k'aru 
tatruhanq xb'aanunkil re, tenq'aho, chawuxtaana qu! 

23Li Jesus kixye re: —K'a'ut naq xaye: «Wi tatruhanq»? Chixjunil taaruuq cho'q re 
li wank xpaab'aal! 

24Ak tixjap re li xyuwa' li al: —Ninpaab'. Tenq'ahin sa' li xmajelal inpaab'aal! 

25Naq li Jesus kiril naq yookeb' chi tamk li tenamit, kixq'us chi kaw li tz'ajn aj 
musiq'ej, kixye re: —Tz'ap xik aj musiq'ej ut mem, laa'in tintaqlanq aawe: elen ut 
mat-ok chik rik'in! 

26Ut li musiq'ej kixjap re ut kixchiq'le chi kaw li al; toja' naq ki'elk, ut li al 
chanchan kamenaq kikanaak: jo'kan naq naab'aleb' ke'ok chi xyeeb'al naq xkamk. 

27A'ut li Jesus kixchap chi ruq', kixwaklesi, ut a'an kixaqliik. 

28Naq li Jesus ki'ok sa' kab'l, eb' li xtzolom ke'xpatz' re xjunes: —K'a'ut naq laa'o 
ink'a' xooruhank chi risinkil? 

29Kixsumeheb': —Eb' li musiq'ej a'in maak'a' k'aru te'elq wi', ka'ajwi' rik'in tijok. 

Kixye wi' chik resil li xkamik 
(Mt 17,22-23; Lk 9,43-45) 

30Naq ke'elk aran, ke'nume'k Galilea. Ab'an li Jesus ink'a' naraj naq chinawmanq 
xb'aan anihaq, 

31xb'aan naq yo chi xtzolb'aleb' li xtzolom; naxye reheb': —Li K'ajolb'ej 
taaq'axtesiiq sa' ruq'eb' li winq; taakamsiiq ut oxib'aq kutan xkamik taawakliiq 
chi yo'yo. 

32Eb' a'an ink'a' neke'xtaw ru li naxye ut neke'xiwak chi patz'ok. 

Ani q'axal nim xwankil 
(Mt 18,1-5; Lk 9,46-48) 

33Ke'wulak Kafarnaúm ut, naq li Jesus ak wank sa' kab'l, kixpatz' reheb': —K'aru 
nekewech'i wi' chaq eerib' sa' b'e? 

34A'ut eb' a'an ch'anch'o ke'kanaak, xb'aan naq sa' b'e ke'xwech'i chaq rib' chirix 
ani reheb' q'axal nim xwankil. 

35Toja' naq li Jesus kik'ojlaak, kixb'oqeb' li Kab'laju ut kixye reheb': —Wi ani 
naraj wank cho'q xb'eenil, a'anaq li xmaril ut a'anaq laj k'anjel chiruheb' 
chixjunil. 

36Kixchap jun li ch'ina'al, kixk'e sa' xyiheb', kixq'alu ut kixye reheb': 

37—Ani taak'uluq re junaq ch'ina'al jo' a'in sa' ink'ab'a', laa'in tinxk'ul; ut li 
taak'uluq we, moko laa'in ta tinxk'ul, a' b'an li kitaqlank chaq we. 

Roksinkil li xk'ab'a' li Jesus 
(Mt 10,42; Lk 9,49-50) 

38Laj Jwan kixye re: —At Tzolonel, xqil jun li winq yo chi isink maa'us aj musiq'ej 
sa' aak'ab'a', ut ink'a' nokoorochb'eeni. Xqayal xramb'al chiru xb'aan naq ink'a' 
nachalk chiqix. 

39A'ut li Jesus kixye: —Meeram chiru, xb'aan naq maa'ani taab'aanunq junaq 
sachb'ach'oolej sa' ink'ab'a', ut moqon taa'ok chi xyeeb'al ink'a' us chiwix. 

40Ani ink'a' xik' nokooril, a'an na'okenk chiqix. 

41Ani taak'ehoq jun sek'aq ha' cheruk' xb'aan naq laa'ex re li Kriist, relik chi yaal 
ninye eere naq ink'a' taakanaaq chi maak'a' ta xq'ajkamunkil. 

K'aru naluktesink ch'oolej 
(Mt 18,6-9; 5,13; Lk 17,1-2; 14,34) 

42“Ani taaluktesinq xch'ool junaq reheb' li kok' a'in li neke'paab'ank, jwal us raj 
cho'q re naq te'xk'e chi xkux junaq xpekul li ke'leb' li neke'xsurisi eb' li b'uur, ut 
te'xkut sa' palaw. 

43Ut wi laawuq' nak'ehok aawe chi maakob'k, yok': us cho'q aawe naq tat-ok sa' li 
yu'am chi ch'otol laawuq' chiru naq tatxik sa' xb'alb'a, sa' li xam li ink'a' nachupk, 
chi wanq xkab'ichal laawuq'.  

45Ut wi laawoq nak'amok aawe chi maakob'k, yok': us cho'q aawe naq tat-ok sa' li 
yu'am chi ch'otol laawoq chiru naq tatkute'q sa' xb'alb'a chi wanq xkab'ichal 
laawoq.  

47Ut wi xsa' laawu nak'ehok aawe chi maakob'k, isi: us cho'q aawe naq tat-ok sa' 
li xnimajwal awab'ejihom li Yos chi junaq xsa' laawu chiru naq tatkute'q sa' 
xb'alb'a chi wanq xkab'ichal xsa' laawu. 

48Aran li xmotzo'il ink'a' nakamk ut li xam ink'a' nachupk. 

49“Xb'aan naq chixjunileb' te'atz'amiiq rik'in xam. 

50Chaab'il li atz'am; ab'an wi li atz'am taasachq xsahil, k'a' chik ru taa'atz'amiiq 
wi'? Chiwanq eeratz'amil ut wanqex sa' tuqtuukil usilal cherib'il eerib'”. 

Mk 10 

Ink'a' naru te'xjach rib' li sumsuukeb' 
(Mt 19,1-12; Lk 16,18) 

1Li Jesus kixaqliik ut koho sa'atqeb' li na'ajej chi xsutam Judea ut toj junpak'al li 
nima' Jordán. Ke'ch'utlaak wi' chik li tenamit rik'in, ut kixtikib' ajwi' xtzolb'aleb', 
jo' k'aynaq xb'aanunkil. 

2Wankeb' aj Pariseey ke'nach'ok rik'in ut ke'xpatz' re, yal re xyalb'al rix: —Ma 
truuq naq li winq tixkanab' li rixaqil? chankeb' re. 

3Li Jesus kixsumeheb': —K'aru kexxchaq'rab'i wi' laj Moisés? chan. 

4Eb' a'an ke'xye: —Laj Moisés kixye naq naru taatz'iib'aaq xhuhil li jachok ib' ut 
taakanab'aaq li ixq. 

5A'ut li Jesus kixye reheb': —Xb'aan xkawil eejolom kixtz'iib'a leechaq'rab'inkil 
a'in. 

6Ab'an chalen chaq sa' xtiklajik li ruuchich'och' «teelom ut ixq naq ke'yoob'tesiik 
xb'aan li Yos». 

7Jo'kan naq li winq tixkanab' li xna' xyuwa', 

8ut junajaqeb' aj chik chi tz'ejwalej te'kanaaq chi xkab'ichaleb'. Chi jo'kan eb' a'an 
moko wiib'eb' ta chik, junajeb' aj b'an chik chi tz'ejwalej.  

9Jo'kan utan, li xlaq'ab'ahom li Yos, maajun chik taajachoq re. 

10Sa' kab'l eb' li xtzolom ke'xpatz' wi' chik re li Jesus chirix li aatin a'in. 

11Ut a'an kixye reheb': —Ani tixkanab' li rixaqil ut taasumlaaq rik'in jalan chik, 
tixmux li xsumlajik; 

12ut wi li ixq tixkanab' li xb'eelom ut taasumlaaq rik'in jalan chik, tixmux ajwi' li 
xsumlajik. 

Li Jesus ut eb' li kok'al 
(Mt 19,13-15; Lk 18,15-17) 

13Wankeb' kok'al ke'k'ame'k chaq rik'in li Jesus re naq tixch'e'eb'; ab'an eb' li 
xtzolom ke'xq'us li ke'k'amok chaq reheb' li kok'al. 

14Naq li Jesus kiril a'an, kijosq'o'k ut kixye reheb': —Kanab'omaqeb' li kok'al chi 
chalk wik'in ut meeram chiruheb', xb'aan naq li kama'eb' a'an, reheb' li 
xnimajwal awab'ejihom li Yos. 

15Relik chi yaal ninye eere: ani ink'a' tixk'ul li xnimajwal awab'ejihom li Yos jo' 
junaq ch'ina'al, ink'a' taa'ok chisa'. 

16Ut kixq'aluheb' li kok'al, kixk'e li ruq' sa' xb'eeneb' ut kirosob'tesiheb'. 

Li Jesus ut li winq b'ihom 
(Mt 19,16-26; Lk 18,18-27) 

17Ak yo chi elk li Jesus, xik raj re, naq kichalk jun li winq sa' aanil, kolxwiq'ib' rib' 
chiru ut kixpatz' re: —At chaab'il aj Tzolonel, k'aru tinb'aanu re naq tweechani li 
junelik yu'am? 

18Li Jesus kixye re: —K'a'ut naq nakaye chaab'il we? Maajun chaab'il, ka'ajwi' li 
Yos. 

19Laa'at nakanaw li chaq'rab': «Matkamsink, matmuxuk sumlaak, mat-elq'ak, 
matyoob'ank tik'ti', matb'alaq'ik, chawoxloq'i laana' laayuwa'». 

20Ut a'an kixye re: —At Tzolonel, chixjunil a'in ak inpaab'ahom chalen chaq sa' 
insaajilal. 

21Li Jesus kixka'ya, kixra ut kixye re: —Toj jun chik maa nakab'aanu: ayu, k'ayi 
jo'nimal wank aawe ut k'e reheb' li neb'a', ut taawanq aab'ihomal sa' choxa; toja' 
naq tatchalq ut tinaataaqe. 

22Naq kirab'i li aatin a'in, li winq kich'inaak xch'ool, ut koho chi ra sa' xch'ool 
xb'aan naq naab'al xb'ihomal. 

23Toja' naq li Jesus ki'ilok chi xsutam ut kixye reheb' li xtzolom: —K'ajo' 
xch'a'ajkilal naq eb' li wankeb' xb'ihomal te'ok sa' li xnimajwal awab'ejihom li 
Yos! 

24Eb' li xtzolom naq ke'rab'i eb' li aatin a'in, sachsookeb' xch'ool ke'kanaak. Ab'an 
li Jesus ki'ok wi' chik chi aatinak ut kixye reheb': —Ex walal ink'ajol, k'ajo' 
xch'a'ajkil li ok sa' li xnimajwal awab'ejihom li Yos! 

25Ink'a' ch'a'aj naq junaq kameey taa'ok sa' ru kuux chiru naq junaq b'ihom 
taa'ok sa' li xnimajwal awab'ejihom li Yos. 

26A'ut eb' a'an k'ajo' chik naq ke'sachk xch'ool, yookeb' chi xyeeb'al chirib'ileb' 
rib': —Ani put truuq taakole'q? 

27Li Jesus kixka'yaheb' ut kixye: —Chiruheb' li winq ink'a' naru, ab'an chiru li Yos 
naru, xb'aan naq chixjunil naru chiru li Yos. 

Xtaaqenkil li Jesus 
(Mt 19,27-30; Lk 18,28-30) 

28Toja' naq laj Pedro ki'ok chi xyeeb'al: —K'e reetal, laa'o xqakanab' chixjunil ut 
xatqataaqe. 

29Kichaq'ok li Jesus ut kixye: —Relik chi yaal ninye eere: maajun li ak xkanab' 
rochoch, riitz'in, ranab', xna' xyuwa', ralal xk'ajol malaj ut xch'och' sa' ink'ab'a' ut 
sa' xk'ab'a' li Chaab'il Esilal, 

30taakanaaq chi ink'a' ta tixk'ul o'taqk'aal sa' xb'een a'an sa'eb' li kutan a'in 
(rochocheb', riitz'ineb', ranab'eb', xna', ralal xk'ajol ut xch'och', rik'in raaxiik'), ut, 
sa'eb' li kutan chaalel, tixk'ul li junelik yu'am. 

31Naab'aleb' li wankeb' chi uub'ej, te'kanaaq chi ixb'ej; ut li wankeb' chi ixb'ej, 
te'kanaaq chi uub'ej. 

Rox sut li Jesus kixye resil li xkamik 
(Mt 20,17-19; Lk 18,31-33) 

32Yookeb' chi taqe'k, sa' li b'e naxik Jerusalén, k'amol b'e li Jesus chiruheb'; eb' 
a'an sachsookeb' xch'ool ut eb' li yookeb' chi taaqenk re yo xxiweb'. Li Jesus 
kixb'oqeb' wi' chik li Kab'laju ut kixtikib' xyeeb'al reheb' li k'aru tixk'ul: 

33“K'ehomaq reetal, yooko chi taqe'k Jerusalén, ut li K'ajolb'ej taaq'axtesiiq sa' 
ruq'eb' li xb'eenileb' aj tij ut eb' laj tz'iib'. Te'xteneb' kamk sa' xb'een ut 
te'xq'axtesi sa' ruq'eb' li maawa'eb' aj Judiiy. 

34Te'reetz'u, te'xchuub'a, te'xrap chi tz'uum ut te'xkamsi; ab'an sa' rox li kutan 
taawakliiq chi yo'yo”. 

Li k'aru ke'xtz'aama laj Santiago ut laj Jwan 
(Mt 20,20-28) 

35Ke'jilok chi xk'atq li Jesus laj Santiago ut laj Jwan, ralaleb' laj Sebedeo, ut ke'xye 
re: —At Tzolonel, naqaj raj naq taab'aanu li tqatz'aama chawu. 

36Ut a'an kixye reheb': —K'aru teeraj tinb'aanu eere? 

37Ke'xsume: —Chak'e qe naq took'ojlaaq, sa' xkutankil laanimal laaloq'al, jun sa' 
laanim uq' ut jun sa' laatz'e, chankeb'. 

38A'ut li Jesus kixye reheb': —Ink'a' nekenaw k'aru yookex chi xtz'aamankil. Ma 
truuq teeruk' xsa' li sek' nin'uk'ak wi' laa'in, malaj truuq teek'ul li kub'iha' nink'ul 
laa'in? 

39Ke'chaq'ok: —Tooruuq, chankeb'. Kixye li Jesus reheb': —Li xsa' li sek' twuk' 
laa'in, yaal naq teeruk'; jo'kan ajwi' li kub'iha' li tink'ul laa'in, teek'ul ajwi' laa'ex.  

40Ab'an li k'ojlaak sa' linnim uq' malaj sa' lintz'e moko laa'in ta yaal we xk'eeb'al, 
a'an b'an reheb' li ak k'uub'k'u wi' chaq. 

41Naq ke'rab'i a'in li lajeeb' chik, ke'po'k sa' xb'een laj Santiago ut laj Jwan. 

42Li Jesus kixb'oqeb' ut kixye reheb': —Nekenaw naq eb' li neke'xk'ab'a'in aj 
jolominel reheb' li tenamit neke'numtaak sa' xb'eeneb', ut li xninqaleb' ru winq 
neke'xrahob'tesiheb' rik'in li xwankileb'. 

43Ab'an moko jo'kanaq ta sa' eeyanq laa'ex: ani naraj naq nimaq xwankil sa' 
eeyanq, a'anaq laj k'anjel cheru, 

44ut li naraj wank cho'q xb'eenil sa' eeyanq, a'anaq li moos chiruheb' chixjunil. 

45Xb'aan naq chi moko li K'ajolb'ej xchalk chi k'anjelaak ru, re b'an k'anjelak ut re 
xk'eeb'al li xyu'am re xkolb'aleb' rix chixjunileb'. 

Li mutz' aj Jerikó 
(Mt 20,29-34; Lk 18,35-43) 

46Ke'wulak Jerikó ut, naq yo chi elk aran li Jesus rochb'eeneb' li xtzolom jo'wi' 
naab'al chi tenamit, jun li mutz' aj lemoox, a' li ralal laj Timeo (aj Bartimeo 
xk'ab'a'), wan chaq chi chunchu, chire li b'e. 

47Kirab'i naq a' li Jesus aj Nazaret yo chi nume'k, ut ki'ok chi xjapb'al re: —At 
Jesus, ralalat laj David, chawuxtaana wu. 

48Naab'aleb' ke'q'usuk re, re naq tixkanab' choqink; a'ut a'an q'axal kaw chik 
kixjap re chi xyeeb'al: —At ralal laj David, chawuxtaana wu. 

49Kixaqliik li Jesus ut kixye: —B'oqomaq chaq. Ke'xb'oq chaq li mutz' ut ke'xye re: 
—Kawaq aach'ool. Xaqlin, yo chab'oqb'al. 

50Ut a'an kixkut li xb'atb'al, ak taapisk'oq, kichalk rik'in li Jesus. 

51—K'aru taawaj tinb'aanu aawe? chu'uxk re xb'aan li Jesus. Kichaq'ok li mutz' ut 
kixye: —At Tzolonel, chin'iloq ta. 

52Li Jesus kixye re: —Ayu, laapaab'aal xkolok aawe. Ut chi junpaat ki'ok chi ilok 
ut kixtikib' xtaaqenkil li Jesus sa' b'e. 

Mk 11 

IV. LI XK'ANJEL LI JESUS ARAN JERUSALÉN (11,1-13,37) 
Rokik li Jesus Jerusalén 

(Mt 21,1-1; Lk 19,28-40; Jn 12,12-19) 

1Naq yookeb' chi nach'ok Jerusalén, nach' chik rik'in Betfagé ut Betania, chiru li 
tzuul Olivos, li Jesus kixtaqla wiib'eb' li xtzolom 

2ut kixye reheb': —Ayuqex sa' li k'aleb'aal wank cheru ut, naq toxex'okaq aran, 
chi junpaat teetaw jun li ch'ina b'uur b'ak'b'o, toj maajun winq b'ehenaq chirix. 
Hitomaq ut k'amomaq chaq. 

3Ut wi ani taapatz'oq eere: «K'a'ut naq nekeb'aanu a'in?», cheyehaq: «Li Qaawa' 
taa'ajoq re, ab'anan hoon ajwi' tolxkanab'». 

4Koheb' ut koxe'xtaw jun ch'ina b'uur b'ak'b'o chi xk'atq jun li okeb'aal, sa' b'e; ut 
ke'xhit chaq. 

5Wan wankeb' aran ke'xye reheb': —K'a' naq yookex chi xhitb'al li ch'ina b'uur? 

6Eb' a'an ke'xsume jo' kiyehe'k reheb' xb'aan li Jesus, ut ke'kanab'aak. 

7Ke'xk'am li ch'ina b'uur rik'in li Jesus, ke'xk'e li raq'eb' chirix, ut li Jesus 
kik'ojlaak sa' xb'een. 

8Ut naab'aleb' ke'xhel li raq'eb' sa' li b'e; wankeb' chik ke'xk'e xaqche' ke'xsik'atq 
chaq sa' li pim. 

9Li yookeb' chi xik chi uub'ej ut eb' li wankeb' chi ixb'ej japjookeb' re chi xyeeb'al: 
—Chinimaaq xloq'al li Yos! Usilaatinanb'il li xchalk sa' xk'ab'a' li Qaawa'!  

10Osob'tesinb'il li xnimal x'awab'ejihom li qayuwa' laj David, li yo chi chalk! 
Chinimaaq xloq'al li Qaawa' taqe'q! 

11Li Jesus ki'ok Jerusalén, sa' rochoch li Yos, kilajxsuti rilb'al chixjunil ut koho 
Betania rochb'eeneb' li Kab'laju, xb'aan naq ak x'ewuuk. 

Li Jesus kixmajewa jun toon chi iig 
(Mt 21,18-19) 

12Sa' li kutan jun chik, naq ke'elk Betania, kichalk xtz'okajik li Jesus. 

13Kiril chi najt jun toon chi iig wank xxaq, ut koho chi rilb'al ma tixtaw tana junaq 
li ru. Kiwulak chi xk'atq, ab'anan maak'a' kixtaw, ka'ajwi' li xxaq, xb'aan naq 
moko xq'ehil ta chi uuchink. 

14Toja' naq kixye re: —Maa'ani ta chik taatzekanq chi junajwa li taawuuchin! Ut 
eb' li xtzolom yookeb' chi rab'inkil. 

Li Jesus kirisiheb' laj k'ay sa' rochoch li Yos 
(Mt 21,12-17; Lk 19,45-48; Jn 2,14-16) 

15Ke'wulak Jerusalén ut, naq ki'ok li Jesus sa' rochoch li Yos, kixtikib' risinkil li 
yookeb' chi k'ayink ut chi loq'ok chisa'. Kixpak'lusihatq li xmeexeb' laj jalol ru 
tumin ut li xna'ajeb' laj k'ay mukuy; 

16ut maajun junaq naxkanab' chi xk'amb'al k'a'aq re ru sa' rochoch li Yos. 

17Naxtzoleb' ut naxye reheb': —Ma ink'a' tab'i' tz'iib'anb'il sa' li Santil Hu naq li 
wochoch tixk'ab'a'in rochochil li tijok cho'q re chixjunileb' li tenamit? Ut laa'ex 
xek'e cho'q xna'ajeb' laj elq'! 

18Naq ke'rab'i a'in eb' li xb'eenil aj tij jo'wi' eb' laj tz'iib', ke'ok chi xsik'b'al chanru 
naq te'xkamsi, xb'aan naq neke'xxiwa ru: a' neke'ril naq chixjunil li tenamit 
sachsookeb' xch'ool xb'aan li naxtzoleb' wi'. 

19Ab'an naq ki'ewuuk, ki'elk li Jesus sa' li tenamit. 

Kichaqik jun toon chi iig 
(Mt 21,20-22) 

20Naq ke'nume'k toj eq'la, ke'ril li xche'el li iig ak chaqi chik toj sa' li xxe'. 

21Toja' naq laj Pedro kijultiko'k re ut kixye re: —At Tzolonel, il! Li jun toon chi iig 
li xamajewa, chaqi chik. 

22Kichaq'ok li Jesus ut kixye reheb': —Chepaab' li Yos. 

23Relik chi yaal ninye eere: wi wank junaq taayehoq re li tzuul a'in: «Elen ut kut 
aawib' sa' palaw», chi ink'a' taawiib'anq xch'ool, tixpaab' b'an naq taa'uxq li yo 
xyeeb'al, taak'eemanq re. 

24Jo'kan utan ninye eere: chixjunil li teetz'aama sa' li tijok, chepaab' naq ak xek'ul, 
ut taak'eemanq eere. 

25Ut naq xaqxooqex chi tijok, wi wank eech'a'ajkilal chiru anihaq, chekuy xmaak, 
re naq leechoxahil Yuwa' tixkuy tixsach ajwi' eemaak laa'ex. 

Kiwech'iik rix xwankil li Jesus 
(Mt 21,23-27; Lk 20,1-8) 

27Ke'wulak wi' chik Jerusalén. Ut naq yo chi b'eek li Jesus sa' rochoch li Yos, li 
xb'eenileb' aj tij, eb' laj tz'iib' ut eb' li cheekel winq ke'wulak rik'in 

28ut ke'xye re: —K'aru aawankil naq nakab'aanu a'in? Ani xk'ehok aawankil chi 
xb'aanunkil a'in? 

29Li Jesus kixye reheb': —Inpatz'aq ajwi' eere laa'in. Chineesumehaq ut tinye 
eere k'aru linwankil naq ninb'aanu a'in. 

30Li xkub'iha' laj Jwan, ma re li choxa malaj reheb' li winq? Sumehomaqin. 

31Eb' a'an ke'ok chi xk'oxlankil sa' xch'ooleb': “Wi tqaye naq re li choxa, tixye: 
«K'a' put naq ink'a' xepaab'?». 

32Ab'an, ma tqaye naq yal reheb' li winq?”. Neke'xxiwa ruheb' li tenamit, xb'aan 
naq laj Jwan a'an tz'aqal propeet chiruheb' chixjunil. 

33Jo'kan naq ke'xsume li Jesus: “Ink'a' naqanaw”, chankeb' re. Toja' naq li Jesus 
kixye reheb': —Jo'kan ajwi' laa'in ink'a' ninye eere k'aru linwankil naq ninb'aanu 
a'in. 

Mk 12 

Li jaljookil ru aatin chirixeb' laj k'anjel aj kamsineleb' 
(Mt 21,33-46; Lk 20,9-19) 

1Li Jesus ki'ok chi raatinankileb' sa' jaljookil ru aatin. Kixye reheb' chi jo'ka'in: 
“Jun li winq kiraw jun siir x'uub', kixsut chi koral, kixb'ek jun xyatz'leb'aal uub' ut 
kixyiib' jun li kab'l cho'q re laj k'aak'alenel; kixk'e chi to' reheb' aj k'alom ut koho 
chi najt. 

2Naq kixtaw xq'ehil, kixtaqla jun li xmoos rik'ineb' laj k'alom, re naq tixk'ul ru li 
rawimq li tento taatz'aq. 

3A'ut eb' a'an ke'xchap li moosej, ke'xteni ut ke'xsutq'isi chi maak'a' ke'xk'e re. 

4Kixtaqla wi' chik jun xmoos rik'ineb'; ab'an ke'xtiq'i sa' xjolom ut ke'xtz'eqtaana. 

5Kixtaqla jun chik, ut a'an ke'xkamsi. Toj naab'aleb' chik ke'taqlaak: wan ke'xteni, 
wan ke'xkamsi. 

6“Toj wank jun chik, a' li ralal raaro xb'aan. Sa' roso'jik kixtaqla a'an rik'ineb': «Li 
walal te'roxloq'i», chan sa' xch'ool. 

7Ab'an eb' aj k'alom a'an ke'xye chirib'ileb' rib': «A'an a'in li taa'eechaninq re li 
ch'och'. Kimqex, qakamsiiq, ut laa'o chik too'eechaninq re», chankeb'. 

8Ke'xchap, ke'xkamsi ut ke'xkut junpak'al li ch'och'. 

9“K'aru nekeye laa'ex? K'aru tixb'aanu laj eechal re li awimq? Taak'ulunq, 
tixsacheb' laj k'alom ut tixk'e li xch'och' reheb' jalan chik. 

10“Ma ink'a' eerilom sa' li Santil Hu li jun raqal a'in: «Li pek li ke'xtz'eqtaana eb' 
laj kab'lanel, a'an li kikanaak cho'q xnimal ru pek sa' li kab'l. 

11A' li Qaawa' kib'aanunk re a'in, ut a'an sachb'ach'oolej chiqu» ?”. 

12Eb' a'an ke'ok chi xsik'b'al chan raj ru naq te'xchap, xb'aan naq ke'xtaw ru naq 
cho'q reheb' kixye li jaljookil ru aatin; ab'an ke'xxiwa ruheb' li tenamit. Jo'kan 
naq ke'xkanab' ut koheb'. 

Li toj re li awab'ej 
(Mt 22,15-22; Lk 20,20-26) 

13Wankeb' aj Pariseey ut eb' li neke'okenk chirix laj Herodes ke'taqlaak rik'in li 
Jesus re xchapb'al sa' aatin. 

14Ke'chalk ut ke'xye re: —At Tzolonel, naqanaw naq tz'aqal yaal nakat-aatinak ut 
maak'a' nakawaj wi' anihaq, xb'aan naq moko sik'so ta ru li nakawaatina, 
nakak'ut b'an li xb'e li Yos sa' xyaalal. Ma us xk'eeb'al li toj re li awab'ej, malaj ut 
ink'a'? Ma tqak'e, malaj ut ink'a'? 

15Ab'anan li Jesus naxnaw naq aj ka'pak'al uheb', jo'kan naq kixye reheb': —
K'a'ut naq nekeyal wix? K'amomaq chaq junaq tumin re naq twil. 

16Ke'xk'am chaq li tumin ut li Jesus kixpatz' reheb': —Ani aj jalam u a'in ut ani aj 
tz'iib'ahom wank chiru? Ke'xye re: —Re li awab'ej. 

17Toja' naq li Jesus kixye reheb': —Q'ajsihomaq re li awab'ej li k'aru re li awab'ej, 
ut re li Yos li k'aru re li Yos. Ut ke'sachk xch'ool xb'aan. 

Chirix li xwaklijikeb' chi yo'yo li kamenaq 
(Mt 22,23-33; Lk 20,27-40) 

18Wankeb' aj Saduseey ke'wulak rik'in li Jesus (eb' a'an neke'xye naq ink'a' 
te'wakliiq chi yo'yo eb' li kamenaq), ut ke'xpatz' re: 

19—At Tzolonel, laj Moisés kixtz'iib'a qachaq'rab'inkil: «Wi junaq asb'ej taakamq 
ut tixkanab' li rixaqil chi maajunaq xkok'al, chik'ame'q wi' chik li ixq xb'aan li 
riitz'in re naq chiwanq ralal xk'ajol li asb'ej».  

20Ke'wank wuqub' chi winq riitz'ineb' rib'. Li xb'een kik'amok ut kikamk chi 
ink'a' kixkanab' ralal xk'ajol: 

21jo'kan naq li xkab' kixk'am li ixq. Kikamk ajwi' a'an chi maak'a' ralal xk'ajol. 
Jo'kan ajwi' li rox. 

22Maajun reheb' li wuqub' kixkanab' ralal xk'ajol. Sa' roso'jik kikamk ajwi' li ixq. 

23Sa' xwaklijikeb' chi yo'yo eb' li kamenaq, naq te'wakliiq eb' a'an, anihaq tz'aqal 
aj ixaqil li ixq a'an? Xb'aan naq chi xwuqichaleb' ke'ixaqilink re. 

24Kichaq'ok li Jesus ut kixye reheb': —Ma ink'a' tab'i' xmaak a'in naq nekexsachk, 
xb'aan naq ink'a' neketaw ru li Santil Hu chi moko neketaw ru li xwankil li Yos? 

25Naq te'wakliiq chi yo'yo sa' xyanqeb' li kamenaq, ink'a' te'k'amoq li winq chi 
moko te'k'ame'q li ixq, jo'aqeb' b'an chik li ánjel sa' choxa. 

26Ut chirix li xwaklijikeb' chi yo'yo li kamenaq, ma ink'a' eerilom sa' li xhu laj 
Moisés li b'arwan xk'ulmank sa' li k'ix, chanru naq li Yos kixye re: «Laa'in li xYos 
laj Abrahán, li xYos laj Isahak ut li xYos laj Jakob»? 

27Maawa' xYos li kamenaqeb', xYos b'an li yo'yookeb'. Ut laa'ex k'ajo' naq 
sachenaqex. 

Li xnimal ru chaq'rab' 
(Mt 22,34-40; Lk 10,25-28) 

28Jun reheb' laj tz'iib' kijilok chi xk'atq li Jesus xb'aan naq kirab'iheb' naq yookeb' 
chi wech'ink chirib'ileb' rib' ut naxnaw naq li Jesus kixsumeheb' chi us. Ut 
kixpatz' re: —B'ar wank tz'aqal li xb'een reheb' chixjunil li chaq'rab'? 

29Kichaq'ok li Jesus ut kixye: —Li xb'een a'an a'in: «Ab'i, Israel: li Qaawa' li qaYos 
a'an li jun chi Qaawa'. 

30Taara li Qaawa' laaYos chi anchal aach'ool, chi anchal aawaanm, chi anchal 
aak'a'uxl ut chi anchal aametz'ew».  

31Li xkab' a'an a'in: «Taara laawas aawiitz'in jo' naq nakara aawib' laa'at».Maak'a' 
chik junaq chaq'rab' q'axal nim xwankil chiruheb' a'in. 

32Ut laj tz'iib' kixye re: —Us, at Tzolonel. Yaal xaye naq li Qaawa' jun ajwi' 
chirib'il ut maak'a' chik junaq chirix A'an, 

33ut xraab'al A'an chi anchal qach'ool, chi anchal qak'a'uxl ut chi anchal 
qametz'ew, jo' ajwi' xraab'aleb' li qas qiitz'in jo' naq naqara qib' a'an q'axal nim 
xwankil chiru chixjunileb' li k'atb'il xul ut li k'a'aq chik ru chi mayejil. 

34Naq li Jesus kiril naq kisumeek chi chaab'il, kixye re: —Ink'a' najt wankat rik'in 
li xnimajwal awab'ejihom li Yos. Ut maa'ani chik nakawuuk xch'ool chi patz'ok re. 

Li Kriist a'an ralal ut xQaawa' laj David 
(Mt 22,41-46; Lk 20,41-44) 



1775 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

35Naq yo chi xtzolb'aleb' li tenamit sa' rochoch li Yos, li Jesus kixpatz' reheb': —
Chanru naq eb' laj tz'iib' neke'xye naq li Kriist a'an ralal laj David? 

36A' ajwi' laj David, chi eek'asinb'il xb'aan li Santil Musiq'ej, kixye chi jo'ka'in: 
«Kixye li Qaawa' re linQaawa': K'ojlan sa' linnim uq' toj reetal tink'e rub'el 
laawoq eb' li xik' neke'ilok aawe». 

37A' ajwi' laj David naxye Qaawa' re. Chan put ru naq ralalaq? Ut li k'iila tenamit 
neke'rab'i chi anchaleb' xch'ool. 

Li Jesus ut eb' laj tz'iib' 
(Mt 23,6-7; Lk 20,45-47) 

38Naxyehatq sa' xtzolb'aleb': “Chekolaq eerib' chiruheb' laj tz'iib': neke'raj b'eek 
chi ninq xb'aseb' li raq', neke'raj naq te'k'ehe'q xsahilaleb' xch'ool sa'eb' li k'ayiil; 

39neke'wulak chiruheb' wank sa' li xb'een na'ajej sa'eb' li ch'utleb'aal kab'l ut 
wank chi xjolomil li meex naq neke'wa'ak; 

40neke'xchoy xsa' xjunkab'aleb' li xmalka'an, ut najt roq li tijok neke'xb'aanu yal 
re xk'utb'aleb' rib'. Eb' a'an q'axal ra taaraqmanq wi' aatin sa' xb'eeneb'”. 

Li xmayej li xmalka'an 
(Lk 21,1-4) 

41Kik'ojlaak li Jesus chiru li xkaaxil li mayej, yo chi xk'eeb'al reetal chanru naq li 
tenamit neke'k'ehok tumin sa' li kaax: ut naab'aleb' li b'ihom naab'al li tumin 
yookeb' chi xk'eeb'al. 

42Kichalk ajwi' jun li xmalka'an neb'a', ut kixk'e wiib' chi kok' tumin. 

43Toja' naq li Jesus kixb'oqeb' li xtzolom ut kixye reheb': —Relik chi yaal ninye 
eere naq li xmalka'an a'in neb'a' naab'al xk'e chiru chixjunileb' li xe'k'ehok tumin 
sa' li kaax. 

44Xb'aan naq chixjunileb' xe'xk'e li na'ela'ank chiruheb'; ut a'in sa' li xneb'a'il xk'e 
jo'ch'inal jo'nimal li wank chiru, xk'e chixjunil li taak'anjelaq raj re xloq'b'al xwa 
ruk'a'. 

Mk 13 

Roso'jik li rochoch li Yos 
(Mt 24,1-3; Lk 21,5-7) 

1Naq ki'elk li Jesus sa' rochoch li Yos, kiyehe'k re xb'aan jun li xtzolom: —At 
Tzolonel, il a ch'inqi'usil pek a'in ut li xchaq'alil ru li kab'l! 

2Ut li Jesus kixye re: —Ma nakawil xninqal eb' a kab'l a'in? Ink'a' taakanaaq pek 
chi xb'een pek chi ink'a' ta taajuk'manq. 

3Chirix a'an, naq ak chunchu sa' xb'een li tzuul Olivos, chi xka'yab'aal li rochoch li 
Yos, laj Pedro, laj Santiago, laj Jwan ut laj Andrés ke'xpatz' re xjunes: 

4—Ye qe jo'q'e taak'ulmanq a'in ut k'aru li eetalil taawanq naq talajk'ulmanq 
chixjunil a'in. 

Xtiklajik li rahilal 
(Mt 24,4-14; Lk 21,8-19) 

5Ut li Jesus kixtikib' xyeeb'al reheb': “Chek'ehaq reetal re naq maa'ani 
chib'alaq'inq eere. 

6Naab'aleb' te'chalq ut te'roksi link'ab'a': «Laa'inin», cha'qeb'; ut naab'aleb' 
te'b'alaq'iiq. 

7“Naq teerab'ihatq naq yooq li kamsij ib' malaj ut yal resil li yalok, mexxiwak: 
tento taak'ulmanq a'in; ab'an toj maji'aq li roso'jik. 

8Xb'aan naq te'waklije'q chi xkamsinkil rib'eb' tenamit rik'in jalan chik tenamit, li 
awab'ej rik'in jalan chik awab'ej; talaje'wanq hiik sa' naab'al chi na'ajej ut 
taawanje'q we'ej: a'inaq xtiklajik li nimla rahilal. 

9“A'ut laa'ex cherilaq eerib'. Texq'axtesiiq sa' ruq'eb' li xninqaleb' ru aj raqol 
aatin jo'wi' sa' ruq'eb' laj jolominel reheb' li ch'utleb'aal kab'l; texsak'e'q ut 
texxaqab'aaq chiruheb' li ninqeb' xwankil ut eb' li awab'ej sa' ink'ab'a', re 
xch'olob'ankil li yaal chiruheb'. 

10Ut tento xb'enwa taapuktesimanq li Chaab'il Esilal sa'atqeb' chixjunil li tenamit. 

11Naq texk'ame'q chi q'axtesiik, mixik eech'ool chi xk'oxlankil chi rub'elaj k'aru 
toxeeye, cheyehaq b'an li taak'ehe'q eere sa' li honal a'an: xb'aan naq moko laa'ex 
ta tex'aatinaq, a' b'an li Santil Musiq'ej. 

12Li asb'ej tixq'axtesi chi kamsiik li riitz'in; li yuwa'b'ej a' li ralal; eb' li alalb'ej 
te'waklije'q chi xkamsinkil xna' xyuwa'eb'. 

13Ut chixjunileb' xik' te'iloq eere sa' ink'ab'a'; ab'an li tixk'e xch'ool toj sa' roso'jik, 
a'an taakole'q. 

Li xnimal xrahilal Jerusalén 
(Mt 24,15-25; Lk 21,20-24) 

14“Naq teeril li xnimal tz'i'b'eetalil yooq xb'aanunkil b'arwi' ink'a' raj xk'ulub' 
(ani na'ilok ru hu chixtawaq xyaalal), toja' naq eb' li wanqeb' Judea eleliqeb' ut 
che'xikaq toj chiru tzuul. 

15Li wanq chaq sa' xb'een li kab'l mikub'eek chi moko chi'ok sa' rochoch chi 
xxokb'al junaq k'a'aq re ru; 

16ut li wanq chaq sa' xk'al misutq'iik chi xxokb'al li xt'ikr. 

17Ra chaalel sa' xb'eeneb' li yaj aj ixq ut li yooqeb' chi tu'resink sa'eb' li kutan 
a'an. 

18Chextijoq re naq mik'ulmank a'in sa' hab'alq'e. 

19Xb'aan naq k'ajo'aq xnimal li xrahilaleb' li kutan a'an: maajun wa wanjenaq jo' 
a'an, chalen chaq sa' xtiklajik li ruuchich'och' li kiyiib'aak xb'aan li Yos, toj 
anaqwan; chi moko taak'ulmanq chik.  

20Ut wi li Qaawa' ink'a' ta tixk'os li xk'ihaleb' li kutan a'an, maajun raj taakole'q; 
ab'an, sa' xk'ab'a' li sik'b'ileb' ru xb'aan, kixk'os li xk'ihaleb' li kutan a'an. 

21“Jo'kan wi junaq taayehoq eere: «Ilomaq, we' li Kriist» malaj: «Le' wank», 
meepaab'. 

22Xb'aan naq naab'aleb' aj b'alaq' te'wakliiq ut te'xye naq a'aneb' li Kriist ut 
a'aneb' propeet; te'xb'aanuhatq eetalil ut sachb'ach'oolej re xb'alaq'inkil li 
sik'b'ileb' ru, wi raj taaruuq. 

23A'ut laa'ex yo'oon wanqex; ak junxilaj xinye resil eere chixjunil. 

Li xnimal xk'ulunik li K'ajolb'ej 
(Mt 24,29-31; Lk 21,25-27) 

24“Ab'an sa'eb' li kutan a'an, naq akaq xk'ulmank li nimla rahilal a'an, li saq'e 
taaq'oqyino'q ru, li po ink'a' chik taasaqeno'q ru; 

25eb' li chahim sa' choxa te't'anje'q chaq ut li xwankilal li choxa taachiq'chiq'iiq 
sa' xna'aj. 

26Toja' naq te'ril li K'ajolb'ej yooq chaq chi k'ulunk sa' choql rik'in xnimal xwankil 
ut xloq'al. 

27Ut tixtaqlaheb' li x'ánjel sa' xkaaxukuutil li ruuchich'och' re xch'utub'ankil li 
sik'b'ileb' ru xb'aan, chalen chaq sa' xmaril li ruuchich'och' toj sa' xmaril li choxa. 

Li jaljookil ru aatin chirix li xche'el li iig 
(Mt 24,32-36; Lk 21,29-33) 

28“Rik'in li xche'el li iig chetzolaq li jaljookil ru aatin a'in. Naq ak naq'unq'utk li 
ruq' ut yo chi yo'laak li xxaq, aran nekenaw naq xnach'ok chaq li saq'ehil. 

29Jo'kan ajwi' laa'ex, naq teeril naq talajk'ulmanq a'in, chenawaq naq ak nach' 
wan chaq li K'ajolb'ej; ak wank chire li kab'l. 

30Relik chi yaal ninye eere naq ink'a' taanume'q li tenamit a'in chi toj maji'aq 
talajk'ulmanq chixjunil a'an. 

31Li choxa ut li ruuchich'och' te'oso'q, a'ut li waatin ink'a' taanume'q. 

32“A'ut chirix li kutan a'an malaj li xhonalil, maa'ani nanawok jo'q'e, chi moko eb' 
li ánjel sa' choxa, chi moko li K'ajolb'ej, ka'ajwi' li Yuwa'b'ej. 

Yo'oon wanqex 
(Mt 24,42; 25,13-15; Lk 19,12-13; 12,38, 40) 

33“Yo'oon wanqex, chexyo'leq xb'aan naq ink'a' nekenaw jo'q'e li xq'ehil. 

34Jo' jun li winq koho chi najt: kixkanab' li rochoch, kixk'eheb' xwankileb' li 
xmoos, ak re re li xk'anjel li junjunq, ut kixchaq'rab'i laj ilol okeb'aal naq 
chiyo'leq. 

35Chexyo'leq b'i', xb'aan naq ink'a' nekenaw jo'q'e taak'ulunq laj eechal kab'l, ma 
ewu ta, malaj tuqtuuq q'oqyink, malaj sa' xb'een xyaab' li tzo' kaxlan, malaj ut naq 
yooq chi hik'e'k. 

36Mare anchal tol'elq chi junpaat ut tolexxtaw chi wark. 

37Li ninye eere, ninye ajwi' reheb' chixjunil: Chexyo'leq!”. 

Mk 14 

V. XRAHILAL, XKAMIK UT XWAKLIJIK CHI YO'YO LI JESUS (14,1-
16,20) 

Ke'xk'uub' xchapb'al li Jesus 
(Mt 26,2-5; Lk 22,1-2) 

1Ka'b'ejaq li Paswa nawa'e'k wi' li wa ink'a' yuub'il, eb' li xb'eenil aj tij ut eb' laj 
tz'iib' yookeb' chi xsik'b'al chan raj ru naq te'xchap li Jesus chi b'alaq'inb'il ut 
te'xkamsi raj. 

2Xb'aan naq neke'xye: —Ink'a' us a'an sa' li ninq'e; mare anchal taawanq mululij 
ib' sa' li tenamit. 

Li Jesus kiyule'k Betania rik'in sununkil b'an 
(Mt 26,6-13; Jn 12,1-8) 

3Wan chaq Betania li Jesus, sa' rochoch laj Simón li saqlep rix, yo chi hilank sa' 
meex. Toja' naq kichalk jun li ixq: kixk'am chaq jun saqi meet chi sununkil b'an, 
tz'aqal naard wank chisa' ut q'axal terto xtz'aq; kixjor li meet ut kixhoy li b'an sa' 
xjolom li Jesus. 

4Wan xik' ke'reek'a ut ke'ok chi xyeeb'al chirib'ileb' rib': —K'a' aj e naq 
xsachmank li sununkil b'an a'in? 

5Xru raj xk'ayimank li sununkil b'an a'in chi numenaq o'lajuk'aal tumin plaat ut 
xk'eemank raj reheb' li neb'a'. Ut ke'xkawil'aatina li ixq. 

6A'ut li Jesus kixye reheb': —Kanab'omaq. K'a'ut naq nekech'i'ch'i'i? Chaab'il 
k'anjel xb'aanu we. 

7Xb'aan naq eb' li neb'a' junelik wanqeb' eerik'in ut, naq teeraj, texruhanq chi 
rusilankileb'; a'ut laa'in moko junelik ta wanqin eerik'in. 

8Xb'aanu jo'ch'inal jo'nimal xru xb'aanunkil: xyul chi junxilaj linjunxaqalil re 
linmuqb'al. 

9Relik chi yal ninye eere: yalaq ta b'ar sa' ruuchich'och' taapuktesimanq wi' li 
Chaab'il Esilal, taayeemanq ajwi' resil li xb'aanu li ixq a'in re xpatz'b'alaq. 

Laj Judas kixyeechi'i xq'axtesinkil li Jesus 
(Mt 26,14-16; Lk 22,3-6) 

10Toja' naq laj Judas Iskariote, jun reheb' li Kab'laju, koho rik'ineb' li xb'eenil aj tij 
re xq'axtesinkil li Jesus reheb'. 

11Naq ke'rab'i a'in, ke'saho'k sa' xch'ool ut ke'xyeechi'i xtumin. Ut a'an yo chi 
xsik'b'al chan raj ru naq tixq'axtesi sa' ruq'eb', tz'aqal sa' xq'ehil. 

Li xloq'laj Wa li Qaawa' 
(Mt 26,17-29; Lk 22,7-23; Jn 13,21-30; 1 Ko 11,23-25) 

12Sa' li xb'een kutan nawa'e'k wi' li wa ink'a' yuub'il, naq namayejamank li 
karneer re li Paswa, eb' li xtzolom li Jesus ke'xye re: —B'ar taawaj tooxik chi 
kawunk re naq toxaatzeka li Paswa? 

13Toja' naq kixtaqla wiib' li xtzolom: —Ayuqex sa' li tenamit, chan reheb'. Teek'ul 
jun li winq paqpooq chaq jun kuk chi ha' xb'aan; chetaaqehaq 

14ut, b'arwi' tox'okaq, cheyehaq re laj eechal kab'l: «B'ar wank linna'aj tintzeka 
wi' li Paswa wochb'eeneb' lintzolom? chan chaq laj Tzolonel», cha'qex re. 

15Ut a'an tixk'ut cheru, sa' xkab' xk'ojaril li kab'l, jun nimla na'ajej, ak wank 
chixjunil xhilob'aal ut ak kawresinb'il: aran texkawunq cho'q qe. 

16Koheb' li xtzolom ut, naq ke'wulak sa' li tenamit, koxe'xtaw jo' chanru kiyehe'k 
reheb' xb'aan li Jesus, ut ke'xkawresi li Paswa. 

17Naq ki'ewuuk, kiwulak li Jesus aran rochb'eeneb' li Kab'laju. 

18Ut naq hilhookeb' sa' meex chi wa'ak, kixye reheb': —Relik chi yaal ninye eere 
naq jun eere taaq'axtesinq we, a' li nawa'ak wik'in. 

19Eb' a'an ke'ok chi raho'k sa' xch'ool ut chi xyeeb'al re li Jesus chi xjunjunqaleb': 
—Malaj laa'inin, at Qaawa'? 

20Kixye reheb': —Jun eere laa'ex li Kab'laju, a' li naxtz'a li xwa wochb'een sa' 
linpulaat. 

21Li K'ajolb'ej taaxik jo' tz'iib'anb'il chirix, ab'an ra chaalel sa' xb'een li winq li 
taaq'axtesinq re li K'ajolb'ej! Q'axal us raj cho'q re li winq a'an naq ink'a' xyo'laak 
chaq. 

22Ut naq yookeb' chi wa'ak, kixchap li wa, kiyoxink sa' xb'een, kixjachi, kixk'e 
reheb' ut kixye: —K'ulumaq, a'an a'in lintz'ejwal. 

23Chirix chik a'an kixchap jun li uk'leb'-sek', kiyoxink, kixk'e reheb', ut 
chixjunileb' ke'uk'ak. 

24Ut kixye reheb': —A'an a'in linkik'el re li Sumwank, hoyb'il sa' xk'ab'a' 
chixjunileb'. 

25Relik chi yaal ninye eere naq ink'a' chik twuk' li xya'al li uub' toj sa' chik li 
kutan a'an naq a' chik li ak' b'iin twuk' sa' li xnimajwal awab'ejihom li Yos. 

Li Jesus kixye resil chi junxilaj li xmaak laj Pedro 
(Mt 26,30-35; Lk 22,31-34, 39; Jn 13,36-38) 

26Naq ak ke'xb'icha eb' li loq'laj b'ich, koheb' sa' xb'een li tzuul Olivos. 

27Ut li Jesus kixye reheb': —Chejunilex taaluktaaq eech'ool xb'aan naq 
tz'iib'anb'il: «Tintiq' laj k'aak'alenel karneer, ut eb' li karneer te'xcha'cha'i 
rib'eb'».  

28Ab'an, naq akaq xinwakliik chi yo'yo, k'amolb'ehaqin cheru toj Galilea. 

29Toja' naq laj Pedro kixye re: —Us ta chixjunileb' te'luktaaq xch'ool, ab'an laa'in 
ink'a'. 

30Li Jesus kixye re: —Relik chi yaal ninye aawe naq hoon ajwi', chiru li q'oqyink 
a'in, toj maji'aq nayaab'ak ka'sutaq li tzo' kaxlan, akaq xaye ox sut naq ink'a' 
nakanaw wu. 

31A'ut laj Pedro kixye wi' chik chi kaw: —Us ta tento tinkamq wochb'eenat, ab'an 
maajaruj tinmuq naq ninnaw aawu. Jo'kan ajwi' ke'xye chixjunileb'. 

Li Jesus kitijok Getsemaní 
(Mt 26,36-46; Lk 22,39-46) 

32Ke'wulak sa' jun li na'ajej Getsemaní xk'ab'a', ut li Jesus kixye reheb' li xtzolom: 
—K'ojlanqex arin, tijoqin wan chaq le'. 

33Kixk'am chirix laj Pedro, laj Santiago ut laj Jwan, ut kixtikib' xiwak ut yot'e'k 
xch'ool: 

34Kixye reheb': —K'ajo' xrahil li waanm, ka'aj chik maa ninkamk! Kanaaqex arin 
ut yo'lenqex. 

35Kijilok kach'in chik ut kit'ane'k chiru ch'och', yo chi xtz'aamankil naq, wi truuq, 
chinume'q li honal a'an chi xb'een. 

36Ut kixye: “Abbá, at inYuwa', maak'a' ch'a'aj chawu laa'at: chawisi wik'in li sek' 
a'in. Ab'an moko jo' ta li nawaj laa'in, jo'aq b'an li nakawaj laa'at”. 

37Naq kisutq'iik chaq, kixtaweb' chi wark; ut kixye re laj Pedro: —At Simón, ma 
yookat chi wark? Ma ink'a' xatruuk chi yo'lek jun k'amokaq? 

38Yo'lenqex ut tijonqex re naq mext'ane'k sa' li aaleek: li musiq'ej yo'oon wank, 
a'ut li tz'ejwalej lub'lub' wank. 

39Koho wi' chik ut kitijok rik'ineb' a ajwi' li aatin ak xye chaq. 

40Ut naq kisutq'iik chaq, kixtaweb' wi' chik chi wark, xb'aan naq k'ajo'eb' li xwara 
sa' ruheb', ut ink'a' neke'xnaw k'aru te'xsume wi'. 

41Kichalk wi' chik rox sut ut kixye reheb': —Warinqex ut hilanqex wan. Ak 
xtz'aqlok ru, xwulak xhonal: anaqwan li K'ajolb'ej taaq'axtesiiq sa' ruq'eb' laj 
maak. 

42Waklinqex! Yo'qeb'! We' chaq li taaq'axtesinq we. 

Kichape'k li Jesus 
(Mt 26,47-56; Lk 22,47-53; Jn 18,2-11) 

43Toj yo ajwi' chi aatinak li Jesus, naq kiwulak laj Judas, jun reheb' li Kab'laju. 
Naab'aleb' li rochb'een, wankatqeb' xch'iich' ut xche', taqlanb'ileb' chaq xb'aaneb' 
li xb'eenil aj tij, xb'aaneb' laj tz'iib' ut eb' li cheekel winq. 

44Li taaq'axtesinq re kixk'e li eetalil a'in reheb': “A' li tintz'ub' ru, a'an a'an. 
Chapomaq ut teek'am sa' yaal”. 

45Ka'ajwi' kiwulak, kinach'ok rik'in li Jesus ut kixye re: —At Tzolonel! Ut kixtz'ub' 
ru. 

46Toja' naq eb' a'an ke'xtaqsi li ruq'eb' sa' xb'een ut ke'xchap. 

47Jun reheb' li wankeb' aran, kirisi li xch'iich', kixtiq' li xmoos li xyuwa'il aj tij ut 
kixch'ot li xxik. 

48Ki'aatinak li Jesus ut kixye reheb': —Ma jo' nachape'k junaq aj elq' naq xexchalk 
chinchapb'al rik'in ch'iich' ut che'? 

49Rajlal kutan xinwank chaq sa' eeyanq cheetzolb'al sa' rochoch li Yos, ut ink'a' 
xineechap. Ab'an tento naq taatz'aqloq ru li Santil Hu. 

50Toja' naq ke'elelik chixjunileb' ut ke'xkanab' xjunes. 

51Jun li saaj al yo chi taaqenk re, yal lanlo sa' jun xt'ikr; ut kichape'k. 

52Ab'an kixkanab' li xt'ikr ut ki'elelik chiruheb' chi t'ust'u. 

Li Jesus chiru li xyuwa'il aj tij 
(Mt 26,57-68; Lk 22,54, 63-71; Jn 18,13-15, 19-24) 

53Ke'xk'am li Jesus rik'in li xyuwa'il aj tij. Ut chixjunileb' li xb'eenil aj tij, jo'wi' eb' 
li cheekel winq ut eb' laj tz'iib' ke'xch'utub' rib'. 

54Laj Pedro najt rik'in naq yo chi xtaaqenkil, toj kiwulak chi xneb'aal li rochoch li 
xyuwa'il aj tij; aran, k'ojk'o sa' xyanqeb' li moosej, yo chi q'ixink chire li xam. 

55Li xb'eenileb' aj tij ut chixjunil li xninqaleb' ru aj raqol aatin yookeb' chi 
xsik'b'al junaq aatin chirix li Jesus re xk'eeb'al chi kamsiik, ab'an ink'a' neke'xtaw, 

56xb'aan naq naab'aleb' neke'xye yoob'anb'il aatin chirix, a'ut li neke'xye ink'a' 
naxk'ul rib'. 

57Wan ke'xaqliik ut ke'xye yoob'anb'il aatin chirix: 

58—Laa'o xqab'i naq kixye: «Laa'in tinjuk' li rochoch li Yos a'in yiib'anb'il chi 
uq'mej, ut chiru oxib' kutan tinyiib' jun chik moko yiib'anb'il ta rik'in uq'ej». 

59Ab'an chi moko li neke'xye eb' a'an naxk'ul rib'. 

60Toja' naq kixaqliik li xyuwa'il aj tij, kixk'e rib' sa' xyiheb' ut kixpatz' re li Jesus: 
—Ma ink'a' tatchaq'oq b'ayaq? K'aru neke'xye eb' a'in chawix? 

61A'ut a'an ink'a' ki'aatinak ut maak'a' kixsume wi'. Li xyuwa'il aj tij kixpatz' wi' 
chik re: —Ma laa'at li Kriist, li Ralal li oxloq'inb'il Yos? 

62Kixye li Jesus: —Hehe', laa'inin, ut teeril li K'ajolb'ej k'ojk'ooq sa' xnim uq' li 
Nimajwal Yos, yooq chaq chi chalk sa' xb'eeneb' li choql sa' choxa. 

63Toja' naq li xyuwa'il aj tij kixq'ich li raq' ut kixye: —K'a' chik te'ok wi' qe li 
testiiw? 

64Xerab'i, xmajewa li Yos. K'aru teeye? Chixjunileb' ke'xye naq wank xmaak re 
kamsiik. 

65Wan ke'ok chi xchuub'ankil, ke'xtz'ap li xnaq' ru, ke'xpik'a chi ruq'eb': —Q'ehi: 
ani xsak'ok aawe, chankeb' re. Jo'kan ajwi' eb' laj k'anjel ke'xpaq'ihatq chi ruq'eb' 
naq ke'xk'ul. 

Laj Pedro kitik'ti'ik 
(Mt 26,69-75; Lk 22,56-62; Jn 18,15-18, 25-27) 

66Naq laj Pedro wank taq'a chi neb'aal, kiwulak jun li ixq, xmoos li xyuwa'il aj tij. 

67Naq kiril laj Pedro yo chi q'ixink, kixka'ya ut kixye: —Laa'at ajwi' xat-
ochb'eenink chaq re li Jesus aj Nazaret. 

68A'ut a'an kitik'ti'ik: —Ink'a' ninnaw chi moko nintaw ru li nakaye. Ut ki'elk 
chirix kab'l sa' li nimla okeb'aal, ut jun li tzo' kaxlan kiyaab'ak. 

69Li moos ixq, naq kiril ru, ki'ok wi' chik chi xyeeb'al reheb' li wankeb' aran: —Li 
winq a'in jun reheb' a'an. 

70A'ut a'an kitik'ti'ik wi' chik. Junpaataq chik a'an, eb' li wankeb' aran ke'xye wi' 
chik re laj Pedro: —Relik chi yaal naq laa'at jun reheb' a'an, xb'aan naq laa'at aj 
Galilea. 

71A'ut a'an ki'ok chi majewank ut chi xyeeb'al rik'in jurament: —Ink'a' ninnaw ru 
li winq a'an li nekeye laa'ex! 

72Tikto kiyaab'ak xka' sut li tzo' kaxlan. Ut laj Pedro kinaqk sa' xch'ool li kiyehe'k 
re xb'aan li Jesus: “Toj maji'aq nayaab'ak ka' sutaq li tzo' kaxlan, akaq ox sut xaye 
naq ink'a' nakanaw wu”. Ut k'ajo' naq kiyot'e'k chi yaab'ak. 

Mk 15 

Li Jesus chiru laj Pilaat 

(Mt 27,1-2, 11-26; Lk 23,1-5, 13-25; Jn 18,28—19,1, 4-16) 

1Naq kisaqewk, eb' li xb'eenil aj tij rochb'eeneb' li cheekel winq, jo'wi' eb' laj 
tz'iib' ut chixjunileb' li xninqaleb' ru aj raqol aatin, junpaat ke'xk'uub' 
xch'utameb'; ke'xk'am li Jesus chi b'ak'b'o ut ke'xq'axtesi sa' ruq' laj Pilaat. 

2Ut laj Pilaat kixpatz' re: —Ma laa'at li xreyeb' laj Judiiy? Kixsume: —Yaal li xaye: 
laa'inin. 

3Eb' li xb'eenil aj tij naab'al li k'a'aq re ru yookeb' wi' chi xjitb'al. 

4Laj Pilaat kixpatz' wi' chik re: —Ma ink'a' tatchaq'oq b'ayaq? K'e reetal jo'nimal 
li yookeb' wi' chajitb'al! 

5A'ut li Jesus tik ink'a' kichaq'ok: k'ajo' naq kisachk xch'ool laj Pilaat xb'aan. 

6Rajlal chihab' sa' li Ninq'e narach'ab' reheb' li tenamit junaq li wank sa' tz'alam, 
a' yaal ani te'xpatz'. 

7Jun li winq, aj Barrabás xk'ab'a', wank sa' tz'alam rochb'eeneb' li ink'a' useb' 
xna'leb' li ke'kamsink sa' jun mululij ib'. 

8Toja' naq eb' li tenamit ke'taqe'k ut ke'ok chi xtz'aamankil li b'arwan naxk'e 
reheb' junelik. 

9Kichaq'ok laj Pilaat: —Ma teeraj tinwach'ab' eere li xreyeb' laj Judiiy? chan 
reheb'. 

10Xb'aan naq naxnaw naq xkaqaleb' xch'ool li xb'eenileb' aj tij naq ke'xq'axtesi. 

11Ab'an eb' li xb'eenil aj tij ke'xtakchi'i li tenamit re xyeeb'al naq a' chik laj 
Barrabás chi'ach'ab'aaq. 

12Ki'ok wi' chik laj Pilaat chi aatinak: —K'a' put ru tinb'aanu re li xreyeb' laj 
Judiiy nekeye? chan reheb'. 

13A'ut eb' a'an ke'xjap wi' chik re: —K'e chiru krus! 

14Kixye laj Pilaat reheb': —K'a' put ru li ink'a' us xb'aanu? Ut eb' a'an q'axal kaw 
chik ke'xjap re chi xyeeb'al: —K'e chiru krus! 

15Laj Pilaat kiraj xk'ojob'ankil xch'ooleb' li tenamit; jo'kan naq kirach'ab' laj 
Barrabás, kixrap chi tz'uum li Jesus ut kixq'axtesi sa' ruq'eb' re naq chik'ehe'q 
chiru krus. 

Li Jesus kirahob'tesiik xb'aaneb' laj puub' 
(Mt 27,27-31; Jn 19,2-3) 

16Eb' laj puub' ke'xk'am li Jesus sa' li xnimal kab'l, pretorio xk'ab'a', ut ke'xb'oq 
chixjunil li jun teep chi aj puub' li wankeb' aran. 

17Ke'xk'e kaqi t'ikr chirix, ke'xtz'ul jun koroon k'ix ut ke'xk'e sa' xjolom. 

18Ut ke'ok chi xk'eeb'al xsahil xch'ool: —Sahaq taxaq sa' aach'ool, at xreyeb' laj 
Judiiy! 

19Yookeb' chi xsak'b'al chi che' sa' xjolom, yookeb' ajwi' chi xchuub'ankil ut chi 
xloq'oninkil ru chi wiq'wookeb'. 

20Naq ke'raqe'k chi reetz'unkil, ke'risi li kaqi t'ikr chirix ut ke'xk'e wi' chik li raq'. 
Toja' naq ke'xk'am re xk'eeb'al chiru krus. 

Rokik li Jesus chiru krus 
(Mt 27,32-44; Lk 23,26, 33-38; Jn 19,17-24) 

21Ut ke'xmin ru chi xk'amb'al li xkrus li Jesus jun li winq aj Sirene yo chi nume'k, 
aj Simón xk'ab'a'. A'an li xyuwa' laj Alejandro ut laj Rufo, ut yo chi chalk chaq sa' 
xk'aleb'aal. 

22Ke'xk'am li Jesus sa' li na'ajej Gólgota xk'ab'a', chi jalb'il ru naraj naxye: “Xna'aj 
xb'aqel xjolom kamenaq”. 

23Ut ke'xk'e xb'iin yuub'il rik'in miir, ab'an li Jesus ink'a' kiruk'. 

24Ke'xk'e chiru krus, ke'xb'uuli rix li raq' re rilb'al k'aru tixk'am li junjunq, ut 
ke'xjek'i chirib'ileb' rib'. 

25Ak b'eleeb' honal naq ke'xk'e chiru krus. 

26Tz'iib'anb'il aran li xyaalalil k'a'ut naq kiteneb'aak kamk sa' xb'een: “A'an a'in li 
xReyeb' laj Judiiy”. 

27Wiib'eb' aj elq' ke'k'ehe'k chiru krus rochb'een, jun sa' xnim uq' ut jun sa' xtz'e 
uq'. 

29Eb' li neke'nume'k aran neke'xmajewa, neke'reek'asi li xjolomeb' ut neke'xye: 
—Laa'at li xajuk' raj li rochoch li Yos ut yal chiru oxib' kutan xayiib' raj wi' chik, 

30kol aawib' ut kub'en chaq chiru li krus! 

31Jo'kan ajwi' li xb'eenileb' aj tij neke'reetz'u chirib'ileb' rib' rochb'eeneb' laj 
tz'iib': —Jalanatq chik kixkoleb', ut a'an ink'a' naruhank chi xkolb'al rib'! 

32Li Kriist, li xreyeb' laj Israel, chikub'eeq chaq anaqwan chiru li krus re naq 
taaqil ut taaqapaab'! Nahob'e'k ajwi' xb'aaneb' li wankeb' chiru krus rochb'een. 

Xkamik li Jesus 
(Mt 27,45-56; Lk 23,44-49; Jn 19,28-30) 

33Sa' wa'leb', ki'aak'ab'o'k sa' xb'een chixjunil li ruuchich'och' toj sa' oxib' honal. 

34Ut sa' li oxib' honal li Jesus kixjap re chi kaw ut kixye: “Eloí Eloí, lemá 
sabaktani?”. Chi jalb'il ru naraj naxye: “At inYos, at inYos, k'a'ut naq xinaakanab' 
injunes?”. 

35Sa' xyanqeb' li wankeb' aran, wan ke'ab'ink re a'in ut ke'xye: —K'ehomaq 
reetal, yo chi xb'oqb'al laj Elías! 

36Ak taaxik jun sa' aanil, koxtz'a chaq jun xmach palaw sa' vinaagr, kixk'e sa' ru'uj 
jun li che' ut kixyeechi'i chi ruk', yo chi xyeeb'al: —Kanab'omaq wan, qilaq ma 
taak'ulunq tana laj Elías chi xkub'sinkil. 

37A'ut li Jesus kixjap re chi kaw ut ki'elk xch'ool. 

38Ut li xt'ikrul li rochoch li Yos kiq'iche'k sa' xyi chalen taqe'q toj taq'a. 

39Naq li xjolomileb' laj puub' li wank aran chiru li Jesus kiril naq ki'elk xch'ool, 
kixye: —Relik chi yaal naq li winq a'in Ralal li Yos! 

40Wankeb' ajwi' ixq yookeb' chaq chi ilok chi najt. Sa' xyanqeb' a'an wank lix 
María aj Magdala, lix María xna' laj Santiago li kach'in ut xna' ajwi' laj José, jo' 
ajwi' lix Salomé, 

41eb' li ke'taaqenk re li Jesus ut ke'k'anjelak chiru naq kiwank chaq Galilea; 
wankeb' naab'aleb' chik li ke'taqe'k rochb'een toj Jerusalén. 

Kimuqe'k li Jesus 
(Mt 27,57-61; Lk 23,50-56; Jn 19,38-42) 

42Sa' li kutan a'an yo li Kawunk xb'aan naq wulajaq li sábado. 

43Jo'kan naq kichalk ewu laj José aj Arimatea, xnimal ru winq sa' xyanqeb' laj 
k'amol b'e. A'an ajwi' yo chi royb'eninkil li xnimajwal awab'ejihom li Yos. Ut 
kikawuuk xch'ool chi ok wan wi' laj Pilaat ut koxpatz' chaq li xtz'ejwal li Jesus. 

44Laj Pilaat kisachk xch'ool chi rab'inkil naq ak xkamk; kixb'oq li xjolomileb' laj 
puub' ut kixpatz' re ma ak kamenaq chik. 

45Naq kiyehe'k xyaalal re xb'aan li xjolomileb' laj puub', kixk'e li xtz'ejwal li Jesus 
re laj José. 

46Ut a'an kixloq' jun li t'ikr, kixkub'si chaq chiru krus, kixb'at sa' li t'ikr ut koxk'e 
sa' jun muqleb'aal hopb'il sa' pek; ut kixtolk'osi jun li pek chire li muqleb'aal. 

47Lix María aj Magdala ut lix María xna' laj José yookeb' chi xk'eeb'al reetal b'ar 
xkanaak. 

Mk 16 

Li xwaklijik chi yo'yo li Jesus 
(Mt 28,1-8; Lk 24,1-10; Jn 20,1-10) 

1Naq kinume'k li sábado, lix María aj Magdala, lix María xna' laj Santiago, ut li 
xSalomé ke'xloq' sununkil b'an re naq toxe'xyul chirix li kamenaq. 

2Toj eq'la chi us, sa' li xb'een kutan re li xamaan, ak xhik'e'k, koheb' wan wi' li 
muqleb'aal, 

3yookeb' chi xyeeb'al chirib'ileb' rib': —Ani xaq taatolk'osinq chiqu li pek wank 
chire li muqleb'aal? 

4Ut naq ke'xtaqsi li rilob'aaleb', ke'xk'e reetal naq ak tolk'osinb'il chik li pek; ut 
a'an q'axal nim. 

5Ke'ok sa' li muqleb'aal ut ke'ril jun li saaj al k'ojk'o aran sa' xnim uq'eb', tiqto 
rik'in saqi jut-aq'; ut ke'xiwak. 

6Ut a'an kixye reheb': —Mexxiwak. Li Jesus aj Nazaret nekesik', a' li kik'ehe'k 
chiru krus. Xwakliik chi yo'yo, maa'ani chik arin. Wahi' li na'ajej b'arwi' xjilib'aak. 

7Ayuqex anaqwan, yehomaq chaq reheb' li xtzolom jo'wi' re laj Pedro naq 
k'amolb'e cheru toj Galilea; aran toxeeril ru jo' kixye eere. 

8Eb' a'an ke'elk sa' li muqleb'aal sa' aanil, xb'aan naq neke'siksotk ut sachsookeb' 
xna'leb'; ut maa'ani ke'raatina sa' b'e xb'aan xxiweb'. 

Li Jesus kixk'ut rib' chiruheb' li xtzolom 
(Mt 28,10, 16-20; Lk 24,13-49; Jn 20,11-23) 

9[Li Jesus kiwakliik chi yo'yo toj eq'la, sa' li xb'een kutan re li xamaan, ut kixk'ut 
rib' xb'enwa chiru lix María aj Magdala li kirisi wi' wuqub' chi maa'us aj musiq'ej. 

10A'an koho ut koxye resil reheb' li ke'ochb'eenink re li Jesus: eb' a'an yookeb' chi 
yaab'ak ut raheb' sa' xch'ool. 

11Ab'anan, naq ke'rab'i naq yo'yo ut ki'ile'k xb'aan lix María, ink'a' ke'xpaab'. 

12Moqon li Jesus kixk'ut rib' chi jalan chik rilob'aal chiruheb' wiib' li xtzolom, naq 
yookeb' chi xik sa' k'aleb'aal. 

13Eb' a'in koxe'xye resil reheb' li junch'ol chik, ut chi moko eb' a'an ke'paab'aak. 

14Sa' roso'jik kixk'ut rib' chiruheb' li Junlaju naq wankeb' sa' meex, ut 
kixkawilaatinaheb' xb'aan naq ink'a' neke'xpaab' ut kaweb' xjolom: ink'a' 
ke'xpaab' li ke'ilok ru naq waklijenaq wi' chik chi yo'yo. 

15Ut kixye reheb': “Ayuqex sa' chixjunil li ruuchich'och' ut chepuktesi li Chaab'il 
Esilal junsut junrub'el choxa. 

16Ani taapaab'anq ut taakub'eeq xha', a'an taakole'q; a'ut li ink'a' taapaab'anq, 
taateneb'aaq tojb'amaak sa' xb'een. 

17A'aneb' a'in li eetalil li taak'utunq rik'ineb' li te'paab'anq: sa' ink'ab'a' te'isinq 
maa'us aj musiq'ej, te'aatinaq sa' jalan aatinob'aal, 

18te'chapoq k'anti' rik'in ruq'eb' ut, wi te'ruk' k'a'aq re ru nakamsink, maak'a' 
te'xk'ul; te'xk'e li ruq' sa' xb'eeneb' li yaj ut te'k'iraaq”. 

Li xtaqik li Jesus 
(Lk 24,50-53; Hch 1,3-14) 

19Li Qaawa' Jesus, naq ak xraatinaheb', kitaqsiik sa' choxa ut kik'ojlaak sa' xnim 
uq' li Yos. 

20Ut eb' a'an koheb', ke'xpuktesi li Chaab'il Esilal yalaq b'ar, yo chi k'anjelak li 
Qaawa' rochb'eeneb' jo'wi' chi xk'eeb'al xwankil li Aatin rik'in li eetalil 
neke'ochb'eenink re.] 

Lk 

Lk 1 

Roksinkil li hu a'in 

1Wa' Teófilo: naab'aleb' xe'xyal xq'e chi xtz'iib'ankil chi tustu li xk'ulmank sa' 
qayanq, 

2jo' chanru xe'xk'e chiqanaw eb' li xe'ilok re chalen chaq sa' xtiklajik ut chirix 
a'an xe'xk'ul xk'anjeleb' chi xpuktesinkil li Aatin. 

3Laa'in ajwi' xintz'ili rix chixjunil chi chaab'il chalen chaq sa' xtiklajik, ut xk'ul 
inch'ool xtz'iib'ankil aawe chi tustu 

4re naq taak'e reetal li xkawilal laatzolb'al aak'ulum chaq. 

I. LI XCH'INA'ALIL LAJ JWAN UT LI JESUS (1,5-2,52) 
Resil naq taayo'laaq laj Jwan aj kub'sihomha' 

5Sa'eb' li kutan naq kiwank chi reyil laj Herodes aran Judea, kiwank jun aj tij, aj 
Sakarías xk'ab'a', xkomoneb' laj Abías, sumsu rik'in jun li ixq yo'lajenaq sa' 
xyanqeb' li xrab'in laj Aharón, x'Isabel xk'ab'a'. 

6Tiikeb' xch'ool chi xkab'ichaleb' chiru li Yos, ut maak'a' xq'usb'aleb' sa' chixjunil 
li xchaq'rab' ut xtaqlahom li Qaawa'. 

7Maak'a'eb' ralal xk'ajol, xb'aan naq lix Isabel ink'a' na'alank chaq ut ak tiixeb' aj 
chik chi xkab'ichaleb'. 

8Sa' jun li kutan, naq yo chaq laj Sakarías chi mayejak chiru li Yos sa' li xamaan 
neke'k'anjelak wi' li rech aj tijeb', 

9jo' chanru naxye li xtaqlankileb', a'an kitz'aqk ok sa' rochoch li Yos re xk'atb'al li 
pom. 

10Chixjunileb' li k'iila tenamit wankeb' chi tijok chirix kab'l sa' xhonalil xk'atb'al li 
pom. 

11Toja' naq kixk'ut rib' li x'ánjel li Qaawa' chiru, xaqxo chi xk'atq x'artalil li pom, 
sa' xnim. 

12Naq kiril a'an laj Sakarías, kisachk xch'ool ut k'ajo' naq kixiwak. 

13Ab'an li ánjel kixye re: —Sakarías, matxiwak xb'aan naq x'ab'imank laatij. Lix 
Isabel laawixaqil taarala jun aak'uula'a,l ut Jwan taak'e cho'q xk'ab'a'. 

14A'anaq xnimal xsahil aach'ool, ut naab'aleb' te'saho'q sa' xch'ool rik'in li 
xyo'lajik, 

15xb'aan naq nimaq xwankil rub'el roq rub'el ruq' li Qaawa'. Ink'a' taa'uk'uq b'iin 
chi moko yalaq k'a' chi ha'il nakaltesink. Nujenaqaq chi Santil Musiq'ej chalen sa' 
xsiyajik rik'in li xna', 

16ut naab'aleb' li ralal xk'ajol laj Israel tixsutq'isiheb' chaq rik'in li Qaawa' li 
xYoseb'. 

17A'an taaxik chi uub'ej chiru li Qaawa' rik'in li xmusiq' ut li xwankil laj Elías, re 
xsutq'isinkil chaq li xch'ooleb' li na'b'ej yuwa'b'ej rik'ineb' li ralal xk'ajolut re 
xk'amb'aleb' li q'etq'et sa' li xchaab'il na'leb' li tiikeb' xch'ool. Chi jo'kan 
tixkawresi jun tenamit yo'oon wanq, cho'q re li Qaawa'. 

18Kixye laj Sakarías re li ánjel: —K'aru tinnaw wi' a'in? Xb'aan naq ak xintixk ut 
xikenaq xhab' li wixaqil. 

19Kichaq'ok li ánjel ut kixye re: —Laa'in laj Gabriel li wankin chiru li 
Yos. Xinxtaqla chaq chawaatinankil ut chi xyeeb'al aawe li chaab'il esilal a'in. 

20Anaqwan mem chik tatkanaaq ut ink'a' tatruhanq chi aatinak toj sa' chik li 
kutan taak'ulmanq wi' a'in, xb'aan naq ink'a' xapaab' li waatin, li relik chi yaal 
naq taatz'aqloq ru sa' xq'ehil. 

21Eb' li tenamit yookeb' royb'eninkil laj Sakarías chi sachsookeb' xch'ool xb'aan 
naq yo chaq chi b'ayk sa' rochoch li Yos. 

22Ut naq ki'elk chaq, ink'a' chik naruhank chi raatinankileb', ut aran ke'xtaw ru 
naq x'ilok chaq moy u sa' rochoch li Yos; yal ruq' aj chik naxk'ut chiruheb', xb'aan 
naq mem kikanaak. 

23Naq kiraqe'k li xk'anjel, laj Sakarías kiq'ajk sa' rochoch. 

24Chirix chik eb' li kutan a'an, lix Isabel li rixaqil kikanaak sa' yu'am, ut chiru oob' 
po ink'a' ki'elk sa' rochoch, 

25yo chi xyeeb'al: “A'in xb'aanu we li Qaawa'. Anaqwan xraj risinkil linxutaan 
chiruheb' li tenamit”. 

Resil naq taayo'laaq li Jesus 

26Sa' chik li xwaq po, li ánjel Gabriel kitaqlaak xb'aan li Yos sa' jun tenamit re 
Galilea, Nazaret xk'ab'a', 

27rik'in jun li tuq'ixq ak tz'aamanb'il xb'aan jun li winq, aj José xk'ab'a', yo'lajenaq 
sa' xyanqeb' li ralal xk'ajol laj David; ut xMaría xk'ab'a' li tuq'ixq a'an. 

28Naq ki'ok li ánjel rik'in, kixye re: —Sahaq taxaq sa' laach'ool, nujenaqat chi 
santil usilal! Li Qaawa' wank aawik'in. 

29Lix María kisachk xch'ool chi rab'inkileb' li aatin a'in, ut ki'ok chi xk'oxlankil 
k'aru anchal xyaalal li sahil ch'oolejil a'an. 

30Toja' naq kiyehe'k re xb'aan li ánjel: —Matxiwak, María, xb'aan naq usilal 
xataw rik'in li Yos. 

31Tatkanaaq sa' yu'am ut taawanq jun aak'uula'al, Jesus taak'e cho'q xk'ab'a'. 

32A'an nimaq xwankil ut ralal li Nimajwal tixk'ab'a'in. Li Qaawa' Yos tixk'e re li 
xk'ojarib'aal laj David li xyuwa'.  

33Taa'awab'ejinq sa' xb'een li rochoch laj Jakob chi junelik, ut li xnimal 
awab'ejihom ink'a' taalajq taa'oso'q. 

34Kixye lix María re li ánjel: —Chan put ru naq taawanq a'in, xb'aan naq ink'a' 
ninnaw ru winq? 

35Kichaq'ok li ánjel ut kixye re: —Li Santil Musiq'ej taachalq sa' aab'een ut li 
xwankil li Nimajwal Yos taamuheelanq aawe. Jo'kan naq santaq li k'uula'al 
taayo'laaq aawik'in, ut Ralal li Yos tixk'ab'a'in. 

36K'e reetal, lix Isabel ajwi', laawech'alal, xkanaak sa' yu'am sa' xtiixilal, ut 
anaqwan ak wank sa' xwaq xpo li ink'a' na'alank neke'xye re, 

37xb'aan naq maak'a' ch'a'aj chiru li Yos. 

38Ut lix María kixye: —We'kin laa'in xmoos li Qaawa'; chi'uxq we jo' laawaatin. Ut 
li ánjel ki'elk rik'in ut koho. 

Lix María kirula'ani lix Isabel 

39Sa'eb' li kutan a'an lix María kixchap xb'e ut kiseeb'ank chi xik chi tzuul sa' jun 
tenamit re Judea. 

40Ki'ok sa' rochoch laj Sakarías, ut kixk'e xsahil xch'ool lix Isabel. 

41Ka'ajwi' kirab'i lix Isabel li xsahil xch'ool kik'ehe'k xb'aan lix María, li k'uula'al 
ki'eek'ank rik'in li xna'. Kinujak lix Isabel chi Santil Musiq'ej 

42ut kixye chi kaw xyaab' xkux: —Osob'tesinb'ilat laa'at sa' xb'een xteepal 
chixjunileb' li ixq ut osob'tesinb'il li taayo'laaq aawik'in! 

43Ut anihin laa'in naq nakinrula'ani li xna' linQaawa'? 

44Xb'aan naq, ka'ajwi' xwab'i li xsahil inch'ool xak'e, li k'uula'al x'eek'ank wik'in 
xb'aan xsahojik li xch'ool. 

45Us xaq aawe li xapaab' li xtz'aqlojik ru li yeeb'il aawe xb'aan li Qaawa'! 

46Ut lix María kixye: “Linch'ool naxnima xloq'al li Qaawa' 

47ut li waanm nasaho'k rik'in li Yos laj Kolol we, 

48xb'aan naq xk'e reetal li xtoq'ob'aal ru li xmoos. Jo'kan naq chalen anaqwan: 
«Us xaq aawe», cha'qeb' we li jar teep chi tenamit, 

49xb'aan naq li Nimajwal xb'aanu sachb'ach'oolej wik'in, ut Sant li xk'ab'a'! 

50Li ruxtaan junelik wank sa' xb'eeneb' li neke'xiwank re. 

51Kixk'ut xwankilal li xtel ut kixcha'cha'i li q'etq'eteb' sa' xch'ooleb'. 

52Kirisiheb' li awab'ej sa' li xna'ajeb' ut kixtaqsiheb' li maak'a'eb' xwankil. 

53Kixnujob'resiheb' li te'tz'okaaq rik'in chaab'il eechej, ut eb' li b'ihom 
kixtaqlaheb' chi maak'a' chik wank reheb'. 

54Junelik wank sa' xch'ool li xnimal ruxtaan; jo'kan naq kolxtenq'a laj Israel li 
xmoos, 

55jo' kixyeechi'i chaq reheb' li qana' qayuwa': re ruxtaanankil ru laj Abrahán ut 
eb' li ralal xk'ajol chi junelik”. 

56Lix María oxib' po tana kikanaak chaq rik'in lix Isabel; chirix a'an kisutq'iik sa' 
rochoch. 

Xyo'lajik laj Jwan aj kub'sihomha' 

57Kitz'aqlok xq'ehil naq lix Isabel taa'alanq, ut kiwank jun xk'uula'al. 

58Eb' li rechkab'al ut eb' li rech'alal ke'rab'i naq xnimal uxtaan ki'uxk re xb'aan li 
Qaawa' ut ke'saho'k xch'ool rik'in. 

59Sa' xwaqxaq li kutan ke'wulak chi xb'aanunkil li sirkunsisyon re li k'uula'al, ut 
ke'raj raj xk'eeb'al Sakarías cho'q xk'ab'a', reeqaj li xyuwa'. 

60Ab'anan kichaq'ok li xna' ut kixye: —Ink'a'. Aj Jwan b'an tixk'ab'a'in. 

61Ke'xye ut re: —Maajun reheb' laawech'alal jo' a'an ta xk'ab'a'. 

62Toja' naq ke'xpatz' re li yuwa'b'ej rik'in eetalil chanru taaraj tixk'ab'a'in li 
k'uula'al. 

63A'an kixpatz' jun ch'ina tz'alamche' ut kixtz'iib'a: “Aj Jwan li xk'ab'a'”. Ut 
chixjunileb' ke'sachk xch'ool. 

64Ak taatehonq li re, ki'ok wi' chik chi aatinak ut kixtikib' xnimankil ru li Yos. 

65Ke'chalk xxiw chixjunileb' li rechkab'al, ut sa'atqeb' li xtzuulul Judea 
naseeraq'imank chixjunil a'in. 

66Chixjunileb' li ke'ab'ink re ke'xye sa' xch'ooleb': “K'a' anchal ru xmaatan li 
k'uula'al a'in?”. Xb'aan naq li ruq' li Qaawa' wank rik'in. 

Usilaatinanb'ilaq taxaq xk'ab'a' li xYos laj Israel 

67Laj Sakarías li xyuwa' kinujak chi Santil Musiq'ej ut ki'aatinak jo' propeet: 

68“Usilaatinanb'il taxaq li Qaawa', xYos laj Israel, xb'aan naq kolrula'ani ut kixkol 
li xtenamit; 

69ut kixxaqab' cho'q qe jun aj Kolonel q'axal kaw rib', sa' rochoch laj David li 
xmoos, 

70jo' kixyeechi'i chalen chaq junxil chi xtz'uumal reheb' li xsantil propeet: 

71naq toxkol chiruheb' li xik' neke'ilok qe ut sa' ruq'eb' li nokoohe'xtz'eqtaana, 

72rik'in ruxtaanankil ru li qana' qayuwa' jo'wi' rik'in xnaqik sa' xch'ool li xsantil 
Sumwank 

73ut li jurament li kixb'aanu rik'in laj Abrahán li qayuwa', 

74naq kixyeechi'i qach'ab'ankil sa' ruq'eb' li xik' neke'ilok qe ut took'anjelaq chiru 
chi maak'a'aq qaxiw, 

75sa' santilal ut tiikilal chi junelik li qakutan. 

76Ut laa'at, k'uula'al, xpropeet li Nimajwal taak'ab'a'in, xb'aan naq tatxik chi 
uub'ej chiru li Qaawa' chi xkawresinkil li xb'e, 

77chi xyeeb'al resil li kolb'a ib' re li xtenamit, a' li xkuyb'al xsachb'aleb' li xmaak. 

78Rik'in xnimal ruxtaan li qaYos toloorula'ani jun saqenk chaalel toj taqe'q, 

79re xkutanob'resinkil li wankeb' sa' aak'ab' ut sa' xmuheel li kamk, ut re 
xb'eresinkil li qoq sa' xb'ehil li tuqtuukil usilal”. 

80Li k'uula'al yo chi k'iik ut chi kawuuk xch'ool; ut kiwank chaq sa' chaqich'och' 
toj kiwulak xq'ehil naq kixk'ut rib' chiruheb' laj Israel. 

Lk 2 

Xyo'lajik li Jesus 
(Mt 1,18-25) 

1Sa'eb' li kutan a'an ki'elk jun xchaq'rab' laj César Augusto naq chixjunileb' li 
wankeb' sa' ruuchich'och' te'xk'e chi tz'iib'aak li xk'ab'a'eb'. 

2A'an chaq li xb'een tz'iib'ank k'ab'a'ej sa' li tenamit naq kiwank laj Cirino cho'q 
aj jolominel re Siria. 

3Chixjunileb' koheb' chi xk'eeb'aleb' rib' chi tz'iib'aak, ak sa' xtenamit xtenamit li 
junjunq. 

4Ki'elk ajwi' laj José aran Galilea, sa' li tenamit Nazaret, ut kitaqe'k Judea, sa' li 
xtenamit laj David, Belén xk'ab'a' (xb'aan naq a'an xkomoneb' li ralal xk'ajol laj 
David), 

5re xk'eeb'al chi tz'iib'aak li xk'ab'a' rochb'een lix María li rixaqil li wank sa' 
yu'am. 

6Ut naq wankeb' aran, kitz'aqlok xkutankil naq taa'alanq lix María; 

7ut kiwank li xb'een xk'uula'al, kixb'at sa' t'ikr ut kixsotob' sa' xwa'leb'aaleb' 
ketomq, xb'aan naq maak'a' na'ajej cho'q reheb' sa' li kab'l. 

Eb' laj k'aak'alenel ketomq ut eb' li ánjel 

8Sa' li na'ajej a'an wankeb' aj k'aak'alenel ketomq, yookeb' chi yo'lek re 
xk'aak'alenkil li xketomq chiru q'oqyink. 

9Ut jun li x'ánjel li Qaawa' kixk'ut rib' chiruheb', ut li xnimajwal loq'al li Qaawa' 
kixsuteb' sa' li xsaqenk: k'ajo' naq ke'xiwak. 

10Ab'an li ánjel kixye reheb': “Mexxiwak xb'aan naq tinye eere jun chaab'il esilal, 
ut a'an jun xnimal sahil ch'oolej cho'q re chixjunil li tenamit: 

11Anaqwan, sa' li xtenamit laj David, xyo'laak cho'q eere jun aj Kolonel, a'an li 
Kriist, li Qaawa'. 

12A'in li reetalil cho'q eere: teetaw jun k'uula'al b'atb'ooq sa' t'ikr ut sotsooq sa' 
xwa'leb'aaleb' ketomq”. 

13Xaqaamileb' chi xk'atq li ánjel naab'aleb' chik ánjel li wankeb' sa' choxa, 
yookeb' chi xnimankil ru li Yos chi jo'ka'in: 

14“Nim li xloq'al li Yos taqe'q ut wank tuqtuukil usilal sa' ruuchich'och' rik'ineb' li 
raarookeb' xb'aan li Qaawa'”. 

15Naq eb' li ánjel koheb' wi' chik sa' choxa, eb' laj k'aak'alenel ketomq ke'xye 
chirib'ileb' rib': —Yo'qeb' toj Belén ut qilaq chaq a'in li xk'ulmank, li kixk'ut chiqu 
li Qaawa'. 

16Ut ke'seeb'ank chi xik, koxe'xtaw lix María, laj José ut li k'uula'al sotso sa' 
xwa'leb'aaleb' ketomq. 

17Naq ke'ril, ke'xseeraq'i li k'aru yeeb'il reheb' chirix li k'uula'al a'an; 

18ut chixjunileb' li ke'ab'ink re ke'sachk xch'ool xb'aan li neke'xye eb' laj 
k'aak'alenel ketomq. 

19Lix María naxk'uula sa' xch'ool chixjunil a'in, yo chi xk'oxlankil rix. 

20Ut eb' laj k'aak'alenel ketomq ke'q'ajk, yookeb' chi xnimankil ut chi xloq'oninkil 
ru li Yos xb'aan li k'aru ke'rab'i ut ke'ril chaq, jo' chanru kiyeemank reheb'. 

Li Jesus kiq'axtesiik sa' ruq' li Yos 

21Naq kitz'aqlok waqxaqib' kutan li k'uula'al, kixk'ul li sirkunsisyon ut Jesus 
ke'xk'e cho'q xk'ab'a', a' ajwi' li kixye li ánjel naq toj maji' nasiyaak chaq rik'in li 
xna'. 

22Naq kiwulak xq'ehil li xch'ajob'resinkileb' rib', jo' naxye li xChaq'rab' laj Moisés, 
ke'xk'am li Jesus Jerusalén re xq'axtesinkil sa' ruq' li Qaawa', 

23jo' tz'iib'anb'il sa' li xChaq'rab' li Qaawa': “Chixjunil li xb'een alalb'ej teloom 
q'axtesinb'ilaq sa' ruq' li Qaawa'”.  

24Naxye ajwi' li xChaq'rab' li Qaawa' naq “mayejanb'ilaq wiib' mukuy malaj 
wiib'aq k'ook'ob'”. 

25Aran Jerusalén wank jun li winq, aj Simehón xk'ab'a': li winq a'an tiik xch'ool ut 
aj paab'anel, yo chi royb'eninkil li xk'ojob'ankil xch'ool li tenamit Israel; ut li 
Santil Musiq'ej wank chi xb'een. 

26Ak yeeb'il chaq re xb'aan li Santil Musiq'ej naq ink'a' taakamq chi maji'aq taaril 
ru li xKriist li Qaawa'. 

27Chi toch'b'il li xch'ool xb'aan li Musiq'ej, kiwulak laj Simehón sa' rochoch li Yos. 
Ut naq ki'oksiik li k'uula'al Jesus xb'aan li xna' xyuwa' re xb'aanunkil li naxye li 
Chaq'rab' chirix a'an, 

28laj Simehón kixq'alu li k'uula'al, kixnima ru li Yos ut kixye: 

29“Anaqwan, at Qaawa', chaq'rab'i laamoos sa' tuqtuukil usilal, jo' chanru yeeb'il 
chaq xb'aan laawaatin, 

30xb'aan naq ak xwil rik'in wu li kolb'a ib' 

31li xakawresi chiru chixjunileb' li tenamit: 

32a'an saqenk re xkutanob'resinkileb' li junch'ol chik, ut xnimal xloq'al laatenamit 
Israel”. 

33Sachsookeb' xch'ool li xna' xyuwa' rik'in li yeeb'il chirix li k'uula'al. 

34Ut laj Simehón kirosob'tesiheb' ut kixye re lix María li na'b'ej: —K'e reetal. Li 
k'uula'al a'in xaqab'anb'il chaq re naq naab'aleb' aj Israel te't'ane'q malaj 
te'wakliiq xb'aan. A'anaq jun eetalil li taawanq wi' jachok ib', 

35re naq tkanaaq chi kutankil li wank sa' xch'ooleb' naab'al chi poyanam. Ut laa'at 
jun ch'iich' taaxeq'oq re laawaanm. 

36Wank ajwi' aran jun propeet, x'Ana xk'ab'a', xrab'in laj Fanuel, yo'lajenaq sa' li 
xteepal laj Aser. A'an ak xikenaq xhab'. Toj saaj naq kisumlaak ut wuqub' chihab' 
ajwi' kiwank rik'in li xb'eelom. 

37Anaqwan xmalka'an chik ut kaahib' ro'k'aal chihab' wank re. Ink'a' naxkanab' li 
rochoch li Yos, yo chi k'anjelak chiru li Qaawa' chi q'eq ut chi kutan rik'in kuyuk 
sa' ut tijok. 

38Sa' ajwi' li honal a'an kiwulak aran ut ki'ok chi xnimankil ru li Yos ut chi aatinak 
chirix li k'uula'al rik'in chixjunileb' li yookeb' chi royb'eninkil li xkolb'al li tenamit 
Jerusalén. 

39Naq ak xe'xb'aanu chixjunil li naxye li xChaq'rab' li Qaawa', ke'sutq'iik Galilea, 
sa' li xtenamiteb', Nazaret xk'ab'a'. 

40Ut li k'uula'al yo chi k'iik ut chi kawuuk, nujenaq chi chaab'il na'leb'; ut li rusilal 
li Yos wank chi xb'een. 

Li ch'ina'al Jesus kikanaak sa' rochoch li Yos 

41Rajlal chihab' li xna' xyuwa' li Jesus neke'xik Jerusalén chi xninq'ehinkil li 
Paswa. 

42Naq li Jesus kixkooloni kab'laju chihab', koheb' sa' li ninq'e jo' k'aynaqeb' 
xb'aanunkil. 

43Ut sa' xraqik li ninq'e, ke'sutq'iik; ab'an li ch'ina'al Jesus kikanaak chaq 
Jerusalén chi ink'a' ke'xnaw li xna' xyuwa'. 

44Sa' xch'oleeb' a'an naq wan chaq sa' xyanqeb' li rochb'eeneb' chaq chi sutq'iik; 
jo'kan naq ke'b'eek chiru jun kutan ut ke'xsik' sa' xyanqeb' li rech'alal ut eb' li 
neke'xnaw ru. 

45Ab'anan ink'a' ke'xtaw; jo'kan naq ke'sutq'iik wi' chik Jerusalén chi xsik'b'al. 

46Sa' rox kutan koxe'xtaw sa' rochoch li Yos, k'ojk'o sa' xyiheb' laj tzolonel, yo chi 
rab'inkileb' ut chi patz'ok reheb'. 

47Sachsookeb' xch'ool chixjunileb' li neke'ab'ink re xb'aan li xseeb'al xk'a'uxl ut li 
xsumehom. 

48Ut naq li xna' xyuwa' ke'ril, ke'sachk xch'ool, ut li na'b'ej kixye re: —At wal, 
k'a'ut naq xab'aanu qe chi jo'ka'in? Laayuwa' ut laa'in k'ajo' qak'a'uxl chawix naq 
yooko chasik'b'al. 

49Li Jesus kixsumeheb' ut kixye: —K'a'ut naq nikineesik'? Ma ink'a' nekenaw naq 
tento tinwanq sa' rochoch linYuwa'? 

50A'ut eb' a'an ink'a' ke'xtaw ru li kixye reheb'. 

51Toja' naq kisutq'iik wi' chik Nazaret rochb'eeneb', ut napaab'ank chiruheb'. Li 
xna' naxk'uula chi us sa' xch'ool chixjunil a'in. 

52Ut li Jesus yo chi k'iik rik'in xna'leb' ut rik'in xteram, sa' chaab'ilal chiru Yos ut 
chiruheb' li winq. 

Lk 3 

II. LI JESUS KIXKAWRESI RIB' CHI K'ANJELAK (3,1-4,13) 
Li kixye laj Jwan aj kub'sihomha' 

(Mt 3,1-12; Mk 1,1-18; Jn 1,19-28) 

1Ak o'laju chihab' rokik chi awab'ejil laj Tiberio César ut laj Poncio Pilato wan 
chaq cho'q ruuchil li awab'ej aran Judea. Laj Herodes nataqlank sa' xb'een Galilea, 



1796 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

laj Felipe li riitz'in sa' xb'een Iturea ut Trakonítida, ut laj Lisanias sa' xb'een 
Abilene. 

2Laj Anás ut laj Kaifás wankeb' chaq cho'q xyuwa'il aj tij. Sa'eb' li kutan a'an 
kichalk li Raatin li Yos rik'in laj Jwan, ralal laj Sakarías, naq wan chaq sa' li 
chaqich'och'. 

3Ut a'an kixb'eeni chixjunil li na'ajej wank chire li nima' Jordán, yo chi xyeeb'al 
reheb' li tenamit naq tento te'xyot' xch'ool te'xjal xk'a'uxl ut te'kub'siiq xha' re 
naq li Yos tixkuy tixsach li xmaakeb'. 

4Li propeet Isaías ki'aatinak chirix laj Jwan naq kixye chi jo'ka'in: “Xyaab' xkux li 
japjo re sa' li chaqich'och': «Tuqub'omaq li xb'e li Qaawa', tiikob'resihomaq li ruq' 
b'e chiru. 

5Chixjunil li julux taab'ut'manq, chixjunileb' li tzuul ut eb' li b'ool te'kub'simanq 
xteram; li yokos ru taatiikob'resimanq ut li b'uk'ux ru taatuqub'amanq ru cho'q 
taq'a. 

6Ut chixjunileb' te'ril li kolb'a ib' naxk'e li Yos»”. 

7Naab'aleb' li tenamit neke'wulak rik'in laj Jwan chi kub'siik xha' ut a'an naxye 
reheb': “Ex ral q'anb'olay, ani xk'utuk cheru elelik chiru li josq'il chaalel sa' 
eeb'een? 

8Chik'utunq b'i' sa' leeyu'am li naruuchin li yot'b'ach'oolej jalb'ak'a'uxl, ut mex'ok 
chi xyeeb'al sa' leech'ool: «A' laj Abrahán a'an qayuwa'». Xb'aan naq ninye eere 
naq li Yos taaruhanq chi risinkil sa'eb' li pek a'in ralal xk'ajol laj Abrahán. 

9Ak wank li maal sa' xtoonaleb' li che'; ut chixjunil li che' ink'a' chaab'il li ru 
naxk'e, taayok'manq ut taakutmanq sa' xam”. 

10Toja' naq eb' li tenamit ke'xpatz' re: —K'a' put ru tento taaqab'aanu? 

11Kichaq'ok ut kixye reheb': —Ani wanq wiib' li raq' chixk'e junaq re li maak'a' 
raq'; ani wanq xtzekemq, jo'kanaq ajwi' chixb'aanu. 

12Wankeb' ajwi' aj titz'ol toj ke'wulak rik'in chi kub'siik xha': —At aj Tzolonel, 
k'aru tento taaqab'aanu? 

13Ut a'an kixye reheb': —Meepatz' xb'een li taqlanb'ilex wi'. 

14Wankeb' ajwi' aj puub' ke'xpatz' re: —Ut laa'o, k'aru tento taaqab'aanu? 
Kichaq'ok a'an ut kixye reheb': —Maak'a' teemaq' re anihaq, mexjitok rik'in 
b'alaq'il aatin ut k'ojk'ooq leech'ool rik'in leetojb'al. 

15Li tenamit yo'oon wankeb' ut chixjunileb' yookeb' chi xk'oxlankil sa' xch'ooleb' 
ma maawa' ta laj Jwan li Kriist. 

16Kichaq'ok ut laj Jwan ut kixye reheb': “Laa'in ninkub'si eeha' yal rik'in ha', ab'an 
chalk re li q'axal nim xwankil chiwu laa'in, li moko ink'ulub' ta xhitb'al xk'aamal li 
xxaab'. A'an tixkub'si eeha' rik'in Santil Musiq'ej ut xam.  

17Ak wan chaq xk'anjelob'aal sa' li ruq' re xyamtesinkil li xch'oxleb'aal: tixk'uula 
li xtriiw sa' li xk'uuleb'aal, ab'an li xk'imal tixk'at sa' xam li maajoq'e taachupq”. 

18Jo'ka'in naq laj Jwan yo chi xch'olob'ankil xna'leb'eb'; ut rik'in naab'al chik chi 
aatin naxye li Chaab'il Esilal reheb' li tenamit. 

19Laj Herodes, li nataqlank sa' xb'een Galilea, kaw naq'use'k xb'aan laj Jwan 
xmaak li xHerodías, rixaqil li riitz'in, jo' ajwi' xmaak chixjunil li maa'usilal 
kilajxb'aanu. 

20Ab'an sa' roso'jik jun chik kixb'aanu naq kixtz'ap laj Jwan sa' tz'alam. 

Xkub'ik xha' li Jesus 
(Mt 3,13-17; Mk 1,9-11) 

21Naq chixjunil li tenamit yookeb' chi kub'siik xha', kikub'eek ajwi' xha' li Jesus. 
Ut naq yo chi tijok aran, kitehonk li choxa: 

22li Santil Musiq'ej kikub'e chaq sa' xb'een kama' na'ilok junaq mukuy ut kichalk 
chaq jun xyaab' kuxej sa' choxa, kixye: “Laa'at li walal; aawik'in nasaho'k 
inch'ool”. 

Eb' li xxe'toonil yuwa' li Jesus 
(Mt 1,1-17) 

23Ak wank lajeeb' xka'k'aal chihab' re li Jesus naq kixtikib' li xk'anjel. Sa' 
xch'ooleb' li tenamit naq a'an ralal laj José. Laj José a'an ralal laj Elí, 

24ralal laj Matat, ralal laj Leví, ralal laj Melkí, ralal laj Janay, ralal laj José, 

25ralal laj Matatías, ralal laj Amós, ralal laj Nahúm, ralal laj Eslí, ralal laj Nangay, 

26ralal laj Mahat, ralal laj Matatías, ralal laj Semehín, ralal laj Josek, ralal laj Jodá, 

27ralal laj Johanán, ralal laj Resá, ralal laj Sorobabel, ralal laj Salatiel, ralal laj Nerí, 

28ralal laj Melkí, ralal laj Adí, ralal laj Kosam, ralal laj Elmadam, ralal laj Er, 

29ralal laj Jesus, ralal laj Elieser, ralal laj Jorim, ralal laj Matat, ralal laj Leví, 

30ralal laj Simehón, ralal laj Judá, ralal laj José, ralal laj Jonam, ralal laj Eliakín, 

31ralal laj Meleá, ralal laj Mená, ralal laj Matatá, ralal laj Natán, ralal laj David, 

32ralal laj Jesé, ralal laj Obed, ralal laj Bohos, ralal laj Sala, ralal laj Najsón, 

33ralal laj Aminadab, ralal laj Admin, ralal laj Arní, ralal laj Esrom, ralal laj Fares, 
ralal laj Judá, 

34ralal laj Jakob, ralal laj Isahak, ralal laj Abrahán, ralal laj Tara, ralal laj Najor, 

35ralal laj Seruj, ralal laj Rakaw, ralal laj Pélej, ralal laj Eber, ralal laj Sala, 

36ralal laj Kenán, ralal laj Arfaksad, ralal laj Sem, ralal laj Noé, ralal laj Lámek, 

37ralal laj Matusalén, ralal laj Enok, ralal laj Járet, ralal laj Malelehel, ralal laj 
Kenán, 

38ralal laj Enós, ralal laj Set, ralal laj Adán, ralal li Yos. 

Lk 4 

Li raalenkil li Jesus sa' li chaqich'och' 
(Mt 4,1-11; Mk 1,12-13) 

1Li Jesus, nujenaq chi Santil Musiq'ej, ki'elk chaq chire li nima' Jordán ut 
kik'ame'k xb'aan li Musiq'ej sa' li chaqich'och'. 

2Aran chiru ka'k'aal kutan ki'aaleek xb'aan laj tza. Maak'a' kixtzeka chiruheb' li 
kutan a'an, ut sa' xraqik kitz'okaak. 

3Toja' naq kiyehe'k re xb'aan laj tza: —Wi laa'at Ralal li Yos, ye naq li pek a'in 
chijaltesiiq cho'q wa. 

4Kichaq'ok li Jesus ut kixye re: —Tz'iib'anb'il sa' li Santil Hu naq moko ka'aj ta wi' 
rik'in wa yo'yooq li winq. 

5Chirix a'an laj tza kixk'am li Jesus taqe'q ut kixkutb'eke chiru chixjunileb' li 
xninqal ru tenamit li wank sa' ruuchich'och'; 

6ut kixye re: —Tink'e aawe chixjunil a wankilal ut a loq'al a'in, xb'aan naq 
q'axtesinb'il sa' wuq' ut li ani twaj xk'eeb'al wi' tink'e re. 

7Jo'kan utan, wi taahupub' aawib' chinloq'oninkil, aawehaq chixjunil. 

8Kichaq'ok li Jesus ut kixye re: —Tz'iib'anb'il sa' li Santil Hu naq taaloq'oni ru li 
Qaawa' laaYos ut ka'ajwi' chiru a'an tatpaab'anq. 

9Toja' naq laj tza kixk'am li Jesus Jerusalén, koxxaqab' sa' ru'uj li rochoch li Yos ut 
kixye re: —Wi laa'at Ralal li Yos, kut aawib' taq'a, 

10xb'aan naq tz'iib'anb'il sa' li Santil Hu: «Tixtaqlaheb' chaq li x'ánjel chawilb'al». 

11Tz'iib'anb'il ajwi': «Tate'xk'am sa' ruq'eb' re naq ink'a' taatoch' laawoq chiru 
pek». 

12Kichaq'ok li Jesus ut kixye re: —Tz'iib'anb'il ajwi': «Maayal rix li Qaawa' 
laaYos». 

13Ut naq kiraqe'k laj tza chi xyalb'al raalenkil, ki'elk rik'in li Jesus toj tixtaw chik 
tz'aqal xhonalil. 

III. LI XK'ANJEL LI JESUS SA' XTEEPAL GALILEA (4,14-9,50) 
Xtiklajik li xk'anjel li Jesus 

(Mt 4,12-17, 23; 13,53-58; Mk 1,14-15, 39; 6,1-6) 

14Kisutq'iik li Jesus Galilea, nujenaq rik'in xwankil li Musiq'ej, ut kisutunk resil sa' 
chixjunil li na'ajej a'an. 

15Naxtzoleb' sa'atqeb' li xch'utleb'aal kab'l ut nak'eemank xloq'al xb'aaneb' 
chixjunil. 

16Naq kiwulak Nazará b'arwi' kik'iiresiik, ki'ok sa' li ch'utleb'aal kab'l sa' sábado, 
jo' k'aynaq xb'aanunkil, ut kixaqliik re xyaab'asinkil xsa' li Santil Hu. 

17Kiq'axtesiik re li xhu li propeet Isaías. Kixhir ru ut kixtaw li raqal b'arwi' 
tz'iib'anb'il li aatin a'in: 

18“Li xMusiq' li Qaawa' wank sa' inb'een xb'aan naq xinxyul re xyeeb'al li Chaab'il 
Esilal reheb' li neb'a'. Xinxtaqla chaq chi xpuktesinkil resil li kolb'a ib' reheb' li 
wankeb' sa' tz'alam, chi xyeeb'al resil reheb' li mutz' naq te'iloq wi' chik, chi 
rach'ab'ankil li rahob'tesinb'ileb' 

19ut xpuktesinkil jun santil chihab' sa' xk'ab'a' li Qaawa'”. 

20Chirix a'an kixbot li hu, kixq'ajsi re laj k'anjel ut kik'ojlaak. Q'es ruheb' rik'in li 
Jesus chixjunileb' li wankeb' sa' li ch'utleb'aal kab'l. 

21Toja' naq kixtikib' xyeeb'al reheb': —Li tz'iib'anb'il aatin a'in li toja' xerab'i, 
xtz'aqlok ru anaqwan. 

22Chixjunileb' chaab'il neke'xye chirix, nalaje'sachk xch'ool xb'aan li chaab'il aatin 
na'elk chi xtz'uumal re, ut neke'xye: —Ma maawa' tab'i' a'in li ralal laj José? 

23Kixye li Jesus reheb': —Ch'olch'o naq teeye we li aatin a'in: «At aj b'anonel, b'an 
wan aawib'. Chixjunil li xqab'i naq xk'ulmank aran Kafarnaúm, b'aanu ajwi' arin 
sa' laatenamit». 

24Kixye ajwi': —Relik chi yaal ninye eere naq maajun propeet nak'ule'k chi 
chaab'il sa' li xtenamit. 

25Relik chi yaal ninye eere: naab'aleb' xmalka'an ke'wank Israel chiruheb' li 
kutan kiwank wi' laj Elías, naq kitz'apmank li choxa chiru oxib' chihab' rik'in 
waqib' po ut kichalk jun nimla we'ej sa' chixjunil li ruuchich'och'; 

26ab'an maajun reheb' a'an kitaqlaak wi' laj Elías, ka'ajwi' rik'in jun li xmalka'an 
aj Sarepta sa' xteepal Sidón.  

27Jo'kan ajwi' naab'aleb' li saqlep rix ke'wank Israel naq kiwank li propeet Eliseo; 
ab'an maajun reheb' a'an kik'iraak: ka'ajwi' laj Nahamán aj Siria. 

28Naq ke'rab'i a'in, chixjunileb' li wankeb' sa' li ch'utleb'aal kab'l k'ajo' naq 
ke'josq'o'k. 

29Ke'xaqliik, ke'risi li Jesus sa' li tenamit ut ke'xk'am toj sa' xb'een jun nimla uul 
chiru li tzuul k'ojk'o wi' li xtenamiteb', re naq te'xkut raj toj taq'a. 

30A'ut li Jesus kinume'k sa' xyanqeb' ut koho. 

Kixk'irtasi jun li winq wank tz'ajn aj musiq'ej rik'in 
(Mk 1,21-28) 

31Kikub'eek sa' li tenamit Kafarnaúm, sa' xteepal Galilea. Rajlal sábado naxtzoleb' 
li wankeb' aran, 

32ut neke'kanaak chi sachsookeb' xch'ool rik'in li xk'utum, xb'aan naq na'aatinak 
rik'in xwankilal. 

33Wank aran, sa' li ch'utleb'aal kab'l, jun li winq wank tz'ajn aj musiq'ej rik'in; ut 
a'an kixjap re chi kaw chi xyeeb'al: 

34—K'aru wank qe aawik'in, at Jesus aj Nazaret? Ma xatchalk chi qajuk'b'al? 
Ninnaw anihat laa'at: a' li xSantil Alal li Yos, chan. 

35Li Jesus kixq'us chi kaw ut kixye: —Matchoqink! Elen rik'in li winq a'an. Toja' 
naq li tz'ajn aj musiq'ej kixrum li winq chiru ch'och', sa' xyiheb', ut ki'elk rik'in chi 
maak'a' kixb'aanu re. 

36Chixjunileb' ke'kanaak chi sachsookeb' xch'ool ut neke'xyehatq chirib'ileb' rib': 
—K'a' chi aatinul a'in? Nataqlank rik'in wankilal ut kawilal sa' xb'eeneb' li tz'ajn 
aj musiq'ej, ut neke'elk xb'aan. 

37Ut kisutunk resil li Jesus yalaq b'ar sa' chixjunileb' li na'ajej aran. 

Kixk'irtasi li xna' li rixaqil laj Simón 
(Mt 8,14-15; Mk 1,29-31) 

38Naq ki'elk li Jesus sa' li ch'utleb'aal kab'l, ki'ok sa' rochoch laj Simón. Li xna' li 
rixaqil laj Simón k'ajo' xtiq; ut ke'relaji ru sa' xk'ab'a' li ixq. 

39Naq kixk'utzub' rib' sa' xb'een, kixq'us chi kaw li tiq, ut kikanab'aak li ixq 
xb'aan li xyajel. Kiwakliik chi junpaat ut ki'ok chi k'anjelak chiruheb'. 

Naab'aleb' ke'k'irtasiik ewu 
(Mt 8,16-17; Mk 1,32-34) 

40Naq ok re li saq'e, chixjunileb' li wankeb' xyaj, a' yaal k'aru xyajeleb', 
kilaje'xk'am rik'in li Jesus ut a'an kixk'e li ruq' sa' xb'eeneb' chixjunqaleb', ut 
kixk'irtasiheb'. 

41Naab'aleb' ajwi' ke'elk maa'us aj musiq'ej rik'ineb', japjookeb' re chi xyeeb'al: 
—Laa'at li Ralal li Yos! A'ut a'an kixq'useb' chi kaw ut ink'a' kixkanab'eb' chi 
aatinak, xb'aan naq neke'xnaw naq a'an li Kriist. 

Li Jesus ki'elk Kafarnaúm 
(Mk 1,35-39) 

42Naq kisaqewk, ki'elk aran li Jesus ut koho sa' jun junesal na'ajej; ut eb' li 
tenamit yookeb' chaq chi xsik'b'al. Naq ke'wulak rik'in, ke'raj raj xt'ilb'al re naq 
ink'a' tixkanab'eb'. 

43Ab'an li Jesus kixye reheb': —Tento tinpuktesi li xChaab'il Esil li xnimajwal 
awab'ejihom li Yos sa'eb' ajwi' li jalan chik tenamit, xb'aan naq a'in aj e naq 
xintaqlaak chaq. 

44Ut kixpuktesi li Chaab'il Esilal sa'atqeb' li ch'utleb'aal kab'l wankeb' sa' xteepal 
Judea. 

Lk 5 

Eb' li xb'een xtzolom li Jesus 
(Mt 4,18-22; Mk 1,16-20) 

1Naq wan chaq li Jesus chire li palaw Genesaret xk'ab'a' ut eb' li tenamit yookeb' 
chi xtiikisinkil rib' sa' xb'een re rab'inkil Raatin li Yos, 

2kiril wiib' li kok' jukub' wankeb' chire li palaw. Ak elenaqeb' chaq laj kar chisa', 
yookeb' chi xch'ajb'aleb' li xyooy. 

3Kitaqe'k li Jesus sa' jun li jukub', a' li re laj Simón, ut kixtz'aama chiru naq 
tixnajtob'resi kach'inaq rik'in li ch'och'; kik'ojlaak sa' li jukub' ut ki'ok chi 
xtzolb'aleb' li tenamit. 

4Naq kiraqe'k chi aatinak, kixye re laj Simón: —Jilosi laajukub' toj sa' xchamal li 
palaw ut kutomaq leeyooy re naq texkarab'q. 

5Kichaq'ok laj Simón ut kixye: —At Tzolonel, xqatawasi qib' chiru jun q'oqyink ut 
maak'a' xqakara. Ab'an, sa' xk'ab'a' laawaatin, tinkut li yooy. 

6Ut naq ke'xb'aanu chi jo'kan, k'ajo' xk'ihal li kar ke'xchap: ki'ok chi t'upe'k li 
xyooyeb'. 

7Toja' naq ke'xk'ut ruq'eb' chiruheb' li rech aj karinel li wankeb' chaq sa' li jukub' 
jun chik, re naq te'chalq chi xtenq'ankileb'. Ke'chalk, ut ke'xnujob'resi xkab'ichal 
li jukub': ka'aj chik maa neke'sob'e'k! 

8Naq kiril a'an laj Simón Pedro, koxkut rib' chi roq li Jesus ut kixye: —Elen 
chink'atq, at Qaawa', xb'aan naq laa'in jun winq aj maak! 

9Sachso xch'ool laj Pedro, jo'kaneb' ajwi' li rochb'een xb'aan li k'iila kar ke'xchap. 

10Jo'kan ajwi' ke'xk'ul laj Santiago ut laj Jwan, ralaleb' laj Sebedeo, rech aj 
karineleb' laj Simón. Ab'an li Jesus kixye re laj Simón: —Matxiwak. Chalen 
anaqwan eb' laawas aawiitz'in chik taasik' cho'q ruuchil li kar. 

11Toja' naq ke'xk'am eb' li jukub' chi ch'och'el, ke'xkanab' chixjunil ut ke'xtaaqe. 

Li Jesus kixk'irtasi jun li saqlep rix 
(Mt 8,1-4; Mk 1,40-45) 

12Naq wan chaq li Jesus sa' jun li tenamit, kiwulak aran jun li winq saqlep 
chixjunil li rix ut, naq kiril li Jesus, kixhupub' rib' ut kirelaji ru: —Qaawa', wi 
taawaj, truuq tinaak'irtasi, chan re. 

13Li Jesus kixye' li ruq', kixch'e' ut kixye re: —Twaj, tatk'iraaq. Ut sa' junpaat 
ki'elk li saqlep chirix. 

14Li Jesus kixchaq'rab'i chi jo'ka'in: —Maa'ani aj e chaye a'in; ayu b'an, k'ut 
aawib' chiru laj tij ut tatmayejaq chirix laak'irajik jo' naxye li xChaq'rab' laj 
Moisés re naq ch'olch'ooq chiruheb', chan. 

15Ab'anan q'axal chik kisutunk resil li Jesus, ut naab'aleb' li tenamit 
neke'xch'utub' rib' chi rab'inkil jo' ajwi' re naq te'k'irtasiiq li xyajeleb'. 

16A'ut li Jesus naxik sa'eb' li junesal na'ajej ut aran natijok chaq. 

Kik'irtasiik jun li sik 
(Mt 9,1-8; Mk 2,1-12) 

17Sa' jun li kutan li Jesus yo chi xtzolb'aleb' li tenamit ut wankeb' aj Pariseey ut aj 
nahol Chaq'rab' k'ojk'ookeb' aran, chalenaqeb' chaq sa' chixjunil li xsutam Galilea 
ut Judea, jo'wi' Jerusalén. Ut li xwankil li Qaawa' nak'ehok re chi k'irtasink. 

18Toja' naq wankeb' winq ke'chalk, ke'xk'am chaq chiru ch'aat jun li sik: te'raj raj 
roksinkil re xk'eeb'al chiru li Jesus. 

19Ab'anan ink'a' ke'xtaw b'ar te'roksi xb'aan naq naab'aleb' li poyanam; jo'kan 
naq ke'taqe'k sa' xb'een li kab'l, ke'xyiib' jun li okeb'aal sa' xyanqeb' li teex ut 
aran ke'xkub'si li sik chiru li xch'ina ch'aat toj sa' yiib'ej, chiru li Jesus. 

20Naq kiril li xpaab'aaleb', kixye li Jesus: —At winq, kuyb'il sachb'il chik laamaak. 

21Toja' naq eb' laj tz'iib' ut eb' laj pariseey ke'xtikib' xk'oxlankil: “Ani a'in naq 
naxmajewa li Yos? Ani truuq chi kuyuk sachok maak? Ma ink'a' tab'i' ka'ajwi' li 
Yos?”, chankeb' sa' xch'ool. 

22Kixnaw li Jesus k'aru yookeb' chi xk'oxlankil ut kixye reheb': —K'a'ut naq 
nekek'oxla a'an sa' leech'ool? 

23B'ar wank li ink'a' ch'a'aj xyeeb'al: «Kuyb'il sachb'il chik laamaak», malaj: 
«Waklin ut b'een»? 

24Ab'anan re teenaw naq li K'ajolb'ej wank xwankil sa' ruuchich'och' re kuyuk 
sachok maak -kixye re li sik: Aawe ninye, waklin, xok laach'ina ch'aat ut ayu sa' 
laawochoch. 

25Ak taawakliiq chi junpaat li sik chiruheb', kixxok li xch'aat yokyo wi' ut koho sa' 
rochoch, yo chi xnimankil ru li Yos. 

26Q'axal ke'sachk xch'ool chixjunileb'; ke'xnima ru li Yos ut ke'xye chi k'ajo'eb' 
xxiw: —Xninqal sachb'ach'oolej xqil anaqwan. 

Li Jesus kixb'oq laj Leví 
(Mt 9,9-12; Mk 2,13-17) 

27Chirix chik a'in li Jesus ki'elk ut kiril jun aj titz'ol toj, aj Leví xk'ab'a', k'ojk'o sa' 
titz'leb'aal toj: —Taaqehin, chan re. 

28Ut laj Leví kixaqliik, kixkanab' chixjunil ut kixtaaqe. 

29Naq laj Leví kixb'aanu jun nimla ninq'e sa' rochoch sa' xk'ab'a' li Jesus, wankeb' 
aran naab'aleb' aj titz'ol toj ut jalaneb' chik li yookeb' chi hilank sa' meex 
rochb'eeneb'. 

30Eb' laj pariseey ut eb' laj tz'iib' li neke'okenk chirixeb' ke'choqoqnak sa' 
xyanqeb' li xtzolom: —K'a'ut naq nekexwa'ak ut nekex'uk'ak rik'ineb' laj titz'ol 
toj ut eb' laj maak? chankeb'. 

31Kichaq'ok li Jesus ut kixye reheb': —Ink'a' neke'raj aj b'anonel li kaweb', a'eb' 
b'an li yaj neke'ajok re. 

32Ink'a' xinchalk chi xb'oqb'aleb' li tiikeb' xch'ool, a'eb' b'an laj maak re naq 
te'xyot' xch'ool te'xjal xk'a'uxl. 

Eb' li xtzolom li Jesus ink'a' neke'ayuunik 
(Mt 9,14-17; Mk 2,18-22) 

33Ut eb' a'an ke'xye re li Jesus: —Eb' li xtzolom laj Jwan k'iila sut neke'ayuunik ut 
neke'tijok, jo'kaneb' ajwi' eb' li xtzolom laj Pariseey; ut eb' laatzolom laa'at 
neke'wa'ak neke'uk'ak. 

34Kixye li Jesus reheb': —Ma truuq tab'i' teek'e chi ayuunik li b'oqb'ileb' rik'in 
sumlaak wi toj wank li b'eelomej rik'ineb'? 

35Ab'an taawulaq xkutankil naq taamaq'e'q li b'eelomej chiruheb': toja' naq 
te'ayuuniq, sa'eb' li kutan a'an. 

36Kixye ajwi' reheb' jun jaljookil ru aatin: —Maajun napejok junaq ak' aq'ej re 
xxiitinkil junaq li q'eel. Wi ta jo'kan, taaq'uye'q li ak' aq'ej ut li q'eel ink'a' tixk'am 
rib' rik'in li ak' xiitil. 

37Maajun nak'ehok li ak' b'iin sa' q'eel tz'uum-kuk. Wi ta jo'kan, li ak' b'iin tixpuk' 
li tz'uum-kuk, taahoye'q li b'iin ut eb' li tz'uum-kuk te'oso'q. 

38Li ak' b'iin tento xk'eeb'al sa' ak' tz'uum-kuk. 

39Maajun li ak xruk' li najteril b'iin, taaraj chik ruk'b'al li ak', xb'aan naq naxye: 
«Li najteril b'iin, a'an jwal chaab'il». 

Lk 6 

Ke'xch'ot ru li triiw sa' sábado 
(Mt 12,1-8; Mk 2,23-28) 

1Sa' jun li sábado, naq yo chi nume'k li Jesus sa'eb' li awimq, eb' li xtzolom 
ke'xch'ot ut ke'xk'ux ru li triiw, yookeb' chi xmuch'lenkil sa' ruq'eb'. 

2Wankeb' aj Pariseey ke'xye: —K'a'ut naq nekeb'aanu li ink'a' naru xb'aanunkil 
sa' sábado? 

3Kichaq'ok li Jesus ut kixye reheb': —Chi moko a'in eerilom sa' li Santil Hu, k'aru 
kixb'aanu laj David naq kitz'okaak a'an jo'wi' eb' li rochb'een, 

4chanru naq ki'ok sa' rochoch li Yos, kixchap li mayejanb'il wa li maajun naru 
taawa'oq re, ka'ajwi' eb' laj tij, ut a'an kixtzeka ut kixk'e ajwi' reheb' li rochb'een? 

5Kixye ajwi' reheb': —Li K'ajolb'ej a'an aj eechal re li sábado. 

Li Jesus kixk'irtasi jun winq li chaqi ruq' 
(Mt 12,9-14; Mk 3,1-6) 

6Sa' jun chik li sábado ki'ok li Jesus sa' li ch'utleb'aal kab'l ut kixtikib' xtzolb'aleb' 
li tenamit. Aran wank jun li winq chaqi li xnim uq'. 

7Eb' laj tz'iib' ut eb' laj pariseey yookeb' chi xk'eeb'al reetal ma tixk'irtasi tana sa' 
sábado, re naq te'xtaw k'aru te'xjit wi'. 

8Ab'an li Jesus naxnaw li yookeb' chi xk'oxlankil; jo'kan naq kixye re li winq chaqi 
ruq': —Xaqlin ut k'e aawib' arin sa' yiib'ej. Ut a'an kixaqliik ut kikanaak chi 
xaqxo. 

9Toja' naq li Jesus kixye reheb': —Tinpatz' eere: K'aru us xb'aanunkil sa' sábado, 
ma li usilal malaj li ink'a' us, xkolb'al xyu'am junaq malaj ut xkamsinkil? 

10Kirileb' chixjunil sa' xsutam ut kixye re li winq: —Ye' laawuq'. A'an kixb'aanu 
chi jo'kan, ut kik'iraak li ruq'. 

11Ut eb' a'an k'ajo' naq ke'po'k, yookeb' chi k'uub'ank chirib'ileb' rib' k'a' raj ru 
te'xb'aanu rik'in li Jesus. 

Li Jesus kixsik'eb' ru li Kab'laju 
(Mt 10,1-4; Mk 3,13-19) 

12Sa'eb' li kutan a'an koho li Jesus chi tijok sa' xb'een tzuul ut kixnumsi chixjunil li 
q'oqyink, yo chi tijok chiru li Yos.  

13Naq kikutano'k, kixb'oqeb' li xtzolom, kixsik' ru kab'laju sa' xyanqeb' ut apóstol 
kixk'e cho'q xk'ab'a'eb': 

14laj Simón (aj Pedro chik kixk'e cho'q xk'ab'a') ut laj Andrés li riitz'in, laj 
Santiago ut laj Jwan, laj Felipe ut laj Bartolomé, 

15laj Mateo ut laj Tomás, laj Santiago, ralal laj Alfeo, ut laj Simón, li Zelote ajwi' 
nayeemank re, 

16laj Judas, ralal laj Santiago, ut laj Judas Iskariote, a' li kib'alaq'ink re li Jesus. 

Naab'aleb' ke'taaqenk re li Jesus 
(Mt 4,24-25; Mk 3,7-12) 

17Rochb'eeneb' a'an naq kikub'e chaq li Jesus. Toja' naq kixaqliik sa' jun li na'ajej 
taq'a ru, b'arwi' naab'aleb' li xtzolom ut xiikileb' li tenamit chalenaqeb' chaq sa' 
chixjunil Judea, Jerusalén, ut chire li palaw re Tiro ut Sidón. 

18Ke'wulak chi rab'inkil li Jesus jo'wi' re naq te'k'irtasiiq rik'in li xyajeleb'. Ut eb' 
li tawasinb'ileb' xb'aan li tz'ajn aj musiq'ej neke'k'iraak ajwi'. 

19Chixjunil li tenamit neke'xsik' chan raj ru naq te'xch'e' li Jesus, xb'aan naq 
na'elk chaq rik'in jun li wankilal li naxk'irtasi chixjunileb'. 

Li sahilal ut li rahilal 
(Mt 5,1-12) 

20Li Jesus kixtaqsi li rilob'aal wankeb' wi' li xtzolom ut kixye: “Us xaq eere li 
neb'a'ex, xb'aan naq eere li xnimajwal awab'ejihom li Yos. 

21“Us xaq eere li nekextz'okaak anaqwan, xb'aan naq texnujob'resiiq moqon. “Us 
xaq eere li nekexyaab'ak anaqwan, xb'aan naq texse'eq moqon. 

22“Us xaq eere naq xik' tex'ile'q xb'aaneb' li poyanam, tex'isiiq sa' xyanqeb', 
texhob'e'q ut te'xtz'eqtaana leek'ab'a' jo' ink'a' us, sa' xk'ab'a' li K'ajolb'ej. 

23Chexsaho'q, chiwanq xnimal xsahil eech'ool sa' li kutan a'an, xb'aan naq 
leeq'ajkamunkil nimaq sa' choxa: jo'kan ajwi' ke'xb'aanu li xna' xyuwa'eb' reheb' 
li propeet. 

24“Ab'an ra chaalel sa' eeb'een laa'ex b'ihomex, xb'aan naq ak xek'ul xk'ojob'ankil 
eech'ool. 

25“Ra chaalel sa' eeb'een li nujenaqex chi tzekemq anaqwan, xb'aan naq 
textz'okaaq moqon. “Ra chaalel sa' eeb'een li nekexse'ek anaqwan, xb'aan naq 
taayot'e'q eech'ool ut texyaab'aq moqon. 

26“Ra chaalel sa' eeb'een naq chaab'il neke'xye cherix chixjunileb' li poyanam, 
xb'aan naq jo'kan ajwi' ke'xb'aanu li xna' xyuwa'eb' reheb' li propeet aj b'alaq'. 

Li tz'aqal rahok 
(Mt 5,38-48; 7,12; 15,14; 10,24-25) 

27“Ab'anan ninye eere laa'ex li yookex chi ab'ink we: Cherahaqeb' li xik' neke'ilok 
eere, cheb'aanu usilal reheb' li neke'tz'eqtaanank eere. 

28Chetz'aama usilal sa' xb'eeneb' li neke'maa'usilank eere, chextijoq chirixeb' li 
neke'q'ab'ank eere. 

29Ani tixtz'aj chi ruq' laako chak'e ajwi' chixsak' li junpak'al; ut wi ani tixmaq' 
laab'atb'al, chakanab' ajwi' laawaq' re. 

30Yalaq ani tixtz'aama k'a' re ru aawe, chak'ehaq re, ut wi ani tixchap li k'aru 
aawe, maapatz' chik. 

31Ut jo' chanru teeraj te'xb'aanu eere eb' li poyanam, jo'kan ajwi' cheb'aanuhaq 
laa'ex reheb' a'an. 

32“Wi nekeraheb' ka'ajwi' li neke'rahok eere, k'aru eeq'ajkamunkil teek'ul? 
Xb'aan naq eb' laj maak neke'xra ajwi' li neke'rahok reheb'. 

33Ut wi nekeb'aanu usilal reheb' li neke'usilank eere, k'aru eek'ulub'aq xk'ulb'al? 
Eb' laj maak neke'xb'aanu ajwi' a'an. 

34Ut wi nekek'eheb' xto' li nekex'oyb'enin wi' reeqaj, k'aru eek'ulub'aq xk'ulb'al? 
Eb' laj maak neke'xk'e ajwi' xto'eb' chirib'ileb' rib' re naq te'xk'ul wi' chik reeqaj. 

35“A'ut laa'ex cherahaqeb' li xik' neke'ilok eere, chex'usilanq ut chexk'ehoq chi to' 
chi ink'a' teeroyb'eni reeqaj: jo'kan naq nimaq leeq'ajkamunkil ut laa'exaq ralal li 
Nimajwal, xb'aan naq A'an chaab'il rik'ineb' li ink'a' neke'xnaw yoxink ut 
rik'ineb' li ink'a' useb' xch'ool. 

36“Aj uxtaanaqex jo' naq aj uxtaan leeYuwa'. 

37“Mexraqok aatin, ut ink'a' taaraqmanq aatin sa' eeb'een. Mexk'ehok sa' 
tojb'amaak, ut ink'a' texk'ehe'q sa' tojb'amaak. Chexkuyuq maak, ut te'kuymanq 
eemaak. 

38Chexk'ehoq, ut taak'eemanq eere: jun chaab'il b'isok, tz'ajtz'otq, chiq'b'ilaq, 
b'uyb'utq taak'ehe'q eere. Xb'aan naq rik'in li b'isleb' nekexb'isok wi', texb'ise'q 
ajwi' laa'ex”. 

39Li Jesus kixye ajwi' reheb' jun li jaljookil ru aatin: “Ma truuq tab'i' junaq mutz' 
chi xb'eresinkil junaq rech mutz'il? Ma ink'a' tab'i' te't'ane'q xkab'ichaleb' sa' jul? 

40Li toj yo chi tzolok moko naxq'ax ta xwankil laj tzolol re. Chixjunileb' li 
tzolb'ileb' chi us kama'aqeb' laj tzolol reheb'. 

41“K'a'ut naq nakawil li mul li wank sa' ru laawas aawiitz'in ut ink'a' nakak'e 
reetal li tz'amb'a wank sa' laawu laa'at? 

42Chanru tatruuq xyeeb'al re laawas aawiitz'in: «At was wiitz'in, kanab'in risinkil 
li mul sa' laawu», ut ink'a' nakak'e reetal li tz'amb'a wank sa' laawu? At aj 
ka'pak'al u, isi wan li tz'amb'a sa' laawu; chi jo'kan tat-iloq chi us ut tatruuq 
risinkil li mul sa' ru laawas aawiitz'in. 

Li chaab'il che' 
(Mt 12,33-35; 7,16-18) 

43“Maajun li chaab'il che' ink'a' ta us li ru tixk'e, chi moko li ink'a' usil che' 
chaab'ilaq ta li ru tixk'e. 

44Rik'in li naruuchin, li che' nanawe'k ru. Ink'a' nasik'mank li iig sa' li k'ix, chi 
moko li uub' sa' li pajl. 

45Li chaab'il winq narisi chaq li us sa' li xch'ool xb'aan naq li chaab'ilal wank 
rik'in; ut li ink'a' usil winq narisi chaq li ink'a' us sa' li xch'ool xb'aan naq li 
maa'usilal wank rik'in. Rik'in li xnumnujenaqil li ch'oolej na'aatinak li xtz'uumal 
re li winq. 

Tento xk'anjelankil li raatin li Yos 
(Mt 7,21, 24-27) 

46“K'a'ut naq: «Qaawa', Qaawa'», nekeye we, ut ink'a' nekeb'aanu li ninye eere? 

47Chixjunil li nachalk wik'in ut narab'i li waatin, ut naxk'anjela ru, tink'ut cheru 
ani juntaq'eet wi': 

48chanchan jun winq li kikab'lak, kixb'ek xna'aj chi cham ut kixk'e li rub'elankil 
sa' xb'een pek. Naq kichalk li b'ut', koxpik'a rib' li nima' chiru li kab'l a'an ut ink'a' 
kiru xjuk'b'al xb'aan naq kab'lanb'il chi us. 

49A'ut li x'ab'ink re li waatin ut ink'a' xk'anjela ru, chanchan jun winq li kikab'lak 
sa' xb'een ch'och' chi maak'a' rub'elankil; ut naq koxpik'a rib' li nima' chiru li 
kab'l a'an, sa' junpaat kit'ane'k ut k'ajo' xrahil kixk'ul li kab'l a'an”. 

Lk 7 

Kik'irtasiik li xmoos jun xjolomileb' laj puub' 
(Mt 8,5-13; Jn 4,43-54) 

1Naq kiraqe'k li Jesus chi xyeeb'al chixjunil li aatin a'in re li tenamit, kox'okaq 
Kafarnaúm. 

2Aran wank jun xjolomileb' laj puub' wank jun xmoos li q'axal naxra, yaj ut kamk 
re. 

3Naq kirab'i resilal li Jesus, kixtaqlaheb' li xcheekelal laj Judiiy rik'in li Jesus re 
xtz'aamankil chiru naq chichalq chi xk'irtasinkil li xmoos. 

4Eb' a'an, naq ke'wulak wan wi' li Jesus, kaw ke'xtz'aama chiru: —A'an xk'ulub' 
naq tixk'ul a'in -chankeb'- 

5xb'aan naq naxra li qatenamit, ut a'an ajwi' kiyiib'ank re li qach'utleb'aal kab'l. 

6Koho li Jesus rochb'eeneb' ut, naq yookeb' chi nach'ok rik'in li kab'l, li 
xjolomileb' laj puub' kixtaqlaheb' li ramiiw chi xyeeb'al re: “At Qaawa', 
maach'i'ch'i'i aawib': moko ink'ulub' ta naq tat-ok rub'el linmuheb'aal. 

7Jo'kan naq xweek'a wib' naq moko ink'ulub' ta xik chak'ulb'al. Ab'an ye 
laawaatin ut taak'iraaq linmoos. 

8Xb'aan naq jo'kan ajwi' laa'in wank ani nataqlank we ut wankeb' aj puub' rub'el 
inwankil, ut ninye re junaq: «Ayu», ut a'an naxik; ut ninye re li jun chik: «Kim», ut 
a'an nachalk; ut ninye re linmoos: «B'aanu a'in», ut a'an naxb'aanu”. 

9Naq kirab'i a'in li Jesus, kisachk xch'ool xb'aan li xjolomileb' laj puub'; kixsutq'isi 
rib' ut kixye reheb' li tenamit yookeb' chi taaqenk re: —Ninye eere naq chi moko 
sa' xyanqeb' laj Israel intawom xnimal paab'aal jo' a'in. 

10Ut naq ke'sutq'iik sa' kab'l eb' li taql, k'irajenaq chik li moosej naq koxe'xtaw. 

Kiwakliik chi yo'yo jun li saaj al aran Naín 

11Chirix chik a'in koho li Jesus sa' jun tenamit, Naín xk'ab'a', rochb'eeneb' li 
xtzolom jo' ajwi' li k'iila tenamit. 

12Naq yo chi nach'ok rik'in li tenamit, kiril naq yookeb' xk'amb'al chaq chi 
muqe'k jun li kamenaq; ut a'an jun ajwi' naq kiwank chiru li xna' ut li na'b'ej a'an 
xmalka'an. Naab'aleb' li tenamit te'ochb'eeninq chaq re. 

13Naq li Qaawa' kiril li ixq, kixtoq'ob'a ru ut kixye re: —Matyaab'ak. 

14Tikto kinach'ok ut kixtoch' li kamenaq, ut eb' li yookeb' chi paqonk re 
ke'xaqliik. Ut kixye: —At ch'ina winq, aawe ninye: Waklin! 

15Toja' naq li kamenaq kixk'ojob' rib', ki'ok chi aatinak ut kiq'axtesiik xb'aan li 
Jesus re li xna'. 

16K'ajo' naq ke'xiwak chixjunileb' ut ke'ok chi xnimankil ru li Yos: —Jun xnimal 
ru propeet xwakliik sa' qayanq. Ke'xye ajwi': —Li Yos xolrula'ani li xtenamit. 

17Ut kisutunk resil a'an sa' xsutam Judea ut sa' chixjunil li na'ajej wank chi xk'atq. 

Eb' li xtaql laj Jwan 
(Mt 11,2-6) 

18Eb' li xtzolom laj Jwan koxe'xye resil re chixjunil li k'a'aq re ru a'in. Toja' naq laj 
Jwan kixb'oq wiib' li xtzolom 

19ut kixtaqlaheb' rik'in li Qaawa' chi xyeeb'al re: “Ma laa'at li tento taak'ulunq, 
malaj taaqoyb'eni jalan chik?”. 

20Naq ke'wulak eb' li winq rik'in li Jesus, ke'xye re: —Laj Jwan aj kub'sihomha' 
xooxtaqla chaq aawik'in chi xyeeb'al: «Ma laa'at li tento taak'ulunq, malaj 
taaqoyb'eni jalan chik?». 

21Sa' li honal a'an li Jesus kixk'irtasi naab'aleb' li yaj, li wankeb' sa' rahilal ut li 
wankeb' maa'us aj musiq'ej rik'in; kixk'e ajwi' chi ilok naab'aleb' li mutz'. 

22Toja' naq kixsumeheb' ut kixye: —Ayuqex ut yehomaq re laj Jwan li xeril ut 
xerab'i. Eb' li mutz' neke'ilok ut eb' li yeq neke'b'eek, eb' li saqlep rix 
neke'k'irtasiik ut eb' li tz'ap xik neke'ab'ink, eb' li kamenaq neke'ajk ru ut eb' li 
neb'a' neke'rab'i li Chaab'il Esilal. 

23Us xaq re li ink'a' taaluktaaq xch'ool inb'aan. 

Li Jesus kixch'olob' ani laj Jwan 
(Mt 11,7-11) 

24Naq ak xkoheb' chik li xtaql laj Jwan, ki'ok li Jesus chi raatinankileb' li tenamit 
chirix laj Jwan: “K'aru koxeeril chaq sa' li chaqich'och'? Ma jun li kaxlan'aj 
na'eek'asiik xb'aan li iq'? 

25K'a' put ru koxeeril chaq? Ma jun li winq tiqto rik'in chaab'il aq'ej? Eb' li 
tiqtookeb' chi chaab'il ut li sa wankeb', sa' rochocheb' li awab'ej wankeb'. 

26K'aru kex'elk chi rilb'al? Ma junaq propeet? Yaal naq jo'kan; ut ninye eere naq 
a'an naxq'ax chik ru propeet. 

27A'an a'in li tz'iib'anb'il resil sa' li Santil Hu: «K'e reetal, tintaqla lintaql chawu, li 
taatuqub'anq re li b'e chawu». 

28Ninye eere naq maajun reheb' li yo'lajenaq rik'in ixq naxq'ax ru laj Jwan aj 
kub'sihomha'. Ab'an li q'axal kach'in sa' li xnimajwal awab'ejihom li Yos, a'an nim 
chik chiru a'an. 

29“Chixjunileb' li tenamit li ke'ab'ink re, a'atqeb' ajwi' laj titz'ol toj, ke'xpaab' li 
xb'oqb'aleb' xb'aan li Yos ut ke'xk'ul li xkub'iha' laj Jwan. 

30A'ut eb' laj pariseey ut eb' laj nahol Chaq'rab' ke'xsach xwankil li xnimal rajom 
li Yos sa' xb'eeneb', naq ink'a' ke'xk'ulub'an naq te'kub'siiq xha'eb'. 

Li Jesus na'aatinak chirix li xtenamit 
(Mt 11,16-19) 

31“Ani ta raj tinjuntaq'eetaheb' wi' li tenamit a'in ut ani chanchaneb' wi' li winq 
a'in? 

32Chanchaneb' li kok'al chunchuukeb' sa' k'ayiil, neke'xjap re chi xyeeb'al 
chirib'ileb' rib': «Xooxolb'ik cho'q eere ut ink'a' xexxajok; xqab'icha rahil b'ich ut 
ink'a' xexyaab'ak». 

33Xk'ulunk laj Jwan aj kub'sihomha' li ink'a' nawa'ak chi moko na'uk'uk b'iin, ut 
xeye: «Aj tza wank rik'in». 

34Xk'ulunk li K'ajolb'ej li nawa'ak na'uk'ak, ut nekeye: «Wahi' jun li winq junes 
wa'ak, junes uk'ak naxb'aanu, ramiiweb' laj titz'ol toj ut eb' laj maak», chankex. 

35Ab'anan xk'utunk xyaalalil ut li xchaab'ilal li choxahil na'leb', naq xk'ulub'aak 
xb'aaneb' chixjunileb' li ralal xk'ajol”. 

Jun li ixq kikuye'k xmaak 

36Jun reheb' laj pariseey kirelaji ru li Jesus naq chitzekanq rik'in. Ki'ok li Jesus sa' 
rochoch laj pariseey ut koxhilanq sa' meex. 

37Sa' li tenamit a'an wank jun li ixq aj maak. Naq kixnaw naq li Jesus yo chi hilank 
sa' meex, sa' rochoch laj pariseey, kixk'am jun saqi meet chi sununkil b'an, 

38koxk'e rib' chirix li Jesus, chi roq, ut ki'ok chi yaab'ak ut chi xt'aqresinkileb' li 
roq rik'in li xya'al ru. Chirix chik a'an kixchaqihob'resiheb' li roq rik'in rismal 
xjolom, yo chi xtz'ub'aleb' ut xyulb'aleb' rik'in li sununkil b'an. 

39Naq kiril a'an laj pariseey li kib'oqok re li Jesus, kixye sa' xch'ool: “Wi ta propeet 
a'in, naxnaw raj ani ut k'a' chi ixqul a'an li yo chi ch'e'ok re, xb'aan naq aj maak”. 

40Kichaq'ok li Jesus ut kixye re: —At Simón, inyeeq junaq na'leb' aawe. Ut a'an 
kixye: —Ye, at Tzolonel. 

41Li Jesus kixye: —Wiib'eb' chi winq ke'k'asok chiru jun aj k'ehol to': wiib' mil chi 
tumin li xk'as li jun ut wiib' sieent chi tumin li xk'as li jun chik. 

42Naq kiril naq maak'a' k'aru te'xtoj wi', laj k'ehol to' kixsacheb' li xk'as 
xkab'ichaleb'. Ani reheb' a'an li q'axal taarahoq re? 

43Kichaq'ok laj Simón: —Nink'oxla naq a' li naab'al xk'as xsache'k, chan. 
Kisumeek: —Tz'aqal yaal li xaye. 

44Toja' naq li Jesus kixsutq'isi rib' sa' xka'yab'aal li ixq ut kixye re laj Simón: —Ma 
nakawil li ixq a'in? Xolin'okaq sa' laawochoch ut ink'a' xak'e xch'ajb'al li woq. 
Ab'an a'an xt'aqresi li woq rik'in li xya'al ru ut xchaqihob'resi rik'in li rismal 
xjolom. 

45Laa'at ink'a' xatz'ub' wu; ab'an a'an chalen chaq wokik aawik'in ink'a' xkanab' 
xtz'ub'aleb' li woq. 

46Laa'at ink'a' xayul linjolom rik'in aseeyt; ab'an a'an xyuleb' li woq rik'in b'an. 

47Jo'kan naq ninye aawe: kuyb'ileb' sachb'ileb' li xk'iila maak xb'aan naq q'axal 
xrahok. A'ut li yal kach'in xmaak nakuye'k, kach'in ajwi' narahok. 

48Ut kixye re li ixq: —Kuyb'ileb' sachb'ileb' chik laamaak. 

49Eb' li wankeb' sa' meex rochb'een ke'ok chi xyeeb'al chirib'ileb' rib': —Ani a'in 
naq naxkuyeb' li maak? 

50Ab'anan li Jesus kixye re li ixq: —Laapaab'aal xkolok aawe; ayu sa' tuqtuukil 
usilal. 

Lk 8 

Eb' li ixq li neke'ochb'eenink re li Jesus 

1Chirix chik a'in li Jesus kixb'eeniheb' li tenamit ut eb' li k'aleb'aal, yo chi 
xpuktesinkil li xchaab'il esil li xnimajwal awab'ejihom li Yos, rochb'eeneb' li 
Kab'laju 

2jo'wi' eb' li ixq li ke'isiik maa'usej musiq'ej rik'ineb' ut ke'k'irtasiik li xyajeleb': 
lix María, xMagdalena nayeemank re, rik'in a'an elenaqeb' wuqub' chi maa'us aj 
musiq'ej, 

3lix Jwana, rixaqil laj Kusa aj tenq' re laj Herodes, lix Susana ut naab'aleb' chik li 
neke'tenq'ank reheb' sa' li xjunkab'laleb'. 

Li jaljookil ru aatin chirix laj awinel 
(Mt 13,1-23; Mk 4,1-20) 

4Ke'ch'utlaak naab'al li poyanam, chalenaqeb' chaq sa'atqeb' li junjunq chi 
tenamit. Toja' naq kixye li Jesus sa' jaljookil ru aatin: 

5“Ki'elk jun aj awinel chi rawb'al li riyaj. Ut naq yo chi awk, wan iyaj kinaqk chire 
li b'e: a'an kiyeq'mank, ut ke'chalk eb' li xul neke'rupupik chiru choxa ut ke'xwa'. 

6Wan chik kinaqk sa' pek ru, ut naq kimoqk, kichaqik, xb'aan naq maak'a' rax 
ch'och'. 

7Wan ajwi' iyaj kinaqk sa' xyanqeb' li k'ix: jun moqik rochb'eeneb' a'an, ut 
kinat'e'k xb'aan. 

8Wan chik iyaj kinaqk sa' chaab'il ch'och': kimoqk ut ki'uuchink chi o'taqk'aal”. 
Naq ak xye a'in, li Jesus ki'aatinak chi kaw chi kama'in: “Li wank xxik re ab'ink, 
chi'ab'inq”, chan. 

9Eb' li xtzolom ke'xpatz' re xyaalalil li jaljookil ru aatin a'in, 

10ut a'an kixye: “K'eeb'il eere laa'ex xnawb'al xyaalal eb' li muqmuukil na'leb' 
chirix li xnimajwal awab'ejihom li Yos, ab'an reheb' li junch'ol chik ka'ajwi' sa' 
jaljookil ru aatin nak'eemank reheb': re naq us ta te'iloq maak'a' te'ril, us ta 
te'ab'inq maak'a' te'xtaw ru. 

11“A'an a'in xyaalal li jaljookil ru aatin: li iyaj a'an li Raatin li Yos. 

12Li ke'naqk chire li b'e a'aneb' li ke'ab'ink re, ab'an moqon nachalk laj tza ut 
naxmaq' li Aatin sa' xch'ooleb' re naq ink'a' te'xpaab' ut te'kole'q. 

13Li ke'naqk sa' pek ru a'aneb' li neke'rab'i li Aatin ut neke'xk'ul chi saheb' sa' 
xch'ool, ab'an maak'a'eb' xxe' rik'ineb': jun k'amok ajwi' neke'xpaab' ut, naq 
nachalk li aaleek, neke'ch'inank xch'ool. 

14Li kit'ane'k sa' li k'ix ru a'aneb' li ke'rab'i li Aatin, ab'an neke'xnat' sa' b'e rik'in 
li k'iila k'a'uxl, rik'in li b'ihomal ut li xsahilal li ruuchich'och', ut chi jo'kan ink'a' 
naq'ano'k li ru. 

15Li kit'ane'k sa' chaab'il ch'och' a'aneb' li neke'ab'ink re li Aatin ut neke'xk'uula 
sa' chaab'ilal ut chi anchaleb' xch'ool, ut neke'uuchink xb'aan naq junelik 
neke'xkuy xk'anjelankil ru. 

Li jaljookil ru aatin chirix li saqenk 

(Mt 5,15; 10,26; Mk 4,21-25) 

16“Maajun tixloch junaq saqenk ut tixmuq ta rub'el junaq sek' malaj tixk'e ta 
rub'el li ch'aat; tixk'e b'an sa' xna'aj re naq saqenk te'ril eb' li te'ok. 

17Xb'aan naq maak'a' wank chi muqmu chi ink'a' ta taatehe'q ru, ut maak'a' wank 
chi tz'aptz'o ru chi ink'a' ta taanawmanq ut taa'elq chi kutankil. 

18“Chek'e b'i' reetal chanru nekex'ab'ink, xb'aan naq ani wank k'aru re, ruk' chik 
taak'eemanq re; ut ani maak'a' wank re, a' ajwi' li k'aru wank re naq naxk'oxla, 
taamaq'manq chiru”. 

Li xna' ut eb' li riitz'in li Jesus 
(Mt 12,46-50; Mk 3,31-35) 

19Ke'wulak wan wi' li Jesus li xna' ut eb' li riitz'in, ab'anan ink'a' ke'ru chi jilok toj 
chi xk'atq xb'aaneb' li tenamit. 

20Kiyehe'k ut resil re: —Laana' ut eb' laawiitz'in wankeb' chirix kab'l, ut te'raj 
aawilb'al. 

21Kichaq'ok li Jesus ut kixye: —Linna' ut eb' li wiitz'in a'aneb' li neke'ab'ink re li 
Raatin li Yos ut neke'xk'anjela ru. 

Naq kich'anaak li kaqsut-iq' 
(Mt 8,23-27; Mk 4,35-41) 

22Sa' jun li kutan kitaqe'k li Jesus sa' jun li jukub' rochb'eeneb' li xtzolom: —
Numenqo junpak'al li palaw, chan reheb'. Ut koheb'. 

23Naq yookeb' chi xik chiru ha', li Jesus kikub'eek xwara. Toja' naq kichalk jun 
kaqsut-iq' sa' xb'een li palaw, ak yo chi nujak chi ha' li jukub' ut q'axal xiw xiw 
wankeb'. 

24Ke'jilok chi xk'atq, ke'rajsi ut ke'xye re: —At Tzolonel, at Tzolonel, oso'k qe! 
Ki'ajk ru li Jesus ut kixq'us li iq' jo'wi' li xkaw oq li ha'; toja' naq ke'ch'anaak ut 
kichalk li tuqtuukilal. 

25Ut kixye reheb': —B'ar wank leepaab'aal? Te'xiwaq ut sachsookeb' xch'ool naq 
ke'xye chirib'ileb' rib': —Ani put a'in naq wank xwankil sa' xb'een li iq' ut li ha', 
ut neke'paab'ank chiru? 

Laj Gerasa eechaninb'il xb'aan laj tza 
(Mt 8,28-34; Mk 5,1-20) 

26Ke'wulak sa' xch'och'eb' laj Gerasa, li wank sa' xka'yab'aal Galilea. 

27Naq kox'elq li Jesus chi ch'och'el, kolk'ule'q xb'aan jun li winq kichalk chaq sa' li 
tenamit. Li winq a'an eechaninb'il xb'aaneb' maa'us aj musiq'ej, ut chalen najter 
ink'a' chik naxk'e raq' chirix, chi moko nawank sa' kab'l, junes sa'eb' li muqleb'aal 
kamenaq nakanaak. 

28Naq kiril li Jesus, kixkut rib' chi roq ut kixjap re chi kaw xyaab' xkux: —K'aru 
wank we aawik'in, at Jesus, Ralalat li Nimajwal Yos? Nintz'aama chawu, 
minaarahob'tesi! 

29Li tz'ajn aj musiq'ej kixye chi jo'kan xb'aan naq kitaqlaak chi elk rik'in li winq: 
ut a'in k'iila sut ki'eechaniik xb'aan ut, us ta k'aak'alenb'il ut b'ak'b'o rik'in 
kareen ut chapleb', ab'anan naxt'upi li b'ak'b'o wi' ut natiikisiik xb'aan laj tza sa' 
junesal na'ajej. 

30Li Jesus kixpatz' re: —Ani laak'ab'a'? Kichaq'ok a'an ut kixye: —Jun tuub' 
link'ab'a'. Kixye chi jo'kan xb'aan naq naab'aleb' aj tza okenaqeb' rik'in. 

31Eb' laj tza ke'relaji ru li Jesus naq ink'a' te'taqlaaq sa' xb'alb'a. 

32Wankeb' aran jun nimla ch'uut chi aaq, yookeb' chi ichajib'k chiru li tzuul; ut 
eb' laj tza ke'relaji ru naq tixkanab'eb' chi ok rik'ineb' li aaq. Ut kixkanab'eb' chi 
xik. 

33Naq ke'elk li maa'usej musiq'ej rik'in li winq, koxe'okaq sa'eb' li aaq; ut 
chixjunil li xk'ihaleb' ke'xkut rib' sa' xteram li uul, jun t'anikeb' sa' li palaw, ut 
aran ke'kamk. 

34Naq eb' laj ilol aaq ke'ril li kik'ulmank, ke'elelik, koxe'xye resil sa' li tenamit ut 
sa'atqeb' li k'aleb'aal. 

35Ke'elk ut li poyanam chi rilb'al li kik'ulmank, ke'wulak wan wi' li Jesus ut 
koxe'xtaw li winq li ke'elk wi' eb' laj tza, chunchu, chi roq li Jesus, tiqto ut tuqtu 
chik li xjolom. Ut ke'ok xxiw. 

36Eb' li ke'ilok re ke'xseeraq'i reheb' chanru naq xkole'k li winq li xwank maa'us 
aj musiq'ej rik'in. 

37Toja' naq chixjunil li k'iila poyanam li wankeb' sa' xsutam Gerasa ke'relaji ru li 
Jesus naq chi'elq sa' xyanqeb', xb'aan naq k'ajo'eb' xxiw. Kitaqe'k li Jesus sa' jun li 
jukub' ut kiq'ajk. 

38Li winq li xe'elk wi' laj tza kixtz'aama chiru wank rik'in; ab'anan kichaq'rab'iik 
ut kiyehe'k re: 

39—Sutq'in sa' laawochoch ut seeraq'i jo'nimal xb'aanu aawe li Yos, chu'uxk re. 
Ut a'an koho sa' chixjunil li tenamit, yo chi xpuktesinkil resil li ki'uxk re xb'aan li 
Jesus. 

Li xrab'in laj Jairo ut li ixq li kixch'e' li raq' li Jesus 
(Mt 9,18-26; Mk 5,21-43) 

40Naq kisutq'iik chaq li Jesus, kik'ule'k xb'aaneb' li k'iila tenamit, xb'aan naq 
chixjunileb' yookeb' royb'eninkil. 

41Toja' naq kichalk jun li winq, aj Jairo xk'ab'a', xb'eenil li ch'utleb'aal kab'l. A'an 
kolxkut rib' chi roq li Jesus ut kixtz'aama chiru naq chi'okaq sa' rochoch. 

42Xb'aan naq wank jun xrab'in, jun ajwi' chiru, aj kab'laju chihab' tana, ut kamk 
re. Naq yo chi xik li Jesus, eb' li tenamit yookeb' chi xlaatz'ankil. 

43Toja' naq jun li ixq yaj (xb'aan naq nakub'eek xkik'el chalen chaq kab'laju 
chihab' ut maa'ani kiruhank chi k'irtasink re) 

44kijilok chaq chi ixb'ej ut kixch'e' re li raq' li Jesus. Ut chi junpaat kixkanab' elk li 
xkik'el. 

45Kixye ut li Jesus: —Ani xch'e'ok we? —Moko laa'o ta, chankeb' chixjunileb'. 
Toja' naq kixye laj Pedro: —At Tzolonel, eb' li tenamit yookeb' chalaatz'ankil ut 
chapitz'b'al. 

46Ut li Jesus kixye wi' chik: —Wank ani xch'e'ok we xb'aan naq xweek'a naq jun 
wankilal x'elk wik'in. 

47Kiril li ixq naq kinawmank li xb'aanu; jo'kan naq taasiksotq naq kijilok chaq, 
koxkut rib' chi roq li Jesus ut kixye reheb' chixjunil li poyanam k'a'ut naq xch'e' ut 
chanru naq xk'iraak chi junpaat. 

48—At inrab'in, laapaab'aal xkolok aawe. Ayu sa' tuqtuukil usilal, chu'uxk re 
xb'aan li Jesus: 

49Toj yo ajwi' chi aatinak li Jesus, naq kik'ulunk jun xtaql li xb'eenil li ch'utleb'aal 
kab'l chi xyeeb'al: —Laarab'in ak xkamk. Maach'i'ch'i'i chik laj Tzolonel. 

50Ab'an li Jesus kirab'i a'in ut kixye re: —Matxiwak, ka'ajwi' naq wanq aapaab'aal 
ut taakole'q. 

51Ut naq kiwulak sa' kab'l, maa'ani kixkanab' chi ok chirix, ka'ajwi' laj Pedro, laj 
Jwan, laj Santiago ut li xna' xyuwa' li ixqa'al. 

52Chixjunileb' neke'huyhutk chi yaab'ak, ab'an li Jesus kixye: —Mexyaab'ak: 
moko kamenaq ta, yal yo chi wark. 

53Ut eb' a'an ke'ok chi xse'enkil xb'aan naq neke'xnaw naq xkamk. 

54Li Jesus kixchap chi ruq' li ixqa'al ut kixye chi kaw xyaab' xkux: —At ch'ina 
ixqa'al, waklin! 

55Toja' naq kisutq'iik chaq wi' chik li xmusiq' ut tikto kiwakliik; ut li Jesus kixye 
reheb' naq te'xk'e chi wa'ak li ixqa'al. 

56K'ajo' naq ke'sachk xch'ool li xna' xyuwa' li ixqa'al. Ab'an li Jesus 
kixchaq'rab'iheb' naq maa'ani aj e che'xye li kik'ulmank. 

Lk 9 

Xtaqlankileb' li Kab'laju 
(Mt 10,5-15; Mk 6,7-13) 

1Naq kixch'utub'eb' li Kab'laju, li Jesus kixk'eheb' xkawilal ut xwankileb' sa' 
xb'een chixjunileb' li maa'us aj musiq'ej, jo'wi' re k'irtasink yajel. 

2Ut kixtaqlaheb' chi xpuktesinkil resil li xnimajwal awab'ejihom li Yos ut chi 
k'irtasink. 

3Kixye reheb': —Maak'a' teek'am re leeb'e: chi moko eexuq', chi moko eechampa, 
chi moko eewa, chi moko plaat, chi moko ka'kab'aq leeraq'. 

4Chexhilanq sa' li kab'l taak'eemanq wi' eerochochnaal, toj reetal tex'elq aran. 

5Ut wi junaq ink'a' taak'uluq eere, naq tex'elq sa' li tenamit a'an, chechiq'aq li 
pojtz' wank cheroq re xch'olob'ankil li xmaakeb'. 

6Koheb' ut eb' a'an ut ke'xb'eeni eb' li tenamit, yookeb' chi xpuktesinkil li Chaab'il 
Esilal ut chi k'irtasink yalaq b'ar. 

Laj Herodes ut li Jesus 
(Mt 14,1-12; Mk 6,14-16) 

7Li rey Herodes naq kirab'i resil chixjunil li yo chi k'ulmank, ink'a' nak'ojlaak 
xch'ool, xb'aan naq wank neke'yehok: “Laj Jwan xwakliik chi yo'yo sa' xyanqeb' li 
kamenaq”. 

8Wankeb' chik neke'yehok: “Xk'ut rib' laj Elías”. Wankeb' wi' chik neke'yehok: 
“Jun reheb' li najteril propeet xwakliik wi' chik chi yo'yo”. 

9Ab'an laj Herodes kixye: —Laa'in kinch'ot xkux laj Jwan. Ani put a'an li yookin 
chi rab'inkil resil? Ut naraj raj rilb'al ru. 

Naq ke'wa'ak li oob' mil 
(Mt 14,13-21; Mk 6,30-44; Jn 6,1-13) 

10Naq ke'sutq'iik chaq eb' li apóstol, ke'xseeraq'i re li Jesus jo'ch'inal jo'nimal 
ke'xb'aanu chaq. Ut a'an kixk'ameb' xjuneseb' ut koho sa' jun tenamit, Betsaida 
xk'ab'a'. 

11Ab'anan, naq ke'xnaw a'an eb' li poyanam, ke'xtaaqe. Li Jesus kixk'uleb' ut ki'ok 
chi raatinankileb' chirix li xnimajwal awab'ejihom li Yos, jo' ajwi' chi 
xk'irtasinkileb' li te'raj ru k'iraak. 

12Ak yo chi ewuuk naq eb' li Kab'laju ke'jilok chi xk'atq li Jesus ut ke'xye re: —
Chaq'rab'iheb' li tenamit re naq te'xik sa'eb' li tenamit ut k'aleb'aal wankeb' chi 
nach' ut xsik'aqeb' chaq rochochnaal ut xtzekemqeb', xb'aan naq wanko sa' 
junesal na'ajej. 

13Ab'an li Jesus kixye reheb': —K'ehomaqeb' laa'ex chi wa'ak. Ke'chaq'ok eb' 
a'an: —Maak'a' wank qe, ka'ajwi' oob' chi wa ut wiib' chi kar. Malaj ut tooxik 
laa'o chi xloq'b'al xtzekemqeb' li k'iila tenamit a'in? chankeb'. 

14Xb'aan naq wankeb' tana oob'aq mil chi winq. Li Jesus kixye reheb' li xtzolom: 
—K'ehomaqeb' chi hilank chi ch'uutil sa' lajeeb' roxtaqk'aal. 

15Ke'xb'aanu chi jo'kan ut ke'xk'eheb' chi hilank chixjunileb'. 

16Toja' naq kixchap li oob' chi wa ut li wiib' chi kar, kixtaqsi li rilob'aal sa' choxa, 
kiyoxink ut kixjachi, yo chi xk'eeb'al reheb' li xtzolom re naq te'xjek'i reheb' li 
tenamit. 

17Ke'tzekank chixjunileb' toj reetal ke'k'ojlaak xch'ool. Ut kixokmank li rela' li wa: 
kab'laju chakach chi wa. 

Li xpaab'aal laj Pedro 
(Mt 16,13-16, 20; Mk 8,27-30) 

18Naq yo chi tijok li Jesus xjunes rochb'eeneb' li xtzolom, kixpatz' reheb': —
Anihin laa'in naq neke'xye li tenamit? 

19Ke'chaq'ok eb' a'an ut ke'xye: —Wan neke'yehok naq laa'at laj Jwan aj 
kub'sihomha'. Wankeb' chik neke'yehok naq laa'at laj Elías, ut wankeb' wi' chik 
neke'yehok naq laa'at jun reheb' li najteril propeet xwakliik wi' chik chi yo'yo. 

20Ut a'an kixye reheb': —Ut laa'ex, anihin laa'in naq nekeye? Kichaq'ok laj Pedro: 
—Laa'at li xKriist li Yos, chan. 

21Ut li Jesus kixchaq'rab'iheb' chi kaw naq maa'ani aj e che'xye a'in. 

Xb'een resil li xkamik li Jesus 
(Mt 16,21; Mk 8,31) 

22Kixye reheb': —Li K'ajolb'ej tento tixk'ul naab'al li rahilal, tento 
taatz'eqtaanaaq xb'aaneb' li cheekel winq, li xb'eenileb' aj tij ut eb' laj tz'iib'; 
taakamsiiq ut taawakliiq chi yo'yo sa' rox li kutan. 

Xtaaqenkil li Qaawa' Jesus 
(Mt 16,24-28; Mk 8,34—9,1; Jn 12,25) 

23Chirix chik a'an kixye reheb' chixjunil: —Wi ani naraj intaaqenkil, mixra rib', 
chixchapaq li xkrus rajlal kutan ut chinxtaaqehaq. 

24Xb'aan naq ani naraj xkolb'al li xyu'am, taasachq chiru; a'ut li taasachq li 
xyu'am chiru sa' ink'ab'a', a'an tixkol li xyu'am. 

25K'a' put ru tixra junaq winq naq taareechani chixjunil li ruuchich'och', wi 
taa'oso'q li xyu'am malaj taasachq chiru? 

26Xb'aan naq ani taaxutaanaq sa' ink'ab'a' ut xb'aaneb' li waatin, taaxutaanaq 
ajwi' li K'ajolb'ej xb'aan a'an, naq tol'elq sa' li xnimal xloq'al jo'wi' sa' xnimal 
xloq'al li xYuwa' ut eb' li xsantil ánjel. 

27Relik chi yaal ninye eere: wankeb' sa' eeyanq li ink'a' te'kamq toj reetal te'ril li 
xnimajwal awab'ejihom li Yos. 

Kilemtz'uno'k xjunxaqalil li Jesus 
(Mt 17,1-9; Mk 9,2-8) 

28Waqxaqib' kutan chik xyeeb'aleb' li aatin a'in, li Jesus kixk'ameb' chirix laj 
Pedro, laj Jwan ut laj Santiago, ut kitaqe'k sa' xb'een li tzuul chi tijok. 

29Ut naq yo chi tijok, kijalano'k li rilob'aal ut li raq' kisaqo'k ut kilemtz'unk. 

30Xaqaamileb' wiib' li winq yookeb' chi aatinak rik'in, a'aneb' laj Moisés ut laj 
Elías. 

31Eb' a'in ke'xk'ut rib' rik'in xnimal xloq'aleb' ut yookeb' chi aatinak chirix li relik 
li tento taatz'aqloq ru Jerusalén. 

32Laj Pedro ut eb' li rochb'een numtajenaqeb' xwara, ab'anan ke'ajk ru ut ke'ril li 
xnimal xloq'al li Jesus jo' ajwi' li wiib' chi winq li wankeb' rochb'een. 

33Ut naq yookeb' chi elk eb' a'in, kixye laj Pedro re li Jesus: —At Tzolonel, us 
toowanq arin. Qayiib'aq oxib' chi muheb'aal: jun cho'q aawe, jun cho'q re laj 
Moisés, jun chik cho'q re laj Elías. Ab'an laj Pedro ink'a' naxnaw li k'aru yo chi 
xyeeb'al. 

34Toj yo ajwi' chi aatinak chi jo'kan, naq kichalk jun li choql li kimuheelank 
reheb'; ut naq ke'ok sa' li choql, k'ajo' naq ke'xiwak. 

35Toja' naq kichalk jun xyaab' kuxej sa' li choql, kixye: “A'in li walal sik'b'il ru 
inb'aan. A'an cherab'ihaq”. 

36Naq yo chi ab'iik li xyaab' kuxej, ka'aj chik li Jesus wank aran. Ut maak'a' ke'xye; 
sa'eb' li kutan a'an maa'ani aj e ke'xseeraq'i b'ayaq li k'aru ke'ril chaq. 

Li xk'irajik li ch'ina'al aaq xyajel 
(Mt 17,14-18; Mk 9,14-27) 

37Sa' li kutan jun chik, naq ke'kub'e chaq chiru li tzuul, naab'aleb' li tenamit 
ke'wulak chi xk'ulb'al. 

38Jun li winq wank sa' xyanqeb' li tenamit; ut ki'ok chi xjapb'al re ut chi xyeeb'al: 
—At Tzolonel, nintz'aama chawu naq taawil chaq li walal xb'aan naq junaatal 
chiwu. 

39Nachape'k xb'aan jun musiq'ej ut chi junpaat naxjap re, naxchiq'le rib' ut 
nawoqxo'k sa' re. Ut naq ak tawasinb'il chi us, elajik nakanab'aak xb'aan. 

40Xintz'aama chiruheb' laatzolom naq te'risi, ab'an ink'a' xe'ruuk. 

41Kichaq'ok li Jesus ut kixye: —Ex tenamit tik maak'a' eepaab'aal ut sachenaqex 
sa' li maak, jo' najtil chik tinwanq eerik'in? Jo' najtil chik texinkuy? K'am chaq 
laawalal arin. 

42Ut naq yo chi nach'ok li al, kit'ane'k ut kichiq'leek xb'aan laj tza. Li Jesus kixq'us 
chi kaw li tz'ajn aj musiq'ej, kixk'irtasi li ch'ina'al ut kixq'axtesi re li xyuwa'. 

43Ut chixjunileb' ke'sachk xch'ool xb'aan li xnimal xwankilal li Yos. 

Xkab' resil li xkamik li Jesus 
(Mt 17,22; Mk 9,30-32) 

Sachsookeb' xch'ool chixjunileb' xb'aan li jo'nimal nalajxb'aanu li Jesus; jo'kan 
naq kixye reheb' li xtzolom: 

44—Chek'ehaq sa' leech'ool laa'ex eb' li aatin a'in: li K'ajolb'ej taaq'axtesiiq sa' 
ruq'eb' li winq. 

45A' ut eb' a'an ink'a' neke'xtaw ru li aatin a'in: tz'aptz'o ru chiruheb', jo'kan naq 
ink'a' neke'xtaw xyaalal; ut neke'xiwak chi patz'ok re chirix li aatin a'in. 

Ani li q'axal nim xwankil 
(Mt 18,1-5; Mk 9,33-37) 

46Eb' li xtzolom ke'ok chi xwech'inkileb' rib' chirix ani reheb' li q'axal nim 
xwankil. 

47Ab'an naxnaw li Jesus k'aru yookeb' chi xk'oxlankil sa' xch'ooleb'; jo'kan naq 
kixchap jun li ch'ina'al, kixk'e chi xk'atq 

48ut kixye reheb': —Ani taak'uluq re li ch'ina'al a'in sa' ink'ab'a', laa'in tinxk'ul; ut 
li ani taak'uluq we, tixk'ul li kitaqlank chaq we, xb'aan naq li jwal kach'in sa' 
eeyanq chejunilex, a'an li nim. 

Roksinkil xk'ab'a' li Jesus 
(Mk 9,38-40) 

49Kixtikib' aatinak laj Jwan, ut kixye: —At Tzolonel, xqil jun li winq yo chi isink 
maa'us aj musiq'ej sa' aak'ab'a'. Xqayal xramb'al chiru xb'aan naq ink'a' nachalk 
chiqix. 

50Ut li Jesus kixye re: —Meeram chiru xb'aan naq ani ink'a' xik' nekexril, 
na'okenk cherix. 

IV. LI XTAQIK LI JESUS JERUSALÉN (9,51-19,27) 
Li Jesus ink'a' kik'ule'k chi us xb'aaneb' laj Samaria 

51Naq yo chi tz'aqlok xq'ehil li xtaqik, li Jesus kixkawila xch'ool chi xik Jerusalén 

52ut kixtaqlaheb' xtaql chi uub'ej. Eb' a'an koheb', koxe'okaq sa' jun xk'aleb'aaleb' 
laj Samaria re xkawresinkil xna'aj. 

53Ab'anan ink'a' kik'ule'k aran xb'aan naq yo chi xik Jerusalén.  

54Naq ke'ril a'in eb' li xtzolom, laj Santiago ut laj Jwan, ke'xye: —Qaawa', ma 
taawaj tqaye naq chikub'eeq chaq xam sa' choxa re naq te'sache'q? 

55Ab'an li Jesus kixsutq'isi rib' ut kixq'useb' chi kaw. 

56Chirix chik a'an koheb' sa' jalan chik k'aleb'aal. 

K'aru na'ajmank ru re xtaaqenkil li Jesus 



1819 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

(Mt 8,19-22) 

57Naq yookeb' chi xik, jun kiyehok re: —Tatintaaqe yalaq ta b'ar tatxik. 

58Li Jesus kixye re: —Eb' li yak wankeb' xjob' sa' pek ut eb' li xul li neke'rupupik 
chiru choxa wankeb' xsuk, ab'an li K'ajolb'ej maak'a' wank re b'arwi' tixsotob' li 
xjolom. 

59Chirix chik a'an kixye li Jesus re jun chik: —Taaqehin. Kichaq'ok a'an: —
Kanab'in wan chi xik chi xmuqb'al linyuwa', chan. 

60Ut li Jesus kixye re: —Kanab'eb' li kamenaq chi xmuqb'aleb' li xkamenaq. A'ut 
laa'at ayu chi xyeeb'al resil li xnimajwal awab'ejihom li Yos. 

61Jun chik kiyehok: —Tatintaaqe, at Qaawa'; ab'anan kanab'in wan chi 
xchaq'rab'inkileb' li wankeb' sa' li wochoch. 

62Li Jesus kixye re: —Maajun li ak xchap li xk'anjelob'aal ut toj taa'iloq wi' chik 
chirix, usaq cho'q re li xnimajwal awab'ejihom li Yos. 

Lk 10 

Xtaqlankileb' li kab'laju xkaak'aal 

1Chirix chik a'in li Qaawa' kixxaqab'eb' kab'laju xkaak'aal chik ut kixtaqlaheb' sa' 
ka'kab'il chi uub'ej, sa' chixjunileb' li tenamit ut na'ajej b'arwi' taaxik. 

2Ut kixye reheb': “Li q'olom naab'al, a'ut eb' laj k'anjel ink'a' k'iheb'. Chetz'aama 
b'i' chiru laj Eechal q'olom naq xtaqlahaqeb' chaq aj k'anjel sa' li xq'olom. 

3“Ayuqex. Chek'e reetal, texintaqla jo'eb' li kok' karneer sa' xyanqeb' laj xojb'. 

4Meek'am eexalb'ek, chi moko eechampa, chi moko eexaab'; ut maa'ani teek'e 
xsahil xch'ool sa' b'e. 

5Sa' li kab'l toxex'okaq wi', cheye xb'enwa: «Chiwanq taxaq tuqtuukil usilal sa' li 
kab'l a'in». 

6Ut wi wanq ta aran junaq li naxra li tuqtuukil usilal, leetuqtuukilal taahilanq sa' 
xb'een; wi ut ink'a', li tuqtuukilal taasutq'iiq chaq eerik'in. 

7Chexkanaaq sa' li kab'l a'an, chetzeka ut cheruk' li k'aru wank reheb', xb'aan naq 
laj k'anjel xk'ulub' naq taak'ehe'q xtojb'al. Meeb'eeni eerib' chire kab'lal. 

8“Sa' li tenamit toxex'okaq wi', wi texk'ule'q chi chaab'il, chetzeka li k'aru 
taak'eemanq eere. 

9Chek'irtasiheb' li yaj li wanqeb' aran ut cheye reheb': «Li xnimajwal 
awab'ejihom li Yos nach' wank eerik'in». 

10“Ab'anan wi texwulaq sa' junaq tenamit ut ink'a' texk'ule'q, chex'elq chaq 
sa'atqeb' li xaalib'e ut cheyehaq: 

11«Li xpojtz'il leetenamit li xletz rib' chi qoq taaqachiq' cho'q eere. Ab'anan, 
chenawaq naq li xnimajwal awab'ejihom li Yos ak nach' wank». 

12Ninye eere naq sa' li kutan a'an kotzkooq b'ayaq li rahilal tixk'ul Sodoom chiru 
li tixk'ul li tenamit a'an. 

Ra chaalel sa' xb'eeneb' li tenamit li ink'a' xe'paab'ank 
(Mt 11,20-24) 

13“Ra chaalel sa' aab'een, at Korasín! Ra chaalel sa' aab'een, at Betsaida! Xb'aan 
naq wi ta aran Tiro ut Sidón kilaj'uxmank li sachb'ach'oolej li xe'uxk sa' eeyanq, 
ak junxil raj neke'xjal xk'a'uxl, xe'xtiqib' raj rib' rik'in q'es ruhil t'ikr ut 
xe'chunlaak raj sa' cha. 

14Jo'kan naq kotzko b'ayaq li rahilal te'xk'ul Tiro ut Sidón chiru li teek'ul laa'ex 
sa' xkutankil li raqb'a aatin. 

15Ut laa'at, Kafarnaúm, ma toj sa' choxa tab'i' tatwaklesiiq? Tatsob'e'q b'an toj sa' 
xb'alb'a! 

16“Ani taa'ab'inq eere, laa'in tinrab'i; ut ani taatz'eqtaananq eere, laa'in 
tinxtz'eqtaana; ut li taatz'eqtaananq we, tixtz'eqtaana ajwi' li kitaqlank chaq we”. 

Xsutq'ijikeb' li kab'laju xkaak'aal 

17Ke'sutq'iik chaq eb' li kab'laju xkaak'aal chi saheb' sa' xch'ool ut ke'xye: —
Qaawa', eb' laj tza neke'paab'ank chiqu sa' laak'ab'a'! 

18Kixye li Jesus reheb': —Xwil laj tza chi t'ane'k chaq toj sa' choxa chanchan li 
raq'kaaq. 

19Chek'e reetal, xink'e eewankil chi xyeq'b'aleb' li k'anti' ut laj xook', jo' ajwi' sa' 
xb'een chixjunil xwankilal li xik' na'ilok eere; ut maak'a' k'aru taarahob'tesinq 
eere. 

20Ab'anan misaho'k sa' eech'ool rik'in naq eb' li maa'us aj musiq'ej neke'paab'ank 
cheru; chexsaho'q b'an rik'in naq tz'iib'anb'il leek'ab'a' sa' choxa. 

Li Chaab'il Esilal ut eb' li q'uneb' xch'ool 
(Mt 11,25-27; 13,16-17) 

21Sa' ajwi' li honal a'an, li Jesus kisaho'k sa' xch'ool xb'aan li Santil Musiq'ej ut 
kixye: “Ninloq'on aawu, at inYuwa', laa'at aj eechal re li choxach'och', xb'aan naq 
xamuq a'in chiruheb' li wankeb' xna'leb' jo'wi' li seeb'eb' xch'ool, ut xak'ut 
chiruheb' li q'uneb' xch'ool. Yaal, at inYuwa', xb'aan naq jo'kan xwulak chawu. 

22“Chixjunil q'axtesinb'il sa' wuq' xb'aan linYuwa', ut maa'ani nanawok ru li 
K'ajolb'ej, ka'ajwi' li Yuwa'b'ej; ut maa'ani nanawok ru li Yuwa'b'ej, ka'ajwi' li 
K'ajolb'ej ut eb' li taaraj wi' xk'utb'esinkil”. 

23Naq wankeb' xjuneseb', li Jesus kixsutq'isi rib' chi rilb'aleb' li xtzolom ut kixye: 
“Us xaq reheb' li xsa' uhej li neke'ril li k'aru nekeril laa'ex. 

24Ninye eere naq naab'aleb' li propeet ut awab'ej ke'raj raj rilb'al li nekeril laa'ex 
ut ink'a' ke'ril; ke'raj raj rab'inkil li nekerab'i laa'ex ut ink'a' ke'rab'i”. 

Li xnimal ru chaq'rab' 
(Mt 22,34-40; Mk 12,28-31) 

25Ak taaxaqliiq jun aj nahol Chaq'rab' re xyalb'al rix li Jesus, ut kixye: —At 
Tzolonel, k'aru tinb'aanu re naq tweechani li junelik yu'am? 

26Li Jesus kixye re: —K'aru tz'iib'anb'il sa' li Chaq'rab'? K'aru nakawil chisa'? 

27Kichaq'ok a'an ut kixye: —Taara li Qaawa' laaYos chi anchal aach'ool, chi 
anchal aawaanm, chi anchal aametz'ew ut chi anchal aak'a'uxl; ut taara laawas 
aawiitz'in jo' naq nakara aawib' laa'at. 

28Kixye li Jesus re: —Xasume chi chaab'il. B'aanu a'an ut taawanq aayu'am. 

Laj Samaria aj uxtaan 

29Laj nahol Chaq'rab' kiraj xch'olob'ankil xyaalal li xpatz'om, jo'kan naq kixye re 
li Jesus: —Ani li was wiitz'in? 

30Kichaq'ok li Jesus ut kixye: —Jun li winq ki'elk chaq Jerusalén. Yo chi kub'eek 
Jerikó naq kit'ane'k sa' ruq'eb' laj elq': ke'xmaq' jo'ch'inal jo'nimal wank re, 
ke'xteni chi che' ut kamk re ke'xkanab'. 

31Ut sa' ajwi' li b'e a'an yo chaq chi kub'eek jun aj tij; naq kiril li winq a'an, 
kixq'otb'ehin. 

32Jo'kan ajwi' kixb'aanu jun aj Leví li yo chi nume'k aran: naq kiril li winq a'an, 
kixq'otb'ehin. 

33“Ab'an jun aj Samaria li yo chi nume'k aran, kiwulak wan wi' li winq ut, naq 
kiril, kixtoq'ob'a ru. 

34Kijilok chi xk'atq, kixhoy aseeyt ut b'iin sa' li xtiq'ilal, toja' naq kixb'ati ru. Chirix 
chik a'an kixtaqsi sa' xb'een li xxul, kixk'am sa' jun ochochnaal, ut a'an ki'ilok re. 

35Eweraq chik a'an, kirisi sa' xb'ools o'k'aal chi tumin ut kixk'e re laj eechal re li 
ochochnaal, ut kixye: «Chawilaq we, ut jo'nimal chik taasach chirix, sa' linsutq'ijik 
tolintoj aawe». 

36“Ani reheb' li oxib' a'in nakak'oxla laa'at naq a'an tz'aqal ras riitz'in li kit'ane'k 
sa' ruq'eb' laj elq'?”. 

37Kichaq'ok laj nahol Chaq'rab': —A' li ki'uxtaanank u. Ut li Jesus kixye re: —Ayu 
ut jo'kan ajwi' chab'aanu laa'at. 

Lix Marta ut lix María 

38Naq yo chi xik, kox'okaq li Jesus sa' jun li tenamit; ut jun li ixq, xMarta xk'ab'a', 
kixk'ul li Jesus sa' rochoch. 

39A'an wank jun li riitz'in, xMaría xk'ab'a'; a'in kolk'ojlaaq rub'el roq li Qaawa', yo 
chi rab'inkil li raatin. 

40Ut lix Marta laatz' ru rik'in li xk'iila k'anjel. Kijilok chi xk'atq li Jesus ut kixye re: 
—Qaawa', ma maak'a' nakawaj wi' naq li wiitz'in nikinxkanab' chi k'anjelak 
injunes? Ye re, naq chinxtenq'ahaq. 

41Kichaq'ok li Qaawa' ut kixye re: —Marta, Marta, nakapoxle aawib' ut yo 
laak'a'uxl chirix naab'al laak'anjel; 

42ab'anan jun ajwi' li na'ajmank ru, ut lix María xsik' ru li jwal chaab'il li ink'a' 
taamaq'manq chiru. 

Lk 11 

Li tz'aqal tijok 
(Mt 6,9-15; 7,7-11) 

1Sa' jun li kutan yo chaq chi tijok li Jesus sa' jun li na'ajej; ut naq kiraqe'k chaq, 
jun reheb' li xtzolom kixye re: —Qaawa', tzolo chi tijok jo' naq laj Jwan kixtzoleb' 
li xtzolom. 

2Li Jesus kixye reheb': —Naq textijoq, cheye chi jo'ka'in: «At qaYuwa', 
santob'resinb'il taxaq laak'ab'a', chichalq ta laanimajwal awab'ejihom. 

3Chak'e qe wulaj wulaj li qawa re li junjunq chi kutan, 

4ut chakuy chasach li qamaak, xb'aan naq laa'o ajwi' naqakuyeb' xmaak 
chixjunileb' li neke'maakob'k chiqu. Ut moohaakanab' chi t'ane'k sa' li aaleek». 

5Kixye ajwi' reheb': —Wi junaq eere laa'ex wank jun ramiiw ut taawulaq rik'in 
tuqtu q'oqyink chi xyeeb'al: «Wamiiw, injalaq oxib'aq aawa, 

6xb'aan naq jun wamiiw li wank chiru xb'e xol'okaq wik'in ut maak'a' k'aru tinsi 
re»; 

7ut a'an taachaq'oq chaq sa' li kab'l ut tixye: «Minaach'i'ch'i'i; ak tz'aptz'o li kab'l, 
ak xinyokla wochb'eeneb' linkok'al. Moko tinruuq ta tinwakliiq chi xk'eeb'al 
aawe», 

8ninye eere: ink'a' taawakliiq chi xk'eeb'al re rik'in naq ramiiw, taawakliiq b'an 
rik'in naq tixkanab' xch'i'ch'i'inkil, ut tixk'e re jo'nimal taaraj ru. 

9“Jo'kan naq ninye eere: chextz'aamanq ut k'eek'ooq eere; chexsik'oq ut teetaw; 
chexb'oqoq chire kab'l ut tehe'q cheru. 

10Xb'aan naq chixjunil li natz'aamank nak'uluk; li nasik'ok natawok, ut li 
nab'oqok chire kab'l natehe'k chiru. 

11“Ma wank tab'i' junaq yuwa'b'ej sa' eeyanq, wi li ralal tixpatz' junaq xkar, tixk'e 
raj junaq k'anti' cho'q reeqaj li kar? 

12Ut wi tixpatz' junaq xmol, ma aj xook' tab'i' tixk'e re? 

13Jo'kan utan, wi laa'ex li moko chaab'ilex ta nekenaw xk'eeb'al li chaab'il 
simaatan reheb' leeralal eek'ajol, ma toja' ta chik li choxahil Yuwa'b'ej ink'a' 
tixk'e li Santil Musiq'ej reheb' li te'xtz'aama chiru!”. 

Li Jesus ut laj Beelsebul 
(Mt 12,22-30, 43-45; Mk 3,20-27) 

14Naq yo risinkil jun li maa'us mem aj musiq'ej, kik'ulmank naq sa' relik laj tza 
ki'aatinak li mem; ut eb' li tenamit ke'sachk xch'ool. 

15Ab'anan wank sa' xyanqeb' ke'yehok: “Rik'in xwankilal laj Beelsebul, li 
xyuwa'ileb' laj tza, narisiheb' laj tza”. 

16Wankeb' chik ke'raj raj rilb'al junaq eetalil taachalq sa' choxa, yal re xyalb'al rix. 

17A'ut li Jesus naxnaw li xk'a'uxeb', jo'kan naq kixye reheb': “Wi li x'awab'ejihom 
junaq nim xwankil jachjo chirib'il rib', taa'oso'q. Ut wi jachjo chirib'il rib' jun 
kab'alaq, taa'oso'q. 

18Wi ut laj tza jachjo, chan put ru naq xaqxooq li xwankilal? Xb'aan naq nekeye 
naq sa' xk'ab'a' laj Beelsebul nawisiheb' laj tza. 

19“Wi laa'in nawisiheb' laj tza sa' xk'ab'a' laj Beelsebul, ani sa' aj k'ab'a' neke'isink 
maa'us aj musiq'ej leeralal eek'ajol? Jo'kan naq eb' a'an ajwi' te'raqoq aatin sa' 
eeb'een. 

20Ab'anan, wi rik'in ruq' li Yos nawisiheb' laj tza, naraj naxye naq li xnimajwal 
awab'ejihom li Yos xol'elq eerik'in. 

21“Naq kaw rib' junaq winq ut wanq xch'iich' re xkolb'al rib', wi yooq 
xk'aak'alenkil li rochoch, maak'a' tixk'ul li xjunkab'lal. 

22Ab'anan, wi taachalq junaq q'axal kaw rib' chiru a'an ut tixq'ax ru, tixmaq' eb' li 
xch'iich' li kaw wi' xch'ool ut tixjek'i chixjunil li k'aru re. 

23“Ani ink'a' na'okenk chiwix, xik' nikinril; ut li ink'a' naxokok wochb'een, pajink 
naxb'aanu. 

24“Naq na'elk li tz'ajn aj musiq'ej rik'in jun li winq, nalajnume'k sa'eb' li chaqi 
na'ajej, yo xsik'b'al b'ar taahilanq; ab'an naq ink'a' naxtaw, naxye sa' xch'ool: 
«Tinsutq'iiq wi' chik sa' li wochoch li xin'elk wi' chaq». 

25Ut sa' xwulajik, mesunb'il ut uutz'u'ujinb'il chik li xna'aj naq toxtaw. 

26Toja' naq taaxik ut tixk'am chaq wuqub' chik chi musiq'ej, q'axal chik maa'useb' 
chiru a'an. Te'ok ut te'kanaaq aran; ut q'axal chik yib'ru taakanaaq wi' li winq 
a'an chiru naq xwank chaq xb'enwa”. 

Li tz'aqal sahil ch'oolej 

27Naq yo chi xyeeb'al a'in li Jesus, jun li ixq sa' xyanqeb' li tenamit ki'aatinak chi 
kaw xyaab' xkux ut kixye re: —Us xaq re li ixq ki'alank aawe ut li tu' kattu'unk 
chaq! 

28Kichaq'ok li Jesus ut kixye: —Us b'an xaq reheb' li neke'ab'ink re li raatin li Yos 
ut neke'xk'uula sa' xch'ooleb'! 

Li reetalil laj Jonás 
(Mt 12,38-42; Mk 8,12) 

29Naq ke'ch'utlaak li k'iila tenamit, li Jesus kixtikib' xyeeb'al: “Eb' li poyanam a'in 
a'an jun tenamit ink'a' useb' xch'ool. Naxsik' jun li eetalil, ab'an maajun eetalil 
taak'ehe'q reheb', ka'ajwi' li reetalil laj Jonás. 

30Jo' laj Jonás kiwank chaq cho'q eetalil chiruheb' laj Nínive, jo'kanaq ajwi' li 
K'ajolb'ej chiruheb' li tenamit a'in. 

31“Li xna' li tenamit li wank sa' rokeb'l iq' taawakliiq chaq sa' xkutankil li raqb'a 
aatin rochb'eeneb' li tenamit a'in ut tixteneb' tojb'amaak sa' xb'eeneb', xb'aan 
naq a'an kichalk chaq toj sa' xmaril li ruuchich'och' re rab'inkil li xnimal xk'a'uxl 
laj Salomón; ut arin wank li naxq'ax ru laj Salomón. 

32Eb' laj Nínive te'wakliiq chaq sa' xkutankil li raqb'a aatin rochb'eeneb' li 
tenamit a'in ut te'xteneb' tojb'amaak sa' xb'eeneb', xb'aan naq eb' laj Nínive 
ke'xyot' xch'ool ke'xjal xk'a'uxl naq ke'rab'i li xpuktesihom laj Jonás; ut arin wank 
li naxq'ax ru laj Jonás. 

Li xsaqenk li qatz'ejwal 
(Mt 5,15; 6,22-23; Mk 4,21) 

33“Maa'ani tixloch junaq saqenk ut tixk'e ta sa' junaq na'ajej muqmu, chi moko 
rub'el li uk'al, tixk'e b'an sa' xna'aj re naq eb' li te'ok te'ril li xsaqenkil ru. 

34Li xsaqenk li tz'ejwalej a'an li xsa' laawu. Wi saqenk ru xsa' laawu, chixjunil 
laajunxaqalil saqenaq ajwi' ru; ab'an wi ink'a' chaab'il xsa' laawu, chixjunil 
laajunxaqalil taawanq sa' aak'ab'. 

35Chak'e b'i' reetal naq li saqenk li wank aawik'in ink'a' aak'ab'aq ru. 

36Jo'kan utan, wi saqenk ru laajunxaqalil ut maajun aacha'al q'oqyink ru, wanqat 
sa' li saqenk chajunxaqalil kama' naq nakatxkutanob'resi li saqenk rik'in li 
xlemtz'unkil”. 

Li Jesus kixq'useb' laj pariseey ut eb' laj nahol Chaq'rab' 
(Mt 23,1-36; Mk 12,38-40; Lk 20,45-47) 

37Naq li Jesus kiraqe'k chi aatinak, jun aj pariseey kixtz'aama chiru naq chixikaq 
chi tzekank sa' li rochoch. Kox'okaq li Jesus ut kik'ojlaak sa' meex. 

38Ab'an laj pariseey kisachk xch'ool chi rilb'al naq ink'a' kich'ajok rub'elaj li 
wa'ak. 

39Ut li Qaawa' kixye re: —Laa'ex aj pariseey nekech'aj rix li sek' ut li pulaat, a'ut 
sa' leesa' nujenaqex chi elq' ut maa'usilal! 

40Maak'a' eena'leb'! Li kib'aanunk re li rix, ma maawa' ajwi' a'an kib'aanunk re li 
xsa'? 

41Chek'ehaq cho'q eetenq'aal jo'nimal li wank eerik'in, ut chi jo'kan saqaq ru 
chixjunil cho'q eere. 

42“Ab'anan ra chaalel sa' eeb'een laa'ex aj pariseey: neketoj li xlajeetqil li isk'i'ij, li 
aruub' ut chixjunil li ichaj, ut maak'a' xeraj wi' li tiikilal ut li xraab'al li Yos. 
Chixjunil a'in tento raj xeb'aanu, ab'an ink'a' raj xekanab' xb'aanunkil li junch'ol 
chik. 

43“Ra chaalel sa' eeb'een laa'ex aj pariseey, xb'aan naq nekeraj wank sa' li xb'een 
na'ajej sa'eb' li ch'utleb'aal kab'l; nekeraj ajwi' naq taak'ehe'q xsahil eech'ool 
sa'eb' li k'ayiil. 

44“Ra chaalel sa' eeb'een laa'ex, xb'aan naq chanchanex li muqleb'aal kamenaq li 
ink'a' neke'k'utunk, ut eb' li tenamit neke'b'eek sa' xb'een chi ink'a' neke'xnaw!”. 

45Toja' naq ki'ok chi aatinak jun aj nahol Chaq'rab' ut kixye: —At Tzolonel, naq 
nakaye a'in, nokoohaahob' ajwi' laa'o. 

46Ut li Jesus kixye: —Ra ajwi' chaalel sa' eeb'een laa'ex aj nahol Chaq'rab', xb'aan 
naq q'axal aal li iiq nekek'e sa' xb'eeneb' li tenamit, ut laa'ex chi moko rik'in 
junaq ru'uj leeruq' nekech'e'eb' li iiq. 

47“Ra chaalel sa' eeb'een laa'ex, xb'aan naq nekeyiib' xmuqleb'aaleb' li propeet li 
ke'kamsiik xb'aaneb' leena' leeyuwa'. 

48Jo'kan naq nekek'ut naq naxk'ulub'an eech'ool li xb'aanuhomeb' leena' 
leeyuwa': eb' a'an ke'kamsink reheb' li propeet ut laa'ex nekeyiib' li 
xmuqleb'aaleb'! 

49“Jo'kan utan yeeb'il chaq xb'aan li xnimal xk'a'uxl li Yos: «Tintaqlaheb' propeet 
ut apóstol rik'ineb': wan te'kamsiiq ut wan te'rahob'tesiiq», 

50re naq taapatz'manq reheb' li tenamit a'in xtojb'al rix li xkik'el chixjunileb' li 
propeet li kihoymank chalen chaq sa' xk'ojlajik li ruuchich'och', 

51chalen chaq sa' li xkik'el laj Abel toj rik'in li xkik'el laj Sakarías li kikamsiik sa' 
xyanq li artal rik'in li rochoch li Yos. Yaal li ninye eere: taapatz'manq xtojb'al rix 
a'an reheb' li tenamit a'in. 

52“Ra chaalel sa' eeb'een laa'ex aj nahol Chaq'rab', xb'aan naq xek'am cho'q eere 
eejunes li xlaawil li yaal. Ink'a' xex'ok laa'ex ut xeram chiruheb' li xe'raj raj ok”. 

53Naq ki'elk aran li Jesus, k'ajo' naq ke'josq'o'k eb' laj tz'iib' ut eb' laj pariseey, ut 
ke'xtikib' xminb'al ru chi aatinak chirix naab'al li k'a'aq re ru. 

54Ke'raj xra'lenkil re te'xchap raj rik'in li raatin. 

Lk 12 

Mexxiwak 
(Mt 10,26-33; 12,32; 10,19-20) 

1Sa' ajwi' li honal a'an ke'ch'utlaak k'iila mil chi poyanam, yookeb' chi xpitz'inkil 
rib'eb'. Ut li Jesus ki'ok chi xyeeb'al xb'een xb'een reheb' li xtzolom: “Chekolaq 
eerib' chiru li xch'amaleb' laj Pariseey, a' li ka'pak'al uhil. 

2Maak'a' wank chi moymo li ink'a' ta taa'elq chi kutankil, chi moko wank k'aru 
chi muqmu li ink'a' ta taanawmanq. 

3Jo'kan naq jo'nimal li xeye sa' aak'ab', taa'ab'imanq chi kutankil. Ut li xeye chi 
hasb'anb'il sa' kab'l, toj sa' xb'een kab'l taapuktesimanq chaq resil. 

4“Ninye eere laa'ex wamiiw: Meexiwaheb' ru li neke'kamsink re li tz'ejwalej, 
ab'an moqon maak'a' chik te'ruuq xb'aanunkil. 

5Tink'ut cheru ani tento teexiwa ru: chexiwa ru li ani nakamsink ut wank xwankil 
chi kutuk sa' xb'alb'a. Yaal, ninye wi' chik eere: chexiwaaq ru a'an. 

6“Ma ink'a' tab'i' nak'ayimank oob'aq li kok' xul chi wiib' sentaaw? Ut maajun 
reheb' sachso sa' xch'ool li Yos. 

7Toj ajlanb'ileb' chixjunil li rismal leejolom! Mexxiwak b'i': q'axal terto eetz'aq 
chiru naab'aleb' li kok' xul. 

8“Laa'in ninye eere: Yalaq ani taayehoq chiruheb' li tenamit naq naxnaw wu, 
jo'kan ajwi' li K'ajolb'ej tixye naq naxnaw ru chiruheb' li x'ánjel li Yos. 

9Ab'an li taatz'eqtaananq we chiruheb' li tenamit, taatz'eqtaanaaq ajwi' a'an 
chiruheb' li x'ánjel li Yos. 

10“Ut yalaq ani taayehoq junaq aatin re xxik'b'al rilb'al li K'ajolb'ej, taakuymanq 
taasachmanq li xmaak; ab'an li taamajewanq re li Santil Musiq'ej, ink'a' 
taakuymanq taasachmanq xmaak. 

11“Naq texk'ame'q sa'eb' li ch'utleb'aal kab'l, chiruheb' laj raqol aatin ut li 
wankeb' sa' xwankil, mixik eech'ool chi xk'oxlankil chanru malaj k'aru teekol wi' 
eerib', jo'wi' k'aru teeye, 

12xb'aan naq li Santil Musiq'ej taak'utuq cheru sa' ajwi' li honal a'an k'aru tento 
xyeeb'al”. 

Li b'ihom maak'a' xna'leb' 

13Jun li winq sa' xyanqeb' li tenamit kixye re li Jesus: —At Tzolonel, ye re li was 
naq chixjek'aq b'ayaq we li junkab'lal xkanaak cho'q qe. 

14Kichaq'ok li Jesus ut kixye: —At winq, ani xxaqab'ank we cho'q aj raqol aatin 
malaj aj jek'onel junkab'lal sa' eeyanq? 

15Ut kixye reheb': —Chek'e reetal ut chekolaq eerib' chiru chixjunil li atawank, 
xb'aan naq, us ta numtajenaq li xb'ihomal junaq winq, moko taak'ehe'q ta xyu'am 
xb'aan li xjunkab'lal. 

16Toja' naq kixye reheb' jun li jaljookil ru aatin: “Sa' xch'och' jun li winq b'ihom 
naab'al ru li awimq ki'elk. 

17Ut a'an yo chi xk'oxlankil sa' xch'ool: «K'aru tinb'aanu? Xb'aan naq maak'a' b'ar 
tinch'utub' wi' ru li wawimq». 

18Ut kixye: «Tinb'aanu a'in: tinjuk'eb' li rochochil ru li wawimq ut jalaneb' chik 
q'axal ninq chik tinyiib'; aran tinch'utub' chixjunil lintriiw ut chixjunil li k'aru 
wank we. 

19Toja' naq tinye re li linyu'am: Naab'al linb'ihomal k'uulanb'il cho'q re k'iila 
chihab'. Tinhilanq b'i', tinwa'aq, tin'uk'aq ut tinninq'ehiq». 

20A'ut li Yos kixye re: «At jip, sa' ajwi' li q'oqyink a'in taamaq'e'q chawu laayu'am. 
Ut li k'a'aq re ru xakawresi, ani taa'eechaninq re?». 

21“Jo'ka'in tixk'ul li ani naxk'uula xb'ihomal cho'q re xjunes rib' ut ink'a' 
nab'ihomo'k cho'q re li Yos”. 

Mixik eech'ool chi k'oxlak 
(Mt 6,25-34) 

22Kixye li Jesus reheb' li xtzolom: “Jo'kan naq ninye eere: Mixik eech'ool chi 
k'oxlak chirix leeyu'am k'aru teetzeka, chi moko chirix leetz'ejwal k'aru teetiqib' 
wi' eerib', 

23xb'aan naq jwal loq' li qayu'am chiru li qatzekemq, ut li tz'ejwalej chiru li aq'ej. 

24K'ehomaq reetal eb' li tz'oq: ink'a' neke'awk chi moko neke'q'olok; maak'a' 
xk'uuleb'aaleb' chi moko rochochil ru li rawimq, ut li Yos nach'oolanink reheb'. 
Ut laa'ex k'ajo' chik leeloq'al chiruheb' li xik'anel xul! 

25“Ani eere laa'ex, us ta naxik xch'ool chi xk'oxlankil, taaruhanq chi xtiqb'al 
wiib'aq k'utub' li xteram? 

26Wi ut chi moko li k'aru jwal kach'in texruuq chi xb'aanunkil, k'a'ut naq naxik 
eech'ool chi k'oxlak chirix li k'a'aq chik ru? 

27“Chek'e reetal eb' li uutz'u'uj: ink'a' neke'xtawasi rib' chi moko neke'q'inok. 
A'ut laa'in ninye eere naq chi moko laj Salomón sa' chixjunil li xnimal xloq'al 
kixtiqib' rib' kama' junaq reheb' a'an. 

28Wi li Yos jo'ka'in naq naxtiqib' li pim li wank anaqwan chiru tzuultaq'a ut wulaj 
taakutmanq sa' xam, ma ink'a' tab'i' q'axal numtajenaq chik tixb'aanu eere laa'ex 
li kach'in ajwi' leepaab'aal? 

29“Jo'kan utan mixik eech'ool chi xsik'b'al k'aru teetzeka malaj k'aru teeruk', chi 
moko yooq leek'a'uxl chirix k'a'aq re ru. 

30Chixjunil a'in neke'xk'oxla eb' li maak'a'eb' xpaab'aal sa' li ruuchich'och' a'in. 
Ab'an ak naxnaw leeYuwa' naq nekeraj ru a'in. 

31Sik'omaq xb'enwa li xnimajwal awab'ejihom li Yos, ut chixjunil a'in 
taak'eemanq chaq eere cho'q xtz'aqob'. 

32“Mexxiwak li jun ch'ina ch'uutex linkarneer, xb'aan naq xwulak chiru leeYuwa' 
xk'eeb'al eere li xnimajwal awab'ejihom. 

Li tz'aqal b'ihomal 
(Mt 6,20-21) 

33“Chek'ayi li k'aru wank eere ut chek'ehaq reheb' li wankeb' sa' rajb'al ru. 
Cheb'aanu eeb'ools li ink'a' te'q'eeloq, jun leeb'ihomal li ink'a' taalajq taa'oso'q 
sa' choxa, b'arwi' ink'a' nawulak laj elq', chi moko nasachok li xmaxel. 

34Xb'aan naq b'ar wanq leeb'ihomal, aran ajwi' taawanq leech'ool. 

Yo'oon wanqex 
(Mt 24,43-51) 

35“Junelik b'ak'b'ooq leesa' ut lochlooq leexam. 

36Jo'kaqex eb' li winq yookeb' chi royb'eninkil naq laj eechal reheb' taasutq'iiq 
chaq sa' li sumlaak, re naq, ka'ajwi' taak'ulunq ut taab'oqoq, tikto te'xte li kab'l 
chiru. 

37Us xaq reheb' laj k'anjel tole'tawe'q chi yo'lek xb'aan laj eechal reheb' sa' 
xk'ulunik. Relik chi yaal ninye eere naq tixb'ak' li xsa', tixhiltasiheb' sa' meex ut 
taanume'q sa' xyanqeb' chi xk'eeb'aleb' chi tzekank. 

38Wi taak'ulunq tuqtu q'oqyink malaj saqewk re ut tixtaweb' chi yo'lek, us xaq 
reheb' laj k'anjel a'an! 

39“Chenawaq a'in: wi laj eechal kab'l tixnaw ta jo'q'e honal taak'ulunq laj elq', 
ink'a' raj tixkanab' chi weqe'k li rochoch. 

40Jo'kan ajwi' laa'ex yo'oon wanqex, xb'aan naq maak'a'aq sa' eech'ool naq tol'elq 
li K'ajolb'ej”. 

41Kixye laj Pedro: —Qaawa', ma ka'ajwi' cho'q qe nakaye li jaljookil ru aatin a'in 
malaj reheb' ajwi' chixjunileb'? 

42Kichaq'ok li Qaawa' ut kixye: “Ani li moosej tiik xch'ool ut wank xna'leb' li 
taak'ehe'q xwankil xb'aan laj eechal re sa' xb'eeneb' li rech moosil re xk'eeb'al 
xwaheb' sa' xq'ehil? 

43Us xaq re li moosej a'an li toltawe'q chi xb'aanunkil a'in naq tol'elq laj eechal re. 

44Relik chi yaal ninye eere naq tixxaqab' chi xjolominkil chixjunil li xjunkab'lal. 

45Ab'anan, wi li moosej a'an tixye sa' xch'ool: «Laj eechal we xb'ay chaq», ut 
taa'ok chi xsak'b'aleb' li rech moosil winq ut ixq, taa'ok chi wa'ak, chi uk'ak ut chi 
kalaak, 

46taak'ulunq laj eechal re li moosej a'an sa' li kutan ink'a' wi' naxyo'oni ut sa' li 
honal maak'a' wi' sa' xch'ool, taarisi ut tixk'e xna'aj sa' xyanqeb' laj q'etol aatin. 

47“Li moosej a'an li ak naxnaw k'aru naraj laj eechal re ut maak'a' xkawresi chi 
moko xb'aanu jo' naraj laj eechal re, naab'al xlob' tixk'ul. 

48Ut li ink'a' naxnaw ut xb'aanu li xk'ulub' wi sak'e'k, yal kach'in ajwi' xlob' 
tixk'ul. Ani xk'eemank wi' naab'al, naab'al ajwi' taatitz'manq re; a'ut ani xk'uluk 
naab'al, q'axal naab'al chik taapatz'manq re. 

Jachok ib' sa' xk'ab'a' li Jesus 
(Mt 10,34-36) 

49“Xam xinchalk chi xk'eeb'al sa' xb'een li ruuchich'och' ut k'ajo' ninrahi naq ak 
lochlooq taxaq! 

50Wank jun kub'iha' li tento tink'ul ut makach'in naq nayot'e'k inch'ool toj reetal 
toxtz'aqloq ru! 

51“Ma nekek'oxla naq wankin arin chi xk'eeb'al li tuqtuukil usilal sa' 
ruuchich'och'? Ninye eere naq ink'a'; xinchalk b'an chi xk'eeb'al li jachok ib'. 

52Xb'aan naq chalen anaqwan oob' wanqeb' sa' jun chi kab'l ut jachjooqeb' 
chirib'ileb' rib': oxib' wanqeb' sa' raaxiik' rik'ineb' li wiib' ut li wiib' rik'ineb' li 
oxib'; 

53jachjooqeb' li yuwa'b'ej rik'in li alalb'ej ut li alalb'ej rik'in li yuwa'b'ej; li na'b'ej 
rik'in li ko'b'ej ut li ko'b'ej rik'in li na'b'ej; li xna' li b'eelomej rik'in li alib'ej ut li 
alib'ej rik'in li alib'om re”. 

Li reetalil eb' li kutan 
(Mt 16,1-3; 5,25-26; Mk 8,11-13) 

54Naxyehatq ajwi' reheb' li tenamit: “Naq nekeril junaq choql li na'elk chaq sa' 
rokeb'l saq'e, sa' junpaat nekeye: «Chalk re li hab'»; ut jo'kan nak'ulmank. 

55Ut naq na'apunk chaq li iq' sa' xsak'leb' iq', nekeye: «Tiqaq ru li kutan»; ut 
jo'kan nak'ulmank. 

56Ex aj ka'pak'al u! Wi laa'ex nekenaw xk'eeb'al reetal ru li choxach'och', k'a' put 
naq ink'a' nekek'e reetal eb' li kutan a'in? 

57“K'a'ut naq ink'a' neketz'il rix eejunes k'aru us xb'aanunkil? 

58Naq yooqat chi xik rik'in laj raqol aatin aawochb'een li xik' na'ilok aawe, k'e 
aach'ool chi xk'amb'al aawib' sa' usilal rik'in, sa' b'e. Mare anchal tatxkelo chiru 
laj raqol aatin, ut laj raqol aatin tatxq'axtesi sa' ruq' li xtaql li chaq'rab', ut li xtaql 
li chaq'rab' tatxk'e sa' tz'alam. 

59Ninye aawe naq ink'a' tat-elq chaq aran toj reetal taatoj rix chixjunil laak'as”. 

Lk 13 

Tento xyot'b'al qach'ool xjalb'al qak'a'uxl 

1Sa' ajwi' li honal a'an wan ke'wulak rik'in li Jesus chi xyeeb'al k'aru ke'xk'ul eb' 
laj Galilea, naq laj Pilaat kixkamsiheb' naq yookeb' chi mayejak chiru li Yos. 

2Kichaq'ok li Jesus ut kixye reheb': “Ma nekek'oxla naq eb' aj Galilea a'an q'axal 
chik aj maakeb' chiru chixjunileb' li rech tenamitul, xb'aan naq ke'xk'ul li rahilal 
a'an? 

3Ninye eere naq ink'a'; wi ink'a' teeyot' eech'ool teejal eek'a'uxl, juntaq'eet naq 
tex'oso'q chejunilex. 

4Malaj eb' li waqxaqlaju li ke'kamk naq kit'ane'k sa' xb'eeneb' li najt xteramil 
kab'l aran Siloé, ma nekek'oxla naq numtajenaq chik li xmaakeb' chiru 
chixjunileb' li wankeb' Jerusalén? 

5Ninye eere naq ink'a'; ut wi ink'a' teeyot' eech'ool teejal eek'a'uxl, juntaq'eet naq 
tex'oso'q chejunilex”. 

Li jaljookil ru aatin chirix li xche'el li iig li ink'a' na'uuchink 

6Ut kixye li jaljookil ru aatin a'in: “Jun li winq wank jun toon x'iig awb'il sa' li 
xch'och'. Kichalk chi xsik'b'al li ru, ab'anan maak'a' kixtaw. 

7Toja' naq kixye re laj ilol awimq: «Il, chalen oxib' chihab' wokik raj chi xsik'b'al li 
ru li iig a'in, ut maak'a' nintaw. Yok'. K'a' aj e naq yo chi xlaatz'ankil li ch'och'?». 

8Ut a'an kichaq'ok ut kixye: «Wa', kanab' wan chik chiru li chihab' a'in, toj tinb'eki 
li ch'och' sa' xsutam ut tink'e xq'emal. 

9Mare taa'uuchinq sa' li chihab' chalk re; wi ut ink'a', chayok'aq»”. 

Kixk'irtasi jun li ixq sa' sábado 

10Sa' jun li sábado, li Jesus yo chaq chi xtzolb'aleb' li tenamit sa' jun li ch'utleb'aal 
kab'l, 

11ut wank aran jun li ixq, ak waqxaqlaju chihab' rokik xyajel xb'aan jun li 
musiq'ej: k'utzk'u, tik ink'a' naru chi xtutz'ub'ankil rib'. 

12Naq kiril a'an li Jesus, kixb'oq rik'in ut kixye re: —At ixq, k'irajenaq chik 
laayajel. 

13Kixk'e li ruq' sa' xb'een, ut sa' junpaat kixtiikob'resi rib' li ixq ut ki'ok chi 
xnimankil ru li Yos. 

14A'ut li xb'eenil li ch'utleb'aal kab'l kipo'k naq li Jesus xk'irtasink sa' sábado; ut 
ki'ok chi xyeeb'al reheb' li tenamit: —Wank waqib' kutan li naru wi' k'anjelak. 
Chexchalq b'i' sa'eb' li kutan a'an chi k'irtasiik ut ink'a' sa' li kutan sábado. 

15Kichaq'ok li Qaawa' ut kixye: —Ex aj ka'pak'al u! Ma ink'a' tab'i' chejunilex 
nekehit leeb'ooyx malaj leeb'uur sa' li xwa'leb'aaleb' sa' sábado, re xk'amb'aleb' 
chi uk'ak? 

16Ut a'in, xrab'in ajwi' laj Abraham, b'ak'b'o xb'aan laj tza waqxaqlaju chihab' 
anaqwan, ma ink'a' tab'i' tento raj xhitb'al sa' li b'ak'b'o wi' sa' li kutan sábado? 

17Naq yo chi xyeeb'al a'in, ke'chalk xxutaan eb' li xik' neke'ilok re; ab'anan 
chixjunileb' li tenamit ke'saho'k sa' xch'ool rik'in li sachb'ach'oolej nalajxb'aanu. 

Li jaljookil ru aatin chirix li jun t'orol chi mostaas 
(Mt 13,31-32; Mk 4,30-32) 

18Toja' naq kixye: “K'aru juntaq'eet wi' li xnimajwal awab'ejihom li Yos malaj 
k'aru tinjuntaq'eeta wi'? 

19Chanchan jun t'orol li mostaas. Jun li winq kixokok re ut kiraw sa' xyanq li 
rawimq. Kik'iik, kiche'ok, ut eb' li xul li neke'rupupik chiru choxa ke'sukub'k 
sa'eb' li ruq'”. 

Jaljookil ru aatin chirix li xyu li xq'emal li kaxlan wa 
(Mt 13,33) 

20Kixye ajwi': “K'aru tinjuntaq'eeta wi' li xnimajwal awab'ejihom li Yos? 

21Chanchan kach'in xyu li kaxlan wa. Jun li ixq kichapok re ut koxk'e sa' jun 
aroow chi k'aj, toj reetal kisipook chixjunil”. 

Ch'a'aj ok sa' li xnimajwal awab'ejihom li Yos 
(Mt 7,13-14, 21-23) 

22Li Jesus koxnume'q sa'atqeb' li tenamit ut k'aleb'aal ut kixtzoleb' li poyanam 
naq yo chi xik Jerusalén. 

23Toja' naq jun kixye re: —Qaawa', ma ink'a' k'iheb' li te'kole'q? 

24Kixye li Jesus reheb': “Cheyal eeq'e chi ok sa' li okeb'aal kach'in ru, xb'aan naq 
ninye eere naq naab'aleb' li te'yaloq raj ok ut ink'a' te'ruuq. 

25Naq taaxaqliiq chaq laj eechal kab'l ut toxtz'ap li okeb'aal, laa'ex li wanqex 
chirix kab'l teetikib' b'oqok sa' li okeb'aal: «Qaawa', te li kab'l chiqu», cha'qex. Ut 
a'an taachaq'oq chaq ut tixye eere: «Ink'a' ninnaw eeru b'ar chalenaqex». 

26Toja' naq teetikib' xyeeb'al: «Xoowa'ak xoo'uk'ak qochb'eenat, ut laa'at 
xattzolok sa'eb' li qak'ayiil», cha'qex. 

27A'ut a'an tixye eere: «Ink'a' ninnaw b'ar xexchal chaq. Elenqex chiwu chejunilex 
aj b'aanuhom maa'usilal!». 

28“Aran taawanq li yaab'ak ut li k'uxuxink ruuch e, naq teeril ru laj Abrahán, laj 
Isahak ut laj Jakob ut chixjunileb' li propeet sa' li xnimajwal awab'ejihom li Yos, 
ut laa'ex tex'isiiq chirix kab'l. 

29Ut te'chalje'q sa' releb'l ut sa' rokeb'l saq'e, sa' releb'l ut sa' rokeb'l iq', ut 
tole'hilanq sa' meex sa' li xnimajwal awab'ejihom li Yos. 

30“Wan wankeb' chi ixb'ej: te'kanaaq chi uub'ej; ut wan wankeb' chi uub'ej: 
te'kanaaq chi ixb'ej”. 

Laj Herodes taaraj xkamsinkil li Jesus 

31Sa' ajwi' li honal a'an wankeb' aj Pariseey ke'jilok chi xk'atq li Jesus ut ke'xye re: 
—Elen arin ut ayu, xb'aan naq laj Herodes taaraj aakamsinkil. 

32Ut a'an kixye reheb': —Ayuqex chi xyeeb'al re li xk'aji winq a'an: «Laa'in 
nin'isink maa'usej musiq'ej ut nink'irtasink chiru li kutan a'in ut wulaj; ut sa' rox 
li kutan tz'aqlojenaqaq ru link'anjel». 

33Ab'anan tento naq chiru li kutan a'in jo' ajwi' wulaj ut kab'ej yooqin chi xik, 
xb'aan naq ink'a' naru taakamq junaq propeet chi ink'a' ta Jerusalén. 

Li Jesus ki'aatinak chirix Jerusalén 
(Mt 23,37-39) 

34“At Jerusalén, Jerusalén, li nakakamsiheb' li propeet ut nakakuteb' chi pek li 
taqlanb'ileb' chaq aawik'in! K'ajo' naq xwaj raj xch'utub'ankileb' laawalal 
aak'ajol, kama' junaq kaxlan naxkupuheb' li ral rub'el li xxik', ut ink'a' xeraj! 

35Anaqwan taakanab'aaq leerochoch. Ninye eere naq ink'a' chik teeril wu toj 
taawulaq xq'ehil naq teeye: «Usilaatinanb'il li xchalk sa' xk'ab'a' li Qaawa'!»”. 

Lk 14 

Kik'irtasiik jun li winq puch sa' sábado 

1Sa' jun li sábado koho li Jesus chi wa'ak sa' rochoch jun reheb' li xb'eenileb' laj 
Pariseey, ut eb' a'an yookeb' chi xk'aak'alenkil. 

2Wank aran jun li winq puch, xaqxo chiru. 

3Toja' naq ki'ok chi aatinak li Jesus ut kixye reheb' laj Nahol Chaq'rab' ut reheb' 
laj Pariseey: —Ma us k'irtasink sa' li sábado malaj ut ink'a'? 

4Eb' a'an ch'anch'o ke'kanaak. Toja' naq li Jesus kixchap li puch, kixk'irtasi ut 
kixchaq'rab'i; 

5chirix a'an kixye reheb': —Ani eere laa'ex, wi taat'ane'q sa' xjulel ha' junaq ralal 
malaj junaq xb'ooyx sa' li kutan sábado, ma ink'a' tab'i' toxrisi chaq sa' junpaat? 

6Ut ink'a' ke'ruhank chi xsumenkil li aatin a'in. 

Tento xkub'sinkil qib' 

7Naq li Jesus kixk'e reetal eb' li ula' naq yookeb' chi xsik'b'al wank chi xjolomil li 
meex, kixye reheb' jun jaljookil ru aatin: 

8—Naq tatb'oqe'q xb'aan anihaq rik'in li sumlaak, maak'e aawib' sa' xjolomil li 
meex. Mare anchal xb'oqe'k junaq nim xwankil chawu 

9ut, naq tol'elq li kib'oqok chaq eere, tixye aawe: «K'e laana'aj re li winq a'in». 
Toja' naq yooq aaxutaan naq tatxik sa' xmaril li meex. 

10A'ut laa'at, naq tatb'oqe'q, chathilanq sa' xmaril li meex; chi jo'kan, naq tol'elq li 
kib'oqok chaq aawe, tixye aawe: «Wamiiw, jilon chaq taqe'q». Ut taawanq 
aaloq'al chiruheb' chixjunil li wanqeb' aawochb'een sa' meex. 

11Xb'aan naq yalaq ani tixnimob'resi rib', taakub'siiq xwankil; ut li tixkub'si rib', 
taaterq'usiiq xwankil. 

Aniheb' li tento xb'oqb'al 

12Kixye ajwi' re li winq kib'oqok chaq re: —Naq tatk'ehoq chi tzekank wa'leb' 
malaj ewu, maab'oqeb' chaq laawamiiw, chi moko eb' laawas aawiitz'in, malaj eb' 
laawech'alal, eb' laawechkab'al b'ihom. Mare anchal tate'xb'oq ajwi' eb' a'an ut 
tate'xq'ajkamu. 

13Naq laa'at taab'aanu junaq xnimal wa'ak, b'oqeb' chaq li neb'a', li toqol, li yeq, li 
mutz', 

14ut taataw xsahil aach'ool rik'in naq ink'a' te'ruuq xk'eeb'al reeqaj aawe: toj sa' li 
xwaklijikeb' chi yo'yo li tiikeb' xch'ool taak'eemanq aaq'ajkamunkil. 

Eb' li b'oqb'ileb' sa' li xnimal wa'ak 
(Mt 22,1-10) 

15Naq kirab'i a'in, jun reheb' li ula' kixye re li Jesus: —Us xaq re li taawa'aq sa' li 
xnimajwal wankilal li Yos. 

16Li Jesus kichaq'ok ut kixye: —Jun li winq kixb'aanu jun xnimal wa'ak, ut 
naab'aleb' li kixb'oq. 

17Sa' xhonalil li wa'ak kixtaqla li xmoos chi xyeeb'al reheb' li b'oqb'ileb': 
«Chalqex, ak kawresinb'il chixjunil». 

18Ab'anan chixjunileb' junnaqik ke'xye: «Chakuyaq qamaak. Ink'a' tooruuq», 
chankeb'. Kixye li xb'een: «Xinloq' jun linch'och' ut tento tinxik chi rilb'al. 
Nintz'aama chawu naq chinaakuy». 

19Kixye li jun chik: «Xinloq' oob' sumal linb'ooyx ut xik we chi xyalb'aleb'. 
Nintz'aama chawu naq chinaakuy». 

20Kixye li jun chik: «Xinsumlaak, jo'kan naq moko naru ta tinxik». 

21“Kisutq'iik chaq li moosej ut kolxye resil a'in re laj eechal re. Toja' naq laj eechal 
kab'l kichalk xjosq'il ut kixye re li xmoos: «Ayu chi junpaat sa'eb' li k'ayiil ut 
sa'eb' li b'e sa' tenamit, ut oksiheb' chaq arin eb' li neb'a', li toqol, li mutz' ut li 
yeq». 

22Kixye li moosej: «Wa', ak x'uxmank li xataqla xb'aanunkil, ut toj wank na'ajej». 

23Kixye laj eechal kab'l re li xmoos: «Ayu sa'atqeb' li b'e ut chire eb' li koral, ut 
mineb' chaq ru li tenamit chi ok re naq taanujaq li wochoch. 

24Xb'aan naq ninye eere: Maajun reheb' li winq a'an li xe'b'oqe'k chaq, taayaloq 
re lintzekemq». 

Li xtz'aqal tzolom li Jesus 
(Mt 10,37-38; 5,13; Mk 9,50) 

25Naq yo chi b'eek li Jesus rochb'eeneb' li k'iila tenamit, kixsutq'isi rib' ut kixye 
reheb': 

26“Wi junaq taachalq wik'in ut ink'a' q'axal tinxra chiru li xna' xyuwa', li rixaqil, 
eb' li ralal xk'ajol, li ras riitz'in, eb' li ranab' ut li xyu'am ajwi', ink'a' naru taawanq 
cho'q intzolom. 

27Ani ink'a' tixpaqo li xkrus ut tinxtaaqe, ink'a' naru taawanq cho'q intzolom. 

28“Xb'aan naq, wi junaq eere taaraj xyiib'ankil junaq kab'l najt xteram, ma ink'a' 
tab'i' tixk'ojob' rib' xb'enwa chi xb'irb'al rix jo'nimal tixsach: ma tz'aqal li xtumin 
re xchoyb'al li kab'l? 

29Mare anchal ka'ajwi' tixk'e li rub'elankil, ut ink'a' taaruhanq chi xchoyb'al. 
Jo'kan naq chixjunileb' li te'iloq re te'xtikib' xse'enkil: 

30«Li winq a'in xtikib' kab'lak ut ink'a' xru chi xchoyb'al», cha'qeb'. 

31“Malaj junaq awab'ej taaxik chi yalok rik'in jun chik awab'ej, ma ink'a' tab'i' 
tixk'ojob' rib' xb'enwa chi xk'oxlankil: ma rik'in lajeeb' mil taaruuq chi xik 
xramb'al li yo chi chalk sa' xb'een rochb'een chaq junmay mil? 

32Wi ut ink'a', toj wanq chaq chi najt li jun chik naq tixtaqla junaq li xtaql rik'in re 
xsik'b'al li tuqtuukil usilal. 

33Jo'kan naq yalaq ani eere laa'ex li ink'a' tixkanab' chixjunil li xjunkab'lal, ink'a' 
naru taawanq cho'q intzolom. 

34“Chaab'il li atz'am, ab'an wi li atz'am taasachq ajwi' xsahil, k'a' chik ru 
taa'atz'amiiq wi'? 

35Maak'a' chik taa'ok wi': chi moko re li ch'och' chi moko re li tz'eqleb'aal mul; 
tento naq taatz'eqmanq. Li wank xxik re ab'ink, chi'ab'inq”. 

Lk 15 

Oxib' jaljookil ru aatin chirix li uxtaanal 

1Chixjunileb' laj titz'ol toj ut eb' laj maak ke'jilok chi xk'atq li Jesus re rab'inkil. 

2Eb' laj pariseey ut eb' laj tz'iib' neke'choqoqnak chi xyeeb'al: —A'in naxk'uleb' 
laj maak ut natzekank rik'ineb', chankeb'. 

3Toja' naq li Jesus kixye reheb' li jaljookil ru aatin a'in: 

Li karneer li kitawmank wi' chik 
(Mt 18,12-14) 

4“Ani eere laa'ex, wanq ta o'k'aalaq xkarneer ut taasachq junaq chiru, ma ink'a' 
raj tixkanab' li b'eleelaju ro'k'aal sa' li chaqich'och' ut taaxik chi xsik'b'al li 
sachenaq toj reetal toxtaw chaq? 

5Ut naq tixtaw chaq, tixk'e chaq sa' xb'een xtel chi sahaq sa' xch'ool, 

6taaxik sa' li rochoch, tixch'utub'eb' li ramiiw ut eb' li rechkab'al, ut tixye reheb': 
«Chisaho'q sa' qach'ool wochb'eenex, xb'aan naq xintaw linkarneer li xsachk 
chiwu». 

7“Ninye eere naq jo'kan ajwi' sa' choxa. Q'axal nim chik li sahil ch'oolej taawanq 
naq junaq aj maak tixyot' xch'ool tixjal xk'a'uxl, chiruheb' li b'eleelaju ro'k'aal 
tiikeb' xch'ool li moko aajel ta chik ru naq te'xjal xk'a'uxeb'. 

Li tumin sachenaq 

8“Ut wi junaq ixq wanq ta lajeeb'aq xtumin ut taasachq junaq chiru, ma ink'a' 
tab'i' tixloch junaq xsaqenk ut tixmesu sa' li kab'l re xsik'inkil toj reetal tixtaw? 

9Ut naq tixtaw li xtumin, tixch'utub'eb' li ramiiw ut eb' li rechkab'al ut tixye: 
«Chisaho'q sa' qach'ool wochb'eenex, xb'aan naq xintaw lintumin li xsachk 
chiwu». 

10“Ninye eere naq kama'an ajwi' li sahil ch'oolej nawank sa' xyanqeb' li x'ánjel li 
Yos naq junaq aj maak tixyot' xch'ool tixjal xk'a'uxl”. 

Li yuwa'b'ej k'ajo' ruxtaan ut eb' li wiib' chi ralal 



1836 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

11Kixye ajwi' reheb': “Jun li winq kiwank wiib' li ralal. 

12Li iitz'inb'ej kixye re li xyuwa': «Wa', k'e we jo'nimal laajunkab'lal tento 
tintz'aq». Jo'kan naq li yuwa'b'ej kixjek'i reheb' li xjunkab'lal. 

13Ink'a'aq k'iila kutan a'an, li iitz'inb'ej kixk'ayi li k'aru wank re ut koho sa' najtil 
tenamit b'arwi' kixsach chixjunil, yo xq'axb'al li kutan chi jo'maajo'. 

14“Naq ak xsach chixjunil, kichalk jun nimla we'ej sa' li tenamit a'an, ut kixtikib' 
wank sa' rajb'al ru. 

15Toja' naq kox'okaq chi k'anjelak rik'in jun li winq wank sa' li tenamit a'an; ut 
a'an kixtaqla sa' li xch'och' chi ilok aaq. 

16Naratawi xnujob'resinkil li xsa' rik'in li ru li che' neke'xk'ux li aaq, ab'anan 
maa'ani nak'ehok b'ayaq re. 

17“Ut naq ak xk'ulunk xch'ool, kixye: «Naab'aleb' xmoos linyuwa' wankeb' xwa 
chi numtajenaq, ut laa'in oso'k we arin xb'aan tz'okaak! 

18Tinwakliiq, tinxik rik'in linyuwa' ut toxinye re: Wa', xinmaakob'k chiru li choxa 
ut chawu laa'at. 

19Ink'a' chik ink'ulub' naq tink'ab'a'in aawalal; jo'kaqin b'an chik junaq laamoos 
naq tinaawil». 

20Ut kiwakliik, koho rik'in li xyuwa'. “Toj najt ajwi' wan chaq, naq li xyuwa' kiril 
ut kireek'a xnimal xrahom: koho sa' aanil, koxq'alu chi xkux ut kixtz'ub' ru. 

21Ut li ralal kixye re: «Wa', xinmaakob'k chiru li choxa ut chawu laa'at. Ink'a' chik 
ink'ulub' naq tink'ab'a'in aawalal». 

22“Ab'an li yuwa'b'ej kixye reheb' li xmoos: «K'amomaq chaq chi junpaat li 
chaab'il aq'ej ut tiqib'omaq. K'ehomaq xmatq'ab' chi ru'uj ruq' ut k'ehomaq 
xxaab' chi roq. 

23K'amomaq chaq li ral wakax ch'oolaninb'il chi us, kamsihomaq, chootzekanq ut 
chooninq'ehiq! 

24Xb'aan naq li walal a'in kamenaq naq xwank ut xwakliik wi' chik chi yo'yo, 
kisachk ut xtawmank chaq!». Ut ke'xtikib' ninq'ehik. 

25“Li asb'ej wan chaq sa' k'aleb'aal. Sa' xsutq'ijik chaq, naq kinach'ok rik'in li 
kab'l, kirab'i li son ut li xajok. 

26Toja' naq kixb'oq jun reheb' li moosej ut kixpatz' re k'aru a'an. 

27Li moosej kixye re: «Xk'ulunk laawiitz'in ut laayuwa' xkamsi li ral wakax 
ch'oolaninb'il chi us, xb'aan naq xtaw wi' chik li ralal chi maak'a' reek'». 

28“Kichalk ut xjosq'il li asb'ej ut ink'a' kiraj ok. Ki'elk chaq li xyuwa' ut kixtikib' 
relajinkil ru. 

29Ut a'an kixye re li xyuwa': «K'e reetal. Chalen chaq k'iila chihab' yookin chi 
k'anjelak chawu. Maajun sut xinq'et junaq laachaq'rab', ut laa'at maajun wa 
aak'ehom junaq inch'ina chib'aat re naq tinninq'ehiq raj wochb'eeneb' li wamiiw. 

30Ab'an naq xk'ulunk laawalal a'in li xchoy chaq laajunkab'lal rik'ineb' laj 
yumb'eet, xakamsi cho'q re li ral wakax ch'oolaninb'il chi us». 

31“Kichaq'ok li yuwa'b'ej ut kixye re: «At walal, laa'at junelik wankat wik'in ut 
chixjunil li k'aru wank we, a'an ajwi' aawe. 

32Ab'anan tento ajwi' xqab'aanu li ninq'e ut xsaho'k sa' qach'ool, xb'aan naq 
laawiitz'in a'in kamenaq naq xwank ut xwakliik wi' chik chi yo'yo, kisachk ut 
xtawmank chaq»”. 

Lk 16 

Li mertoom li kiwank xna'leb' 

1Li Jesus kixye ajwi' reheb' li xtzolom: “Jun li winq b'ihom kiwank jun xmertoom 
li kijitmank chiru naq yo chi xb'atz'unlenkil li xjunkab'lal. 

2Kixb'oq chaq ut kixye re: «K'aru li nawab'i xyeeb'al chawix? Q'axtesi laawilom 
xb'aan naq ink'a' chik tatruuq chi wank chi mertoomil». 

3“Li mertoom kixye sa' xch'ool: «K'aru tinb'aanu anaqwan, xb'aan naq laj eechal 
we tinrisi chi mertoomil? Ink'a' ninkuy b'ekok ch'och' ut ninxutaanak chi 
lemooxnik. 

4Ninnaw k'aru tinb'aanu re naq, jo'q'e tin'isiiq chi mertoomil, wanqeb' ani 
te'k'uluq we sa' rochocheb'». 

5“Kixb'oqeb' chaq chixjunqal li wankeb' xk'as rik'in laj eechal re ut kixye re li 
xb'een: «Jo'nimal laak'as rik'in laj eechal we?». 

6Kichaq'ok laj k'asonel: «Lajeeb' tonel chi aseeyt», chan. Ut a'an kixye re: «Chap 
reetalil laak'as, k'ojlan chi junpaat ut tz'iib'a chi oob'». 

7Chirix chik a'an kixye re jun chik: «Ut laa'at, jo'nimal laak'as?». Kichaq'ok a'an: 
«O'k'aal iiq chi triiw», chan. Kiyehe'k re: «Chap reetalil laak'as ut tz'iib'a chi 
kaak'aal». 

8“Laj eechal junkab'lal kixnima ru li mertoom ink'a' tiik xch'ool, xb'aan naq 
kiwank xna'leb' rik'in li kixb'aanu. Xb'aan naq eb' li ralal xk'ajol li ruuchich'och' 
a'in q'axal wankeb' xna'leb' chirib'ileb' rib' chiruheb' li ralal xk'ajol li saqenk. 

Roksinkil chi chaab'il li b'ihomal 

9“Ut laa'in ninye eere: Chesik'aq eeramiiw rik'in li maa'us aj tumin re naq, jo'q'e 
toxmajelo'q cheru, texk'ule'q xb'aaneb' a'an sa'eb' li muheb'aal li maajaruj te'lajq 
te'oso'q. 

10“Li tiik xch'ool rik'in li q'axal kach'in, tiikaq ajwi' xch'ool rik'in li naab'al; ut li 
ink'a' tiik xch'ool rik'in li q'axal kach'in, ink'a' ajwi' tiikaq xch'ool rik'in li naab'al. 

11Wi ut ink'a' tiik leech'ool rik'in li maa'us aj tumin, ani taaq'axtesinq eere li 
tz'aqal yaal? 

12Ut wi ink'a' tiik leech'ool rik'in li ab'i e, ani tixk'e eere li tz'aqal eere? 

13“Maajun moosej naruhank chi k'anjelak chiru wiib'aq aj eechal re, xb'aan naq 
xik' taaril junaq ut tixra li jun chik, malaj tixk'e xch'ool rik'in junaq ut 
tixtz'eqtaana li jun chik. Ink'a' naru texk'anjelaq chiru li Yos ut chiru li Tumin”. 

14Naq ke'rab'i chixjunil a'in eb' laj Pariseey, a'aneb' aj raholeb' ru li tumin, ke'ok 
chi reetz'unkil li Jesus. 

15Ut li Jesus kixye reheb': “Laa'ex tiik leech'ool chiruheb' li tenamit naq 
nekeb'aanu eerib'. Ab'an li Yos naxnaw leech'ool, xb'aan naq li k'aru wank xloq'al 
chiruheb' li winq, a'an tz'eqb'eetal chiru li Yos. 

Li Chaq'rab' 
(Mt 11,12-13; 5,18, 32; 19,9; Mk 10,11-12) 

16“Li xChaq'rab' laj Moisés ut eb' li propeet kiwulak toj rik'in laj Jwan. Chalen 
chaq aran napuktesimank li xChaab'il Esil li xnimajwal awab'ejihom li Yos ut 
chixjunileb' riil neke'ok chisa' toj rik'in yalok q'e re reechaninkil. 

17“Ink'a' jwal ch'a'aj naq te'nume'q li choxach'och' chiru naq taat'ane'q junaq 
xch'ina leetril li xChaq'rab' li Yos. 

18“Ani tixkanab' li rixaqil ut taasumlaaq rik'in jalan chik tixmux li xsumlajik; ut li 
taasumlaaq rik'in junaq kanab'anb'il xb'aan li xb'eelom taamuxuq sumsu. 

Li b'ihom ut laj Lázaro 

19“Kiwank jun li winq b'ihom, naxtiqib' rib' rik'in chaab'il kaqi t'ikr ut liino, ut 
rajlal kutan naninq'ehik chi chaab'il. 

20Chire li rochoch wank jun li neb'a', aj Lázaro xk'ab'a', nujenaq chi sankil xox li 
rix: 

21naxrahi raj xnujob'resinkil li xsa' rik'in li nat'ane'k rub'el xmeex li b'ihom. Ut 
eb' li tz'i' nakole'xreq' li xxox. 

22“Kiwulak xq'ehil naq kikamk li neb'a' ut kik'ame'k xb'aaneb' li ánjel toj chi 
xk'atq laj Abraham. Kikam ajwi' li b'ihom ut kimuqe'k. 

23“Ut sa' li xb'alb'a, naq yo chi xk'ulb'al xnimal li rahilal, kixtaqsi li rilob'aal ut 
kiril ru laj Abrahán chi najt, ut laj Lázaro wank chi xk'atq. 

24Toja' naq kixjap re chi xyeeb'al: «At inyuwa' Abrahán, chawuxtaana wu! Taqla 
chaq laj Lázaro ut xt'aqresihaq chaq li ru'uj ruq' re naq tolxkehob'resi li ru'uj 
waq', xb'aan naq q'axal ra wankin sa' li xam a'in». 

25“Ut laj Abrahán kixye re: «At walal, chijultiko'q aawe naq sa xatwank chaq chiru 
laayu'am, ut laj Lázaro ra xk'ul chaq. Anaqwan nak'ojob'aak xch'ool arin ut laa'at 
q'axal ra wankat. 

26Wank ajwi' jun nimla uul b'ekb'il sa' qayanq, re naq ani qe laa'o taaraj raj 
q'axonk wankex wi' ink'a' truuq, chi moko li wankex aran texruuq chi q'axonk 
chaq qik'in». 

27“Kixye ut li b'ihom: «Jo'kan, at inyuwa', nintz'aama chawu naq taqla laj Lázaro 
sa' rochoch linyuwa', 

28xb'aan naq wankeb' oob' li wiitz'in: xch'olob'aq chaq xyaalal chiruheb' re naq 
me'chalk ajwi' eb' a'an sa' li rahil na'ajej a'in». 

29Kiyehe'k ut re xb'aan laj Abrahán: «Wank aran li hu tz'iib'anb'il xb'aan laj 
Moisés ut eb' li propeet. Che'rab'ihaqeb' a'an». 

30“Ut a'an kixye: «Ink'a', at inyuwa' Abrahán. Ab'an wi taaxik junaq reheb' li 
kamenaq rik'ineb', te'yot'e'q raj xch'ool te'xjal raj xk'a'uxl». 

31Kisumeek xb'aan laj Abrahán: «Wi ink'a' neke'rab'i laj Moisés ut eb' li propeet, 
ink'a' ajwi' taatoch'e'q xch'ooleb', us ta taawakliiq junaq sa' xyanqeb' li 
kamenaq»”. 

Lk 17 

Li luktesink ch'oolej 
(Mt 18,6-7; Mk 9,42) 

1Kixye li Jesus reheb' li xtzolom: “Maachan naq ink'a' taachalq li luktesink 
ch'oolej, ab'anan ra chaalel sa' xb'een li ani taachalq wi' a'an. 

2Jwal us raj cho'q re naq te'xk'e chi xkux junaq xpekul li ke'leb' ut te'xkut sa' 
palaw, chiru naq tixluktesi xch'ool junaq reheb' li kok' a'in. 

3Chek'ehaq reetal! 

Xkuyb'al qamaak chiqib'il qib' 
(Mt 18,15, 21-22) 

“Wi laawas aawiitz'in taamaakob'q chawu, chaq'usaq; ut wi tixyot' xch'ool tixjal 
xk'a'uxl, chakuyaq xmaak. 

4Wi taamaakob'q chawu wuqub' sut chiru li jun kutan ut wuqub' sut taasutq'iiq 
chaq aawik'in chi xyeeb'al: «Nayot'e'k inch'ool», chakuyaq xmaak”. 

Nim xwankil li paab'aal 
(Mt 17,20; 21,21; Mk 11,23) 

5Ke'xye eb' li apóstol re li Qaawa': —K'e xtz'aqob' li qapaab'aal. 

6Ut li Qaawa' kixye: —Wi ta li xnimal leepaab'aal a'an jo' jun t'orol chi mostaas, 
teeye raj re li sikomoor a'in: «Mich' aawib' ut xe'eni aawib' sa' palaw», ut a'an 
texpaab' raj. 

K'anjelak chi kub'enaq qawankil 

7“Wi junaq eemoos yo chaq chi k'alek malaj chi ilok ketomq, ani eere laa'ex tixye 
re naq taasutq'iiq chaq sa' k'aleb'aal: «Numen chaq ut hilan sa' meex»? 

8Ma ink'a' tab'i' tixye re: «Chak'uub' b'ayaq intzekemq, chajal aawaq' ut k'anjelan 
chiwu naq yooqin chi wa'ak ut chi uk'ak; toj moqon chik tatwa'aq ut tat-uk'aq 
laa'at»? 

9Ma tento tab'i' tixyoxi re li xmoos rik'in naq xb'aanu li kitaqlaak wi'? 

10Jo'kanaqex ajwi' laa'ex: naq akaq xeb'aanu chixjunil li xextaqlaak wi', cheyehaq: 
«Laa'o yal aj kok' k'anjel. Ka'ajwi' xqab'aanu li tento sa' qab'een xb'aanunkil»”. 

Li lajeeb' saqlep rixeb' 

11Naq yo chi xik Jerusalén, li Jesus kinume'k sa' xyanq Samaria rik'in Galilea. 

12Ut naq kox'okaq sa' jun li tenamit, lajeeb' chi winq saqlep rixeb' ke'elk chaq chi 
xk'ulb'al; ke'xaqliik chaq chi najt 

13ut ke'xye chi kaw xyaab'eb' xkux: —At Jesus, at aj Tzolonel, chawuxtaana qu! 

14Naq li Jesus kirileb', kixye reheb': —Ayuqex ut k'utomaq eerib' chiruheb' laj tij. 
Ut naq yookeb' chi xik, ke'k'irtasiik. 

15Jun reheb' a'an kiril naq xk'iraak; jo'kan naq kisutq'iik chaq, yo chi xnimankil ru 
li Yos chi kaw xyaab' xkux; 

16koxhupub' rib' chi roq li Jesus ut ki'ok chi xb'anyoxinkil chiru. Ut a'an jun aj 
Samaria. 

17Toja' naq li Jesus ki'ok chi xyeeb'al: —Ma ink'a' tab'i' xe'k'iraak sa' lajeeb'al? Ut 
li b'eleeb' chik, b'ar wankeb'? 

18Ma ka'ajwi' a'in li jalan xtenamit xsutq'iik chaq chi xnimankil ru li Yos? 

19Ut kixye re: —Xaqlin ut ayu: laapaab'aal xkolok aawe. 

Xk'ulunik li xnimajwal awab'ejihom li Yos 
(Mt 24,23-28, 36-41) 

20Naq eb' laj Pariseey ke'xpatz' re li Jesus jo'q'e taachalq li xnimajwal 
awab'ejihom li Yos, kixsumeheb' ut kixye: —Li xnimajwal awab'ejihom li Yos 
taachalq chi ink'a' taak'eemanq reetal, 

21chi moko te'xye: «Ilomaq arin» malaj: «Wank le'», xb'aan naq li xnimajwal 
awab'ejihom li Yos wank chik sa' eeyanq. 

22Ut kixye reheb' li xtzolom: —Taawulaq xq'ehil naq teerahi rilb'al yal ta junaq 
reheb' li xkutankil li K'ajolb'ej, ab'anan ink'a' teeril. 

23Ut te'xye eere: «We' arin» malaj: «Ilomaq chaq le'», ab'anan mexxik chi moko 
chetaaqeheb'. 

24Xb'aan naq jo' li raq'kaaq li narepb'ak, nalemtz'unk chaq sa' xmaril li choxa toj 
sa' li junpak'al chik, jo'kanaq ajwi' li K'ajolb'ej sa' li xkutankil. 

25Ab'anan, xb'enwa tento naq tixk'ul naab'al rahilal ut taatz'eqtaanaaq xb'aaneb' 
li tenamit a'in. 

26“Li k'aru kik'ulmank naq kiwank laj Noé, taak'ulmanq ajwi' sa' xkutankil li 
K'ajolb'ej. 

27Yookeb' chaq chi wa'ak chi uk'ak, yookeb' chi k'amok ut chi k'ame'k toj sa' li 
kutan ki'ok wi' laj Noé sa' li jukub' kab'l ut kichalk li b'ut'iha', kixsach 
chixjunileb'.  

28Jo'kan ajwi' kik'ulmank sa'eb' li kutan kiwank wi' laj Lot: yookeb' chaq chi 
wa'ak chi uk'ak, yookeb' chaq chi loq'ok chi k'ayink, chi awk ut chi kab'lak; 

29ab'anan sa' li kutan naq ki'elk chaq laj Lot Sodoom, li Yos kixtaqla chaq xam ut 
asuupr toj sa' choxa ut kixsach chixjunileb'.  

30Jo'kanaq ajwi' sa' li kutan tixk'ut wi' rib' li K'ajolb'ej. 

31“Sa' li kutan a'an li wanq chaq sa' xb'een li kab'l mikub'eek chi xxokb'al sa' 
rochoch li k'aru wank re; jo'kan ajwi' li wanq chaq sa' xk'al misutq'iik chaq. 

32Jultikaq eere li rixaqil laj Lot.  

33Ani naraj xkolb'al li xyu'am, taasachq chiru; a'ut li taasachq li xyu'am chiru, a'an 
taareechani li yu'am. 

34“Ninye eere naq sa' li q'oqyink a'an wiib' wanqeb' sa' jun chi ch'aat: jun 
taaxoke'q ut jun taakanab'aaq. 

35Wiib'eb' chi ixq yooqeb' chi ke'ek chi laq'lo: jun taaxoke'q ut jun taakanab'aaq”. 

37Ut eb' a'an ke'xye re: —B'ar taak'ulmanq a'an, at Qaawa'? Kixsumeheb': —B'ar 
wanq li kamenaq, aran te'xch'utub' rib' eb' li so'sol. 

Lk 18 

Li xmalka'an ut laj raqol aatin 

1Kixye reheb' jun li jaljookil ru aatin re xk'utb'al chiruheb' naq tento te'tijoq 
junelik, chi maak'a'aq ch'inank ch'oolej: 

2“Sa' jun li tenamit kiwank jun aj raqol aatin li ink'a' naxxiwa ru li Yos chi moko 
naroxloq'iheb' li poyanam. 

3Sa' li tenamit a'an kiwank ajwi' jun xmalka'an li na'ulyan rik'in chi xyeeb'al: 
«Chinaakol chiru li xik' na'ilok we». 

4Chiru k'iila kutan laj raqol aatin ink'a' kiraj, ab'anan moqon chik kixye sa' 
xch'ool: «Us ta ink'a' ninxiwa ru li Yos chi moko nawoxloq'iheb' li poyanam, 

5ab'anan us tinkol li xmalka'an a'in xb'aan naq nikinxch'i'ch'i'i. Mare anchal 
taachalyanq chi xk'eeb'al xtib'l injolom»”. 

6Ut kixye li Qaawa': “Chek'e reetal li k'aru naxye laj raqol aatin ink'a' tiik xch'ool. 

7Ma toja' ta chik li Yos ink'a' tixkoleb' li sik'b'ileb' ru xb'aan, li neke'yaab'ank re li 
xk'ab'a' chi q'eq ut chi kutan, us ta tixk'eheb' chi oyb'enink? 

8Ninye eere naq tixkoleb' chi junpaat. Ab'anan, naq tol'elq li K'ajolb'ej, ma 
tolxtaw li paab'aal sa' ruuchich'och'?”. 

Laj pariseey ut laj titz'ol toj 

9Kixye ajwi' li jaljookil ru aatin a'in reheb' li neke'xk'oxla rib' naq tiikeb' xch'ool 
ut neke'xtz'eqtaanaheb' li junch'ol chik: 

10“Wiib'eb' li winq ke'taqe'k sa' rochoch li Yos chi tijok; li jun a'an aj pariseey ut li 
jun chik aj titz'ol toj. 

11Laj pariseey, xaqxo naq kitijok sa' xch'ool chi jo'ka'in: «At inYos, ninyoxink 
chawu xb'aan naq ink'a' jo'kineb' li winq junch'ol, aj elq'eb', ink'a' tiikeb' xch'ool, 
aj muxuleb' sumlaak, chi moko jo'kin laj titz'ol toj a'in. 

12Ka' sut nin'ayuunik chiru li xamaan, ninmayeja li xlajeetqil chixjunil li 
naweechani». 

13“Ut laj titz'ol toj najt kixk'e chaq rib'; chi moko kiraj xtaqsinkil li rilob'aal sa' 
choxa, naxtenyan li re xch'ool: «At inYos, laa'in aj maak. Chawuxtaana taxaq wu!», 
chan. 

14“Ninye eere naq a'in kisutq'iik sa' rochoch chi tiikob'resinb'il chik li xch'ool, ut 
li jun chik ink'a'. Xb'aan naq yalaq ani tixnimob'resi rib', taakub'siiq xwankil; ut li 
tixkub'si rib', taaterq'usiiq xwankil”. 

Li Jesus ut eb' li kok'al 
(Mt 19,13-15; Mk 10,13-16) 

15Ke'xk'am ajwi' chaq eb' li k'uula'al rik'in li Jesus re naq tixch'e'eb'. Naq ke'ril 
a'in eb' li xtzolom, ke'xq'us li ke'k'amok chaq reheb' li k'uula'al. 

16A'ut li Jesus kixb'oqeb' ut kixye: —Kanab'omaqeb' li kok'al chi chalk wik'in ut 
meeram chiruheb', xb'aan naq li kama'eb' a'an, reheb' li xnimajwal awab'ejihom 
li Yos. 

17Relik chi yaal ninye eere: ani ink'a' tixk'ul li xnimajwal awab'ejihom li Yos jo' 
junaq ch'ina'al, ink'a' taa'ok chisa'. 

Li Jesus ut li winq b'ihom 
(Mt 19,16-26; Mk 10,17-27) 

18Jun reheb' li xb'eenileb' li tenamit kipatz'ok re: —At chaab'il aj Tzolonel, k'aru 
tinb'aanu re tweechani li junelik yu'am? 

19Kixye li Jesus re: —K'a'ut naq nakaye chaab'il we? Maajun chaab'il, ka'ajwi' li 
Yos. 

20Laa'at nakanaweb' li chaq'rab': «Matmuxuk sumlaak, mat-kamsink, mat-elq'ak, 
matyoob'ank tik'ti', chawoxloq'i laana' laayuwa'». 

21Ut a'an kixye: —Chixjunil a'in ak inpaab'ahom chalen chaq sa' insaajilal. 

22Naq kirab'i a'in li Jesus, kixye re: —Toj jun chik maa nakab'aanu: k'ayi jo'nimal 
wank aawe, jek'i reheb' li neb'a', ut taawanq aab'ihomal sa' choxa; toja' naq 
tatchalq ut tinaataaqe. 

23Naq kirab'i a'in, q'axal kiraho'k sa' xch'ool li winq, xb'aan naq naab'al 
xb'ihomal. 

24Naq kiril a'in li Jesus, kixye: —K'ajo' xch'a'ajkilal naq eb' li wankeb' xb'ihomal 
te'ok sa' li xnimajwal awab'ejihom li Yos! 

25Ink'a' ch'a'aj naq junaq kameey taa'ok sa' ru kuux chiru naq junaq b'ihom 
taa'ok sa' li xnimajwal awab'ejihom li Yos. 

26Toja' naq eb' li ke'ab'ink re ke'xye: —Ani put truuq taakole'q? 

27Kixsumeheb': —Li ink'a' naru chiruheb' li winq, a'an naru chiru li Yos, chan. 

Xtaaqenkil li Jesus 
(Mt 19,27-29; Mk 10,28-30) 

28Toja' naq kixye laj Pedro: —K'e reetal, laa'o xqakanab' li k'aru wank qe ut 
xatqataaqe. 

29Ut li Jesus kixye reheb': —Relik chi yaal ninye eere: maajun li ak xkanab' 
rochoch, rixaqil, riitz'in, xna' xyuwa' malaj ralal xk'ajol sa' xk'ab'a' li xnimajwal 
awab'ejihom li Yos, 

30taakanaaq chi ink'a' ta tixk'ul q'axal naab'al chik sa'eb' li kutan a'in, ut tixk'ul li 
junelik yu'am sa' li ruuchich'och' chaalel. 

Rox sut li Jesus kixye resil li xkamik 
(Mt 20,17-19; Mk 10,32-34) 

31Li Jesus kixb'oqeb' li Kab'laju ut kixye reheb': “Chek'e reetal, yooko chi taqe'k 
Jerusalén ut taatz'aqloq ru chixjunil li ke'xtz'iib'a chaq eb' li propeet chirix li 
K'ajolb'ej. 

32Xb'aan naq taaq'axtesiiq sa' ruq'eb' li maawa'eb' aj Judiiy; taa'eetz'uuq, 
taahob'e'q ut taachuub'aaq, 

33ut, akaq xe'xrapi chi tz'uum, te'xkamsi. Ab'an sa' rox li kutan taawakliiq chi 
yo'yo”. 

34Eb' a'an maak'a' ke'xtaw ru chirix a'in; toj muqmu chiruheb' li aatin a'in, ut 
ink'a' neke'xtaw xyaalal li yo chi xyeeb'al. 

Li mutz' aj Jerikó 
(Mt 20,29-34; Mk 10,46-52) 

35Naq yo chi nach'ok li Jesus Jerikó, jun li mutz' chunchu chire li b'e, yo chi 
lemooxnik. 

36Naq kirab'i li k'iila tenamit yookeb' chi nume'k, kixpatz' k'aru a'an. 

37Ut ke'xye re naq a' li Jesus aj Nazaret yo chi nume'k. 

38Toja' naq kixye chi kaw xyaab' xkux: —At Jesus, ralalat laj David, chawuxtaana 
wu! 

39Li yookeb' chi xik chi uub'ej ke'xq'us re naq tixkanab' choqink; a'ut a'an q'axal 
kaw chik kixjap re chi xyeeb'al: —At ralal laj David, chawuxtaana wu! 

40Kixaqliik li Jesus ut kixtaqla xk'amb'al chaq. Ut naq nach' chik wank, kixpatz' re: 
—K'aru taawaj tinb'aanu aawe? chan. 

41Kichaq'ok a'an ut kixye: —Qaawa', chin'iloq ta. 

42Li Jesus kixye re: —Chat-iloq! Laapaab'aal xkolok aawe. 

43Sa' junpaat ki'ok chi ilok ut kixtaaqe li Jesus, yo chi xnimankil ru li Yos. Ut 
chixjunil li tenamit, naq ke'ril a'an, ke'xk'e xloq'al li Yos. 

Lk 19 

Laj Zakeo 

1Naq li Jesus kox'okaq Jerikó, kixtikib' nume'k sa' li tenamit. 

2Aran wank jun li winq b'ihom, aj Zakeo xk'ab'a', xb'eenileb' laj titz'ol toj. 

3Taaraj raj rilb'al ani li Jesus, ab'an ink'a' naruhank xb'aan naq kach'in roq ut 
naab'aleb' li tenamit. 

4Jo'kan naq koho chi uub'ej sa' aanil ut kitaqe'k sa' jun toon li che', sikomoor 
xk'ab'a', re rilb'al li Jesus xb'aan naq aran toxnume'q. 

5Naq kiwulak li Jesus sa' li na'ajej a'an, kixtaqsi li rilob'aal ut kixye re: —Zakeo, 
kub'en chaq chi junpaat, xb'aan naq hoon tento tinkanaaq sa' laawochoch. 

6Ut a'an kikub'e chaq chi junpaat ut koxk'ul chi sa sa' xch'ool. 

7Naq ke'ril a'in, chixjunileb' li poyanam neke'choqoqnak chi xyeeb'al: “Xo'okaq 
chi hilank sa' rochoch jun li winq aj maak”. 

8Toja' naq laj Zakeo kixaqliik ut kixye re li Qaawa': —Chakuy inmaak, at Qaawa'. 
Tink'e li xyiijachil linjunkab'lal reheb' li neb'a', ut wi wank junaq xwelq'a k'aru re, 
kaahib' wa chik xk'ihal a'an naq tinq'ajsi re. 

9Kixye li Jesus re: —Anaqwan xk'ulunk li kolb'a ib' sa' li kab'l a'in, xb'aan naq li 
winq a'in ralal ajwi' laj Abrahán. 

10Xb'aan naq li K'ajolb'ej xk'ulunk chi xsik'b'al ut chi xkolb'al li b'arwan 
sachenaq. 

Li jaljookil ru aatin chirix li tumin 
(Mt 25,14-30) 

11Naq eb' li tenamit yookeb' chi rab'inkil chixjunil a'in, li Jesus kixye jun li 
jaljookil ru aatin, xb'aan naq nach' chik wank rik'in Jerusalén, ut sa' xch'ooleb' 
a'an naq tikto taak'utb'esimanq li xnimajwal awab'ejihom li Yos. 

12Kixye: “Jun xnimal ru winq koho sa' jun najtil tenamit re naq taaxaqab'aaq 
cho'q awab'ej ut chirix chik a'an taasutq'iiq chaq wi' chik. 

13Jo'kan naq kixb'oqeb' chaq lajeeb' li xmoos, kixk'e lajeeb' chi tumin re li junjunq 
ut kixye reheb': «Yakonqex chiru toj reetal tinsutq'iiq chaq». 

14Ab'anan eb' li rech tenamitul xik' neke'ril li winq a'an; jo'kan naq ke'xtaqlaheb' 
xtaql re xyeeb'al sa' li najtil tenamit: «Ink'a' naqaj naq a'an taa'awab'ejinq qe». 

15“Moqon, naq ak xk'ul chik li xk'anjel, kisutq'iik chaq, kixtaqla xb'oqb'aleb' li 
xmoos li kixk'e wi' li tumin, re xnawb'al jo'nimal chik xe'reechani sa' xb'een chi 
xjunjunqaleb'. 

16Kol'elq li xb'een ut kixye: «Wa', laatumin xrala lajeeb' chik». 

17«Us, at chaab'il moos -chu'uxk re-. Tiik aach'ool naq xatwank rik'in li b'a'b'ay; 
chiwanq b'i' aawankil sa' xb'een lajeeb' chi tenamit». 

18Kichalk li xkab' ut kixye: «Wa', laatumin xrala oob' chik». 

19A'an ajwi' kiyehe'k re: «Laa'at ajwi' chiwanq aawankil sa' xb'een oob' chi 
tenamit». 

20“Kol'elq li rox ut kixye: «Wa', waye' laatumin. Xink'uula sa' jun li t'ikr: 

21xinxiwa aawu xb'aan naq josq' aj winqat; nakatxokok b'arwi' ink'a' xathirok ut 
nakatq'olok b'arwi' ink'a' xat-awk». 

22“Toja' naq kixye li awab'ej: «Rik'in xsa' aawe tinraqoq aatin sa' aab'een, at 
maa'us aj k'anjel. Ak nakanaw naq josq' aj winqin: ninxokok b'arwi' ink'a' 
xinhirok ut ninq'olok b'arwi' ink'a' xin'awk. 

23K'a' naq ink'a' xak'e lintumin sa' yakleb'aal tumin ut laa'in, sa' linsutq'ijik chaq, 
xwisi raj rochb'een li ral?». 

24Ut kixye reheb' li wankeb' aran: «Maq'omaq li tumin chiru ut k'ehomaq sa' ruq' 
li wank lajeeb' xtumin». 

25Ke'xye ut re: «Wa', ak wank lajeeb' xtumin!». 

26“Kichaq'ok a'an: «Relik chi yaal ninye eere naq ani wank k'aru re, ruk' chik 
taak'eemanq re; ut ani maak'a' wank re, a' ajwi' li k'aru re taamaq'manq chiru. 

27Ut eb' li xik' neke'ilok we, li ink'a' xe'raj naq laa'in tin'awab'ejinq reheb', 
k'amomaqeb' chaq arin ut kamsihomaqeb' chiwu»”. 

V. LI XK'ANJEL LI JESUS JERUSALÉN (19,28-21,38) 
Rokik li Jesus Jerusalén 

(Mt 21,1-11; Mk 11,1-11; Jn 12,12-16) 

28Naq ak xye a'in li Jesus, k'amol b'e chiruheb' naq yo chi taqe'k Jerusalén. 

29Ut naq kinach'ok Betfagé ut Betania, chiru li tzuul Olivos xk'ab'a', kixtaqla 
wiib'eb' li xtzolom 

30ut kixye reheb': —Ayuqex sa' li k'aleb'aal wank cheru ut, naq toxex'okaq aran, 
teetaw jun li ch'ina b'uur b'ak'b'o, toj maajun winq b'ehenaq chirix. Hitomaq ut 
k'amomaq chaq. 

31Ut wi ani taapatz'oq eere: «K'a'ut naq nekehit?», jo'ka'in cheyehaq: «Xb'aan naq 
li Qaawa' taa'ajoq re». 

32Koheb' li ke'taqlaak ut koxe'xtaw jo' kiyehe'k reheb' xb'aan li Jesus. 

33Ut naq yookeb' chi xhitb'al li ch'ina b'uur, eb' laj eechal re ke'xye reheb': —
K'a'ut naq yookex chi xhitb'al li ch'ina b'uur? 

34Ke'chaq'ok eb' a'an: —Xb'aan naq li Qaawa' taa'ajoq re, chankeb'. 

35Ut ke'xk'am li ch'ina b'uur rik'in li Jesus, ke'xk'e li raq'eb' sa' xb'een ut ke'xk'e 
chi k'ojlaak li Jesus aran. 

36Naq yo chi xik, ke'xhelatq li raq'eb' sa' b'e. 

37Ak nach' chik rik'in li kub'sink re li tzuul Olivos, chixjunil li xk'ihaleb' li xtzolom 
ke'ok chi xnimankil ru li Yos chi saheb' sa' xch'ool ut chi kaw xyaab' xkuxeb' 
xb'aan chixjunil li sachb'ach'oolej ke'ril. 

38Ke'xye: —Usilaatinanb'il li Rey li xchalk sa' xk'ab'a' li Qaawa'! Tuqtuukil usilal 
sa' choxa ut xnimal loq'al toj taqe'q! 

39Wankeb' aj Pariseey sa' xyanqeb' li tenamit ke'xye re: —At Tzolonel, q'useb' 
laatzolom. 

40Kichaq'ok a'an ut kixye: —Ninye eere: wi eb' a'in ch'anch'o te'kanaaq, a'eb' chik 
li pek te'xjap re. 

Li Jesus kiyaab'ak chirix Jerusalén 

41Naq kinach'ok li Jesus rik'in Jerusalén ut kiril li tenamit, kiyaab'ak chirix ut 
kixye: 

42“Wi laa'at xanaw taxaq xb'ehil li tuqtuukil usilal chiru li kutan a'in! Ab'anan 
muqmu xkanaak chawu anaqwan. 

43Xb'aan naq chalkeb' re li kutan sa' aab'een naq tate'xtz'ap eb' li xik' neke'ilok 
aawe, tate'xsut ut tate'xpitz'i yalaq b'ar aacha'al; 

44tate'xmuch'i chiru ch'och' laa'at ut eb' laawalal aak'ajol li wanqeb' aawik'in, ut 
ink'a' te'xkanab' pek chi xb'een pek, xb'aan naq ink'a' xak'e reetal li honal xat-
ula'aniik wi'”. 

Li Jesus kirisiheb' laj k'ay sa' rochoch li Yos 
(Mt 21,12-17; Mk 11,15-19; Jn 2,14-16) 

45Naq kox'okaq sa' rochoch li Yos, li Jesus kixtikib' risinkileb' laj k'ay, 

46ut kixye reheb': —Tz'iib'anb'il sa' li Santil Hu naq li wochoch a'anaq rochochil li 
tijok; ut laa'ex xek'e cho'q xna'ajeb' laj elq'. 

47Rajlal kutan naxtzoleb' sa' rochoch li Yos, ut eb' li xb'eenil aj tij, eb' laj tz'iib' 
jo'wi' li xninqaleb' ru sa' li tenamit yookeb' chi xsik'b'al chan raj ru naq te'xkamsi. 

48Ab'anan ink'a' neke'xtaw chanru te'xb'aanu, xb'aan naq chixjunil li tenamit 
neke'ab'ink re ut q'es ruheb' rik'in li naxye. 

Lk 20 

Ke'xwe'chi'i rix xwankil li Jesus 
(Mt 21,23-27; Mk 11,27-33) 

1Sa' jun li kutan, naq li Jesus yo chi xtzolb'aleb' li tenamit sa' rochoch li Yos ut yo 
chi xyeeb'al li Chaab'il Esilal, ke'wulak li xb'eenileb' aj tij, eb' laj tz'iib' 
rochb'eeneb' li cheekel winq, 

2ut ke'xye re: —Ye qe k'aru aawankil naq nakab'aanu a'in, malaj ani xk'ehok 
aawe li wankilal a'in? 

3Kixsumeheb' ut kixye: —Inpatz'aq ajwi' eere laa'in. Yehomaq we: 

4li xkub'iha' laj Jwan, ma re li choxa malaj reheb' li winq? 

5Eb' a'an ke'ok chi xk'oxlankil sa' xch'ooleb': “Wi tqaye naq re li choxa, tixye: 
«K'a' put naq ink'a' xepaab'?». 

6Ab'an wi tqaye naq reheb' li winq, chixjunil li tenamit toohe'xteni chi pek, xb'aan 
naq ch'olch'o chiruheb' naq laj Jwan a'an propeet”. 

7Jo'kan naq ke'xsume naq ink'a' neke'xnaw b'ar ta xchalk chaq. 

8Toja' naq li Jesus kixye reheb': —Jo'kan ajwi' laa'in ink'a' ninye eere k'aru 
linwankil naq ninb'aanu a'in. 

Li jaljookil ru aatin chirixeb' laj k'anjel aj kamsineleb' 
(Mt 21,33-46; Mk 12,1-12) 

9Ut ki'ok chi xyeeb'al reheb' li tenamit li jaljookil ru aatin a'in: “Jun li winq kiraw 
jun siir x'uub', kixk'e chi to' reheb' aj k'alom ut najt kimaa'aniho'k. 

10Naq kixtaw xq'ehil, kixtaqla jun li xmoos rik'ineb' laj k'alom, re naq te'xk'e re ru 
li rawimq li tento taatz'aq. A'ut eb' laj k'alom ke'xteni li moosej ut ke'xsutq'isi chi 
maak'a' ke'xk'e re. 

11Kixtaqla wi' chik jun li xmoos: ke'xteni ajwi' a'an, ke'xtz'eqtaana ut ke'xsutq'isi 
chi maak'a' ke'xk'e re. 

12Kixtaqla jun chik li xmoos sa' rox sut; ut eb' a'an ke'xtiq'i ajwi' a'an ut ke'risi 
aran. 

13“Toja' naq laj eechal re li awimq kixye sa' xch'ool: «K'aru tinb'aanu anaqwan? 
Tintaqla li walal raaro inb'aan; mare te'roxloq'i a'an», chan sa' xch'ool. 

14Ab'an eb' laj k'alom naq ke'ril, ke'ok chi xyeeb'al chirib'ileb' rib': «A'an a'in li 
taa'eechaninq re li ch'och'. Qakamsiiq re naq laa'o chik too'eechaninq re». 

15Ke'risi sa' li awimq ut ke'xkamsi. “K'aru nekeye laa'ex? K'aru tixb'aanu laj 
eechal re li awimq rik'ineb' a'an? 

16Taak'ulunq, tixsacheb' laj k'alom ut tixk'e li xch'och' reheb' jalan chik”. Naq 
ke'rab'i a'in, ke'xye: —Ink'a' taxaq chik'ulmanq a'an. 

17A'ut li Jesus kixka'yaheb' ut kixye: —K'aru xyaalal a'in li tz'iib'anb'il sa' Santil 
Hu: «Li pek li ke'xtz'eqtaana eb' laj kab'lanel, a'an li kikanaak cho'q xnimal ru pek 
sa' li kab'l» ? 

18Chixjunil li taat'ane'q sa' xb'een li pek a'an, taakok'puk'iiq; ut li ani sa' aj b'een 
taat'ane'q li pek a'an, taaputz'iiq. 

19Sa' ajwi' li honal a'an eb' laj tz'iib' ut eb' li xb'eenil aj tij ke'xsik' chan raj ru naq 
te'xchap li Jesus, xb'aan naq ke'xtaw ru naq cho'q reheb' kixye li jaljookil ru aatin 
a'in; ab'anan ke'xiwak chiruheb' li tenamit. 

Li toj cho'q re li awab'ej 
(Mt 22,15-22; Mk 12,13-17) 

20Ke'ok chi xk'eeb'al reetal k'aru tixb'aanu li Jesus, ut ke'xtaqlaheb' aj k'ehol eetal 
rik'in. Ke'xye reheb' naq tiikeb' xch'ool naq te'xb'aanu rib'eb' re xchapb'al li Jesus 
sa' aatin, ut chi jo'kan te'ruuq xq'axtesinkil sa' ruq' ut rub'el xwankil li ruuchil li 
awab'ej. 

21Ut ke'xpatz' re: —At Tzolonel, naqanaw naq sa' xyaalal nakat-aatinak ut 
nakatzoleb' li tenamit, ut moko sik'so ta ru li nakawaatina, nakak'ut b'an li xb'e li 
Yos sa' xyaalal. 

22Ma us xk'eeb'al li toj re li awab'ej, malaj ut ink'a'? 

23Ab'anan li Jesus ak naxnaw li xb'alaq'eb' li xch'ool; jo'kan naq kixye reheb': 

24—K'utomaq chiwu junaq tumin. Ani aj jalam u a'in ut ani aj tz'iib'ahom wank 
chiru? Ke'chaq'ok: —Re li awab'ej, chankeb'. 

25Ut a'an kixye reheb': —Q'ajsihomaq b'i' re li awab'ej li k'aru re li awab'ej, ut re 
li Yos li k'aru re li Yos. 

26Ut ink'a' ke'ruuk xchapb'al yal ta sa' junaq aatin chiruheb' li tenamit, ke'sachk 
b'an xch'ool rik'in li kisumenk wi', ut ch'anch'o ke'kanaak. 

Chirix li xwaklijikeb' chi yo'yo li kamenaq 
(Mt 22,23-33; Mk 12,18-27) 

27Wankeb' aj Saduseey ke'jilok chi xk'atq li Jesus (eb' a'an neke'xye naq ink'a' 
te'wakliiq chi yo'yo eb' li kamenaq), ut ke'xpatz' re: 

28—At Tzolonel, laj Moisés kixtz'iib'a qachaq'rab'inkil: «Wi junaq asb'ej sumsu 
taakamq chi maak'a' ralal xk'ajol, chik'ame'q wi' chik li ixq xb'aan li riitz'in re naq 
chiwanq ralal xk'ajol li asb'ej».  

29Ke'wank wuqub' chi winq riitz'ineb' rib'. Li xb'een kik'amok ut kikamk chi 
maak'a' ralal xk'ajol. 

30Kik'ame'k li ixq xb'aan li xkab' ut li rox; 

31ut jo'kan ke'xk'ul chi xwuqichaleb': ke'kamk chi ink'a' ke'xkanab' ralal xk'ajol. 

32Sa' roso'jik kikamk ajwi' li ixq. 

33Us b'i', sa' xwaklijikeb' chi yo'yo eb' li kamenaq, anihaq tz'aqal aj ixaqil li ixq 
a'an? Xb'aan naq chi xwuqichaleb' ke'ixaqilink re. 

34Kixye li Jesus reheb': —Eb' li ralal xk'ajol li ruuchich'och' a'in neke'k'amok ut 
neke'k'ame'k. 

35A'ut eb' li xk'ulub'aqeb' tz'aqonk sa' li ruuchich'och' jun chik ut sa' li 
xwaklijikeb' chi yo'yo li kamenaq ink'a' chik te'sumlaaq. 

36Ink'a' chik ajwi' truuq te'kamq xb'aan naq jo'aqeb' chik li ánjel ut a'anaqeb' 
ralal xk'ajol li Yos, sa' xk'ab'a' naq xe'wakliik wi' chik chi yo'yo. 

37Ut chirix li xwaklijikeb' chi yo'yo li kamenaq, laj Moisés ajwi' kiyehok xyaalal 
rik'in li kik'ulmank sa' li k'ix, naq kixye naq li Qaawa' a'an li xYos laj Abrahán, li 
xYos laj Isahak ut li xYos laj Jakob.  

38Maawa' xYos li kamenaqeb', xYos b'an li yo'yookeb', xb'aan naq cho'q re a'an 
yo'yookeb' chixjunil! 

39Toja' naq wankeb' aj tz'iib' ke'xye re: —At Tzolonel, us li xaye. 

40Ut ink'a' chik ke'kawuuk xch'ool chi patz'ok re. 

Li Kriist a'an ralal ut xQaawa' laj David 
(Mt 22,41-45; Mk 12,35-37) 

41Ab'an li Jesus kixye reheb': —K'a'ut naq eb' li tenamit neke'xye naq li Kriist a'an 
ralal laj David? 

42A' ajwi' laj David nayehok sa' xHuheb' li Saalm: «Kixye li Qaawa' re linQaawa': 
K'ojlan sa' linnim uq' 

43toj reetal tink'e rub'el laawoq eb' li xik' neke'ilok aawe». 

44Wi laj David naxye Qaawa' re, chan put ru naq ralalaq? 

Li Jesus kixq'useb' laj tz'iib' 
(Mt 23,6-7; Mk 12,38-40; Lk 11,37-54) 

45Naq chixjunileb' li tenamit yookeb' chi rab'inkil, kixye li Jesus reheb' li xtzolom: 

46—Chekolaq eerib' chiruheb' laj tz'iib': neke'raj b'eek chi ninq xb'aseb' li raq', 
neke'xrahi naq te'k'ehe'q xsahilaleb' xch'ool sa'eb' li k'ayiil, jo'kan ajwi' wank sa' 
li xb'een na'ajej sa'eb' li ch'utleb'aal kab'l ut wank chi xjolomil li meex naq 
neke'wa'ak; 

47neke'xchoy xsa' li xjunkab'aleb' li xmalka'an, ut najt roq li tijok neke'xb'aanu 
yal re xk'utb'aleb' rib'. Eb' a'an q'axal ra taaraqmanq wi' aatin sa' xb'eeneb'. 

Lk 21 

Li xmayej li xmalka'an 
(Mk 12,41-44) 

1Naq kixtaqsi li rilob'aal li Jesus, kiril wiib' oxib' li b'ihom yookeb' chi k'ehok 
tumin sa' li xkaaxil li mayej. 

2Kiril ajwi' jun li xmalka'an neb'a' yo chi xk'eeb'al aran wiib' chi kok' tumin, 

3ut kixye: —Relik chi yaal ninye eere naq li xmalka'an a'in neb'a' naab'al xk'e 
chiru chixjunileb'. 

4Xb'aan naq chixjunileb' xe'xk'e cho'q xmayej li na'ela'ank chiruheb'; ut a'in sa' li 
xneb'a'il xk'e jo'ch'inal jo'nimal li wank chiru. 

Roso'jik li rochoch li Yos 
(Mt 24,1-3; Mk 13,1-4) 

5Wan yookeb' chi seeraq'ik chirix li rochoch li Yos naq sahob'resinb'il ru rik'in 
ch'inqi usil pek ut mayej. Kixye li Jesus: 

6“Chixjunil a'in li yookex chi xka'yankil, taawulaq xkutankil naq ink'a' taakanaaq 
pek chi xb'een pek chi ink'a' ta taajuk'manq”. 

7Toja' naq ke'xpatz' re: —At Tzolonel, jo'q'e taak'ulmanq a'in ut k'aru li eetalil 
taawanq naq taachalq chixjunil a'in? 

Xtiklajik li rahilal chalk re sa' xb'een Jerusalén 
(Mt 24,4-14; Mk 13,5-13) 

8Kichaq'ok li Jesus ut kixye reheb': “Chek'ehaq reetal, meek'e eerib' chi b'alaq'iik. 
Xb'aan naq naab'aleb' te'chalq ut te'roksi link'ab'a': «Laa'inin», cha'qeb'; jo'kan 
ajwi': «Li xq'ehil ak nach' wank», cha'qeb'. Mexxik chirixeb'. 

9Naq teerab'ihatq resil li yalok ut mululij ib', mexxiwak: tento taak'ulmanq a'in 
xb'enwa; ab'an toj maji'aq li roso'jik”. 

10Kixye ajwi' reheb': “Te'waklije'q chi xkamsinkil rib'eb' li tenamit rik'in jalan 
chik tenamit, ut li awab'ej rik'in jalan chik awab'ej. 

11Talaje'wanq ninqi hiik ut, sa' naab'al chi na'ajej, taawanje'q we'ej ut yajel; 
xiwajelaq rilb'al li taak'ulmanq, ut sa' li choxa te'wanje'q xninqaleb' eetalil. 

12“Ab'anan rub'elaj chixjunil a'in texchape'q ut texrahob'tesiiq; texq'axtesiiq 
sa'eb' li ch'utleb'aal kab'l ut eb' li tz'alam; texk'ame'q chiruheb' li awab'ej ut eb' li 
ninqeb' xwankil sa' ink'ab'a'. 

13Talajeek'ul a'in re xch'olob'ankil li yaal. 

14K'ehomaq b'i' sa' eech'ool: meek'oxla chi rub'elaj chanru teekol eerib', 

15xb'aan naq laa'in tink'e eeraatin ut xnimal ru eena'leb' li ink'a' te'ruuq 
xwech'b'al rix chi moko xsumenkil chixjunileb' li xik' neke'ilok eere. 

16“Texq'axtesiiq xb'aan leena' eeyuwa', xb'aaneb' leeras eeriitz'in, leerech'alal ut 
leeramiiw, ut sa' eeyanq wan te'kamsiiq; 

17ut xik' ilb'ilaqex xb'aaneb' chixjunil sa' ink'ab'a'. 

18Ab'anan chi moko junaq ta rismal leejolom taasachq. 

19Rik'in xkawub' eech'ool teekol leeyu'am. 

Li xnimal xrahilal Jerusalén ut li xk'ulunik li K'ajolb'ej 
(Mt 24,15-35; Mk 13,14-31) 

20“Naq teeril li tenamit Jerusalén sutsuuq xb'aaneb' laj puub', chenawaq naq 
nach' chik wank li xnimal xsachik. 

21Toja' naq li wanqeb' Judea eleliqeb' ut che'xikaq toj chiru tzuul; li wanqeb' sa' 
xyi li tenamit, che'elq aran ut li wanqeb' sa' k'aleb'aal me'ok chik sa' li tenamit, 

22xb'aan naq a'anaq xkutankil li q'ajkamunk ut taatz'aqloq ru chixjunil li 
tz'iib'anb'il chaq. 

23“Ra chaalel sa' xb'eeneb' li yaj aj ixq ut li yooqeb' chi tu'resink sa'eb' li kutan 
a'an, xb'aan naq taawanq xnimal rahilal sa' xb'een li ruuchich'och', yooq li josq'il 
sa' xb'een li tenamit a'in. 

24Te'kamsiiq rik'in q'esnal ch'iich', te'k'ame'q chi preexil sa'atqeb' li tenamit, ut 
Jerusalén taayeq'imanq xb'aaneb' li maawa'eb' aj Judiiy toj reetal taatz'aqloq ru li 
xq'ehil eb' a'an. 

25“Taawanq eetalil chiru li saq'e, chiru li po ut chiruheb' li chahim; ut te'yot'e'q ut 
te'sachq xch'ool li tenamit sa' ruuchich'och' xb'aan li xyaab' li xkaw oq li palaw; 

26te'kamje'q li winq xb'aaneb' xxiw naq yooqeb' chi xyo'oninkil li k'a' re ru 
taachalq sa' xb'een li ruuchich'och', xb'aan naq li xwankilal li choxa 
taachiq'chiq'iiq sa' xna'aj. 

27Toja' naq te'ril li K'ajolb'ej yooq chaq chi k'ulunk sa' choql rik'in xnimal xwankil 
ut xloq'al. 

28Naq taatiklaaq chixjunil a'in, kawub'resihomaq eech'ool ut chetaqsihaq 
leejolom, xb'aan naq ak xnach'ok chaq leekolb'al”. 

29Kixye ajwi' jun li jaljookil ru aatin reheb': “Chek'ehaq reetal li xche'el li iig ut 
chixjunileb' li che'. 

30Naq nekeril naq yookeb' chi tuxmek, aran nekenaw naq li saq'ehil ak xnach'ok 
chaq. 

31Jo'kan ajwi' laa'ex, naq teeril naq talajk'ulmanq a'in, chenawaq naq li xnimajwal 
awab'ejihom li Yos ak nach' wan chaq. 

32“Relik chi yaal ninye eere naq ink'a' taanume'q li tenamit a'in chi toj maji'aq 
talajk'ulmanq chixjunil. 

33Li choxa ut li ruuchich'och' te'oso'q, a'ut li waatin ink'a' taanume'q. 

Yo'oon wanqex 
(Mt 24,36-44; Mk 13,32-33) 

34“Chek'ehaq reetal, mi'aalo'k eech'ool xb'aan li tz'i'b'eetalil na'leb', xb'aan li 
kalaak ut chi xk'oxlankil rix leeyu'am. Mare anchal taachalq sa' eeb'een li kutan 
a'an chi maak'a'aq sa' eech'ool, 

35kama' jun li kanleb'. Xb'aan naq taachalq sa' xb'eeneb' chixjunil li wanqeb' 
junsut junrub'el choxa. 

36Chexyo'leq b'i'; rajlal chextijoq re naq kawaqex chi xkolb'al eerib' chiru 
chixjunil a'in li talajk'ulmanq ut xaqxooqex chiru li K'ajolb'ej”. 

37Li Jesus naxtzoleb' sa' rochoch li Yos chi kutan, ut chi q'eq naxik chi hilank chiru 
ke sa' xb'een li tzuul Olivos xk'ab'a'; 

38ut chixjunil li tenamit toj hik'ho neke'xik rik'in sa' rochoch li Yos re rab'inkil. 

Lk 22 

VI. LI XRAHILAL UT XKAMIK LI JESUS (22,1-23,56) 
Ke'xk'uub' xchapb'al li Jesus 

(Mt 26,1-5, 14-16; Mk 14,1-2, 10-11; Jn 11,47-53) 

1Taanach'oq chaq li Paswa, li ninq'e nawa'e'k wi' li wa ink'a' yuub'il. 

2Eb' li xb'eenil aj tij ut eb' laj tz'iib' yookeb' chi xsik'b'al chan raj ru naq te'xkamsi 
li Jesus xb'aan naq neke'xxiwa ruheb' li tenamit. 

3Toja' naq ki'ok laj tza rik'in laj Judas, aj Iskariote xk'ab'a', a'an jun reheb' li 
Kab'laju. 

4Koho chi aatinak rik'ineb' li xb'eenil aj tij ut eb' li xjolomileb' laj puub', chan raj 
ru naq tixq'axtesi reheb'. 

5Eb' a'an ke'saho'k sa' xch'ool ut ke'xk'uub' xk'eeb'al xtumin. 

6Laj Judas kixk'ul xch'ool ut ki'ok chi xsik'b'al jo'q'e tixk'e rib' xq'axtesinkil sa' 
ruq'eb' chi ink'a' te'xnaw eb' li tenamit. 

Li Paswa 
(Mt 26,17-19; Mk 14,12-16) 

7Kiwulak xkutankil nawa'e'k wi' li wa ink'a' yuub'il, naq namayejamank li 
karneer re li Paswa. 

8Li Jesus kixtaqla laj Pedro ut laj Jwan: —Ayuqex ut kawresihomaq chaq li Paswa 
re naq toxqatzeka, chan reheb'. 

9Eb' a'an ke'xye re: —B'ar taawaj toxqakawresi? 

10Kixye reheb': —Naq tex'ok sa' li tenamit, teek'ul jun li winq paqpooq chaq jun 
kuk chi ha' xb'aan. Taaqehomaq toj sa' li kab'l b'arwi' tox'okaq, 

11ut cheyehaq re laj eechal kab'l: «B'ar wank li na'ajej tintzeka wi' li Paswa 
wochb'eeneb' lintzolom? chan chaq laj Tzolonel», cha'qex re. 

12Ut a'an tixk'ut cheru, sa' xkab' xk'ojaril li kab'l, jun nimla na'ajej, ak wank 
chixjunil xhilob'aal. Aran texkawunq. 

13Koheb' ut koxe'xtaw jo' chanru kiyehe'k reheb' xb'aan li Jesus, ut ke'xkawresi li 
Paswa. 

14Naq kiwulak xhonalil, kik'ojlaak li Jesus sa' meex rochb'eeneb' li apóstol 

15ut kixye reheb': —K'ajo' naq xinrahi xtzekankil li Paswa a'in wochb'eenex, 
rub'elaj naq tink'ul li rahilal! 

16Xb'aan naq ninye eere naq ink'a' chik tintzeka toj reetal toxtz'aqloq ru sa' li 
xnimajwal awab'ejihom li Yos. 

17Toja' naq kixchap jun li uk'leb'-sek', kiyoxink ut kixye: —K'ulumaq a'in ut 
jek'ihomaq sa' eeyanq, 

18xb'aan naq ninye eere naq chalen anaqwan ink'a' chik twuk' li xya'al li uub' toj 
reetal taachalq li xnimajwal awab'ejihom li Yos. 

Li xloq'laj Wa li Qaawa' 
(Mt 26,26-28; Mk 14,22-24; 1 Ko 11,23-25; Jn 13,21-30) 

19Chirix chik a'an kixchap li wa, kiyoxink, kixjachi ut kixk'e reheb': —A'an a'in 
lintz'ejwal q'axtesinb'il sa' eek'ab'a'. Cheb'aanu a'in re xnimankil injultikankil. 

20Jo'kan ajwi' kixb'aanu rik'in li uk'leb'-sek', naq ak xraqe'k chi wa'ak: —Li sek' 
a'in a'an li Ak' Sumwank sa' xk'ab'a' linkik'el hoyb'il sa' eek'ab'a' laa'ex. 

21Waye' wik'in sa' xb'een li meex li ruq' li taaq'axtesinq we. 

22Xb'aan naq li K'ajolb'ej xik re jo' chanru kiteneb'aak sa' xb'een, ab'an ra chaalel 
sa' xb'een li winq a'an li taaq'axtesinq re! 

23Toja' naq ke'ok chi xpatz'inkil chirib'ileb' rib' ani reheb' li taab'aanunq a'an. 

Ani nim xwankil 
(Mt 20,25-27; 19,28; Mk 10,42-44) 

24Kiwank ajwi' jun wech'ij ib' sa' xyanqeb', ani reheb' nimaq xwankil. 

25Kixye ut li Jesus reheb': “Eb' li awab'ej reheb' li tenamit neke'numtaak sa' 
xb'eeneb'; ut eb' li neke'xk'e xwankil sa' xb'eeneb', aj b'aanuhom usilal 
nayeemank reheb'. 

26Ab'anan moko jo'kanaq ta sa' eeyanq laa'ex: li nim xwankil sa' eeyanq kama'aq 
li jwal saaj, ut li najolomink kama'aq laj k'anjel. 

27Xb'aan naq ani li q'axal nim xwankil? Ma li k'ojk'o sa' meex malaj li nak'anjelak 
chiru? Ma ink'a' tab'i' li k'ojk'o sa' meex? A'ut laa'in wankin sa' eeyanq jo' li yo chi 
k'anjelak. 

28“Laa'ex xekuy wank wochb'een sa' li xyalb'al wix: 

29ut laa'in texinxaqab' chi awab'ejink, jo' naq linYuwa' xinxxaqab' chi awab'ejink, 

30re naq texwa'aq tex'uk'aq chire linmeex sa' linnimajwal wankilal ut texk'ojlaaq 
sa'eb' li k'ojarib'aal chi raqok aatin sa' xb'eeneb' li kab'laju xteepal aj Israel”. 

Kixye resil naq laj Pedro taatik'ti'iq 
(Mt 26,31-35; Mk 14,27-31; Jn 13,36-38) 

31Kixye ajwi' li Qaawa': —At Simón, at Simón! Chanawaq naq laj tza ak xpatz' 
chaq xwankil re naq texchiq'chiq'iiq kama' li triiw. 

32A'ut laa'in xintijok chawix re naq ink'a' taalajq laapaab'aal. Ut laa'at, naq 
tatsutq'iiq chaq wik'in, chakawub'resi xch'ooleb' laawas aawiitz'in. 

33Kixye ut laj Pedro re: —At Qaawa', yo'oon wankin chi xik chawix toj sa' li 
tz'alam jo' ajwi' chi kamk! 

34A'ut li Jesus kixye: —At Pedro, ninye aawe: toj maji'aq taayaab'aq hoon li tzo' 
kaxlan, akaq xaye ox sut naq ink'a' nakanaw wu. 

35Ut kixye reheb' chixjunil: —Naq xexintaqla chi maak'a' eeb'ools, chi maak'a' 
eechampa, chi moko eexaab', ma wank k'aru xmajelo'k eere? Ke'chaq'ok ut 
ke'xye: —Maak'a'. 

36Ut kixye reheb': —Anaqwan li ani wank xb'ools chixk'amaq; jo'kanaq ajwi' li ani 
wank xchampa. Ut li ani maak'a' xch'iich' xk'ayihaq li raq' ut xloq'aq junaq 
xch'iich'.  

37Ninye eere naq tento taatz'aqloq ru wik'in li tz'iib'anb'il chaq sa' li Santil Hu: 
«Xe'xk'e sa' ajl sa' xyanqeb' li ink'a' useb' xch'ool».Xb'aan naq tz'aqlok re li 
tz'iib'anb'il chaq chiwix. 

38Ke'xye eb' a'an: —At Qaawa', wiib' li ch'iich' wankeb' arin. Ut a'an kixye reheb': 
—Tz'aqal li xinye. 

Li Jesus kitijok Getsemaní 
(Mt 26,36-46; Mk 14,32-42) 

39Naq li Jesus ki'elk aran, koho sa' xb'een li tzuul Olivos jo' k'aynaq xb'aanunkil, 
ut kitaaqeek xb'aaneb' li xtzolom. 

40Naq kiwulak aran, kixye reheb': —Tijonqex re naq mext'ane'k sa' li aaleek. 

41Kirisi rib' sa' xyanqeb' ut koho jo' xnajtil nakute'k wi' junaq pek; kixwiq'ib' rib' 
chi tijok ut kixye: 

42“At inYuwa', wi taawaj, chawisi wik'in li sek' a'in; ab'an ink'a' chi'uxmanq li 
nawaj laa'in, a' b'an laawajom laa'at”. 

43Toja' naq jun li ánjel kichalk chaq sa' choxa ut kixk'ut rib' chiru li Jesus, yo chi 
xk'eeb'al xkawub' xch'ool. 

44Ut naq yo chi k'aachi'ik, kaw chik ki'ok chi tijok: li xtiqob' kama' ninqi tz'uqul 
chi kik' naq kit'ane'k sa' ch'och'. 

45Sa' xraqik chi tijok kixaqliik li Jesus, koho wankeb' wi' li xtzolom ut kixtaweb' 
chi wark xb'aan xrahilaleb' xch'ool; 

46ut kixye reheb': —K'a' naq yookex chi wark? Waklinqex ut tijonqex re naq 
mext'ane'k sa' li aaleek. 

Kichape'k li Jesus 
(Mt 26,47-56; Mk 14,43-50; Jn 18,3-11) 

47Toj yo ajwi' chi aatinak naq xaqaamileb' li k'iila tenamit chiruheb', ut jun reheb' 
li Kab'laju, a' li nayeemank re laj Judas, k'amol b'e chaq chiruheb'. A'an kijilok chi 
xk'atq li Jesus chi xtz'ub'al ru. Ut li Jesus kixye re: 

48—Judas, ma rik'in xtz'ub'al ru li K'ajolb'ej taaq'axtesi? 

49Naq eb' li rochb'een li Jesus ke'ril li ok re chi xk'ulb'al, ke'xye re: —At Qaawa', 
ma took'ehoq chi ch'iich'? 

50Ut jun reheb' kixtiq' li xmoos li xyuwa'il aj tij ut kixch'ot li xxik li wank sa' xnim. 

51Ki'aatinak li Jesus ut kixye: —Tz'aqalaq a'in, kanab'omaq! Ut kixch'e' li xxik ut 
kixk'irtasi. 

52Toja' naq kixye li Jesus reheb' li xb'eenil aj tij, eb' laj k'amol xb'eheb' laj 
k'aak'alehom rochoch li Yos jo' ajwi' eb' li cheekel winq li xe'chalk chi chapok re: 
—Ma jo' nachape'k junaq aj elq' naq xexchalk rik'in ch'iich' ut che'? 

53Rajlal kutan xinwank chaq sa' eeyanq sa' rochoch li Yos, ut ink'a' xetaqsi chaq 
leeruq' chinchapb'al; ab'anan a'an a'in leehonal, naq nanumtaak xwankil li 
aak'ab'. 

Kitik'ti'ik laj Pedro 
(Mt 26,69-75; Mk 14,66-72; Jn 18,15-18, 25-27) 

54Toja' naq ke'xchap li Jesus, ke'xk'am ut ke'roksi sa' rochoch li xyuwa'il aj tij, ut 
laj Pedro najt rik'in naq yo chi xtaaqenkil. 

55Ke'xtz'ab' xxameb' sa' xyi li neb'aal ut ke'k'ojlaak sa' komonil; kik'ojlaak ajwi' 
laj Pedro sa' xyanqeb'. 

56Toja' naq jun li moos ixq ki'ilok re, naq k'ojk'o chire li xam; kixka'ya ut kixye: —
A'in ajwi' rochb'een chaq li Jesus. 

57Ab'an a'an kitik'ti'ik: —At ixq, ink'a' ninnaw ru a'an. 

58Junpaataq chik a'an, ki'ile'k xb'aan jun li winq: —Laa'at ajwi' jun reheb' a'an, 
chu'uxk re. Ut laj Pedro kixye: —At winq, maawa'in! 

59Jun honal tana xnumik a'an naq jun chik ki'ok chi yehok chi kaw: —Relik chi 
yaal naq a'in rochb'een ajwi' chaq li Jesus, xb'aan naq aj Galilea. 

60Kixye laj Pedro: —At winq, ink'a' ninnaw k'aru yookat chi xyeeb'al. Ut chi 
junpaat, toj yo ajwi' chi aatinak laj Pedro, naq kiyaab'ak jun li tzo' kaxlan. 

61Li Qaawa' kixsutq'isi rib', kixka'ya laj Pedro, ut a'an kinaqk sa' xch'ool li 
kiyehe'k re xb'aan li Qaawa': “Toj maji'aq taayaab'aq hoon li tzo' kaxlan, akaq ox 
sut xaye naq ink'a' nakanaw wu”. 

62Ut ki'elk chirix kab'l: k'ajo' naq kiyot'e'k chi yaab'ak. 

Li Jesus kihob'e'k ut kisak'e'k 

(Mt 26,67-68; Mk 14,65) 

63Eb' li winq li yookeb' chi k'aak'alenk re li Jesus ke'ok chi reetz'unkil ut chi 
xteninkil; 

64ke'xtz'ap li xnaq' ru ut ke'xpatz' re: —Q'ehi: ani xsak'ok aawe? 

65Ut naab'al chik k'a'aq re ru neke'xye re xmajewankil. 

Li Jesus chiruheb' li xninqal ru aj raqol aatin 
(Mt 26,57-66; 27,2; Mk 14,53-64; 15,1) 

66Naq kikutano'k, ke'xch'utub' rib' li xcheekel winqilaleb' li tenamit, li xb'eenileb' 
aj tij ut eb' laj tz'iib'; ke'xk'am li Jesus sa' li xnimal raqleb'aal aatin  

67ut ke'xye re: —Wi laa'at li Kriist, ye qe. Kichaq'ok a'an ut kixye reheb': —Wi 
tinye eere, moko tineepaab' ta; 

68ut wi laa'in tinpatz'oq eere, ink'a' ajwi' tineesume. 

69Chalen ut anaqwan li K'ajolb'ej taak'ojlaaq sa' xnim uq' li Nimajwal Yos. 

70Toja' naq ke'xye chixjunileb': —Ma laa'at Ralal li Yos chi jo'kanan? 
Kixsumeheb': —Yaal xeye naq laa'inin, chan. 

71Ut eb' a'an ke'xye: —K'a' chik te'ok wi' qe li testiiw? Laa'o ajwi' xoo'ab'ink re li 
k'aru x'elk chi xtz'uumal re. 

Lk 23 

Li Jesus chiru laj Pilaat 
(Mt 27,1-2, 11-14; Mk 15,1-5; Jn 18,28-38) 

1Toja' naq ke'xaqliik li xk'ihaleb' a'an, ke'xk'am li Jesus chiru laj Pilaat, 

2ke'ok chi xjitb'al ut ke'xye: —Xqataw chaq a'in chi xpo'b'aleb' xch'ool li 
qatenamit. Nokooxq'us chi xk'eeb'al li toj re li awab'ej ut naxyehatq naq a'an li 
Kriist Rey. 

3Kixpatz' ut laj Pilaat re: —Ma laa'at li xreyeb' laj Judiiy? Kixsume: —Yaal li xaye: 
laa'inin. 

4Toja' naq kixye laj Pilaat reheb' li xb'eenil aj tij ut eb' li tenamit: —Laa'in maajun 
maak nintaw rik'in li winq a'in. 

5A'ut eb' a'an kaw chik ke'xye: —Naxpo' xch'ooleb' li tenamit, yo chi xtzolb'aleb' 
sa' chixjunil Judea: xtikib' chaq Galilea ut xk'ulunk toj arin. 

6Naq kirab'i a'in laj Pilaat, kixpatz' ma aj Galilea li winq a'an; 

7ut naq kixnaw naq li Jesus chalenaq chaq b'arwi' nataqlank laj Herodes, kixtaqla 
rik'in, xb'aan naq sa'eb' li kutan a'an wank ajwi' laj Herodes Jerusalén. 

Li Jesus chiru laj Herodes 

8Naq laj Herodes kiril ru li Jesus, k'ajo' naq kisaho'k sa' xch'ool: chalen chaq junxil 
naxrahi rilb'al ru, xb'aan naq narab'i li nayeemank chirix ut naraj raj rilb'al chi 
xb'aanunkil junaq xnimal eetalil. 

9Ut kixpatz'i rik'in k'iila aatin, a'ut li Jesus tik ink'a' kixsume. 

10Wankeb' aran li xb'eenil aj tij ut eb' laj tz'iib', kaw yookeb' chi xjitb'al. 

11Ab'anan laj Herodes naq ak xtz'eqtaana ut xreetz'u li Jesus, rochb'eeneb' laj 
puub' li wankeb' rik'in, kixk'e jun xchaq'alil ru aq'ej chirix ut kixtaqla wi' chik 
rik'in laj Pilaat. 

12Sa' li kutan a'an ke'xk'am rib' sa' amiiwil laj Herodes ut laj Pilaat, xb'aan naq 
junxil xik' neke'ril chaq rib'. 

Li Jesus kik'ame'k wi' chik chiru laj Pilaat 
(Mt 27,15-26; Mk 15,6-15; Jn 18,39—19,16) 

13Toja' naq laj Pilaat kixb'oqeb' li xb'eenil aj tij, eb' laj k'amol b'e ut eb' li tenamit, 

14ut kixye reheb': —Xek'am chaq chiwu li winq a'in jo' aj po'ol xch'ooleb' li 
tenamit; a'ut laa'in xinpatz'i cheru laa'ex ut ink'a' xintaw junaq xmaak li nekejit 
wi'. 

15Chi moko laj Herodes, xb'aan naq xq'ajsi chaq qik'in. Ch'olch'o naq maak'a' 
xb'aanu li xk'ulub' wi' kamk. 

16Jo'kan naq tink'e chi rahob'tesiik ut twach'ab'. 

18Chixjunileb' li k'iila tenamit, chi junaj xyaab' xkuxeb', ke'xjap re chi xyeeb'al: —
Isi a'an chiqu ut ach'ab' qe laj Barrabás! chankeb'. 

19Laj Barrabás kik'eemank sa' tz'alam xb'aan jun li mululij ib' kiwank sa' li 
tenamit jo' ajwi' xb'aan jun kamsink kixb'aanu. 

20Ki'ok wi' chik laj Pilaat chi raatinankileb', taaraj raj rach'ab'ankil li Jesus; 

21a'ut eb' a'an japjookeb' re chi xyeeb'al: —K'e chiru krus, k'e chiru krus! 

22Sa' rox sut kixye reheb': —K'a' put ru li ink'a' us xb'aanu a'in? Ink'a' xintaw 
junaq xmaak li xk'ulub' wi' kamk. Jo'kan naq tink'e chi rahob'tesiik ut twach'ab'. 

23A'ut eb' a'an yalyookeb' xq'e chi xpatz'b'al chi kaw xyaab'eb' xkux naq 
chik'ehe'q chiru krus, ut li xyaab' xkuxeb' yo chi numtaak. 

24Toja' naq laj Pilaat kiraqok aatin sa' xb'een naq chi'uxmanq li b'arwan yookeb' 
chi xtz'aamankil. 

25Ut kirach'ab' li winq yookeb' chi xpatz'b'al, a' li kik'ehe'k sa' tz'alam xb'aan jun 
li mululij ib' ut jun kamsink, ut kixq'axtesi li Jesus sa' ruq'eb' re naq te'xb'aanu li 
te'raj. 

Sa' xb'ehel li Kalbario 

(Mt 27,31-32; Mk 15,21-23; Jn 19,16-17) 

26Naq yookeb' chi xk'amb'al li Jesus, ke'xchap jun li winq, aj Simón xk'ab'a', 
Sirene xtenamit. A'an yo chi chalk sa' xk'aleb'aal, ut ke'xk'e chixpaqo li krus re 
tixk'am chirix li Jesus. 

27Naab'aleb' li tenamit te'taaqenq re li Jesus ut naab'aleb' li ixq neke'xten re li 
xch'ooleb' ut neke'huyhutk chi yaab'ak chirix. 

28Ab'an li Jesus kixsutq'isi rib' chi rilb'aleb' ut kixye: —Ex rixqilal Jerusalén, 
mexyaab'ak chiwix, yaab'anqex b'an cherix laa'ex ut chirix leeralal eek'ajol. 

29Xb'aan naq, chek'e reetal, te'chalq kutan taayeemanq wi': «Us xaq reheb' li 
xma'al ixq ut eb' li ink'a' ke'alank, ut eb' li ink'a' ke'tu'resink!». 

30Toja' naq eb' li tenamit te'xtikib' xyeeb'al reheb' li tzuul: «T'anenqex chaq sa' 
qab'een»; ut reheb' li ninqi b'ool: «Chooheemuqaq!».  

31Xb'aan naq wi neke'xb'aanu a'in rik'in li rax che', k'aru taak'ulmanq rik'in li 
chaqi? 

32Ke'xk'am ajwi' wiib'eb' chik aj maak re te'kamsiiq rochb'een li Jesus. 

Rokik li Jesus chiru krus 
(Mt 27,35-44; Mk 15,24-32; Jn 19,17-24) 

33Naq ke'wulak sa' li na'ajej xB'aqel-xjolom-kamenaq xk'ab'a', ke'xchirib' li Jesus 
chiru krus rochb'eeneb' laj maak: jun sa' xnim uq' ut jun sa' xtz'e uq'. 

34Ut li Jesus kixye: “At inYuwa', chakuyeb' xmaak xb'aan naq ink'a' neke'xnaw 
k'aru yookeb' chi xb'aanunkil”. Ut eb' laj puub' ke'xjek'i li raq' chirib'ileb' rib' chi 
b'uulinb'il rix. 

35Xaqxookeb' aran li tenamit chi ilok. Ut eb' li xb'eenil li tenamit yookeb' chi 
reetz'unkil, neke'xye: —Jalanatq chik kixkoleb'; chixkolaq rib' xjunes, wi a'an li 
Kriist re li Yos, li Sik'b'il chaq ru. 

36Jo'kaneb' ajwi' laj puub', yookeb' chi reetz'unkil. Ke'nach'ok chi xyeechi'inkil 
vinaagr 

37ut ke'xye re: —Wi laa'at li xreyeb' laj Judiiy, kol aawib'! 

38Wank ajwi' sa' xb'een li Jesus jun li eetalil tz'iib'anb'il chi jo'ka'in: “A'an a'in li 
xReyeb' laj Judiiy”. 

39Jun reheb' laj maak t'uyt'u chiru krus yo chi xhob'b'al li Jesus: —Ma maawa'at 
tab'i' li Kriist? Kol aawib' ut choohaakol ajwi' laa'o, chan re. 

40Ut kiq'use'k xb'aan li jun chik: —Chi moko li Yos nakaxiwa ru, us ta juntaq'eet li 
rahilal yookat chi xk'ulb'al aawochb'een? 

41Laa'o yaal naq qak'ulub' xk'ulb'al a'an xb'aan naq xq'ajkamunkil li 
qab'aanuhom, a'ut a'in maak'a' k'aru li ink'a' ta us xb'aanu. 

42Ut kixye: —At Jesus, chinjultiko'q aawe naq tolat-elq rik'in xnimal aawankilal. 

43Kixye li Jesus re: —Relik chi yaal ninye aawe naq hoon ajwi' wanqat wik'in sa' 
linloq'laj na'aj. 

Xkamik li Jesus 
(Mt 27,45-56; Mk 15,33-41; Jn 19,25-37) 

44Ak wa'leb' tana naq kimoy ru li saq'e ut ki'aak'ab'o'k sa' xb'een chixjunil li 
ruuchich'och' toj sa' oxib' honal. 

45Li xt'ikrul li rochoch li Yos kiq'iche'k sa' xyi 

46ut li Jesus kixjap re chi kaw: —At inYuwa', sa' laawuq' tinq'axtesi linmusiq', 
chan. Ut naq kixye a'in, ki'elk xch'ool. 

47Naq kiril a'in li xjolomileb' laj puub', kixnima xloq'al li Yos: —Relik chi yaal naq 
li winq a'in tiik xch'ool, chan. 

48Ut chixjunileb' li tenamit li ke'wulak aran chi ilok, naq ke'xk'e reetal li k'aru 
xk'ulmank, ke'q'ajk sa' rochocheb', yookeb' chi xtenb'al re eb' li xch'ool. 

49Chixjunileb' li neke'nawok ru li Jesus ut eb' li ixq li ke'taaqenk re chalen chaq 
Galilea, najt xaqxookeb' chaq chi rilb'al chixjunil a'in. 

Kimuqe'k li Jesus 
(Mt 27,57-61; Mk 15,42-47; Jn 19,38-42) 

50-51Kiwank jun li winq, aj José xk'ab'a', xkomoneb' laj k'amol b'e, chaab'il ut tiik 
xch'ool. A'an aj Arimatea, jun tenamit sa' xteepal Judea. Naroyb'eni li xnimajwal 
awab'ejihom li Yos ut ink'a' kixk'ul xch'ool li b'arwan ke'xk'uub' ut ke'xb'aanu eb' 
laj k'amol b'e. 

52Kiwulak rik'in laj Pilaat ut koxpatz' li xtz'ejwal li Jesus. 

53Kixkub'si chaq chiru krus, kixb'at sa' t'ikr ut koxk'e sa' jun muqleb'aal hopb'il 
sa' pek, b'arwi' toj maajun muqb'il. 

54Yo li Kawunk ut ak tiklaak re li sábado. 

55Eb' li ixq li ke'taaqenk chaq re li Jesus toj Galilea, koheb' chirix laj José ut ke'ril li 
muqleb'aal ut chanru naq kik'ehe'k li xtz'ejwal li Jesus aran. 

56Chirix chik a'an ke'q'ajk, koxe'xkawresi sununkil b'an ut miir, ut ke'hilank sa' li 
sábado, jo' chanru naxye li xChaq'rab' laj Moisés. 

Lk 24 

VII. CHIRIX LI XWAKLIJIK CHI YO'YO LI JESUS (24,1-53) 
Li xwaklijik chi yo'yo li Jesus 

(Mt 28,1-10; Mk 16,1-8; Jn 20,1-10) 

1Sa' li xb'een kutan re li xamaan, toj eq'la chi us, koheb' li ixq sa' li muqleb'aal ut 
ke'xk'am li sununkil b'an li k'uub'anb'il xb'aaneb'. 

2Ab'anan koxe'xtaw chi ak tolk'osinb'il chik li pek chire li muqleb'aal, 

3ut, naq ke'ok chisa', ink'a' ke'xtaw li xtz'ejwal li Qaawa' Jesus. 

4Yookeb' chi xk'oxlankil a'in chi sachsookeb' xch'ool naq xaqaamileb' chiruheb' 
wiib' li winq, nalemtz'unk ru li raq'eb'. 

5K'ajo' naq ki'ok xxiweb' li ixq! Ke'xxulub' li rilob'aal sa' ch'och' ut ke'yehe'k re: 
—K'a'ut naq nekesik' sa' xyanqeb' li kamenaq li Yo'yo? 

6Maa'ani chik arin: xwakliik chi yo'yo. Jultikaq eere chanru naq xexraatina naq toj 
wan chaq Galilea, naq kixye: 

7«Li K'ajolb'ej tento taaq'axtesiiq sa' ruq'eb' laj maak, taak'ehe'q chiru krus, ut sa' 
rox li kutan taawakliiq chi yo'yo». 

8Toja' naq ke'naqk sa' xch'ool li raatin 

9ut, naq ke'sutq'iik chaq sa' li muqleb'aal, ke'xye resil chixjunil a'in reheb' li 
Junlaju ut reheb' li junch'ol chik. 

10Eb' li ke'yehok a'in reheb' li apóstol, a'aneb' lix María aj Magdala, lix Jwana, lix 
María xna' laj Santiago, ut li junch'ol chik chi ixq li wankeb' sa' xyanqeb'. 

11Ab'anan eb' li apóstol ke'xk'oxla naq moko yaal ta chixjunil li neke'xye eb' li ixq, 
ut ink'a' ke'xpaab'. 

12Toja' naq kixaqliik laj Pedro ut koho sa' aanil wan wi' li muqleb'aal; kixk'utzub' 
rib' chi rilb'al, ut ka'ajwi' li b'atleb' t'ikr kiril. Ut kisutq'iik sa' rochoch chi sachso 
xch'ool xb'aan li kik'ulmank. 

Li Jesus kixk'ut rib' sa' xb'ehel Emaús 
(Mt 16,12-13) 

13Sa' ajwi' li kutan a'an wiib'eb' li xtzolom li Jesus yookeb' chi xik sa' jun 
k'aleb'aal, Emaús xk'ab'a', wan rox leew xnajtil rik'in Jerusalén, 

14ut yookeb' chi seeraq'ik chirib'ileb' rib' chirix chixjunil li kik'ulmank. 

15Naq yookeb' chi xtz'ilinkil rix ut chi xseeraq'inkil a'an, a' ajwi' li Jesus kinach'ok 
rik'ineb' ut ki'ok chi b'eek rochb'eeneb'; 

16ab'anan kimoyon xsa' li ruheb' ut ink'a' ke'ru chi xnawb'al ru. 

17Li Jesus kixpatz' reheb': —K'aru chi aj ix yookex chi seeraq'ik sa' leeb'eenik? 
Ke'xaqliik chi raheb' sa' xch'ool, 

18ut jun reheb' a'an, aj Kleofás xk'ab'a', kixye re: —Ma ka'jat wi' laa'at yal aj 
numelat Jerusalén li ink'a' nakanaw li xk'ulmank aran sa'eb' li kutan a'in? 

19Ut a'an kixye reheb': —K'a' anchal ru a'an? Ke'xye re: —Chirix li Jesus aj 
Nazaret: a'an propeet naq xwank, nim xwankil rik'in raatin ut xb'aanuhom chiru 
li Yos ut chiru chixjunil li tenamit. 

20Eb' li xb'eenil aj tij li wankeb' sa' qayanq ut eb' laj k'amol qab'e xe'xteneb' kamk 
sa' xb'een ut xe'xk'e chiru krus. 

21Sa' qach'ool laa'o naq a'an raj taakoloq re li tenamit Israel. Ut chirix chixjunil 
a'in, anaqwan ak oxib' kutan chik xk'ulb'al a'an. 

22Wankeb' ajwi' qixqilal xe'sachb'esink qe: xe'wulak toj hik'ho sa' li muqleb'aal 

23ut, naq ink'a' xe'xtaw chaq li xtz'ejwal, xole'xye naq wankeb' ánjel xe'xk'ut chaq 
rib' chiruheb' ut xe'xye naq a'an yo'yo chik. 

24Wankeb' ajwi' qakomon xe'wulak sa' li muqleb'aal ut xo'e'xtaw jo' chanru 
xe'xye eb' li ixq; ab'an ink'a' xe'ril ru a'an. 

25Toja' naq li Jesus kixye reheb': —Laa'ex tik maak'a' eena'leb' ut aal leech'ool chi 
xpaab'ankil chixjunil li ke'xye eb' li propeet! 

26Ma ink'a' tab'i' tento naq li Kriist xk'ul li rahilal a'an ut chi jo'kan taa'ok sa' li 
xnimajwal loq'al? 

27Ut kixtikib' rik'in laj Moisés ut chixjunileb' li propeet, kixch'olob' chiruheb' li 
yeeb'il chirix sa' chixjunil li Santil Hu. 

28Naq ke'nach'ok rik'in li tenamit li yookeb' wi' chi xik, yal paynum taanume'q 
naq kixb'aanu rib'. 

29Ab'an eb' a'an ke'xmin ru chi kanaak ut ke'xye re: —Kanaaqat qik'in, xb'aan 
naq yo chi ewuuk ut ak xxulq'i li saq'e. Ut ki'ok re kanaak rik'ineb'. 

30Naq yo chi hilank sa' meex rochb'eeneb', kixchap li wa, kiyoxink sa' xb'een, 
kixjachi ut kixtikib' xk'eeb'al reheb'. 

31Toja' naq kitehonk xsa' li ruheb' ut ke'xnaw ru; ab'an li Jesus sachaamil 
chiruheb'. 

32Ut ke'xye chirib'ileb' rib': —Ma ink'a' tab'i' naxamnak li qach'ool naq yo chaq 
chi qaatinankil sa' b'e ut yo xch'olob'ankil chiqu li Santil Hu? 

33Ut sa' ajwi' li honal a'an ke'xaqliik ut ke'sutq'iik Jerusalén b'arwi' ke'xtaw chi 
ch'utch'uukeb' li Junlaju ut eb' li te'ochb'eeninq reheb', 

34yookeb' chi xyeeb'al: —Relik chi yaal naq xwakliik chi yo'yo li Qaawa' ut xk'ut 
rib' chiru laj Simón! 

35Toja' naq eb' a'an ke'xseeraq'i li kik'ulmank sa' b'e ut chanru naq ke'xnaw ru sa' 
xjachb'al li wa. 

Naq kixk'ut rib' chiruheb' li apóstol 

36Yookeb' chi aatinak chirix chixjunil a'in naq xaqaamil li Jesus sa' xyiheb': —
Chiwanq taxaq eerik'in li tuqtuukil usilal, chan reheb'. 

37K'ajo' naq ke'sachk xch'ool ut ke'ok xxiw; sa' xch'ooleb' naq yookeb' chi rilb'al 
junaq musiq'ej. 

38Ut li Jesus kixye reheb': —K'a'ut naq sachso leech'ool? K'a'ut naq na'ok 
eek'a'uxl? 

39Ilomaqeb' li wuq' ut eb' li woq: laa'inin ajwi'! Ch'e'omaqin ut k'ehomaq reetal 
naq junaq musiq'ej maak'a' xtib'el ut xb'aqel jo' nekeril we laa'in. 

40Ut naq kixye a'in, kixk'uteb' li ruq' ut li roq chiruheb'. 

41Toj maji' ajwi' neke'xpaab' xb'aan xsahil xch'ooleb' ut toj sachsookeb' xna'leb'; 
jo'kan naq li Jesus kixpatz' reheb': —Ma wank b'ayaq eetzekemq? 

42Ke'xk'e re jun jachal li pomb'il kar. 

43Kixchap ut kixtzeka chiruheb'. 

Xchaq'rab'inkileb' li apóstol 
(Mt 28,16-20; Mk 16,14-18; Jn 20,19-23; Hch 1,4, 8) 

44Chirix chik a'an kixye reheb': —A'aneb' a'in li waatin xinye eere naq toj wankin 
chaq eerik'in: Tento naq taatz'aqloq ru chixjunil li tz'iib'anb'il chiwix sa' li 
xChaq'rab' laj Moisés, sa' xHuheb' li Propeet ut sa'eb' li Saalm. 

45Toja' naq kixte xk'a'uxeb' re naq te'xtaw xyaalal li Santil Hu. 

46Ut kixye reheb': —Jo'ka'in tz'iib'anb'il: «Tento naq li Kriist taarahob'tesiiq ut 
taawakliiq chi yo'yo sa' xyanqeb' li kamenaq sa' rox li kutan; 

47ut taapuktesimanq resil A'an re naq chixjunileb' li tenamit te'sutq'iiq rik'in li 
Yos ut te'kuymanq te'sachmanq li xmaakeb', taatiklaaq a'an arin Jerusalén». 

48Laa'ex ak xeril li xtz'aqlojik ru chixjunil a'in. 

49Chek'e reetal, laa'in tintaqla chaq sa' eeb'een li xyeechi'om linYuwa'. Kanaaqex 
wan sa' li tenamit Jerusalén toj tolextiqib'aaq rik'in li wankilal taachalq chaq 
taqe'q. 

Li xtaqik li Jesus 
(Mk 16,19-20; Hch 1,9, 12) 

50Ut kixk'ameb' toj chi xk'atq Betania; kixtaqsiheb' li ruq' ut kirosob'tesiheb'. 

51Ut naq yo chi rosob'tesinkileb', kixkanab'eb' ut kitaqsiik sa' choxa. 

52Eb' a'an ke'xwiq'ib' rib' chi xloq'oninkil ru ut ke'sutq'iik Jerusalén chi k'ajo' 
xsahilaleb' xch'ool. 

53Ut junelik wankeb' sa' rochoch li Qaawa', yookeb' chi xnimankil xloq'al li Yos. 

Jn 

Jn 1 

Sa' xtiklajik 

1Sa' xtiklajik ak wan chaq li Aatin, ut li Aatin wan chaq rik'in li Yos, ut li Aatin a'an 
chaq Yos. 

2A'an wan chaq sa' xtiklajik rik'in li Yos. 

3Chixjunil ki'uxmank sa' xk'ab'a' a'an ut maak'a' k'a' re ru kiwank chi maak'a' ta 
a'an. 

4Rik'in wan chaq li yu'am ut li yu'am a'an chaq li xsaqenkeb' li poyanam; 

5li saqenk nalemtz'unk sa' li aak'ab', ut li aak'ab' ink'a' kinumtaak sa' xb'een. 

6Kol'elq jun li winq taqlanb'il chaq xb'aan li Yos, aj Jwan xk'ab'a'. 

7A'an kichalk cho'q aj yehol yaal chirix li saqenk re naq chixjunileb' te'paab'anq 
xb'aan. 

8Moko a'an ta li saqenk, a'an b'an taqlanb'il chaq chi xyeeb'al ani tz'aqal li saqenk. 

9Li tz'aqal saqenk li naxkutanob'resi chixjunileb' yo chaq chi chalk sa' 
ruuchich'och'. 

10Ak wan chaq sa' ruuchich'och', ut li ruuchich'och' ki'uxk sa' xk'ab'a', ab'an li 
ruuchich'och' ink'a' kixnaw ru. 

11Sa' rochoch kik'ulunk, ut eb' li wankeb' sa' li rochoch ink'a' ke'xk'ul. 

12A'ut chixjunileb' li ke'k'uluk re, kixk'e reheb' wank cho'q ralal xk'ajol li Yos, 
a'eb' li neke'paab'ank re: 

13eb' a'in ink'a' ke'yo'laak rik'in kik', chi moko rik'in li naraj li tz'ejwalej malaj ut 
rik'in rajom junaq winq, rik'in b'an li Yos yo'lajenaqeb'. 

14Ut li Aatin kitz'ejwalo'k ut kixk'ojob' li xmuheb'aal sa' qayanq, ut laa'o xqaka'ya 
li xloq'al k'eeb'il re xb'aan li Yuwa'b'ej jo' xloq'al li jun chi K'ajolb'ej nujenaq chi 
usilal ut chi yaal. 

15Laj Jwan kixch'olob' li yaal chirix ut kixye chi kaw xyaab' xkux: “A'an a'in li 
xinye: Li taachalq chiwix, a'an nim xwankil chiwu xb'aan naq ak wan chaq 
chiwu”. 

16Rik'in li xnimal xnujenaqil, xqak'ul qe chiqajunilo: q'axal numtajenaq li rusilal 
kihoye'k sa' qab'een! 

17Xb'aan naq li Chaq'rab' k'eeb'il chaq qe sa' xk'ab'a' laj Moisés, a'ut li usilal ut li 
yaal xk'ulunk sa' xk'ab'a' li Jesus li Kriist. 

18Li Yos maajun sut ki'ile'k ru xb'aan anihaq: li K'ajolb'ej jun chirib'il li kisutq'iik 
rik'in li Yuwa'b'ej, a'an kolk'utb'esinq re chiqu. 

Li kixch'olob' laj Jwan aj kub'sihomha' 
(Mt 3,11-12; Mk 1,7-8; Lk 3,15-17) 

19A'an a'in li yaal kixch'olob' laj Jwan naq eb' laj Judiiy ke'xtaqla chaq toj 
Jerusalén aj tij ut aj Leví chi xpatz'b'al re: “Anihat laa'at?”. 

20Kixye tz'aqal chi kutankil ut ink'a' kixmuq: —Maawa'in li Kriist. 

21Ke'xpatz' wi' chik re: —Anihat put laa'at? Ma laa'at laj Elías? Laj Jwan kixye: —
Maawa'in. —Ma laa'at li propeet? chankeb' wi' chik re. Kixsumeheb' ut kixye: —
Ink'a'. 

22Toja' naq ke'xye re: —Anihat put laa'at chi jo'kanan, re naq toxqaye reheb' li 
xe'taqlank chaq qe? K'aru taaye chawix? 

23Kixye laj Jwan: —Laa'in li xyaab' kuxej naxjap chaq re sa' li chaqich'och': 
«Tiikob'resihomaq xb'e li Qaawa'», jo' kixye li propeet Isaías. 

24Sa' xyanqeb' li ke'taqlaak chaq aran, wankeb' ajwi' aj Pariseey. 

25Ut ke'xpatz' re: —K'a' put naq nakatkub'sink ha', wi maawa'at li Kriist, chi 
moko laj Elías, chi moko li propeet? 

26Laj Jwan kixsumeheb' ut kixye: —Laa'in ninkub'sink ha' yal rik'in ha', ab'an sa' 
eeyanq wank jun li ink'a' nekenaw ru: 

27a' li yo chaq chi chalk chiwix, ut laa'in moko ink'ulub' ta xhitb'al xk'aamal li 
xxaab'. 

28A'in kik'ulmank Betania, junpak'al li nima' Jordán, b'arwi' laj Jwan yo chi 
kub'sink ha'. 

29Sa' li kutan jun chik laj Jwan kiril li Jesus yo chi chalk rik'in, ut kixye: “Wahe' li 
xKarneer li Yos li naxkuy xmaak li ruuchich'och'. 

30A'an a'in li xinye: «Chiwix laa'in taachalq jun winq li xq'axonk chiwu, xb'aan 
naq ak wan chaq chiwu». 

31Ut laa'in ink'a' ninnaw chaq ru, ab'anan xinchalk chi kub'sink ha' re naq 
taak'utb'esiiq a'an chiruheb' laj Israel”. 

32Laj Jwan kixch'olob' xyaalal li k'aru kiril, ut kixye: “Xinka'ya li Musiq'ej yo chaq 
chi kub'eek sa' choxa kama' junaq mukuy, ut kolkanaaq sa' xb'een. 

33Laa'in ink'a' ninnaw chaq ru, ab'an li kitaqlank chaq we chi kub'sink ha' xye we: 
«Li taawil wi' chi kub'eek li Musiq'ej ut tolkanaaq sa' xb'een, a'an li taakub'sinq 
ha' rik'in Santil Musiq'ej».  

34Laa'in wilom ru ut nin'aatinak chirix naq a'an li Ralal li Yos”. 

Eb' li xb'een xtzolom li Jesus 

35Sa' li kutan jun chik wan wi' chik laj Jwan aran rochb'een wiib'eb' li xtzolom. 

36Naq yo chi nume'k li Jesus, kixka'ya ut kixye: —Ilomaq li xKarneer li Yos! 

37Naq ke'rab'i xyeeb'al a'in, eb' li wiib' xtzolom laj Jwan ke'xtaaqe li Jesus. 

38Li Jesus kixsutq'isi rib' ut kixk'e reetal naq yo xtaaqenkil: —K'aru nekesik'? 
chan reheb'. Eb' a'an ke'xye re: —Rabbí, b'ar nakathilank? Li aatin “Rabbí” 
nararaj naxye “At Tzolonel”. 

39Kixye li Jesus reheb': —Kimqex ut toxeeril. Koheb' ut koxe'ril b'ar nahilank. Ut 
ke'kanaak rik'in chiru li kutan a'an: ak kaahib' honal tana re ewu. 

40Laj Andrés, riitz'in laj Simón Pedro, a'an jun reheb' li wiib' ke'ab'ink re laj Jwan 
chi aatinak ut ke'xtaaqe li Jesus. 

41A'an koxtaw xb'enwa laj Simón li ras, ut kixye re: —Xqataw li Mesiiy (chi jalb'il 
ru naraj naxye: li Kriist). 

42Ut kixk'am wan wi' li Jesus. Li Jesus kixka'ya ut kixye re: —Laa'at laj Simón, 
ralal laj Jwan; Sefas chik taak'ab'a'in (naraj naxye: Pek). 

43Sa' li kutan jun chik kiraj li Jesus xik Galilea. Koxtaw laj Felipe ut kixye re: —
Taaqehin. 

44Laj Felipe a'an aj Betsaida, xtenamit laj Andrés ut laj Pedro. 

45Laj Felipe koxtaw laj Natanael ut kixye re: —Xqataw li tz'iib'anb'il chaq resil sa' 
li Chaq'rab' xb'aan laj Moisés, jo'wi' xb'aaneb' li propeet: a' li Jesus, ralal laj José, 
a' laj Nazaret. 

46Kichaq'ok laj Natanael ut kixye: —Ma wank tab'i' b'ayaq rusilal Nazaret? Laj 
Felipe kixye re: —Kim ut toxaawil. 

47Li Jesus kiril naq laj Natanael yo chi nach'ok, ut kixye: —We' chaq jun tz'aqal aj 
Israel li maak'a' b'alaq'ik rik'in. 

48Laj Natanael kixpatz' re: —Chanru naq nakanaw wu? Kichaq'ok li Jesus ut 
kixye: —Toj maji' nakatxb'oq laj Felipe, naq wankat chaq rub'el xche'el li iig, 
xatwil. 

49Kichaq'ok laj Natanael: —At Tzolonel, laa'at li Ralal li Yos, laa'at li xReyeb' laj 
Israel, chan re. 

50Kichaq'ok li Jesus ut kixye: —Ma yal xb'aan naq xinye aawe: «Xatwil rub'el 
xche'el li iig», nakapaab'? Toj taawil chik xkomon xninqal ru na'leb' chiruheb' 
a'in. 

51Ut kixye wi' chik re: —Relik chi yaal ninye eere: teeril li choxa chi teetooq ut eb' 
li x'ánjel li Yos yooqeb' chi taqe'k ut chi kub'eek sa' xb'een li K'ajolb'ej. 

Jn 2 

Li sumlaak li kiwank Kanahán 

1Oxejeraq chik a'an, kiwank jun li sumlaak aran Kanahán, sa' xteepal Galilea, ut 
wank li xna' li Jesus aran. 

2Kib'oqe'k ajwi' li Jesus rochb'eeneb' li xtzolom rik'in li sumlaak. 

3Naq kilajk xb'iinul li sumlaak, li xna' li Jesus kixye re: —Maak'a' xb'iineb'. 

4Kichaq'ok li Jesus ut kixye re: —K'a' taawaj we, at ixq? Maji' nawulak linhonal. 

5Kixye li na'b'ej reheb' laj k'anjel: —B'aanuhomaq li k'aru tixye eere. 

6Wankeb' aran waqib' li pek-kuk, neke'k'anjelak reheb' laj Judiiy re 
xch'ajob'resinkil rib'eb', ka'kab' malaj ox'ox kok' kuk naxkuy li junjunq. 

7Kixye li Jesus reheb': —Nujob'resihomaqeb' chi ha' li kuk. Ut ke'xnujob'resi chi 
us. 

8Toja' naq kixye reheb': —Lekomaq anaqwan ut k'amomaq re laj k'ulul ula'. Ut 
eb' a'an ke'xk'am. 

9Naq laj k'ulul ula' kixyal li ha' jaltesinb'il chik cho'q b'iin (a'an ink'a' naxnaw b'ar 
ta xchalk, ab'an eb' laj k'anjel li xe'lekok chaq re li ha' neke'xnaw), kixb'oq chaq li 
b'eelomej 

10ut kixye re: —Chixjunil li poyanam xb'enwa neke'xk'e li chaab'il b'iin ut, naq ak 
xe'k'ojlaak xch'ool, aka' chik li ink'a' chaab'il. A'ut laa'at xak'uula li chaab'il b'iin 
toj anaqwan. 

11A'in kixb'aanu li Jesus cho'q xtiklajik eb' li eetalil, aran Kanahán, sa' xteepal 
Galilea: kixk'ut li xnimal xloq'al ut eb' li xtzolom ke'xpaab' A'an. 

12Chirix chik a'an kikub'eek Kafarnaúm rochb'een li xna', eb' li riitz'inut eb' li 
xtzolom. Ab'anan ink'a' k'iila kutan ke'kanaak aran. 

Li Jesus kirisiheb' laj k'ay sa' rochoch li Yos 
(Mt 21,12-13; Mk 11,15-18; Lk 19,45-46) 

13Taanach'oq chaq li Paswa, xninq'eheb' laj Judiiy. Kitaqe'k li Jesus Jerusalén 

14ut koxtaweb' sa' rochoch li Yos eb' laj k'ay b'ooyx, eb' laj k'ay karneer ut eb' laj 
k'ay mukuy, jo'wi' eb' laj jalol ru tumin k'ojk'ookeb' aran. 

15Kixyiib' jun xrapleb' rik'in k'aam ut kirisiheb' chixjunil sa' rochoch li Yos 
rochb'eeneb' li b'ooyx ut eb' li karneer; kixpaji li xtumineb' laj jalol ru tumin, 
kixpak'lusihatq li xmeexeb' 

16ut kixye reheb' li neke'k'ayink mukuy: —Isihomaq a'in arin: meek'e cho'q 
k'ayiil li rochoch linYuwa'! 

17Ke'naqk ut sa' xch'ooleb' li xtzolom naq tz'iib'anb'il: “Rik'in xraab'al 
laawochoch k'ajo' naq naxamnak linch'ool”. 

18Toja' naq eb' laj Judiiy ke'chaq'ok: —K'aru li eetalil taak'ut chiqu naq 
nakab'aanu a'in? 

19Li Jesus kixsumeheb' ut kixye: —Juk'umaq li rochoch li Yos a'in ut chiru oxib' 
kutan tinwaklesi wi' chik. 

20Ke'xye eb' laj Judiiy: —Waqib' roxk'aal chihab' xyaalo'k wi' li rochoch li Yos 
a'in, ut laa'at yal chiru oxib' kutan taawaklesi? 

21Ab'an li Jesus yo chi aatinak chirix li rochoch li Yos jun chik, a' li xtz'ejwal.  

22Jo'kan naq sa' li xwaklijik chi yo'yo sa' xyanqeb' li kamenaq ke'naqk sa' 
xch'ooleb' li xtzolom naq ak xyehom chaq chi jo'ka'in, ut ke'xpaab' li Santil Hu ut 
li aatin yeeb'il chaq xb'aan li Jesus. 

23Naq toj wankaq aran Jerusalén, sa' xninq'ehinkil li Paswa, naab'aleb' 
ke'paab'ank re xb'aan naq ke'ril li xninqal eetalil kixb'aanu. 

24Ab'an li Jesus ink'a' naxk'ojob' xch'ool chirixeb', xb'aan naq naxnaweb' ru 
chixjunil 

25ut ink'a' na'ajmank ru naq taa'aatinaq anihaq chirixeb' li poyanam, xb'aan naq 
A'an naxnaw k'aru wank sa' xch'ool li ju'junq. 

Jn 3 

Li Jesus ut laj Nikodemo 

1Kiwank jun li winq aj Pariseey, aj Nikodemo xk'ab'a', xnimal ru winq sa' 
xyanqeb' laj Judiiy. 

2A'an kiwulak rik'in li Jesus chi q'eq ut kixye re: —At Tzolonel, naqanaw naq 
rik'in li Yos chalenaqat chaq cho'q aj tzolonel, xb'aan naq maa'ani naru chi 
b'aanunk re li xninqal eetalil nalajaab'aanu laa'at wi maak'a' li Yos rik'in. 

3Kichaq'ok li Jesus ut kixye re: —Relik chi yaal ninye aawe: maa'ani truuq chi 
rilb'al li xnimajwal awab'ejihom li Yos wi ink'a' ta taayo'laaq wi' chik. 

4Laj Nikodemo kixye re: —Chanru naq taayo'laaq wi' chik junaq li ak xtixk? Ma 
truuq tab'i' taa'ok xka' sutil rik'in li xna' ut taayo'laaq wi' chik? 

5Kichaq'ok li Jesus ut kixye: —Relik chi yaal ninye aawe: ani ink'a' taayo'laaq 
rik'in ha' ut Musiq'ej moko truuq ta taa'ok sa' li xnimajwal awab'ejihom li Yos. 

6Li yo'lajenaq rik'in tz'ejwalej a'an tz'ejwalej, ut li yo'lajenaq rik'in li Musiq'ej 
a'an musiq'ej. 

7Misachk aach'ool rik'in li xinye aawe: «Tento naq texyo'laaq wi' chik». 

8Li iq' yalaq b'ar na'apunk ut nakawab'i li xyaab', ab'an ink'a' nakanaw b'ar ta 
nachalk ut b'ar ta naxik. Jo'kaneb' ajwi' li yo'lajenaqeb' rik'in Musiq'ej. 

9Kichaq'ok laj Nikodemo ut kixye re: —Chan put ru naq taak'ulmanq a'an? 

10Kisumeek xb'aan li Jesus: —Laa'at aj tzolol reheb' laj Israel: ma ink'a' nakanaw 
a'in? 

11Relik chi yaal ninye aawe: laa'o nokoo'aatinak chirix li k'aru naqanaw, ut 
naqanumsi resil li tz'aqal qilom; a'ut laa'ex ink'a' nekek'ulub'a li qaatin. 

12Wi ink'a' nekepaab' naq xexwaatina chirix li k'aru re li ruuchich'och', chan put 
ru naq teepaab' li tinye eere chirix li k'aru re li choxa? 

13“Maa'ani taqenaq sa' choxa, ka'ajwi' li kikub'e chaq sa' choxa, a' li K'ajolb'ej. 

14Ut kama' naq laj Moisés kixtaqsi li k'anti' sa' li chaqich'och', jo'kan ajwi' tento 
taataqsiiq li K'ajolb'ej, 

15re naq chixjunil li taapaab'anq re wanq xyu'am chi junelik. 

16“Xb'aan naq li Yos k'ajo' naq kixra li ruuchich'och': kixk'e chaq li Ralal jun 
chirib'il re naq chixjunil li taapaab'anq re, ink'a' taasachq, wanq b'an xyu'am chi 
junelik. 

17Xb'aan naq li Yos ink'a' kixtaqla chaq li Ralal sa' ruuchich'och' chi raqok aatin 
sa' xb'een li ruuchich'och', re b'an naq chikole'q li ruuchich'och' sa' xk'ab'a' a'an. 

18“Li napaab'ank re li Ralal li Yos, maak'a' tojb'amaak sa' xb'een. A'ut li ink'a' 
napaab'ank, ak raqb'il aatin sa' xb'een, xb'aan naq ink'a' xpaab' li Ralal li Yos jun 
chirib'il. 

19Ut a'an a'in li raqb'a aatin: xk'ulunk li saqenk sa' ruuchich'och' ut eb' li winq a' 
chik li aak'ab' xe'xra chiru li saqenk, xb'aan naq ink'a' useb' li xb'aanuhom. 

20Chixjunil ani naxb'aanu li ink'a' us, xik' naril li saqenk ut ink'a' naxik wan wi' li 
saqenk, re naq ink'a' taaq'use'q rik'in li xb'aanuhom. 

21A'ut li nak'anjelank re li yaal, naxik wan wi' li saqenk, re naq chik'utunq naq eb' 
li xb'aanuhom uxb'ileb' sa' xk'ab'a' li Yos”. 

Li kixch'olob' wi' chik laj Jwan chirix li Jesus 

22Chirix chik a'in koho li Jesus sa' xch'och'eb' laj Judá, ut aran kikanaak 
rochb'eeneb' li xtzolom, yo chi kub'sink ha'. 

23Laj Jwan yo ajwi' chi kub'sink ha' aran Enón, chi xk'atq Salim, xb'aan naq 
naab'al li ha' wank aran ut eb' li tenamit neke'wulak aran chi kub'siik xha'eb'. 

24Sa'eb' li kutan a'an toj maji'aq nak'ehe'k laj Jwan sa' tz'alam. 

25Kiwank jun wech'ij ib' rik'ineb' li xtzolom laj Jwan ut jun aj judiiy, chirix li 
ch'ajob'resink ib'. 

26Ke'wulak wan wi' laj Jwan ut koxe'xye re: —At Tzolonel, chak'e reetal: li 
kiwulak aawik'in junpak'al li nima' Jordán, a' li xat-aatinak chirix, yo chi kub'sink 
ha' ut chixjunileb' neke'wulak rik'in. 

27Kichaq'ok laj Jwan ut kixye: —Maak'a' truuq taareechani junaq, wi ink'a' ta 
k'eeb'il chaq re sa' choxa. 

28Laa'ex nekenaw chi us naq xinye: «Moko laa'in ta li Kriist, yal taqlanb'ilin b'an 
chaq chiru a'an». 

29Li ani aj ik'in wank li ixaqilb'ej a'an li b'eelomej; ut li ramiiw li b'eelomej li 
nawank aran ut narab'i, k'ajo' naq nasaho'k sa' xch'ool chi rab'inkil xyaab' xkux li 
b'eelomej. A'an a'in li xsahil inch'ool, ut ak tz'aqlojenaq chik ru. 

30Tento naq A'an taak'iiq ut laa'in tinsaaq. 

31“Li nachalk chaq taqe'q a'an li nim xwankil sa' xb'een chixjunileb'. Li ani re li 
ruuchich'och', a'an ruuchich'och' ut ruuchich'och'il aatin naxye. Li nachalk chaq 
sa' choxa 

32na'aatinak chirix li rilom ut rab'ihom, ab'an maa'ani nak'ulub'ank re li raatin. 

33Ani nak'ulub'ank re li xyehom, a'an naxye chi yaal naq paab'ajel li Yos. 

34Xb'aan naq li taqlanb'il chaq xb'aan li Yos na'aatinak jo' na'aatinak li Yos, xb'aan 
naq naxk'e li Musiq'ej chi ink'a' b'isb'il. 

35Li Yuwa'b'ej naxra li K'ajolb'ej ut chixjunil kixq'axtesi sa' ruq'. 

36Ani napaab'ank re li K'ajolb'ej, wank xyu'am chi junelik; a'ut li ink'a' 
napaab'ank re li K'ajolb'ej ink'a' taaril li yu'am, a' chik li xjosq'il li Yos teneb'anb'il 
sa' xb'een”. 

Jn 4 

Li Jesus sa' xyanqeb' laj Samaria 

1Eb' laj Pariseey ke'rab'i resil naq li Jesus q'axal naab'aleb' naxq'unb'esiheb' 
xch'ool chi ok cho'q xtzolom ut naxkub'siheb' xha', q'axal naab'aleb' chik 
chiruheb' li yookeb' chi taaqenk re laj Jwan 

2(moko a' ta li Jesus nakub'sink ha', a'eb' b'an li xtzolom). 

3Naq li Jesus kixnaw a'an, ki'elk Judea ut koho wi' chik Galilea. 

4Naq yo chi xik Galilea, tento naq taanume'q Samaria. 

5Jo'kan naq kiwulak sa' jun tenamit sa' xteepal Samaria, Sikar xk'ab'a', nach' 
rik'in li na'ajej kixk'e laj Jakob re laj José li ralal. 

6Aran wank li yo'leb'aal ha' re laj Jakob. Kitawaak li Jesus chi b'eek, jo'kan naq 
kik'ojlaak chire li yo'leb'aal ha'. Ak xwa'leb'o'k tana. 

7-8Eb' li xtzolom ak xkoheb' chik sa' li tenamit chi xloq'b'al xtzekemqeb'. Toja' naq 
jun li ixq aj Samaria kiwulak chi risinkil xha', ut li Jesus kixye re: —K'e b'ayaq 
wuk'a'. 

9Li ixq aj Samaria kixye re: —Chan put ru naq laa'at aj judiiy nakapatz' aawuk'a' 
we laa'in ixq aj Samaria? Xb'aan naq eb' laj Judiiy ink'a' neke'raatina rib' rik'ineb' 
laj Samaria. 

10Kichaq'ok li Jesus ut kixye: —Wi nakanaw ta li xsimaatan li Yos ut ani li 
nayehok aawe: «K'e b'ayaq wuk'a'», laa'at raj xapatz' aawuk'a' re ut a'an tixk'e raj 
aawe yo'yookil ha'. 

11Kixye li ixq re: —Qaawa', maak'a' k'aru taawisi wi' li ha' ut cham li jul: b'ar put 
taataw li yo'yookil ha'? 

12Ma nim tab'i' laawankil chiru li qayuwa' laj Jakob, li kixk'e qe li yo'leb'aal ha' 
a'in b'arwi' ki'uk'ak a'an, eb' li ralal xk'ajol ut li xketomq? 

13Kichaq'ok li Jesus ut kixye: —Chixjunil li taa'uk'uq re li ha' a'in, taachaqiq wi' 
chik re, 

14a'ut li taa'uk'uq re li ha' tink'e laa'in, maajoq'e chik taachaqiq re: li ha' tink'e 
laa'in wanq rik'in jo' jun yu'amha' nab'ululnak re li junelik yu'am. 

15Kiyehe'k ut re xb'aan li ixq: —Qaawa', k'e we li ha' a'in re naq ink'a' chik 
taachaqiq we chi moko tinchalq chik arin chi risinkil inha'. 

16Li Jesus kixye re: —Ayu, b'oq chaq laab'eelom ut chalqat wi' chik arin. 

17Kichaq'ok li ixq: —Maak'a' inb'eelom. —Us xaye naq maak'a' aab'eelom -chan li 
Jesus re-. 

18Xb'aan naq oob' aab'eelom xwank ut li wank aawik'in anaqwan moko 
aab'eelom ta; rik'in a'in xaye li yaal. 

19Kixye li ixq re: —Qaawa', nink'e reetal naq laa'at propeet. 

20Eb' li qana' qayuwa' xe'loq'onink sa' xb'een li tzuul a'in ut laa'ex nekeye naq li 
na'ajej b'arwi' tento li loq'onink a'an Jerusalén. 

21Li Jesus kixye re: —At ixq, paab' li ninye: Taawulaq xq'ehil naq chi moko sa' 
xb'een li tzuul a'in chi moko Jerusalén teeloq'oni ru li Yuwa'b'ej. 

22Laa'ex nekeloq'oni li b'arwan ink'a' nekenaw; laa'o naqaloq'oni li naqanaw, 
xb'aan naq li kolb'a ib' rik'ineb' laj Judiiy nachalk chaq. 

23Ab'anan chalk re xq'ehil (ak xk'ulunk ajwi') naq eb' li tz'aqal aj loq'oninel 
te'xloq'oni ru li Yuwa'b'ej sa' musiq'ej ut rik'in li yaal, xb'aan naq jo'ka'in naraj li 
Yuwa'b'ej naq taaloq'oniiq ru. 

24Li Yos a'an musiq'ej, ut eb' li neke'loq'onink tento te'loq'oninq rik'in Musiq'ej ut 
rik'in li yaal. 

25Kixye li ixq re: —Ninnaw naq tol'elq li Mesiiy, a' li Kriist neke'xye re; ut naq 
taachalq a'an, tixk'ut chiqu chixjunil. 

26Li Jesus kixye re: —Laa'inin, li yookin chi aatinak aawik'in. 

27Aka' chik eb' li xtzolom ke'wulak, ke'sachje'k xch'ool chi rilb'al naq li Jesus yo 
chi aatinak rik'in jun li ixq. Ab'an maajun kiyehok re: “K'aru taawaj re?”, malaj: 
“K'a'ut naq nakat-aatinak rik'in?”. 

28Li ixq kixkanab' li xkuk, koho sa' aanil sa' li tenamit ut koxye reheb' li wankeb' 
aran: 

29—Kimqex chi rilb'al jun li winq xye we chixjunil linb'aanuhom. Malaj a'an ta li 
Kriist? 

30Jo'kan naq eb' li wankeb' sa' li tenamit a'an, ke'elk chaq ut koheb' wan wi' li 
Jesus. 

31Naq toj maji' neke'wulak aran, eb' li xtzolom ke'ok chi relajinkil ru: —At 
Tzolonel, wa'in. 

32Ab'anan li Jesus kixye reheb': —Laa'in wank jun intzekemq li ink'a' nekenaw 
laa'ex. 

33Eb' li xtzolom ke'xyehatq chirib'ileb' rib': —Malaj ani xk'amok chaq xwa? 

34Kixye li Jesus reheb': —Lintzekemq a'an naq tinb'aanu li rajom li kitaqlank 
chaq we ut tink'e chi yaalo'k ru li xk'anjel. 

35Ma ink'a' tab'i' nekeye laa'ex: «Kaahib' po chik maa nawulak xq'ehil li q'olok»? 
Ut laa'in ninye eere: Taqsihomaq leerilob'aal ut ilomaq li awimq; ak xq'ano'k, ak 
us chik xq'olb'al. 

36Laj q'olonel naxk'ul li xtojb'al ut naxxok ru li awimq re li junelik yu'am; jo'kan 
naq laj awinel ut laj q'olonel neke'saho'k sa' xch'ool chi xkab'ichaleb'. 

37Xb'aan naq rik'in a'in natz'aqlok ru li aatin: «Jun na'awok ut jalan chik 
naq'olok». 

38Laa'in xexintaqla chi q'olok b'arwi' ink'a' xetawasi eerib' laa'ex. Jalaneb' 
xe'xtawasi rib' ut laa'ex chik xexyalok xsahil li xk'anjeleb'. 

39Naab'aleb' aj Samaria ke'xpaab' li Jesus sa' li tenamit a'an, xb'aan raatin li ixq li 
xch'olob': “Xye we chixjunil linb'aanuhom”. 

40Naq eb' laj Samaria ke'wulak wan wi' li Jesus, ke'relaji ru chi kanaak rik'ineb'. 
Ut kikanaak aran wiib' kutan. 

41Ut q'axal naab'aleb' chik ke'paab'ank re sa' xk'ab'a' li raatin li Jesus, 

42ut neke'xyehatq re li ixq: —Anaqwan naqapaab' moko xb'aan ta li k'aru xaye 
qe. Laa'o tz'aqal xqab'i ut naqanaw naq a'an tz'aqal laj Kolol re li ruuchich'och'. 

Kik'irtasiik li ralal jun aj k'anjel chiru li awab'ej 
(Mt 8,5-13; Lk 7,1-10) 

43Naq ak xnume'k li wiib' kutan, ki'elk aran ut koho Galilea: 

44a' ajwi' li Jesus kiyehok xyaalal naq junaq propeet ink'a' k'eeb'il xloq'al sa' li 
xtenamit. 

45Naq kiwulak Galilea, kik'ule'k xb'aaneb' laj Galilea, xb'aan naq ak rilomeb' 
chixjunil li kilajxb'aanu chaq Jerusalén sa' li ninq'e naq ke'wulak ajwi' eb' a'an. 

46Kiwulak wi' chik Kanahán, sa' xteepal Galilea b'arwi' kixjaltesi li ha' cho'q b'iin. 
Ut jun li winq aj k'anjel chiru li awab'ej wank li ralal yaj aran Kafarnaúm. 

47Kirab'i resil naq li Jesus ki'elk chaq Judea ut wank chik Galilea, koho rik'in ut 
kirelaji ru re taakub'eeq Kafarnaúm chi xk'irtasinkil li ralal xb'aan naq kamk re. 

48Kixye li Jesus re: —Wi ink'a' nekeril eetalil ut sachb'ach'oolej, ink'a' nekepaab'. 

49Ut laj k'anjel chiru li awab'ej kixye re: —Qaawa', kub'en chi junpaat, xb'aan naq 
kamk re linkach'in. 

50Kichaq'ok li Jesus ut kixye: —Ayu, yo'yo laawalal. Li winq kixpaab' li aatin 
kiyehe'k re xb'aan li Jesus ut koho. 

51Ak yo chi kub'eek naq ke'chalk eb' li xmoos chi xk'ulb'al ut ke'xye resil re naq 
yo'yo li ralal! 

52A'an kixpatz' reheb' jo'q'e honal xtikib' usaak. —Ewer, jun honal xb'een wa'leb' 
xkanab'aak xb'aan li tiq. 

53Li yuwa'b'ej kixk'e reetal naq sa' li honal a'an kiyehe'k re xb'aan li Jesus: “Yo'yo 
laawalal”. Ut kixpaab' a'an ut chixjunileb' li wankeb' sa' rochoch. 

54Li xkab' eetalil a'in kixb'aanu li Jesus naq ki'elk Judea ut kiwulak Galilea. 

Jn 5 

Li Jesus kixk'irtasi jun li yaj aran Betesda 

1Chirix chik a'in kiwank xninq'eheb' laj Judiiy, ut li Jesus kitaqe'k Jerusalén. 

2Aran Jerusalén, chi xk'atq li Rokeb'aaleb' li Karneer, wank jun li tz'akanb'il ha', 
Betesda xk'ab'a' sa' aatinob'aal hebreo; oob' chi muheb'aal wankeb' chire. 

3Chi sa'eb' a'an wankeb' naab'al li yaj; wankeb' mutz', yeq roqeb' ut sikatqeb', 
yookeb' chi royb'eninkil naq taa'eek'anq li ha'. 

4Xb'aan naq jun li ánjel nakub'e chaq yalaq jo'q'ehatqil chi reek'asinkil li ha', ut li 
ani na'ok xb'enwa chisa' naq ak x'eek'asiik li ha', nak'iraak a' yaal k'aru li xyajel. 

5Wank ut aran jun li winq waqxaqlaju xka'k'aal chihab' rokik li xyajel. 

6Li Jesus kiril naq jiljo ut naxnaw naq ak najter rokik chi jo'ka'an; ut kixye re: —
Ma taawaj k'iraak? 

7Kisumeek xb'aan li yaj: —Qaawa', maa'ani na'oksink we sa' li ha' naq 
na'eek'asiik; ut naq yookin chi xik, jalan chik nakub'eek xb'enwa chiwu. 

8Kixye li Jesus re: —Waklin, xok laach'ina ch'aat ut b'een. 

9Tikto kik'iraak li winq, kixxok li xch'ina ch'aat ut ki'ok chi b'eek. Ab'anan sábado 
naq kik'ulmank a'an. 

10Jo'kan naq eb' laj Judiiy ke'ok chi xyeeb'al re li winq li toj xk'iraak: —Sábado 
anaqwan; ink'a' us taak'am laach'ina ch'aat. 

11Kichaq'ok a'an ut kixye: —Li xk'irtasink we, xye we: «Xok laach'ina ch'aat ut 
b'een». 

12Eb' a'an ke'xpatz' re: —Ani a'an li xyehok aawe: «Xok ut b'een»? 

13Li winq li xk'irtasiik ink'a' naxnaw ani ta a'an, xb'aan naq naab'aleb' li wankeb' 
sa' li na'ajej a'an ut li Jesus ak x'elk aran. 

14Moqon chik li Jesus kixtaw li winq sa' rochoch li Yos ut kixye re: —K'e reetal, 
xatk'iraak. Matmaakob'k chik re naq michalk sa' aab'een junaq rahilal q'axal ra 
chik chiru a'an. 

15Koho li winq ut koxye reheb' laj Judiiy naq a' li Jesus xk'irtasink re. 

16Jo'kan naq eb' laj Judiiy ke'xsik' li Jesus re xchapb'al, xb'aan naq naxb'aanu a'in 
sa' sábado. 

17Ab'an li Jesus kixsumeheb' ut kixye: —LinYuwa' toj yo chi k'anjelak anaqwan; 
jo'kan ajwi' laa'in nink'anjelak. 

18Jo'kan naq eb' laj Judiiy q'axal wi' chik neke'raj raj xkamsinkil xb'aan naq moko 
ka'aj ta wi' naxq'et li sábado, naxye aj b'an wi' naq li Yos a'an li xYuwa' ut 
naxjuntaq'eeta rib' rik'in li Yos. 

Li xk'anjel li K'ajolb'ej 

19Kixye ut li Jesus reheb': “Relik chi yaal ninye eere: li K'ajolb'ej maak'a' naru 
tixb'aanu xjunes rib'; ka'ajwi' li naril chi xb'aanunkil li Yuwa'b'ej, a'an li 
naxb'aanu li K'ajolb'ej. Li naxb'aanu li Yuwa'b'ej, a'an ajwi' naxb'aanu li K'ajolb'ej. 

20Xb'aan naq li Yuwa'b'ej naxra li K'ajolb'ej ut naxk'ut chiru chixjunil li 
naxb'aanu. Ut toj wank q'axal chik xninqal ru b'aanuhom chiruheb' a'in tixk'ut 
chiru, re naq taasachq eech'ool chi rilb'al. 

21“Jo' naq li Yuwa'b'ej naxwaklesiheb' chi yo'yo li kamenaq ut naxk'e xyu'ameb', 
jo'kan ajwi' li K'ajolb'ej naxk'e xyu'am li ani taaraj. 

22Xb'aan naq chi moko li Yuwa'b'ej naraqok aatin sa' xb'een anihaq, kixq'axtesi 
b'an chixjunil li raqb'a aatin sa' ruq' li K'ajolb'ej, 

23re naq chixjunileb' te'roxloq'i li K'ajolb'ej jo' naq neke'roxloq'i li Yuwa'b'ej. Ani 
ink'a' naroxloq'i li K'ajolb'ej ink'a' ajwi' naroxloq'i li Yuwa'b'ej li kitaqlank chaq 
re. 

24“Relik chi yaal ninye eere: li na'ab'ink re li waatin ut naxpaab' li kitaqlank chaq 
we, wank xyu'am chi junelik ut maak'a'aq tojb'amaak sa' xb'een; ak x'elk sa' li 
kamk ut xq'axonk sa' li yu'am. 

25Relik chi yaal ninye eere: twulaq xq'ehil (ak xk'ulunk ajwi') naq eb' li kamenaq 
te'rab'i xyaab' xkux li Ralal li Yos, ut eb' li te'ab'inq re te'wanq xyu'am. 

26Jo' naq li Yuwa'b'ej wank xyu'am xjunes rib', kixk'e ajwi' re li K'ajolb'ej naq 
wank xyu'am xjunes rib', 

27ut kixk'e xwankil chi raqok aatin xb'aan naq a'an li K'ajolb'ej. 

28“Misachk eech'ool rik'in a'in, xb'aan naq twulaq xq'ehil naq chixjunileb' li 
wanqeb' sa' muqleb'aal kamenaq te'rab'i xyaab' xkux 

29ut te'elq chaq: li xe'xb'aanu li us te'wakliiq chi yo'yo re li yu'am, ut li xe'xb'aanu 
li ink'a' us te'wakliiq chi yo'yo re li tojb'amaak. 

30“Laa'in maak'a' naru ninb'aanu injunes wib': a' yaal chanru nawab'i, ninraqok 
aatin, ut linraqb'a aatin a'an tiik xb'aan naq ink'a' ninsik' li wajom laa'in, a' b'an li 
rajom li kitaqlank chaq we. 

31Wi ta laa'in ninch'olob' anihin, moko yaal ta raj li waatin. 

32Jalan li nach'olob'ank chiwix, ut laa'in ninnaw naq yaal li naxye chiwix. 

33“Laa'ex xetaqla eetaql rik'in laj Jwan ut a'an x'aatinak chirix li yaal. 

34Laa'in ninye a'in re naq texkole'q, xb'aan naq ink'a' ninsik' li naxye junaq winq. 

35Laj Jwan a'an chaq li saqenk lochlo li nakutanob'resink, ut laa'ex xeraj saho'k 
jun k'amokaq rik'in li xsaqenk. 

36Ab'an laa'in wank k'aru na'aatinak chiwix q'axal nim xwankil chiru laj Jwan, a' 
li xnimal k'anjel li kixk'e chinb'aanu li Yuwa'b'ej. Xb'aan naq li k'anjel yookin chi 
xb'aanunkil na'aatinak chiwix ut naxye naq li Yuwa'b'ej kitaqlank chaq we. 

37Ut li Yuwa'b'ej li kitaqlank chaq we, a'an ajwi' ki'aatinak chiwix. Ab'an laa'ex 
maajun wa eerab'ihom li xyaab' xkux, chi moko eerilom ta chanru na'ilok, 

38chi moko xe'eninb'il ta li raatin sa' leech'ool, xb'aan naq ink'a' nekepaab' li 
kitaqlaak chaq xb'aan. 

39“Laa'ex nekek'e eech'ool chi xtzolb'al chi us xsa' li Santil Hu xb'aan naq 
nekek'oxla xtawb'al li junelik yu'am chisa'. A' li Santil Hu na'aatinak chiwix,  

40a'ut laa'ex ink'a' nekeraj chalk wik'in re taawanq eeyu'am. 

41“Laa'in ink'a' ninsik' inloq'al rik'ineb' li winq; 

42ab'anan ninnaw eeru, ninnaw naq maak'a' li xrahom li Yos eerik'in. 

43Laa'in xinchalk sa' xk'ab'a' linYuwa', ut ink'a' nikineek'ul. Wi ani chik taachalq 
yal xtaql xch'ool, a'an teek'ul raj. 

44Chanru naq wanq eepaab'aal laa'ex li nekek'ul eeloq'al cherib'il eerib' ut ink'a' 
nekesik' li loq'al nachalk rik'in li jun chi Yos? 

45“Meek'oxla naq laa'in tinjitoq eere chiru li Yuwa'b'ej: a' laj Moisés taajitoq eere, 
li kaw wi' eech'ool chi oyb'enink. 

46Wi ta nekepaab' laj Moisés, nikineepaab' raj ajwi' laa'in, xb'aan naq chiwix 
kitz'iib'ak chaq a'an.  

47Ab'anan, wi ink'a' nekepaab' li kixtz'iib'a chaq a'an, chan put ru naq teepaab' li 
waatin laa'in?”. 

Jn 6 

Li Jesus kixk'eheb' chi wa'ak oob' mil chi winq 
(Mt 14,13-21; Mk 6,30-44; Lk 9,10-17) 

1Chirix chik a'in koho li Jesus junpak'al li palaw re Galilea, Tiberias ajwi' 
nayeemank re li palaw a'an; 

2ut naab'al li tenamit ke'taaqenk re xb'aan naq neke'rilatq li xninqal ru eetalil 
kilajxb'aanu rik'ineb' li yaj. 

3Toja' naq kitaqe'k li Jesus chiru tzuul ut kik'ojlaak aran rochb'eeneb' li xtzolom. 

4Taanach'oq chaq li Paswa, li xninq'eheb' laj Judiiy. 

5Naq kixtaqsi li rilob'aal, li Jesus kirileb' li k'iila tenamit yookeb' chi chalk rik'in, 
ut kixye re laj Felipe: —B'ar tooloq'oq wa re te'wa'aq eb' a'in? 

6Kixye a'in yal re xyalb'al rix, xb'aan naq ak naxnaw chi us k'aru tixb'aanu. 

7Kichaq'ok laj Felipe: —Lajeek'aal (200) tumin chi wa ink'a' taatz'aqloq re naq 
te'tz'aq b'ayaq chi xjunjunqaleb'. 

8Toja' naq jun reheb' li xtzolom, a' laj Andrés riitz'in laj Simón Pedro, kixye re: 

9—Wank arin jun li al wank oob' xwa ut wiib' xkar; ab'an k'a' taxaq tixb'aanu a'in 
re li k'iila tenamit? 

10Kixye li Jesus: —K'ehomaqeb' chi hilank li tenamit. K'ajo' li rax pim sa' li na'ajej 
a'an. Ke'hilank eb' li winq: wankeb' tana oob'aq mil. 

11Toja' naq li Jesus kixchap eb' li wa, kiyoxink ut kixjek'i reheb' li k'ojk'ookeb' 
aran. Jo'kan ajwi' kixb'aanu rik'ineb' li kar; kixk'e reheb' jo'k'ihal li ke'raj. 

12Naq ke'k'ojlaak xch'ool, kixye reheb' li xtzolom: —Xokomaq li rela' li wa, re naq 
maak'a' taatz'eqmanq. 

13Ke'xxok ut ke'xnujob'resi kab'laju chakach, junes rela' li oob' chi wa li ke'xwa'. 

14Naq eb' li tenamit ke'ril li xnimal eetalil kixb'aanu li Jesus, ke'xye: —Relik chi 
yaal naq a'in li propeet li tento taak'ulunq sa' ruuchich'och'. 

15A'ut li Jesus kixk'e reetal naq chalkeb' re chi xk'amb'al re te'xk'e cho'q awab'ej; 
jo'kan naq ki'elelik wi' chik sa' li tzuul xjunes. 

Li Jesus kib'eek chiru li palaw 
(Mt 14,22-27; Mk 6,45-52) 

16Naq ki'ewuuk, ke'kub'eek eb' li xtzolom chire li palaw 

17ut ke'ok sa' jun li jukub', yookeb' chi xik junpak'al li palaw, toj Kafarnaúm. Ak 
q'oqyink chik chi us ut li Jesus maji' nawulak wankeb' wi' eb' a'an, 

18naq ki'ok chi eek'ank ru li palaw xb'aan jun kawil iq' yo chi apunk. 

19Ak numenaq tana jun leew xb'eenikeb' chiru ha' naq ke'ril li Jesus yo chi b'eek 
chiru li palaw, ak taanach'oq chaq rik'in li jukub'. K'ajo' naq ke'xiwak. 

20Ut li Jesus kixye reheb': —Laa'inin, mexxiwak! 

21Ke'raj raj xk'ulb'al sa' li jukub' rik'ineb', ab'an li jukub' tikto koxtaw li na'ajej 
b'arwi' yookeb' chi xik. 

Li Jesus ki'aatinak Kafarnaúm sa' li ch'utleb'aal kab'l 

22Sa' li kutan jun chik eb' li tenamit li ke'kanaak chaq junpak'al li palaw, ke'xk'e 
reetal naq jun ajwi' li jukub' kiwank aran ut li Jesus ink'a' ki'ok chisa' 
rochb'eeneb' li xtzolom, xjuneseb' b'an koheb' li xtzolom. 

23Ab'anan wankeb' kok' jukub' ke'elk chaq Tiberias, ke'wulak nach' rik'in li 
na'ajej b'arwi' ke'wa'ak. 

24Naq ke'ril eb' li tenamit naq maa'ani chik li Jesus aran chi moko eb' li xtzolom, 
ke'ok sa'eb' li kok' jukub' ut koheb' Kafarnaúm chi xsik'b'al li Jesus. 

25Ut naq koxe'xtaw junpak'al li palaw, ke'xye re: —At Tzolonel, jo'q'e xatk'ulunk 
arin? 

26Li Jesus kixsumeheb' ut kixye: —Relik chi yaal ninye eere: nikineesik' moko 
rik'in ta naq xerilatqeb' li xninqal ru eetalil, rik'in b'an naq xexwa'ak ut xexnujak. 

27Chexk'anjelaq moko chirix ta li tzekemq na'oso'k, chirix b'an li tzekemq ink'a' 
nalajk na'oso'k, a' li naxk'e li junelik yu'am: a'an taak'ehe'q eere xb'aan li 
K'ajolb'ej, xb'aan naq A'an a'in li xaqab'anb'il xwankil xb'aan li Yuwa'b'ej Yos. 

28Eb' a'an ke'xye re: —K'a' raj ru tqab'aanu re xk'anjelankil li naraj li Yos? 

29Kichaq'ok li Jesus ut kixye reheb': —Li k'anjel naraj li Yos, a'an: naq chepaab' li 
taqlanb'il chaq xb'aan. 

30Toja' naq ke'xye re: —K'aru li eetalil nakab'aanu laa'at re naq taaqil ut 
tatqapaab'? K'aru li k'anjel nakab'aanu? 

31Eb' li qana' qayuwa' ke'xwa' chaq li maná sa' li chaqich'och' jo' naq tz'iib'anb'il: 
«Choxahil wa kixk'e chi xwaheb'». 

32Li Jesus kixchaq'b'eheb' ut kixye: —Relik chi yaal ninye eere: moko a' ta laj 
Moisés kik'ehok eere li choxahil wa; a' b'an linYuwa' nak'ehok eere li tz'aqal 
choxahil wa. 

33Xb'aan naq li xwa li Yos a'an li nakub'e chaq sa' choxa ut naxk'e xyu'am li 
ruuchich'och'. 

34Toja' naq ke'xye re: —Qaawa', chak'e ta qe chi junelik li wa a'in. 

35Kixye li Jesus reheb': —Laa'in li yu'am wa. Ani taachalq wik'in ink'a' 
taatz'okaaq, ut li taapaab'anq we maajaruj taachaqiq re. 

36Ab'anan ak xinye eere: Xeril wu ut ink'a' nekepaab'. 

37Chixjunil ani tixk'e we li Yuwa'b'ej taachalq wik'in, ut li taachalq wik'in ink'a' 
tintz'eqtaana. 

38Xb'aan naq xinkub'e chaq sa' choxa moko re ta xb'aanunkil li wajom laa'in, re 
b'an xb'aanunkil li rajom li kitaqlank chaq we. 

39Ut a'an a'in li rajom li kitaqlank chaq we: naq chixjunil li xk'ehom we ink'a' 
taasachq chiwu, tinwaklesi b'an chi yo'yo sa' roso'jikeb' li kutan. 

40Xb'aan naq a'an a'in li rajom linYuwa': naq yalaq ani taaril ru li K'ajolb'ej ut 
tixpaab', wanq xyu'am chi junelik, ut laa'in tinwaklesi chi yo'yo sa' roso'jikeb' li 
kutan. 

41Yookeb' chi choqink eb' laj Judiiy chirix li Jesus, xb'aan naq kixye: “Laa'in li wa 
xinkub'e chaq sa' choxa”. 

42Ut neke'xyehatq: —Ma maawa' tab'i' a'in li Jesus, li ralal laj José? Laa'o 
naqanaweb' ru li xna' xyuwa'. K'a' put naq naxye anaqwan: «Xinkub'e chaq sa' 
choxa»? 

43Li Jesus kixchaq'b'eheb' ut kixye: —Meechoqoqi eerib' cherib'il eerib'. 

44Maa'ani naru nachalk wik'in, wi ink'a' k'amb'il chaq xb'aan li Yuwa'b'ej li 
kitaqlank chaq we; ut laa'in tinwaklesi chi yo'yo sa' roso'jikeb' li kutan. 

45Tz'iib'anb'il sa' xhuheb' li Propeet: «Tzolb'ilaqeb' chixjunileb' xb'aan li 
Yos». Chixjunil li na'ab'ink re li Yuwa'b'ej ut naxtzol rib' rik'in, nachalk wik'in. 

46“Maa'ani rilom ru li Yuwa'b'ej; ka'ajwi' Li nachalk rik'in li Yos, a'an rilom ru li 
Yuwa'b'ej. 

47Relik chi yaal ninye eere: ani wank xpaab'aal, wank xyu'am chi junelik. 

48Laa'in li yu'am wa. 

49Leena' leeyuwa' ke'xwa' li maná sa' li chaqich'och' ut ke'kamk. 

50A'an a'in li wa nakub'e chaq sa' choxa, re naq ani taawa'oq re ink'a' taakamq. 

51Laa'in li yo'yookil wa xinkub'e chaq sa' choxa. Li taawa'oq re li wa a'in, yo'yooq 
chi junelik; ut li wa tink'e laa'in, a'an lintz'ejwal re twanq xyu'am li 
ruuchich'och'”. 

52Ab'an eb' laj Judiiy neke'xwech'i rib'eb': —Chanru naq a'in tixk'e li xtz'ejwal 
chiqatzeka, chankeb'. 

53Kixye li Jesus reheb': —Relik chi yaal ninye eere: wi ink'a' neketzeka li xtz'ejwal 
li K'ajolb'ej, wi ink'a' nekeruk' li xkik'el, maak'a'aq yu'am eerik'in. 

54Ani natzekank re lintz'ejwal ut naruk' linkik'el, wank xyu'am chi junelik ut 
laa'in tinwaklesi chi yo'yo sa' roso'jikeb' li kutan. 

55Xb'aan naq lintz'ejwal a'an tz'aqal tzekemq ut linkik'el a'an tz'aqal uk'a'. 

56Ani natzekank re lintz'ejwal ut naruk' linkik'el, nakanaak wik'in ut laa'in rik'in. 

57Jo' naq li yo'yookil Yuwa'b'ej kitaqlank chaq we ut laa'in yo'yookin sa' xk'ab'a' li 
Yuwa'b'ej, jo'kan ajwi' li taatzekanq we yo'yooq sa' ink'ab'a'. 

58A'an a'in li wa kikub'e chaq sa' choxa; moko jo' ta li ke'xwa' leena' leeyuwa' ut 
ke'kamk. Li taawa'oq re li wa a'in, yo'yooq chi junelik. 

59Chixjunil a'in kixye li Jesus naq yo chi xtzolb'aleb' sa' li ch'utleb'aal kab'l aran 
Kafarnaúm. 

Wan ke'ch'inank xch'ool, a'ut laj Pedro kaw xch'ool chirix li Jesus 

60Naq ke'rab'i a'in, naab'aleb' li xtzolom ke'xye: —Q'axal kaw li aatin a'in. Ani 
taakuyuq rab'inkil? 

61Ab'an li Jesus naxnaw chi us naq eb' li xtzolom yookeb' chi choqink chirix a'in; 
jo'kan naq kixye reheb': —Ma xluktaak eech'ool xb'aan li aatin a'in? 

62K'a' raj ru teeye naq teeril li K'ajolb'ej chi taqe'k b'arwi' kiwank chaq xb'enwa? 

63A' li musiq'ej nak'ehok yu'am; li tz'ejwalej maak'a' na'ok wi'. Eb' li aatin xinye 
eere a'an musiq'ej ut yu'am. 

64Ab'anan wankeb' sa' eeyanq li ink'a' neke'paab'ank. Xb'aan naq chalen chaq sa' 
xtiklajik naxnaw chi us li Jesus aniheb' li ink'a' neke'paab'ank ut ani li 
taaq'axtesinq re. 

65Ut kixye: —Jo'kan naq xinye eere naq maa'ani naru nachalk wik'in, wi ink'a' ta 
k'eeb'il re xb'aan li Yuwa'b'ej. 

66Chalen utan naab'aleb' li xtzolom ke'sutq'iik chirixeb' ut ink'a' chik 
ke'rochb'eeni. 

67Toja' naq li Jesus kixye reheb' li Kab'laju: —Ma teeraj ajwi' xik laa'ex? 

68Kichaq'ok laj Simón Pedro ut kixye: —Qaawa', ani aj ik'in tooxik? Aawik'in 
wank li aatin nak'ehok li junelik yu'am. 

69Laa'o naqapaab' ut naqanaw naq laa'at li xSantil Alal li Yos. 

70Li Jesus kixsumeheb': —Ma ink'a' tab'i' laa'in xinsik'ok eeru laa'ex li Kab'laju? 
Ut jun eere laa'ex, a'an aj tza. 

71A' laj Judas, ralal laj Simón Iskariote, yo chi xyeeb'al xb'aan naq a'an 
taaq'axtesinq re, ut a'an jun reheb' li Kab'laju! 

Jn 7 

Li Jesus koho Jerusalén sa' li ninq'e ut kixtzoleb' li tenamit 

1Chirix chik a'in li Jesus ki'ok chi b'eek Galilea, ut ink'a' naru taab'eeq Judea 
xb'aan naq eb' laj Judiiy yookeb' chi xsik'b'al chan raj ru te'xkamsi. 

2Ak taanach'oq chaq li xninq'eheb' laj Judiiy, a' li xNinq'eheb' li 
Muheb'aal neke'xye re. 

3Kiyehe'k ut re xb'aaneb' li rech'alal: —Elen arin ut ayu Judea re naq te'ril ajwi' 
eb' laatzolom li xninqal ru b'aanuhom nalajaab'aanu, 

4xb'aan naq maajun naxb'aanu xk'anjel sa' muqmu, wi a'an naraj taanawe'q ru. 
Wi nakab'aanu a'in, k'ut aawib' chiru li ruuchich'och'. 

5Xb'aan naq chi moko eb' li rech'alal neke'paab'ank re. 

6Toja' naq kixye li Jesus reheb': —Toj maji' nawulak linhonal, a'ut leehonal laa'ex 
junelik wank cheruq'. 

7Li ruuchich'och' ink'a' naru xik' nekexril; a'ut laa'in xik' nikinril xb'aan naq 
nink'ut naq ink'a' us li xb'aanuhomeb'. 

8Taqenqex laa'ex sa' li ninq'e; laa'in ink'a' tintaqe'q sa' li ninq'e a'in xb'aan naq 
maji' natz'aqlok linhonal. 

9Naq kixye a'in, toj kikanaak Galilea. 

10Ut naq ke'taqe'k li rech'alal sa' li ninq'e, kitaqe'k ajwi' li Jesus: ab'an moko chi 
k'utk'u ta naq koho, chi muqmu b'an. 

11Eb' laj Judiiy yookeb' chi xsik'b'al li Jesus sa' li ninq'e, ut neke'xyehatq: “B'ar 
wank a'an?”. 

12Ut q'axal neke'hashotk eb' li poyanam chirix a'an. Wan te'yehoq: “Chaab'il winq 
a'an”. Wankeb' chik neke'xye: “Ink'a', naxb'alaq'iheb' b'an li tenamit”. 

13Ab'anan maa'ani na'aatinak chirix chi kutankil xb'aan xxiweb' chiruheb' laj 
Judiiy. 

14Sa' xyiitoq li ninq'e kitaqe'k li Jesus sa' rochoch li Yos ut ki'ok chi xtzolb'aleb' li 
tenamit. 

15Ut eb' laj Judiiy neke'xyehatq chi sachsookeb' xch'ool: —Chanru naq li winq a'in 
naxnaw chi us chi moko tzolb'il ta? 

16Kichaq'ok li Jesus ut kixye reheb': —Li k'aru nink'ut laa'in moko we ta, re b'an li 
kitaqlank chaq we. 

17Wi junaq traj xb'aanunkil li rajom li Yos, tixnaw ma re li Yos li nintzoleb' wi' 
malaj yal injunes wib' nin'aatinak. 

18Ani na'aatinak yal xjunes rib', a'an naxsik' naq taak'eemanq xloq'al; ab'an li 
naxsik' xloq'al li kitaqlank chaq re, a'an paab'ajel ut maak'a' b'alaq'ik rik'in. 

19“Ma maawa' tab'i' laj Moisés li kik'ehok eere li Chaq'rab'? Ut maajun eere 
napaab'ank re li Chaq'rab'. K'a'ut naq teeraj inkamsinkil?”. 

20Ke'chaq'ok li tenamit: —Aj tza wank aawik'in! Ani taa'ajoq aakamsinkil, 
chankeb'. 

21Li Jesus kixsumeheb' ut kixye: —Jun ajwi' xnimal inb'aanuhom xinb'aanu ut 
chejunilex sachso leech'ool xexkanaak. 

22Laj Moisés kixk'e eere li sirkunsisyon (moko xchalk ta a'in rik'in laj Moisés, 
rik'ineb' b'an leexe'toonil yuwa') ut laa'ex sa' sábado nekeb'aanu li sirkunsisyon. 

23Wi nab'aanumank li sirkunsisyon re junaq winq sa' sábado re naq ink'a' 
taaq'etmanq li xChaq'rab' laj Moisés, k'a'ut naq nekexjosq'o'k wik'in naq 
xink'irtasi chi xjunxaqalil jun li winq sa' sábado? 

24Mexraqok aatin a' yaal chanru nekeril, chexraqoq b'an aatin sa' tiikilal. 

Ma a'an a'in li Kriist? 

25Wankeb' aj Jerusalén ke'yehok: —Ma maawa' tab'i' a'in li neke'raj xkamsinkil? 

26K'ehomaq reetal: yo chi aatinak chi kutankil ut maak'a' neke'xye re. Malaj ut eb' 
li xb'eenil xe'xnaw chi tz'aqal naq a'an li Kriist? 

27Ab'anan a'in naqanaw b'ar nachalk chaq, a'ut naq tol'elq li Kriist, maa'ani 
taanawoq re b'ar ta taachalq. 

28Toja' naq li Jesus, naq yo chi xtzolb'aleb' li tenamit sa' rochoch li Yos, kixye chi 
kaw xyaab' xkux: —Yaal naq nekenaw wu ut nekenaw b'ar xinchalk chaq, ab'an 
ink'a' xinchalk injunes wib', wank b'an li tz'aqal kitaqlank chaq we, a' li ink'a' 
nekenaw ru laa'ex. 

29Laa'in ninnaw ru xb'aan naq rik'in ninchalk chaq ut a'an kitaqlank chaq we. 

30Ke'raj raj xchapb'al, ab'an maa'ani kixtaqsi li ruq' sa' xb'een, xb'aan naq toj 
maji' nawulak li xhonalil. 

Li Jesus kixye naq xik re 

31Naab'aleb' sa' xyanqeb' li tenamit ke'paab'ank re, yookeb' chi xyeeb'al: —Naq 
taak'ulunq li Kriist, ma tixb'aanu naab'al chik xninqal eetalil chiru li xb'aanu a'in? 

32Eb' laj Pariseey ke'rab'i naq eb' li tenamit neke'xyehatq a'in chirix li Jesus; 
jo'kan naq ke'xtaqla eb' li xtaql chi xchapb'al. 

33Kixye ut li Jesus: —Toj tinwanq chik kach'inaq eerik'in, toja' naq tinxik rik'in li 
kitaqlank chaq we. 

34Tineesik' ut ink'a' tineetaw, ut b'arwi' wanqin laa'in ink'a' texruuq chi xik 
laa'ex. 

35Toja' naq eb' laj Judiiy ke'xye chirib'ileb' rib': —B'ar anchal taaxik a'an naq 
ink'a' tooruuq xtawb'al? Malaj taaxik ta rik'ineb' laj Griego li xe'xcha'cha'i rib'eb', 
re naq tixtzoleb'? 

36K'aru xyaalal li aatin kixye: «Tineesik' ut ink'a' tineetaw, ut b'arwi' wanqin 
laa'in, ink'a' texruuq chi xik laa'ex»? 

Li Jesus kixyeechi'i li ha' nak'ehok yu'am 

37Sa' roso'jik li ninq'e, sa' xnimal xkutankil, kixye li Jesus chi xaqxo ut chi kaw 
xyaab' xkux: “Li taachaqiq re, chalqaq wik'in, ut li napaab'ank we, chi'uk'aq. 

38Jo' naxye li Santil Hu: Xnima'il yo'yookil ha' te'elq rik'in”. 

39Kixye a'in chirix li Musiq'ej li te'xk'ul eb' li te'paab'anq re: sa' li kutan a'an toj 
maak'a' li Musiq'ej xb'aan naq li Jesus toj maji' nanimaak xloq'al. 

Ke'ok wi' chik chi xwech'b'al rix ani li Jesus 

40Naq ke'rab'i eb' li aatin a'in, wan sa' xyanqeb' li tenamit ke'yehok: —A'an 
tz'aqal li propeet. 

41Wankeb' chik ke'yehok: —A'an a'in li Kriist. Ab'an wankeb' ajwi' ke'yehok: —
Ma aran tab'i' Galilea taachalq li Kriist? 

42Ma ink'a' tab'i' naxye li Santil Hu naq li Kriist taachalq chaq sa' xyanqeb' li ralal 
xk'ajol laj David, sa' li k'aleb'aal Belén, b'arwi' kiwank laj David? 

43Jo'kan naq kichalk jun jachok ib' sa' xyanqeb' li tenamit sa' xk'ab'a' li Jesus. 

44Wankeb' ke'raj raj xchapb'al, ab'anan maa'ani kixtaqsi li ruq' chi xb'een. 

45Naq eb' laj k'aak'alenel li ke'taqlaak chi xchapb'al li Jesus ke'sutq'iik rik'ineb' li 
Xb'eenileb' aj tij jo'wi' rik'ineb' laj Pariseey, ke'yehe'k re: —K'a'ut naq ink'a' 
xek'am chaq? 

46Ke'chaq'ok eb' laj k'aak'alenel: —Maajun junaq winq na'aatinak jo' na'aatinak li 
winq a'an, chankeb'. 

47Ke'sumeek xb'aaneb' laj Pariseey: —Ma xexb'alaq'iik ajwi' chaq laa'ex? 

48Ma wank tab'i' junaq reheb' li xb'eenil malaj junaq aj Pariseey li xpaab'ank re? 

49A'ut eb' li poyanam a'in li ink'a' neke'xnaw li Chaq'rab', a'aneb' xb'alb'aheb' ru. 

50Jun xkomoneb' a'an, a' laj Nikodemo li kiwulak rik'in li Jesus xb'enwa, kixye 
reheb': 

51—Ma naraqok tab'i' aatin li qaChaq'rab' sa' xb'een junaq winq chi toj maji' 
na'ab'iik a'an ut maji' nanawmank li naxb'aanu? 

52Ke'chaq'ok ut ke'xye re: —Ma laa'at ajwi' aj Galilea? Tz'ili rix ut taak'e reetal 
naq maajun propeet na'elk chaq Galilea. 

Li ixq li kixmux xsumlajik 

53[Ut li junjunq koho sa' rochoch. 

Jn 8 

1Ab'an li Jesus koho sa' xb'een li tzuul Olivos.  

2Toj eq'la kiwulak wi' chik sa' rochoch li Yos, ut chixjunil li tenamit ke'wulak 
rik'in: kik'ojlaak ut ki'ok chi xtzolb'aleb'. 

3Toja' naq eb' laj tz'iib' ut eb' laj pariseey ke'xk'am rik'in li Jesus jun li ixq 
kitawmank chaq chi xmuxb'al li xsumlajik; ke'xxaqab' sa' yiib'ej 

4ut ke'xye re li Jesus: —At Tzolonel, li ixq a'in xqataw chaq chi xmuxb'al li 
xsumlajik. 

5Laj Moisés kixk'e qataqlankil sa' li Chaq'rab' xkamsinkileb' chi pek eb' li ixq 
jo'keb' a'in. Laa'at k'aru nakaye? 

6Ke'xye a'in yal re xyalb'al rix, re xtawb'al k'aru te'xjit wi'. A'ut li Jesus kixk'utzub' 
rib' ut ki'ok chi tz'iib'ak sa' ch'och' rik'in ru'uj ruq'. 

7Eb' a'an neke'xpatz'ya re, jo'kan naq kixaqliik ut kixye reheb': —Ani eere laa'ex 
maak'a' xmaak, a'an xkutaq li xb'een pek. 

8Ut kixk'utzub' wi' chik rib', ki'ok chi tz'iib'ak sa' ch'och'. 

9Naq ke'rab'i li aatin a'in, ke'xtikib' elk chi xjunjunqaleb', xb'enwa eb' li cheekel 
winq, toj reetal naq ke'elk chixjunileb'; ut li Jesus kikanaak xjunes rochb'een li ixq 
li toj xaqxo sa' yiib'ej. 

10Kixaqliik li Jesus ut kixye re: —At ixq, b'ar wankeb'? Ma maa'ani xk'ehok aawe 
sa' tojb'amaak? 

11Kichaq'ok a'an: —Maajun, Qaawa'. Ut li Jesus kixye re: —Chi moko laa'in 
tatink'e sa' tojb'amaak. Ayu ut chalen anaqwan matmaakob'k chik]. 

Li Jesus a'an li xsaqenk li ruuchich'och' 

12Li Jesus kiraatinaheb' wi' chik li tenamit ut kixye reheb': —Laa'in li xsaqenk li 
ruuchich'och'. Li taataaqenq we, ink'a' taab'eeq sa' li aak'ab', wanq b'an li 
xsaqenk li yu'am rik'in. 

13Toja' naq eb' laj Pariseey ke'xye re: —Laa'at yal nakach'olob' aawib'; jo'kan naq 
laach'olob'ahom moko paab'ajel ta. 

14Li Jesus kixsumeheb' ut kixye: —Us ta ninch'olob' wib', ab'an li ninch'olob' a'an 
paab'ajel, xb'aan naq ninnaw b'ar xinchalk chaq ut b'ar xik we; a'ut laa'ex ink'a' 
nekenaw b'ar ninchalk ut b'ar xik we. 

15Laa'ex nekexraqok aatin jo' naraj li tz'ejwalej; laa'in maa'ani sa' aj b'een 
ninraqok aatin. 

16Ut wi tinraqoq aatin, linraqb'a aatin a'an tz'aqal yaal xb'aan naq moko wankin 
ta injunes, wochb'een b'an li kitaqlank chaq we. 

17Ut sa' leechaq'rab' tz'iib'anb'il naq li k'aru te'xye wiib'aq chi testiiw, a'an 
paab'ajel. 

18Laa'in nin'aatinak chiwix injunes wib'; jo'kan ajwi' li Yuwa'b'ej li kitaqlank chaq 
we, na'aatinak chiwix. 

19Toja' naq ke'xye re: —B'ar wank laaYuwa'? Kichaq'ok li Jesus ut kixye: —Ink'a' 
nekenaw wu chi moko nekenaw ru linYuwa'; wi ta nekenaw wu, nekenaw raj 
ajwi' ru linYuwa'. 

20Eb' li aatin a'in kixye li Jesus sa' li xna'aj li mayej, naq yo chi xtzolb'aleb' li 
tenamit sa' rochoch li Yos. Ut maa'ani kichapok re xb'aan naq toj maji' nawulak li 
xhonalil. 

Kaweb' xch'ool eb' laj Judiiy 

21Li Jesus kixye wi' chik reheb': —Xik we laa'in. Laa'ex tineesik', ut texkamq sa' 
leemaak. B'ar wi' xik we laa'in, ink'a' truuq texxik laa'ex. 

22Neke'xyehatq eb' laj Judiiy: —Malaj ut tixkamsi rib' naq naxye: «B'ar wi' xik we 
laa'in, ink'a' truuq texxik laa'ex»? 

23Ut a'an kixye reheb': —Laa'ex aj taq'a, laa'in aj taqe'q. Laa'ex rehex li 
ruuchich'och' a'in, laa'in maawa'in re li ruuchich'och' a'in. 

24Jo'kan naq xinye eere naq texkamq sa' leemaak xb'aan naq, wi ink'a' nekepaab' 
naq Laa'inin, texkamq sa' leemaak. 

25Toja' naq ke'xye re: —Anihat pe' laa'at? Li Jesus kixsumeheb' ut kixye: —
Chalen chaq sa' xtiklajik yookin chi xyeeb'al eere. 

26Naab'al raj naru tinye cherix li tinraqoq wi' aatin, ab'an li kitaqlank chaq we 
a'an paab'ajel; ut li k'aru kiwab'i chaq rik'in, a'an li ninye re li ruuchich'och'. 

27Eb' a'an ink'a' ke'xtaw ru naq yo chi raatinankileb' chirix li Yuwa'b'ej. 

28Jo'kan naq li Jesus kixye reheb': —Akaq xetaqsi li K'ajolb'ej, toja' naq teenaw 
naq Laa'inin ut maak'a' ninb'aanu injunes wib', ninye b'an li k'aru kixk'ut chiwu li 
Yuwa'b'ej. 

29Ut li kitaqlank chaq we wank wik'in: ink'a' xinxkanab' injunes, xb'aan naq 
junelik ninb'aanu li nawulak chiru. 

30Ut naq yo chi aatinak chi jo'ka'in, naab'aleb' ke'paab'ank re. 

Li Jesus ut laj Abrahán 

31Kixye li Jesus reheb' laj Judiiy li ke'paab'ank re: —Wi junelik eetz'ejwalihom 
eerib' rik'in li waatin, tz'aqal intzolomex; 

32teenaw li yaal ut li yaal taa'ach'ab'anq eere. 

33Ke'chaq'ok eb' a'an: —Laa'o ralal xk'ajolo laj Abrahán. Maajun wa eechaninb'ilo 
xb'aan anihaq. Chan put ru naq nakaye laa'at: «Toxexwanq chi ach'ab'anb'il»? 
chankeb' re. 

34Li Jesus kixsumeheb' ut kixye: —Relik chi yaal ninye eere: yalaq ani nab'aanunk 
re li maak, a'an eechaninb'il naq wank. 

35Li na'eechaniik xb'aan anihaq, ink'a' nakanaak chi junajwa sa' li kab'l; a'ut li 
alalb'ej nakanaak chi junajwa. 

36Jo'kan utan, wi li K'ajolb'ej texrach'ab', relik chi yaal naq ach'ab'anb'ilaqex. 

37Ninnaw chi us naq ralal xk'ajolex laj Abrahán; ab'an nekeraj inkamsinkil xb'aan 
naq li waatin ink'a' naxtaw xna'aj sa' leech'ool. 

38Laa'in ninye li wilom chaq rik'in li Yuwa'b'ej ut laa'ex nekeb'aanu li xerab'i 
rik'in leeyuwa'. 

39Ke'chaq'ok eb' a'an: —Li qayuwa' a'an laj Abrahán! chankeb'. Li Jesus kixye 
reheb': —Wi ralal xk'ajolex laj Abrahán, b'aanuhomaq li kixb'aanu laj Abrahán! 

40Ab'anan laa'ex nekeraj inkamsinkil xb'aan naq xinye eere li yaal li xwab'i chaq 
rik'in li Yos. A'ut laj Abrahán ink'a' kixb'aanu chi jo'kan! 

41Laa'ex nekeb'aanu li naxb'aanu leeyuwa'. Ke'xye ut re: —Laa'o ink'a' 
xooyo'laak sa' muxuk ib'; jun ajwi' li qayuwa': a'an li Yos! 

42Kixye li Jesus reheb': —Wi ta a' li Yos leeYuwa', nikineera raj, xb'aan naq rik'in 
li Yos kin'elk ut kinchalk chaq. Ink'a' kinchalk injunes wib'; a' li Yos, a'an li 
kitaqlank chaq we. 

43K'a'ut naq ink'a' neketaw ru li waatinob'aal? Xb'aan naq ink'a' nekexruuk chi 
rab'inkil li waatin. 

44Laa'ex rehex leeyuwa', a' laj tza, ut li naraj leeyuwa' a'an nekeraj xb'aanunkil. 
A'an aj kamsinel chalen chaq sa' xtiklajik, ut ink'a' kixkuy wank sa' li yaal, xb'aan 
naq maak'a' li yaal rik'in. Naq naxye li tik'ti', naxye li na'elk chaq rik'in, xb'aan 
naq aj tik'ti' ut xyuwa'il li tik'ti'. 

45A'ut laa'in ink'a' nikineepaab', xb'aan naq ninye li yaal. 

46Ani eere truuq taayehoq naq wank inmaak? Wi ninye li yaal, k'a'ut naq ink'a' 
nikineepaab'? 

47Li ani nachalk rik'in li Yos narab'i li naxye li Yos; ut laa'ex ink'a' nekerab'i 
xb'aan naq moko rehex ta li Yos. 

48Ke'chaq'ok eb' laj Judiiy: —Yaal ajwi' naqaye naq laa'at aj Samaria ut aj tza 
wank aawik'in, chankeb'. 

49Kichaq'ok li Jesus ut kixye: —Maak'a' aj tza wik'in, nawoxloq'i b'an linYuwa' ut 
laa'ex ink'a' nekek'e inloq'al. 

50Ab'an laa'in ink'a' ninsik' inloq'al; ak wank li nasik'ok re ut naraqok aatin. 

51Relik chi yaal ninye eere: wi junaq naxk'uula li waatin, ink'a' taaril li kamk chi 
junajwa. 

52Kiyehe'k ut re xb'aaneb' laj Judiiy: —Anaqwan naqanaw naq wank aj tza 
aawik'in. Laj Abrahán kikamk, jo'kaneb' ajwi' eb' li propeet, ut laa'at nakaye: «Wi 
junaq tixk'e xch'ool chirix li waatin, ink'a' tixyal li kamk chi junajwa». 

53Ma q'axal nim tab'i' laawankil chiru li qayuwa' laj Abrahán li kikamk? Eb' li 
propeet ajwi' ke'kamk. Anihat naq nakaye aawib'? 

54Kichaq'ok li Jesus ut kixye: —Wi ta laa'in ninnima inloq'al injunes wib', linloq'al 
maak'a' na'ok wi'. A' b'an linYuwa' naxnimob'resi inloq'al, a' li nekeye laa'ex: 
«A'an li qaYos», 

55us ta ink'a' nekenaw ru. Laa'in yaal naq ninnaw ru, ut wi tinye ta naq ink'a' 
ninnaw ru, laa'inaq raj aj tik'ti' jo' laa'ex. Ab'anan ninnaw ru ut nink'e inch'ool 
chirix li raatin. 

56Laj Abrahán leeyuwa' k'ajo' naq kisaho'k sa' xch'ool chi xk'oxlankil rilb'al 
linKutan; kiril ut kisaho'k sa' xch'ool. 

57Toja' naq eb' laj Judiiy ke'xye re: —Toj maak'a'at lajeeb' roxk'aal chihab' ut ak 
xawil ru laj Abrahán? 

58Kixye li Jesus reheb': —Relik chi yaal ninye eere: toj maji'aq nayo'laak laj 
Abrahán, ak Laa'inin chaq. 

59Toja' naq ke'xxok xpek re xkutb'al li Jesus; ab'an a'an kixmuq rib' ut ki'elk sa' 
rochoch li Yos. 

Jn 9 

Li Jesus kixk'irtasi jun li winq mutz' chalen chaq sa' xyo'lajik 

1Naq yo chi nume'k li Jesus, kiril jun li winq mutz' chalen chaq sa' xyo'lajik. 

2Ut eb' li xtzolom ke'xpatz' re: —At Tzolonel, ani kimaakob'k? Ma li winq a'in 
malaj eb' li xna' xyuwa', naq kiyo'laak sa' mutz'il? chankeb'. 

3Kichaq'ok li Jesus ut kixye: —Chi moko a'in kimaakob'k chi moko eb' li xna' 
xyuwa', re b'an naq li xnimal xwankil li Yos taak'utb'esiiq rik'in. 

4Naq toj kutan, tento tqab'aanu li k'anjel naraj li kitaqlank chaq we. Chalk re li 
q'oqyink ut maa'ani chik truuq taak'anjelaq. 

5Naq toj wanqin sa' li ruuchich'och', laa'in xsaqenk li ruuchich'och'. 

6Naq ak xye a'in, kichuub'ak sa' ch'och', kixyiib' sulul rik'in li xchuub', kixyul li 
sulul sa' ru li mutz' ut kixye re: 

7—Ayu chi ch'ajok sa' li ha' Siloé xk'ab'a' (naraj naxye: “Taqlanb'il”). Koho li 
mutz', koxch'ajoq chaq ut na'ilok chik naq kisutq'iik chaq. 

8Eb' li rechkab'al ut eb' li ak najter rokikeb' chi rilb'al naq mutz', ke'ok chi 
xyeeb'al: —Ma maawa' tab'i' a'in li nak'ojlaak chi lemooxnik? 

9Wan ke'yehok: —A'an a'in. Wankeb' chik ke'yehok: —Maawa', chanchan b'an 
a'an na'ilok. A'ut a'an kixye: —Laa'inin. 

10Toja' naq ke'xye re: —Chan put ru naq xtehonk xsa' laawu? 

11Kichaq'ok a'an ut kixye: —Li winq Jesus xk'ab'a' xyiib' li sulul, xyul sa' li wu ut 
xye we: «Ayu Siloé ut ch'ajon chaq». Xkohin, xinch'ajok chaq ut nin'ilok chik. 

12—B'ar wank a'an? chankeb' re. Kichaq'ok: —Ink'a' ninnaw, chan. 

13Ke'xk'am rik'ineb' laj Pariseey li mutz' naq xwank. 

14Ab'anan sábado chik naq li Jesus kixyiib' li sulul ut kixte xsa' li ru. 

15Ke'ok ut eb' laj Pariseey chi xpatz'b'al wi' chik chanru naq xtehonk xsa' li ru, ut 
a'an kixye reheb': —Xk'e li sulul sa' li wu, xinch'ajok chaq ut nin'ilok chik 
anaqwan. 

16Wankeb' aj Pariseey ke'yehok: —Li winq a'in moko rik'in ta li Yos nachalk 
xb'aan naq ink'a' naxk'e xloq'al li sábado. Wankeb' chik ke'yehok: —Chanru naq 
tixb'aanu li xninqal eetalil a'in junaq winq aj maak? Ut kiwank jachok ib' sa' 
xyanqeb'. 

17Toja' naq ke'xpatz' wi' chik re li mutz': —Ut laa'at k'aru nakaye chirix a'an, 
xb'aan naq xte xsa' laawu? Kichaq'ok: —A'an jun propeet, chan. 

18A'ut eb' laj Judiiy ink'a' ke'xpaab' naq li winq a'an mutz' naq kiwank ut na'ilok 
chik, toj ke'xb'oq chaq li xna' xyuwa' 

19ut ke'xpatz' reheb': —Ma a'in leeralal, a' li nekeye naq mutz' chalen chaq sa' 
xyo'lajik? Chan put ru naq na'ilok chik anaqwan? 

20Ke'chaq'ok li xna' xyuwa' ut ke'xye: —Naqanaw naq a'an a'in li qalal, mutz' naq 
kiyo'laak. 

21Ab'anan, chan ta wi' ru naq na'ilok chik anaqwan, tik ink'a' naqanaw, chi moko 
naqanaw ani xtehok xsa' li ru. Patz'omaq re; ak wank xchihab'. A'an naru 
naxch'olob' li k'aru xk'ul. 

22A'in ke'xye li xna' xyuwa' xb'aan xxiweb' chiruheb' laj Judiiy, xb'aan naq ak 
k'uub'k'u xb'aaneb' laj Judiiy, wi ani tixye naq li Jesus a'an li Kriist, isinb'ilaq sa' li 
ch'utleb'aal kab'l. 

23Jo'kan naq ke'xye li xna' xyuwa': “Ak wank xchihab'. Patz'omaq re”. 

24Eb' laj Judiiy ke'xb'oq wi' chik li winq, a' li mutz' naq xwank, ut ke'xye re: —
Chaye qe li yaal sa' xk'ab'a' li Yos. Laa'o naqanaw naq li winq a'in a'an aj maak. 

25Kichaq'ok a'an ut kixye: —Wi a'an aj maak, ink'a' ninnaw laa'in. Jun ajwi' li 
ninnaw chi us: mutz'in naq xinwank ut anaqwan nin'ilok chik. 

26Toja' naq ke'xye re: —K'aru xb'aanu aawe? Chanru naq xte xsa' laawu? 

27Kichaq'ok ut kixye: —Ak xinye eere ut ink'a' xeraj rab'inkil. K'a'ut naq teeraj 
rab'inkil wi' chik? Ma teeraj ajwi' ok laa'ex cho'q xtzolom? 

28Ut eb' a'an kilaje'xhob' ut ke'xye re: —Laa'at xtzolom li winq a'an, a'ut laa'o 
xtzolomo laj Moisés. 

29Laa'o naqanaw naq li Yos ki'aatinak rik'in laj Moisés, a'ut a'in ink'a' naqanaw 
b'ar chalenaq chaq. 

30Kichaq'ok li winq ut kixye reheb': —Sachb'ach'oolej tz'aqal a'in, naq laa'ex 
ink'a' nekenaw b'ar chalenaq, ut a'an xte xsa' li wu. 

31Laa'o naqanaw naq li Yos ink'a' narab'iheb' laj maak; ab'an wi junaq naxxiwa ru 
li Yos ut naxb'aanu li rajom, a'an na'ab'iik. 

32Maajun wa ab'inb'il resil junaq winq tixte xsa' ru junaq mutz' chalen chaq sa' 
xyo'lajik. 

33Wi ta a'an ink'a' chalenaq rik'in li Yos, maak'a' raj truuq tixb'aanu. 

34Ke'chaq'ok eb' a'an ut ke'xye re: —Xatyo'laak chajunxaqalil sa' li maak ut 
taawaj anchal qatzolb'al laa'o? Ut ke'risi sa' xyanqeb'. 

35Li Jesus kirab'i resil naq ke'risi sa' xyanqeb' ut, naq kixtaw, kixye re: —Ma 
nakapaab' laa'at li K'ajolb'ej? 

36Kichaq'ok a'an: —Ut ani a'an, at Qaawa', re naq tinpaab'? chan. 

37Kiyehe'k re xb'aan li Jesus: —Ak xawil ru; a'an a'in li yo chi aatinak aawik'in. 

38Toja' naq a'an kixye: —Ninpaab', Qaawa'. Ut kixwiq'ib' rib' chiru, kixloq'oni. 

39—Chi raqok aatin xinchalk sa' li ruuchich'och' a'in -chan li Jesus- re naq eb' li 
ink'a' neke'ilok che'iloq, ut eb' li neke'ilok che'mutz'irq. 

40Wankeb' aj Pariseey te'ochb'eeninq re, ut naq ke'rab'i a'in, ke'xye re: —Ma 
mutz'o ajwi' laa'o chi jo'kanan? 

41Kixye li Jesus reheb': —Wi ta mutz'ex, maak'a' raj eemaak; ab'anan nekeye: 
«Nokoo'ilok»; jo'kan naq leemaak toj wank sa' eeb'een. 

Jn 10 

Li chaab'il aj k'aak'alenel karneer 

1Toja' naq li Jesus kixye reheb': —Relik chi yaal ninye eere: ani ink'a' nanume'k 
sa' li rokeb'aal li xkoraleb' li karneer, sa' jalan b'an chik na'ajej nataqe'k ut 
napisk'ok chisa', a'an aj elq' ut aj kamsinel. 

2A'ut li na'ok sa' li okeb'aal a'an aj k'aak'alehom reheb' li karneer. 

3Laj ilol okeb'aal natehok chiru ut eb' li karneer neke'rab'i li xyaab' xkux; ut a'an 
naxb'oqeb' li xkarneer rik'in li xk'ab'a'eb' ut narisiheb' chi b'eek. 

4Ut naq ak xrisi chixjunileb' li re, k'amol b'e naq naxik chiruheb', ut eb' li karneer 
neke'xtaaqe, xb'aan naq neke'xnaw rab'inkil li xyaab' xkux. 

5Ab'anan ink'a' te'xtaaqe junaq li ink'a' neke'xnaw ru, elelik b'an chik te'xb'aanu 
chiru xb'aan naq ink'a' neke'xnaw rab'inkil li xyaab' xkuxeb' li jalaneb' chik. 

6Li jaljookil ru aatin a'in li kixye li Jesus reheb', ink'a' ke'xtaw ru. 

7Jo'kan naq li Jesus ki'aatinak wi' chik rik'ineb': —Relik chi yaal ninye eere: laa'in 
li rokeb'aaleb' li karneer. 

8Chixjunileb' li xe'k'ulunk xb'enwa chiwu a'aneb' aj elq' ut aj kamsineleb'; ab'an 
ink'a' xe'ab'iik xb'aaneb' li karneer. 

9Laa'in li okeb'aal. Ani taa'ok sa' ink'ab'a', kolb'ilaq; taa'ok, taa'elq ut tixtaw xwa. 

10“Laj elq' ka'ajwi' elq'ak, kamsink ut sachok naraj naq nachalk. Laa'in xinchalk re 
naq te'wanq xyu'am ut taawanq chi numtajenaq. 

11Laa'in li chaab'il aj k'aak'alenel karneer. Li chaab'il aj k'aak'alenel naxk'e li 
xyu'am sa' xk'ab'a'eb' li xkarneer. 

12-13A'ut li yal tojb'il, li maawa' aj k'aak'alenel ut moko re ta eb' li karneer, naq 
nachalk laj xojb', naxkanab'eb' li karneer ut na'elelik, xb'aan naq yal tojb'il ut 
maak'a' naraj wi' eb' li karneer; jo'kan naq laj xojb' naxsaapuheb' ut 
naxcha'cha'iheb'. 

14“Laa'in li chaab'il aj k'aak'alenel, ut nekeb'innaw ru linkarneer ut eb' li we 
neke'xnaw wu, 

15jo' li Yuwa'b'ej naxnaw wu ut laa'in ninnaw ru li Yuwa'b'ej; ut nink'e linyu'am 
sa' xk'ab'a'eb' li karneer. 

16Wankeb' ajwi' jalan chik inkarneer li moko wankeb' ta sa' li koral a'in; a'aneb' 
ajwi' tento tinb'eresiheb' chaq, ut te'rab'i xyaab' linkux, ut jun ch'uutaqeb' aj chik 
naq te'wanq, ut junaq ajwi' laj k'aak'alehom reheb'. 

17“A'an ninxra wi' li Yuwa'b'ej, xb'aan naq nink'e linyu'am re naq tink'ul wi' chik. 

18Maa'ani namaq'ok chiwu linyu'am, laa'in b'an nink'ehok re, xb'aan naq jo'kan 
x'alaak sa' inch'ool. Wank inwankil chi xq'axtesinkil linyu'am ut wank inwankil 
chi xk'ulb'al wi' chik. A'an a'in lintaqlankil xink'ul rik'in linYuwa'”. 

19Naq ke'rab'i li aatin a'in, kiwank wi' chik jachok ib' sa' xyanqeb' laj Judiiy. 

20Ut naab'aleb' sa' xyanqeb' ke'yehok: —Wank aj tza rik'in ut kaan ru. K'a'ut naq 
nekerab'i? 

21Ab'anan wankeb' ajwi' ke'yehok: —Eb' li aatin a'in moko raatineb' ta junaq 
eechaninb'il xb'aan laj tza. Ma truuq tab'i' laj tza xteeb'al xsa' ruheb' li mutz'? 

Li Jesus kixye naq Ralal li Yos 

22Sa'eb' li kutan a'an aran Jerusalén naninq'ehimank li xq'axtesinkil li rochoch li 
Yos sa' ruq' li Qaawa', jo' rajlal chihab'. Yo li hab'alq'e 

23ut li Jesus yo chi b'eek sa' rochoch li Yos wan wi' li numleb'aal re laj Salomón. 

24Kisute'k xb'aaneb' laj Judiiy ut ke'xye re: —Jo'q'e taakanab' xrahob'tesinkil li 
qach'ool? Wi laa'at li Kriist, ye qe chi ch'olch'o ru. 

25Kichaq'ok li Jesus ut kixye: —Ak xinye eere, ab'an ink'a' nekepaab'. Li k'anjel 
nalajinb'aanu sa' xk'ab'a' linYuwa', a'an na'aatinak chiwix; 

26a'ut laa'ex ink'a' nekepaab' xb'aan naq moko xkomonex ta linkarneer. 

27Eb' linkarneer neke'rab'i xyaab' inkux; laa'in nekeb'innaw ru ut eb' a'an 
nikine'xtaaqe. 

28Laa'in nink'e reheb' li junelik yu'am ut maajaruj te'oso'q, ut maa'ani taamaq'oq 
reheb' sa' wuq'. 

29Li Yuwa'b'ej li xk'ehokeb' we, a'an q'axal nim xwankil chiruheb' chixjunil ut 
maak'a' naru taamaq'e'q xb'aan anihaq sa' ruq' li Yuwa'b'ej. 

30Laa'in ut li Yuwa'b'ej juno ajwi' chiqib'il qib'. 

31Toja' naq eb' laj Judiiy ke'xchap wi' chik xpek re xkutinkil chirix. 

32Ut li Jesus kixye reheb': —Naab'al li chaab'il b'aanuhom li neke'chalk rik'in li 
Yuwa'b'ej xlajink'ut cheru. B'ar wank reheb' a'an li teeraj wi' inkutinkil chi pek? 

33Ke'chaq'ok eb' laj Judiiy: —Ink'a' tatqakuti chi pek xb'aan junaq chaab'il 
b'aanuhom, rik'in b'an naq xamajewa li Yos ut, us ta yal winqat, nakak'e aawib' 
cho'q Yos, chankeb' re. 

34Kixye li Jesus reheb': —Ma ink'a' tab'i' tz'iib'anb'il sa' leechaq'rab': «Laa'in 
xinye naq Yosex»? 

35Wi naxk'eheb' cho'q yos li ke'k'uluk re li Raatin li Yos (ut ink'a' naru xsachb'al 
xwankil li Santil Hu), 

36k'a'ut naq chiwix laa'in li kinxsantob'resi li Yuwa'b'ej ut kinxtaqla chaq sa' 
ruuchich'och' nekeye naq ninmajewa li Yos xb'aan naq xinye: «Ralalin li Yos»? 

37Wi ink'a' ninb'aanu xk'anjel linYuwa', mineepaab'. 

38Ab'anan, wi ninb'aanu, us ta ink'a' nikineepaab' laa'in, paab'omaq li k'anjel 
ninb'aanu. Chi jo'kan teek'e reetal ut teenaw chi junajwa naq li Yuwa'b'ej wank 
wik'in ut laa'in wankin rik'in li Yuwa'b'ej. 

39Toja' naq ke'xyal wi' chik xchapb'al, ab'an li Jesus ki'elelik chiruheb'. 

Li Jesus koho junpak'al li nima' Jordán 

40Koho wi' chik junpak'al li nima' Jordán, sa' li na'ajej kikub'sink wi' ha' laj Jwan 
sa' xtiklajik, ut kikanaak aran. 

41Naab'aleb' ke'wulak rik'in: “Laj Jwan maajun xnimal eetalil xb'aanu, ab'an 
chixjunil li xyehom laj Jwan chirix li winq a'in, a'an tz'aqal yaal”, chankeb'. 

42Ut naab'aleb' ke'paab'ank re li Jesuus aran. 

Jn 11 

Li xwaklijik chi yo'yo laj Lázaro 

1Kiyajerk jun li winq, aj Lázaro xk'ab'a', aj Betania, xk'aleb'aaleb' lix María ut lix 
Marta li xchaq'na'.  

2Lix María a'an li kiyuluk re li Qaawa' rik'in sununkil b'an ut kixmes li roq rik'in 
rismal xjolom; ut li ras a'an yaj, aj Lázaro xk'ab'a'. 

3Eb' li ranab' ke'xtaqla xyeeb'al re li Jesus: —Qaawa', li nakara laa'at a'an yaj. 

4Naq kirab'i a'in, li Jesus kixye: —Li yajel a'in moko re ta kamk, re b'an xnimal 
xloq'al li Yos, re naq taanimaaq xloq'al li Ralal li Yos xb'aan a'an. 

5Li Jesus naxra lix Marta, jo'wi' li riitz'in ut laj Lázaro; 

6ab'an, naq kirab'i resil naq yaj laj Lázaro, toj kikanaak wiib' kutan chik sa' li 
na'ajej a'an. 

7Chirix chik a'an kixye reheb' li xtzolom: —Yo'qeb' wi' chik Judea. 

8Kiyehe'k ut re xb'aaneb' li xtzolom: —At Tzolonel, toje' xe'raj raj aakamsinkil chi 
pek eb' laj Judiiy. Ma tatxik wi' chik aran? 

9Kichaq'ok li Jesus ut kixye reheb': —Ma ink'a' tab'i' kab'laju honal wank re li 
kutan? Wi junaq winq nab'eek chi kutan, ink'a' taatichk'oq xb'aan naq naril li 
xsaqenk li ruuchich'och' a'in; 

10ab'an wi nab'eek sa' q'oqyink, taatichk'oq xb'aan naq maak'a' xsaqenk rik'in. 

11Chirix chik a'an kixye wi' chik: —Laj Lázaro li qamiiw yo chi wark; ab'anan xik 
we chi rajsinkil. 

12Kiyehe'k ut re xb'aaneb' li xtzolom: —Qaawa', wi yo chi wark, taak'iraaq. 

13Li Jesus a' li xkamik kixye reheb', a'ut eb' a'an ke'xk'oxla naq a' li hilank li 
naxk'e li wark kixye. 

14Toja' naq li Jesus ki'aatinak chi ch'olch'o ru: —Laj Lázaro kamenaq chik, 

15ut nasaho'k inch'ool eeb'aan laa'ex rik'in naq maa'anihin chaq aran, re naq 
teepaab'. Ab'anan, yo'qeb' rik'in, chan. 

16Toja' naq laj Tomás, a' li Lut nayeemank re, kixye reheb' li rech tzolonelil: —
Yo'qeb' ajwi' laa'o re naq tookamq qochb'een. 

17Naq kiwulak li Jesus, ak kaahib'aq kutan chik xmuqb'al laj Lázaro naq koxtaw. 

18Betania nach' wank rik'in Jerusalén, mero leew tana xnajtil, 

19ut naab'aleb' laj Judiiy ke'wulak sa' rochoch lix Marta ut lix María re 
xk'ojob'ankileb' xch'ool chirix xkamik li raseb'. 

20Naq kirab'i lix Marta naq li Jesus yo chi chalk, ki'elk chi xk'ulb'al, ut lix María 
kikanaak sa' kab'l. 

21Kixye lix Marta re li Jesus: —Qaawa', wi ta wankat arin, ink'a' raj xkamk li was. 

22Ab'an, anaqwan ajwi', ninnaw naq chixjunil li taatz'aama chiru li Yos, tixk'e 
aawe li Yos. 

23Kixye li Jesus re: —Laawas taawakliiq wi' chik chi yo'yo. 

24Kichaq'ok lix Marta: —Ninnaw naq taawakliiq wi' chik sa' xwaklijikeb' chi yo'yo 
li kamenaq, sa' roso'jikeb' li kutan, chan. 

25Kixye li Jesus re: —Laa'in li wakliik wi' chik chi yo'yo ut li yu'am. Ani 
napaab'ank we, us ta taakamq, taawanq xyu'am, 

26ut chixjunil li yo'yo ut nikinxpaab' maajaruj taakamq. Ma nakapaab' a'in? 

27Kichaq'ok a'an ut kixye: —Hehe', Qaawa'. Laa'in ninpaab' naq laa'at li Kriist, li 
Ralal li Yos, li tento taak'ulunq sa' ruuchich'och'. 

28Naq ak xye a'in, koho chi xb'oqb'al lix María, li riitz'in, ut koxye sa' xxik: —Laj 
Tzolonel wank le'; yo chab'oqb'al. 

29Lix María, ka'ajwi' kirab'i, kixaqliik sa' junpaat ut koho rik'in. 

30Toj maji' nawulak li Jesus sa' li k'aleb'aal ut toj wank sa' li na'ajej b'arwi' 
koxk'ule'q xb'aan lix Marta. 

31Naq ke'ril naq lix María kixaqliik sa' junpaat ut ki'elk, eb' laj Judiiy li wankeb' 
chaq sa' kab'l chi xk'ojob'ankil xch'ool ke'xtaaqe: sa' xch'ooleb' naq koho chi 
yaab'ak wan wi' li muqleb'aal. 

32Lix María kiwulak wan wi' li Jesus, ut naq kiril ru, kixkut rib' chi roq ut kixye re: 
—Qaawa', wi ta wankat arin, ink'a' raj xkamk li was. 

33Li Jesus kiril naq yo chi yaab'ak ut te'yaab'aq ajwi' eb' laj Judiiy li ke'chalk 
chirix; jo'kan naq kixjiq' xch'ool ut sachaamil xna'leb' kikanaak: 

34—B'ar xek'e? chan. Ke'xsume ut ke'xye: —Qaawa', kim ut toxaawil. 

35Li Jesus ki'ok chi yaab'ak. 

36Ut eb' laj Judiiy ke'xye: —Ilomaq k'ajo' naq naxra. 

37Ab'anan wank ke'yehok: —A'an li kitehok xsa' ru li mutz', ma ink'a' raj xru chi 
xkolb'al laj Lázaro chiru li kamk? 

38Toja' naq li Jesus kixjiq'jiq'i wi' chik xch'ool ut koho wan wi' li muqleb'aal. A'an 
jun li ochoch pek ut wank jun pek chire. 

39—Isihomaq li pek, chan li Jesus. Kichaq'ok lix Marta, ranab' li kamenaq: —
Qaawa', xchuho': ak kaahib' kutan rokik arin, chan re. 

40Kixye li Jesus re: —Ma ink'a' xinye aawe: «Wi nakapaab', taawil li xnimal xloq'al 
li Yos»? 

41Ke'risi li pek. Toja' naq li Jesus kixtaqsi li rilob'aal sa' choxa ut kixye: —At 
inYuwa', ninyoxi chawu naq xinaawab'i. 

42Ak ninnaw laa'in naq junelik nikinaawab'i, ab'anan xinye a'in xb'aaneb' li 
tenamit neke'sutuk we, re naq te'xpaab' naq laa'at kattaqlank chaq we. 

43Naq kiraqe'k chi xyeeb'al a'in, kixjap re chi kaw xyaab' xkux: —Lázaro, elen 
chaq, chan. 

44Ut li kamenaq ki'elk chaq, b'ak'b'ookeb' li roq ruq' rik'in li t'ikr ut lanlo li xnaq' 
ru chi sut. Kixye li Jesus reheb': —Hitomaq ut kanab'omaq chi b'eek. 

Eb' laj Judiiy ke'xk'uub' xkamsinkil li Jesus 
(Mt 26,1-5; Mk 14,1-2; Lk 22,1-2) 

45Naab'aleb' laj Judiiy li ke'wulak sa' rochoch lix María, ke'xpaab' li Jesus naq 
ke'ril li kixb'aanu. 

46Ab'anan wankeb' ajwi' koxe'xye reheb' laj Pariseey li kixb'aanu li Jesus. 

47Toja' naq li Xb'eenileb' aj tij ut eb' laj Pariseey ke'xch'utub' rib' chi k'uub'ank ut 
ke'xye: —K'aru tqab'aanu? Xb'aan naq li winq a'in naab'al xninqal ru eetalil 
naxb'aanu. 

48Wi taaqakanab' chi jo'kan, chixjunileb' te'paab'anq re, ut te'chalq eb' laj Roma, 
tole'xjuk' li qaSantil Na'aj jo' ajwi' li qatenamit. 

49Jun reheb' a'an, aj Kaifás xk'ab'a', xyuwa'il aj tij sa' li chihab' a'an, kixye reheb': 
—Laa'ex tik maak'a' nekenaw, 

50chi moko nekek'e reetal naq q'axal us cho'q eere naq taakamq jun chi winq sa' 
xk'ab'a'eb' li tenamit chiru naq taa'oso'q chixjunil li tenamit. 

51Ut a'in moko yal ta xjunes rib' naq kixye, kixye b'an jo' propeet, naq wan chaq 
cho'q xyuwa'il aj tij; kixye chi junxilaj naq li Jesus taakamq chirix li tenamit, 

52ut moko ka'aj ta wi' chirix li tenamit, re aj b'an wi' xch'utub'ankil sa' junajil eb' 
li ralal xk'ajol li Yos li neke'cha'chotk. 

53Ut chalen sa' li kutan a'an ke'xk'uub' xkamsinkil. 

54Jo'kan naq li Jesus ink'a' chik nab'eek chi kutankil sa' xyanqeb' laj Judiiy, ki'elk 
b'an aran ut koho sa' li na'ajej nach' rik'in li chaqich'och', sa' li tenamit Efraín 
xk'ab'a', ut aran kikanaak rochb'eeneb' li xtzolom. 

Haye'k re li Paswa 

55Taanach'oq chaq li Paswa, xninq'eheb' laj Judiiy, ut naab'aleb' li wankatqeb' sa' 
li na'ajej a'an ke'taqe'k Jerusalén rub'elaj li Paswa chi xch'ajob'resinkileb' rib'. 

56Yookeb' chi xsik'b'al li Jesus ut naq wankeb' sa' rochoch li Yos, neke'xyehatq 
chirib'ileb' rib': —K'aru nekeye? Ma ink'a' anchal taachalq sa' li ninq'e? 

57Li Xb'eenileb' aj tij ut eb' laj Pariseey ak xk'ehomeb' jun li chaq'rab': “Wi ani 
taanawoq re b'ar wanq, chixyehaq resil re naq taachapmanq”. 

Jn 12 

Li Jesus kiyule'k rik'in sununkil b'an 

1Sa' waqib'aq kutan li Paswa naq koho li Jesus Betania b'arwi' wank laj Lázaro, a' 
li kiwaklesiik chi yo'yo sa' xyanqeb' li kamenaq xb'aan li Jesus. 

2Aran ewu ke'xk'e chi tzekank; lix Marta yo chi k'anjelak ut laj Lázaro a'an jun 
reheb' li yookeb' chi hilank sa' meex. 

3Toja' naq lix María kixk'am chaq jun liib'r chi sununkil b'an, tz'aqal naard ut 
q'axal terto xtz'aq; kixyul chiruheb' li roq li Jesus ut kixchaqihob'resiheb' rik'in 
rismal xjolom. Ut kinujak xsa' li kab'l rik'in xb'ook li sununkil b'an. 

4A'ut laj Judas Iskariote, jun reheb' li xtzolom, a' li taaq'axtesinq re, kixye: 

5—K'a' naq ink'a' xk'ayimank li sununkil b'an a'in chi o'lajuk'aal (300) tumin 
plaat ut xk'eemank raj reheb' li neb'a'? 

6Kixye a'in moko xb'aan ta naq naxraheb' li neb'a', rik'in b'an naq aj elq': rik'in 
wank li k'uuleb'aal tumin, ut narelq'a jo'nimal li nak'eemank chisa'. 

7Li Jesus kixye re: —Kanab', xb'aan naq re inmuqb'al naq kixk'uula li sununkil 
b'an a'in. 

8Xb'aan naq eb' li neb'a' junelik wanqeb' eerik'in, a'ut laa'in moko junelik ta 
wanqin eerik'in. 

9Naab'aleb' laj Judiiy ke'nawok re naq li Jesus wank aran ut koheb' rik'in, moko 
ka'aj ta wi' sa' xk'ab'a' li Jesus, re aj b'an wi' rilb'al laj Lázaro li kiwaklesiik chi 
yo'yo sa' xyanqeb' li kamenaq. 

10Ut eb' li xb'eenil aj tij ke'xk'uub' ajwi' xkamsinkil laj Lázaro, 

11xb'aan naq xmaak a'an naab'aleb' laj Judiiy yookeb' chi elk sa' xyanqeb' ut a' 
chik li Jesus neke'xpaab'. 

Rokik li Jesus Jerusalén 
(Mt 21,1-11; Mk 11,1-11; Lk 19,28-38) 

12Sa' li kutan jun chik, eb' li k'iila tenamit li ke'wulak sa' li Ninq'eke'rab'i resil naq 
li Jesus chalk re Jerusalén; 

13jo'kan naq ke'xchap xxaq mokooch ut ke'elk chi xk'ulb'al, japjookeb' re chi 
xyeeb'al: —Chinimaaq xloq'al li Yos! Usilaatinanb'il taxaq li yo chi chalk sa' 
xk'ab'a' li Qaawa', a' li xreyeb' laj Israel! 

14Naq li Jesus koxtaw jun ch'ina b'uur, kik'ojlaak sa' xb'een jo' tz'iib'anb'il reetalil: 

15“Matxiwak, at xrab'in Sión. Il, we' chaq laaRey k'ojk'o chaq chirix ral jun li 
b'uur”. 

16Eb' li xtzolom ink'a' ke'xtaw ru a'in sa' xtiklajik; ab'anan, naq kinimaak xloq'al li 
Jesus, ke'naqk sa' xch'ool naq a'in tz'iib'anb'il chaq chirix ut a'an ajwi' li 
ke'xb'aanu re. 

17Li tenamit li wankeb' chaq rochb'een li Jesus naq kixb'oq laj Lázaro sa' li 
muqleb'aal ut kixwaklesi chi yo'yo sa' xyanqeb' li kamenaq, yookeb' chi 
xch'olob'ankil li ke'ril. 

18Jo'kan naq naab'aleb' ke'elk chaq chi xk'ulb'al, xb'aan naq ke'rab'i resil naq 
kixb'aanu li xnimal eetalil a'an. 

19Toja' naq eb' laj Pariseey ke'xye chirib'ileb' rib': —Ma nekek'e reetal naq 
maak'a' nekera? Ilomaq, chixjunileb' xkoheb' chirix. 

Li Jesus kixye chi junxilaj naq taanimaaq xloq'al rik'in li xkamik 

20Wankeb' aj griego sa' xyanqeb' li ke'taqe'k aran Jerusalén chi loq'onink sa' li 
Ninq'e. 

21Ut eb' a'in ke'jilok chi xk'atq laj Felipe, a' laj Betsaida re Galilea, ut ke'relaji ru: 
—Wa', tqaj rilb'al ru li Jesus, chankeb'. 

22Laj Felipe koho chi xyeeb'al re laj Andrés; laj Andrés ut laj Felipe koheb' chi 
xyeeb'al re li Jesus. 

23Li Jesus kixsumeheb' ut kixye: —Xwulak xhonal naq taanimaaq xloq'al li 
K'ajolb'ej. 

24Relik chi yaal ninye eere: wi li jun t'orol chi triiw nat'ane'k sa' ch'och', ab'an 
ink'a' nakamk, jun ajwi' chirib'il nakanaak; ab'anan, wi nakamk, naab'al li ru 
tixk'e. 

25Ani naxra li xyu'am xjunes rib', taasachq chiru; a'ut li tixtz'eq chirix xch'ool li 
xyu'am sa' li ruuchich'och' a'in, tixk'uula a'an cho'q re li junelik yu'am. 

26Wi ani naraj k'anjelak chiwu, chinxtaaqehaq, ut b'ar wanqin laa'in, aran ajwi' 
wanq laj k'anjel chiwu. Wi ani taak'anjelaq chiwu, taak'ehe'q xloq'al xb'aan li 
Yuwa'b'ej. 

27“Anaqwan nayot'nak li waanm. Ut k'aru tinye: «At inYuwa', chinaakol chiru li 
honal a'in»? Ab'an a'an aj e naq xinchalk: re li honal a'in! 

28At inYuwa', chanima xloq'al laak'ab'a'”. Toja' naq kichalk jun xyaab' kuxej sa' 
choxa: “Ak xinnima xloq'al ut tinnima wi' chik”, chan. 

29Eb' li tenamit li wankeb' aran, naq ke'rab'i a'an, ke'xye naq kaaq li x'eek'ank. 
Junch'oleb' chik ke'xye: “Jun ánjel x'aatinak rik'in”. 

30Kichaq'ok li Jesus ut kixye: —Moko cho'q we ta naq xchalk li xyaab' kuxej a'in, 
cho'q eere b'an laa'ex. 

31Anaqwan taaraqe'q aatin sa' xb'een li ruuchich'och' a'in. Anaqwan laj Taqlanel 
sa' xb'een li ruuchich'och' a'in taakute'q chi najt. 

32Ut naq laa'in tintaqsiiq sa' xb'een ch'och', teb'ink'am chaq chixjunileb' wik'in. 

33Kixye a'in re xk'eeb'al chi nawe'k chanru naq taakamq. 

34Kisumeek xb'aaneb' li tenamit: —Laa'o xqab'i sa' li Chaq'rab' naq li Kriist wanq 
chi junelik. Chan put ru naq nakaye laa'at: «Tento taataqsiiq li K'ajolb'ej»? Ani li 
K'ajolb'ej a'an? chankeb'. 

35Kixye li Jesus reheb': —Toj jun k'amok chik taawanq li saqenk sa' eeyanq. 
Chexb'eeq naq toj wanq eesaqenk, re naq ink'a' tolexxtaw li aak'ab': ani nab'eek 
sa' li aak'ab', ink'a' naxnaw b'ar yo chi xik. 

36Naq toj wank leesaqenk, paab'omaq li saqenk re naq tex'ok cho'q ralal xk'ajol li 
saqenk. Jo'ka'in ki'aatinak li Jesus; chirix chik a'an ki'elk ut koxmuq rib' 
chiruheb'. 

Eb' laj Judiiy ink'a' ke'xpaab' li Jesus 

37Us ta naab'al li eetalil kixb'aanu li Jesus chiruheb', ab'an ink'a' ke'xpaab', 

38re naq chitz'aqloq ru li aatin kixye li propeet Isaías: “Qaawa', ani xpaab'ank re li 
qaatin? Ut li xnimal xwankil li Qaawa' ani xk'ute' wi'?”. 

39Ink'a' kiru ke'paab'ank xb'aan naq yeeb'il ajwi' chaq xb'aan laj Isaías: 



1899 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

40“Kixmutz'o'b'resiheb' li ru ut kixkawub'resi xch'ooleb', re naq ink'a' te'iloq 
rik'ineb' li ru, chi moko te'xtaw ru sa' xch'ooleb', chi moko te'yot'e'q xch'ool ut 
laa'in teb'ink'irtasi raj”. 

41A'in kixye laj Isaías xb'aan naq kiril li xnimal xloq'al ut ki'aatinak chirix. 

42Wankeb' ajwi' naab'aleb' sa' xyanqeb' li xb'eenil li tenamit ke'xpaab' li Jesus; 
ab'anan eb' a'an ink'a' neke'xye chi kutankil xb'aaneb' laj Pariseey re naq ink'a' 
te'isiiq sa' li ch'utleb'aal kab'l: 

43xb'aan naq a' chik li loq'al li neke'xk'e eb' li tenamit ke'xra chiru li loq'al 
nachalk rik'in li Yos. 

44Toja' naq kixye li Jesus chi kaw xyaab' xkux: —Ani napaab'ank we, moko laa'in 
ta nikinxpaab', a' b'an li kitaqlank chaq we; 

45ut li na'ilok wu, a' li kitaqlank chaq we naril ru. 

46Laa'in li saqenk ut xinchalk sa' ruuchich'och' re naq chixjunil li taapaab'anq we, 
ink'a' tkanaaq sa' li aak'ab'. 

47Wi ani na'ab'ink reheb' li waatin ut ink'a' naxk'uulaheb' sa' xch'ool, moko laa'in 
ta ninraqok aatin sa' xb'een: xb'aan naq ink'a' xinchalk chi raqok aatin sa' xb'een 
li ruuchich'och', xinchalk b'an chi xkolb'al li ruuchich'och'. 

48Ani natz'eqtaanank we ut ink'a' naxk'ulub'an eb' li waatin, wank ani taaraqoq 
aatin sa' xb'een: li Aatin xinye, a'an li taaraqoq aatin sa' xb'een sa' roso'jikeb' li 
kutan. 

49“Xb'aan naq moko xin'aatinak ta injunes wib', a' b'an li Yuwa'b'ej li kitaqlank 
chaq we xinxchaq'rab'i k'aru tinye ut k'a' chi aj ix tin'aatinaq; 

50ut laa'in ninnaw naq li xchaq'rab', a'an junelik yu'am. Jo'kan naq li k'aru ninye, 
ninye jo' chanru xye chaq we li Yuwa'b'ej”. 

Jn 13 

Li Jesus kixch'aj li roqeb' li xtzolom 

1Rub'elaj chaq xninq'ehinkil li Paswa naxnaw li Jesus naq xwulak xhonal naq 
taa'elq sa' li ruuchich'och' a'in ut taaq'axonq rik'in li Yuwa'b'ej. Jo' naq kixraheb' 
li xtzolom li wankeb' sa' ruuchich'och', kixraheb' chi tz'aqal re ru toj sa' roso'jik. 

2Yookeb' chi wa'ak ewu, ut laj Tza ak xk'e sa' xk'a'uxl laj Judas Iskariote, ralal laj 
Simón, naq tixq'axtesi li Jesus. 

3Naxnaw li Jesus naq k'eeb'il chixjunil sa' ruq' xb'aan li Yuwa'b'ej, rik'in li Yos 
elenaq chaq ut rik'in li Yos xik re. 

4Jo'kan naq kixaqliik naq yo li wa'ak, kirisi li xb'atb'al rib', kixchap jun li t'ikr ut 
kixb'ak' chi xsa'. 

5Chirix chik a'in kixk'e ha' sa' jun li emel ut ki'ok chi xch'ajb'al li roqeb' li xtzolom 
ut kixchaqihob'resiheb' chiru li t'ikr b'ak'b'o chi xsa'. 

6Naq kiwulak wan wi' laj Simón Pedro, a'an kixye re: —Qaawa', ma laa'at 
tatch'ajoq re li woq? 

7Kichaq'ok li Jesus ut kixye: —Li yookin chi xb'aanunkil ink'a' nakataw ru 
anaqwan. Toj moqon toxaataw ru. 

8Ut laj Pedro kixye re: —Maajoq'e taach'aj li woq. Kisumeek xb'aan li Jesus: —Wi 
ink'a' tinch'aj laawoq, ink'a' tattz'aqonq wik'in. 

9Kixye laj Simón Pedro: —Qaawa', moko ka'aj ta wi' li woq taach'aj, taach'aj aj 
b'an wi' eb' li wuq' ut linjolom. 

10Li Jesus kixye re: —Ani ak x'atink ink'a' chik naraj ch'aje'k xb'aan naq ak saq ru 
li xjunxaqalil. Ut laa'ex ak ch'ajb'ilex, ab'an moko chejunilex ta. 

11Naxnaw chi us ani taaq'axtesinq re; jo'kan naq kixye: “Moko chejunil ta 
ch'ajb'ilex”. 

12Moqon, naq ak xch'ajeb' li roq ut xk'e wi' chik li raq' chirix, kihilank wi' chik sa' 
meex ut kixye reheb': —Ma neketaw ru li xinb'aanu eere? 

13Laa'ex, Tzolonel ut Qaawa' nekeye we, ut yaal nekeye xb'aan naq laa'in ajwi'. 

14Wi laa'in, li Qaawa' ut laj Tzolonel, xinch'aj leeroq, laa'ex ajwi' tento teech'aj 
leeroq cherib'il eerib'. 

15Xk'amb'al eeb'e xinb'aanu, re naq teeb'aanu ajwi' laa'ex jo' xinb'aanu eere. 

16Relik chi yaal ninye eere: laj k'anjel moko nim ta xwankil chiru laj eechal re, chi 
moko li taql nim xwankil chiru li xtaqlank chaq re. 

17Wi nekenaw a'in, us xaq eere wi teeb'aanu chi jo'kan. 

18“Ink'a' nin'aatinak cherix chejunilex. Laa'in ninnaw chi us ani li kinsik'eb' chaq 
ru; ab'anan tento taatz'aqloq ru li Santil Hu: «Li nawa'ok re linwa xtaqsi li roq 
ruq' sa' inb'een».  

19Ak ninye eere anaqwan, naq toj maji' nak'ulmank, re naq, jo'q'e taak'ulmanq, 
teepaab' naq Laa'inin. 

20Relik chi yaal ninye eere: ani nak'uluk re li nintaqla laa'in, laa'in nikinxk'ul, ut li 
nak'uluk we, a' Li kitaqlank chaq we naxk'ul”. 

Li Jesus kixye ani taaq'axtesinq re 
(Mt 26,21-25; Mk 14,18-21; Lk 22,21-23) 

21Naq ak xye a'in, li Jesus sachaamil xch'ool kikanaak, ut ki'aatinak chi yaal: —
Relik chi yaal ninye eere naq jun eere taaq'axtesinq we, chan. 

22Eb' li xtzolom ke'xka'ya rib' chirib'ileb' rib', xb'aan naq ink'a' neke'xnaw ani li 
naxye. 

23Jun reheb' li xtzolom, a' li q'axal raaro xb'aan li Jesus, wank chi xk'atq sa' meex. 

24Laj Simón Pedro rik'in eetalil kixye re: “Patz' ani li naxye”. 

25Ut a'an kix'anab' rib' chire xch'ool li Jesus: —Qaawa', ani a'an? chan re. 

26Kichaq'ok li Jesus ut kixye: —A' li tink'e wi' jun hab'ok chi tz'ab'il wa. Kixchap 
ut li wa, kixtz'a ut kixk'e re laj Judas, ralal laj Simón Iskariote. 

27Ut chirix li jun hab'ok chi wa ki'ok laj tza rik'in. Toja' naq li Jesus kixye re: —Li 
k'aru taab'aanu, b'aanu chi junpaat. 

28Ab'anan maajun reheb' li wankeb' sa' meex kixtaw ru k'a'ut naq kixye re chi 
jo'kan. 

29Wan ke'k'oxlank re naq li Jesus yo chi xyeeb'al re: “Toxaaloq' li k'aru 
nak'anjelak qe re li ninq'e”, malaj: “K'e b'ayaq xtenq'ankileb' li neb'a'”, xb'aan naq 
rik'in laj Judas wank li k'uuleb'aal tumin. 

30Ka'ajwi' kixk'ul laj Judas li jun hab'ok chi wa, ki'elk chi junpaat. Ak q'oqyink 
chik. 

31Naq ak x'elk laj Judas, kixye li Jesus: —Anaqwan xnimaak xloq'al li K'ajolb'ej ut 
li Yos xnimaak xloq'al rik'in. 

32Wi li Yos xnimaak xloq'al rik'in li K'ajolb'ej, jo'kan ajwi' li Yos tixnima xloq'al li 
K'ajolb'ej rik'in, ut tixnima chi junpaat. 

Li ak' chaq'rab' 

33“Ex walal ink'ajol, yal jun k'amok aj chik tinwanq eerik'in. Laa'ex tineesik'. Jo' 
xinye reheb' laj Judiiy, jo'kan ajwi' tinye eere anaqwan: B'arwi' xik we laa'in, 
ink'a' texruuq chi xik laa'ex. 

34Jun ak' chaq'rab' nink'e eere: naq chera eerib' cherib'il eerib'. Jo' naq xexinra 
laa'in, jo'kan ajwi' naq chera eerib' cherib'il eerib'. 

35Rik'in a'in chixjunileb' te'nawoq re naq laa'ex intzolom: wi nekera eerib' 
cherib'il eerib'”. 

Chi junxilaj kixye li xmaak laj Pedro 
(Mt 26,31-35; Mk 14,27-31; Lk 22,31-34) 

36Laj Simón Pedro kixpatz' re li Jesus: —Qaawa', b'ar xik aawe? chan re. 
Kichaq'ok li Jesus ut kixye: —B'arwi' xik we laa'in, ink'a' tatruuq chintaaqenkil 
anaqwan; toj moqon chik tinaataaqe. 

37Kiyehe'k re xb'aan laj Pedro: —At Qaawa', k'a'ut naq ink'a' truuq tatintaaqe 
anaqwan? Laa'in tinq'axtesi linyu'am sa' aak'ab'a'. 

38Kichaq'ok li Jesus ut kixye: —Ma taaq'axtesi laayu'am sa' ink'ab'a'? Relik chi 
yaal ninye aawe: toj maji'aq nayaab'ak li tzo' kaxlan, akaq xaye ox sut naq ink'a' 
nakanaw wu. 

Jn 14 

Kawaq eech'ool! 

1“Misachk eech'ool chi k'oxlak. Chepaab' li Yos ut chineepaab' ajwi' laa'in. 

2Sa' rochoch linYuwa' wank naab'al li na'ajej; wi ta ink'a' jo'kan, ink'a' raj xinye 
eere naq xik we chi xkawresinkil leena'aj. 

3Ut akaq xkohin ut xinkawresi chaq leena'aj, tinchalq wi' chik ut texink'am wik'in 
re naq b'ar wanqin laa'in, aran ajwi' wanqex laa'ex. 

4Ut b'ar wi' xik we laa'in, laa'ex ak nekenaw li xb'ehil”. 

5Kixye laj Tomás re: —Qaawa', ink'a' naqanaw b'ar xik aawe. Chan put ru naq 
tqanaw li b'e? 

6Kixye li Jesus re: —Laa'in li b'e, li yaal ut li yu'am. Maa'ani naxik rik'in li 
Yuwa'b'ej, wi ink'a' ta sa' ink'ab'a'. 

7Wi nekenaw wu laa'in, teenaw ajwi' ru linYuwa'; ut chalen anaqwan nekenaw 
chik ru ut eerilom ru. 

8Laj Felipe kixye re: —Qaawa', k'ut chiqu li Yuwa'b'ej ut taak'ojlaaq qach'ool. 

9Kixye li Jesus re: —Ak junxil nin'ok sa' eeyanq, a Felipe. Ma toj maji' nakanaw 
wu? Li x'ilok wu, xril ru li Yuwa'b'ej. K'a' put naq nakaye laa'at: «K'ut chiqu li 
Yuwa'b'ej»? 

10Ma ink'a' nakapaab' naq laa'in wankin rik'in li Yuwa'b'ej ut li Yuwa'b'ej wank 
wik'in? Eb' li aatin li ninye eere, moko injunes ta wib' naq ninye; a' li Yuwa'b'ej li 
wank wik'in, a'an li nab'aanunk re li k'anjel. 

11Paab'omaq naq laa'in wankin rik'in li Yuwa'b'ej ut li Yuwa'b'ej wank wik'in. Wi 
ink'a', paab'omaq sa' xk'ab'a'eb' li xninqal ru inb'aanuhom. 

12Relik chi yaal ninye eere: ani napaab'ank we, a'an ajwi' tixb'aanu li xninqal 
b'aanuhom li ninb'aanu laa'in, ut q'axal ninqeb' chik chiruheb' a'in tixb'aanu, 
xb'aan naq xik we rik'in li Yuwa'b'ej. 

13Ut chixjunil li teetz'aama sa' ink'ab'a', laa'in tinb'aanunq re, re naq li Yuwa'b'ej 
taanimaaq xloq'al rik'in li K'ajolb'ej. 

14Wi wank k'aru teetz'aama sa' ink'ab'a', laa'in tinb'aanunq re. 

Li Musiq'ej re li yaal 

15“Wi nikineera, teepaab' linchaq'rab', 

16ut laa'in tintz'aamanq tin'elajinq chiru li Yuwa'b'ej, ut a'an tixtaqla chaq jun 
chik aj K'ojob'anel ch'ool re naq twanq eerik'in chi junelik: 

17a' li Musiq'ej re li yaal, li ink'a' naru taak'ule'q xb'aan li ruuchich'och' xb'aan 
naq ink'a' na'ile'k chi moko nanawe'k ru xb'aan. A'ut laa'ex nekenaw ru xb'aan 
naq wank sa' eeyanq ut taawanq eerik'in. 

18“Ink'a' texinkanab' eejunes jo' maak'a' leena' leeyuwa': tinchalq wi' chik 
eerik'in. 

19Sa' jun k'amok chik li ruuchich'och' ink'a' chik taaril wu, a'ut laa'ex teeril wu 
xb'aan naq yo'yookin ut yo'yooqex ajwi' laa'ex. 

20Sa' li kutan a'an teenaw naq laa'in wankin rik'in linYuwa', ut laa'ex wankex 
wik'in ut laa'in eerik'in. 

21Ani aj ik'in wankeb' linchaq'rab', wi naxpaab' li neke'xye, a'an li narahok we. Ut 
li narahok we, taarahe'q xb'aan linYuwa'; ut laa'in ajwi' tinra ut tink'ut wib' 
chiru”. 

22Kiyehe'k ut re xb'aan laj Judas (maawa' laj Judas Iskariote): —Qaawa', k'aru 
xk'ulmank naq chiqu chik laa'o taak'ut aawib' ut ink'a' chiru li ruuchich'och'? 

23Kichaq'ok li Jesus ut kixye: —Ani narahok we, tixk'e xch'ool chirix li waatin; 
linYuwa' taarahoq re, toochalq rik'in ut tqak'ojob' qana'aj rik'in. 

24Ani ink'a' nikinxra ink'a' naxk'e xch'ool chirixeb' li waatin, ut li aatin nekerab'i 
moko we ta, re b'an li Yuwa'b'ej li kitaqlank chaq we. 

25“Xinye eere a'in naq toj wankin sa' eeyanq. 

26Ab'an laj K'ojob'anel ch'ool, a' li Santil Musiq'ej li tixtaqla chaq li Yuwa'b'ej sa' 
ink'ab'a', a'an textzol chirix chixjunil ut tixjultika eere chixjunil li xinye eere. 

Li tuqtuukil usilal k'eeb'il xb'aan li Jesus 

27“Li tuqtuukil usilal ninkanab' eerik'in, lintuqtuukil usilal nink'e eere; ink'a' 
nink'e eere kama' naxk'e li ruuchich'och'. Misachk eech'ool chi k'oxlak, chi moko 
chexxiwaq. 

28Xerab'i naq xinye eere: «Xik we ut tinchalq wi' chik eerik'in». Wi ta nikineera, 
nasaho'k raj sa' eech'ool naq tinxik rik'in li Yuwa'b'ej, xb'aan naq li Yuwa'b'ej nim 
xwankil chiwu. 

29Ninye eere anaqwan, naq toj maji' nak'ulmank, re naq, jo'q'e taak'ulmanq, 
teepaab'. 

30“Ink'a' chik najt tin'aatinaq eerik'in, xb'aan naq chalk re laj Taqlanel sa' xb'een 
li ruuchich'och' a'in. Maak'a' xwankil sa' inb'een; 

31ab'anan tento tixnaw li ruuchich'och' naq ninra li Yuwa'b'ej ut ninb'aanu li 
xinxtaqla wi' chaq. Xaqlinqex anaqwan ut elqo arin. 

Jn 15 

Li tz'aqal xtoonal li uub' 

1“Laa'in li tz'aqal xtoonal li uub' ut linYuwa' a'an laj saab'esinel. 

2Chixjunil li ruq' li ink'a' na'uuchink wik'in, narisi; ut chixjunil li na'uuchink, 
naxsaab'esi ru re naq numtajenaq chik taaruuchin. 

3Laa'ex ak saab'esinb'ilex xb'aan li aatin xinye eere. 

4Kanaaqex wik'in, ut laa'in tinkanaaq eerik'in. Jo' li ruq' che' ink'a' naru 
na'uuchink xjunes rib' wi ink'a' xtz'ejwalihom rib' rik'in li xtoonal, jo'kan ajwi' 
laa'ex wi ink'a' nekexkanaak wik'in. 

5“Laa'in li xtoonal li uub'; laa'ex li ruq'. Ani nakanaak wik'in ut laa'in rik'in, a'an 
q'axal na'uuchink, xb'aan naq wi jachjooqex wik'in maak'a' naru teeb'aanu. 

6Ani ink'a' nakanaak wik'in taa'isiiq jo' li ruq' che', ut taachaqiq. Ut te'xxok, 
te'xkut sa' xam ut taak'atmanq. 

7“Wi nekexkanaak wik'in ut eb' li waatin neke'kanaak eerik'in, tz'aamahomaq li 
teeraj ut taak'eemanq eere. 

8Rik'in a'in naxk'ul xloq'al linYuwa', naq q'axal chi'uuchinq leepaab'aal ut 
laa'exaq tz'aqal intzolom. 

9Jo' naq xinxra li Yuwa'b'ej, jo'kan ajwi' naq xexinra laa'in. Kanaaqex sa' 
linrahom. 

10Wi nekepaab' linchaq'rab', texkanaaq sa' linrahom jo' naq laa'in xinpaab' 
xchaq'rab' linYuwa' ut ninkanaak sa' li xrahom. 

11“Xinye a'in eere re naq li xsahilal inch'ool chiwanq eerik'in ut li xsahilal 
eech'ool tz'aqalaq re ru. 

12A'an a'in linchaq'rab', naq chera eerib' cherib'il eerib' jo' naq xexinra laa'in. 

13Maa'ani q'axal narahok jo' li naxq'axtesi li xyu'am sa' xk'ab'a'eb' li ramiiw. 

14Laa'ex li wamiiw wi nekeb'aanu li nekexintaqla wi'. 

15Ink'a' chik ninye moosej eere xb'aan naq li moosej ink'a' naxnaw li naxb'aanu 
laj eechal re; wamiiw b'an chik ninye eere xb'aan naq chixjunil li xwab'i chaq 
rik'in linYuwa', xlajink'ut cheru. 

16“Moko laa'ex ta xexsik'ok wu; laa'in b'an xinsik'ok eeru ut xexinxaqab' re texxik 
ut chi'uuchinq leepaab'aal, ut li taaruuchin leepaab'aal wanq chi junelik. Chi 
jo'kan chixjunil li teetz'aama chiru li Yuwa'b'ej sa' ink'ab'a', taak'eemanq eere. 

17A'an a'in li nekexinchaq'rab'i wi', naq chera eerib' cherib'il eerib'. 

Eb' li xtzolom li Jesus ut li ruuchich'och' 

18“Wi xik' nekexril li ruuchich'och', chenawaq naq laa'in xb'enwa xik' xinril cheru 
laa'ex. 

19Wi ta rehex li ruuchich'och', texxra raj li ruuchich'och' jo' naq naxra li re. 
Ab'anan moko rehex ta li ruuchich'och', laa'in b'an xinsik'ok eeru ut xexwisi 
chisa': jo'kan naq xik' nekexril li ruuchich'och'. 

20Jultikaq eere li aatin xinye eere: «Laj k'anjel moko nim ta xwankil chiru laj 
eechal re». Wi xine'xrahob'tesi laa'in, jo'kan ajwi' naq texb'aanu eere; wi xe'xk'e 
xch'ool chirix li waatin, jo'kan ajwi' naq te'xk'e xch'ool chirix leeraatin laa'ex. 

21Chixjunil a'in te'xb'aanu eere inb'aan laa'in, xb'aan naq ink'a' neke'xnaw ru li 
kitaqlank chaq we. 

22“Wi ta ink'a' xink'ulunk ut ink'a' ta xwaatinaheb', maak'a'eb' raj xmaak; a'ut 
anaqwan maak'a' k'aru te'xkol wi' rib' sa' li xmaakeb'. 

23Ani xik' na'ilok we, xik' ajwi' naril linYuwa'. 

24Wi ta ink'a' xinb'aanu li xninqal ru b'aanuhom sa' xyanqeb' li maa'ani chik 
kib'aanunk re, maak'a' raj xmaakeb'; a'ut anaqwan xe'ril ut xik' nikine'ril laa'in ut 
linYuwa'. 

25Jo'ka'in xk'ulmank re naq chitz'aqloq ru li aatin tz'iib'anb'il sa' li xChaq'rab'eb' 
a'an: «Xik' xine'ril chi maak'a' inmaak». 

26“Naq taachalq laj K'ojob'anel ch'ool li toxintaqla chaq, a' li Musiq'ej re li yaal li 
nachalk rik'in li Yuwa'b'ej, a'an taa'aatinaq chiwix. 

27Ut laa'ex ajwi' teeye li yaal chiwix, xb'aan naq wankex wik'in chalen chaq sa' 
xtiklajik. 

Jn 16 

1“Xinye a'in eere re naq ink'a' taaluktaaq eech'ool. 

2Tex'isiiq sa'eb' li ch'utleb'aal kab'l. Ut taawulaq ajwi' xhonal naq yalaq ani 
taakamsinq eere tixk'oxla naq yo chi xloq'oninkil ru li Yos. 

3Te'xb'aanu a'in xb'aan naq ink'a' xe'xnaw ru li Yuwa'b'ej chi moko xe'xnaw wu 
laa'in. 

4Xinye a'in eere, re naq, jo'q'e taawulaq xhonaleb' a'an, chijultiko'q eere naq ak 
inyehom eere. 

Li xk'anjel li Santil Musiq'ej 

“Ink'a' xinye chaq a'in eere sa' xtiklajik xb'aan naq toj wankin chaq eerik'in. 

5A'ut anaqwan xik we rik'in li kitaqlank chaq we ut maajun eere napatz'ok we: 
«B'ar xik aawe?». 

6Rik'in naq xinye a'in eere, k'ajo' naq xraho'k eech'ool. 

7Ab'anan a' li yaal ninye eere: us cho'q eere naq tinxik, xb'aan naq wi ink'a' tinxik, 
moko taachalq ta eerik'in laj K'ojob'anel ch'ool; ut wi tinxik, tintaqla chaq a'an 
eerik'in. 

8“Naq taachalq a'an, tixk'ut chiru li ruuchich'och' li xtik'ti' chirix li maak, chirix li 
tiikilal ut chirix li raqb'a aatin: 

9chirix li maak xb'aan naq ink'a' nikine'xpaab'; 

10chirix li tiikilal xb'aan naq xik we rik'in li Yuwa'b'ej ut ink'a' chik teeril wu; 

11chirix li raqb'a aatin xb'aan naq laj Taqlanel sa' xb'een li ruuchich'och' a'in ak 
teneb'anb'il chaq tojb'amaak sa' xb'een. 

12“Toj naab'al raj chik tinye eere, ab'an toj maji' teekuy rab'inkil. 

13Naq tol'elq li Musiq'ej re li yaal, a'an taak'amoq eeb'e toj sa' xjunxaqalil li yaal, 
xb'aan naq ink'a' taa'aatinaq yal xjunes rib', tixye b'an chixjunil li narab'i chaq ut 
tixk'ut cheru li k'aru chaalel. 

14A'an tixk'e inloq'al xb'aan naq tixk'ul li k'aru we ut tolxye resil eere. 

15Chixjunil li k'aru re li Yuwa'b'ej, we ajwi' laa'in. Jo'kan naq xinye: «Tixk'ul li 
k'aru we ut tixk'ut cheru». 

16“Ink'a' chik najt teeril wu, ab'anan chi seeb' teeril wi' chik wu”. 

Resil li xk'ulunik wi' chik li Jesus 

17Toja' naq wankeb' li xtzolom ke'xye chirib'ileb' rib': —K'aru xyaalal a'in li 
naxye qe: «Ink'a' chik najt teeril wu, ab'anan chi seeb' teeril wi' chik wu»; jo'kan 
ajwi': «Xik we rik'in li Yuwa'b'ej»? 

18K'aru xyaalal li aatin a'in: «Ink'a' chik najt»? Ink'a' naqanaw k'aru yo chi 
xyeeb'al. 

19Kixk'e reetal li Jesus naq patz'ok te'raj, jo'kan naq kixye reheb': —Yookex chi 
xpatz'b'al cherib'il eerib' k'aru xyaalal li xinye: «Ink'a' chik najt teeril wu, ab'anan 
chi seeb' teeril wi' chik wu»? 

20Relik chi yaal ninye eere: texhuyhutq chi yaab'ak ut li ruuchich'och' taasaho'q 
sa' xch'ool. Laa'ex taarahoq leech'ool, ab'an li xrahil eech'ool taasutq'iiq cho'q 
sahil ch'oolej. 

21Li ixq naq ok re chi alank, ra sa' xch'ool xb'aan naq xwulak xhonalil; ab'anan 
naq ak xwank li xk'uula'al, ink'a' chik najultiko'k re li xnimal xrahilal xb'aan 
xsahojik sa' xch'ool naq xyo'laak jun li winq sa' ruuchich'och'. 

22Jo'kan ajwi' laa'ex ra sa' eech'ool anaqwan, ab'anan tolwil wi' chik eeru ut 
taasaho'q leech'ool, ut li xsahil eech'ool maa'ani truuq taamaq'oq cheru. 

23“Sa' li kutan a'an maak'a' teetz'aama chiwu. Relik chi yaal ninye eere: li k'aru 
teetz'aama chiru li Yuwa'b'ej, tixk'e eere sa' ink'ab'a'. 

24Chalen toj anaqwan maak'a' xetz'aama sa' ink'ab'a'. Chextz'aamanq ut 
texk'uluq, re naq tz'aqalaq re ru li xsahil eech'ool. 

25“Xinye a'in eere sa' jaljookil ru aatin. Taawulaq xq'ehil naq ink'a' chik 
texwaatina sa' jaljookil ru aatin, chi ch'olch'o b'an ru texwaatina chirix li 
Yuwa'b'ej. 

26Sa' li kutan a'an textz'aamanq sa' ink'ab'a', ut moko tinye ta eere naq laa'in 
tintz'aamanq chiru li Yuwa'b'ej cherix, 

27xb'aan naq a' ajwi' li Yuwa'b'ej narahok eere. A'an nekexra laa'ex xb'aan naq 
nikineera ut kaw nekepaab' naq rik'in li Yos elenaqin chaq. 

28Kin'elk chaq rik'in li Yuwa'b'ej ut kinchalk sa' ruuchich'och'; anaqwan tinkanab' 
li ruuchich'och' ut tinsutq'iiq wi' chik rik'in li Yuwa'b'ej”. 

29Toja' naq eb' li xtzolom ke'xye re: —Anaqwan yookat chi aatinak chi ch'olch'o 
ru ut maajun jaljookil ru aatin nakaye. 

30Ch'olch'o chiqu anaqwan naq nakanaw chixjunil, ut ink'a' na'ajmank ru naq ani 
taapatz'oq aawe. Jo'kan naq naqapaab' naq rik'in li Yos katchalk chaq. 

31Kichaq'ok li Jesus ut kixye reheb': —Ma nekepaab' anaqwan? 

32K'ehomaq reetal, chalk re xhonal (ak xk'ulunk ajwi') naq teecha'cha'i eerib', ak 
xb'e xb'e li junjunq tixk'am, ut tineekanab' injunes. Ab'an moko injunes ta, xb'aan 
naq wank wik'in li Yuwa'b'ej. 

33Xinye a'in eere re naq teetaw tuqtuukil usilal wik'in. Sa' li ruuchich'och' teek'ul 
li rahilal, ab'anan kawaq eech'ool! Laa'in xinq'ax ru xwankil li ruuchich'och'. 

Jn 17 

Li xnimal xtij li Jesus 

1Jo'ka'in naq ki'aatinak li Jesus. Chirix chik a'an kixtaqsi li rilob'aal sa' choxa ut 
kixye: “At inYuwa', xwulak xq'ehil. Chanima xloq'al laawalal re naq laawalal 
tixnima aawu 

2ut, sa' xk'ab'a' li wankil aak'ehom re sa' xb'eeneb' chixjunil li yo'yookeb', tixk'e 
taxaq xjunelik yu'am chixjunileb' li xak'eheb' re. 

3A'an a'in li junelik yu'am: naq te'xnaw aawu laa'at li junat chi tz'aqal Yos ut li 
xataqla chaq, li Jesus a' li Kriist. 

4“Laa'in xinnima aaloq'al sa' ruuchich'och' rik'in xb'aanunkil chi tz'aqal li k'anjel 
xak'e chinb'aanu. 

5At inYuwa', anaqwan chanima inloq'al chak'atq rik'in linloq'al kiwank chaq 
chak'atq naq toj maji' kiwank li ruuchich'och'. 

6“Xink'ut anihat laa'at chiruheb' li winq li xawisiheb' sa' ruuchich'och' ut 
xak'eheb' we. Aaweheb' naq xe'wank ut xak'eheb' we, ut xe'xk'uula laawaatin sa' 
xch'ooleb'. 

7Anaqwan ak neke'xnaw naq chixjunil li xak'e chaq we, aawik'in chalenaq chaq, 

8xb'aan naq eb' li aatin xak'eheb' we xink'e reheb', ut eb' a'an xe'xk'ul ut xe'xnaw 
chi tz'aqal yaal naq aawik'in xin'elk chaq, jo' ajwi' xe'xpaab' naq laa'at xattaqlank 
chaq we. 

9“Nintijok chirixeb' a'an; ink'a' nintijok chirix li ruuchich'och', chirixeb' b'an li 
xak'eheb' we xb'aan naq aaweheb'. 

10Chixjunil li k'aru we, aawe ajwi' laa'at, ut chixjunil li k'aru aawe, we ajwi' laa'in; 
ut rik'ineb' a'an xnimaak inloq'al. 

11“Ink'a' chik tinwanq sa' li ruuchich'och', a'ut eb' a'an wankeb' sa' ruuchich'och', 
ut laa'in xik we aawik'in. At inSantil Yuwa', rik'in xwankil laak'ab'a' chawileb' li 
xak'eheb' we, re naq junaqeb' a'an jo' naq juno laa'o chiqib'il. 

12Naq toj wankin rik'ineb', rik'in xwankil laak'ab'a' xwileb' chaq li xak'eheb' we. 
Laa'in xink'aak'alenk reheb' ut maajun xsachk chiwu, ka'ajwi' li ak teneb'anb'il 
sa' xb'een li sachk, re naq chitz'aqloq ru li Santil Hu. 

13“Anaqwan xik we aawik'in; ut ninye a'in naq toj wankin sa' ruuchich'och' re 
naq chiwanq rik'ineb' li xsahil inch'ool chi tz'aqal re ru. 

14Laa'in xinq'axtesi reheb' laawaatin ut xik' xe'ile'k xb'aan li ruuchich'och', xb'aan 
naq moko reheb' ta li ruuchich'och', jo' naq laa'in moko rehin ta li ruuchich'och'. 

15Ink'a' nintz'aama naq chawisiheb' sa' ruuchich'och', nintz'aama b'an naq 
chakoleb' chiru li maa'us. 

16Eb' a'an moko reheb' ta li ruuchich'och', jo' naq laa'in moko rehin ta li 
ruuchich'och'. 

17Chasantob'resiheb' rik'in li yaal: laawaatin a'an li yaal. 

18Jo' naq laa'at xinaataqla chaq sa' ruuchich'och', jo'kan ajwi' laa'in xintaqlaheb' 
sa' ruuchich'och'. 

19Ut sa' xk'ab'a'eb' a'an ninsantob'resi wib', re naq santob'resinb'ilaqeb' ajwi' 
a'an rik'in li yaal. 

20“Moko ka'aj ta wi' chirixeb' a'in nintijok, nintijok aj b'an wi' chirixeb' li 
te'paab'anq we sa' xk'ab'a' li raatineb' a'an, 

21re naq junaqeb' ta chixjunileb'. Jo' naq laa'at, at inYuwa', wankat wik'in ut laa'in 
aawik'in, jo'kan ajwi' junaqeb' ta a'an qik'in re naq tixpaab' li ruuchich'och' naq 
laa'at xattaqlank chaq we. 

22Laa'in xink'e reheb' linloq'al xak'e chaq we, re naq junaqeb' ta a'an, kama' laa'o 
juno ajwi': 

23wanqin rik'ineb' ut laa'at wik'in re naq tz'aqalaqeb' re ru sa' li junajil ut 
chixnaw li ruuchich'och' naq laa'at xattaqlank chaq we ut xaraheb' jo' naq 
xinaara laa'in. 

24“At inYuwa', eb' li xak'eheb' we nawaj naq wanqeb' wochb'een b'arwi' wanqin 
laa'in, re naq te'xka'ya linloq'al li xak'e chaq we, xb'aan naq xinaara rub'elaj 
xk'ojlajik li ruuchich'och'. 

25“At inYuwa', q'axal tiik laach'ool, li ruuchich'och' ink'a' xnawom aawu; a'ut 
laa'in xinnaw aawu ut eb' a'in xe'xnaw naq laa'at xattaqlank chaq we. 

26Laa'in xink'e chixnaweb' anihat laa'at ut toj tink'e chik chixnaweb', re naq 
laarahom xinaara wi' wanq rik'ineb' ut laa'in wanqin rik'ineb'”. 

Jn 18 

Kichape'k li Jesus 
(Mt 26,47-56; Mk 14,43-50; Lk 22,47-53) 

1Naq kiraqe'k chi xyeeb'al a'in, li Jesus kiq'axonk rochb'eeneb' li xtzolom 
junpak'al li ha' Sedrón xk'ab'a', b'arwi' wank jun siir li awimq; ut aran kox'okaq 
rochb'eeneb' li xtzolom. 

2Ab'anan laj Judas, li ok re chi xq'axtesinkil li Jesus, naxnaw ajwi' li na'ajej a'an, 
xb'aan naq naab'al sut ke'xch'utub' chaq rib'eb' aran li Jesus ut eb' li xtzolom. 

3Kiwulak laj Judas aran rochb'eeneb' jun teepeb' aj puub' ut rochb'eeneb' laj 
k'aak'alenel taqlanb'ileb' chaq xb'aaneb' li xb'eenil aj tij ut xb'aaneb' laj Pariseey. 
Wankatqeb' chaq xxam sa' ruq'eb' ut sa' ru'ujatq che', ut wankeb' ajwi' 
xch'iich'eb'. 

4Li Jesus naxnaw chixjunil li ok re chi xk'ulb'al; jo'kan naq kiwulak rik'ineb' ut 
kixye: —Ani nekesik'? 

5Ke'xsume: —A' li Jesus aj Nazaret, chankeb'. Kixye reheb': —Laa'inin. Wank 
ajwi' laj Judas sa' xyanqeb', a' li taaq'axtesinq re li Jesus. 

6Naq li Jesus kixye reheb': “Laa'inin”, ke'q'ajk chirixeb' ut ke't'ane'k sa' ch'och'. 

7Kixpatz' wi' chik reheb': —Ani nekesik'? —A' li Jesus aj Nazaret, chankeb' a'an. 

8Kichaq'ok li Jesus ut kixye: —Ak xinye eere naq laa'inin; jo'kan wi laa'in 
nikineesik', kanab'omaqeb' a'in chi xik. 

9A'in kik'ulmank re naq chitz'aqloq ru li aatin yeeb'il chaq xb'aan: “Maajun reheb' 
li xak'e we, xsachk chiwu”.  

10Toja' naq laj Simón Pedro li wank xch'iich', kirisi ut kixtiq' li xmoos li xyuwa'il 
aj tij: kixch'ot li xxik wank sa' xnim. Li moosej a'an aj Malko xk'ab'a'. 

11Kixye ut li Jesus re laj Pedro: —K'e wi' chik laach'iich' sa' xna'aj. Ma ink'a' tab'i' 
tento twuk' li xsa' li sek' xk'e we linYuwa'? 

Li Jesus kixaqab'aak chiru laj Anás ut laj Kaifás 
(Mt 26,57-58; Mk 14,53-54; Lk 22,54) 

12Toja' naq eb' laj puub' rochb'eeneb' li najolomink reheb' ut eb' laj k'aak'alenel 
taqlanb'ileb' xb'aaneb' laj Judiiy ke'xchap li Jesus, ke'xb'ak' 

13ut ke'xk'am xb'enwa rik'in laj Anás xb'aan naq a'an xyuwa' li rixaqil laj Kaifás, a' 
li xyuwa'il aj tij sa' li chihab' a'an. 

14Laj Kaifás a'an li kitakchi'ink reheb' laj Judiiy: “Us naq taakamq jun ajwi' chi 
winq sa' xk'ab'a' li tenamit”, chan. 

Laj Pedro kixye naq ink'a' naxnaw ru li Jesus 
(Mt 26,69-75; Mk 14,66-72; Lk 22,55-62) 

15Laj Simón Pedro kixtaaqe li Jesus rochb'een jun rech tzolonelil.Nawb'il ru li 
tzolom a'an xb'aan li xyuwa'il aj tij, jo'kan naq ki'ok rochb'een li Jesus chi neb'aal, 
sa' rochoch li xyuwa'il aj tij; 

16ut laj Pedro kikanaak chirix kab'l, chi xk'atq li okeb'aal. Toja' naq ki'elk chaq li 
tzolom jun chik, a' li nawb'il ru xb'aan li xyuwa'il aj tij, ki'aatinak rik'in li ixq aj 
ilol okeb'aal, ut kiroksi laj Pedro. 

17Li ixq aj ilol okeb'aal kixpatz' re laj Pedro: —Ma ink'a' tab'i' laa'at jun reheb' li 
xtzolom li winq a'an? chan. Kixye a'an: —Moko laa'in ta. 

18Eb' li moosej ut eb' laj k'aak'alenel ke'xtz'ab' xxameb' xb'aan li ke ut yookeb' chi 
q'ixink. Wank ajwi' laj Pedro sa' xyanqeb', yo chi q'ixink. 

19Li xyuwa'il aj tij kixpatz' re li Jesus chirixeb' li xtzolom jo' ajwi' chirix li k'aru 
naxtzoleb' wi'. 

20Kichaq'ok li Jesus ut kixye reheb': —Laa'in xin'aatinak chi kutankil chiruheb' li 
tenamit; junelik xeb'intzol sa' li ch'utleb'aal kab'l ut sa' rochoch li Yos, b'arwi' 
neke'ch'utlaak chixjunileb' laj Judiiy, ut maak'a' xinye chi muqmu. 

21K'a'ut naq nakatpatz'ok we? Patz'on reheb' li xe'ab'ink re li xinye reheb'. 
A'aneb' neke'xnaw k'aru xinye. 

22Ka'ajwi' kixye a'in, jun reheb' laj k'aak'alenel li wank aran, kixtz'aj chi ruq' li 
Jesus: —Ma jo'ka'in naq nakasume li xyuwa'il aj tij? chan. 

23Kichaq'ok li Jesus ut kixye re: —Wi ink'a' us xinye, ch'olob' k'aru li ink'a' us; 
ab'anan wi us li xinye, k'a'ut naq nikinaasak'? 

24Toja' naq laj Anás kixtaqla li Jesus chi b'ak'b'o rik'in laj Kaifás, li xyuwa'il aj tij. 

25Xaqxo aran laj Simón Pedro chi q'ixink: —Ma ink'a' tab'i' laa'at jun reheb' li 
xtzolom? chu'uxk re. Ut a'an kitik'ti'ik ut kixye: —Moko laa'in ta. 

26Jun reheb' li xmoos li xyuwa'il aj tij, rech'alal li kich'ote'k xxik xb'aan laj Pedro, 
kixye: —Ma ink'a' tab'i' xatwil chaq sa' li awimq aawochb'een a'an? 

27Kitik'ti'ik wi' chik laj Pedro ut kixye naq ink'a'. Tikto kiyaab'ak jun li tzo' kaxlan. 

Li Jesus chiru laj Pilaat 
(Mt 27,1-2, 11-14; Mk 15,1-5; Lk 23,1-5) 

28Naq kisaqewk, ke'risi li Jesus sa' rochoch laj Kaifás ut ke'xk'am sa' li raqleb'aal 
aatin. Eb' laj Judiiy ink'a' ke'ok sa' li raqleb'aal aatin re naq ink'a' te'xtz'ajni 
rib'eb': a' ke'raj xtzekankil li Paswa. 

29Jo'kan naq ki'elk chaq laj Pilaat chirix kab'l wankeb' wi' eb' a'an ut kixye: —
K'aru nekejit wi' li winq a'in? 

30Ke'chaq'ok eb' a'an: —Wi ta maak'a' xmaak, ink'a' raj xqaq'axtesi sa' laawuq', 
chankeb' re. 

31Toja' naq laj Pilaat kixye reheb': —K'amomaq laa'ex ut raqomaq aatin sa' 
xb'een jo' naxye leechaq'rab'. Ke'chaq'ok eb' laj Judiiy ut ke'xye re: —Laa'o 
maajun naru naqakamsi. 

32A'an kik'ulmank re naq chitz'aqloq ru li yeeb'il chaq xb'aan li Jesus, naq 
kixch'olob' chanru naq taakamq. 

33Ki'ok wi' chik laj Pilaat sa' li raqleb'aal aatin ut kixb'oq li Jesus: —Ma laa'at li 
xreyeb' laj Judiiy? chan re. 

34Kichaq'ok li Jesus: —Ma yal sa' aach'ool xchalk li xaye malaj jalan xyehok aawe 
chiwix? 

35Kisumeek xb'aan laj Pilaat: —Ma laa'in tab'i' aj Judiiy? Laatenamit ut eb' li 
xb'eenil aj tij xe'q'axtesink aawe sa' wuq'. K'aru xab'aanu? 

36Kichaq'ok li Jesus ut kixye: —Lin'awab'ejihom maawa' re li ruuchich'och' a'in. 
Wi ta re li ruuchich'och' a'in lin'awab'ejihom, xe'yalok raj eb' laj k'anjel chiwu re 
naq ink'a' xinq'axtesiik sa' ruq'eb' laj Judiiy; ab'anan lin'awab'ejihom moko aj 
arin ta. 

37Toja' naq laj Pilaat kixye re: —Ma laa'at rey chi jo'kanan? Kichaq'ok li Jesus ut 
kixye: —Laa'at nakaye naq laa'in rey. A'in aj e naq kinyo'laak ut a'in aj e naq 
kinchalk sa' li ruuchich'och': re tin'aatinaq chirix li yaal. Chixjunil li na'okenk 
chirix li yaal, narab'i li xyaab' inkux. 

38Laj Pilaat kixye re: —K'aru li yaal? Ut naq kixye a'in, ki'elk wi' chik chirix kab'l 
wankeb' wi' laj Judiiy ut kixye reheb': —Laa'in maajun xmaak nintaw. 

39Ab'anan k'aynaqex laa'ex naq nawach'ab' eere junaq preex sa' li Paswa. Ma 
teeraj twach'ab' eere li xreyeb' laj Judiiy? 

40Toja' naq ke'xjap wi' chik reheb': —A'an ink'a'; a'aq b'an laj Barrabás, chankeb'. 
Ut laj Barrabás a'an jun xnimal aj elq'. 

Jn 19 

Waye' li winq! 

1Toja' naq laj Pilaat kixtaqla xchapb'al li Jesus re taarape'q chi tz'uum. 

2Eb' laj puub' ke'xtz'ul jun li koroon k'ix ut ke'xk'e sa' xjolom. Ke'xtiqib' li Jesus 
rik'in jun kaqi aq', 

3ke'jilok chi xk'atq ut ke'xye re: —Sahaq taxaq sa' aach'ool, at xreyeb' laj Judiiy! 
Ut ke'xtz'aji chi ruq'eb'. 

4Ki'elk wi' chik laj Pilaat chirix kab'l ut kixye reheb': —Ilomaq, tink'am chaq 
chirix kab'l re teenaw naq maajun xmaak nintaw. 

5Toja' naq ki'elk li Jesus chirix kab'l, wank li xkoroon k'ix ut li xkaqi aq'. —Waye' 
li winq! chan laj Pilaat reheb'. 

6Naq eb' li xb'eenil aj tij ut eb' laj k'aak'alenel ke'ril li Jesus, ke'xjap re chi 
xyeeb'al: —K'e chiru krus, k'e chiru krus! Kixye laj Pilaat reheb': —K'amomaq 
laa'ex ut k'ehomaq chiru krus, xb'aan naq laa'in maajun xmaak nintaw. 

7Ke'chaq'ok eb' laj Judiiy ut ke'xye: —Laa'o wank qaChaq'rab' ut jo' naxye li 
Chaq'rab' a'in, tento taakamq xb'aan naq xk'e rib' cho'q Ralal li Yos. 

8Naq kirab'i li aatin a'in, laj Pilaat q'axal chik kixiwak. 

9Ki'ok wi' chik sa' li raqleb'aal aatin ut kixye re li Jesus: —B'ar nakatchalk chaq? 
Ab'an li Jesus ink'a' kichaq'ok chiru. 

10Toja' naq laj Pilaat kixye re: —Ma ink'a' nikinaachaq'b'e laa'in? Ma ink'a' 
nakanaw naq wank inwankil chawach'ab'ankil ut wank ajwi' inwankil 
chak'eeb'al chiru krus? 

11Kichaq'ok li Jesus ut kixye: —Maak'a' raj aawankil sa' inb'een, wi ta ink'a' 
k'eeb'il chaq aawe taqe'q; jo'kan naq q'axal nim xmaak li xq'axtesink we sa' 
laawuq'. 

Kiteneb'aak li kamk sa' xb'een li Jesus 

12Chalen utan laj Pilaat yo chi xsik'b'al chan raj ru naq taarach'ab'. A'ut eb' laj 
Judiiy ke'xjap re chi xyeeb'al: —Wi taawach'ab' a'an, maawa'at ramiiw li awab'ej. 
Chixjunil li naxk'e rib' cho'q rey, naxtz'eqtaana li awab'ej. 

13Naq laj Pilaat kirab'i eb' li aatin a'in, kixk'am li Jesus chirix kab'l ut kixk'e chi 
k'ojlaak sa' li raqleb'aal aatin, sa' li na'ajej “Pekunb'il Neb'aal” xk'ab'a', Gabatá 
nayeemank re sa' aatinob'aal hebreo. 

14A'an xkutankil li Kawunk re li Paswa, ut wa'leb' tana naq kik'ulmank a'an. Kixye 
laj Pilaat reheb' laj Judiiy: —Waye' leerey! 

15Ut eb' a'an ke'xjap re: —Isi chiqu, isi chiqu! K'e chiru krus! chankeb'. Kixye laj 
Pilaat reheb': —Ma a' leerey tink'e chiru krus? Ke'chaq'ok li xb'eenileb' aj tij ut 
ke'xye: —Maak'a' qarey, ka'ajwi' laj César. 

16Toja' naq kixq'axtesi sa' ruq'eb' re naq chik'ehe'q chiru krus. 

Rokik li Jesus chiru krus ut xkamik 
(Mt 27,32-44; Mk 15,21-32; Lk 23,26-43) 

Ke'xchap li Jesus; 

17ut yo chi xpaqonkil li xkrus naq koho sa' li na'ajej xB'aqel-xjolom-kamenaq 
xk'ab'a' (Gólgota nayeemank re sa' aatinob'aal hebreo). 

18Aran ke'xk'e chiru krus rochb'een wiib' chik winq, jun sa' xnim uq' ut jun sa' 
xtz'e uq'; ut li Jesus kikanaak sa' xyiheb'. 

19Laj Pilaat kixtz'iib'a ajwi' jun eetalil ut kixk'e sa' xjolom li krus. A'an a'in li 
kixtz'iib'a: “Li Jesus aj Nazaret, xReyeb' laj Judiiy”. 

20Li eetalil a'in naab'aleb' laj Judiiy ke'ilok re, xb'aan naq li na'ajej b'arwi' 
kik'ehe'k chiru krus li Jesus nach' wank rik'in li tenamit; ut tz'iib'anb'il a'an sa' 
aatinob'aal hebreo, latín ut griego. 

21Jo'kan naq eb' li xb'eenil aj tij aj Judiiy ke'xye re laj Pilaat: —Maatz'iib'a naq 
«xReyeb' laj Judiiy»; tz'iib'a b'an naq a'an xyehok: «Laa'in xReyeb' laj Judiiy». 

22Kichaq'ok laj Pilaat: —Li xintz'iib'a, xintz'iib'a chik, chan. 

23Naq ak xe'xk'e chiru krus li Jesus, eb' laj puub' ke'xchap li xt'ikr ut kaahib' 
jachal ke'risi: jun re li junjunq chi aj puub'. Ke'xchap ajwi' li xjut-aq'. Li jut-aq' 
maak'a' xb'ojb'al, junaj ru naq kemb'il chalen taq'a toj taqe'q. 

24Jo'kan naq ke'xye chirib'ileb' rib': —Miqajachi, qab'uuliiq b'an rix re rilb'al ani 
taakanaaq wi'. Chi jo'kan kitz'aqlok ru li tz'iib'anb'il sa' li Santil Hu: “Xe'xjek'i li 
waq' chirib'ileb' rib', xe'xb'uuli rix lint'ikr”. A'eb' laj puub' ke'b'aanunk re a'an. 

Li Jesus ut li xna' 



1914 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

25Xaqxookeb' chi xk'atq li krus li xna' li Jesus, li xchaq'na' li xna', a' lix María, 
rixaqil laj Kleopás, ut lix María aj Magdala. 

26Naq li Jesus kiril li xna' aran rochb'een li xtzolom li q'axal raaro xb'aan, kixye re 
li xna': —At ixq, wa'ran laayum. 

27Toja' naq kixye re li xtzolom: —Wa'ran laana'. Ut chalen sa' li honal a'an li 
xtzolom kixk'ul sa' rochoch. 

Xkamik li Jesus 
(Mt 27,45-56; Mk 15,33-41; Lk 23,44-49) 

28Naxnaw li Jesus naq ak xtz'aqlok ru chixjunil; jo'kan naq kixye: —Taachaqiq 
we. Kixye a'in re naq chitz'aqloq ru li tz'iib'anb'il sa' li Santil Hu. 

29Wank aran jun li sek' nujenaq chi vinaagr. Ke'xk'e jun xmach palaw tz'ab'il sa' 
vinaagr sa' ru'uj jun li che', ut ke'xtaqsi sa' re. 

30Naq kiruk' li vinaagr, li Jesus kixye: —Xtz'aqlok ru. Kixxulub' li xjolom ut 
kixq'axtesi li Musiq'ej. 

31Yo li Kawunk re li Paswa naq kik'ulmank a'an; jo'kan naq eb' laj Judiiy 
ke'xtz'aama chiru laj Pilaat naq che'toqe'q xb'aqeleb' li ra' eb' li winq ut che'isiiq 
aran, re naq ink'a' te'kanaaq li kamenaq chiru krus sa' sábado, xb'aan naq xnimal 
kutan li sábado a'an. 

32Koheb' ut laj puub' ut ke'xtoq xb'aqel li ra' li xb'een, jo'kan ajwi' xb'aqel li ra' li 
jun chik li kik'ehe'k chiru krus rochb'een. 

33Ab'anan, naq ke'wulak wan wi' li Jesus, ke'ril naq kamenaq chik; jo'kan naq 
ink'a' ke'xtoq xb'aqel li ra'. 

34Jun reheb' laj puub' kixk'ob' li xk'atq xsa' rik'in jun li jutz' ch'iich', ut tikto ki'elk 
chaq kik' rik'in ha'. 

35Li ki'ilok re, na'aatinak chirix, ut li naxye, a'an yaal; ut naxnaw naq yaal li naxye, 
re naq texpaab'anq ajwi' laa'ex. 

36Chixjunil a'in kik'ulmank re naq chitz'aqloq ru li naxye li Santil Hu: “Ink'a' 
taatoqmanq junaq xb'aqel”.  

37Naxye ajwi' li Santil Hu: “Te'xka'ya li xe'xk'ob' chi ch'iich'”. 

Kimuqe'k li Jesus 
(Mt 27,57-61; Mk 15,42-47; Lk 23,50-56) 

38Chirix chik a'in laj José aj Arimatea, xtzolom li Jesus (ab'anan chi muqmu xb'aan 
xxiw chiruheb' laj Judiiy), koxtz'aama usilal chiru laj Pilaat chi xxokb'al li 
xtz'ejwal li Jesus. Laj Pilaat kixsume chiru, ut laj José koxxok li xch'och'el xsululel 
li Jesus. 

39Koho ajwi' laj Nikodemo, a' li kiwulak chi q'eq rik'in li Jesus sa' xtiklajik; ut 
kixk'am oxib' aroow tana li miir yuub'il rik'in álohe. 

40Ke'xxok li xtz'ejwal li Jesus ut ke'xtole sa' b'atleb' t'ikr rik'in sununkil b'an jo' 
k'aynaqeb' wi' chi muquk eb' laj Judiiy. 

41Sa' li na'ajej b'arwi' kik'ehe'k chiru krus li Jesus wank jun siir chi awimq ut aran 
wank jun muqleb'aal toj ak', ut toj maajun muqb'il chisa'. 

42Aran ke'xk'e li Jesus, xb'aan naq nach' wank ut ak tiklaak re li hilob'aal kutan. 

Jn 20 

Kiril ut kixpaab' 
(Mt 28,1-10; Mk 16,1-8; Lk 24,1-12) 

1Sa' li xb'een kutan re li xamaan, saqewk re, toj q'oqyink ajwi', koho lix María aj 
Magdala sa' li muqleb'aal ut kiril naq isinb'il chik li pek chire li muqleb'aal. 

2Koho sa' aanil wankeb' wi' laj Simón Pedro ut li jun chik xtzolom li Jesus li q'axal 
raaro xb'aan, ut koxye reheb': —Xe'risi li Qaawa' sa' li muqleb'aal ut ink'a' 
naqanaw b'ar ta xe'xk'e. 

3Ke'elk laj Pedro ut li rech tzolonelil, ut koheb' wan wi' li muqleb'aal. 

4Koheb' sa' aanil chi xkab'ichaleb', ab'an li xtzolom jun chik q'axal kaw ki'aanilak 
chiru laj Pedro, koxq'ax ut xb'enwa kiwulak sa' li muqleb'aal. 

5Kixk'utzub' rib' ut kiril eb' li b'atleb' t'ikr sa' ch'och', ab'anan moko ki'ok ta. 

6Kiwulak ajwi' laj Simón Pedro toj chi ixb'ej, ki'ok sa' li muqleb'aal, ut kiril eb' li 
b'atleb' t'ikr sa' ch'och' 

7ut li sut kilane'k wi' li xjolom: moko wank ta sa' xyanqeb' li b'atleb' t'ikr, soq'so 
b'an sa' jalan chi na'ajej. 

8Toja' naq ki'ok ajwi' li tzolom jun chik, li kiwulak xb'enwa wan wi' li muqleb'aal; 
kiril ut kixpaab'. 

9Xb'aan naq toj maji' ajwi' neke'xtaw ru li Santil Hu li naxye naq tento taawakliiq 
chi yo'yo sa' xyanqeb' li kamenaq.  

10Chirix chik a'in eb' li xtzolom ke'sutq'iik sa' rochocheb'. 

Li Jesus kixk'ut rib' chiru lix María aj Magdala 
(Mk 16,9-11) 

11Lix María toj wank chi xk'atq li muqleb'aal, yo chi yaab'ak. Ut naq yo chi 
yaab'ak, kixk'utzub' rib' chi ilok sa' li muqleb'aal, 

12ut kiril wiib'eb' li ánjel, saq li raq'eb', k'ojk'ookeb' b'arwi' kijilib'aak li Jesus: jun 
chi xjolom ut jun chi roq. 

13—At ixq, k'a' naq nakatyaab'ak? chankeb' re. Kichaq'ok a'an ut kixye reheb': —
Xb'aan naq xe'xxok linQaawa' ut ink'a' ninnaw b'ar ta xe'xk'e. 

14Naq kixye a'in, kixsutq'isi rib' chirix ut kiril li Jesus xaqxo aran; ab'an ink'a' 
naxnaw naq a'an li Jesus. 

15—At ixq, k'a' naq nakatyaab'ak? Ani nakasik'? chu'uxk re xb'aan li Jesus. Sa' 
xch'ool lix María naq a'an laj ilol awimq; jo'kan naq kixye re: —Wa', wi laa'at 
xatk'amok re, ye we b'ar xak'e ut laa'in toxinxok chaq. 

16Kixye li Jesus re: —María! A'an kixsutq'isi rib' ut kixye re sa' aatinob'aal 
hebreo: —Rabbuní! (naraj naxye: “At Tzolonel!”). 

17Li Jesus kixye re: —Minaab'ay, xb'aan naq toj maji' nintaqe'k rik'in li 
Yuwa'b'ej. Ayu wankeb' wi' li wiitz'in ut ye reheb': «Taqe'k we rik'in linYuwa' ut 
eeYuwa' ajwi' laa'ex, rik'in linYos ut eeYos ajwi' laa'ex». 

18Koho lix María aj Magdala ut koxye reheb' li xtzolom li Jesus naq kiril ru li 
Qaawa'; koxye ajwi' chixjunil li kiyehe'k re xb'aan. 

Li Jesus kixk'ut rib' chiruheb' li xtzolom 
(Mt 28,16-20; Mk 16,14-18; Lk 24,36-49) 

19Ewu sa' ajwi' li kutan a'an, li xb'een kutan re li xamaan, naq tz'aptz'ookeb' li 
rokeb'aal li na'ajej b'ar wankeb' wi' li xtzolom xb'aan xxiweb' chiruheb' laj Judiiy, 
kiwulak li Jesus, kixk'e rib' sa' xyiheb' ut kixye reheb': —Chiwanq taxaq eerik'in li 
tuqtuukil usilal! 

20Ut naq kixye a'in, kixk'uteb' li ruq' ut li xk'atq xsa' chiruheb'. Ke'saho'k sa' 
xch'ool eb' li xtzolom naq ke'ril ru li Qaawa'. 

21Toja' naq kixye wi' chik li Jesus reheb': —Chiwanq taxaq eerik'in li tuqtuukil 
usilal. Jo' naq xinxtaqla chaq li Yuwa'b'ej, jo'kan ajwi' naq texintaqla laa'in. 

22Ut naq kixye a'in, ki'apunk sa' xb'eeneb' ut kixye reheb': —K'ulumaq li Santil 
Musiq'ej.  

23Eb' li teekuy teesach li xmaakeb', kuyb'ilaq sachb'ilaqeb' li xmaak; eb' li ink'a' 
teekuy teesach li xmaakeb', ink'a' ajwi' kuyb'ilaq sachb'ilaqeb' li xmaak. 

Li Jesus ut laj Tomás 

24Jun reheb' li Kab'laju, a' laj Tomás, Lut nayeemank re, moko wank ta sa' 
xyanqeb' naq kik'ulunk li Jesus. Naq kiyehe'k re xb'aaneb' li rech tzolonelil: “Xqil 
ru li Qaawa'”, 

25a'an kixye reheb': —Wi ink'a' twil sa' ruq' li reetalil li klawx, wi ink'a' tinch'ik li 
ru'uj wuq' sa' xna'aj li klawx ut wi ink'a' tinch'ik li wuq' sa' li xk'atq xsa', ink'a' 
tinpaab'. 

26Waqxaqib'aq kutan xnumik a'an, wankeb' wi' chik sa' kab'l eb' li xtzolom ut laj 
Tomás wank sa' xyanqeb'. Kiwulak li Jesus chi tz'aptz'ookeb' li okeb'aal, kixk'e 
rib' sa' xyiheb' ut kixye: —Chiwanq taxaq eerik'in li tuqtuukil usilal! 

27Chirix chik a'an kixye re laj Tomás: —Jiq chaq arin li ru'uj laawuq' ut il li wuq'. 
Jiq chaq laawuq' ut ch'ik sa' xk'atq insa', ut maak'e aawib' chi maak'a' aapaab'aal, 
aj paab'anelaqat b'an. 

28Kichaq'ok laj Tomás ut kixye: —At inQaawa', at inYos! 

29Li Jesus kixye re: —Toj xinaawil naq xapaab'. Us xaq reheb' li maak'a' xe'ril ut 
xe'xpaab'. 

K'a' aj e naq tz'iib'anb'il li hu a'in 

30Toj naab'al chik xninqal ru eetalil kixb'aanu li Jesus chiruheb' li xtzolom, ink'a' 
tz'iib'anb'ileb' sa' li hu a'in. 

31A'ut eb' a'in tz'iib'anb'ileb' re naq yooqex chi xpaab'ankil naq li Jesus a'an li 
Kriist, li Ralal li Yos, ut rik'in xpaab'ankil taawanq eeyu'am sa' xk'ab'a' A'an. 

Jn 21 

Li Jesus kixk'ut rib' chire li palaw 

1Chirix chik a'an, li Jesus kixk'ut wi' chik rib' chiruheb' li xtzolom chire li palaw 
wank Tiberias. Jo'ka'in naq kixk'ut rib': 

2Ch'utch'uukeb' laj Simón Pedro, laj Tomás, a' li Lut nayeemank re, laj Natanael, 
a' laj Kanahán re Galilea, eb' li ralal laj Sebedeo ut wiib'eb' chik xtzolom li Jesus, 

3naq laj Simón Pedro kixye reheb': —Xik we chi karab'k. Ke'chaq'ok eb' a'an: —
Xikaqo ajwi' laa'o chawix, chankeb'. Koheb' ut ke'taqe'k sa' li jukub', ab'anan 
maak'a' ke'xchap chiru li q'oqyink a'an. 

4Naq ak xsaqewk, koxxaqliiq li Jesus chire li ha', ab'an eb' li xtzolom ink'a' 
neke'xnaw naq a'an li Jesus. 

5Kixye li Jesus reheb': —Ex inkok'al, ma maak'a' kach'inaq tzekemq eerik'in? 
Ke'chaq'ok eb' a'an ut ke'xye: —Maak'a'. 

6Ut a'an kixye reheb': —Kutomaq leeyooy chi xk'atq li jukub', sa' leenim, ut 
teetaw. Ke'xkut, ut ink'a' chik neke'xkuy xkelonkil chaq xb'aan xk'ihal li kar. 

7Toja' naq li xtzolom li Jesus, li q'axal raaro xb'aan, kixye re laj Pedro: —A'an li 
Qaawa'! Naq kirab'i naq a'an li Qaawa', laj Simón Pedro kixk'e li raq' chirix, 
xb'aan naq t'ust'u, ut kixkut rib' sa' li palaw. 

8Eb' li rech tzolonelil ke'chalk sa' li jukub', yookeb' chaq chi xkelonkil li yooy 
nujenaq chi kar, xb'aan naq ink'a' najt wankeb' rik'in li ch'och', yal oxk'aal moqoj 
tana. 

9Naq ke'wulak chi ch'och'el, ke'ril li ru xam wank aran, jun kar wank sa' xb'een 
rochb'een xwahil. 

10Kixye li Jesus reheb': —K'amomaq chaq kach'inaq li kar li toja' xechap chaq. 

11Kitaqe'k laj Simón Pedro sa' li jukub' ut kixkelo chaq li yooy chi ch'och'el, 
nujenaq chi ninqi kar: oxlaju xwaqxaqk'aaleb' (153). Ab'anan, us ta naab'aleb', 
ink'a' kit'upe'k li yooy. 

12—Kimqex ut wa'inqex, chan li Jesus reheb'. Ab'an maajun reheb' li xtzolom 
kikawuuk xch'ool chi xpatz'b'al re: «Anihat laa'at?». Ak neke'xnaw chi us naq a'an 
li Qaawa'. 

13Kichalk li Jesus, kixchap li wa ut kixk'e reheb'; jo'kan ajwi' kixb'aanu rik'in li 
kar. 

14A'in ak rox sut chi xk'utb'al rib' li Jesus chiruheb' li xtzolom, chirix li xwaklijik 
chi yo'yo sa' xyanqeb' li kamenaq. 

Chab'eresiheb' linkarneer 

15Naq ak xe'wa'ak, kixye li Jesus re laj Simón Pedro: —At Simón, ralalat laj Jwan, 
ma q'axal nikinaara chiruheb' a'in? Kixye a'an: —Hehe', Qaawa'. Laa'at nakanaw 
naq nakatinra. Kixye li Jesus re: —Chach'oolaniheb' linkok' karneer. 

16Kixpatz' wi' chik re xka' sut: —At Simón, ralalat laj Jwan, ma nikinaara? 
Kichaq'ok a'an: —Hehe', Qaawa'. Laa'at nakanaw naq nakatinra, chan. Kixye li 
Jesus re: —Chab'eresiheb' linkarneer. 

17Kixpatz' wi' chik re rox sut: —At Simón, ralalat laj Jwan, ma nikinaara? Kiraho'k 
xch'ool laj Pedro naq ox sut kipatz'e'k re: «Ma nikinaara?». Ut kichaq'ok: —
Qaawa', laa'at nakanaw chixjunil. Laa'at xak'e reetal naq nakatinra, chan. Kixye li 
Jesus re: —Chach'oolaniheb' linkarneer.  

18Relik chi yaal ninye aawe: naq toj saajat chaq, nakab'ak' aasa' aajunes ut 
nakatb'eek b'ar nakawaj xik. Ab'an naq tattixq, taaye' laawuq' ut jalan chik 
taab'ak'oq aasa' ut tatxk'am b'arwi' ink'a' taawaj xik. 

19Rik'in a'in kixye xyaalal chanru naq taakamsiiq re xnimankil xloq'al li Yos. Ut 
naq ak xye a'in, li Jesus kixye re: —Taaqehin. 

20Kixsutq'isi rib' laj Pedro ut kiril naq yo xtaaqenkil xb'aan li xtzolom li Jesus 
raaro xb'aan, a' li kix'anab' rib' chire xch'ool sa' li wa'ak ewu naq kixpatz' re: 
“Qaawa', ani li taaq'axtesinq aawe?”. 

21Naq laj Pedro kiril li rech tzolonelil, kixye re li Jesus: —Qaawa', ut a'in k'aru 
taakanaaq wi'? 

22Kiyehe'k re xb'aan li Jesus: —Wi twaj naq a'in taakanaaq toj reetal tolin'elq, k'a' 
taawaj re? Taaqehin laa'at. 

23Jo'kan naq kisutunk resil sa' xyanqeb' laj paab'anel naq ink'a' taakamq li tzolom 
a'an. Ab'an li Jesus moko kixye ta re laj Pedro naq ink'a' taakamq, kixye b'an: “Wi 
twaj naq a'in taakanaaq toj reetal tolin'elq, k'a' taawaj re?”. 

Xraqik li Hu 

24A'an a'in li tzolom li ki'aatinak chirix chixjunil a'in, ut kixtz'iib'a ajwi'. Ut laa'o 
naqanaw naq tz'aqal yaal li xch'olob'ahom. 

25Toj wank naab'al chik kilajxb'aanu li Jesus. Wi ta te'tz'iib'amanq chi 
xjunjunqaleb', nink'oxla naq chixjunil li ruuchich'och' moko taatz'aqloq ta cho'q 
xna'ajeb' li hu te'tz'iib'amanq. 

Hch 

Hch 1 

Xtiklajik li Hu 

1At Teófilo, sa' li xb'een hu xintz'iib'a chixjunil li kixb'aanu ut kixk'ut li Jesus 
chalen chaq sa' xtiklajik 

2toj sa' li kutan naq kik'ame'k sa' choxa, naq ak kixchaq'rab'iheb', rik'in Santil 
Musiq'ej, eb' li apóstol sik'b'ileb' ru xb'aan. 

3Chirix naq ak xk'ul li rahilal, kixk'ut rib' chiruheb', rik'in k'iila eetalil, naq tz'aqal 
yo'yo: chiru ka'k'aal kutan kixk'ut rib' chiruheb' ut kiraatinaheb' chirix li 
xnimajwal awab'ejihom li Yos. 

4Ut sa' jun li kutan, naq yo chi wa'ak rochb'eeneb' sa' meex, kixchaq'rab'iheb' chi 
jo'ka'in: —Mex'elk Jerusalén, cheroyb'eni b'an li xyeechi'om li Yuwa'b'ej li xerab'i 
wik'in. 

5Laj Jwan kikub'sink ha' rik'in ha', ut laa'ex taakub'siiq eeha' rik'in Santil 
Musiq'ej, ink'a' chik k'iila kutan chirix a'in. 

Li xtaqik li Jesus 
(Lk 24,47-51) 

6Toja' naq li ch'utch'uukeb' ke'xpatz' re: —At Qaawa', ma anaqwan xq'ehil naq 
taawaklesi wi' chik xwankil li tenamit Israel? chankeb'. 

7Kichaq'ok a'an ut kixye: —Moko eere ta laa'ex xnawb'al li xq'ehil ut li honal 
xaqab'anb'il xb'aan li Yuwa'b'ej rik'in li xwankil. 

8Ab'anan teek'ul eewankil naq li Santil Musiq'ej taachalq sa' eeb'een, ut laa'exaq 
aj yehol yaal chiwix arin Jerusalén, sa' chixjunil Judea jo'wi' Samaria, ut toj sa' 
xmaril li ruuchich'och'. 

9Ut naq kiraqe'k chi xyeeb'al li aatin a'in, kitaqsiik naq eb' a'an yookeb' chi ilok; 
ut jun li choql kimuquk re chiruheb'. 

10Toj yookeb' ajwi' chi ka'yank sa' choxa ut li Jesus yo chi xik, naq xaqaamileb' 
wiib' chi winq chiruheb', saqeb' li raq', 

11ut ke'xye reheb': —Ex aj Galilea, k'a'ut naq xaqxookex arin chi ilok sa' choxa? Li 
Jesus a'in li xolk'ame'q cheru ut xkoho taqe'q, a'an taak'ulunq wi' chik, jo' naq 
xeril chi xik sa' choxa. 

Kisik'e'k reeqaj laj Judas 

12Toja' naq ke'xkanab' li tzuul Olivos xk'ab'a' ut ke'sutq'iik Jerusalén. Li tzuul a'in 
nach' wank rik'in Jerusalén, jo' tana xnajtil nab'eenimank sa' sábado.  

13Ut naq ke'wulak sa' li tenamit, ke'taqe'k sa' xkab' k'ojar li kab'l b'arwi' 
neke'hilank. Wankeb' laj Pedro, laj Jwan, laj Santiago ut laj Andrés, laj Felipe ut laj 
Tomás, laj Bartolomé ut laj Mateo, laj Santiago, ralal laj Alfeo, laj Simón Zelote ut 
laj Judas, ralal laj Santiago. 

14Chixjunileb' a'in neke'xk'e xch'ool chi tijok sa' junajil ch'oolej rochb'eeneb' li 
ixq ut lix María, xna' li Jesus, rochb'eeneb' ajwi' li rech'alal. 

15Sa'eb' li kutan a'an kixaqliik laj Pedro sa' xyiheb' laj paab'anel (eb' li wankeb' 
chi ch'utch'u aran waqk'aaleb' tana) ut kixye reheb': 

16“Ex was wiitz'in, tento xtz'aqlok ru li b'arwan ak yeeb'il chaq sa' li Santil Hu 
xb'aan li Santil Musiq'ej. A'in ki'aatinak chi xtz'uumal re laj David chirix laj Judas, 
a' li kik'amok xb'eheb' li ke'chapok re li Jesus. 

17Xb'aan naq a'an qakomon ut qech aj k'anjelil naq kiwank. 

18Kixloq' jun xna'aj chiru xtz'aq li xmaa'usilal ut koxsik' li xkamik: kit'ane'k chi 
xulxu, kichire'k sa' xyi ut ki'elk chixjunil sa' li xsa'. 

19Ut a'in kinawmank xb'aaneb' chixjunileb' laj Jerusalén; jo'kan naq Hakeldamá 
neke'xye re li ch'och' a'an sa' raatinob'aaleb', chi jalb'il ru naraj naxye: 
«Xch'och'el kik'». 

20Xb'aan naq sa' xHuheb' li Saalm tz'iib'anb'il a'in: «Nakirnak chikanaaq li 
rochoch ut maa'ani chik chiwanq chisa'». Tz'iib'anb'il ajwi': «Jalanaq chik 
chik'uluq re li xk'anjel». 

21“Jo'kan utan, tento naq junaq sa' xyanqeb' li ke'ochb'eenink chaq qe naq li 
Qaawa' Jesus kolwanq qik'in, 

22chalen chaq sa' li xkub'iha' laj Jwan toj sa' li kutan naq kik'ame'k taqe'q li Jesus 
sa' relik qik'in, chi'okaq cho'q qech aj yehol yaal chirix li xwaklijik chi yo'yo”. 

23Toja' naq wiib'eb' li ke'xxaqab': a' laj José, li nayeemank re aj Barsabás, aj Justo 
xkab' xk'ab'a', ut laj Matías. 

24Ut ke'tijok chi jo'ka'in: “At Qaawa', laa'at nakatnawok re xch'ooleb' chixjunileb', 
chak'ut chiqu ani reheb' li wiib' a'in xasik' ru. 

25Laj Judas xooxkanab' ut xkoho sa' li xna'aj. Ani reheb' a'in taa'ok cho'q reeqaj 
sa' li xk'anjel chi apostolil?”. 

26Ke'xb'uuli rixeb' ut li maatan kinaqk sa' xb'een laj Matías; ut kik'eemank sa' ajl 
sa' xyanqeb' li junlaju chi apóstol. 

Hch 2 

Li Pentekostés 

1Naq kiwulak xkutankil li Pentekostés, ch'utch'uukeb' chixjunileb' sa' jun chi 
na'ajej. 

2Ak taachalq chaq sa' choxa kama' xyaab' jun kawil iq' najub'ub'nak chi chalk, ut 
kolxnujob'resi chixjunil li kab'l wankeb' wi'. 

3Toja' naq ke'xk'ut rib' chiruheb' ru'uj aq' chanchan raq'xam, ke'xjek'i rib' ut 
kolhilanq sa' xb'eeneb' chi xjunjunqaleb'. 

4Ut chixjunileb' ke'nujak chi Santil Musiq'ej ut ke'ok chi aatinak sa' jalan jalanq 
chi aatinob'aal, jo' chanru ke'k'ehe'k wi' chi aatinak xb'aan li Musiq'ej. 

5Wankeb' aran Jerusalén aj Judiiy aj paab'aneleb', chalenaqeb' chaq sa' 
chixjunileb' li tenamit junsut junrub'el choxa. 

6Naq ki'ab'iik li eek'ank a'an, ke'xch'utub' rib' li tenamit ut ke'sachk xch'ool 
xb'aan naq ke'ok chi rab'inkil chi aatinak tz'aqal sa' raatinob'aaleb'. 

7K'ajo' naq sachsookeb' xch'ool. Neke'xyehatq: —Ma maawa'eb' tab'i' aj Galilea 
chixjunileb' a'in li yookeb' chi aatinak? 

8Chan put ru naq chiqajunjunqal yooko chi rab'inkileb' chi aatinak sa' li 
qaatinob'aal yo'lajenaqo wi'? 

9Wankeb' sa' qayanq aj Paart, aj Media, aj Elam, aj Mesopotamia, aj Judea, aj 
Kapadocia, aj Ponto, aj Asia, 

10aj Frigia, aj Panfilia, aj Ejiipt, aj Sirenaika, aj Roma yal numeleb' arin, 

11aj Judiiy li wankeb' chi jo'kan chalen chaq sa' xyo'lajikeb' malaj li toj moqon 
chik okenaqeb' sa' qayanq. Wankeb' aj Kreta ut aj Arabia, ab'an neke'qab'i 
chixjunileb' chi xyeeb'al sa' qaatinob'aal li xninqal ru xb'aanuhom li Yos! 

12Sachsookeb' xch'ool chixjunileb' ut ink'a' neke'xtaw xyaalal; neke'xyehatq 
chirib'ileb' rib': —K'aru naraj naxye a'in? 

13Wankeb' chik yookeb' chi se'ek: —Te'kalaaq, chankeb'. 

Laj Pedro kiraatinaheb' li tenamit 

14Toja' naq laj Pedro kixaqliik, rochb'eeneb' li Junlaju, ki'aatinak chi kaw xyaab' 
xkux ut kixye reheb': “Ex aj Judiiy ut chejunilex li wankex Jerusalén, ch'olch'o 
chikanaaq a'in cheru ut ab'ihomaq chi us li waatin. 

15Moko te'kalaaq ta eb' a'in jo' nekek'oxla laa'ex, xb'aan naq anaqwan b'eleeb' 
honal re li kutan; 

16a'in b'an li yeeb'il xb'aan li propeet Joel: 

17«Taak'ulmanq sa' roso'jikeb' li kutan, chan li Yos: Tinhoy linMusiq' sa' 
xb'eeneb' chixjunil. Eb' leeralal ut leerab'in te'aatinaq jo' propeet; eb' leesaaj al 
te'moyuhoq ut leecheekelal te'matk'eq matk'. 

18Jo'kan ajwi', sa'eb' li kutan a'an, tinhoy linMusiq' sa' xb'een chixjunileb' 
linmoos, jo' winq jo' ixq, ut te'aatinaq jo' propeet. 

19Tinb'aanu sachb'ach'oolej taqe'q sa' choxa ut xninqal ru eetalil taq'a sa' 
ruuchich'och': kik', xam ut xb'ook sib'. 

20Taa'aak'ab'o'q ru li saq'e ut li po taakik'o'q ru, rub'elaj xk'ulunik li xnimal 
xkutankil li Qaawa'. 

21Ab'anan chixjunileb' li te'yaab'anq re xk'ab'a' li Qaawa' te'kole'q». 

22“Ex aj Israel, ab'ihomaq li aatin a'in: Li Jesus aj Nazaret a'an jun li winq 
xaqab'anb'il xwankil xb'aan li Yos sa' eeyanq rik'in sachb'ach'oolej, xninqal ru 
b'aanuhom ut eetalil li kixb'aanu li Yos sa' eeyanq sa' xk'ab'a' a'an, jo' nekenaw 
ajwi' laa'ex. 

23Li winq a'in kiq'axtesiik sa' eeruq' jo' chanru kiraj li Yos ut kixk'oxla chi junxilaj, 
ut laa'ex keklawxi chiru krus ut kek'e chi kamsiik rik'in ruq'eb' li maak'a'eb' 
xpaab'aal. 

24A'ut li Yos kiwaklesink re chi yo'yo naq kirisi xrahil li kamk sa' xb'een, xb'aan 
naq moko naru ta xkanaak rub'el xwankil li kamk. 

25Naxye laj David chirix li Jesus: «Junelik nawil li Qaawa' chiwu, xb'aan naq wank 
sa' linnim uq' re naq ink'a' taach'inanq linch'ool. 

26Jo'kan naq sa sa' inch'ool ut ninb'ichank xb'aan linsahojik; linch'och'el sululel 
taahilanq rik'in xnimal oyb'enink, 

27xb'aan naq ink'a' tinaakanab' sa' xna'ajeb' li kamenaq chi moko taak'e chi q'aak 
laj santil k'anjel chawu. 

28Laa'at xak'ut chiwu li xb'ehil li yu'am ut tinaanujob'resi chi sahil ch'oolejil 
chawe chawu». 

29“Ex was wiitz'in, chineekuy; tento tin'aatinaq chi ch'olch'o eerik'in chirix li 
qanajteril yuwa' laj David: a'an kikamk ut kimuqe'k, ut li xmuqleb'aal toj wank sa' 
qayanq chalen anaqwan. 

30Ab'an a'an propeet ut naxnaw naq yeeb'il chaq re xb'aan li Yos rik'in jurament 
chi jo'ka'in: «Taak'ojlaaq sa' laak'ojarib'aal jun reheb' laawalal aak'ajol».  

31Jo'kan naq kiril chi junxilaj li xwaklijik chi yo'yo li Kriist ut ki'aatinak chirix: 
«A'in ink'a' kikanab'aak sa' xna'ajeb' li kamenaq chi moko kiq'aak li xch'och'el 
xsululel».  

32Li Jesus a'in kiwaklesiik chi yo'yo xb'aan li Yos ut chiqajunilo laa'o qilom ut 
nokoo'aatinak chirix. 

33A'in kitaqsiik xb'aan xnim uq' li Yos, kixk'ul rik'in li Yuwa'b'ej li Santil Musiq'ej 
yeechi'inb'il xb'aan ut kixhoy, jo' yookex chi rilb'al ut chi rab'inkil. 

34Laj David moko kitaqe'k ta sa' choxa, ab'anan kixye: «Kixye li Qaawa' re 
linQaawa': K'ojlan sa' linnim uq' 

35toj reetal tink'eheb' li xik' neke'ilok aawe rub'el laawoq». 

36“Che'xnawaq b'i' chixjunileb' li ralal xk'ajol laj Israel naq li Jesus a'in li xek'e 
laa'ex chiru krus, a'an kixaqab'aak xb'aan li Yos cho'q Qaawa' ut Kriist”. 

37Naq ke'rab'i a'in, eb' li wankeb' aran k'ajo' naq ke'toch'e'k xch'ool, ut ke'xye re 
laj Pedro ut reheb' li xkomon apóstol: —Ex qas qiitz'in, k'aru tento taaqab'aanu? 

38Laj Pedro kixchaq'b'eheb' ut kixye: —Cheyot' eech'ool chejal eek'a'uxl ut 
chikub'eeq eeha' chejunjunqal sa' xk'ab'a' li Jesus li Kriist, re te'kuymanq 
te'sachmanq leemaak; ut teek'ul li xsimaatan li Santil Musiq'ej. 

39Xb'aan naq eere li yeechi'inb'il xb'aan li Yos, reheb' ajwi' leeralal eek'ajol ut 
reheb' chixjunil li wankeb' chi najt,jo'k'ihaleb' tixb'oqeb' li Qaawa' li qaYos. 

40Ut rik'in k'iila aatin kixch'olob' xyaalal ut kixk'eheb' xna'leb': —Kolomaq eerib' 
chiruheb' li tenamit a'in ink'a' useb' xch'ool, chan. 

41Toja' naq eb' li ke'xk'ul li raatin laj Pedro sa' xch'ooleb' ke'kub'siik xha', ut sa' li 
kutan a'an oxib' mil tana ke'ok sa' xyanqeb' laj paab'anel. 

Li xb'een komonil 
(Hch 4,32-35; 5,12-16) 

42Junelik neke'xk'e xch'ool chi rab'inkil li xk'utum eb' li apóstol, jo'wi' chi wank 
sa' komonil, chi xjachb'al li Wa ut chi tijok. 

43Ut chixjunileb' sachsookeb' xch'ool xb'aan naq eb' li apóstol nalaje'xb'aanu 
naab'al sachb'ach'oolej ut xninqal ru eetalil. 

44Chixjunileb' laj paab'anel wankeb' sa' junajil ut komon e chixjunil li k'aru wank 
reheb'. 

45Neke'xk'ayi li xjunkab'laleb' jo'wi' li k'aru wank reheb', ut neke'xjek'i li xtz'aq 
reheb' chixjunil, a' yaal chanru li rajb'al ru wan wi' li junjunq. 

46Neke'xk'e xch'ool chi xik sa' rochoch li Yos wulaj wulaj, chi junajeb' xch'ool; 
neke'xjachi li wa sa' rochocheb' ut neke'tzekank chi saheb' sa' xch'ool ut sa' 
q'unil. 

47Neke'xnima ru li Yos, ut usilal neke'xtaw chiru chixjunil li tenamit. Ut li Qaawa' 
wulaj wulaj naxtiq li komonil rik'in eb' li yookeb' chi kole'k. 

Hch 3 

Kik'irtasiik jun li sik 

(Hch 14,8-10) 

1Sa' jun li kutan laj Pedro ut laj Jwan ke'taqe'k sa' rochoch li Yos sa' oxib' honal re 
li ewu: a'an xhonalil li tijok. 

2Aran kik'ame'k jun li winq sik chalen chaq sa' xyo'lajik. Rajlal kutan nak'ehe'k 
chi xk'atq li rokeb'aal li rochoch li Yos, a' li Ch'ina'us nayeemank re, chi xpatz'b'al 
xlemoox reheb' li neke'ok sa' rochoch li Yos. 

3Ut naq kirileb' laj Pedro ut laj Jwan okeb' re sa' rochoch li Yos, kixpatz' xlemoox 
reheb'. 

4Toja' naq laj Pedro kixka'ya rochb'een laj Jwan ut kixye re: —Choohaawil. 

5Li sik kikanaak chi xka'yankileb': sa' xch'ool a'an naq tixk'ul b'ayaq k'a'aq re ru. 

6Ut laj Pedro kixye re: —Maak'a' in'oor, maak'a' inplaat; ab'an li k'aru wank we 
tink'e aawe: sa' xk'ab'a' li Jesukriist, laj Nazaret, waklin ut b'een. 

7Ut kixchap li xnim uq', kixwaklesi. Tikto kikawuuk li roq ut li xkux roq, 

8kixaqliik, kipisk'o'k ut kixtikib' b'eek. Ki'ok sa' rochoch li Yos rochb'eeneb', yo 
chi b'eek, chi pisk'ok ut chi xnimankil ru li Yos. 

9Chixjunileb' li tenamit ke'ril naq nab'eek chik ut yo chi xnimankil ru li Yos, 

10ut ke'xnaw ru naq a'an tz'aqal li nak'ojlaak chi lemooxnik chi xk'atq li 
Ch'ina'usil Rokeb'aal li rochoch li Yos. K'ajo' naq ke'sachk xch'ool ut ke'ok chi 
k'oxlak xb'aan li ki'uxmank re. 

Laj Pedro kiraatinaheb' wi' chik li tenamit 

11Li winq a'an ink'a' naxkanab'eb' laj Pedro ut laj Jwan; jo'kan naq chixjunil li 
tenamit ke'chalk rik'ineb' chi sachsookeb' xch'ool ut sa' aanil, sa' li xnumleb'aal 
laj Salomón, jo' neke'xye re. 

12Naq kiril a'in laj Pedro, kixye reheb' li tenamit: “Ex aj Israel, k'a'ut naq nasachk 
eech'ool chi rilb'al a'in? K'a'ut naq nokooheeka'ya laa'o, chanchan wi' rik'in 
qawankil malaj qusilal xqak'e wi' chi b'eek li winq a'in? 

13Li xYos laj Abrahán, laj Isahak ut laj Jakob, li xYos eb' li qana' qayuwa' xnima 
xloq'al li Jesus li xmoos. Laa'ex xexq'axtesink re a'an ut xetz'eqtaana chiru laj 
Pilaat naq kiraj rach'ab'ankil. 

14Laa'ex xetz'eqtaana li Sant, li Tiik xch'ool, ut a' chik xetz'aama naq chik'ehe'q 
eere jun aj kamsinel. 

15Xekamsi li nak'amok b'e sa' li yu'am. Ab'anan li Yos xwaklesi chi yo'yo sa' 
xyanqeb' li kamenaq, ut laa'o xqil ut nokoo'aatinak chirix. 

16Xb'aan xpaab'ankil li Jesus xkawuuk li winq a'in li nekeril ut nekenaw ru: li 
qapaab'aal sa' xk'ab'a' li Jesus xk'irtasink re chi tz'aqal re ru cheru chejunilex. 

17“Ak ninnaw, ex was wiitz'in, naq xmaak'a'il eena'leb' xeb'aanu wi' a'an, jo' ajwi' 
eb' laj k'amol eeb'e. 

18Ab'anan li Yos xk'e chi tz'aqlok ru li k'aru kixyeechi'i chaq chi xtz'uumal reheb' 
chixjunil li propeet, naq li xKriist tixk'ul rahilal. 

19Yot'omaq b'i' eech'ool ut jalomaq eek'a'uxl re naq te'kuymanq te'sachmanq 
leemaak. 

20Mare anchal chaab'il ut sahil kutan te'chalq rik'in li Qaawa', ut tixtaqla chaq li 
Kriist yeechi'inb'il chaq eere, a' li Jesus. 

21A'an tento tkanaaq wan sa' choxa toj sa' li honal taa'ak'ob'resiiq wi' chixjunil li 
k'a'aq re ru, jo' kixye chaq li Yos chi xtz'uumal reheb' li xsantil propeet. 

22Relik chi yaal naq laj Moisés kixye: «Li Qaawa' li qaYos tixwaklesi cho'q eere 
jun li propeet kama' laa'in, sa' xyanqeb' leeras eeriitz'in; cherab'ihaq chixjunil li 
tixye eere. 

23Yalaq ani ink'a' taapaab'anq re li propeet a'an, isinb'ilaq chi junajwa sa' 
xyanqeb' li tenamit». 

24“Ut chixjunileb' li propeet li ke'aatinak chalen chaq rik'in laj Samuel ut eb' li 
xkomon li ke'chalk moqon, ke'xjultika ajwi' eb' li kutan a'in. 

25Laa'ex li ralal xk'ajol li propeet, laa'ex li ralal xk'ajol li Sumwank li kixk'ojob' li 
Yos rik'in leena' leeyuwa' naq kixye re laj Abrahán: «Sa' xk'ab'a'eb' laawalal 
aak'ajol osob'tesinb'ilaqeb' chixjunil li tenamit sa' ruuchich'och'».  

26Xb'enwa cho'q eere laa'ex li Yos kixwaklesi chi yo'yo li Jesus li xmoos ut 
kixtaqla chaq cherosob'tesinkil, re naq li junjunq tixkanab' li xmaa'usilal”. 

Hch 4 

Laj Pedro ut laj Jwan chiruheb' li xninqal ru aj raqol aatin 

1Toj yookeb' ajwi' chi raatinankileb' li tenamit naq eb' laj tij ut li najolomink 
reheb' laj k'aak'alenel rochoch li Yos jo'wi' eb' laj Saduseey kole'xk'ut rib' 
chiruheb': 

2ch'a'aj ke'reek'a naq laj Pedro ut laj Jwan neke'xtzol li tenamit ut neke'xjultika li 
xwaklijikeb' chi yo'yo li kamenaq sa' xk'ab'a' li xwaklijik chi yo'yo li Jesus. 

3Ke'xchap laj Pedro ut laj Jwan ut ke'xk'eheb' sa' tz'alam re naq aran te'kanaaq 
toj sa' li kutan jun chik xb'aan naq ak x'ewuuk. 

4Ab'anan naab'aleb' li ke'ab'ink re li Aatin, ke'xpaab', ut kitamk li komonil: oob' 
mil tana li xk'ihaleb' li winq. 

5Sa' li kutan jun chik ke'xch'utub' rib' aran Jerusalén li xb'eenileb' li tenamit, eb' li 
cheekel winq ut eb' laj tz'iib', 

6laj Anás, li xyuwa'il aj tij, laj Kaifás, laj Jonatán, laj Alejandro ut chixjunil li 
xkomoneb' li xyuwa'ileb' aj tij. 

7Ke'xxaqab' laj Pedro ut laj Jwan sa' xyiheb' ut ke'xpatz'i reheb': —K'aru 
leewankil ut ani sa' aj k'ab'a' naq xeb'aanu a'in? chankeb'. 

8Toja' naq laj Pedro, nujenaq chi Santil Musiq'ej, kixye reheb': —Ex xb'eenilex li 
tenamit, ex cheekel winq, 

9sa' li kutan a'in neketz'il qix chirix li usilal xqab'aanu re jun li yaj ut ani sa' aj 
k'ab'a' xkole'k a'in. 

10Chenawaq chejunilex jo'wi' chixjunil li tenamit Israel naq sa' xk'ab'a' li 
Jesukriist, laj Nazaret, li xek'e laa'ex chiru krus ut xwaklesiik chi yo'yo xb'aan li 
Yos sa' xyanqeb' li kamenaq, sa' xk'ab'a' a'an naq xaqxo li winq a'in cheru laa'ex 
chi kaw chik. 

11Li Jesus a'an li pek xetz'eqtaana laa'ex laj kab'lanel, ut xkanaak cho'q xnimal ru 
pek sa' li kab'l.  

12Xb'aan naq maa'ani chik aj ik'in wank li kolb'a ib'; maak'a' chik junaq k'ab'a'ej 
rub'el choxa k'eeb'il qe cho'q aj Kolonel. 

13Naq ke'xk'e reetal li xkawub' xch'ooleb' laj Pedro ut laj Jwan, ke'sachk xch'ool, 
xb'aan naq ch'olch'o chiruheb' naq eb' li winq a'in moko tzolb'ileb' ta ut aj 
k'aleb'aaleb'. Neke'xnaw chi us naq xe'rochb'eeni li Jesus. 

14Yookeb' ajwi' chi rilb'al li winq li xk'irtasiik, wank chi xaqxo chi xk'atqeb': 
jo'kan naq ink'a' ke'ruhank chi xsumenkil. 

15Ke'xtaqlaheb' chi elk sa' li raqleb'aal aatin ut ke'ok chi k'uub'ank chirib'ileb' 
rib': 

16—K'aru taaqab'aanu reheb' li winq a'in? -chankeb'-. Ch'olch'o chiruheb' 
chixjunil laj Jerusalén naq eb' a'in xe'xb'aanu chi kutankil jun xnimal eetalil, ut 
laa'o ink'a' naru tqaye naq moko yaal ta. 

17Ab'anan, re naq ink'a' chik taapuktesimanq resil a'in sa'eb' li tenamit, 
qaxib'esihaqeb' re naq chalen anaqwan maa'ani chik aj ik'in te'aatinaq sa' 
xk'ab'a' li Jesus. 

18Ke'xb'oqeb' wi' chik ut ke'xchaq'rab'iheb' naq tik ink'a' chik te'aatinaq malaj 
te'k'utuq sa' xk'ab'a' li Jesus. 

19A'ut laj Pedro ut laj Jwan ke'chaq'ok ut ke'xye: —K'oxlahomaq laa'ex k'aru us 
chiru li Yos: ma eepaab'ankil laa'ex malaj xpaab'ankil li Yos? 

20Laa'o ink'a' naru tqakanab' aatinak chirix li qilom ut qab'ihom. 

21Li xb'eenileb' li tenamit ke'xxib'esi wi' chik laj Pedro ut laj Jwan ut 
ke'rach'ab'eb', xb'aan naq ink'a' neke'xtaw chan ta ru xrahob'tesinkileb'; 
neke'xxiwa ajwi' ruheb' li tenamit, xb'aan naq chixjunileb' neke'xnima ru li Yos 
chirix li xk'ulmank. 

22Ut yaal ajwi': li winq li xk'irtasiik rik'in li sachb'ach'oolej, a'an numenaq ka'k'aal 
chihab' wank re. 

Xtijeb' laj paab'anel 

23Naq laj Pedro ut laj Jwan ke'ach'ab'aak, koheb' rik'ineb' li xkomon ut 
ke'xseeraq'i reheb' chixjunil li kiyehe'k reheb' xb'aaneb' li xb'eenil aj tij ut eb' li 
cheekel winq. 

24Naq ke'rab'i a'an, chixjunileb' ke'xtaqsi xyaab' xkuxeb' chiru li Yos sa' junajil ut 
ke'xye: “At Qaawa', laa'at kayiib' li choxach'och', li palaw ut chixjunil li wank 
chisa'; 

25laa'at kaye rik'in Santil Musiq'ej chi xtz'uumal re li qanajteril yuwa' laj David 
laamoos: «K'a'ut naq xe'xmululi rib' li poyanam? K'a'ut naq eb' li tenamit 
xe'xk'uub' li maak'a' rajb'al? 

26Xe'xk'amchi'i rib'eb' li awab'ej ut eb' laj jolominel re li ruuchich'och'; wotz 
neke'k'uub'ank raaxiik' chirix li Qaawa' ut li Sik'b'il ru xb'aan». 

27“Xb'aan naq relik chi yaal, sa' li tenamit a'in, laj Herodes ut laj Poncio Pilaat, 
rochb'eeneb' laj Israel jo'keb' ajwi' li jalaneb' xpaab'aal, xe'xk'am rib' sa' aatin chi 
xxikb'al rilb'al li Jesus, laasantil moos sik'b'il ru aab'aan cho'q Kriist. 

28Chi jo'kan xe'xb'aanu li ak k'uub'k'u chaq aab'aan rik'in xnimal aawankil ut 
aana'leb'. 

29Ut anaqwan, at Qaawa', k'e reetal chanru nokoohe'xxib'esi, ut chak'e taxaq 
reheb' laj k'anjel chawu xpuktesinkil laawaatin chi kaweb' xch'ool. 

30Chak'ut xnimal aawankil re naq chi'uxmanq li k'irtasink, xninqal ru eetalil ut 
sachb'ach'oolej sa' xk'ab'a' li Jesus, laasantil moos”. 

31Naq ke'raqe'k chi tijok, ki'eek'ank li na'ajej ch'utch'uukeb' wi', ut chixjunileb' 
ke'nujak chi Santil Musiq'ej ut ke'ok chi xyeeb'al li Raatin li Yos chi maak'a'eb' 
xxiw. 

Li xb'een komonil 
(Hch 2,42-47; 5,12-16) 

32Li xk'ihaleb' laj paab'anel junajeb' li xch'ool, junajeb' li raanm naq wankeb' 
chirib'ileb' rib'. Maa'ani naxye naq re li k'aru wank re, chixjunil b'an komon e 
cho'q reheb'. 

33Ut eb' li apóstol neke'xpuktesi resil li xwaklijik chi yo'yo li Qaawa' Jesus rik'in 
xnimal wankil, ut q'axal sa ilb'ileb' chixjunileb'. 

34Maajun sa' xyanqeb' wank sa' rajb'al ru, xb'aan naq chixjunileb' li wankeb' 
xch'och' malaj rochocheb', neke'xk'ayi 

35ut nokoxe'xk'e chi roqeb' li apóstol, ut najek'imank reheb' chixjunil, a' yaal 
chanru li rajb'al ru wan wi' li junjunq. 

36Laj José (aj Bernabé nayeemank re xb'aaneb' li apóstol; chi jalb'il ru naraj 
naxye: “aj k'ehol kawil ch'oolej”), xkomoneb' laj Leví, Chipre xtenamit, 

37wank jun xch'och': kixk'ayi, ut kixk'am chaq li tumin, kolxk'e chi roqeb' li 
apóstol. 

Hch 5 

Laj Ananías ut lix Safira 

1Jun li winq, aj Ananías xk'ab'a', rochb'een lix Safira li rixaqil, kixk'ayi jun 
xch'och', 

2ab'anan, rochb'een ajwi' li rixaqil, kixjeb' li xtz'aq li ch'och' ut li xkomon kolxk'e 
chi roqeb' li apóstol. 

3Kiyehe'k re xb'aan laj Pedro: —At Ananías, chanru naq laj tza xreechani 
laach'ool? K'a'ut naq xatik'ti'i li Santil Musiq'ej rik'in xjeb'b'al xtz'aq laach'och'? 

4Ma maawa' tab'i' aawe naq toj maji' nakak'ayi; ut naq xak'ayi, ma ink'a' tab'i' xru 
xkanaak li xtz'aq cho'q aawe? K'a'ut naq x'alaak sa' aach'ool xb'aanunkil a'in? 
Moko winq ta xatik'ti'i, a' b'an li Yos. 

5Naq kirab'i li aatin a'in, laj Ananías kit'ane'k ut ki'elk xch'ool. Ut k'ajo' naq 
ke'chalk xxiweb' li ke'ab'ink re. 

6Toja' naq ke'xaqliik eb' li saaj al, ke'xlan sa' t'ikr ut koxe'xmuq chaq. 

7Oxib' honalaq tana chik, kol'elq li rixaqil chi ink'a' naxnaw li xk'ulmank. 

8Ut laj Pedro kixpatz' re: —Ye we, ma jo' a'in xtz'aq li ch'och' xek'ayi wi'? 
Kichaq'ok a'an: —Hehe', jo'kan, chan. 

9Ut laj Pedro kixye re: —K'a'ut naq xek'am chaq eerib' sa' aatin re xyalb'al rix li 
xMusiq' li Qaawa'? Il, we'keb' chaq chire kab'l li xe'muquk chaq re laab'eelom; ut 
anaqwan tate'xk'am ajwi' laa'at. 

10Tikto kit'ane'k lix Safira chi roq laj Pedro ut ki'elk xch'ool. Naq ke'ok eb' li saaj 
al, kamenaq chik naq koxe'xtaw; ke'risi ut koxe'xmuq chaq chi xk'atq li xb'eelom. 

11Ut jun xnimal xxiweb' ki'ok sa' xch'ooleb' chixjunil li Iklees jo'wi' sa' xch'ooleb' 
chixjunileb' li ke'ab'ink re a'an. 

Eb' li apóstol neke'xb'aanu sachb'ach'oolej 
(Hch 2,42-47; 4,32-35) 

12Eb' li apóstol neke'xb'aanu naab'al xninqal ru eetalil ut sachb'ach'oolej sa' li 
tenamit. Chixjunileb' wankeb' sa' junajil sa' li xnumleb'aal laj Salomón, 

13ab'an maa'ani chik nachalk xch'ool chi ok sa' xyanqeb', us ta chaab'il neke'xye li 
tenamit chirixeb'. 

14Rajlal yo chi tamk li xk'ihaleb' li neke'paab'ank re li Qaawa', jo' winq jo' ixq: 

15neke'xk'ameb' li yaj sa'atqeb' li xaalib'e ut neke'xk'eheb' sa' ch'aat jo'wi' sa' 
kok' warib'aal re naq, jo'q'e taanume'q laj Pedro, ka'aj taxaq li xmu chimuheelanq 
re junjunqaq. 

16Neke'wulak ajwi' naab'aleb' wankeb' sa'atqeb' li tenamit nach' rik'in Jerusalén: 
neke'xk'amatq chaq eb' li xyaj ut li tawasinb'ileb' xb'aaneb' li tz'ajn aj musiq'ej, ut 
chixjunileb' nalaje'k'iraak. 

Eb' li apóstol ra ke'xk'ul sa' xk'ab'a' li Jesus 

17Toja' naq kixaqliik li xyuwa'il aj tij rochb'een chixjunileb' li xkomon, a'aneb' laj 
Saduseey, 

18ke'xchap eb' li apóstol xb'aan xkaqaleb' xch'ool ut ke'xk'eheb' sa' xtz'alam li 
tenamit. 

19Ab'an li x'angel li Qaawa' kixte re li tz'alam chiru q'oqyink, kirisiheb' ut kixye: 

20“Ayuqex, ut naq wanqex sa' rochoch li Yos, seeraq'inqex chi us rik'ineb' li 
tenamit chirix li Yu'am a'in”.  

21Eb' li apóstol ke'xpaab' a'an: toj hik'ho koxe'okaq sa' rochoch li Yos ut ke'xtikib' 
xtzolb'aleb' li tenamit. Naq kiwulak li xyuwa'il aj tij ut eb' li rochb'een, 
ke'xch'utub' li xninqaleb' ru aj raqol aatin ut chixjunil li xcheekel winqilaleb' laj 
Israel, ut ke'xtaqla xsik'b'aleb' sa' tz'alam re naq te'k'ame'q chaq. 

22Ab'anan, naq eb' li xtaql ke'wulak sa' tz'alam, ink'a' ke'xtaweb' aran; jo'kan naq 
ke'sutq'iik chi xyeeb'al resil: 

23—Xqataw li tz'alam tz'aptz'o chi kaw ut eb' laj k'aak'alenel xaqxookeb' chire 
rokeb'aal; ab'an, naq xqate li tz'alam, maa'ani chik xqataw chisa', chankeb'. 

24Naq ke'rab'i a'in, laj jolominel reheb' laj k'aak'alenel sa' rochoch li Yos ut eb' li 
xb'eenil aj tij ke'sachk xch'ool chi xk'oxlankil k'aru xyaalal chixjunil a'an. 

25Toja' naq kichalk jun li winq chi xyeeb'al reheb': —Ab'ihomaq: eb' li winq 
xek'eheb' sa' tz'alam wankeb' anaqwan sa' rochoch li Yos, yookeb' chi 
xtzolb'aleb' li tenamit. 

26Tikto koho laj jolominel reheb' laj k'aak'alenel rochb'eeneb' laj tenq' re, ut sa' 
usilal kixk'ameb' chaq li apóstol xb'aan xxiweb' chiruheb' li tenamit, re naq ink'a' 
te'teniiq chaq chi pek. 

27Ke'oksiik ut ke'xaqab'aak chiruheb' li xninqaleb' ru aj raqol aatin. Ut li xyuwa'il 
aj tij kixpatz' reheb': 

28—Ma ink'a' tab'i' xexqachaq'rab'i chi kaw naq tik ink'a' teetzoleb' li tenamit sa' 
li k'ab'a'ej a'an? Ut laa'ex xenujob'resi Jerusalén rik'in leek'utum ut teeraj 
xteneb'ankil sa' qab'een li xkik'el li winq a'an, chan reheb'. 

29Kichaq'ok laj Pedro jo'wi' eb' li apóstol, ut ke'xye: —Xb'een xb'een tento 
xpaab'ankil li Yos, ut ink'a' eb' li winq. 

30Li xYos eb' li qana' qayuwa' kixwaklesi chi yo'yo li Jesus li kekamsi laa'ex naq 
kechirib' chiru jun che'. 

31A'an li kitaqsiik xb'aan li Yos toj sa' xnim uq' cho'q aj jolominel ut aj kolonel, re 
xk'eeb'al reheb' laj Israel li yot'b'ach'oolej jalb'ak'a'uxl jo'wi' li xkuyb'al 
xsachb'aleb' li xmaak. 

32Laa'o qilom chixjunil a'in ut nokoo'aatinak chirix; jo'kan ajwi' li Santil Musiq'ej 
li xk'ehe'k xb'aan li Yos reheb' li neke'paab'ank re. 

33Naq ke'rab'i a'in, k'ajo' naq ke'josq'o'k, te'raj raj xkamsinkileb'. 

Laj Gamaliel 

34Toja' naq jun aj pariseey, aj Gamaliel xk'ab'a', aj nahol Chaq'rab' ut oxloq'inb'il 
xb'aaneb' chixjunil li tenamit, kixaqliik sa' li raqleb'aal aatin ut kixtaqla naq 
che'isiiq jun k'amokaq eb' li apóstol chirix kab'l, 

35kixye reheb': —Ex aj Israel, ilomaq chi us k'aru teeb'aanu reheb' li winq a'in. 

36Xb'aan naq rub'elaj eb' li kutan a'in kixaqliik laj Tewdas li nim xwankil naq 
naxye rib', ut ke'okenk chirix jun o'q'ob' tana chi winq. Ab'an kikamsiik, ut 
chixjunileb' li ke'taaqenk re ke'xcha'cha'i rib'eb' ut ke'oso'k yal chi jo'kan. 

37Moqon chik, naq ki'uxk rajlankileb' li tenamit, kixaqliik laj Judas aj Galilea ut 
naab'al li tenamit kixk'ameb' chirix. Ki'oso'k ajwi' a'an, ut chixjunileb' li 
ke'taaqenk re ke'xcha'cha'i rib'eb'. 

38Tinye ut eere anaqwan: Meech'ik eerib' rik'ineb' li winq a'in ut kanab'omaqeb'. 
Xb'aan naq, wi li na'leb' malaj li k'anjel a'in reheb' li winq, taasachq; 

39ab'an wi re li Yos, ink'a' texruuq chi xsachb'aleb'. Mare anchal yookex chi 
xch'a'ajkinkil li Yos. Ut ke'xk'ulub'an xch'ooleb' li raatin. 

40Toja' naq ke'xb'oq wi' chik eb' li apóstol ut naq ak xe'xrapeb' chi tz'uum, 
ke'xchaq'rab'iheb' naq me'aatinak sa' xk'ab'a' li Jesus. Ut ke'rach'ab'eb'. 

41Eb' li apóstol ke'elk sa' li raqleb'aal aatin chi saheb' sa' xch'ool rik'in naq 
ke'k'ehe'k chi tz'eqtaanaak sa' xk'ab'a' li Jesus. 



1932 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

42Ut maajun kutan neke'xkanab' xtzolb'aleb' li tenamit jo'wi' xyeeb'al li xChaab'il 
Esil li Kristo Jesus sa' rochoch li Yos ut sa'atqeb' li kab'l. 

Hch 6 

Ke'xaqab'aak li Wuqub' 

1Sa'eb' li kutan a'an eb' laj paab'anel ke'k'ihank rajlankil, ut eb' laj paab'anel 
griego raatinob'aaleb' ke'ok chi xwech'inkil rix eb' li neke'aatinak sa' hebreo 
xb'aan naq eb' li xmalka'an ink'a' sa neke'k'ule'k naq najek'imank li wa rajlal 
kutan. 

2Toja' naq eb' li Kab'laju ke'xch'utub' li xk'ihaleb' laj paab'anel ut ke'xye: —Moko 
us ta naq tqakanab' xpuktesinkil li Raatin li Yos xb'aan li jek'ink tzekemq. 

3Ex was wiitz'in, sik'omaq sa' eeyanq wuqub'aq chi winq li chaab'il nayeemank 
chirixeb', nujenaqaqeb' chi Musiq'ej ut chi chaab'il na'leb', ut eb' a'an te'qaxaqab' 
chi xb'aanunkil li k'anjel a'in. 

4A'ut laa'o tqak'e qach'ool chi tijok ut chi k'anjelak chirix Raatin li Yos. 

5Chixjunil li jo'k'ihaleb' wankeb' aran, ke'xk'ulub'an xch'ool li na'leb' a'in, ut 
ke'xsik' ru laj Esteban, jun li winq nim xpaab'aal ut nujenaq chi Santil Musiq'ej, 
jo'wi' laj Felipe, laj Prókoro, laj Nikanor, laj Timón, laj Pármenas ut laj Nikolás aj 
Antiokía, a' li ki'ok sa' xyanqeb' laj Judiiy. 

6Chirix chik a'an ke'xaqab'aak chiruheb' li apóstol, ut eb' a'in ke'tijok ut ke'xk'e li 
ruq' sa' xb'eeneb'. 

7Li Raatin li Yos yo chi puktaak; li xk'ihaleb' laj paab'anel k'ajo' naq yo chi k'ihank 
aran Jerusalén. Jo'kan ajwi' naab'aleb' laj tij ke'xk'ul xch'ool li paab'ank. 

Kichape'k laj Esteban 

8Li Qaawa' wank rik'in laj Esteban ut naxk'e xwankil chi xb'aanunkil xninqal ru 
eetalil ut sachb'ach'oolej sa' li tenamit. 

9Sa' jun kutan ke'xaqliik xkomoneb' laj ch'utleb'aal kab'l reheb' laj Liberto jo' 
nayeemank re; wankeb' ajwi' aj Sirene, aj Alejandría, aj Silisia ut aj Asia, ut ke'ok 
chi xwech'inkil laj Esteban. 

10Ab'anan ink'a' neke'xkuy xsumenkil li xnimal xk'a'uxl ut li Musiq'ej na'aatinak 
wi'. 

11Toja' naq wankeb' winq ke'tuminaak ru chi xyeeb'al: “Xqab'i li winq a'in chi 
xmajewankil laj Moisés ut li Yos”. 

12Chi jo'kan ke'xpoqoqi li tenamit, eb' li cheekel winq ut eb' laj tz'iib'; ke'xkut rib' 
sa' xb'een, ke'xchap ut ke'xk'am sa' li raqleb'aal aatin. 

13Toja' naq ke'xxaqab' aniheb' te'tik'ti'iq chirix: —Li winq a'in ink'a' naxkanab' 
xyeeb'al yib'ru chirix li santil na'ajej ut li Chaq'rab'. 

14Xb'aan naq xqab'i chi xyeeb'al naq li Jesus, a' laj Nazaret neke'xye, tixjuk' li 
na'ajej a'in ut tixjal ru li xe'toonil na'leb' kooxchaq'rab'i wi' laj Moisés, chankeb'. 

15Naq chixjunileb' li k'ojk'ookeb' sa' li raqleb'aal aatin ke'xka'ya laj Esteban, 
chanchan xnaq' ru junaq ánjel naq ke'ril. 

Hch 7 

Ki'aatinak laj Esteban 

1Toja' naq li xyuwa'il aj tij kixpatz': “Ma yaal a'in li neke'xye?”, chan. 

2Kichaq'ok laj Esteban, ut kixye: “Ex was wiitz'in, ex inyuwa', ab'ihomaq. Li Yos 
nim xloq'al kixk'ut rib' chiru li qayuwa' laj Abrahán naq wan chaq Mesopotamia, 
maji'aq naq'axonk aran Harán, 

3ut kixye re: «Elen sa' laana'aj ut sa' xyanqeb' laakomon, ut ayu sa' li na'ajej 
tink'ut chawu».  

4Toja' naq laj Abrahán ki'elk sa' xch'och'eb' laj Kaldeha ut koxkanaaq Harán. Ut 
naq ak xkamk li xyuwa', li Yos kirisi chaq aran toj sa' li na'ajej wankex wi' 
anaqwan; 

5ab'an maak'a' kixk'e chireechani arin, chi moko jun k'utub'aq li ch'och', 
kixyeechi'i b'an xk'eeb'al li ch'och' a'an toj moqon chik cho'q xna'aj, ut chirix chik 
a'an cho'q xna'ajeb' li ralal xk'ajol, us ta toj maak'a'eb' xkok'al. 

6Jo'ka'in ki'aatinak li Yos: «Eb' laawalal aak'ajol te'kanaaq sa' ab'l aj ch'och' 
jo'aqeb' aj b'eenihom rib'; te'wanq cho'q aj loq'b'il k'anjel ut te'rahob'tesiiq chiru 
jun o'q'ob' (400) chihab'. 

7A'ut laa'in tinraqoq aatin sa' xb'een li tenamit te'k'anjelaq wi' cho'q aj mun; 
chirix chik a'an te'elq chaq ut toline'xloq'oni sa' li na'ajej a'in», chan li Yos. 

8Kixk'ojob' li Sumwank rik'in ut kixk'e li sirkunsisyon cho'q reetalil. Jo'kan naq, 
sa' xyo'lajik Isahak, laj Abrahán kixset xtz'uumal li xtz'ejwal sa' li xwaqxaq kutan; 
ut jo'kan ajwi' kixb'aanu laj Isahak re laj Jakob, ut laj Jakob reheb' li kab'laju chi 
qaxe' qatoon. 

9“Eb' li qaxe' qatoon xb'aan xkaqaleb' xch'ool ke'xk'ayi laj José re naq taak'ame'q 
Ejiipt. Ut li Yos wank rik'in 

10ut kirisi sa' chixjunil li xrahilal. Kixk'e xna'leb' re naq usilal tixtaw chiru laj 
Parahón, awab'ej re Ejiipt; ut a'in kixxaqab' laj José cho'q aj jolominel re Ejiipt 
jo'wi' re chixjunil li xjunkab'al. 

11“Toja' naq kichalk li we'ej ut jun nimla rahilal sa' chixjunil Ejiipt ut Kanahán: eb' 
li qana' qayuwa' ink'a' neke'xtaw xtzekemqeb'. 

12Ab'an, naq laj Jakob kirab'i resil naq wan chaq li triiw aran Ejiipt, kixtaqlaheb' li 
qana' qayuwa' xb'enwa; 

13ut sa' li xka' sut laj José kixk'e rib' chi nawe'k chiruheb' li ras, ut chi jo'kan laj 
Parahón kixnaw aniheb' li rech kik'elil laj José. 

14Toja' naq laj José kixtaqla xb'oqb'al laj Jakob, li xyuwa', jo'wi' chixjunileb' li 
rech'alal, o'laju xkaak'aaleb' chixjunil. 

15Laj Jakob kikub'eek Ejiipt b'arwi' kikamk a'an jo'eb' ajwi' li qana' qayuwa'; 

16ut ke'k'ame'k Sikem ut ke'muqe'k sa' li muqleb'aal kixloq' laj Abrahán chi 
plaatil rik'ineb' li ralal laj Jamor aran Sikem. 

17“Naq yo chaq chi nach'ok xq'ehil li xyeechi'om li Yos re laj Abrahán, ke'k'ihank 
li tenamit Israel ut ke'pukank aran Ejiipt, 

18toj kiwakliik jun chik li awab'ej re Ejiipt li maak'a' naxnaw chirix laj José. 

19Li awab'ej a'an kixrahob'tesi li qatenamit sa' b'alaq'il na'leb', toj reetal 
kixmineb' ru li qana' qayuwa' chi xkanab'ankil chi kamk li xk'uula'aleb'. 

20Sa'eb' ajwi' li kutan a'an kiyo'laak laj Moisés, jun k'uula'al q'axal ch'ina'us. Chiru 
oxib' po kik'iiresiik sa' rochoch li xyuwa'; 

21chirix chik a'an kikanab'aak chi kamk ut kixoke'k xb'aan li xrab'in laj Parahón: 
a'an kik'iiresink re jo' tz'aqal xyum. 

22Laj Moisés kitzole'k rik'in chixjunil li xna'leb'eb' laj Ejiipt ut wank xwankil rik'in 
li nalajxye ut nalajxb'aanu. 

23“Naq kixkooloni ka'k'aal chihab', ki'alaak sa' xch'ool rilb'aleb' li ras riitz'in, a'eb' 
li ralal xk'ajol laj Israel. 

24Ut naq kiril jun reheb' yo xrahob'tesinkil, kixtenq'a ut kixk'e reeqaj li 
xrahob'tesinkil rik'in xkamsinkil laj Ejiipt. 

25Sa' xch'ool laj Moisés naq eb' li ras riitz'in te'xtaw ru naq li Yos taaraj 
xkolb'aleb' sa' xk'ab'a' a'an; a'ut eb' a'an ink'a' ke'xtaw ru. 

26Sa' li kutan jun chik kixk'ut rib' chiruheb' naq yookeb' chi xch'e'b'al rib', ut kiraj 
raj xk'amb'aleb' sa' tuqtuukilal chirib'ileb' rib': «Ex winq, laa'ex eeras eeriitz'in 
eerib' -chan reheb'. K'a'ut naq yookex chi xrahob'tesinkil eerib' cherib'il eerib'?». 

27A'ut li yo chi xrahob'tesinkil li xkomon ink'a' kiraj rab'inkil ut kixye re: «Ani 
xxaqab'ank aawe cho'q aj jolominel ut aj raqol aatin sa' qab'een? 

28Ma taawaj inkamsinkil laa'in jo' naq xakamsi ewer laj Ejiipt?».  

29Naq kirab'i a'in laj Moisés, ki'elelik ut koxkanaaq jo' aj numel sa' xch'och'eb' laj 
Madián, b'arwi' ke'yo'laak wiib' li ralal. 

30“Ak ka'k'aal chihab' xnumik a'an, jun li ánjel kixk'ut rib' chiru sa' li chaqich'och', 
chiru li tzuul Sinaí, sa' raq' xxamlel jun toon chi k'ix li yo chi k'atk.  

31Sachso xch'ool laj Moisés naq kiril li kik'utb'esiik chiru; ut naq kinach'ok chi 
rilb'al chi us, kirab'i xyaab' xkux li Qaawa' li kixye: 

32«Laa'in li xYos eb' laana' laayuwa'; laa'in xYos laj Abrahán, laj Isahak ut laj 
Jakob», chan. Nasiksotk laj Moisés ut kixxiwa rilb'al. 

33Toja' naq li Qaawa' kixye re: «Isi laaxaab' chawoq, xb'aan naq li na'ajej wankat 
wi', a'an santil ch'och'. 

34Xwil chi us chanru naq narahob'tesiik lintenamit li wank Ejiipt; xwab'iheb' chi 
yaab'ak ut xinkub'e chaq chi xkolb'aleb'. Jo'kan utan kim xb'aan naq tatintaqla 
Ejiipt». 

35“Eb' laj Israel ke'xtz'eqtaana laj Moisés naq ke'xye re: «Ani xxaqab'ank aawe 
cho'q aj jolominel ut aj raqol aatin?». Ab'an li Yos kitaqlank re cho'q aj jolominel 
ut aj kolonel, naq li ánjel kixk'ut rib' chiru sa' li k'ix. 

36Ut laj Moisés kirisiheb' laj Israel rik'in b'aanunk sachb'ach'oolej ut xninqal ru 
eetalil sa' xteepal Ejiipt, sa' li Kaqi Palaw ut sa' li chaqich'och', chiru ka'k'aal 
chihab'. 

37A'an a'in laj Moisés li kiyehok reheb' laj Israel: «Li Yos tixwaklesi cho'q eere jun 
li propeet kama' laa'in, sa' xyanqeb' leeras eeriitz'in».  

38A'an a'in li kiwank chaq rik'in li ánjel li ki'aatinank re sa' xb'een li tzuul Sinaí, 
jo'wi' rik'in li qana' qayuwa' naq ch'utch'uukeb' chaq sa' li chaqich'och'; a'an a'in 
li kik'uluk chaq eb' li aatin neke'k'ehok yu'am re taaq'axtesimanq qe. 

39“A'ut eb' li qana' qayuwa' ink'a' ke'raj xpaab'ankil, ke'xtz'eqtaana b'an ut 
ke'xsutq'isi li xch'ooleb' re xik Ejiipt, 

40naq ke'xye re laj Aharón: «Yiib'eb' qaYos k'amolb'ehaq chiqu, xb'aan naq ink'a' 
naqanaw k'aru xk'ul chaq laj Moisés, li ki'isink chaq qe sa' li tenamit Ejiipt».  

41Ut ke'xyiib' jun li wakax sa'eb' li kutan a'an, ke'mayejak chiru li jalam u a'an ut 
ke'saho'k xch'ool rik'in li xb'aanuhom li ruq'eb'. 

42Toja' naq li Yos kixkanab'eb' ut kixq'axtesiheb' chi xloq'oninkil eb' li chahim 
wankeb' chiru choxa, jo' tz'iib'anb'il chaq sa' xhuheb' li Propeet: «Ex aj Israel, ma 
xexmayejak tab'i' chiwu laa'in ut xeyeechi'i we leek'atb'il mayej chiru ka'k'aal 
chihab' sa' li chaqich'och'? 

43Ink'a', a' chik li xmuheb'aal laj Molok ut li xchahimal li yos Refán xek'am cherix, 
eb' li xjalam u li xeyiib' re xloq'oninkileb' ru. Jo'kan naq laa'in texink'am toj 
junpak'al Babilonia». 

44“Rik'ineb' li qana' qayuwa' kiwank chaq li xmuheb'aal li Sumwank sa' li 
chaqich'och', jo' chaq'rab'inb'ileb' wi' xb'aan li Yos naq kixye re laj Moisés naq 
chixb'aanuuq jo' chanru kik'ute'k chiru. 

45Ut naq ke'xk'ul li muheb'aal a'an, eb' li qana' qayuwa', rochb'een laj Josué, 
ke'roksi sa' li ch'och' eechaninb'il xb'aaneb' laj ab'l tenamit, a'eb' li ke'isiik xb'aan 
li Yos chiruheb' li qana' qayuwa'. A'an ki'uxk chalen toj sa'eb' li xkutan laj David. 

46A'in kixtaw usilal chiru li Yos ut kixtz'aama xyiib'ankil xmuheb'aal li xYos laj 
Jakob. 

47Ab'an a' chik laj Salomón kiyiib'ank re li rochoch li Qaawa', 

48us ta li Nimajwal Yos ink'a' nahilank sa' junaq kab'l yiib'anb'il rik'in uq'ej, jo' 
naxye li propeet: 

49«Li choxa a'an link'ojarib'aal ut li ruuchich'och' a'an li xxaqleb'aal li woq. K'aru 
chi ochochil teeyiib' laa'ex cho'q we? -chan li Qaawa'-. B'ar wank li na'ajej 
tinhilanq wi'? 

50Ma ink'a' tab'i' laa'in kinyiib'ank re chixjunil a'in?». 

51“Q'axal kaw leejolom, xjipo'k leech'ool jo'wi' leexik -chan laj Esteban-. Laa'ex 
junelik nekeq'etq'eti eerib' chiru li Santil Musiq'ej! Jo'eb' leena' leeyuwa', 
jo'kanex ajwi' laa'ex! 

52Ma wank junaq propeet li ink'a' xik' ki'ile'k xb'aaneb' leena' leeyuwa'? Eb' a'an 
ke'xkamsi li yookeb' chaq chi xyeeb'al resil chi junxilaj li xk'ulunik li Tiik xch'ool, 
a' li xeq'axtesi ut xekamsi laa'ex anaqwan. 

53Laa'ex eek'ulum chaq li xChaq'rab' li Yos sa' ruq'eb' li ánjel, ut ink'a' xepaab'”. 

Laj Esteban kikamsiik 

54Naq ke'rab'i a'an, k'ajo' naq ke'chalk xjosq'il sa' xch'ooleb', ut neke'xk'uxuxi 
ruuch reheb' sa' xb'een laj Esteban. 

55A'ut a'an, nujenaq chi Santil Musiq'ej, kixtaqsi li ru sa' choxa ut kiril li xloq'al li 
Yos ut li Jesus xaqxo sa' xnim uq' li Yos, 

56ut kixye: —Yookin chi rilb'al li choxa teeto ut li K'ajolb'ej xaqxo sa' xnim uq' li 
Yos. 

57Toja' naq ke'xjap re chi kaw, ke'xtz'ap li xxikeb' ut jun xikikeb' chixjunileb' sa' 
xb'een; 

58ke'risi sa' li tenamit ut ke'xtikib' xteninkil chi pek. Eb' li testiiw ke'xkanab' li 
raq'eb' chi roq jun li saaj winq aj Sawlo xk'ab'a'. 

59Ut naq yookeb' chi xteninkil chi pek, laj Esteban jo'ka'in kitijok: “At Qaawa' 
Jesus, chak'ul linmusiq'”, chan. 

60Chirix chik a'an kit'ane'k chi wiq'wo ut kixjap re chi kaw, ut kixye: “At Qaawa', 
maak'e xaq li maak a'in sa' xb'eeneb'”. Ut naq kixye a'in, kikamk. 

Hch 8 

Laj Sawlo xik' naril li Iklees 

1Laj Sawlo kixk'ul xch'ool naq kikamsiik laj Esteban. Sa' li kutan a'an ke'xtikib' 
xrahob'tesinkil li Iklees li wank Jerusalén, ut chixjunileb' ke'xcha'cha'i rib'eb' sa' 
xsutam Judea ut Samaria, ka'ajeb' chik eb' li apóstol ke'kanaak. 

2Wankeb' winq chaab'ileb' xch'ool ke'xmuq laj Esteban ut najt ke'yaab'ak chirix. 

3A'ut laj Sawlo yo chi xjuk'inkil li Iklees: na'okje'k sa'atqeb' li kab'l, sa' josq'il 
naxk'ameb' li winq ut ixq, ut naxk'eheb' sa' tz'alam. 

Laj Felipe aran Samaria 

4Eb' li ke'xcha'cha'i rib'eb' neke'xpuktesi li chaab'il esil yalaq b'ar. 

5Laj Felipe kikub'eek sa' jun li tenamit sa' xteepal Samaria, ut kixtikib' 
xpuktesinkil resil li Kriist chiruheb'. 

6Q'es xxikeb' li poyanam chi rab'inkil chi junajeb' xch'ool jo'ch'inal jo'nimal 
nalajxye laj Felipe, xb'aan naq neke'rab'i chi aatinak ut neke'ril li sachb'ach'oolej 
naxb'aanu. 

7Naab'aleb' eechaninb'ileb' xb'aaneb' li tz'ajn aj musiq'ej neke'xjap re chi kaw 
naq eb' laj tza neke'elk rik'ineb'; naab'aleb' ajwi' li sik ut yeq roqeb' ke'k'irtasiik. 

8Ut kiwank nimla sahil ch'oolejil sa' li tenamit a'an. 

Laj Simón laj tuul 

9Sa' li tenamit a'an wank jun li winq, aj Simón xk'ab'a', natuulak ut naxye rib' naq 
nim xwankil: sachsookeb' xch'ool laj Samaria xb'aan a'an, 

10ut chixjunileb', jo' kok' jo' ninq, neke'xk'e xch'ool chi rab'inkil; neke'xyehatq: 
“A'an a'in li xwankil li Yos, a' li xNimal Wankil naxk'ab'a'in”. 

11Neke'xk'e xch'ool chi rab'inkil xb'aan naq chalen chaq kutan sachsookeb' 
xch'ool rik'in li tuulak naxb'aanu. 

12A'ut naq ke'xpaab' laj Felipe, li yo chi puktesink xk'ab'a' li Jesus ut li xChaab'il 
Esil li xnimajwal awab'ejihom li Yos, ke'ok chi kub'siik xha'eb', jo' winq ut ixq. 

13A' ajwi' laj Simón ki'ok chi paab'ank ut kikub'siik xha'; junelik narochb'eeni laj 
Felipe, sachso xch'ool chi rilb'al li xninqal ru eetalil ut li sachb'ach'oolej 
naxb'aanu. 

14Naq eb' li apóstol li wankeb' Jerusalén ke'rab'i resil naq eb' laj Samaria 
ke'xk'ulub'a li Raatin li Yos, ke'xtaqla laj Pedro ut laj Jwan rik'ineb'. 

15Eb' a'an ke'kub'eek aran ut ke'tijok chirixeb' re naq te'xk'ul li Santil Musiq'ej; 

16xb'aan naq toj maajun chi aj b'een nakub'e chaq, ka'ajwi' kub'sinb'ileb' xha' sa' 
xk'ab'a' li Qaawa' Jesus. 

17Toja' naq ke'xk'e li ruq'eb' sa' xb'eeneb', ut ke'xk'ul li Santil Musiq'ej. 

18Kiril laj Simón naq rik'in xk'eeb'al ruq'eb' li apóstol nak'eemank li Musiq'ej; 
jo'kan naq kixyeechi'i xtumineb' ut kixye: 

19—K'ehomaq ajwi' we li wankilal a'in re naq ani sa' aj b'een tink'e li wuq' tixk'ul 
li Santil Musiq'ej. 

20Toja' naq laj Pedro kixye re: —Chi'oso'q laatumin aawochb'een, xb'aan naq 
xak'oxla naq li xsimaatan li Yos naloq'mank rik'in tumin. 

21Moko aak'ulub' ta tz'aqonk b'ayaq qik'in, xb'aan naq moko tiik ta laach'ool 
chiru li Yos. 

22Yot' aach'ool ut jal laak'a'uxl, ut kanab' laamaa'usilal; tz'aaman chiru li Qaawa': 
mare anchal tixkuy li ink'a' us xak'oxla sa' laach'ool. 

23Yookin chi rilb'al naq q'axal ra wankat ut b'ak'b'ookat sa' laamaa'usilal. 

24Kichaq'ok laj Simón, ut kixye: —Chextijoq chiwix chiru li Qaawa' re naq maajun 
reheb' a k'a'aq re ru a'in chichalq sa' inb'een, jo' xeye. 

25Naq laj Pedro ut laj Jwan ak ke'xye li yaal ut ke'xch'olob' li Raatin li Qaawa', 
ke'sutq'iik Jerusalén, naab'aleb' li k'aleb'aal xteepal Samaria ke'xye wi' li Chaab'il 
Esilal. 

Laj Felipe kixkub'si xha' jun aj Etiopía 

26Moqon chik li x'ánjel li Qaawa' kiraatina laj Felipe, ut kixye re: “Xaqlin ut ayu sa' 
xjayal rokeb'l iq', sa' li b'e na'elk chaq Jerusalén ut naxik Gasa; a'an junesal 
na'ajej”. 

27Kixaqliik laj Felipe ut koho. Toja' naq kiril jun aj Etiopía, xnimal ru winq, aj 
k'anjel chiru li xNa'eb' li tenamit Etiopía, ut aj ilol re chixjunil li xb'ihomal. A'an 
kiwulak Jerusalén chi loq'onink 

28ut naq yo chi sutq'iik, k'ojk'o sa' li xb'eleb'aal ch'iich', yo rilb'al xsa' li xhu li 
propeet Isaías. 

29Toja' naq li Musiq'ej kixye re laj Felipe: “Jilon ut ayu chi xk'atq li b'eleb'aal 
ch'iich' a'an”. 

30Tikto laj Felipe ki'aanilak toj chi xk'atq, ut kirab'i chi xyaab'asinkil xsa' li xhu li 
propeet Isaías. Kixpatz' re: —Ma nakataw ru li yookat chi rilb'al? chan. 

31Kichaq'ok a'an, ut kixye: —Chanru naq tintaw xyaalal wi maa'ani 
taach'olob'anq chiwu? Ut kixtz'aama chiru laj Felipe naq chitaqe'q chaq ut 
chik'ojlaaq chi xk'atq. 

32Li xraqalil li Santil Hu li yo chi rilb'al a'an a'in: “Kik'ame'k chi kamsiik jo' junaq 
karneer. Jo' junaq ch'ina karneer, mem chiru laj b'esol re li rix, jo'kan ajwi' a'an 
ink'a' kixte li xtz'uumal re. 

33Kikub'siik xwankil ut ink'a' ke'raj xraqb'al aatin sa' xb'een sa' tiikilal. Ani put 
taaruhanq rajlankil eb' li ralal xk'ajol? Xb'aan naq ki'isiik li xyu'am sa' 
ruuchich'och'”. 

34Li xnimal ru winq kixye re laj Felipe: —Nintz'aama chawu, ye we ani chi aj ix yo 
chi aatinak li propeet: ma chirix ajwi' a'an, malaj chirix jalan chik? 

35Toja' naq laj Felipe ki'ok chi aatinak, kixtikib' chaq rik'in li jun raqal chi Santil 
Hu a'an toj kixch'olob' li xChaab'il Esil li Jesus. 

36Ut naq yookeb' chi xik, ke'wulak sa' jun li na'ajej b'arwi' wank li ha', ut li xnimal 
ru winq kixye: —Arin wank ha'. K'aru taaramoq chiwu xkub'ik inha'? 

38Toja' naq kixtaqla xxaqab'ankil li b'eleb'aal ch'iich': ke'kub'eek chi xkab'ichaleb' 
sa' li ha' laj Felipe ut li xnimal ru winq; ut kikub'siik xha'. 

39Naq ke'elk sa' li ha', li xMusiq' li Qaawa' kixsaapu laj Felipe ut ink'a' chik ki'ile'k 
ru xb'aan li xnimal ru winq. Ut a'in kixchap wi' chik xb'e chi sa sa' xch'ool, 

40ut laj Felipe koxkanaaq Asoto; kixb'eeni chixjunileb' li tenamit, yo xpuktesinkil 
li Chaab'il Esilal toj kiwulak Cesarea. 

Hch 9 

Laj Sawlo kib'oqe'k xb'aan li Yos 
(Hch 22,5-16; 26,9-18; Gal 1,12-17) 

1Laj Sawlo toj yo ajwi' chi xk'oxlankil xxib'esinkil eb' li xtzolom li Qaawa' ut 
xkamsinkileb', kiwulak rik'in li xyuwa'il aj tij 

2ut kixtz'aama xhu cho'q reheb' li ch'utleb'aal kab'l wankeb' Damaask, re naq, wi 
tixtaweb' winq malaj ixq li neke'taaqenk re li B'e, taak'ehe'q xwankil chi 
xk'amb'aleb' chaq chi b'ak'b'o Jerusalén. 

3Ab'anan, naq yo chi xik, ak nach' wank rik'in Damaask, sa' junpaat kisute'k 
xb'aan jun li saqenk kichalk chaq sa' choxa. 

4T'anaamil sa' ch'och', kirab'i jun xyaab' kuxej yo chi xyeeb'al: “At Saúl, at 
Saúl, k'a'ut naq xik' yookat chi wilb'al?”. 

5Kichaq'ok a'an: “Anihat, at Qaawa'?”, chan. Ut a'an kixye: “Laa'in li Jesus li xik' 
yookat chi wilb'al.  

6Waklin, okan sa' li tenamit ut taayeemanq aawe k'aru taab'aanu”. 

7Eb' li winq li yookeb' chi xik rochb'een ke'xaqliik chi sachsookeb' xch'ool, xb'aan 
naq ke'rab'i li xyaab' kuxej, ab'anan maa'ani ke'ril ru. 

8Toja' naq kiwakliik laj Sawlo chiru ch'och', ut naq kixte raj li ru, ink'a' chik 
na'ilok. Ke'xch'ilo chi ruq' ut ke'roksi Damaask; 

9ut aran kixnumsi oxib' kutan chi ink'a' na'ilok, ink'a' nawa'ak chi moko na'uk'ak. 

10Sa' li tenamit Damaask wank jun aj paab'anel, aj Ananías xk'ab'a', ut li Qaawa' 
kixye re sa' moy u: “Ananías!”. Kichaq'ok a'an: “We'kin, at Qaawa'”, chan. 

11Ut li Qaawa' kixye re: “Waklin, ayu sa' li Tiikil B'e neke'xye re, ut sik' sa' 
rochoch laj Judas jun li winq Tarso xtenamit, aj Sawlo xk'ab'a'. Toxaataw chi tijok. 

12A'an xril sa' moy u jun li winq aj Ananías xk'ab'a', kol'elq ut xk'e li ruq' sa' 
xb'een re naq taa'iloq wi' chik”. 

13Naq kirab'i a'in, laj Ananías kixye: “At Qaawa', naab'aleb' wab'ihom chi aatinak 
chirix li winq a'an: ninnaw naq makach'in li rahilal ak xb'aanu reheb' laasantil 
paab'anel aran Jerusalén. 

14Ninnaw ajwi' naq wank arin, rik'in xwankil k'eeb'il re xb'aaneb' li xb'eenil aj tij 
chi xchapb'aleb' chixjunil li neke'patz'ok laak'ab'a'”. 

15Ut li Qaawa' kixye re: “Ayu, xb'aan naq a'an sik'b'il ru inb'aan cho'q aj k'anjel re 
tixk'am resil link'ab'a' rik'ineb' li maak'a'eb' xpaab'aal, rik'ineb' li awab'ej ut eb' li 
ralal xk'ajol laj Israel. 

16Ut laa'in tink'ut chiru jo'ch'inal jo'nimal tento tixkuy sa' ink'ab'a'”. 

17Koho laj Ananías, kox'okaq sa' li kab'l b'arwi' wank laj Sawlo, kixk'e li ruq' sa' 
xb'een ut kixye re: —Saúl, at wiitz'in, li Qaawa' xinxtaqla chaq aawik'in, a' li Jesus 
li xk'ut rib' chawu sa' li b'e xatchalk wi'. Xinxtaqla chaq, re naq tat iloq wi' chik ut 
tatnujaq rik'in Santil Musiq'ej. 

18Tikto ki'elk sa' rix ru li chanchan rix kar, ut ki'ilok wi' chik; kiwakliik ut 
kikub'siik xha'. 

19Kitzekank ut kikawuuk. 

Laj Sawlo ki'aatinak aran Damaask 

Ink'a' k'iila kutan kikanaak laj Sawlo rik'ineb' laj paab'anel aj Damaask. 

20Ut chi junpaat ki'ok chi xpuktesinkil resil li Jesus sa'eb' li ch'utleb'aal kab'l: 
naxye naq a'an li Ralal li Yos. 

21Sachsookeb' xch'ool chixjunil li neke'ab'ink re, ut neke'xye: —Ma maawa' tab'i' 
a'in li narahob'tesink reheb' aran Jerusalén li neke'patz'ok re li k'ab'a'ej a'in? Ma 
ink'a' tab'i' xchalk arin re xk'amb'aleb' chi b'ak'b'o rik'ineb' li xb'eenil aj tij? 

22Ut laj Sawlo q'axal chik yo chi kawuuk xch'ool ut naxsach xch'ooleb' laj Judiiy li 
wankeb' Damaask rik'in xch'olob'ankil chiruheb' naq li Jesus a'an li Kriist. 

23Ak k'iila kutankaq chik xnumik a'an naq eb' laj Judiiy ke'xk'uub' sa' komonil 
xkamsinkil. 

24Ab'anan laj Sawlo kixnaw li xk'a'uxeb'. K'aak'alenb'ileb' li rokeb'aal li tenamit 
chi q'eq ut chi kutan re xkamsinkil laj Sawlo. 

25Ab'anan, sa' jun li q'oqyink, eb' li xtzolom ke'xchap ut ke'xkub'si junpak'al li 
tz'ak sa' jun nimla chakach. 

Laj Sawlo kiwulak Jerusalén 

26Naq kiwulak Jerusalén, kixyal ok sa' xyanqeb' laj paab'anel, ab'anan chixjunileb' 
neke'xxiwa ru xb'aan naq ink'a' neke'xpaab' naq a'an tz'aqal aj paab'anel chik. 

27Toja' naq laj Bernabé kixk'am chirix, koxxaqab' chiruheb' li apóstol ut 
kixseeraq'i reheb' chanru naq li Qaawa' kixk'ut rib' chiru laj Sawlo sa' b'e ut 
ki'aatinak rik'in, jo' ajwi' chanru naq kixch'olob' resil li Jesus chi kaw, aran 
Damaask. 

28Jo'kan naq laj Sawlo narochb'eeniheb', na'elk ut na'ok Jerusalén, ut na'aatinak 
sa' xk'ab'a' li Qaawa' chi maak'a' xxiw. 

29Na'aatinak ut naxch'olob' li yaal rik'ineb' laj Judiiy, griego raatinob'aaleb'; a'ut 
eb' a'an neke'raj raj xkamsinkil. 

30Naq ke'xnaw a'in eb' laj paab'anel, ke'xk'am Cesarea ut moqon chik ke'xtaqla 
toj Tarso. 

31Sa'eb' li kutan a'an li Iklees wank sa' tuqtuukilal sa' chixjunil Judea, Galilea ut 
Samaria; yo chi kawuuk jo'wi' chi k'iik rik'in xpaab'ankil li Qaawa'. K'ajo' naq 
yookeb' chi tamk laj paab'anel rik'in li xk'ojob'ankil xch'ooleb' xb'aan li Santil 
Musiq'ej. 

Li xk'irajik laj Eneas 

32Naq yo chi xb'eeninkil chixjunileb' li na'ajej, laj Pedro kiwulak ajwi' rik'ineb' laj 
santil paab'anel li wankeb' Lida. 

33Aran kixtaw jun li winq, aj Eneas xk'ab'a', sik, waqxaqib' chihab' rokik chiru 
ch'aat. 

34Ut laj Pedro kixye re: —At Eneas, li Jesukriist nak'irtasink aawe. Waklin ut yiib' 
laawarib'aal, chan. Tikto kiwakliik laj Eneas. 

35Ut naq chixjunileb' laj Lida jo'wi' eb' laj Sarón ke'ril chi wakliik, ke'xq'axtesi 
rib'eb' re li Qaawa'. 

Laj Pedro kixwaklesi chi yo'yo jun li ixq 

36Kiwank aran Jope jun li ixq aj paab'anel, xTabitá xk'ab'a' (chi jalb'il ru naraj 
naxye: “Ch'ina Yuk”). A'an naxb'aanu naab'al li usilal ut k'ajo' li lemoox naxk'e. 

37Sa'eb' li kutan a'an kiyajerk ut kikamk. Ke'ratisi ut ke'xk'e sa' xkab' k'ojar li 
kab'l. 

38Lida nach' wank rik'in Jope ut, naq eb' laj paab'anel ke'rab'i resil naq laj Pedro 
wank aran, ke'xtaqla wiib' chi winq re xb'oqb'al: “Chalqat chi junpaat qik'in”, 
chankeb' re. 

39Tikto koho laj Pedro rochb'eeneb'. Ka'ajwi' kiwulak, ke'xk'am sa' xkab' k'ojar li 
kab'l ut aran chixjunileb' li xmalka'an ke'xxaqab' rib' chiru, yookeb' chi yaab'ak 
ut chi xk'utb'al eb' li jut-aq' ut li t'ikr xb'aanuhom lix Tabitá naq toj wank sa' 
xyanqeb'. 

40Toja' naq laj Pedro kirisiheb' chixjunil, kixwiq'ib' rib' ut kitijok. Chirix chik a'an 
kixsutq'isi rib' wan wi' li kamenaq ut kixye: —At Tabitá, waklin! A'an kixte li ru 
ut, naq kiril laj Pedro, kik'ojlaak. 

41Laj Pedro kixchap chi ruq' ut kixwaklesi; kixb'oqeb' laj santil paab'anel jo'wi' 
eb' li xmalka'an, ut yo'yo chik lix Tabitá naq kixxaqab' chiruheb'. 

42A'in kinawmank sa' xsutam chixjunil Jope, ut naab'aleb' ke'paab'ank re li 
Qaawa'. 

43Laj Pedro naab'al kutan kikanaak aran Jope sa' rochoch jun li winq, aj Simón 
xk'ab'a', aj chiqol tz'uum. 

Hch 10 

Laj Pedro ut laj Kornelio 

1Aran Cesarea kiwank jun li winq, aj Kornelio xk'ab'a'. A'an aj jolominel 
xteepaleb' laj puub' re Italia, 

2chaab'il xch'ool ut naxpaab' li Yosrochb'eeneb' chixjunil li xjunkab'al. Naab'al 
xlemoox naxk'e re li tenamit ut junelik natijok chiru li Yos. 

3Sa' jun li kutan, sa' oxib' honal tana re ewu, kiril tz'aqal sa' moy u naq jun li 
x'ánjel li Yos ki'ok sa' rochoch ut kixye re: “At Kornelio!”. 

4Laj Kornelio kixka'ya ut k'ajo' xxiw naq kixpatz': “K'aru, at Qaawa'?”, chan. 
Kichaq'ok li ánjel, ut kixye: “Laatij ut laalemoox xe'taqe'k chajultikankil chiru li 
Yos. 

5Anaqwan taqlaheb' laataql aran Jope re toxe'xb'oq chaq jun li winq aj Simón 
xk'ab'a', aj Pedro ajwi' nayeemank re, 

6yo chi hilank sa' rochoch laj Simón, laj chiqol tz'uum, li wank rochoch chire li 
palaw”. 

7Ka'ajwi' ki'elk li ánjel rik'in, laj Kornelio kixb'oq wiib'eb' li xmoos ut jun aj puub' 
chaab'il xch'ool sa' xyanqeb' li neke'k'anjelak chiru, 

8kixch'olob' chixjunil chiruheb' ut kixtaqlaheb' Jope. 

9Sa' li kutan jun chik, naq eb' a'an yookeb' chi xik, ak nach' chik rik'in li tenamit, 
laj Pedro kitaqe'k sa' xb'een li kab'l chi tijok wa'leb' tana re li kutan. 

10Kichalk xtz'okajik ut kiraj raj wa'ak. Ut naq yookeb' chi xk'uub'ankil li xwa, 
kichalk xsachik xch'ool xb'aan moy u. 

11Kiril li choxa teeto ut chanchan jun nimla t'ikr b'ak'b'o sa' xkaaxukuutil, yo chaq 
chi kub'eek sa' ch'och'. 

12Chisa' a'an wankeb' chixjunil li k'iila paay chi xul kaahib'eb' li roq ut eb' li 
neke'xjukuki rib', jo'k'ihaleb' wankeb' sa' ruuchich'och', jo'wi' li k'iila paay chi xul 
neke'rupupik chiru choxa. 

13Toja' naq jun xyaab' kuxej kixye re: “Xaqlin, at Pedro; kamsin ut tiw aawe”. 

14Kichaq'ok laj Pedro, ut kixye: “Maajaruj, at Qaawa'; maajun sut inyalom k'a'aq 
re ru muxb'il ut tz'ajn ru”.  

15Kichalk wi' chik li xyaab' kuxej ut kixye re: “Li k'aru ch'ajob'resinb'il xb'aan li 
Yos maaye laa'at naq tz'ajn ru”. 

16A'in ox sut kik'ulmank; toja' naq sa' junpaat li t'ikr a'an kitaqsiik wi' chik sa' 
choxa. 

17Toj yo laj Pedro chi xk'oxlankil xjunes k'aru xyaalal li xk'utb'esiik chiru, naq 
ke'wulak eb' li winq ke'taqlaak chaq xb'aan laj Kornelio. Eb' a'an xb'enwa 
ke'xpatz'i b'ar wank rochoch laj Simón ut, naq kole'elq chire kab'l, 

18ke'b'oqok ut ke'xpatz' ma aran yo chi hilank laj Simón, aj Pedro xkab' xk'ab'a'. 

19Toj yo laj Pedro chi k'oxlak chirix li moy u, naq kiyehe'k re xb'aan li Musiq'ej: 
“Ab'i, wankeb' winq yookeb' chasik'b'al. 

20Kub'en chi junpaat ut matk'oxlak chi xik chirixeb', xb'aan naq laa'in xintaqlank 
chaq reheb'”. 

21Laj Pedro kikub'eek wankeb' wi' eb' a'an ut kixye reheb': —We'kin. Laa'inin li 
nekesik'. K'aru eerajom? 

22Ke'chaq'ok eb' a'an, ut ke'xye: —Laj Kornelio, laj jolominel, a'an jun li winq tiik 
xch'ool ut naxpaab' li Yos, jo' neke'xye chixjunileb' laj Judiiy. A'an xk'ulum jun li 
esil rik'in jun santil ánjel, naq tento tatxb'oq sa' li rochoch re rab'inkil laawaatin. 

23Toja' naq laj Pedro kiroksiheb' ut kixk'eheb' rochochnaal. Sa' li kutan jun chik 
kiwakliik ut koho chirixeb'; wankeb' ajwi' aj paab'anel aj Jope ke'ochb'eenink re. 

24Sa' xkab' li kutan ki'ok aran Cesarea ut laj Kornelio yo chi royb'eninkileb', ak 
xb'oqeb' li rech'alal ut eb' li ramiiw raarookeb' xb'aan. 

25Ut naq yo chi ok laj Pedro, ki'elk chaq laj Kornelio chi xk'ulb'al ut kixkut rib' chi 
roq, kixhupub' rib' chiru. 

26Ab'an laj Pedro kixwaklesi: —Waklin -chan re-, xb'aan naq yal winqin ajwi'. 

27Yo chi seeraq'ik rik'in naq ki'ok sa' kab'l; aran kixtaw naab'aleb' wankeb' chi 
ch'utch'u. 

28Ut kixye reheb': —Laa'ex nekenaw naq ink'a' us cho'q re junaq aj judiiy 
xjunajinkil rib' rik'in junaq jalan xtenamit chi moko taaruuq taa'ok sa' rochoch. 
Ab'anan li Yos xk'ut chiwu naq maa'ani naru xtz'eqtaanankil, chi moko naru 
xyeeb'al naq a'an tz'ajn ru. 

29Jo'kan naq, ka'ajwi' xinb'oqe'k chaq, tikto xinchalk chi maak'a' k'oxlak. Ninpatz' 
b'i' eere k'a' aj e naq xetaqla inb'oqb'al. 

30Kichaq'ok laj Kornelio, ut kixye: —Kohejer, sa' ajwi' li honal a'in, yookin chi 
tijok sa' wochoch jo' na'uxmank sa' oxib' honal, xaqaamil chiwu jun li winq 
nalemtz'unk li raq', 

31kixye we: «At Kornelio, li Yos xrab'i laatij ut xjultiko'k re laalemoox. 

32Taqlaheb' aataql aran Jope ut b'oq chaq laj Simón, aj Pedro xkab' xk'ab'a'; a'an 
yo chi hilank sa' rochoch laj Simón, laj chiqol tz'uum, chire li palaw». 

33Jo'kan naq junpaat xintaqla aasik'b'al, ut us xab'aanu naq xatchalk. Anaqwan 
ch'utch'uuko chiqajunilo chiru li Yos chi rab'inkil jo'ch'inal jo'nimal xattaqlaak 
wi' xb'aan li Qaawa'. 

Laj Pedro ki'aatinak sa' rochoch laj Kornelio 

34Toja' naq laj Pedro ki'ok chi aatinak ut kixye: —Xintaw tz'aqal xyaalal naq li Yos 
juntaq'eet narileb' chixjunil 

35ut sa naxk'ul chixjunileb' li neke'paab'ank re ut neke'xb'aanu li tiikilal, a' yaal 
k'a' chi tenamitul yo'lajenaqeb' wi'. 

36A'an kixtaqla chaq li Raatin rik'ineb' li ralal xk'ajol laj Israel chi xjultikankil li 
xchaab'il esil li tuqtuukilalsa' xk'ab'a' li Jesukriist, a' li xQaawa' chixjunil li 
ruuchich'och'. 

37Laa'ex nekenaw k'aru kik'ulmank sa' chixjunil Judea, kitiklaak chaq Galilea, naq 
laj Jwan ak xpuktesi resil li kub'iha'; 

38yookin chi xyeeb'al chirix li Jesus aj Nazaret li kiyule'k xb'aan li Yos rik'in Santil 
Musiq'ej ut xwankil, ut kinume'k yalaq b'ar, yo chi rusilankil ut xk'irtasinkil 
jo'k'ihaleb' li wankeb' rub'el xwankil laj tza, xb'aan naq li Yos wank rik'in. 

39Ut laa'o qilom, jo'kan naq nokoo'aatinak chirix chixjunil li kilajxb'aanu sa' 
xteepal Judea ut Jerusalén. Eb' a'an ke'xchirib' chiru jun li che' ut ke'xkamsi; 

40ut li Yos kixwaklesi chi yo'yo sa' rox li kutan ut kixk'e chi xk'utb'al rib', 

41moko chiru ta chixjunil li tenamit, ka'aj b'an wi' chiruheb' li testiiw sik'b'ileb' ru 
junxilaj xb'aan li Yos, chiqu laa'o li xoowa'ak ut xoo'uk'ak rochb'een naq ak 
xwakliik chi yo'yo sa' xyanqeb' li kamenaq. 

42Ut kooxtaqla chi xpuktesinkil resil ut xch'olob'ankil xyaalal naq a'an 
xaqab'anb'il xb'aan li Yos cho'q aj raqol aatin sa' xb'eeneb' li yo'yookeb' ut 
kamenaqeb'. 

43Li Jesus a'in ke'xch'olob' xyaalal chixjunileb' li propeet: ke'xye naq chixjunil li 
taapaab'anq re tixk'ul xkuyb'al xsachb'al li xmaak sa' xk'ab'a'. 

Sa' xb'eeneb' li maawa'eb' aj Judiiy nahoye'k ajwi' li Santil Musiq'ej 

44Toj yo ajwi' laj Pedro chi xyeeb'al eb' li aatin a'in, naq kikub'e chaq li Santil 
Musiq'ej sa' xb'een chixjunileb' li yookeb' chi ab'ink. 

45Ut eb' laj paab'anel li ak xk'ulumeb' li sirkunsisyon, eb' li xe'chalk chirix laj 
Pedro, ke'sachk xch'ool chi rilb'al naq li xsimaatan li Santil Musiq'ej nahoye'k 
ajwi' sa' xb'eeneb' li maawa'eb' aj Judiiy, 

46xb'aan naq neke'rab'i chi aatinak sa' jalanil aatinob'aal ut chi xnimankil ru li 
Yos. 

47Toja' naq kixye laj Pedro: —Ma truuq tab'i' xramb'al li kub'iha' chiruheb' a'in li 
xe'xk'ul li Santil Musiq'ej kama' laa'o? 

48Ut kixtaqla xkub'sinkileb' xha' sa' xk'ab'a' li Jesukriist. Toja' naq eb' a'an 
ke'xtz'aama chiru laj Pedro naq chikanaaq jarub'aq kutan chik rik'ineb'. 

Hch 11 

Laj Pedro kixch'olob' aran Jerusalén li kik'ulmank sa' xyanqeb' li maawa'eb' aj 
Judiiy 

1Eb' li apóstol ut eb' laj paab'anel li wankeb' sa' xsutam Judea ke'rab'i resil naq 
eb' li maawa'eb' aj Judiiy ke'xk'ulub'a ajwi' li Raatin li Yos. 

2Ab'anan naq laj Pedro kisutq'iik wi' chik Jerusalén, kiq'use'k xb'aaneb' laj 
sirkunsisyon: 

3—Xat-ok sa' rochocheb' li ink'a' xk'ulumeb' li sirkunsisyon ut xatwa'ak rik'ineb', 
chu'uxk re xb'aaneb'. 

4Toja' naq laj Pedro ki'ok chi xch'olob'ankil chi tustu li xk'ulmank; kixye: 

5—Yookin chi tijok sa' li tenamit Jope naq sachaamil inch'ool; kiwil sa' moy u 
chanchan jun li t'ikr, b'ak'b'o sa' xkaaxukuutil, yo chaq chi kub'eek sa' choxa ut 
kiwulak toj wankin wi'. 

6Kinka'ya ut kiwil: wankeb' ruuchich'och'il xul kaahib'eb' li roq; wankeb' ajwi' li 
neke'xjukuki rib' ut eb' li josq' aj xul, jo' ajwi' li neke'rupupik chiru choxa. 

7Kiwab'i ajwi' jun xyaab' kuxej yo chi xyeeb'al we: «At Pedro, xaqlin; kamsin ut 
tiw aawe». 

8Kinchaq'ok laa'in, ut kinye: «Maajaruj, at Qaawa'; maajun sut okenaq sa' we 
k'a'aq re ru muxb'il malaj tz'ajn ru». 

9Li xyaab' kuxej li kichalk sa' choxa kixye we xka' sut: «Li k'aru ch'ajob'resinb'il 
xb'aan li Yos maaye laa'at naq muxb'il ru». 

10Ox sut kik'ulmank a'in, ut sa' xraqik kik'ame'k wi' chik chixjunil sa' choxa. 

11Toja' naq xaqaamileb' oxib' chi winq sa' li kab'l wanko wi', taqlanb'ileb' chaq 
wik'in toj Cesarea. 

12Li Musiq'ej kiyehok we naq tento tinxik chirixeb' chi maak'a'aq k'oxlak. Ut 
koheb' ajwi' chiwix li waqib'eb' chi qas qiitz'in a'an, ut koxoo'okaq sa' rochoch laj 
Kornelio. 

13A'an kixseeraq'i qe chanru naq kiril jun li ánjel kixk'ut rib' sa' rochoch ut kixye: 
«Taqlaheb' winq aran Jope chi xsik'b'al laj Simón, aj Pedro xkab' xk'ab'a'. 

14A'an taayehoq aawe li aatin li tatkole'q wi' laa'at ut chixjunileb' laajunkab'al». 

15Ut naq kintikib' aatinak, kikub'e chaq li Santil Musiq'ej sa' xb'eeneb', jo' naq 
kikub'eek sa' qab'een sa' xtiklajik. 

16Toja' naq kijultiko'k we li aatin kixye li Qaawa': «Laj Jwan kikub'sink ha' yal 
rik'in ha', a'ut laa'ex taakub'siiq eeha' rik'in Santil Musiq'ej».  

17Jo'kan utan, wi li Yos kixk'e ajwi' reheb' a'an li simaatan xk'ehom qe laa'o 
xb'aan xpaab'ankil li Qaawa' Jesukriist, anihin laa'in chi xramb'al li Yos? 

18Naq ke'rab'i a'in, eb' laj paab'anel aj Jerusalén ke'k'ojlaak xch'ool ut ke'xnima 
ru li Yos: —A'in naraj naxye naq li Yos xk'e ajwi' reheb' li maawa'eb' aj Judiiy naq 
te'xyot' xch'ool te'xjal xk'a'uxl ut te'ok sa' li yu'am, chankeb'. 

Li Iklees re Antiokía 

19Eb' li ke'xcha'cha'i rib' xb'aan li rahilal kiwank sa' li xkamik laj Esteban, 
ke'wulak toj Fenicia, Chipre ut Antiokía, ab'anan ka'ajwi' reheb' laj Judiiy 
neke'xch'olob' li Aatin. 

20Sa' xyanqeb' a'an wankeb' aj Chipre ut aj Sirene li ke'wulak Antiokía ut 
ke'raatinaheb' ajwi' laj griego ut ke'ok chi xyeeb'al reheb' li xChaab'il Esil li Jesus, 
li Qaawa'. 

21Li ruq' li Qaawa' wank rik'ineb'; jo'kan naq naab'aleb' ke'ok chi paab'ank ut 
ke'xq'axtesi rib'eb' re li Qaawa'. 

22Kiwulak resil a'in sa' xxikeb' li Iklees li wank Jerusalén, ut ke'xtaqla laj Bernabé 
toj Antiokía.  

23Naq kox'elq aran ut kiril li rusilal li Yos, kisaho'k sa' xch'ool ut kixjultika 
chiruheb' naq junelik che'kanaaq rik'in li Qaawa' chi kaweb' xch'ool, 

24xb'aan naq laj Bernabé chaab'il winq, nujenaq chi Santil Musiq'ej ut tz'aqal aj 
paab'anel. Ut naab'al li tenamit ke'xq'axtesi rib' re li Qaawa'. 

25Chirix chik a'an laj Bernabé koho Tarso chi xsik'b'al laj Sawlo, 

26ut naq kixtaw, kixk'am chaq Antiokía. Ke'wank sa' komonil chiru jun chihab' sa' 
li Iklees a'an, ut ke'xtzol naab'al li tenamit. Aran Antiokía eb' li xtzolom li Jesus 
ke'xtikib' k'ab'a'iik “kristiyan”. 

27Sa'eb' li kutan a'an wankeb' propeet ke'kub'eek Antiokía, ke'chalk chaq 
Jerusalén. 

28Jun reheb' a'an, aj Agabo xk'ab'a', kixaqliik ut kixye resil sa' Santil Musiq'ej naq 
taawanq jun nimla we'ej sa' chixjunil li ruuchich'och' (ut a'an kik'ulmank sa'eb' li 
kutan ki'awab'ejink wi' laj Klawdio ). 

29Toja' naq eb' laj paab'anel ke'xk'uub', a' yaal jo'nimal wank re li junjunq, 
xtaqlankil xtenq'ankileb' laj paab'anel li wankeb' Judea. 

30Ut jo'kan ke'xb'aanu: ke'xq'axtesi a'in sa' ruq'eb' laj Bernabé ut laj Sawlo, ut 
ke'xtaqla aran rik'ineb' laj k'amol b'e. 

Hch 12 

Kikamsiik laj Santiago. Kik'ehe'k laj Pedro sa' tz'alam 

1Sa'eb' li kutan a'an laj Herodes, li awab'ej, kixtikib' xrahob'tesinkil xkomoneb' li 
Iklees, 

2ut kixtaqla xkamsinkil rik'in ch'iich' laj Santiago, ras laj Jwan. 

3Kiril naq a'an kiwulak chiruheb' laj Judiiy, jo'kan naq kixtaqla ajwi' xchapb'al laj 
Pedro. A'in kik'ulmank sa'eb' li kutan nawa'e'k wi' li wa ink'a' yuub'il.  

4Kixtaqla xchapb'al, kixk'e sa' tz'alam ut kixq'axtesi sa' ruq'eb' kaahib' ch'uut chi 
kaaka aj puub' li junjunq, re naq te'xk'aak'ale, xb'aan naq naraj xk'utb'al laj Pedro 
chiruheb' li tenamit naq akaq xnume'k li Paswa. 

5Ut naq laj Pedro wank sa' tz'alam, li Iklees ink'a' naxkanab' tijok chirix chiru li 
Yos. 

6Haye'k re xhonalil naq taak'ute'q laj Pedro chiruheb' li tenamit xb'aan laj 
Herodes, ut sa' ajwi' li q'oqyink a'an yo chi wark sa' xyiheb' wiib'eb' aj puub', 
b'ak'b'o rik'in wiib' chi kareen. Wankeb' ajwi' aj k'aak'alenel chire li tz'alam, 

7ak k'utaamil li x'ánjel li Qaawa' chiruheb' ut kikutano'k xsa' li tz'alam. Li ánjel 
kixtoch' xk'atq xsa' laj Pedro, kirajsi ut kixye re: “Waklin chi junpaat”. Ut ke'hite'k 
li kareen wankeb' chi ruq'. 

8Toja' naq kiyehe'k re xb'aan li ánjel: “K'e laak'aamalsa' ut b'ak' laaperxaab'”. Ut 
jo'kan kixb'aanu. “Lan aawib' sa' laat'ikr ut taaqehin”, chu'uxk re. 

9Ki'elk laj Pedro ut kixtikib' xtaaqenkil: ink'a' naxnaw naq tz'aqal yaal li yo chi 
xb'aanunkil li ánjel; sa' xch'ool a'an naq yal moy u yo chi rilb'al. 

10Ke'xq'ax li xb'een ut li xkab' aj k'aak'alenel ut ke'wulak chiru li okeb'aal ch'iich' 
na'uxk wi' ok sa' li tenamit; ut a'an kitehonk xjunes. Ke'elk, ke'b'eek toj sa' xmaril 
jun li b'e, ut tikto kikanab'aak xb'aan li ánjel. 

11Toja' naq laj Pedro kik'ulunk xch'ool ut kixye: “Anaqwan xintaw ru chi tz'aqal 
naq li Qaawa' xtaqla chaq li x'ánjel ut xinrisi sa' ruq' laj Herodes jo'wi' sa' 
chixjunil li ch'a'ajkilal xe'raj raj xb'aanunkil we li tenamit Judiiy”. 

12Chirix naq kixtaw ru a'in, koho sa' rochoch lix María, xna' laj Jwan, aj Markos 
xkab' xk'ab'a', b'arwi' ch'utch'uukeb' naab'al chi tijok. 

13Kixt'okt'oki li okeb'aal ut ki'elk chaq jun li ixqa'al chi xk'ulb'al, xRode xk'ab'a'. 

14A'an kixtaw ru chi junpaat naq a'an xyaab' xkux laj Pedro, ab'anan xb'aan xsahil 
xch'ool ink'a' kixte li okeb'aal, koho b'an chi xyeeb'al resil naq laj Pedro wank 
chire kab'l. 

15—Kaan aawu, chu'uxk re xb'aaneb' li wankeb' sa' kab'l. Li ixqa'al kixye wi' chik 
naq yaal. Toja' naq eb' a'an ke'xye: —Mare xmuheel. 

16Ut laj Pedro toj yo ajwi' chi t'okt'okink. Ut naq ke'xte, ke'ril ru ut ke'sachk 
xch'ool. 

17Laj Pedro kixk'ut rik'in ru'uj ruq' naq me'choqink chik, ut kixseeraq'i reheb' 
chanru naq ki'isiik chaq sa' tz'alam xb'aan li Qaawa': —Yehomaq resil a'in re laj 
Santiago ut reheb' chixjunil laj paab'anel, chan reheb'. Chirix chik a'an ki'elk ut 
koho sa' jalan chik na'ajej. 

18Naq kikutano'k, makach'in li poqoqij ib' kiwank sa' xyanqeb' laj puub' chirix 
k'aru xja'le rib' laj Pedro. 

19Laj Herodes kixtaqla xsik'b'al ut, naq ink'a' kixtaw, kixraq aatin sa' xb'eeneb' laj 
k'aak'alenel ut kixtaqla xkamsinkileb'. Chirix a'an ki'elk Judea, kikub'eek Cesarea 
ut kikanaak aran. 

Xkamik laj Herodes 

20K'ajo' xjosq'il laj Herodes sa' xb'eeneb' laj Tiro ut laj Sidón. Jo'kan naq eb' a'an 
ke'xq'unb'es laj Blasto, xnimal ru aj k'anjel chiru li awab'ej, ut sa' junajil ke'chalk 
rik'in laj Herodes, yookeb' chi xtz'aamankil li tuqtuukilal xb'aan naq sa' xch'och' 
li awab'ej na'elk li xtzekemqeb'. 

21Naq kiwulak li xkutankil, laj Herodes kixtiqib' rib' chi chaab'il rik'in raq'eb' li 
awab'ej, kik'ojlaak b'arwi' naraqmank aatin ut kiraatinaheb', 

22japjookeb' re li tenamit chi xyeeb'al: “Raatin li Yos a'an, maawa' raatin winq!”. 

23Ab'anan chi junpaat li x'ánjel li Qaawa' kixrahob'tesi laj Herodes, xb'aan naq 
kixmaq' cho'q re li xloq'al li Yos. Ut kikamk li awab'ej, chi lowb'il xb'aaneb' 
motzo'. 

24A'ut li Raatin li Yos yo chi k'ihank ut chi pukank. 

25Laj Bernabé ut laj Sawlo, naq ak xe'xb'aanu li xk'anjeleb' aran Jerusalén, 
ke'sutq'iik Antiokía. Ke'xk'am ajwi' chaq laj Jwan chirixeb', aj Markos xkab' 
xk'ab'a'. 

Hch 13 

Kitaqlaak laj Sawlo rochb'een laj Bernabé 

1Sa' li Iklees li wank Antiokía wankeb' propeet ut aj tzoloneleb': laj Bernabé, laj 
Simehón, aj Niger nayeemank re, laj Lucio aj Sirene, laj Manahén li kik'iiresiik 
rik'in laj Herodes li awab'ej, ut laj Sawlo. 

2Sa' jun li kutan, naq yookeb' chi k'anjelak chiru li Qaawa' ut chi ayuunik, kixye li 
Santil Musiq'ej: “K'ehomaqeb' cho'q we laj Bernabé ut laj Sawlo re te'xb'aanu li 
k'anjel xinb'oqeb' wi'”. 

3Toja' naq ke'ok wi' chik chi ayuunik ut chi tijok; chirix a'an ke'xk'e li ruq'eb' sa' 
xb'eeneb' ut ke'xchaq'rab'iheb'. 

Ke'wulak aran Chipre 

4Laj Bernabé ut laj Sawlo, taqlanb'ileb' xb'aan li Santil Musiq'ej, ke'kub'eek 
Selewsia ut aran koheb' chiru ha' toj Chipre. 

5Naq ke'wulak Salamina, ke'xtikib' xpuktesinkil li Raatin li Yos sa'atqeb' li 
xch'utleb'aal kab'l eb' laj Judiiy, ut laj Jwan yo chi xtenq'ankileb'. 

6Naq ak xe'xb'eeni chixjunil li ch'och' a'an sutsu xb'aan li ha', ke'wulak toj Pafos; 
aran ke'xtaw jun aj tuul aj Judiiy, aj Bar-Jesus xk'ab'a'. A'an jun propeet aj b'alaq' 

7ut ramiiw laj Sergio Pawlo, a'an jun li winq wank xna'leb' ut ruuchil li awab'ej. 
A'in kixtaqla xb'oqb'aleb' laj Bernabé ut laj Sawlo xb'aan naq naxrahi rab'inkil li 
Raatin li Yos. 

8Ab'anan laj Elimas laj tuul (a'an naraj naxye li xk'ab'a') yo chi xch'a'ajkinkileb', 
yalyo xq'e chi k'anjelak re naq laj Sergio Pawlo ink'a' taa'ok chi paab'ank. 

9Toja' naq laj Sawlo, aj Pablo ajwi' xk'ab'a', nujenaq chi Santil Musiq'ej, kixka'ya 

10ut kixye re: —Ralalat laj tza, nujenaqat rik'in chixjunil li b'alaq'il na'leb' ut 
maa'usilal, xik' nakawil chixjunil li tiikilal! Jo'q'e taakanab' xpo'b'al li xtiikil b'e li 
Qaawa'? 

11Anaqwan il, li ruq' li Qaawa' wank sa' aab'een. Tatmutz'o'q ut ink'a' chik taawil 
ru li saq'e chiru jarub'aq kutan. Tikto kiq'oqyino'k ut ki'aak'ab'o'k xsa' li ru: 
tixsuti rib' chi xsik'b'al ani taach'ilonq re chi ruq'. 

12Naq laj Sergio Pawlo kiril li kik'ulmank, kixpaab', sachso xch'ool rik'in li 
xk'utum li Qaawa'. 

Ke'wulak aran Antiokía re Pisidia 

13Laj Pablo ut eb' li rochb'een ke'elk Pafos ut ke'wulak Perge, sa' xteepal Panfilia. 
Aran laj Jwan kixkanab'eb' ut kisutq'iik Jerusalén, 

14ut eb' a'an ke'elk Perge ut ke'wulak Antiokía, sa' xteepal Pisidia. Sa' li sábado 
ke'ok sa' li ch'utleb'aal kab'l ut ke'k'ojlaak. 

15Ut naq kiraqe'k xyaab'asinkil xsa' li Chaq'rab' ut eb' li Propeet, eb' li xb'eenil li 
ch'utleb'aal kab'l ke'xtaqla xyeeb'al reheb': —Ex qas qiitz'in, wi wank eeraatin re 
xwaklesinkil xch'ooleb' li tenamit, yehomaq. 

16Toja' naq kixaqliik laj Pablo, kixtaqsi li ruq' ut kixye: —Ex aj Israel ut chejunilex 
li nekexiwa ru li Yos, ab'ihomaq. 

17Li xYos li tenamit Israel kixsik'eb' ru li qana' qayuwa', kixnimob'resi li tenamit 
naq wankeb' chaq sa' xch'och'eb' laj Ejiipt chi ab'lil, ut rik'in xnimal xwankil 
kirisiheb' chaq. 

18Ut chiru tana ka'k'aal chihab' kixkuy rilb'aleb' sa' li chaqich'och'. 

19Moqon chik kixsach wuqub' chi tenamit sa' xch'och'eb' laj Kanahán ut kixk'e chi 
reechani li xna'ajeb' 

20chiru tana lajeeb' roxk'aal xkab' o'q'ob' (450) chihab'. “Chirix chik a'an 
kixk'eheb' aj raqol aatin toj reetal kol'elq li propeet Samuel. 

21Toja' naq ke'xtz'aama x'awab'ejeb', ut li Yos kixk'e laj Saúl reheb', a' li ralal laj 
Sis, jun li winq xkomoneb' xteepal laj Benjamín; ut a'an ki'awab'ejink chiru 
ka'k'aal chihab'. 

22Ab'anan moqon li Yos kirisi laj Saúl ut kixxaqab' laj David cho'q x'awab'ejeb', ut 
kixye chirix: «Xintaw laj David, ralal laj Jesé, jun li winq chaab'il jo' naraj 
linch'ool; a'an tixb'aanu chixjunil li nawaj».  

23Sa' xyanqeb' li ralal xk'ajol laj David li Yos kixwaklesi jun aj Kolonel cho'q 
reheb' laj Israel, a' li Jesus, jo' chanru yeechi'inb'il chaq xb'aan. 

24Rub'elaj li xk'ulunik a'an, kik'ulunk laj Jwan chi xch'olob'ankil chiru chixjunil li 
tenamit Israel naq tento te'xyot' xch'ool te'xjal xk'a'uxl ut te'xk'ul li kub'iha'. 

25Ak raqe'kaq re li xk'anjel, laj Jwan kixye: «Maawa'in laa'in li nekek'oxla. Ilomaq, 
chalk re chiwix li moko ink'ulub' ta xhitb'al xk'aamal li xxaab'». 

26“Ex was wiitz'in, ex ralal xk'ajol li yo'lajenaqeb' rik'in laj Abrahán jo'wi' laa'ex li 
nekexiwa ru li Yos, qik'in laa'o taqlanb'il chaq li Aatin a'in aj k'ehol kolb'a ib'. 

27Eb' laj Jerusalén ut li xb'eenileb' ink'a' ke'xtaw ru ani li Jesus, ut, naq ke'xraq 
aatin sa' xb'een, kitz'aqlok ru xb'aaneb' li xtz'iib'ahom eb' li Propeet li 
nayaab'asimank rajlal sábado. 

28Us ta maak'a' ke'xtaw chirix li Jesus xk'ulub' wi' li kamk, ab'anan ke'xtz'aama 
chiru laj Pilaat naq chikamsiiq. 

29Ut naq kitz'aqlok ru xb'aaneb' chixjunil li tz'iib'anb'il chirix, ke'xkub'si chaq 
chiru li che' ut ke'xk'e sa' jun xmuqleb'aal kamenaq. 

30Ab'an li Jesus kiwaklesiik chi yo'yo sa' xyanqeb' li kamenaq xb'aan li Yos 

31ut chiru naab'al kutan kixk'ut rib' chiruheb' li ke'ochb'eenink chaq re naq ki'elk 
chaq Galilea ut kitaqe'k Jerusalén. Ut anaqwan a'aneb' chik laj yehol re li yaal 
chirix li Jesus chiruheb' li tenamit. 

32“Laa'o ajwi' naqaye li Chaab'il Esilal a'in eere: Li k'aru kiyeechi'iik chaq reheb' li 
qana' qayuwa' 

33kitz'aqlok ru xb'aan li Yos sa' qayanq laa'o li ralal xk'ajol. Xb'aan naq li Yos 
kixwaklesi chi yo'yo li Jesus, jo' chanru tz'iib'anb'il sa' xkab' li Saalm: «Laa'at li 
Walal; anaqwan xatinyoob'tesi». 

34Li Yos kixwaklesi chi yo'yo li Jesus re naq maajaruj chik taakamq. A'an ak 
yeeb'il chaq chi jo'ka'in: «Tink'e eere li k'a'aq re ru sant, a' li tz'aqal yaal, 
yeechi'inb'il chaq re laj David».  

35Jo'kan naq naxye ajwi' sa' jalan chik raqal: «Ink'a' taak'e chi q'aak laj santil 
k'anjel chawu». 

36Chek'e reetal, laj David chiru li xyu'am kik'anjelak jo' chanru li xnimal rajom li 
Yos, ab'an moqon kikamk, koxjunaji rib' rik'in li xna' xyuwa' ut kiq'aak li 
xch'och'el xsululel. 

37A'ut li jun li kiwaklesiik chi yo'yo xb'aan li Yos, a'an ink'a' kiq'aak. 

38Chenawaq b'i', ex was wiitz'in, naq sa' xk'ab'a' li Jesus nayeemank eere resilal li 
kuyuk sachok maak. Ut li tiikob'resink ch'oolej li ink'a' xetaw sa' xk'ab'a' 
xChaq'rab' laj Moisés 

39natawmank chik sa' xk'ab'a' li Jesus xb'aaneb' chixjunil li neke'paab'ank re. 

40Chek'ehaq b'i' reetal, michalk sa' eeb'een li xyehomeb' li propeet: 

41«K'ehomaq reetal laa'ex li nekextz'eqtaanank; chisachq eena'leb' ut 
chexmuqunq, xb'aan naq chiru leeyu'am tinb'aanu jun xnimal ru b'aanuhom, ut 
a'an ink'a' raj teepaab', us ta taaseeraq'iiq eere»”. 

42Naq laj Pablo ut laj Bernabé ke'elk sa' li ch'utleb'aal kab'l, wan ke'tz'aamank 
chiruheb' naq sa' li sábado jun chik te'aatinaq wi' chik chirix chixjunil a'in. 

43Ut naq ak kiraqe'k li ch'utam, naab'aleb' laj Judiiy ut xkomoneb' li neke'xxiwa 
ru li Yos ke'xtaaqe laj Pablo ut laj Bernabé. Eb' a'in toj ke'seeraq'ik rik'ineb', 
yookeb' chi xq'unb'esinkileb' chi wank junelik sa' rusilal li Yos. 

44Sa' li sábado jun chik ke'ch'utlaak kach'in chik maa chixjunil li tenamit chi 
rab'inkil Raatin li Yos. 

45Ab'an, naq ke'ril li k'iila tenamit, eb' laj Judiiy k'ajo' naq kikaqo'k xch'ooleb'; 
ke'ok chi xwech'inkil rix ut chi xmajewankil jo'nimal naxye laj Pablo. 

46Toja' naq laj Pablo ut laj Bernabé chi kaweb' xch'ool ke'xye: —Tento naq eere 
laa'ex xb'enwa xyeemank li Raatin li Yos. Ab'anan, rik'in naq neketz'eqtaana a'an 
ut nekereek'a eerib' naq moko eek'ulub' ta li junelik yu'am, ab'ihomaq: tooxik 
rik'ineb' li junch'ol chik. 

47Xb'aan naq jo'kan kooxtaqla wi' chaq li Qaawa' naq kixye: «Xatinxaqab' cho'q 
xkutaneb' li tenamit re naq tatkanaaq cho'q kolb'a ib' toj sa' xmaril li 
ruuchich'och'». 

48Naq eb' li maawa'eb' aj Judiiy ke'rab'i a'in, ke'saho'k sa' xch'ool ut ke'ok chi 
xnimankil xwankil li Raatin li Qaawa'. Ut chixjunileb' li ak xaqab'anb'ileb' chi 
xtawb'al li junelik yu'am ke'ok chi paab'ank, 

49yo chi pukank li Raatin li Yos sa' chixjunil li na'ajej a'an. 

50Ab'anan eb' laj Judiiy ke'xtakchi'i li xninqaleb' ru ixq li neke'loq'onink ru li Yos, 
jo' ajwi' li xb'eenileb' li tenamit; ke'xyoob' jun raaxiik' chirixeb' laj Pablo ut laj 
Bernabé ut ke'risiheb' sa' li xna'ajeb'. 

51Eb' a'in ke'xchiq'chiq'i li pojtz' chi roqeb' re xch'olob'ankil li xmaakeb' ut 
koheb' Ikonio. 

52Ut eb' laj paab'anel ke'kanaak chi nujenaqeb' rik'in Santil Musiq'ej, k'ajo' 
xsahilaleb' sa' xch'ool. 

Hch 14 

Aran Ikonio 

1Jo'kan ajwi', sa' li tenamit Ikonio, laj Pablo ut laj Pedro ke'ok sa' li xch'utleb'aal 
kab'l eb' laj Judiiy ut ke'aatinak chi chaab'il; ut rik'in li aatin ke'rab'i k'ajo' 
xk'ihaleb' laj Judiiy ut eb' laj Griego ke'ok chi paab'ank. 

2Ab'anan eb' laj Judiiy junch'ol, eb' li ink'a' ke'paab'ank, ke'xyoob' xjosq'ileb' li 
maawa'eb' aj Judiiy ut ke'xpo' xch'ooleb' chirixeb' laj paab'anel. 

3Laj Pablo ut laj Bernabé toj najt chik ke'wank aran, kaweb' xch'ool chi aatinak 
chirix li Qaawa'; ut A'in naxxaqab' xwankil li k'aru neke'xye chirix li xrahom li 
Yos rik'in li xninqal ru eetalil ut sachb'ach'oolej naxk'e reheb' chi xb'aanunkil. 

4Toja' naq eb' li wankeb' sa' li tenamit a'an ke'xjach rib': wan ke'okenk chirixeb' 
laj Judiiy, wankeb' chik ke'okenk chirixeb' li apóstol. 

5Ut eb' li maawa'eb' aj Judiiy ke'xk'am rib' sa' aatin rik'ineb' laj Judiiy 
rochb'eeneb' laj k'amol xb'eheb', ut ke'xk'uub' ru xmajewankil eb' li apóstol ut 
xteninkileb' chi pek. 

6Naq ke'xnaw a'an, laj Pablo ut laj Bernabé ke'elelik, koheb' toj Listra ut Derbe, 
xtenamiteb' laj Likaonia, jo'wi' sa'eb' li na'ajej wankeb' chi xsutam. 

7Ut aran ajwi' ke'ok chi xpuktesinkil li Chaab'il Esilal. 

Kik'iraak jun li sik 
(Hch 3,1-10) 

8K'ojk'o aran jun li winq sik li roq ut yeq chalen chaq sa' xyo'lajik, maajun wa 
b'eejenaq, 

9yo chi rab'inkil laj Pablo chi aatinak. Laj Pablo kixka'ya a'an, kixk'e reetal naq 
wank xpaab'aal re k'irtasiik, 

10ut kixye re chi kaw xyaab' xkux: —Xaqab' aawib' chi tiik sa' xb'eeneb' laawoq. 
Ut a'an ak taapisk'oq, ut ki'ok chi b'eek. 

11Naq eb' li poyanam ke'ril li kixb'aanu laj Pablo, ke'xjap re chi xyeeb'al sa' 
raatinob'aal eb' laj Likaonia: —Xe'kub'e chaq li Yos sa' qayanq jo'eb' li winq. 

12Ut laj Bernabé ke'xk'e Zews cho'q xk'ab'a' ut laj Pablo, Hermes, xb'aan naq a'an 
na'oksink re li aatin.  

13Laj tij re li rochoch laj Zews li wank chire li tenamit kixk'ameb' chaq wakax ut 
kotkookil uutz'u'uj sa' rokeb'aal li rochoch li xyos, kiraj raj mayejak rochb'eeneb' 
li tenamit. 

14Naq ke'rab'i a'in, eb' li apóstol laj Bernabé ut laj Pablo ke'xq'ich li raq'eb' ut 
koheb' sa' aanil wankeb' wi' li poyanam, japjookeb' re chi xyeeb'al: 

15—Ex qamiiw, k'a'ut naq nekeb'aanu a'in? Laa'o yal winqo ajwi', juntaq'eeto 
eerik'in laa'ex. Wanko arin chi xyeeb'al eere li chaab'il esilal a'in: naq 
chekanab'aq a k'a'aq re ru a'in li maak'a' xyaalal ut cheq'axtesi eerib' re li 
yo'yookil Yos li kib'aanunk re li choxach'och', li palaw ut chixjunil li wankeb' 
chisa'. 

16Sa'eb' li kutan ke'numje'k chaq kixkanab'eb' chixjunil li tenamit chi xk'amb'al 
xb'eheb' li ke'raj, 

17us ta maajun sut kixkanab' xk'utb'al rib' rik'in xhoyb'al chaq li rusilal sa' 
xb'eeneb' chixjunileb'; toj sa' choxa naxtaqla chaq li hab' ut li ru leerawimq sa' 
xq'ehil, ut naxk'ojob' eech'ool rik'in tzekemq ut sahil ch'oolej. 

18Rik'ineb' li aatin a'in, raasa naq ke'ruhank chi xk'ojob'ankileb' xch'ool li 
poyanam re naq ink'a' che'mayejaq chiruheb'. 

Ke'sutq'iik Antiokía re Siria 

19Toja' naq wankeb' aj Judiiy ke'chalk chaq Antiokía ut Ikonio, ke'xtakchi'i eb' li 
poyanam. Ke'xkuti chi pek laj Pablo, ut chi jukukinb'il ke'risi sa' li tenamit, sa' 
xch'ooleb' a'an naq ak xkamk. 

20A'ut a'an kiwakliik, ut sutsu xb'aaneb' laj paab'anel naq ki'ok sa' li tenamit. Ut 
sa' li kutan jun chik koho Derbe rochb'een laj Bernabé. 

21Ke'xpuktesi li Chaab'il Esilal sa' li tenamit a'an ut ke'reechani naab'al cho'q aj 
paab'anel; toja' naq ke'sutq'iik Listra, Ikonio ut Antiokía, 

22yookeb' chi xk'eeb'al xkawub' xch'ooleb' laj paab'anel ut chi xjultikankil 
chiruheb' naq che'wanq junelik sa' li paab'ank: “Tento tqanumsi naab'al rahilal re 
naq tooruuq too'ok sa' li xnimajwal awab'ejihom li Yos”, chankeb'. 

23Sa' li junjunq chi Iklees ke'xxaqab' xcheekel winqilaleb' ut, naq ak ke'tijok ut 
ke'ayuunik, ke'xq'axtesiheb' sa' ruq' li Qaawa', a' li xaqxo wi' li xpaab'ahomeb'. 

24Ke'nume'k sa' xteepal Pisidia ut ke'wulak Panfilia; 

25ke'xpuktesi li Aatin Perge, ut ke'kub'eek Atalía. 

26Aran ke'ok sa' jun li jukub' re xik Antiokía, b'ar wi' elenaqeb' chaq ut 
q'axtesinb'ileb' sa' ruq' li Yos re xb'aanunkil li k'anjel li toja' ke'raqe'k wi'. 

27Ut naq ke'wulak, ke'xch'utub' li Iklees ut ke'xseeraq'i reheb' chixjunil li 
kilajxb'aanu li Yos rochb'eeneb' ut chanru naq kixte li rokeb'aal li paab'aal 
chiruheb' li maawa'eb' aj Judiiy. 

28Aran laj Pablo ut laj Bernabé ke'kanaak rik'ineb' laj paab'anel chiru k'iila kutan. 

Hch 15 

Li nimla ch'utam aran Jerusalén 
(Gal 2,1-10) 

1Wankeb' aj Judea ke'wulak Antiokía, yookeb' chi xtzolb'aleb' laj paab'anel chi 
jo'ka'in: “Wi ink'a' teek'ul li sirkunsisyon jo' naxye li xChaq'rab' laj Moisés, ink'a' 
truuq texkole'q”, chankeb'. 

2Jo'kan naq makach'in li choqij ib' ut wech'ink kitiklaak sa' xyanqeb' a'an 
rik'ineb' laj Pablo ut laj Bernabé. Toja' naq kik'uub'amank naq laj Pablo ut laj 
Bernabé, rochb'eeneb' wiib' oxib' chik, te'xik Jerusalén rik'ineb' li apóstol ut eb' li 
cheekel winq re k'uub'ank chirix li na'leb' a'in. 

3Ke'chaq'rab'iik xb'aan li Iklees, ke'nume'k Fenicia ut Samaria, yookeb' chi 
xseeraq'inkil naq eb' li maawa'eb' aj Judiiy ke'xyot' xch'ool ke'xjal xk'a'uxl. K'ajo' 
naq ke'saho'k xch'ool chixjunileb' laj paab'anel chi rab'inkil a'in. 

4Naq laj Pablo ut laj Bernabé ke'wulak Jerusalén, ke'k'ule'k xb'aan li Iklees, 
xb'aaneb' li apóstol ut eb' li cheekel winq, ut ke'xseeraq'i chixjunil li kilajxb'aanu 
li Yos rochb'eeneb' a'an. 

5Ab'anan wankeb' xkomoneb' laj Pariseey li xq'axtesihomeb' rib' sa' li tz'aqal 
paab'aal, ke'xaqliik chi xyeeb'al: —Tento naq eb' li maawa'eb' aj Judiiy te'xk'ul li 
sirkunsisyon. Tento ajwi' xpatz'b'al reheb' naq te'xpaab' li xChaq'rab' laj Moisés. 

6Toja' naq eb' li apóstol ut eb' li cheekel winq ke'xch'utub' rib' chi k'uub'ank 
chirix li na'leb' a'in. 

7Ak naab'al wech'ink ke'xb'aanu chirix a'in, naq kixaqliik laj Pedro ut kixye 
reheb': —Ex was wiitz'in, laa'ex nekenaw naq ak najter kixsik' chaq wu li Yos sa' 
eeyanq re naq rik'in xtz'uumal we eb' li maawa'eb' aj Judiiy te'rab'i resil li 
Chaab'il Esilal ut te'ok sa' li paab'aal. 

8Ut li Yos li nanawok re li junjunq chi ch'oolej kixk'ut chiqu naq naxk'ulub'aheb' 
ajwi' a'an, xb'aan naq kixk'e reheb' li Santil Musiq'ej, jo' ajwi' naq kixk'e qe laa'o. 

9Moko jalan ta kixb'aanu qe laa'o, jalan ta kixb'aanu reheb' a'an, xb'aan naq 
kixch'ajob'resi li xch'ooleb' xb'aan li paab'aal. 

10K'a' put naq anaqwan teeraj xyalb'al rix li Yos rik'in xk'eeb'al sa' xb'eeneb' laj 
paab'anel jun li iiq ink'a' xqakuy xpaqonkil laa'o chi moko eb' li qana' qayuwa'? 

11Laa'o naqapaab' naq rik'in li rusilal li Qaawa' Jesus wank qakolb'al, tz'aqal 
jo'eb' a'an. 

12Ch'anaamil ke'kanaak li xk'ihaleb' li ch'utch'uukeb' aran, ut ke'rab'i laj Bernabé 
ut laj Pablo chi xseeraq'inkil li xninqal ru eetalil ut sachb'ach'oolej kilajxb'aanu li 
Yos rik'in ruq'eb' sa' xyanqeb' li maawa'eb' aj Judiiy. 

13Naq ke'raqe'k chi aatinak, laj Santiago kixye chi jo'ka'in: —Ex was wiitz'in, 
chineerab'ihaq. 

14Laj Simehón ak xseeraq'i qe chanru naq li Yos chalen chaq sa' xtiklajik kirileb' li 
maawa'eb' aj Judiiy re xsik'b'al sa' xyanqeb' jun tenamit cho'q re A'an. 

15Ut a'in ajwi' li ke'xye eb' li Propeet, jo' tz'iib'anb'il sa' Santil Hu: 

16«Chirix a'in tinsutq'iiq chaq ut tinyiib' wi' chik li xmuheb'aal laj David, a' li 
t'anjenaq. Tinwaklesi li xpo'lem ut tinkab'la wi' chik, 

17re naq te'xsik' li Qaawa' jo'k'ihal toj xe'kanaak, chixjunileb' li tenamit ak 
q'axtesinb'ileb' cho'q we laa'in. 

18Raatin li Qaawa', li nab'aanunk re anaqwan li ak k'uub'k'u chalen chaq q'e 
kutan». 

19“Jo'kan naq nink'oxla naq me'ch'i'ch'i'iik li maawa'eb' aj Judiiy li te'xq'axtesi 
rib' re li Yos; 

20ka'ajwi' chitz'iib'amanq rik'ineb' naq che'xkolaq rib' chiru li ko'b'eetak 
yumb'eetak, chiruheb' li yatz'b'il xul ut li kik'. 

21Xb'aan naq chalen chaq q'e kutan li xChaq'rab' laj Moisés nayaab'asimank rajlal 
sábado ut nach'olob'amank xyaalal sa'eb' li ch'utleb'aal kab'l, sa' li junjunq chi 
tenamit”. 

22Toja' naq eb' li apóstol ut eb' li cheekel winq ke'xk'uub', rochb'eeneb' 
chixjunil li Iklees, xsik'b'al ruheb' jarub'aq winq sa' xyanqeb' ut xtaqlankileb' 
Antiokía rochb'eeneb' laj Pablo ut laj Bernabé. A'aneb' a'in li ke'xaqab'aak: laj 
Judas, aj Barsabás xkab' xk'ab'a', ut laj Silas, a'aneb' aj jolominel sa' xyanqeb' 
laj paab'anel. 

23Ut kitaqlaak li hu a'in chirixeb': “Ex qas qiitz'in li maawa'ex chaq aj Judiiy, 
naqataqla xsahil eech'ool laa'ex li wankex Antiokía, Siria ut Silisia. 

24Xqab'i resil naq wankeb' sa' qayanq koxe'okaq chi xyoob'ankil jun li 
ch'a'ajkilal ut chi xpo'b'al eech'ool rik'ineb' li raatin. Moko laa'o ta xootaqlank 
reheb' a'an. 

25Xk'ul ut qach'ool sa' komonil sa' junajil xsik'b'al ruheb' jarub'aq li winq ut 
xtaqlankileb' eerik'in, 

26a'aneb' winq li xe'xq'axtesi xyu'ameb' sa' xk'ab'a' li Qaawa' Jesukriist. 

27Jo'kan utan, xqataqlaheb' laj Judas ut laj Silas, li te'xye ajwi' eere chixjunil 
a'in chi xtz'uumal reheb'. 

28Kixk'uub' li Santil Musiq'ej jo'wi' laa'o naq maajun chik iiq tqak'e sa' 
eeb'een; ka'ajwi' a'in tento xb'aanunkil: 

29naq chekolaq eerib' chiru li tzekemq mayejanb'il reheb' li jalanil yos, chiru li 
kik', chiruheb' li yatz'b'il xul ut li ko'b'eetak yumb'eetak. Wi teekol eerib' chiru 
chixjunil a'in, us teeb'aanu. Cherilaq eerib'”. 

30Ke'chaq'rab'iik ut ke'kub'eek Antiokía; aran ke'xch'utub' laj paab'anel ut 
ke'xq'axtesi li hu. 

31Ut naq ke'xyaab'asi, k'ajo' naq ke'saho'k sa' xch'ool chixjunileb' xb'aan li 
xkawub' xch'ooleb' ke'xk'ul. 

32Laj Judas ut laj Silas propeeteb' ajwi': jo'kan naq rik'in naab'al aatin ke'xwaklesi 
ut ke'xkawub'resi xch'ooleb' laj paab'anel. 

33Toj kach'in chik ke'kanaak aran; moqon chik ke'chaq'rab'iik sa' tuqtuukilal 
xb'aaneb' li ras riitz'in re te'sutq'iiq rik'ineb' li ke'taqlank chaq reheb'.  

35Ab'anan laj Pablo jo'wi' laj Bernabé ke'kanaak Antiokía, yookeb' chi xtzolb'aleb' 
li tenamit ut chi xpuktesinkil li Chaab'il Esilal, a' li Raatin li Qaawa', rochb'eeneb' 
naab'aleb' chik. 

Laj Pablo ut laj Bernabé ke'xjach rib'eb' 

36Maji'aq k'iila kutan kixye laj Pablo re laj Bernabé: —Sutq'iiqo chi rilb'al chanru 
wankeb' laj paab'anel sa' chixjunileb' li tenamit xqapuktesi wi' li Raatin li Qaawa'. 

37Laj Bernabé kiraj raj xk'amb'al ajwi' laj Jwan chirixeb', aj Markos xkab' xk'ab'a'. 

38A'ut laj Pablo kixk'oxla naq ink'a' truuq te'xk'am chirixeb' li kirisi chaq rib' aran 
Panfilia ut ink'a' koxrochb'eeniheb' chaq sa' li xk'anjeleb'.  

39K'ajo' naq ke'xch'a'ajki rib'eb'. Jo'kan naq ke'xjach rib'eb': laj Bernabé kixk'am 
laj Markos chirix ut koho chiru ha' toj Chipre; 

40ut laj Pablo kixsik' ru laj Silas cho'q rochb'een ut koho, chirix naq kiq'axtesiik 
sa' ruq' li Yos xb'aaneb' laj paab'anel. 

41Ut kixb'eeni Siria ut Silisia, yo chi xkawub'resinkil chixjunileb' li Iklees. 

Hch 16 

Aran Likaonia 

1Laj Pablo kiwulak ajwi' toj Derbe ut Listra. Aran wank jun aj paab'anel, aj 
Timoteo xk'ab'a': li xna' a'an jun li ixq aj judiiy okenaq chi paab'ank sa' li 
kristiyanil, ut li xyuwa' a'an aj griego. 

2Eb' laj paab'anel li wankeb' Listra ut Ikonio chaab'il esil neke'xye chirix laj 
Timoteo. 

3Laj Pablo kiraj naq taaxik chirix. Kixk'am ut kixb'aanu li sirkunsisyon re 
xb'aaneb' chixjunileb' laj Judiiy li wankeb' sa'eb' li na'ajej a'an: chixjunileb' 
neke'xnaw naq li xyuwa' a'an aj griego. 

4Ut naq yookeb' chi nume'k sa' li junjunq chi tenamit, neke'xq'axtesi reheb' li 
xk'uub'ahomeb' li apóstol ut eb' li xcheekel winqilal Jerusalén, re naq che'xk'ehaq 
sa' xch'ooleb'. 

5Jo'kan naq eb' li Iklees neke'kawuuk xch'ool sa' li paab'aal, yookeb' chi k'ihank 
rajlal kutan. 

Aran Asia Menor 
(Gal 4,13-15) 

6Ke'nume'k Frigia ut sa' xsutam Galacia, xb'aan naq li Santil Musiq'ej kixram 
chiruheb' xpuktesinkil li Aatin aran Asia. 

7Ak nach'eb' chik rik'in Misia, ke'xyal xik Bitinia, ab'an ink'a' kik'ehe'k reheb' 
xb'aan li xMusiq' li Jesus. 

8Koxe'nume'q Misia ut ke'kub'eek Tróada. 

9Ut chiru li q'oqyink laj Pablo kiril jun li moy u: wank jun li winq aj Macedonia chi 
xaqxo, yo chi xtz'aamankil chiru: “Numen chaq Macedonia ut tenq'aho”, chan re. 

10Chirix li moy u a'an tikto kiqayal xik Macedonia, xb'aan naq xch'olaak chiqu naq 
li Yos xb'oqok qe chi xpuktesinkil li Chaab'il Esilal aran. 

Ke'wulak aran Filipos 

11Koo'ok sa' jukub' aran Tróada ut tiik kooho Samotracia, ut sa' li kutan jun chik 
koowulak Neápolis. 

12Koo'elk aran ut kooq'axonk Filipos, a'an jun li kolonia wank rub'el xwankil 
Roma ut xnimal ru tenamit sa' xteepal Macedonia. Sa' li tenamit a'an kookanaak 
wiib' oxib' kutan. 

13Ut sa' li sábado koo'elk sa' li tenamit, kooho chire jun li nima', xb'aan naq 
xqak'oxla naq aran na'uxk li tijok. Kook'ojlaak ut koo'ok chi aatinak rik'ineb' li ixq 
li ak xe'ch'utlaak aran. 

14Yo ajwi' chi qab'inkil jun li ixq, xLidia xk'ab'a', chalenaq sa' li tenamit Tiatira, 
nak'ayink kaqi b'on re t'ikr, ut aj paab'anel. Li Qaawa' kixte li xch'ool re naq 
tixk'ulub'a li yo chi xyeeb'al laj Pablo. 

15Toja' naq a'an kixk'ul li kub'iha' rochb'een chixjunil li xjunkab'al. Chirix chik 
a'an kixtz'aama chiqu: —Wi nekek'oxla naq tiik inch'ool chirix li Qaawa', kimqex 
ut hilanqex sa' li wochoch, chan. Toj reetal kirelaji qu chi xik. 

Laj Pablo ut laj Silas sa' tz'alam 

16Sa' jun li kutan, naq yooko chi xik sa' li na'ajej na'uxk wi' li tijok, kichalk chi 
qak'ulb'al jun li ixqa'al wank musiq'ej re q'ehink rik'in: naab'al li tumin 
neke'xk'ul eb' laj eechal re rik'in li q'ehink naxb'aanu. 

17Li ixqa'al ki'ok chi xtaaqenkil laj Pablo jo'wi' laa'o, japjo re chi xyeeb'al: —Eb' li 
winq a'in xmooseb' li Nimajwal Yos: neke'xk'ut cheru xb'ehil li kolb'a ib'. 

18Chiru naab'al kutan kixb'aanu a'an, toj reetal kititz'k laj Pablo, kixsutq'isi rib' ut 
kixye re li musiq'ej: —Sa' xk'ab'a' li Jesukriist ninye aawe: Elen rik'in li ixq a'an! 
Ut sa' ajwi' li honal a'an ki'elk. 

19Eb' laj eechal re, naq ke'ril naq maak'a' chik te'xyo'oni wi' xtumineb', ke'xchap 
laj Pablo ut laj Silas ut ke'xkeleli toj sa' li poopol, chiruheb' li wankeb' xwankil; 

20koxe'xxaqab' chiruheb' laj raqol aatin ut ke'xye: —Eb' li winq a'in neke'xpoqoqi 
li qatenamit. A'aneb' aj Judiiy 

21ut neke'roksi jun li na'leb' ink'a' naru taaqak'ulub'an chi moko tqapaab' laa'o aj 
Roma. 

22Toja' naq eb' li poyanam ke'wakliik chi xjitb'aleb', ut eb' laj raqol aatin ke'xtaqla 
xq'ichb'al li raq'eb' ut xrapb'aleb' chi ruq' che'. 

23Naq ak ke'rapiik chi us, ke'k'ehe'k sa' tz'alam ut eb' laj raqol aatin ke'xtaqla laj 
k'aak'alenel tz'alam chi rilaqeb' chi us. 

24Ut a'an, naq kixk'ul li xchaq'rab'inkil, kixtiikisiheb' sa' tz'alam toj chisa' ut 
kixnat' li roqeb' sa' che'. 

Laj Pablo ut laj Silas ke'ach'ab'aak sa' tz'alam 

25Tuqtu q'oqyink laj Pablo ut laj Silas yookeb' chi tijok ut chi b'ichank re 
xloq'oninkil li Yos, ut eb' li wankeb' sa' tz'alam yookeb' chi ab'ink. 

26Ak taachalq jun nimla hiik, k'ajo' xkawil: ki'eek'ank li rub'elankil li tz'alam, ut 
chi junpaat ke'tehonk chixjunil li okeb'aal ut kilaje'hite'k li xkareenil chixjunileb' 
li preex. 

27Ki'ajk ru laj k'aak'alenel ut, naq kiril teetookeb' li rokeb'aal li tz'alam, kixb'otz' 
li xch'iich' re raj xkamsinkil rib': sa' xch'ool a'an naq elenaqeb' chik li wankeb' sa' 
tz'alam. 

28A'ut laj Pablo kixye re chi kaw xyaab' xkux: —Maarahob'tesi aawib', wanko 
chiqajunil arin. 

29Toja' naq laj k'aak'alenel tz'alam kixpatz' xsaqenk ut ki'ok sa' li tz'alam sa' 
aanil; nasiksotk naq kixkut rib' chi roqeb' laj Pablo ut laj Silas. 

30Kirisiheb' chirix kab'l ut kixye: —Ex qaawa', k'aru us tinb'aanu re naq 
tinkole'q? 

31Kichaq'b'eek: —Paab' li Qaawa' Jesus ut tatkole'q laa'at jo'wi' laajunkab'al. 

32Ut ke'xch'olob' Raatin li Qaawa' chiru jo'wi' chiruheb' chixjunil li wankeb' sa' 
rochoch. 

33Sa' ajwi' li honal a'an re li q'oqyink, laj k'aak'alenel tz'alam kixk'ameb' chirix ut 
kixch'aj li xtiq'ilaleb'; tikto kixk'ul li kub'iha' a'an ut chixjunil li xjunkab'al. 

34Kiroksiheb' sa' rochoch, kixk'eheb' chi tzekank ut kisaho'k sa' xch'ool rochb'een 
chixjunil li xjunkab'al xb'aan xpaab'ankil li Yos. 

35Naq kikutano'k, eb' laj raqol aatin ke'xtaqla eb' li xtaql chi xyeeb'al re laj 
k'aak'alenel tz'alam: “Ach'ab'eb' li winq a'an”. 

36Ut laj k'aak'alenel tz'alam kixnumsi li aatin a'in re laj Pablo rik'in xyeeb'al: —
Eb' laj raqol aatin xe'xtaqla chaq xyeeb'al we naq texwach'ab'. Elenqex b'i' 
anaqwan ut ayuqex sa' tuqtuukilal. 

37A'ut laj Pablo kixye reheb': —Us ta laa'o aj Roma, ab'an xoohe'xsak' chiruheb' li 
poyanam chi ink'a' raqb'il aatin sa' qab'een, ut xoohe'xtiikisi sa' tz'alam. Ut 
anaqwan te'raj qisinkil chi muqmu! Maajoq'e b'i' a'an! Chalqeb' a'an chi qisinkil. 

38Eb' li taql ke'xnumsi eb' li aatin a'in reheb' laj raqol aatin ut eb' a'an ke'ok xxiw 
naq ke'rab'i naq a'aneb' aj Roma. 

39Ke'wulak sa' tz'alam ut ke'xtz'aama chiruheb' naq che'elq sa' li tenamit. 

40Toja' naq laj Pablo ut laj Silas ke'elk sa' tz'alam ut koheb' sa' rochoch lix Lidia. 
Aran ke'ril wi' chik ru eb' laj paab'anel ut ke'xk'ojob' xch'ooleb'; chirix chik a'an 
ke'elk. 

Hch 17 

Aran Tesalónika 

1Ke'nume'k Anfípolis ut Apolonia, ut ke'wulak Tesalónika b'arwi' wank jun 
xch'utleb'aal kab'l eb' laj Judiiy. 

2Laj Pablo ki'ok rik'ineb' jo' k'aynaq xb'aanunkil, ut chiru oxib' sábado kikanaak 
chi xtz'ilinkil rix li paab'aal rik'ineb': naxchap li k'aru naxye li Santil Hu, 

3naxch'olob' ut naxye xyaalal naq teneb'anb'il chaq sa' xb'een li Kriist xk'ulb'al li 
rahilal ut wakliik wi' chik sa' xyanqeb' li kamenaq: “Li Kriist a'in, a'an li Jesus li 
ninye resil eere”, chan. 

4Wankeb' aj Judiiy ke'xpaab' ut ke'okenk chirix laj Pablo ut laj Silas, rochb'eeneb' 
naab'aleb' aj Griego li neke'xiwank re li Yos jo'wi' naab'aleb' xninqaleb' ru ixq. 

5Ab'an eb' laj Judiiy xb'aan xkaqaleb' xch'ool ke'xch'utub' winq ink'a' useb' 
xch'ool ut aj b'eheb', ke'xpoqoqi li tenamit ut ke'xpo' xch'ooleb'. Ke'wulak sa' 
rochoch laj Jasón chi xsik'b'al laj Pablo ut laj Silas, re raj xk'amb'aleb' chiruheb' li 
poyanam. 

6Ab'anan, naq ink'a' ke'xtaw, ke'xkeleli laj Jasón ut wiib' oxib'eb' laj paab'anel, 
ke'xk'ameb' chiruheb' laj jolominel re li tenamit, japjookeb' re chi xyeeb'al: —Eb' 
li xe'xpo' xch'ool chixjunil li ruuchich'och' xe'chalk ajwi' arin, 

7ut laj Jasón xk'eheb' rochochnaal. Chixjunileb' a'in neke'xq'et xchaq'rab' li 
awab'ej xb'aan naq neke'xye naq wank jun chik awab'ej, a' li Jesus. 

8Naq ke'rab'i a'an, eb' li poyanam ut eb' laj jolominel ke'sachk xch'ool; 

9ab'anan, naq ke'xk'ul xtumineb' chi ruq' laj Jasón ut eb' li xkomon, 
ke'rach'ab'eb'. 

Aran Berea 

10Sa' ajwi' li q'oqyink a'an, eb' laj paab'anel tikto ke'xtaqla laj Pablo ut laj Silas toj 
Berea. Ut eb' a'an, naq ke'wulak, koxe'okaq sa' xch'utleb'aal kab'l eb' laj Judiiy. 

11Eb' a'in q'axal q'uneb' xch'ool chiruheb' li wankeb' Tesalónika: ke'xk'ulub'a li 
Aatin chi anchaleb' xch'ool, yookeb' chi xtz'ilinkil xsa' li Santil Hu rajlal kutan re 
rilb'al ma yaal li naxye laj Pablo. 

12Naab'aleb' ke'ok chi paab'ank sa' xyanqeb' a'an. Naab'aleb' ajwi' winq ut 
xninqaleb' ru ixq sa' xyanqeb' laj Griego ke'xq'axtesi rib'eb'. 

13Naq eb' laj Judiiy li wankeb' Tesalónika ke'xnaw naq laj Pablo kixpuktesi ajwi' 
Raatin li Yos aran Berea, koheb' ajwi' aran ut ke'xpo' xch'ooleb' li tenamit re naq 
te'xpoqoqi rib'eb'. 

14Toja' naq eb' laj paab'anel ke'xtaqla chi junpaat laj Pablo toj chire li palaw; 
ab'an laj Silas ut laj Timoteo toj ke'kanaak Berea. 

15Eb' li ke'b'eresink re laj Pablo koxe'xkanab' toj Atenas; chirix chik a'an 
ke'sutq'iik Berea re xb'oqb'al laj Timoteo rochb'een laj Silas naq te'xik chi 
junpaat rik'in laj Pablo. 

Aran Atenas 

16Naq laj Pablo yo chi royb'eninkileb' laj Timoteo ut laj Silas aran Atenas, 
nak'atnak sa' xch'ool chi rilb'al li tenamit nujenaq chi jalanil yos. 

17Sa' li ch'utleb'aal kab'l na'ok chi xtz'ilinkil rix li paab'aal rik'ineb' laj Judiiy ut 
eb' laj Griego li neke'xiwank re li Yos, ut sa' li k'ayiil rajlal kutan na'aatinak 
rik'ineb' li naxtaweb' aran. 

18Wankeb' ajwi' aj nahonel xninqal ru k'a'uxl, xkomoneb' laj Epikuro ut eb' laj 
Estoiko, ke'ok chi wech'ink rik'in. Wan ke'yehok: —K'a' anchal taaraj xyeeb'al laj 
b'ayol rib' a'an? Wankeb' wi' chik neke'yehok: —Mare a'an jun li na'aatinak 
chirixeb' jalanil yos. Ke'xye chi jo'kan xb'aan naq laj Pablo naxye resil li Jesus jo' 
ajwi' resil li xwaklijik wi' chik chi yo'yo.  

19Ke'xchap ut ke'xk'am sa' li na'ajej Areópago xk'ab'a', ut ke'xye re: —Ma truuq 
tqanaw k'aru li ak' na'leb' a'in li yookat chi xk'utb'al? 

20Xb'aan naq nakatqab'i chi xyeeb'al ak' na'leb' ut tqaj xnawb'al k'aru xyaalal a'in. 

21Chixjunileb' laj Atenas ut eb' laj ab'l tenamit li wankeb' aran maak'a' k'a'aq re 
ru naxik wi' xch'ooleb', ka'aj b'an wi' chirix xyeeb'al malaj rab'inkil yalaq k'aru 
chi ak' na'leb'. 

22Toja' naq laj Pablo, xaqxo sa' xyi li Areópago, kixye: “Ex aj Atenas, nink'e reetal 
naq laa'ex tz'aqal aj loq'oninelex. 

23Naq yookin chi b'eek ut chi xka'yankil li b'arwan nekeloq'oni, xintaw ajwi' jun li 
artal b'arwi' tz'iib'anb'il: «Re li Yos li ink'a' nawb'il ru». Jo'kan utan, li nekeloq'oni 
chi ink'a' nekenaw ru, a'an li xinchalk chi xyeeb'al resil eere. 

24“Li Yos li kiyiib'ank re li ruuchich'och' ut chixjunil li wank chisa', a'an ajwi' laj 
eechal re li choxach'och'. Ut a'an ink'a' nahilank sa' ochoch yiib'anb'il rik'in uq'ej, 

25chi moko nak'anjelaak ru rik'in ruq'eb' li winq chanchan tawi' junaq li wank sa' 
rajb'al ru: a'an b'an li nak'ehok re li qayu'am chiqajunilo, li qamusiq' ut chixjunil 
li k'a'aq re ru. 

26“Rik'in jun chi winq kixyoob'tesi chixjunileb' li tenamit re naq te'wanq junsut 
junrub'el choxa. Kixxaqab' li saq'ehil ut li hab'alq'e, jo'wi' li xnub'ajlil li xna'ajeb' 
li tenamit b'arwi' te'hilanq, 

27re naq te'xsik' li Yos: mare anchal te'xtaw chi maayunb'il. Relik chi yaal naq 
moko najt ta wank qik'in chiqajunjunqal, 

28xb'aan naq rik'in li Yos yo'yooko, nokoo'eek'ank ut wanko, jo' ajwi' wank 
xe'yehok sa' eeyanq: «Relik chi yaal naq ralal xk'ajolo li Yos».  

29Wi laa'o elenaqo chaq rik'in li Yos, ink'a' truuq taaqak'oxla naq li Yos chanchan 
ta li oor, li plaat malaj li pek, yiib'anb'ileb' rik'in xseeb'al ruq' ut xk'a'uxl li winq. 

30Anaqwan li Yos xtz'eq chirix xch'ool eb' li kutan xe'numje'k, naq eb' li tenamit 
xe'wank sa' xmajelal xna'leb'eb', ut naxye resil naq yalaq b'ar tento naq 
chixjunileb' te'xyot' xch'ool te'xjal xk'a'uxl. 

31Xb'aan naq li Yos ak kixxaqab' li kutan tixraq wi' aatin sa' tiikilal sa' xb'een li 
ruuchich'och', sa' xk'ab'a' jun li winq xaqab'anb'il xb'aan. Kixk'ut ajwi' chiruheb' 



1963 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

chixjunil naq tz'aqal yaal a'an, rik'in xwaklesinkil chi yo'yo li Jesus sa' xyanqeb' li 
kamenaq”. 

32Naq ke'rab'i chi aatinak chirix li xwaklijikeb' li kamenaq, wankeb' ke'ok chi 
xse'enkil laj Pablo; wankeb' chik ke'yehok: —Toj sa' jun sut chik tatqab'ihaq chi 
aatinak chirix a'an. 

33Jo'kan naq ki'elk laj Pablo sa' xyanqeb'. 

34Ab'anan wankeb' ajwi' ke'xtaaqe laj Pablo ut ke'ok chi paab'ank: sa' xyanqeb' 
a'an wank laj Dionisio, xkomoneb' laj Areópago, wank jun li ixq xDámaris 
xk'ab'a', jo' ajwi' jalan chik rochb'eeneb'. 

Hch 18 

Xk'ojlajik li Iklees aran Korinto 

1Chirix chik a'an laj Pablo ki'elk Atenas ut kiwulak Korinto. 

2Aran kixtaw jun aj judiiy, aj Akila xk'ab'a', yo'lajenaq sa' xteepal Ponto, toja' 
chalenaq chaq Italia rochb'een lix Priscila li rixaqil, xb'aan li chaq'rab' k'eeb'il 
xb'aan laj Klawdio naq chixjunileb' laj Judiiy te'elq Roma. Laj Pablo ki'ok sa' 
rochocheb' 

3ut kikanaak rik'ineb', yo chi k'anjelak aran, xb'aan naq junajeb' ajwi' li 
xk'anjeleb'. Li xk'anjeleb' a'an yiib'ank muheb'aal rik'in tz'uum. 

4Rajlal sábado laj Pablo naseeraq'ik sa' li ch'utleb'aal kab'l, yalyo xq'e chi 
xq'unb'esinkileb' laj Judiiy jo'wi' eb' laj Griego. 

5Naq ke'chalk chaq Macedonia laj Silas ut laj Timoteo, laj Pablo junes chirix li 
Aatin kixk'e xch'ool, ut naxch'olob' chiruheb' laj Judiiy naq li Jesus a'an li Kriist. 

6A'ut eb' a'an ink'a' ke'raj rab'inkil, ke'ok b'an chi xmajewankil; jo'kan naq laj 
Pablo kixchiq' ru li raq' ut kixye reheb': —A' yaal eere. Leekik'el chinaq sa' 
eeb'een. Laa'in maak'a' inmaak, ut chalen anaqwan tinxik junes rik'ineb' li 
junch'ol chik. 

7Tikto ki'elk aran ut kox'okaq sa' rochoch jun li winq aj Justo xk'ab'a', li naxxiwa 
ru li Yos; nach' wank li rochoch rik'in li ch'utleb'aal kab'l. 

8Laj Krispo, aj jolominel re li ch'utleb'aal kab'l, kixpaab' li Qaawa' rochb'een 
chixjunil li xjunkab'al; ut naab'aleb' chik aj Korinto, naq ke'rab'i laj Pablo, 
ke'xpaab' ut ke'kub'siik xha'. 

9Sa' jun li q'oqyink kixye li Qaawa' re laj Pablo sa' moy u: “Matxiwak! Toj aatinan 
wan ut matkanaak chi ch'anch'o, 

10xb'aan naq wankin aawik'in ut maa'ani truuq chi rahob'tesink aawe. Relik chi 
yaal naq naab'al lintenamit wank sa' li na'ajej a'in”. 

11Laj Pablo kikanaak aran jun chihab' rik'in waqib' po, yo chi xk'utb'al li Raatin li 
Yos chiruheb'. 

Laj Pablo kik'ame'k sa' raqleb'aal aatin xb'aaneb' laj Judiiy 

12Naq laj Galión wank chi taqlank aran Akaya, eb' laj Judiiy sa' komonil ke'xkut 
rib' sa' xb'een laj Pablo, ke'xk'am sa' li raqleb'aal aatin 

13ut ke'xye: —A'in naxq'unb'esi xch'ooleb' li tenamit chi xloq'oninkil li Yos, ab'an 
moko jo' ta naxye li Chaq'rab'. 

14Ok raj re laj Pablo chi aatinak, naq laj Galión kixye reheb' laj Judiiy: —Ex aj 
Judiiy, wi a'an ta xb'aanu junaq maak malaj junaq ink'a' us, texwab'i raj sa' 
xyaalal, kama' eek'ulub'. 

15Ab'anan nawil naq yookex chi xwech'inkil rix li aatin, k'ab'a'ej ut k'a'aq chik re 
ru wank sa' leeChaq'rab'; jo'kan naq a' yaal eere. Ink'a' nawaj raqok aatin chirix a 
k'a'aq re ru a'in. 

16Ut kirisiheb' sa' li raqleb'aal aatin. 

17Toja' naq chixjunileb' ke'xchap laj Sóstenes, aj jolominel re li ch'utleb'aal kab'l, 
ut ke'ok chi xsak'b'al chiru li raqleb'aal aatin. Ab'anan laj Galión maak'a' kiraj wi'. 

Laj Pablo ki'elk Grecia 

18Toj naab'al kutan chik kikanaak laj Pablo aran; toja' naq kixchaq'rab'iheb' laj 
paab'anel ut koho chiru ha' sa' xjayal Siria rochb'een lix Priscila ut laj Akila. Sa' li 
tenamit Senkreas koxk'e chi b'ese'k li rismal xb'aan naq wank xyeechi'om re li 
Qaawa' sa' jurament.  

19Naq ke'wulak Éfeso, laj Pablo kixkanab'eb' lix Priscila ut laj Akila, kox'okaq sa' 
li ch'utleb'aal kab'l ut kixtikib' seeraq'ik rik'ineb' laj Judiiy. 

20Eb' a'an ke'xtz'aama chiru naq chikanaaq chik kach'inaq aran, ab'an laj Pablo 
ink'a' kixk'ul xch'ool, 

21kixchaq'rab'iheb' b'an ut kixye: “Wi li Yos naraj, tinsutq'iiq chaq eerik'in”. Ut 
ki'elk aran Éfeso. 

22Naq kiwulak Cesarea, ki'elk sa' li jukub' ut kitaqe'k chi xk'eeb'al xsahilaleb' 
xch'ool li Iklees wank Jerusalén; moqon kikub'eek Antiokía. 

23Ink'a' k'iila kutan kikanaak aran; chirix chik a'an koho chi xb'eeninkil chi tustu 
chixjunil xsutam Galacia ut Frigia re xk'eeb'al xkawub' xch'ooleb' chixjunileb' laj 
paab'anel. 

Laj Apolo 

24Kiwulak aran Éfeso jun aj judiiy, aj Apolo xk'ab'a', yo'lajenaq Alejandría, 
chaab'il na'aatinak ut naxnaw chi us xsa' li Santil Hu. 

25Tzolb'il sa' xb'e li Qaawa', q'axal naxk'e xch'ool chi aatinak ut naxtzoleb' li 
tenamit sa' xyaalalil chirix xyu'am li Jesus, us ta ka'ajwi' naxnaw li kub'iha' jo' 
kixk'ut laj Jwan. 

26Kaw xch'ool laj Apolo naq ki'ok chi aatinak sa' li ch'utleb'aal kab'l. Ab'anan naq 
ki'ab'iik xb'aaneb' lix Priscila ut laj Akila, eb' a'in ke'risi xjunes ut q'axal chi 
chaab'il chik ke'xch'olob' chiru li xb'e li Yos. 

27Laj Apolo kiraj q'axonk Akaya; jo'kan naq eb' laj paab'anel ke'xk'e xkawub' 
xch'ool ut ke'tz'iib'ak rik'ineb' li rech aj paab'anelil wankeb' aran, re naq 
che'xk'ulaq chi chaab'il. Ut naq kiwulak aran, q'axal kixtenq'aheb' li ak okenaqeb' 
chi paab'ank xb'aan rusilal li Yos: 

28kaw naxsumeheb' laj Judiiy chiruheb' chixjunil ut naxk'ut xyaalalil rik'in li 
Santil Hu naq li Jesus a'an li Kriist. 

Hch 19 

Laj Pablo aran Éfeso 

1Naq laj Apolo toj wan chaq Korinto, laj Pablo kinume'k sa'eb' li na'ajej wankeb' 
chi tzuul, ut kiwulak Éfeso. Wankeb' aj paab'anel kixtaweb' aran, ut kixpatz' 
reheb': 

2—Ma eek'ulum li Santil Musiq'ej naq xex'ok chi paab'ank? chan reheb'. Ut eb' 
a'an ke'xye: —Chi moko qab'ihom resil naq wank ta li Santil Musiq'ej. 

3Toja' naq kixpatz' reheb': —K'a' pe' chi kub'iha'il xek'ul? Ke'xsume: —A' li 
kub'iha' jo' kixk'ut laj Jwan, chankeb'. 

4Toja' naq laj Pablo kixye: —Laj Jwan kixkub'si xha' li ke'xyot' xch'ool ke'xjal 
xk'a'uxl, ut kixye reheb' li tenamit naq che'xpaab'aq li taachalq chirix, a' li Jesus. 

5Naq ke'rab'i a'an, ke'kub'siik xha' sa' xk'ab'a' li Qaawa' Jesus. 

6Ut naq laj Pablo kixk'e li ruq' sa' xb'eeneb', kichalk li Santil Musiq'ej sa' xb'eeneb' 
ut ke'ok chi aatinak sa' jalan jalanq aatinob'aal, jo'eb' li propeet. 

7Wankeb' tana kab'laju chi winq sa' chixjunil. 

Xk'ojlajik li Iklees aran Éfeso 

8Kox'okaq laj Pablo sa' li ch'utleb'aal kab'l ut kaw xch'ool naq ki'aatinak chiru 
oxib' po; naseeraq'ik rik'ineb' chirix li xnimajwal awab'ejihom li Yos ut naxyal 
xq'unb'esinkileb'. 

9Ab'anan wankeb' li ke'kawuuk xch'ool; ink'a' ke'raj paab'ank ut ke'ok chi 
xyeeb'al chiruheb' li poyanam yib' aj na'leb' chirix li xB'e li Qaawa'; jo'kan naq laj 
Pablo kixkanab'eb'. Kixjek'eb' laj paab'anel rik'ineb' laj ch'utleb'aal kab'l ut rajlal 
kutan naseeraq'ik rik'ineb' sa' li xtzoleb'aal kab'l laj Tirano. 

10A'an ki'uxmank chiru wiib' chihab'; jo'kan naq chixjunileb' li wankatqeb' Asia, 
jo' aj Judiiy jo' ajwi' aj Griego, ke'rab'i li Raatin li Qaawa'. 

Eb' li ralal xk'ajol laj Esceva 

11Li Yos nalajxb'aanu xninqal sachb'ach'oolej rik'in ruq' laj Pablo: 

12ka'ajwi' neke'xnumsi sa' xb'eeneb' li yaj li t'ikr malaj li sut naroksi laj Pablo, 
neke'k'iraak eb' li yaj, ut eb' li maa'us aj musiq'ej nalaje'elk rik'ineb'. 

13Wankeb' aj Judiiy neke'xb'eeni rib' chi risinkilatq eb' laj tza, ut ke'xyal ajwi' 
xpatz'b'al xk'ab'a' li Qaawa' Jesus sa' xb'eeneb' li wankeb' maa'usej musiq'ej 
rik'ineb': “Sa' xk'ab'a' li Jesus li napuktesiik resil xb'aan laj Pablo ninye eere: 
Elenqex”, chankeb'. 

14Eb' li neke'b'aanunk re a'in a'aneb' li wuqub' chi ralal jun li winq aj judiiy, aj 
Esceva xk'ab'a', xyuwa'ileb' laj tij. 

15Ab'anan li maa'us aj musiq'ej kichaq'ok chi jo'ka'in: “Li Jesus ninnaw ru, ut 
ninnaw ajwi' ani laj Pablo; a'ut laa'ex, anihex?”, chan reheb'. 

16Li winq eechaninb'il xb'aan li maa'us aj musiq'ej kixkut rib' sa' xb'eeneb', 
kixq'ax ruheb' chixjunil ut k'ajo' xmetz'ew naq kinumtaak sa' xb'eeneb': jo'kan 
naq ke'elelik sa' li kab'l a'an chi t'ust'u ut xiikil xtiq'ilaleb'. 

17Naq kinawmank a'an xb'aaneb' chixjunileb' laj Judiiy ut eb' laj Griego li wankeb' 
Éfeso, chixjunileb' a'an ke'chalk xxiw: “Nim xwankil li Qaawa' Jesus”, chankeb'. 

18Naab'aleb' sa' xyanqeb' li okenaqeb' chi paab'ank ke'chalk chi xxootoninkil li 
xmaakeb' ut chi xch'olob'ankil li ink'a' us ke'xb'aanu; 

19ut naab'aleb' li ke'tuulak ke'xch'utub' li xhuheb' ut ke'xk'at chiruheb' chixjunil. 
Ke'xb'ir rix li xtz'aq ut ke'xk'e reetal naq a'an lajeeb' roxk'aal mil chi tumin. 

20Jo'ka'in naq li Raatin li Qaawa' yo chi pukank ut chi xchapb'al xxe' chi us. 

Li mululij ib' aran Éfeso 

21Naq kiraqe'k chixjunil a'an, laj Pablo kixk'uub' xxikik Jerusalén, toxnumje'q 
Macedonia ut Akaya: “Xb'enwa tinxik Jerusalén, moqon tento ajwi' toxwil chaq 
Roma”, chan sa' xch'ool. 

22Ut kixtaqlaheb' aran Macedonia wiib' aj tenq' re, a' laj Timoteo ut laj Erasto. Ut 
laj Pablo toj kikanaak kach'inaq chik Asia. 

23Sa'eb' li kutan a'an makach'in li mululij ib' kitiklaak sa' xk'ab'a' li xB'e li Qaawa'. 

24Kiwank aran Éfeso jun aj tenol plaat, aj Demetrio xk'ab'a', li nayiib'ank re xkok' 
ochoch lix Artemisa rik'in plaat; ut chi jo'kan naab'al li tumin na'ok cho'q reheb' li 
rech aj k'anjelil. 

25Laj Demetrio kixch'utub'eb' a'an jo' ajwi' chixjunileb' li neke'xk'anjela li plaat, 
ut kixye reheb': “Ex inkomon, laa'ex nekenaw naq rik'in li k'anjel a'in naqataw 
qatumin; 

26ab'anan yookex chi rilb'al ut chi rab'inkil resil naq moko ka'aj ta wi' arin Éfeso, 
sa' aj b'an wi' naab'aleb' chi tenamit, kach'in chik maa chixjunil Asia, laj Pablo a'in 
naxq'unb'esi ut naxpo' xch'ooleb' naab'al chi winq ut ixq, rik'in xyeeb'al naq 
maawa' yoseb' li neke'yiib'aak rik'in uq'ej. 

27Ut a'an ch'a'aj cho'q qe: moko ka'aj ta wi' oso'k re li qak'anjel, taakanaaq aj b'an 
wi' chi maak'a' aj e li rochoch lix Artemisa, li xnimal ru qayos, ut taasachmanq 
xloq'al li neke'xloq'oni chixjunileb' laj Asia jo'wi' chixjunil li ruuchich'och'”. 

28Naq ke'rab'i a'an, k'ajo' naq ke'josq'o'k ut ke'xjap re chi xyeeb'al: “Nim xwankil 
lix Artemisa, xyoseb' laj Éfeso!”. 

29Li tenamit q'axal ke'xtzukle rib' li xk'a'uxeb' ut jun xikikeb' sa' li teatro, yookeb' 
chi xkelelinkil laj Gayo ut laj Aristarko, eb' a'in aj Macedonia, rochb'eeneb' laj 
Pablo. 

30Laj Pablo kiraj raj ok ut xk'utb'al rib' chiruheb' li tenamit, ab'an kirame'k chiru 
xb'aaneb' laj paab'anel. 

31Wankeb' ajwi' ramiiw sa' xyanqeb' li wankeb' xwankil aran Asia, ut eb' a'an 
ke'xtaqla xtz'aamankil chiru naq ink'a' taaxik sa' li teatro. 

32Makach'in li poqoqij ib' kiwank sa' xyanqeb' li ke'ch'utlaak, jalan jalanq 
japjookeb' re chi xyeeb'al, ut q'axal naab'aleb' li ink'a' neke'xnaw k'a' ta wi' ru 
xyaalal li ke'xch'utub' wi' rib'eb'. 

33Wankeb' ajwi' sa' xyanqeb' li poyanam li ke'takchi'ink re laj Alejandro, a' li 
ke'xtiikisi chi uub'ej eb' laj Judiiy. Toja' naq laj Alejandro kixtaqsi li ruq' re naq 
me'choqink chik xb'aan naq taaraj aatinak rik'in li tenamit. 

34Ab'an naq ke'xnaw naq a'an aj judiiy, chixjunileb' ke'xjap re chi junajeb' xyaab' 
xkux chiru tana wiib' honal: “Nim xwankil lix Artemisa, xyoseb' laj Éfeso!”, 
chankeb'. 

35Moqon laj tz'iib' kixtuulanob'resiheb' li poyanam ut kixye: “Ex aj Éfeso, ani 
ink'a' naxnaw naq li tenamit Éfeso a'an aj k'aak'alehom re li rochoch lix Artemisa, 
li nim xwankil, jo' ajwi' aj ilol re li xjalam u chalenaq chaq sa' choxa? 

36Ch'olch'o ru a'in. Jo'kan naq us raj naq taakub'eeq eejosq'il ut mik'a' eeb'aanu 
chi ink'a' k'oxlanb'il rix. 

37Xek'ameb' chaq li winq a'in, ut eb' a'in ink'a' xe'xmux li santil na'ajej chi moko 
xe'xmajewa li qayos. 

38Jo'kan utan, wi laj Demetrio ut eb' laj tenq' re wank k'aru te'xjit wi' anihaq, 
teeto li poopol; wankeb' aran aj raqol aatin. Xikaqeb' rik'ineb' chi jitok. 

39Ut wi laa'ex teeraj xk'uub'ankil junaq chik k'a'aq re ru, a'an taasik'manq xyaalal 
sa' li na'ajej b'arwi' neke'ch'utlaak li wankeb' xwankil. 

40Xb'aan naq xiw xiw wanko: mare toohe'xjit xb'aan chixjunil li xk'ulmank 
anaqwan; te'xye naq laa'o xqayoob' jun mululij ib', ut maak'a' k'aru taaqakol wi' 
qib' chirix li poqoqij ib' a'in”. Ut naq ak xye a'in, kixraq li ch'utub'aj ib'. 

Hch 20 

Laj Pablo kixkanab' Éfeso 

1Naq kich'anaak li mululij ib', laj Pablo kixb'oqeb' laj paab'anel ut kixk'e xkawub' 
xch'ooleb'; kixchaq'rab'iheb' ut kixchap xb'e re xik Macedonia. 

2Kixb'eeni eb' li na'ajej a'an, yo chi xwaklesinkil xch'ooleb' laj paab'anel rik'in 
k'iila aatin, toj kiwulak Grecia, 

3b'arwi' kikanaak oxib' po. Xik raj re Siria chiru ha' naq eb' laj Judiiy ke'xyoob' jun 
ch'a'ajkilal chirix. Toja' naq laj Pablo kixk'oxla nume'k Macedonia sa' xsutq'ijik. 

4Ki'ochb'eeniik xb'aan laj Sópatros, ralal laj Pirro, aj Berea; xb'aan laj Aristarko ut 
laj Segundo, Tesalónika xtenamiteb'; xb'aan laj Gayo aj Derbe ut laj Timoteo, jo' 
ajwi' xb'aan laj Tíkiko ut laj Trófimo, sa' xteepal Asia li xtenamiteb'. 

5Eb' a'in koheb' chi uub'ej ut koxe'royb'eni Tróada. 

6Ut laa'o, chirix chik xninq'ehinkil li Wa ink'a' yuub'il, koo'elk Filipos sa' jukub' ut 
sa' ro' li kutan koxqataw qib' rik'ineb' a'an Tróada, b'arwi' koowank wuqub' 
kutan. 

Aran Tróada 

7Sa' li xb'een kutan re li xamaan ch'utch'uuko laa'o chi xjachb'al li Wa, wulajaq 
xxikik laj Pablo. A'in kixtikib' seeraq'ik rik'ineb' laj paab'anel, ab'anan kib'ayk chi 
aatinak toj tuqtu q'oqyink. 

8Wankeb' naab'al li saqenk sa' xkab' k'ojar li kab'l b'ar ch'utch'uuko wi'. 

9Jun li saaj al, aj Ewtiko xk'ab'a', k'ojk'o chire li b'entaan, naxiiqan chi wark 
xb'aan naq yo chi najto'k roq li xseeraq' laj Pablo. Li xwara kinumtaak sa' xb'een 
ut kit'ane'k chaq sa' rox k'ojar li kab'l toj taq'a ru: ut ak kamenaq chik naq 
ke'xwaklesi. 

10Toja' naq kikub'e chaq laj Pablo, kixk'utzub' rib' sa' xb'een, kixq'alu ut kixye: —
Mexk'oxlak, toj yo'yo. 

11Naq kitaqe'k wi' chik, kixjachi li wa ut kiwa'ak. Toj najt chik kikanaak chi 
seeraq'ik laj Pablo, toj kisaqewk; toja' naq koho. 

12Ke'xk'am chaq li al chi yo'yo, ut q'axal ke'k'ojlaak xch'ool. 

Laj Pablo kiwulak aran Mileto 

13Laa'o xb'enwa koowulak sa' li jukub' aran Aso, b'arwi' kiqataw laj Pablo. 
Jo'ka'in naq kik'uub'aak xb'aan li apóstol, xb'aan naq taaraj xik chi ch'och'el. 

14Ut naq koxoxtaw Aso, kiqak'am chiqix sa' jukub' ut koowulak Mitilene. 

15Sa' li kutan jun chik koo'elk aran chiru ha' ut koowulak sa' xka'yab'aal Kíos; sa' 
rox li kutan koxoohilanq Samos ut sa' li xka koowulak Mileto. 

16K'uub'k'u xb'aan laj Pablo naq ink'a' toxnume'q Éfeso re naq ink'a' tixb'ay rib' 
Asia; taaraj xseeb'ankil rib' re naq twanq Jerusalén sa' xkutankil li Pentekostés, 
wi tixk'e raj rib'. 

Laj Pablo kixchaq'rab'iheb' li xcheekel winqilal Éfeso 

17Naq wank Mileto, laj Pablo kixtaqla xb'oqb'aleb' li xcheekel winqilaleb' li Iklees 
re Éfeso. 

18Ut naq ke'wulak rik'in, kixye reheb': “Laa'ex nekenaw chanru naq xinwank 
junelik eerik'in, chalen chaq sa' li xb'een kutan li wokik Asia toj anaqwan. 

19Xink'anjelak chiru li Qaawa' chi q'axal kub'enaq inwankil, rik'in xya'al wu ut 
rik'in li k'iila yale'k xchalk sa' inb'een xb'aan xra'aleb' laj Judiiy. 

20Laa'ex nekenaw naq ink'a' xwisi wib' naq xwank k'aru us cho'q eere: ink'a' 
xinkanab' eetzolb'al ut xjultikankil cheru li Aatin chiruheb' li tenamit jo' ajwi' 
chire kab'lal; 

21xinjultika chi kaw chiruheb' laj Judiiy ut eb' laj Griego naq tento te'xjal xk'a'uxl 
ut te'xq'axtesi rib' re li Yos, jo' ajwi' naq te'xpaab' li Qaawa' Jesus. 

22Anaqwan, k'ehomaq reetal, xik we Jerusalén chi ink'a' ninnaw k'aru toxink'ul 
aran. A' li Musiq'ej naminok wu. 

23Ka'ajwi' ninnaw naq sa' li junjunq chi tenamit li Santil Musiq'ej naxch'olob' 
chiwu naq kareen ut rahilal te'oyb'eninq we. 

24Ab'anan laa'in ink'a' nink'e xloq'al linyu'am chi junajwa; ka'ajwi' nawaj tinchoy 
linb'eenik ut li k'anjel xink'ul sa' ruq' li Qaawa' Jesus, a' li xyeeb'al resil li 
xChaab'il Esil li rusilal li Yos. 

25“Anaqwan ninnaw naq maajun chik sa' eeyanq, li xinnumje'k wi' chi 
xpuktesinkil resil li xnimajwal awab'ejihom li Yos, taaril ta chik wu. 

26Jo'kan naq sa' li kutan a'in tinye eere sa' yaal naq maak'a' inmaak, wi wanq ta 
junaq eere ink'a' taakole'q, 

27xb'aan naq ink'a' xinxiwak chi xyeeb'al eere resil chixjunil li xnimal rajom li 
Yos. 

28Cherilaq eerib' jo' ajwi' cherilaqeb' chixjunil li karneer li xaqab'anb'ilex wi' 
xb'aan li Santil Musiq'ej cho'q aj k'aak'alehom reheb'. Cheb'eresi li x'Iklees li Yos 
li kixloq' rik'in xkik'el li Ralal. 

29Ninnaw naq, akaq xkohin, wanqeb' josq' aj xojb' te'ok sa' eeyanq li 
te'xrahob'tesi eb' li karneer. 

30Sa' eeyanq ajwi' laa'ex wanqeb' winq te'wakliiq chi xyeeb'al k'a'aq re ru ink'a' 
us re xk'amb'aleb' laj paab'anel chirixeb'. 

31Jo'kan utan, chexyo'leq ut jultikaq eere naq chiru oxib' chihab' ink'a' xinhilank 
chi xk'eeb'al eena'leb' chejunjunqal, chi q'eq ut chi kutan, rik'inatq xya'al wu. 

32“Anaqwan texinkanab' sa' ruq' li Yos ut rik'in li Aatin naxye resil li xrahom: a'in 
wank xwankil chetenq'ankil chi kab'laak sa' li paab'aal jo' ajwi' chi xk'eeb'al eere 
li xyeechi'om li Yos, eerochb'eenaqeb' chixjunil li santob'resinb'ileb'. 

33Laa'in ink'a' xinrahi xplaat, chi moko x'oor malaj xb'aatal anihaq. 

34Laa'ex nekenaw naq eb' li wuq' a'in xe'k'anjelak naq xinwank sa' rajb'al ru 
jo'wi' xe'k'anjelak cho'q reheb' li wochb'een. 

35Chi yalaq chan re ru xlajink'ut cheru naq tento xtenq'ankileb' li toq'ob'eb' ru 
rik'in k'anjelak chi jo'ka'in, jo'wi' tento xk'eeb'al sa' qach'ool li xyehom li Qaawa' 
Jesus: «Q'axal nim li sahil ch'oolejil wank sa' li k'ehok chiru li wank sa' li 
k'uluk», chan”. 

36Ut naq ak kiraqe'k chi xyeeb'al a'in, laj Pablo kixwiq'ib' rib' ut kitijok 
rochb'eeneb' chixjunil. 

37K'ajo' naq ke'ok chi yaab'ak chixjunileb', ke'xq'alu chi xkux laj Pablo ut 
ke'xtz'ub' ru 

38chi q'axal raheb' sa' xch'ool, xb'een xb'een rik'in li aatin kixye naq ink'a' chik 
te'ril ru. Ut ke'rochb'eeni toj sa' li jukub'. 

Hch 21 

Laj Pablo kitaqe'k Jerusalén 

1Naq kiqachaq'rab'i qib' rik'ineb', koo'ok sa' li jukub' ut kooho chi tiik toj 
koowulak Kos; sa' li kutan jun chik koowulak Rodas ut chirix chik a'an Pátara. 

2Aran kiqataw jun li jukub' ak xik re Fenicia; koo'ok chisa' ut kooho. 

3Naq koowulak sa' xka'yab'aal Chipre, kiqakanab' li na'ajej a'an sa' qatz'e, yooko 
chi xik sa' xjayal Siria toj koxooxaqliiq Tiro, xb'aan naq aran li jukub' tento 
toxkanab' li riiq. 

4Sa' li tenamit a'an kiqataweb' laj paab'anel; jo'kan naq kookanaak wuqub' kutan 
rik'ineb'. Ut eb' a'an eek'asinb'ileb' xb'aan li Musiq'ej ke'xye re laj Pablo naq 
mitaqe'k Jerusalén. 

5Ab'anan laa'o, naq ke'nume'k eb' li kutan a'an, koo'elk ut kiqachap qab'e. 
Chixjunileb' ke'ochb'eenink chaq qe toj chirix li tenamit rochb'eeneb' li rixaqil ut 
eb' li xkok'al. Chire li palaw koowiq'laak ut kootijok. 

6Chirix chik a'an kiqachaq'rab'i qib': laa'o kootaqe'k sa' li jukub' ut eb' a'an 
ke'sutq'iik sa' rochocheb'. 

7Koo'elk Tiro ut koxooxaqliiq Tolemaida, ut chi jo'kan kiraqe'k li qab'eenik chiru 
ha'. Kiqak'e xsahilaleb' xch'ool laj paab'anel ut kookanaak jun kutan rik'ineb'. 

8Sa' li kutan jun chik koo'elk aran ut koowulak Cesarea; koxoo'okaq sa' rochoch 
laj Felipe, laj yehol Chaab'il Esilal, a'an jun reheb' li Wuqub', ut koohilank rik'in. 

9Laj Felipe wank kaahib'eb' xrab'in toj tuq'ixqeb', neke'aatinak jo' propeet. 

10Ak k'iila kutankaq qokik aran kikub'e chaq Judea jun li propeet, aj Agabo 
xk'ab'a'.  

11A'an kijilok chi qak'atq, kixchap li xk'aamal xsa' laj Pablo ut kixb'ak' rib' jo' li 
roq ut li ruq'; toja' naq kixye: —A'in naxye li Santil Musiq'ej: Jo'ka'in naq 
taab'ak'iiq li winq aj eechal re li k'aamalsa' a'in xb'aaneb' laj Judiiy aran 
Jerusalén, ut taaq'axtesiiq sa' ruq'eb' li junch'ol chik. 

12Naq kiqab'i a'in, laa'o ut eb' laj aran kiqatz'aama chiru laj Pablo naq mitaqe'k 
Jerusalén. 

13Toja' naq kichaq'ok laj Pablo: —K'a'ut naq yookex chi yaab'ak ut chi xk'eeb'al 
xrahil inch'ool? Relik chi yaal naq yo'oon wankin moko ka'aj ta wi' chi b'ak'e'k, 
chi kamk aj b'an wi' aran Jerusalén sa' xk'ab'a' li Qaawa' Jesus, chan. 

14Ab'anan laa'o ink'a' kooruhank chi xjalb'al xk'a'uxl; jo'kan naq kiqakanab' 
relajinkil ru ut kiqaye: —Chi'uxq ta li naraj li Qaawa'. 

Laj Pablo kiwulak aran Jerusalén 

15Chirixeb' li kutan a'in kiqakawresi qib' ut kootaqe'k Jerusalén. 

16Wankeb' ajwi' aj paab'anel aj Cesarea koheb' chiqix ut koohe'xk'am sa' rochoch 
jun aj Chipre, aj Nasón xk'ab'a', najter aj paab'anel. Rik'in a'an tento toohilanq. 

17Naq koowulak Jerusalén, eb' laj paab'anel koohe'xk'ul chi saheb' sa' xch'ool. 

18Sa' li kutan jun chik chiqajunilo qochb'een laj Pablo koxqula'ani chaq laj 
Santiago; ke'ch'utlaak ajwi' aran chixjunileb' li cheekel winq. 

19Laj Pablo kixk'eheb' xsahil xch'ool ut ki'ok chi xseeraq'inkil chi xjunjunqal 
chixjunil li kixb'aanu li Yos sa' xyanqeb' li maawa'eb' aj Judiiy sa' xk'ab'a' li 
xk'anjel. 

20Ut eb' a'an, naq ke'rab'i, ke'ok chi xnimankil ru li Yos ut ke'xye re laj Pablo: —
Xawil, at qiitz'in, jarub' mil chi aj Judiiy xe'ok chi paab'ank, ut chixjunileb' a'an toj 
kaweb' xch'ool chirix xchaq'rab' laj Moisés. 

21Anaqwan xe'rab'i aawesil naq nakatzoleb' len chixjunileb' laj Judiiy li wankeb' 
sa' xyanqeb' li junch'ol chik naq che'risi rib' sa' xchaq'rab' laj Moisés. Nakaye len 
naq ink'a' te'xb'aanu li sirkunsisyon reheb' li ralal xk'ajoleb' chi moko te'xyu'ami 
li tzolb'ileb' wi' junxil. 

22Jo'kan utan, k'aru tqab'aanu? Xb'aan naq ch'olch'o naq taa'ab'imanq resil 
laak'ulunik. 

23Naqatz'aama usilal, b'aanu li tqaye aawe: Wankeb' sa' qayanq kaahib' chi winq 
li tento sa' xb'eeneb' xb'aanunkil li k'aru xe'xyeechi'i re li Qaawa' sa' jurament. 

24K'ameb' chawix, ch'ajob'resi aawib' aawochb'eeneb' ut tojon chirixeb', re naq 
te'ruhanq chi xt'ojob'ankil li xjolomeb'. Chi jo'kan chixjunileb' te'xtaw ru naq 
moko yaal ta li xe'rab'i chawix, ut te'xk'e reetal naq laa'at ajwi' aj paab'anelat re li 
Chaq'rab'. 

25A'ut chirixeb' li maawa'eb' aj Judiiy li xe'ok chi paab'ank, laa'o xqak'uub' ut 
xqatz'iib'a naq che'xkolaq rib' chiru li tzekemq mayejanb'il chiruheb' li jalanil 
yos, chiru li kik' ut chiruheb' li yatz'b'il xul. Ut ink'a' te'ko'b'eetaq te'yumb'eetaq. 

26Toja' naq laj Pablo kixk'ameb' li winq a'an chirix ut, sa' li kutan jun chik, 
koxxch'ajob'resi rib' rochb'eeneb' ut ki'ok sa' rochoch li Yos re xyeeb'al 
xtz'aqlojik xkutankileb' li ch'ajob'resij ib', naq tento xb'aanunkil li mayejak chirix 
li junjunq. 

Kichape'k laj Pablo 

27Raqe'kaq re li wuqub' kutan, eb' laj Judiiy chalenaqeb' chaq Asia ke'ril laj Pablo 
sa' rochoch li Yos; jo'kan naq ke'xpoqoqi chixjunil li tenamit, ke'xchap li apóstol 

28ut ke'xjap re chi xyeeb'al: “Ex aj Israel, chooheetenq'a! A'an a'in li winq li 
naxtzoleb' chixjunil yalaq b'ar naq tento xtz'eqtaanankil li qatenamit, jo' ajwi' li 
xChaq'rab' laj Moisés ut li na'ajej a'in. Ut anaqwan kiroksiheb' ajwi' laj Griego sa' 
rochoch li Yos ut kixmux xloq'al li santil na'ajej a'in”. 

29Xb'aan naq rub'elaj a'an ke'ril laj Trófimo aj Éfeso rochb'eeninkil laj Pablo sa' li 
tenamit, ut ke'xk'oxla naq a' laj Pablo ki'oksink re sa' rochoch li Yos. 

30Toja' naq sa' chixjunil Jerusalén kiwank poqoqij ib' ut yalaq b'ar kilaje'chalk li 
poyanam. Ke'xchap laj Pablo, ke'xkeleli chirix rochoch li Yos ut tikto ke'xtz'ap li 
okeb'aal. 

31Okeb' raj re chi xkamsinkil naq kiyehe'k chaq resil re li xjolomileb' laj 
puub': “Wank mululij ib' sa' chixjunil Jerusalén”, chankeb'. 

32Tikto laj jolominel kixk'ameb' laj puub' ut eb' laj k'amol b'e chirix, ut kikub'eek 
sa' aanil wankeb' wi' li tenamit; ut eb' a'an, naq ke'ril laj jolominel ut eb' laj puub', 
ke'xkanab' xsak'b'al laj Pablo. 

33Toja' naq li xjolomileb' laj puub' kinach'ok, kixchap li apóstol ut kixye naq 
chib'ak'e'q rik'in wiib' chi kareen; ut kixtikib' xpatz'b'al ani a'an ut k'aru xb'aanu. 

34A'ut li tenamit jalan jalanq japjookeb' re chi xyeeb'al, ut laj jolominel tik ink'a' 
kiruuk xtawb'al xyaalal li xk'ulmank, xb'aan li mululij ib'. Jo'kan naq kixtaqla naq 
chik'ame'q laj Pablo sa' li wartel. 

35Naq kiwulak laj Pablo sa' li taqleb'aal, paqpo xb'aaneb' laj puub' naq kik'ame'k, 
xb'aan naq k'ajo' naq yookeb' chi tikisink li wankeb' aran, 

36ut chixjunileb' li poyanam yookeb' chi xik chirix japjookeb' re chi xyeeb'al: 
“Kamsi a'an!”. 

37Okeb' raj re chi roksinkil sa' li wartel naq kixye laj Pablo re li xjolomileb' laj 
puub': —Ma truuq tinye jun t'orolaq li waatin aawe? Kichaq'ok a'an ut kixye: —
Chanru nakanaw aatinak sa' aatinob'aal griego? 

38Ma maawa'at laa'at laj Ejiipt li maji' k'iila kutan anaqwan kixpo' xch'ooleb' li 
kaahib' mil chi winq aj elq'eb' ut kixk'ameb' sa' li chaqich'och'? 

39Kixye laj Pablo: —Laa'in aj Judiiy, yo'lajenaqin Tarso, sa' jun tenamit xteepal 
Silisia nawb'il chi us. Nintz'aama chawu naq chinaakanab' chi raatinankileb' li 
tenamit. 

40Kikanab'aak chi aatinak, ut laj Pablo, xaqxo sa' li taqleb'aal, kixtaqsi li ruq' re 
naq me'choqink chik li tenamit. Naq ch'anaamil ke'kanaak, laj Pablo ki'ok chi 
aatinak sa' aatinob'aal hebreo ut kixye reheb': 

Hch 22 

Laj Pablo kiraatinaheb' laj Judiiy aran Jerusalén 
(Hch 9,1-18; 26,9-18) 

1“Ex was wiitz'in, ex inna' ex inyuwa', ab'ihomaq li tinye eere anaqwan re 
xkolb'al wib'”, chan laj Pablo. 

2Naq ke'rab'i naq yo chi raatinankileb' sa' aatinob'aal hebreo, q'axal chik 
ch'anaamil ke'kanaak. Ut laj Pablo kixye: 

3“Laa'in aj Judiiy, yo'lajenaqin Tarso xteepal Silisia ut k'iiresinb'ilin arin 
Jerusalén. Kintzole'k rub'el roq laj Gamaliel li kixk'ut chiwu xpaab'ankil chi us li 
xChaq'rab' eb' li qana' qayuwa'. Kaw kink'e linch'ool chi xraab'al li Yos kama' 
yookex chejunilex laa'ex anaqwan. 

4Junxil q'axal xik' kiwil li neke'taaqenk re li loq'laj B'e a'an: kinchapeb' ut 
kink'eheb' sa' tz'alam winq ut ixq. 

5Li xyuwa'il aj tij ut chixjunileb' li cheekel winq neke'xnaw naq tz'aqal yaal li 
yookin chi xyeeb'al. Sa' ruq'eb' a'an kink'ul ajwi' jun li hu cho'q reheb' li qas 
qiitz'in aj Judiiy wankeb' Damaask; ut kohin aran chi xsik'b'aleb' laj paab'anel re 
naq te'k'ame'q chaq chi preexil arin Jerusalén ut te'rahob'tesiiq. 

6“Naq yookin chi xik, ak nach' chik rik'in Damaask, wa'leb' tana, k'utaamil jun 
nimla saqenk chalenaq chaq sa' choxa. Kinxsut, 

7ut laa'in kint'ane'k chiru ch'och' ut kiwab'i jun xyaab' kuxej yo chi xyeeb'al we: 
«At Saúl, at Saúl, k'a'ut naq xik' yookat chi wilb'al?». 

8Kinchaq'ok ut kinye: «Anihat, at Qaawa'?» Ut a'an kixye we: «Laa'in li Jesus aj 
Nazaret li xik' yookat chi wilb'al». 

9Li wankeb' wochb'een ke'ril li saqenk, ab'anan ink'a' ke'rab'i li xyaab' xkux li yo 
chi aatinank we. 

10«K'aru tinb'aanu, at Qaawa'?», chankin. Ut li Qaawa' kixye we: «Waklin ut ayu 
Damaask; aran taayeemanq aawe chixjunil li tento taab'aanu». 

11Laa'in ink'a' chik kin'ilok xb'aan xlemtz'unkil li saqenk a'an, jo'kan naq li 
wankeb' wochb'een kine'xch'ilo chi wuq', ut kinwulak Damaask. 

12“Aran wank jun li winq, aj Ananías xk'ab'a', chaab'il xch'ool jo' naxye li 
xChaq'rab' laj Moisés; chixjunileb' laj Judiiy li wankeb' Damaask chaab'il aatin 
neke'xye chirix. 

13A'an kichalk chi wilb'al, kolxaqliiq chiwu ut kixye we: «Saúl, at wiitz'in, 
chitehonq xsa' laawu». Ut sa' ajwi' li honal a'an kinruhank chi rilb'al. 

14Toja' naq laj Ananías kixye we: «Li xYos eb' li qana' qayuwa' xatxxaqab' re naq 
taanaw li rajom, taawil ru li Tiik xch'ool ut taawab'i ajwi' li aatin chi xtz'uumal re. 

15Xb'aan naq tento tat-aatinaq cho'q xtestiiw chiruheb' chixjunil, chirix laawilom 
ut laawab'ihom. 

16Ut anaqwan, k'a' naq nakab'ay aawib'? Waklin ut chikub'eeq laaha'! Chayaab'a 
xk'ab'a' li Qaawa' ut ch'ajeb' laamaak». 

17“Tikto kinsutq'iik Jerusalén ut, naq yookin chi tijok sa' rochoch li Yos, sachaamil 
linch'ool: 

18kiwil li Qaawa' yo chi xyeeb'al we: «Seeb'a aawib' ut elen chi junpaat Jerusalén 
xb'aan naq ink'a' te'xk'ulub'an laawaatin taaye chiwix». 

19“Kinchaq'ok ut kinye: «At Qaawa', eb' a'an neke'xnaw naq laa'in xinb'eeniheb' li 
ch'utleb'aal kab'l re xk'eeb'aleb' sa' tz'alam ut xrapb'aleb' chi tz'uum eb' li 
neke'paab'ank aawe. 

20Naq kihoye'k xkik'el laj Esteban aj yehol yaal chawix, laa'in ajwi' wankin aran, 
junaj linch'ool rik'ineb' li yookeb' chi kamsink re, ut kink'uula li raq'eb'».  

21Ab'an li Qaawa' kixye we: «Ayu, xb'aan naq laa'in tatintaqla chi najt, sa' 
xyanqeb' li maawa'eb' aj Judiiy»”. 

22Toj rik'in li aatin a'in ke'xkuy rab'inkil; ab'an chirix chik a'an ke'ok chi 
xjapb'aleb' re: “Isi sa' ruuchich'och' li winq a'in! Ink'a' us naq yo'yooq”, chankeb'. 

23Japjookeb' re li tenamit, yookeb' chi xchiq'b'al ru li raq'eb' ut chi kutuk pojtz' 
sa' iq'. 

24Toja' naq li xjolomileb' laj puub' kixye naq chi'oksiiq laj Pablo sa' li wartel ut 
chirapiiq chi tz'uum re xnawb'al k'a'ut naq japjookeb' re chi xyeeb'al chirix chi 
jo'ka'in. 

25Naq ak xe'xb'ak' rik'in tz'uum, laj Pablo kixye re laj k'amol xb'eheb' laj puub' li 
wank aran: —Ma us xrapb'al chi tz'uum junaq aj Roma chi toj maji' raqb'il aatin 
chirix? 

26Naq kirab'i a'an, laj k'amol xb'eheb' laj puub' koho wan wi' laj jolominel ut 
kixye re: —K'aru ok aawe chi xb'aanunkil? Li winq a'in a'an aj Roma. 

27Ut laj jolominel koxpatz' re laj Pablo: —Ye we, ma laa'at aj Roma? Kichaq'ok 
a'an: —Hehe', laa'in, chan. 

28Kixye laj jolominel: —Laa'in naab'al chi tumin xin'ok wi' cho'q aj Roma. —Ut 
laa'in ak a'anin ajwi' chalen chaq sa' linyo'lajik, chan laj Pablo. 

29Chi junpaat eb' li okeb' raj re chi rahob'tesink re ke'elk rik'in. K'ajo' naq kichalk 
xxiw li xjolomileb' laj puub' naq kixk'e reetal naq kixb'ak' chi kareen laj Pablo, ut 
a'an aj Roma! 

Laj Pablo chiruheb' li xninqal ru aj raqol aatin 

30Sa' li kutan jun chik li xjolomileb' laj puub' kiraj xnawb'al chi yaal k'aru najite'k 
wi' laj Pablo xb'aaneb' laj Judiiy; jo'kan naq kirach'ab' ut kixtaqla 
xch'utub'ankileb' li xb'eenileb' aj tij ut chixjunil li xninqaleb' ru aj raqol aatin. 
Kixye naq chikub'eeq laj Pablo ut kixxaqab' chiruheb'. 

Hch 23 

1Laj Pablo kixka'ya eb' li xninqal ru aj raqol aatin ut kixye: —Ex was wiitz'in, 
laa'in xinwank chi q'axal tiik inch'ool chiru li Yos chalen toj anaqwan. 

2Naq kirab'i a'an laj Ananías, li xyuwa'il aj tij, kixtaqlaheb' laj tenq' re xsak'b'al sa' 
re. 

3Toja' naq laj Pablo kixye re: —Li Yos taasak'oq aawe, at saqob'resinb'il tz'ak! 
K'ojk'ookat chi raqok aatin chiwix jo' naxye li Chaq'rab', ut laa'at nakaq'et li 
Chaq'rab' rik'in xtaqlankil insak'b'al. 

4Ut eb' li wankeb' chi xk'atq ke'xye re: —A' li xyuwa'il aj tij li nak'anjelak chiru li 
Yos yookat chi xhob'b'al! 

5Kichaq'ok laj Pablo ut kixye: —Ex was wiitz'in, ink'a' xinnaw naq a'an ta li 
xyuwa'il aj tij, xb'aan naq tz'iib'anb'il: «Maamajewa li xb'eenil laatenamit». 

6Naxnaw laj Pablo naq jun raqal chi xninqaleb' ru aj raqol aatin a'aneb' aj 
Saduseey ut li jun raqaleb' chik aj Pariseey; jo'kan naq kixye reheb' chi kaw 
xyaab' xkux: —Ex was wiitz'in, laa'in aj Pariseey, ralalin aj Pariseey. Xb'aan naq 
xaqxo li woyb'enihom chirix li xwaklijikeb' chi yo'yo eb' li kamenaq, jo'kan naq 
yo xraqb'al aatin chiwix. 

7Naq kixye a'an, kitiklaak jun nimla wech'ij ib' sa' xyanqeb' laj Pariseey ut eb' laj 
Saduseey, ut li ch'utam kixjach rib'. 

8Xb'aan naq eb' laj Saduseey neke'xye naq maak'a' xwaklijikeb' chi yo'yo li 
kamenaq, maak'a'eb' li ánjel ut eb' li musiq'ej; a'ut eb' laj Pariseey neke'xpaab' 
chixjunil a'in. 

9Chixjunileb' kaw ke'ok chi xjapb'al reheb'. Wankeb' aj tz'iib' xkomoneb' laj 
Pariseey ke'xaqliik ut ke'ok chi wech'ink: —Laa'o maajun maak naqataw chirix li 
winq a'in. Mare anchal musiq'ej malaj ánjel x'aatinak rik'in, chankeb'. 

10Li wech'ij ib' yo chi nimank ut li xjolomileb' laj puub' kixxiwa naq laj Pablo 
taat'upiiq xb'aaneb'; jo'kan naq kixtaqlaheb' laj puub' chi kub'eek, re naq 
te'xmaq' laj Pablo sa' ruq'eb' ut te'xk'am sa' li wartel. 

11Sa' li q'oqyink jun chik, li Qaawa' kixk'ut rib' chiru ut kixye re: “Kawu aach'ool! 
Xach'olob' li yaal chiwix Jerusalén; jo'kanaqat ajwi' aran Roma”. 

Eb' laj Judiiy ke'xk'uub' xkamsinkil laj Pablo 

12Naq kisaqewk, eb' laj Judiiy ke'xch'utub' rib' chi k'uub'ank ut ke'xye rik'in 
jurament naq ink'a' chik te'wa'aq te'uk'aq toj reetal te'xkamsi laj Pablo. 

13Numenaqeb' ka'k'aal eb' li ke'xb'aanu li sumk'uub'ank a'in. 

14Ke'wulak rik'ineb' li xb'eenil aj tij ut eb' li cheekel winq, ut ke'xye reheb': —
Xqaye rik'in jurament naq maak'a' tqayal toj reetal tqakamsi laj Pablo. 

15Laa'ex eerochb'eeneb' li xninqal ru aj raqol aatin yehomaq anaqwan re li 
xjolomileb' laj puub' naq chixkub'sihaq chaq laj Pablo wankex wi', jo' yal teeraj 

raj xtz'ilinkil rix chi chaab'il k'aru xye ut xb'aanu. Laa'o yo'oon wanqo re 
xkamsinkil rub'elaj li xk'ulunik. 

16Naq li xyum li ranab' laj Pablo kirab'i resil li xk'a'uxeb', kox'okaq sa' li wartel ut 
kixye a'an re laj Pablo. 

17A'in kixb'oq jun reheb' laj k'amol xb'eheb' laj puub' ut kixye re: —K'am li saaj al 
a'in rik'in li xjolomileb' laj puub' xb'aan naq wank k'aru toxye re. 

18A'an kixk'am li saaj al chirix, koxxaqab' chiru li xjolomileb' laj puub' ut kixye: —
Laj Pablo li wank sa' tz'alam xinxb'oq ut xtz'aama chiwu naq tink'am chaq 
aawik'in li saaj al a'in. K'a' tana ru tixye aawe. 

19Li xjolomileb' laj puub' kixchap chi ruq', kixk'am sa' junesal ut kixpatz' re: —
K'aru li taawaj xyeeb'al we? 

20Kichaq'ok li al ut kixye: —Eb' laj Judiiy xe'xk'e rib' sa' aatin re xtz'aamankil 
chawu naq wulaj taakub'si laj Pablo sa' li xraqleb'aaleb' aatin, yal re xtz'ilinkil rix 
chi us k'aru xye ut xb'aanu. 

21Ab'anan laa'at maapaab'eb', xb'aan naq numenaq ka'k'aal chi winq sa' xyanqeb' 
a'an te'raj xra'lenkil: xe'xye rik'in jurament naq ink'a' te'wa'aq te'uk'aq toj reetal 
te'xkamsi laj Pablo. Ut anaqwan yo'oon wankeb'; ka'ajwi' neke'royb'eni 
laawaatin. 

22Toja' naq li xjolomileb' laj puub' kixchaq'rab'i li saaj al: “Maa'ani aj e chaye naq 
xolaye we chixjunil a'in”, chan re. 

Laj Pablo kitaqlaak aran Cesarea 

23Chirix chik a'an kixb'oqeb' wiib' aj k'amol xb'e eb' laj puub' ut kixye reheb': 
“Kawresihomaq lajeek'aal (200) aj puub' re te'xik Cesarea sa' b'eleeb' honal re 
q'oqyink, rochb'eenaqeb' lajeeb' xkaak'aal li te'xik chirix kawaay jo'wi' lajeek'aal 
li wanqeb' xjutz' ch'iich'. 

24Kawresihomaq ajwi' jun kawaay taaxik wi' laj Pablo, ut k'amomaq sa' xyaalal 
chi maak'a' tixk'ul, toj rik'in laj Félix ruuchil li awab'ej”.  

25Kixtz'iib'a ajwi' jun li hu naxye chi jo'ka'in: 

26“Laa'in aj Klawdio Lisias nintaqla xsahil aach'ool, at xnimal ru ruuchil li 
awab'ej. 

27Li winq a'in xchape'k xb'aaneb' laj Judiiy. Okeb' raj re chi xkamsinkil naq 
xinwulak laa'in wochb'eeneb' laj puub' wankeb' wik'in ut xinkol sa' ruq'eb', 
xb'aan naq xwab'i resil naq a'an aj Roma. 

28Xwaj ajwi' xnawb'al k'aru neke'xjit wi'; jo'kan naq xink'am taq'a sa' li 
xraqleb'aaleb' aatin. 

29Ut xintaw xyaalal naq najite'k yal chirix k'a'aq re ru wank sa' xchaq'rab'eb' 
a'an ut maajun maak xb'aanu xk'ulub' wi' li kamk malaj xik ta sa' tz'alam. 

30Ab'anan xwab'i resil naq eb' laj Judiiy xe'xk'uub' xra'lenkil li winq a'in; 
jo'kan naq xintaqla aawik'in chi junpaat ut xinye ajwi' reheb' laj jitol re naq 
te'xch'olob' chawu k'aru neke'xye chirix. Chawil aawib'”. 

31Eb' laj puub' ke'xchap laj Pablo jo' chaq'rab'inb'ileb' wi' ut ke'xk'am chi q'eq toj 
sa' li tenamit Antípatris. 

32Sa' li kutan jun chik eb' li neke'xik chi oqej ke'sutq'iik sa' li wartel aran 
Jerusalén, ut eb' li wankeb' chirix kawaay toj ke'rochb'eeni laj Pablo. 

33Ut naq ke'wulak Cesarea, ke'xk'e li hu re laj Félix ut ke'xq'axtesi ajwi' laj Pablo. 

34Naq li ruuchil li awab'ej kiril xsa' li hu, kixpatz' b'ar xtenamit laj Pablo, ut naq 
kirab'i naq yo'lajenaq sa' xteepal Silisia, kixye re: 

35—Chalqeb' wan laj jitol aawe; tojo' naq tatwab'i. Ut kixtaqla xk'aak'alenkil sa' 
rochoch laj Herodes. 

Hch 24 

Laj Pablo chiru laj Félix, ruuchil li awab'ej 

1Oob' kutan chik chirix a'an, laj Ananías, li xyuwa'il aj tij, kikub'eek Cesarea, 
wankeb' ajwi' cheekel winq rochb'een ut jun li na'aatinak chirixeb' sa' raqleb'aal 
aatin, aj Tértulo xk'ab'a'. Chixjunileb' a'an ke'wulak wan wi' li ruuchil li awab'ej 
chi xjitb'al laj Pablo, 

2ut naq kib'oqe'k chaq a'an, laj Tértulo kixtikib' xjitb'al chi jo'ka'in: —B'anyox xaq 
aawe, at qaawa' Félix, wanko sa' nimla tuqtuukilal ut yo chi usaak li tenamit a'in 
xb'aan xnimal laak'a'uxl. 

3Rik'in a'in nasaho'k qach'ool junelik ut yalaq b'ar; k'ajo' naq naqab'anyoxi 
chawu. 

4Anaqwan nintz'aama chawu naq, sa' xk'ab'a' xnimal laawusilal, taawab'i taxaq li 
ok qe chi xyeeb'al. Junpaat ajwi' tatqach'i'ch'i'i. 

5Xqataw li winq a'in, q'axal yib'ru xna'leb': a'an aj yoob'anel raaxiik' sa' xyanqeb' 
laj Judiiy sa' chixjunil li ruuchich'och' ut aj k'amol xb'eheb' li xkomoneb' laj 
Nazaret. 

6Xraj ajwi' xmuxb'al li rochoch li Yos, ut laa'o xqachap chaq.  

8Patz' re ut taataw xyaalal chixjunil a k'a'aq re ru a'in li naqajit wi'. 

9Ke'okenk ajwi' eb' laj Judiiy chi xyeeb'al naq yaal chixjunil a'an. 

10Toja' naq li ruuchil li awab'ej kixk'e chi aatinak laj Pablo ut a'an kixye: —Laa'in 
ninnaw naq ak k'iila chihab' aawokik cho'q aj raqol aatin sa' li tenamit a'in; jo'kan 
naq chi anchal inch'ool tin'aatinaq re xkolb'al wib'. 

11Toj maji' numenaq kab'laju kutan anaqwan xintaqe'k Jerusalén chi utz'uk: 
laa'at ajwi' tatruhanq chi xk'eeb'al reetal naq yaal li ninye. 

12Maajun sut xine'xtaw eb' laj Judiiy chi wech'ink rik'in anihaq malaj chi xpo'b'al 
xch'ooleb' li tenamit sa' rochoch li Yos, chi moko sa'eb' li ch'utleb'aal kab'l malaj 
sa' junaq chik na'ajej sa' li tenamit. 

13Eb' a'in ink'a' te'ruuq chi xk'utb'al chawu naq yaal li k'aru nikine'xjit wi' 
anaqwan. 

14Laa'in tinye xyaalal aawe: ninloq'oni ru li xYos eb' linna' linyuwa' jo' chanru 
yeeb'il sa' li loq'laj B'e a'in, «jachb'il paab'aal» nayeemank re xb'aaneb' laj Judiiy. 
Ninpaab' chixjunil li tz'iib'anb'il sa' li Chaq'rab' ut sa' xHuheb' li Propeet, 

15ut kaw linch'ool chi royb'eninkil rik'in li Yos naq te'wakliiq wi' chik chi yo'yo li 
tiikeb' xch'ool ut eb' laj maak, jo' ajwi' neke'royb'eni eb' a'in. 

16Jo'kan naq laa'in ajwi' ninyal inq'e chi wank junelik chi tiik linch'ool chiru li Yos 
ut chiruheb' li was wiitz'in. 

17“Chirix k'iila chihab', xinchalk chi k'amok lemoox cho'q re lintenamit ut chi 
mayejak. 

18Xkohin sa' rochoch li Yos chi xb'aanunkil a'an. Moko k'iila tenamit ta 
wochb'een, chi moko nokootub'ub'nak. 

19Aran xine'xtaw eb' laj Judiiy li xe'chalk chaq sa' xsutam Asia: a'aneb' li tento raj 
te'xk'ut rib' chawu chinjitb'al, wi relik chi yaal wank k'aru tine'xjit wi'. 

20Wi ut ink'a', xyeeqeb' a'an k'aru linmaak xe'xtaw chiwix naq xink'ame'k sa' li 
xraqleb'aaleb' aatin. 

21Mare ka'ajwi' a'in te'xtaw: wankin jun sut sa' xyanqeb' ut xinjap we chi xyeeb'al 
reheb': «Sa' li kutan a'in naraqmank aatin chiwix cheru laa'ex xb'aan naq 
ninpaab' li xwaklijikeb' chi yo'yo eb' li kamenaq»”. 

Laj Pablo kik'ehe'k sa' tz'alam aran Cesarea 

22Laj Félix naxnaw chi chaab'il k'aru naxk'ut li Ak' B'e; jo'kan naq 
kixchaq'rab'iheb' laj jitol re laj Pablo ut kixye: —K'ulunq wan laj Lisias, li 
xjolomileb' laj puub', ut tinchoy xtz'ilb'al rix li nekeye. 

23Ut kixchaq'rab'i laj k'amol xb'e eb' laj puub' chi xk'aak'alenkil laj Pablo, ab'an 
chixb'aanuuq sa' q'unil, ut mirame'k chiruheb' li xkomon li te'chalq chi k'anjelak 
chiru. 

24Ink'a' ajwi' k'iila kutan chirix a'an naq kik'ulunk wi' chik laj Félix rochb'een lix 
Drusila li rixaqil, a'an jun li ixq aj Judiiy. Laj Félix kixb'oq chaq laj Pablo ut kirab'i 
chi aatinak chirix li xpaab'ankil li Kristo Jesus. 

25Ab'anan, naq laj Pablo kixtikib' aatinak chirix li tiikilal, li kuyuk ib' ut li raqb'a 
aatin chaalel, laj Félix ki'ok xxiw ut kichaq'ok: —Tz'aqal a'in; truuq tatxik 
anaqwan. Jo'q'e tixk'e rib' chiwu, tintaqla wi' chik aab'oqb'al, chan. 

26Laj Félix naroyb'eni ajwi' naq taak'ehe'q raj b'ayaq xtumin xb'aan laj Pablo: 
jo'kan naq kok'aq xsa' naxb'oq chaq ut naseeraq'ik rik'in. 

27Jo'ka'in naq ke'nume'k wiib' chihab'. Chirix chik a'an ki'ok laj Porsio 
Festo cho'q reeqaj laj Félix; ut a'an kiraj xq'unb'esinkil xch'ooleb' laj Judiiy, jo'kan 
naq kixkanab' laj Pablo sa' tz'alam. 

Hch 25 

Laj Pablo chiru laj Festo 

1Oxejeraq xwulajik laj Festo sa' li na'ajej xaqab'anb'il wi' cho'q ruuchil li awab'ej, 
ki'elk aran Cesarea ut kitaqe'k Jerusalén. 

2Eb' li xb'eenil aj tij ut li xninqaleb' ru aj Judiiy ke'wulak rik'in chi xjitb'al laj 
Pablo, 

3ut kaw ke'xtz'aama chiru laj Festo naq tixb'aanu li usilal a'in: xtaqlankil li 
apóstol aran Jerusalén, xb'aan naq te'raj raj xra'lenkil ut xkamsinkil sa' b'e. 

4Laj Festo kixchaq'b'eheb' naq laj Pablo toj taak'aak'aleeq Cesarea: “Tinxik laa'in 
chi seeb' aran -chan reheb'-. 

5Xikaqeb' chiwix li wankeb' xwankil sa' eeyanq ut, wi wank xmaak li winq a'an, 
che'xjitaq aran”. 

6Laj Festo toj kikanaak rik'ineb' waqxaqib' malaj lajeeb' kutan; chirix chik a'an 
kikub'eek Cesarea ut sa' li kutan jun chik koxk'ojlaaq sa' li raqleb'aal aatin ut 
kixtaqla xk'amb'al chaq laj Pablo. 

7Ka'ajwi' kol'elq li apóstol, kisute'k xb'aaneb' laj Judiiy li ke'chalk Jerusalén. Xiikil 
ut q'axal ra li ke'xyoob' chirix, ab'an ink'a' ke'ruhank chi xk'utb'al naq yaal. 

8Toja' naq laj Pablo ki'aatinak re xkolb'al rib' ut kixye: —Laa'in maak'a' xinq'et 
chirix li xchaq'rab' eb' laj Judiiy chi moko chirix li rochoch li Yos malaj chirix li 
awab'ej. 

9Laj Festo kiraj xq'unb'esinkil xch'ooleb' laj Judiiy; jo'kan naq kixpatz' re laj 
Pablo: —Ma taawaj xik Jerusalén, ut aran taaraqmanq aatin sa' aab'een chiwu, 
chirix a k'a'aq re ru a'in? chan re. 

10Kichaq'ok laj Pablo ut kixye: —Wankin sa' li xraqleb'aal aatin li awab'ej: arin 
tento taaraqe'q aatin sa' inb'een. Laa'in maak'a' k'aru ink'a' us xinb'aanu reheb' 
laj Judiiy, ut nakanaw ajwi' chi us laa'at. 

11Jo'kan utan, wi wank junaq linmaak malaj xinb'aanu junaq k'a'aq re ru ink'ulub' 
wi' kamk, ink'a' ninxiwa kamk. Ab'an wi tz'aqal tik'ti' li b'arwan nikine'xjit wi', 
maa'ani truuq chinq'axtesinkil sa' ruq'eb'. Nintz'aama naq tin'ab'iiq xb'aan li 
awab'ej. 

12Toja' naq laj Festo ki'ok chi k'uub'ank rik'ineb' laj k'ehol na'leb' ut kichaq'ok: —
Xatz'aama ab'iik xb'aan li awab'ej. Rik'in li awab'ej tatxik, chan re. 

Laj Pablo chiru laj Agripa ut lix Berenice 

13Ink'a' ajwi' k'iila kutan chirix a'an naq li rey Agripa ut lix Bereniceke'k'ulunk 
Cesarea chi xk'eeb'al xsahil xch'ool laj Festo. 

14Ke'kanaak aran chiru naab'al kutan, jo'kan naq laj Festo kixch'olob' chiru laj 
Agripa li k'aru yo chi xk'ulb'al laj Pablo, ut kixye: —Wank arin jun li winq 
xkanab'aak sa' tz'alam xb'aan laj Félix. 

15Naq wankin chaq Jerusalén, li xb'eenileb' aj tij ut eb' li xcheekel winqilaleb' laj 
Judiiy xe'xjit chaq chiwu ut xe'xtz'aama xteneb'ankil kamk sa' xb'een. 

16Ut laa'in xinchaq'b'eheb' naq moko k'aynaqeb' ta laj Roma chi xq'axtesinkil 
junaq winq li najite'k, wi maa'anihaqeb' aran eb' laj jitol re ut wi a'an ink'a' 
taaruhanq chi aatinak re xkolb'al rib' chiru li k'aru najite'k wi'. 

17Jo'kan naq eb' laj jitol re laj Pablo xe'k'ulunk arin Cesarea ut laa'in ink'a' xinb'ay 
wib': sa' li kutan jun chik xink'ojlaak sa' li raqleb'aal aatin ut tikto xintaqla 
xk'amb'al chaq li winq a'an. 

18Sa' inch'ool laa'in naq nim li maak xb'aanu laj Pablo. Ab'anan naq xole'ch'utlaaq 
eb' laj jitol re, ink'a' xe'jitok chirix jo' xink'oxla. 

19Ka'ajwi' xe'xjit chirix li xpaab'aaleb' ut chirix jun li winq Jesus xk'ab'a', ak 
kamenaq, ab'an laj Pablo naxye naq toj yo'yo. 

20Ink'a' ninnaw laa'in k'aru tento xb'aanunkil chirix a k'a'aq re ru a'in. Jo'kan naq 
xinpatz' re: «Ma taawaj xik Jerusalén re naq aran taaraqmanq aatin sa' aab'een 
chirix chixjunil a'in?». 

21A'ut laj Pablo ink'a' xraj, ut xtz'aama naq a' chik li awab'ej taaraqoq aatin sa' 
xb'een; jo'kan naq xintaqla xk'aak'alenkil toj reetal tixk'e rib' chiwu xtaqlankil 
rik'in li awab'ej. 

22Toja' naq laj Agripa kixye re laj Festo: —Jo'kan ajwi' laa'in twaj raj rab'inkil li 
winq a'an. Kichaq'ok laj Festo: —Wulaj taawab'i, chan. 

23Sa' li kutan jun chik kik'ulunk laj Agripa rik'in xnimal xloq'al; kik'ulunk ajwi' lix 
Berenice, ut ke'ok sa' poopol rochb'eeneb' li xjolomileb' laj puub' ut li xninqaleb' 
ru winq sa' li tenamit. Laj Festo kixtaqla xk'amb'al chaq laj Pablo 

24ut kixye: —At Agripa ut chejunilex li wankex arin qik'in, yookex chi rilb'al li 
winq a'in. Chixjunileb' laj Judiiy xe'chalk wik'in re xjitb'al, jo' naq wankin chaq 
aran Jerusalén, jo' naq wankin arin, japjookeb' re chi xyeeb'al naq tento taakamq. 

25A'ut laa'in xintaw ru naq maak'a' xb'aanu li xk'ulub' wi' kamk ut xink'oxla 
xtaqlankil rik'in li awab'ej xb'aan naq laj Pablo xtz'aama ab'iik xb'aan. 

26Ut chirix a'an ink'a' tz'aqal ninnaw k'a' ta wi' ru tintz'iib'a rik'in li awab'ej; 
jo'kan naq xink'am chaq cheru laa'ex ut xb'een xb'een chawu laa'at, at qaawa' 
Agripa, re naq wanq k'aru tintz'iib'a chi akaq xqatz'il rix chixjunil. 

27Xb'aan naq nink'oxla naq memil na'leb' xtaqlankil junaq preex chi ink'a' 
nayeemank k'aru najite'k wi'. 

Hch 26 

Laj Pablo ki'aatinak chiru laj Agripa 

1Laj Agripa kixye re laj Pablo: —Truuq tat-aatinaq re xkolb'al aawib'. Toja' naq laj 
Pablo kixye' li ruq', ut jo'ka'in naq ki'aatinak re xkolb'al rib': 

2“At qaawa' Agripa, sa sa' inch'ool rik'in naq truuq tin'aatinaq chawu sa' li kutan 
a'in re xkolb'al wib' chiru chixjunil li k'a'aq re ru nikine'xjit wi' eb' laj Judiiy. 

3Laa'at nakanaw chi tz'aqal re ru li xna'leb'eb' laj Judiiy ut chixjunil li k'aynaqeb' 
wi'. Jo'kan naq nintz'aama chawu, chakuyaq wab'inkil. 

4“Chixjunileb' laj Judiiy neke'xnaw chanru linyu'am chalen chaq sa' linsaajilal, sa' 
lintenamit jo'ajwi' aran Jerusalén. 

5Eb' a'an neke'xnaw wu chalen chaq junxilaj ut, wi te'raj, truuq te'xch'olob' 
xyaalal a'in chiwix: naq laa'in kinwank jo' aj Pariseey, sa' xyanqeb' li jun ch'uut li 
q'axal neke'xk'e xch'ool sa' li qapaab'aal. 

6Ut anaqwan wankin arin sa' raqleb'aal aatin xb'aan naq wank woyb'enihom sa' 
xk'ab'a' li yeechi'inb'il chaq xb'aan li Yos reheb' li qana' qayuwa'. 

7Li xtz'aqlojik ru a'in neke'xyo'oni li xkab'laju teepaleb' laj Israel; jo'kan naq kaw 
neke'k'anjelak chiru li Yos chi q'eq ut chi kutan. Chanaw, at qaawa', naq chirix li 
woyb'enihom a'in nikine'xjit eb' laj Judiiy. 

8K'a'ut naq nekek'oxla naq moko yaal ta a'in: naq li Yos naxwaklesiheb' chi yo'yo 
li kamenaq? 

9“Laa'in ajwi' junxil kink'oxla naq teneb'anb'il sa' inb'een k'anjelak chi kaw re 
xramb'al xk'ab'a' li Jesus aj Nazaret. 

10Ut a'an kinb'aanu aran Jerusalén: eb' li xb'eenil aj tij ke'xk'e inwankil ut laa'in 
kintz'apeb' sa' tz'alam naab'al laj santil paab'anel, ut rajlal naq kiteneb'aak li 
kamk sa' xb'eeneb', laa'in ajwi' kin'okenk chi xpatz'b'al li xkamikeb'. 

11K'iila sut kinrahob'tesiheb' ut kinmin ruheb' chi xmajewankil li xpaab'aaleb'. Ut 
a'in kinb'aanu sa' chixjunileb' li ch'utleb'aal kab'l; k'ajo' linjosq'il sa' xb'eeneb' 
naq kinsik'ihatqeb' toj sa'eb' li jalanil tenamit. 

12“Toj yookin ajwi' chi xk'oxlankil a'an naq xkohin Damaask sa' jun kutan, k'eeb'il 
inwankil ut taqlanb'ilin xb'aaneb' li xb'eenil aj tij. 

13Sa' xyiitoq li kutan, at qaawa', kiwil sa' b'e jun li saqenk kichalk chaq sa' choxa, 
q'axal chik nalemtz'unk chiru li saq'e; ut a'an kinxsut laa'in jo' ajwi' kixsuteb' li 
wochb'eeneb'. 

14Chiqajunilo koot'ane'k chiru ch'och' ut kiwab'i jun xyaab' kuxej yo chi xyeeb'al 
we sa' aatinob'aal hebreo: «At Saúl, at Saúl, k'a'ut naq xik' nikinaawil? Q'axal 
ch'a'aj cho'q aawe xlapb'al chawoq li topleb'». 

15Kinchaq'ok laa'in ut kinye: «Anihat, at Qaawa'?». Ut li Qaawa' kixye we: «Laa'in 
li Jesus li xik' nakawil. 

16Ab'an waklin, xaqab' aawib' xb'aan naq xink'ut wib' chawu re aaxaqab'ankil 
cho'q aj k'anjel chiwu: laa'at tento tataatinaq chirix chixjunil li xawil jo' ajwi' li toj 
toxink'ut chawu. 

17Laa'in tatinkol sa' ruq'eb' laatenamit ut sa' ruq'eb' li junch'ol chik li tatintaqla 
wi' 

18re xteeb'al xsa' ruheb', re naq te'xkanab' li aak'ab' ut te'ok sa' li saqenk, te'elq 
rub'el xwankil laj tza ut te'xq'axtesi rib' sa' ruq' li Yos; ut rik'in inpaab'ankil 
te'xk'ul xkuyb'al xsachb'al li xmaakeb' jo' ajwi' te'xtaw xna'ajeb' sa' xyanqeb' li 
santob'resinb'ileb'». 

19“Jo'kan utan, at qaawa' Agripa, ink'a' kinq'etq'eti wib' chiru li choxahil moy u, 

20kohin b'an xb'enwa rik'ineb' laj Damaask; chirix chik a'an rik'ineb' laj Jerusalén 
ut sa' chixjunil xsutam Judea jo' ajwi' rik'ineb' li maawa'eb' aj Judiiy, chi xyeeb'al 
naq che'xyot' xch'ool che'xjal xk'a'uxl. Xinye ajwi' reheb' naq che'sutq'iiq rik'in li 
Yos ut che'wanq jo' xk'ulub' wi' li yot'b'ach'oolej jalb'ak'a'uxl. 

21Xb'aan a'in eb' laj Judiiy xine'xchap sa' rochoch li Yos ut xe'xyal inkamsinkil. 

22Ab'anan li Yos xinxtenq'a, ut chalen toj sa' li kutan a'in yookin chi xch'olob'ankil 
li yaal chiruheb' li kok' ut chiruheb' li ninq. Li yookin chi xyeeb'al, a'an ajwi' li ak 
yeeb'il chaq xb'aaneb' li propeet ut laj Moisés, chirix li k'aru tento taak'ulmanq: 

23naraj naxye naq tento li Kriist tixk'ul rahilal ut a'anaq xb'een chi wakliik chi 
yo'yo sa' xyanqeb' li kamenaq, toja' naq tixye resil li saqenk re li xtenamit ut 
reheb' li junch'ol chik”. 

24Naq yo laj Pablo chi aatinak chi jo'kan re xkolb'al rib', laj Festo kixjap re chi 
xyeeb'al: —Wax aawu, a Pablo. Li k'iila tzolok xsachok aana'leb'. 

25Kichaq'ok laj Pablo ut kixye: —Moko wax ta wu, at qaawa' Festo, ninye b'an li 
tz'aqal yaal ut paab'ajel. 

26Li awab'ej naxnaw chi us chixjunil a'in; jo'kan naq nin'aatinak chiru a'an chi 
maak'a' inxiw. Ch'olch'o chiwu naq naxnaw li yookin chi xyeeb'al, xb'aan naq 
moko xk'ulmank ta sa' loot'. 

27At qaawa' Agripa, ma nakapaab' eb' li propeet? Laa'in ninnaw naq nakapaab' li 
k'aru ke'xtz'iib'a. 

28Toja' naq laj Agripa kixye re laj Pablo: —Kach'in aj chik maa nikinaaq'unb'esi 
chi ok chi kristiyanil. 

29Kichaq'ok laj Pablo ut kixye: —Ink'a' ninnaw ma kach'in malaj naab'al aj chik 
maa tat-ok chi kristiyanil. Xk'e taxaq li Yos naq moko ka'aj ta wi' laa'at, 
chixjunileb' b'an li yookeb' chi wab'inkil sa' li kutan a'in jo'kaqeb' taxaq laa'in, 
ab'anan chi maak'a'aqeb' li kareen a'in. 

30Toja' naq laj Agripa jo' ajwi' li ruuchil li awab'ej, lix Berenice ut li k'ojk'ookeb' 
rochb'eeneb' ke'xaqliik 

31ut, naq yookeb' chi xik, neke'xyehatq chirib'ileb' rib': —Li winq a'in maak'a' 
xb'aanu xk'ulub' ta wi' kamsiik malaj xik sa' tz'alam. 

32Ut laj Agripa kixye re laj Festo: —Xruuk raj rach'ab'ankil li winq a'in wi ink'a' ta 
xtz'aama ab'iik xb'aan li awab'ej. 

Hch 27 

Laj Pablo koho chiru ha' toj Roma 

1Naq kich'olaak qaxikik chiru ha' toj Italia, laj Pablo ut wiib' oxib' li wankeb' sa' 
tz'alam ke'q'axtesiik sa' ruq' jun xjolomileb' laj puub', aj Julio xk'ab'a', xkomoneb' 
li xteepalileb' aj puub' re laj Augusto. 

2Koo'ok sa' jun li jukub' re Adramitio, xik re sa'eb' li na'ajej wankeb' chi xsutam 
Asia, chire li palaw, ut kooho qochb'een laj Aristarko aj Macedonia, Tesalónica 
xtenamit. 

3Sa' li kutan jun chik koowulak Sidón. Laj Julio xchaab'ilal xch'ool naq kixkanab' 
laj Pablo chi rula'aninkileb' li ramiiw, re naq taatenq'aaq xb'aaneb'. 

4Koo'elk aran Sidón ut kooho chiru ha' junqre Chipre, xb'aan naq chiqu yo chi 
chalk li iq'. 

5Koonume'k sa' li palaw re Silisia ut Panfilia, ut koowulak Mira, sa' xteepal Lisia. 

6Aran li xjolomileb' laj puub' kixtaw jun li jukub' re Alejandría yo chi xik Italia, ut 
kooxk'am chisa'. 

7Chiru naab'al kutan koob'eek timil chiru li palaw ut koowulak chi ra chi sa chiru 
Knido; ab'an li iq' ink'a' kooxkanab' chi ok aran, jo'kan naq kooho chiru ha' 
junqre Kreta, chi xk'atq Salmone: 

8raasa naq koonume'k aran ut, moqon, koxoo'elq sa' jun li na'ajej Chaab'il 
Hilob'aal neke'xye re, nach' rik'in li tenamit Lasea. 

9Junxilaq chik a'an, naq xiw xiw chik li xik chiru ha' (xb'aan naq ak numenaq ajwi' 
xq'ehil li Ayuunik ), ki'aatinak laj Pablo rik'ineb' 

10ut kixye: —Ex wamiiw, nink'e reetal naq ch'a'aj chik li qab'eenik chiru ha'; 
moko ka'aj ta wi' li iiq ut li jukub' te'xk'ul naab'al li rahilal, tqak'ul aj b'an wi' 
laa'o. 

11Li xjolomileb' laj puub' a' chik li naxye laj b'eresinel ut laj eechal re li jukub' 
naxpaab' chiru li naxye laj Pablo. 

12Ut li na'ajej a'an moko us ta cho'q re li jukub' re xnumsinkil li hab'alq'e; jo'kan 
naq q'axal naab'aleb' ke'xk'uub' elk aran: mare anchal te'wulaq Fenis, a'an jun li 
hilob'aal jukub' re Kreta, li wank sa' xnim ut sa' xtz'e li rokeb'l saq'e. 

Li kaqsut-iq' chiru palaw 

13Yo chi apunk li iq' nachalk sa' rokeb'l li iq', ut eb' a'an ke'xk'oxla naq taaruuq li 
xk'uub'ahomeb'; ke'elk ut aran, ut koheb' junqre Kreta, nach' rik'in li ch'och' a'an. 

14Ab'anan junpaataq chik a'an koxkut rib' sa' xb'een li na'ajej jun kaqsut-iq', 
Ewroakilón xk'ab'a': 

15li jukub' kijukuuk ut ink'a' kixkuy xmetz'ew li iq', jo'kan naq laa'o kiqakanab' 
chi xik b'arwi' nak'ame'k. 

16Koonume'k chirix jun li ch'ina na'ajej sa' palaw, Kawda xk'ab'a', ut aran chi ra 
chi sa kooruhank chi xtaqsinkil li ch'ina jukub'. 

17Chirix chik a'an, rik'in xk'anjelob'aaleb' ke'xk'e xkawub'; ke'xb'ak' chi rub'el ut 
ke'xkut li xramleb' li jukub' xb'aan xxiweb': a' ke'xk'oxla naq mare toxe'xtaw li 
samahib' aran Sirte. Ut chi jo'ka'in yookeb' chi k'ame'k. 

18Li kaqsut-iq' q'axal yo chi qachiq'chiq'inkil, jo'kan naq sa' li kutan jun chik 
ke'xtikib' xjeb'b'al li riiq li jukub', 

19ut sa' rox li kutan ke'xkut rik'in ruq'eb' chixjunileb' li xk'anjelob'aal li jukub'. 

20Chiru naab'al kutan ink'a' xk'utunk li saq'e chi moko eb' li chahim; makach'in li 
kaqsut-iq' wank sa' qab'een, tik ink'a' chik naqak'oxla naq tookole'q. 

21Chiru naab'al kutan ink'a' kiqayal wa; jo'kan naq laj Pablo kixaqliik sa' xyiheb' 
ut kixye: —Ex wamiiw, jwal us raj xineepaab' ut ink'a' raj xex'elk chaq Kreta; 
jo'kan naq ink'a' raj xek'ul li rahilal a'in ut ink'a' raj xexsachok. 

22A'ut anaqwan nintz'aama cheru naq kawaq eech'ool: maajun sa' eeyanq 
taasachq, ka'ajwi' li jukub'. 

23Xb'aan naq chiru li q'oqyink a'in xk'ut rib' chiwu jun li ánjel taqlanb'il chaq 
xb'aan li Yos li ninloq'oni laa'in ut aj eechal we, 

24ut xye we: «Matxiwak, Pablo! Tento tatwulaq chiru li awab'ej. K'e reetal, li Yos 
xk'eheb' sa' laawuq' li xyu'am chixjunileb' laawochb'een sa' laab'eenik», chan. 

25Jo'kan utan, ex wamiiw, kawaq eech'ool! Sa' xk'ab'a' li Yos laa'in ninpaab' naq 
taak'ulmanq tz'aqal jo' yeeb'il chaq we. 

26Toxqataw jun li na'ajej sutsu xb'aan li palaw. 

27Sa' xkaalaju li q'oqyink li nokoojukuuk wi' sa' li palaw Adriátiko xk'ab'a', sa' 
xyiitoq tana li q'oqyink, eb' laj b'eresinel jukub' ke'reek'a naq nach' wank li 
ch'och'. 

28Ke'xb'is li xchamal li ha' ut ke'xtaw naq wiib' xka'k'aal moqoj li xchamal; ut naq 
ke'jilok chik kach'in chiruheb', ke'xb'is wi' chik ut waqlaju moqoj aj chik xchamal. 

29Yookeb' xxiw xb'aan naq mare toxqapik'a qib' sa' li pek ru naq neke'xk'oxla; 
jo'kan naq ke'xk'e sa' li ha' kaahib' chi xramleb' li jukub' chi xjolomil, ut q'axal 
neke'raj ta ak xsaqewk. 

30Eb' laj b'eresinel jukub' ke'xyal elelik ut ke'ok chi xkub'sinkil li ch'ina jukub' sa' 
palaw, ke'xb'aanu rib'eb' jo' li yal xkutb'al li xramleb' jukub' chi uub'ej te'raj. 

31A'ut laj Pablo kixye re laj jolominel ut reheb' laj puub': —Wi ink'a' te'kanaaq eb' 
a'an sa' li jukub', moko truuq ta texkole'q laa'ex. 

32Toja' naq eb' laj puub' ke'xset li xk'aamal li ch'ina jukub' ut ke'xkanab' chi 
t'ane'k sa' li palaw. 

33Naq yookeb' chi royb'eninkil li kutan, laj Pablo kixtz'aama chiruheb' chixjunil 
naq te'wa'aq; ut kixye: —Ak kaalaju kutan eerokik chi oyb'enink ut chi xkuyb'al 
eesa'; tik maak'a' neketzeka. 

34Jo'kan naq nintz'aama usilal cheru, chexwa'aq: us cho'q eere, re naq texkole'q. 
Maajun sa' eeyanq taasachq junaq rismal xjolom. 

35Ut naq kixye a'an, kixchap li wa, kiyoxink re li Yos chiru chixjunileb', kixjach ut 
ki'ok chi wa'ak. 

36Toja' naq chixjunileb' ke'kawuuk xch'ool ut ke'wa'ak ajwi'. 

37Waqlaju xkaalajuk'aalo (276) li wanko sa' li jukub'. 

38Ut naq ak ke'k'ojlaak xch'ool, ke'ok chi xjeb'b'al riiq li jukub' rik'in xkutb'al li 
triiw sa' palaw. 

39Naq kikutano'k, eb' laj b'eresinel jukub' ink'a' ke'xnaw ru li ch'och', ab'an ke'ril 
jun li ch'ina na'ajej jay re li ha', ut ke'xk'uub' xk'amb'al li jukub' aran, wi ta 
taaruuq. 

40Ke'rach'ab' eb' li xramleb' jukub' ut ke'xkanab' sa' li palaw; ke'xhit ajwi' b'ayaq 
li xk'aamaleb' li b'eresib'aal, ke'xtaqsi sa' iq' li nimla t'ikr wank chi uub'ej ut 
koheb' sa' xjayal li ch'och'. 

41Ab'anan koxe'xpik'a rib' sa' jun li na'ajej wank palaw chi xka'pak'alil, ut li 
jukub' kit'ilk aran: t'ilt'o li ru'uj sa' li samahib', ink'a' chik na'eek'ank; ut li rix yo 
chi juk'e'k xb'aan xmetz'ew li palaw. 

42Toja' naq eb' laj puub' ke'xk'uub' xkamsinkileb' li preex re naq maa'ani 
taa'eleliq sa' numx. 

43A'ut li xjolomileb' laj puub' li taaraj xkolb'al laj Pablo, ink'a' kixk'ulub'a li 
xk'a'uxeb' ut kixtaqla naq xb'enwa xkutaqeb' rib' sa' ha' eb' li neke'xnaw numxik 
ut che'wulaq chi ch'och'el; 

44ut eb' li junch'ol chik elqeb': wan te'elq sa' xb'een tz'alamche', wan chik sa' 
xb'een li k'a'aq re ru re li jukub'. Chi jo'kan koowulak chiqajunilo chi ch'och'el chi 
maak'a' kiqak'ul. 

Hch 28 

Laj Pablo aran Malta 

1Naq ak xookole'k, kiqanaw naq Malta xk'ab'a' li ch'och' a'an sutsu xb'aan li 
palaw. 

2Eb' laj aran koohe'xk'ul chi saheb' sa' xch'ool, ke'xtz'ab' jun li xam ut 
koohe'xch'utub' chiqajunilo chi q'ixink, xb'aan naq yo li hab' ut ke ru li kutan. 

3Laj Pablo kixch'utub' chaq jun q'aal chi kaqi che' ut, naq kixk'e sa' xam, ki'elk 
chaq jun li q'anb'olay xb'aan xtiqwal li xam ut kixchap rib' chi ruq'. 

4Eb' laj aran naq ke'ril li xul t'uyt'u chi ruq' laj Pablo, ut ke'xye chirib'ileb' rib': 
“Ch'olch'o naq li winq a'in a'an aj kamsinel ras riitz'in: xkol chaq rib' sa' li palaw, 
ab'an li Choxahil Tiikilal ink'a' naxkanab' chi yo'yo”. 

5A'ut laj Pablo kixchiq'chiq'i li xul sa' xb'een li xam ut maak'a' kixk'ul. 

6Eb' a'an yookeb' chi royb'eninkil naq taasipo'q malaj ak kamenaqaq naq 
t'anaamilaq, ut najt ke'royb'eni a'an. Ab'an ke'ril naq maak'a' k'aru kixk'ul, ut 
ke'xjal xk'a'uxeb' ut ke'ok chi xyeeb'al naq a'an yos. 

7Nach' rik'in li na'ajej a'an wank xch'och' li xnimal ru winq re li tenamit a'an, aj 
Publio xk'ab'a'. A'an kooxk'ul, ut chiru oxib' kutan kooxk'e chi hilank chi sa sa' 
xch'ool. 

8Yokyo sa' ch'aat li xyuwa' laj Publio; yo xtiq jo'wi' xkik' sa'. Toja' naq laj Pablo 
kox'okaq rik'in, kitijok, kixk'e li ruq' sa' xb'een ut kixk'irtasi. 

9Naq kik'ulmank a'an, ke'wulak chixjunileb' li yaj wankeb' sa' li na'ajej a'an ut 
kilaje'k'irtasiik. 

10K'ajo' naq koohe'xra ut koohe'xtenq'a. Ut naq koo'elk aran, ke'xsi qe chixjunil li 
taak'anjelaq chiqu. 

Laj Pablo kiwulak aran Roma 

11Oxib' po kookanaak aran. Chirix chik a'an kooho chiru ha' sa' jun li jukub' re 
Alejandría. Li jukub' a'an wank reetalil chiru, a' li reetalil laj Kástor ut laj Pólux, ut 
ak kixnumsi li hab'alq'e aran Malta. 

12Naq koowulak Sirakusa, kookanaak oxib' kutan sa' li tenamit a'an. 

13Koo'elk aran, kooho junqre ha' ut koowulak Regio. Sa' li kutan jun chik kitiklaak 
li iq' nachalk sa' li rokeb'l; ut chi jo'kan chiru wiib' kutan koowulak Pozuelos. 

14Aran wankeb' qas qiitz'in kiqataw, ut eb' a'an ke'xtz'aama chiqu naq tookanaaq 
wuqub'aq kutan rik'ineb'. Ut chirix a'an koowulak Roma. 

15Naq eb' laj paab'anel aj Roma ke'rab'i qesil, ke'elk chaq chi qak'ulb'al toj sa' li 
xK'ayiil laj Apio ut sa' li na'ajej Oxib' chi Wa'leb'aal xk'ab'a'. Naq laj Pablo kirileb' 
ru, kiyoxink chiru li Yos ut kikawuuk xch'ool. 

16Naq koxoo'okaq Roma, laj Pablo kikanab'aak chi hilank sa' jun li kab'l xjunes, 
rochb'een laj puub' li nak'aak'alenk re. 

17Oxejeraq chik a'an laj Pablo kixch'utub' li xninqaleb' ru aj Judiiy ut, naq 
ch'utch'uukeb' chik rik'in, kixye reheb': —Ex was wiitz'in, laa'in maak'a' k'aru 
ink'a' us xinb'aanu re li qatenamit chi moko chirix li k'aynaqeb' wi' li qana' 
qayuwa'. Ab'an xinchape'k chaq Jerusalén ut xinq'axtesiik sa' ruq'eb' laj Roma. 

18Eb' a'an xine'xpatz'i ut xe'raj raj wach'ab'ankil xb'aan naq maak'a' xe'xtaw 
wik'in ink'ulub' ta wi' li kamk. 

19A'ut eb' laj Judiiy ink'a' xe'raj; jo'kan naq reetal xintz'aama ab'iik xb'aan li 
awab'ej, ab'an ink'a' nawaj xjitb'al lintenamit. 

20A'in xyaalal naq xintaqla eeb'oqb'al, re rilb'al eeru ut aatinak eerik'in, xb'aan 
naq tz'aqal sa' xk'ab'a' li royb'enihom li tenamit Israel b'ak'b'ookin rik'in li 
kareen a'in. 

21Ke'chaq'ok eb' a'an ut ke'xye: —Laa'o maajun li hu xqak'ul chalenaq Judea 
na'aatinak ta chawix. Jo'kan ajwi' maajun li qas qiitz'in xk'ulunk arin chajitb'al 
malaj xye ta resil junaq k'aru ink'a' us chawix. 

22Ab'an tqaj aawab'inkil chirix li k'aru nakak'oxla, xb'aan naq naqanaw naq li 
jek'jookil paab'aal wankat wi' xik' ilb'il yalaq b'ar. 

23Ke'xxaqab' xkutankil rilb'al wi' chik laj Pablo ut, naq kiwulak xkutankil, q'axal 
naab'aleb' chik ke'chalk b'arwi' nahilank. Toja' naq laj Pablo kixtikib' xyeeb'al 
resil li xnimajwal awab'ejihom li Yos, yo chi xch'olob'ankil li yaal chiruheb' ut 
yalyo xq'e chi xq'unb'esinkil xch'ooleb' chirix li Jesus rik'in li naxye li xChaq'rab' 
laj Moisés ut eb' li Propeet: kixtikib' eq'la ut kiraqe'k ewu. 

24Wan ke'ok chi paab'ank sa' xk'ab'a' li raatin ut wankeb' chik ink'a' ke'xpaab'. 

25Ut naq ke'elk aran, ink'a' junajeb' xch'ool chirib'ileb' rib'. Laj Pablo 
kixchaq'rab'iheb' chi jo'ka'in: “Tz'aqal yaal li kixye li Santil Musiq'ej reheb' leena' 
leeyuwa' chi xtz'uumal re li propeet Isaías: 

26«Ayu rik'ineb' li tenamit a'in ut ye reheb': Tex'ab'inq chi us, ab'an ink'a' teetaw 
ru; tex'iloq chi us, ab'an maak'a' teeril. 

27Xb'aan naq kawujenaq chik xch'ooleb' li tenamit a'in, xe'jipo'k sa' xxikeb' ut 
xe'xtz'ap xsa' ruheb': mare anchal te'iloq rik'ineb' li ru, te'ab'inq rik'ineb' li xxik, 
te'xtaw xyaalal sa' xch'ooleb' ut te'xjal xk'a'uxeb', ut laa'in teb'ink'irtasi». 

28“Chenawaq b'i' naq li Yos naraj xkolb'aleb' li maawa'eb' aj Judiiy, ut eb' a'an 
relik chi yaal naq te'rab'i”. 

30Laj Pablo kikanaak tz'aqal wiib' chihab' sa' jun li kab'l kixto'oni, yo chi xk'ulb'al 
chixjunileb' li neke'wulak rik'in, 

31jo'wi' chi xpuktesinkil resil li xnimajwal awab'ejihom li Yos ut chi xtzolb'aleb' 
chirix li Qaawa' Jesukriist chi maak'a' xxiw ut chi maa'ani naramok chiru. 

Ro 

Ro 1 

Xk'eeb'al sahil ch'oolej 

1Laa'in laj Pablo, xmoosin li Kristo Jesus, b'oqb'ilin chi wank cho'q apóstol ut 
sik'b'il wu chi xpuktesinkil li xChaab'il Esil li Yos 

2yeechi'inb'il chaq junxil chi xtz'uumal reheb' li xpropeet sa' li Santil Hu. 

3A'an a'in resilal li Ralal, a' li Jesukriist li Qaawa', yo'lajenaq jo' winq sa' xyanq 
riyajil laj David 

4ut xaqab'anb'il cho'q Ralal li Yos rik'in xnimal xwankil, jo' chanru rajom li 
Musiq'ej aj santob'resihom re chixjunil, sa' xk'ab'a' li xwaklijik chi yo'yo sa' 
xyanqeb' li kamenaq. 

5Sa' xk'ab'a' A'an xqak'ul qamaatan re wank cho'q apóstol re xk'amb'aleb' 
chixjunil li tenamit chi xq'axtesinkil rib' chi paab'ank sa' xk'ab'a' li xnimal xloq'al. 

6Sa' xyanqeb' a'an wankex ajwi' laa'ex li b'oqb'ilex xb'aan li Jesukriist. 

7Eerik'in chejunilex laa'ex li raarookex xb'aan li Yos aran Roma ut b'oqb'ilex chi 
wank sa' santilal chiwanq taxaq li usilal ut li tuqtuukilal nachalk rik'in li Yos li 
qaYuwa' ut rik'in li Qaawa' Jesukriist. 

Yoxink ut tz'aamank 

8Xb'een xb'een ninyoxink chiru linYos sa' xk'ab'a' li Jesukriist cherix chejunilex 
xb'aan naq chaab'il resilal leepaab'aal sa' chixjunil li ruuchich'och'. 

9Naxnaw li Yos, li ninloq'oni chi anchal li waanm rik'in xpuktesinkil li xChaab'il 
Esil li Ralal, naq ink'a' ninkanab' eepatz'b'al sa' lintij. 

10Junelik nintz'aama sa' lintij naq sa' junaq kutan chixk'e taxaq rib' chiwu xik 
eerik'in, wi jo'kan naraj li Yos. 

11K'ajo' naq nawaj eerilb'al re xq'axtesinkil eere junaq leemaatan li naxk'e li 
Musiq'ej, re naq kawub'resinb'ilaq leech'ool, 

12naraj naxye re xwaklesinkil qach'ool chiqib'il qib' naq wanqin sa' eeyanq, rik'in 
li jun chi paab'aal, a' leere laa'ex ut li we laa'in. 

13Nawaj teenaw, ex was wiitz'in, naq k'iila sut xink'oxla xik eerik'in re naq tink'ul 
raj junaq ru link'anjel sa' eeyanq, kama' xink'ul chaq sa' xyanqeb' li tenamit 
junch'ol. Ab'anan toj anaqwan ramro chiwu. 

14Wankin sa' k'as rik'ineb' laj Griego ut rik'ineb' li junch'ol chik, rik'ineb' li 
wankeb' xna'leb' ut li maak'a'eb' xna'leb'. 

15Jo'kan naq k'ajo' naq nawaj xpuktesinkil li Chaab'il Esilal eerik'in laa'ex li 
wankex Roma. 

16Xb'aan naq ink'a' ninxutaanak chi xpuktesinkil li Chaab'il Esilal; a'an xnimal 
xwankil li Yos re xkolb'al chixjunileb' li te'paab'anq re: xb'enwa eb' laj Judiiy ut 
eb' ajwi' laj Griego. 

17Xb'aan naq li Chaab'il Esilal naxk'ut naq li Yos natiikob'resink ch'oolej sa' 
xk'ab'a' li paab'ank ut cho'q re li paab'ank, jo' tz'iib'anb'il sa' li Santil Hu: “Li tiik 
xch'ool twanq xyu'am xb'aan li xpaab'aal”. 

Li xjosq'il li Yos sa' xb'eeneb' li maawa'eb' aj Judiiy 

18Li xjosq'il li Yos yo chaq chi k'utunk toj sa' choxa sa' xb'eeneb' chixjunil li maak 
ut sa' xb'een chixjunil li xmaa'usilaleb' li tenamit li neke'ramok re li yaal rik'in 
xmaak'a'il li tiikilal. 

19Xb'aan naq li k'aru naru xnawb'al chirix li Yos, k'utk'u chiruheb': a' ajwi' li Yos 
xk'utuk chiruheb'. 

20Chalen chaq sa' xk'ojlajik li ruuchich'och' li k'a'aq re ru ink'a' ilb'il ru re li Yos, a' 
li xjunelik wankil ut li xYosilal, nak'utunk chiruheb' li neke'k'oxlak chirixeb' li 
xb'aanuhom. Jo'kan naq maak'a' k'aru te'xkol wi' rib', 

21xb'aan naq ke'xnaw ru li Yos, ab'an ink'a' ke'xnima xloq'al jo' tz'aqal Yos chi 
moko ke'yoxink chiru, po'k chik kixb'aanu li xk'a'uxeb', ut eb' li xjip aj ch'ool 
kiq'oqyino'k ru. 

22Ke'xye rib' naq wankeb' xna'leb', ab'anan ke'kanaak chi maak'a'eb' xna'leb', 

23ut ke'xjal li xnimal xloq'al li Yos ink'a' nalajk na'oso'k rik'in xjalam u winq 
na'oso'k, rik'in xjalam uheb' li xik'anel xul, eb' li xul kaahib'eb' roq ut eb' li 
neke'xjukuki rib' chiru ch'och'. 

24Jo'kan naq li Yos kixk'eheb' chi xb'aanunkil li narataw xch'ooleb', 
kixq'axtesiheb' sa' xyib'al ru xmaa'usilaleb' toj ke'xmux li xtz'ejwaleb' chirib'ileb' 
rib': 

25eb' a'an ke'jalok re li tz'aqal Yos rik'in li tik'ti', ut a' chik li k'a'aq re ru 
yoob'tesinb'il ke'xnima ru ut ke'xloq'oni cho'q reeqaj laj Yoob'tesinel, li 
usilaatinanb'il chi junelik q'e kutan. Jo'kan taxaq. 

26Rik'in a'an li Yos kixq'axtesiheb' sa' li xutaanalil na'leb' xb'aan naq li rixaqileb' 
ink'a' chik ke'raj wank rik'ineb', rik'in b'an chik li rech ixqilal ke'xb'aanu li moko 
uxk naraj. 

27Jo'kaneb' ajwi' li winq: ke'xkanab' wank rik'ineb' li rixaqil jo' teneb'anb'il sa' 
xb'eeneb', ut ke'tiqwo'k chik chirib'ileb' rib'; ke'xb'aanu li maa'usilal rik'ineb' li 
rech winqilal ut ke'xk'ul xq'ajkamunkil li xsachikeb' jo' tz'aqal xk'ulub'eb'. 

28Ink'a' ke'raj xk'uulankil sa' xch'ooleb' li yaal chirix li Yos, jo'kan naq 
ke'q'axtesiik xb'aan li Yos sa' li xmaa'us aj k'a'uxeb' re te'xb'aanu li moko uxk 
naraj. 

29Numtajenaq xyib'al ru li xmaa'usilaleb', lab' xch'ooleb', aj raholeb' ru b'ihomal, 
k'ajo' xmaa'usilaleb'; numtajenaqeb' chi aj kaqal, aj kamsineleb' ras riitz'in, aj 
wech'oneleb', aj b'alaq'eb', ink'a' us xna'leb'eb', aj mololeb' aatin, 

30aj q'ab'aneleb', xik' neke'ril li Yos, aj hob'oneleb', q'etq'eteb', xninqaleb' ru naq 
neke'xb'aanu rib'eb', aj yoob'aneleb' maa'usilal, aj q'etoleb' raatin xna' xyuwa', 

31maak'a'eb' xna'leb', eet aj winqeb', maak'a' xchaab'ilaleb', maak'a' uxtaanank 
rik'ineb'. 

32Us ta ch'olch'o chiruheb' li xchaq'rab' li Yos, li naxye naq eb' li neke'b'aanunk re 
a'in teneb'anb'il li kamk sa' xb'eeneb', ab'an moko ka'aj ta wi' neke'xb'aanu li 
maak, neke'saho'k aj b'an wi' sa' xch'ool rik'ineb' li neke'b'aanunk a'in. 

Ro 2 

Eb' laj Judiiy ajwi' yo xjosq'il li Yos sa' xb'eeneb' 

1Jo'kan utan, maak'a' k'aru taakol wi' aawib', at winq li nakatraqok aatin sa' 
xb'een laawas aawiitz'in, a' yaal anihat. Naq nakatraqok aatin chirix anihaq, 
rahilal nakab'oq chaq sa' aab'een, xb'aan naq nakatraqok aatin ut toj yookat ajwi' 
chi xb'aanunkil li maak a'an. 

2Ch'olch'o chiqu naq li Yos taaraqoq aatin sa' tiikilal sa' xb'eeneb' li 
neke'b'aanunk re li k'a'aq re ru a'an. 

3K'aru nakak'oxla laa'at li nakatraqok aatin sa' xb'eeneb' li neke'b'aanunk re a'an 
ut yookat ajwi' chi xb'aanunkil aawe? Ma nakak'oxla naq tatkole'q chiru li 
xraqb'a aatin li Yos? 

4Malaj ut nakatz'eqtaana li xchamal xsasal li rusilal li Yos, li xnimal xkuyum ut li 
xq'unal xch'ool? Ma ink'a' nakanaw naq li rusilal li Yos a'in natoch'ok aawe chi 
xyot'b'al laach'ool ut chi xjalb'al laak'a'uxl? 

5Laa'at kaw laajolom ut ink'a' nakawaj xjalb'al laak'a'uxl; jo'kan naq yookat chi 
xtamresinkil xjosq'il li Yos sa' aab'een cho'q re xkutankil li Josq'il naq 
taak'utb'esiiq li raqb'a aatin tixb'aanu li Yos sa' tiikilal. 

6Aran taak'eemanq xq'ajkamunkil li junjunq jo' chanru li xyehom xb'aanuhom: 

7li Yos tixk'e junelik yu'am reheb' li ninqeb' xkuyum chi xb'aanunkil li us, 
jo'k'ihaleb' li neke'xsik' li loq'al, li chaab'ilal ut li yu'am ink'a' nalajk na'oso'k. 

8Ab'anan eb' laj q'etol aatin, eb' li ink'a' neke'xk'anjela li yaal ut a' chik li ink'a' us 
neke'xk'anjela, li Yos tixtaqla xjosq'il ut raaxiik' sa' xb'eeneb'. 

9Nimla rahilal ut yot'ik ch'oolej taachalq sa' xb'eeneb' chixjunil li neke'b'aanunk 
re li ink'a' us: xb'enwa sa' xb'eeneb' laj Judiiy, ab'an sa' xb'eeneb' ajwi' laj Griego. 

10A'ut chixjunileb' li neke'b'aanunk re li us: loq'al, nimaak u ut tuqtuukilal li 
taak'eemanq reheb'; xb'enwa eb' laj Judiiy, ut eb' ajwi' laj Griego. 

11Xb'aan naq li Yos juntaq'eet narileb' chixjunil. 

12Chixjunileb' li ke'maakob'k chi ink'a' ke'xnaw li xChaq'rab' laj Moisés, maak'a' 
Chaq'rab' sa' xb'eeneb' naq te'oso'q; ut chixjunileb' li ke'maakob'k rub'el xwankil 
li Chaq'rab', a' li Chaq'rab' taaraqmanq wi' aatin sa' xb'eeneb'. 

13Chiru li Yos moko tiikeb' ta xch'ool li neke'ab'ink re li Chaq'rab', a'aneb' b'an li 
neke'k'anjelank re: a'aneb' a'in li te'tiikob'resiiq xch'ool. 

14Naraj naxye: naq eb' li maawa'eb' aj Judiiy li maak'a'eb' xChaq'rab' 
neke'xb'aanu li naxye li Chaq'rab' xb'aan naq neke'reek'a sa' xch'ooleb', eb' a'an, 
us ta maak'a'eb' xChaq'rab', xchaq'rab'eb' rib' xjuneseb'. 

15Neke'xk'ut naq li k'aru yeeb'il xb'aan li Chaq'rab', a'an tz'iib'anb'il sa' 
xch'ooleb'. A' ajwi' li reek'ob'aal xch'ooleb' jo'wi' li xk'a'uxeb' nach'olob'ank re: 
wan naq a'an najitok reheb', wan naq a'an nakolok reheb'. 

16Chixjunil a'in taak'utunq chi us sa' li kutan taaraqoq wi' aatin li Yos sa' xk'ab'a' 
li Jesukriist chirix li k'aru muqmu sa' xch'ooleb' chixjunileb'. A'an a'in li Chaab'il 
Esilal ink'ulum laa'in. 

Eb' laj Judiiy ut li Chaq'rab' 

17Ab'anan k'aru tqaye chawix laa'at li nakak'ab'a'in aj judiiy? Nakakuutu aawib' 
rik'in li xChaq'rab' laj Moisés ut nakanima aawib' sa' xk'ab'a' laaYos. 

18Nakanaw li rajom li Yos ut naxk'ul aawu li k'aru q'axal chaab'il xb'aan naq 
tzolb'ilat rik'in li Chaq'rab'. 

19Kaw aach'ool chi xk'oxlankil naq laa'at aj k'utul xb'eheb' li mutz', xkutaneb' li 
wankeb' sa' aak'ab', 

20aj tijol reheb' li maak'a'eb' xna'leb' ut aj tzolol reheb' li q'uneb' xch'ool, xb'aan 
naq sa' li Chaq'rab' nakataw laana'leb' ut li yaal chi tz'aqal re ru. 

21Chakuy inmaak, k'a'ut naq nakatzoleb' li jalan chik ut ink'a' nakatzol aawib' 
laa'at? Nakach'olob' xyaalal naq ink'a' us li elq'ak, ab'anan nakat-elq'ak ajwi' 
laa'at. 

22Nakaye naq ink'a' us li muxuk sumlaak, ut laa'at nakatmuxuk sumlaak. Xik' 
nakawileb' li yal k'oxlanb'il yos, ut nakat-elq'ak sa' rochocheb'. 

23Nakanima aawib' sa' xk'ab'a' li Chaq'rab', ab'anan nakaq'et li Chaq'rab'; ut chi 
jo'kan ink'a' nakawoxloq'i li Yos. 

24Relik chi yaal, jo' naxye li Santil Hu, “eemaak laa'ex majewanb'il xk'ab'a' li Yos 
sa' xyanqeb' li junch'ol chik”. 

25Relik chi yaal naq li sirkunsisyon wank xyaalal wi nakapaab' li xChaq'rab' laj 
Moisés; ab'anan wi nakaq'et li Chaq'rab', laa'at nakatkanaak jo' ink'a' aak'ulum li 
sirkunsisyon. 

26Wi li ink'a' xk'ulum li sirkunsisyon naxpaab' li naxye li Chaq'rab', ma ink'a' 
tab'i' taak'ehe'q sa' ajl sa' xyanqeb' li xk'ulumeb' li sirkunsisyon, us ta li jun ink'a' 
xk'ulum? 

27Ut li ink'a' uxb'il li sirkunsisyon sa' li xtz'ejwal, wi naxpaab' li Chaq'rab', 
taaraqoq aatin sa' aab'een, xb'aan naq wank aawik'in li Chaq'rab' chi tz'iib'anb'il 
ut aak'ulum li sirkunsisyon, ab'anan aj q'etolat Chaq'rab'. 

28Li wank cho'q aj judiiy maawa' ka'ajwi' re xk'utb'al rib'; jo'kan ajwi' li tz'aqal 
sirkunsisyon maawa' li nak'utunk sa' li tz'ejwalej. 

29Li tz'aqal aj judiiy ak a'an ajwi' chaq sa' li xch'ool, ut li tz'aqal sirkunsisyon a'an 
li na'uxk sa' li ch'oolej, a' li uxb'il xb'aan li Musiq'ej ut ink'a' yal xb'aan 
xpaab'ankil junaq chaq'rab'. Li tz'aqal aj judiiy a'an li nanimaak ru xb'aan li Yos 
ut ink'a' xb'aaneb' li tenamit. 

Ro 3 

Tiik xch'ool li Yos chi junelik 

1B'ar put wank li rusilal li wank cho'q aj judiiy? B'ar put wank li rusilal li 
sirkunsisyon? 

2Jwal nim li rusil, chi yalaq chan re ru. Xb'enwa xb'aan naq reheb' laj Judiiy 
kiq'axtesiik chixjunil li xyehom li Yos. 

3Ut wi wank sa' xyanqeb' li ink'a' ke'paab'ank, k'a' tqaj wi'? Rik'in naq ink'a' 
ke'xnaw paab'ank ma tixkanab' li Yos xk'eeb'al li k'aru kixyeechi'i chaq? 

4Maajoq'e b'i'an! Li Yos paab'ajel chi junelik, us ta eb' li poyanam aj tik'ti'eb' 
chixjunileb', jo' tz'iib'anb'il sa' li Santil Hu: “Re naq chik'utunq naq tiik laach'ool 
rik'in li k'aru nakaye, ut us chat-elq naq taaraqmanq aatin sa' aab'een”. 

5Ab'anan wi li qamaa'usilal naterq'usink re xtiikilal xch'ool li Yos, k'aru tqaye? 
Ma tqaye naq ink'a' tiik xch'ool li Yos xb'aan naq nak'ehok chi tojok maak? 
(Yookin chi aatinak jo' neke'aatinak eb' li winq). 

6Maajoq'e b'i'an! Wi ta jo'kan, chan raj ru taaraqoq aatin li Yos sa' xb'een li 
ruuchich'och'? 

7Ab'an wi rik'in lintik'ti' taanumtaaq xwankil xtiikilal xch'ool li Yos cho'q re 
xnimal xloq'al, k'a'ut naq toj naraqmank ajwi' aatin sa' inb'een jo' aj maak? 

8K'a' naq ink'a' tqaye: “Qab'aanuuq li maa'usilal re naq taachalq li usilal”? Wank 
neke'jitok qe rik'in xyeeb'al naq a'an tz'aqal li yooko chi xk'utb'al chiruheb' li 
tenamit. Ab'anan relik chi yaal naq eb' li neke'yehok a'an xk'ulub'eb' li 
tojb'amaak. 

Maa'ani tiik xch'ool 

9K'a' put ru chi jo'kanan? Ma naqaq'axeb' ru li maawa'eb' aj Judiiy? Maajoq'e 
b'i'an! Xb'aan naq ak xqach'olob' xyaalal naq eb' laj Judiiy jo'wi' eb' laj Griego, 
chixjunileb' wankeb' rub'el xwankil li maak, 

10jo' tz'iib'anb'il sa' li Santil Hu: “Maa'ani tiik xch'ool, yal jun taxaq. 

11Maa'ani wank xna'leb', junaq taxaq li nasik'ok re li Yos. 

12Chixjunileb' xe'xkanab' li chaab'il b'e, junxikikeb' sa' li maa'usilal. Maak'a' junaq 
nab'aanunk li us, yal jun taxaq. 

13Li xxololeb' chanchan teetookil muqleb'aal; rik'in ru'ujeb' raq' neke'ok chi 
b'alaq'ik. Xmay k'anti' li wank chi xtz'uumal reheb'. 

14Li xsa' reheb' nujenaq chi majewal ut xik' aj aatin. 

15Li roqeb' neke'seeb'o'k chi xik chi kamsink; 

16rahilal ut raaxiik' wank sa' xb'eheb'. 

17Ink'a' xnawomeb' ru xb'ehil li tuqtuukil usilal; 

18tik ink'a' neke'xxiwa ru li Yos”. 

19Us b'i', naqanaw naq chixjunil li naxye li Chaq'rab', a'an yeeb'il cho'q reheb' li 
wankeb' rub'el xwankil li Chaq'rab', re naq chixjunileb' te'memo'q, ut chixjunil li 
ruuchich'och' chireek'ahaq rib' naq wank xmaak chiru li Yos. 

20Xb'aan naq maa'ani taatiikob'resiiq xch'ool chiru li Yosyal sa' xk'ab'a' 
xpaab'ankil li Chaq'rab'; a'in b'an li naxb'aanu li Chaq'rab': naxk'e chi nawe'k naq 
laa'o aj maak. 

Li tiikil ch'oolej nawank xb'aan li paab'aal 

21Anaqwan xk'utb'esiik naq li Yos a'an aj tiikob'resinel ch'oolej, jo' chanru yeeb'il 
chaq resil xb'aan li xChaq'rab' laj Moisés jo'wi' xb'aaneb' li propeet. 

22Sa' xk'ab'a' xpaab'ankil li Jesukriist, li Yos naxtiikob'resi xch'ooleb' chixjunileb' 
li neke'paab'ank re, xb'aan naq juntaq'eet narileb' chixjunil: 

23chixjunileb' xe'maakob'k ut maak'a' xloq'al li Yos rik'ineb'. 

24Ab'anan neke'xmaatani xtiikob'resinkil xch'ooleb' xb'aan rusilal li Yos, rik'in li 
kolb'a ib' wank sa' xk'ab'a' li Kristo Jesus. 

25A'in kixaqab'aak xb'aan li Yos cho'q aj k'ehol uxtaan sa' xk'ab'a' li xkik'el, cho'q 
reheb' li wankeb' xpaab'aal. Chi jo'kan li Yos naxk'ut li xtiikilal xch'ool. Sa'eb' li 
kutan ke'numje'k, sa' xq'ehil li xnimal xkuyum, li Yos ink'a' kixk'e sa' ajl li 
xmaakeb' li tenamit, 

26yal re xk'utb'al sa'eb' li kutan a'in li xtiikilal; naraj naxye, a'an tiik xch'ool ut aj 
tiikob'resihom re li napaab'ank re li Jesus. 

27B'ar put wank anaqwan li xnimankil qib'? Isinb'il chik chi junajwa. K'a' chi 
chaq'rab'il x'isink re? Ma rik'in qab'aanuhom? Ink'a'; rik'in b'an xchaq'rab'il li 
paab'aal. 

28Xb'aan naq ch'olch'o chiqu naq li winq natiikob'resiik xch'ool xb'aan li paab'aal, 
chi maak'a' xb'aanuhom li xChaq'rab' laj Moisés. 

29Ma ka'aj ta wi' cho'q reheb' laj Judiiy li Yos? Ma ink'a' tab'i' cho'q reheb' ajwi' li 
junch'ol chik? Ch'olch'o naq li Yos xYoseb' ajwi' li maawa'eb' aj Judiiy. 

30Xb'aan naq li Yos jun ajwi' chirib'il: a'an taatiikob'resinq re xch'ooleb' li 
xk'ulumeb' li sirkunsisyon, sa' xk'ab'a' li paab'aal; ut tixtiikob'resi xch'ooleb' li 
ink'a' xk'ulumeb' li sirkunsisyon, sa' xk'ab'a' ajwi' li paab'aal. 

31Ma yooko tab'i' chi xjuk'b'al xwankil li Chaq'rab' rik'in li paab'aal? Maajoq'e 
b'i'an! Yooko b'an chi xxaqab'ankil xwankil. 

Ro 4 

Laj Abrahán kitiikob'resiik xch'ool xb'aan li xpaab'aal 

1K'a' put ru tqaye chirix laj Abrahán li qaxe'toonil yuwa'? 

2Wi laj Abrahán kixtaw xtiikilal xch'ool rik'in li xb'aanuhom, wank k'aru tixnima 
wi' rib', ab'anan moko chiru ta li Yos. 

3K'aru naxye li Santil Hu? “Laj Abrahán kixpaab' li Yos ut a'an kik'ehe'k sa' ajl 
cho'q xtiikilal xch'ool”. 

4Wi ani yo chi k'anjelak ut naxk'ul xtojb'al, a'in ink'a' nak'ehe'k re yal jo' xmaatan, 
ak re aj b'an wi' naq naxk'ul. 

5Ut wi ani maak'a' k'anjel xb'aanu, ab'an naxpaab' li Yos li natiikob'resink xch'ool 
laj maak, li xpaab'aal nak'ehe'k sa' ajl cho'q xtiikilal xch'ool. 

6Jo' ajwi' naxye laj David naq us xaq re li naxmaatani xtiikilal xch'ool xb'aan li Yos 
chi ink'a' k'eeb'ileb' sa' ajl li xb'aanuhom: 

7“Us xaq reheb' li kuyb'il sachb'il li xmaakeb', ut muqb'il chik li xmaa'usilaleb'. 

8Us xaq reheb' li ink'a' neke'k'oxlaak li xmaakeb' xb'aan li Yos”. 

9Li sahilal a'in ma ka'ajwi' cho'q reheb' li xk'ulumeb' li sirkunsisyon malaj reheb' 
ajwi' li ink'a' xk'ulumeb'? Xb'aan naq xqaye naq li xpaab'aal laj Abrahán kik'ehe'k 
sa' ajl cho'q xtiikilal xch'ool. 

10Jo'q'e put kik'ehe'k sa' ajl? Rub'elaj xk'ulb'al li sirkunsisyon malaj toj moqon? 
Moko moqon ta, maji'aq b'an xk'ulum li sirkunsisyon: 

11laj Abrahán kixk'ul li sirkunsisyon jo' reetalil li xtiikilal xch'ool kixmaatani chaq 
xb'aan li xpaab'aal naq maji'aq xk'ulum li sirkunsisyon. Chi jo'kan a'an xyuwa' 
chixjunileb' laj paab'anel ink'a' uxb'ileb' wi' li sirkunsisyon, re naq eb' a'an ajwi' 
k'eeb'ilaqeb' sa' ajl sa' xyanqeb' li tiikeb' xch'ool. 

12Laj Abrahán xyuwa'eb' ajwi' li xk'ulumeb' li sirkunsisyon, eb' li ink'a' k'ojk'o 
xch'ooleb' rik'in li sirkunsisyon, neke'xk'am b'an reheb' rik'in xpaab'aal li 
qayuwa' laj Abrahán naq maji'aq xk'ulum li sirkunsisyon. 

Naqak'ul li xyeechi'om li Yos xb'aan li paab'aal 

13Naq li Yos kixyeechi'i chaq re laj Abrahán jo'wi' reheb' li ralal xk'ajol naq 
te'reechani li ruuchich'och', relik chi yaal naq moko sa' xk'ab'a' ta li Chaq'rab' naq 
ki'uxk li yeechi'om a'in, sa' xk'ab'a' b'an li tiikil ch'oolej kixk'ul rik'in naq 
kixpaab'. 

14Xb'aan naq wi eb' laj paab'anel xChaq'rab' laj Moisés te'eechaninq, maak'a' 
rajb'al li paab'aal ut li xyeechi'om li Yos najuk'e'k xwankil chi junajwa. 

15Li Chaq'rab' nak'amok chaq xjosq'il li Yos, ab'anan b'ar maak'a' wi' li Chaq'rab', 
aran maak'a' ajwi' q'etb'a aatin. 

16Jo'kan naq chixjunil na'uxk sa' xk'ab'a' li paab'aal re naq k'ulb'ilaq yal chi 
maatan, ut li xyeechi'om li Yos xaqxooq xwankil cho'q reheb' chixjunil li ralal 
xk'ajol laj Abrahán: moko ka'aj ta wi' cho'q reheb' laj paab'anel Chaq'rab', reheb' 
aj b'an wi' li wankeb' xpaab'aal jo' laj Abrahán li qayuwa' chiqajunilo, 

17jo' naxye li Santil Hu: “Xatinxaqab' cho'q xyuwa' li k'iila tenamit”. A'an qayuwa' 
chiru li Yos, xb'aan naq kixpaab' li Yos li nak'ehok xyu'ameb' li kamenaq ut 
naxyoob'tesiheb' li k'a'aq re ru toj maak'a'. 

18Laj Abrahán kixpaab' li Yos ut kiroyb'eni li kiyeechi'iik chaq re, us ta maak'a' raj 
k'a' re ru xruuk royb'eninkil; ut kikanaak cho'q xyuwa'eb' li k'iila tenamit, jo' 
chanru yeeb'il chaq re: “Jo'kanaq xk'ihal eb' laawalal aak'ajol”.  

19Moko kich'inank ta li xpaab'aal rik'in xk'eeb'al reetal naq li xtz'ejwal chanchan 
naq kamenaq chik (kach'in chik maa o'k'aal chihab' wank re laj Abrahán); chi 
moko rik'in xk'eeb'al reetal naq lix Sara a'an jun li ixq ink'a' na'alank. 

20Tik ink'a' kiwiib'ank xch'ool chiru li xyeechi'om li Yos, kawuuk b'an chik 
kixb'aanu sa' li xpaab'aal ut kixloq'oni ru li Yos, 

21q'axal k'ojk'o xch'ool chirix naq li Yos wank xwankil chi xb'aanunkil li k'aru 
kixyeechi'i chaq. 

22Jo'kan naq chixjunil a'an kik'ehe'k sa' ajl chiru cho'q xtiikilal xch'ool. 

23Ut li Santil Hu moko ka'aj ta wi' cho'q re laj Abrahán naxye naq kik'ehe'k sa' ajl 
chiru li Yos, cho'q qe aj b'an wi' laa'o. 

24Taak'ehe'q sa' ajl li qapaab'aal xb'aan naq naqapaab' Li kiwaklesink re chi yo'yo 
li Jesus, li Qaawa'. 

25A'in kiq'axtesiik xb'aan li qamaak ut kiwaklesiik wi' chik chi yo'yo re 
xtiikob'resinkil li qach'ool. 

Ro 5 

Chanru natawmank li tiikil ch'oolej 

1Jo'kan utan, tiikob'resinb'il chik li qach'ool xb'aan li paab'aal, ut wanko sa' 
tuqtuukil usilal rik'in li Yos sa' xk'ab'a' li Qaawa' Jesukriist. 

2Xb'aan A'an, rik'in li paab'aal, xqataw qokik sa' li usilal a'in li wanko wi', ut 
naqanima qib' rik'in royb'eninkil li xnimal xloq'al li Yos. 

3Ut moko ka'aj ta wi' rik'in a'in, naqanima aj b'an wi' qib' toj sa'atqeb' li qarahilal, 
xb'aan naq naqanaw naq li rahilal naxyoob' xnimal kuyum; 

4li xnimal kuyum naxyoob' li tz'aqal chaab'ilal; li tz'aqal chaab'ilal naxyoob' li 
oyb'enink, 

5ut li oyb'enink ink'a' nab'alaq'ik xb'aan naq ak hoyb'il sa' li qach'ool li xrahom li 
Yos xb'aan li Santil Musiq'ej k'eeb'il chaq qe. 

6Naq toj maak'a' chaq qametz'ew, li Kriist kikamk sa' xk'ab'a'eb' laj maak, tz'aqal 
sa' xq'ehil. 

7Relik chi yaal naq ra chi sa naq tixk'e raj rib' chi kamk anihaq sa' xk'ab'a' junaq 
tiik xch'ool; mare sa' xk'ab'a' junaq chaab'il xch'ool tixq'axtesi raj rib' chi kamk. 

8A'ut li Yos naxk'ut qaraab'al rik'in naq li Kriist kikamk sa' qak'ab'a' naq toj 
wanko chaq sa' li qamaak. 

9Anaqwan tiikob'resinb'il qach'ool xb'aan xkik'el li Kriist: ma toja' ta chik ink'a' 
tooxkol li Yos chiru li tojb'amaak sa' xk'ab'a' A'an? 

10Naq toj xik' naqil chaq li Yos, xook'ame'k wi' chik sa' usilal rik'in sa' xk'ab'a' 
xkamik li Ralal; ma ink'a' tab'i' q'axal tooxkol chik anaqwan sa' xk'ab'a' li xyu'am 
naq k'amb'ilo chik sa' usilal rik'in li Yos? 

11Ut moko ka'aj ta wi' rik'in a'an, naqanima aj b'an wi' qib' rik'in li Yos sa' xk'ab'a' 
li Qaawa' Jesukriist li xqataw wi' li usilal anaqwan. 

Laj Adán ut li Kriist 

12Relik chi yaal naq xb'aan jun chi winq ki'ok chaq li maak sa' ruuchich'och', ut 
xb'aan li maak kichalk li kamk. Jo'kan naq li kamk kichalk sa' xb'eeneb' chixjunil 
li poyanam xb'aan naq chixjunileb' ke'maakob'k. 

13Naq toj maak'a' chaq li xChaq'rab' laj Moisés, ak wan chaq li maak sa' 
ruuchich'och', us ta maa'ani nak'ehe'k xmaak naq toj maak'a' li Chaq'rab'. 

14Ab'an chalen naq kiwank chaq laj Adán toj rik'in laj Moisés, li kamk kiwank 
xwankil sa' xb'eeneb' li ke'maakob'k, us ta ink'a' ke'maakob'k rik'in xq'etb'al 
xchaq'rab' li Yos jo' kixb'aanu laj Adán. Laj Adán a'an xjalam u Li toj tol'elq. 

15Ab'an li usilal moko juntaq'eet ta rik'in li q'etb'a aatin. Sa' xk'ab'a' li xmaak jun 
chi winq ke'kamk chixjunileb'; ab'an k'ajo' chik xnimal li rusilal li Yos jo'wi' li 
qamaatan k'eeb'il sa' xk'ab'a' li rusilal jun chi winq, a' li Jesukriist! K'ajo' naq 
kinumtaak li rusilal li Yos sa' xb'een naab'aleb'! 

16Moko naru ta xjuntaq'eetankil li xsimaatan li Yos rik'in li k'aru nachalk xb'aan li 
xmaak jun chi winq. Xb'aan naq li raqb'a aatin li kichalk xb'aan jun chi maak 
koxraqe'q rik'in li tojb'amaak; a'ut li simaatan li kichalk xb'aan li k'iila maak 
koxraqe'q rik'in li tiikil ch'oolej. 

17Wi sa' xk'ab'a' li xmaak jun chi winq kiwank xwankil li kamk, jo'kan ajwi' sa' 
xk'ab'a' li jun chirib'il, a' li Jesukriist, k'ajo' chik naq te'awab'ejinq sa' li ak' yu'am 
eb' li neke'xmaatani chi yo'oon li tiikil ch'oolej, sa' xk'ab'a' xnimal rusilal li Yos! 

18Jo'kan utan, kama' li xmaak li jun chirib'il kixb'oq chaq li tojb'amaak sa' 
xb'eeneb' chixjunil, jo'kan ajwi' li xtiikilal xch'ool li jun chi winq naxk'am chaq li 
tiikil ch'oolej ut li yu'am reheb' chixjunileb'. 

19Xb'aan li xq'etb'a aatin jun chi winq ke'kanaak cho'q aj maak chixjunileb'; 
jo'kan ajwi', rik'in naq kipaab'ank li jun chi winq, naab'aleb' te'kanaaq cho'q 
tiikeb' xch'ool. 

20Li Chaq'rab' ki'ok re naq chinumtaaq li maak. Ab'an b'arwi' kinumtaak li maak, 
k'ajo' chik naq kinumtaak li rusilal li Yos. 

21Chi jo'kan, kama' li maak kiwank xwankil rik'in li kamk, jo'kan ajwi' 
chi'awab'ejinq li rusilal li Yos rik'in li tiikil ch'oolej ut cho'q re li junelik yu'am, sa' 
xk'ab'a' li Jesukriist, li Qaawa'! 

Ro 6 

Li kub'iha' 

1K'aru tqaye? Ma toj yooqo chi maakob'k re naq taak'ihanq li rusilal li Yos? 
Maajoq'e b'i'an! 

2Wi xookamk chiru li maak, chanru naq toj wanqo chisa' chi jo'kanan? 

3Malaj ink'a' nekenaw naq li jo'k'ihal kub'enaq qaha' sa' xk'ab'a' li Kristo Jesus, 
qechkamik A'an naq xkub'eek qaha'?  

4Sa' xk'ab'a' li kub'iha' qechmuqik li Kriist sa' li xkamik, re naq kama' li Kriist 
kiwaklesiik wi' chik chi yo'yo sa' xyanqeb' li kamenaq xb'aan xnimal xwankil li 
Yuwa'b'ej, jo'kan ajwi' laa'o choowanq sa' ak' yu'am. 

5Wi nokoosumwank rik'in li Kriist sa' xk'ab'a' jun kamk jo' li kixk'ul A'an, 
sumwanqo ajwi' rik'in A'an sa' li xwaklijik chi yo'yo. 

6Naqanaw naq li qanajteril yu'am kik'ehe'k chiru krus rochb'een li Kriist, re naq 
chisache'q xwankil li qakamenaqil na'leb' ut ink'a' chik took'anjelaq chiru li 
maak. 

7Xb'aan naq li ak xkamk, maak'a' chik xwankil li maak sa' xb'een. 

8Wi xookamk qochb'een li Kriist, naqapaab' naq yo'yooqo ajwi' qochb'een A'an. 

9Naqanaw naq li Kriist waklijenaq chi yo'yo sa' xyanqeb' li kamenaq: maajoq'e 
chik taakamq ut li kamk maak'a' chik xwankil sa' xb'een. 

10Naq kikamk, kikamk chiru li maak chi junwaakaj; a'ut anaqwan yo'yo, ut re li 
Yos naq yo'yo. 

11Jo'kan ajwi' laa'ex, chereek'ahaq naq kamenaqex chiru li maak ut yo'yookex 
cho'q re li Yos sa' xk'ab'a' li Kristo Jesus. 

12Jo'kan utan miwank chik xwankil li maak sa' leech'och'el sululel, meeb'aanu 
chik li k'aru naxrahi li tz'ejwalej. 

13Chi moko chek'e leeroq leeruq' re xb'aanunkil li maak, cho'q xk'anjelob'aal li 
ink'a' us; cheq'axtesi b'an eerib' re li Yos jo'kex li kamenaq yo'lajenaqeb' wi' chik, 
ut chek'e leeroq eeruq' cho'q xk'anjelob'aal li tiikil ch'oolej, cho'q re li Yos. 

14Li maak maak'a'aq chik xwankil sa' eeb'een, xb'aan naq moko rub'el ta chik 
xwankil li Chaq'rab' wankex, rub'el b'an xwankil li rusilal li Yos. 

Kolb'ilo chiru li maak 

15Yehomaq we: ma toomaakob'q xb'aan naq moko rub'el ta xwankil li Chaq'rab' 
wanko, rub'el b'an xwankil li rusilal li Yos? Maajoq'e b'i'an. 

16Ma ink'a' nekenaw naq wi nekek'e eerib' cho'q moos re xpaab'ankil anihaq, 
a'an chik taataqlanq sa' eeb'een ut laa'ex tento texpaab'anq chiru? Jo'ka'in 
nekek'ul laa'ex, us ta nekexk'anjelak chiru li maak li nak'amok sa' li kamk, us ta 
nekexk'anjelak chiru li Yos li nak'amok sa' li tiikil ch'oolej. 

17Ab'anan, b'anyox re li Yos, laa'ex li xexwank chaq cho'q moos re li maak, 
xepaab' chi anchal eech'ool leechaab'il tzolb'al li xexq'axtesiik wi'; 

18xex'ach'ab'aak chaq chiru li maak ut xeq'axtesi eerib' cho'q moos re li tiikil 
ch'oolej. 

19(Yookin chi aatinak kama' nokoo'aatinak arin sa' ruuchich'och', xb'aan xmajelal 
leena'leb'). Kama' naq xek'e chaq leeroq leeruq' cho'q moos re li muxuk ib' ut li 
q'etb'a aatin re naq te'numtaaq sa' eeb'een, jo'kan naq cheq'axtesi anaqwan 
leeroq leeruq' chi k'anjelak chiru li tiikil ch'oolej ut re li santilal. 

Li k'aru naruuchin li maak ut li tiikil ch'oolej 

20Naq wankex chaq cho'q moos re li maak, maak'a' chaq xwankil li tiikilal sa' 
eeb'een. 

21Ab'an k'aru xera chaq rik'in a k'a'aq re ru a'in li nekexxutaanak wi' anaqwan? 
Xb'aan naq a' li kamk nakoxraqe'q wi'. 

22A'ut anaqwan ach'ab'anb'ilex chik chiru li maak ut oksinb'ilex cho'q aj k'anjel 
chiru li Yos, yookex chi uuchink cho'q re li santilal; ut li xraqik a'an, a' chik li 
junelik yu'am. 

23Xb'aan naq li xtojb'al li maak a'an li kamk; ab'an li maatan li nachalk rik'in li Yos 
a'an li junelik yu'am sa' xk'ab'a' li Kristo Jesus, li Qaawa'. 

Ro 7 

Ach'ab'anb'ilo chiru li Chaq'rab' 

1Yookin chi aatinak rik'ineb' li neke'nawok re li naxye li chaq'rab'. Ma ink'a' 
nekenaw naq li chaq'rab' wank xwankil sa' xb'een li winq ka'ajwi' naq yo'yo? 

2Li sumsuukil ixq b'ak'b'o rik'in li xb'eelom xb'aan li chaq'rab' jo' najtil 
taayo'yooq li b'eelomej; ab'an naq taakamq li xb'eelom, taa'elq rub'el xchaq'rab'il 
li sumlaak. 

3Jo'kan wi toj yo'yo li xb'eelom ut naxq'axtesi rib' re jalan chik winq, aj muxul 
sumlaak taakanaaq wi'. Ab'an wi nakamk li xb'eelom, taa'elq rub'el xwankil li 
chaq'rab' a'an: moko tixmux ta chik li xsumlajik wi tixq'axtesi rib' re jalan chik 
winq. 

4Jo'kan utan, ex was wiitz'in, laa'ex ajwi' xexkanaak chi kamenaq chiru 
xChaq'rab' laj Moisés sa' xk'ab'a' xkamik li Kriist, re naq jalan chik taa'eechaninq 
eere: a' Li kiwaklesiik wi' chik chi yo'yo sa' xyanqeb' li kamenaq re naq laa'o 
too'uuchinq cho'q re li Yos. 

5Naq toj wanko chaq rub'el xwankil li maak, li k'aru ink'a' us eek'asinb'il xb'aan li 
Chaq'rab' yo chaq chi k'anjelak sa' li qoq quq' re naq laa'o too'uuchinq raj cho'q 
re li kamk. 

6A'ut anaqwan isinb'ilo chik rub'el xwankil li Chaq'rab': xookamk chiru chixjunil 
li chapchooko wi' chaq, ut chi jo'kan nokooruhank chi k'anjelak sa' ak' yu'am, a' li 
xyu'am li Musiq'ej, ut ink'a' rub'el xwankil li najteril chaq'rab' tz'iib'anb'il. 

Li xk'anjel li Chaq'rab' 

7K'aru tqaye chi jo'kanan? Ma maak li Chaq'rab'? Ink'a'. Ab'anan laa'in ink'a' raj 
xinnaw li maak wi maak'a' ta li Chaq'rab'. Relik chi yaal naq ink'a' raj xinnaw 
xrahinkil ru li ink'a' us wi ta ink'a' naxye li Chaq'rab': “Maarahi ru li ink'a' us”.  

8Li maak xchap xxe' xb'aan li chaq'rab' ut xinxk'e chi xrahinkil chixjunil li ink'a' 
us. Naq maak'a' chaq li chaq'rab', kamenaq li maak. 

9Junxil yo'yookin chaq naq maak'a' li chaq'rab'. Ab'an naq kol'elq li chaq'rab', 
xtiklaak li maak, 

10ut laa'in xinkamk; ut li chaq'rab' re raj yu'am, a' chik li kamk xk'am chaq sa' 
inb'een. 

11Xb'aan naq li maak xchap xxe' xb'aan li chaq'rab': jo'kan naq xinxq'unb'esi ut 
xkinxkamsi xb'aan li chaq'rab'. 

12Relik chi yaal naq li Chaq'rab' a'an sant; ut li qataqlankil xb'aan, sant ajwi', tiik 
ut us. 

13K'aru tqaye chi jo'kanan? Naq li us xk'amok chaq li kamk sa' inb'een? Maajoq'e 
b'i'an! A' li maak b'an xk'amok chaq li kamk sa' inb'een sa' xk'ab'a' li us, re naq 
chik'utunq naq maak. Chi jo'kan, sa' xk'ab'a' li chaq'rab', li maak naxk'ut li xnimal 
xyib'al ru. 

Li winq eechaninb'il xb'aan li maak 

14Naqanaw naq li Chaq'rab' a'an musiq'anb'il xb'aan li Yos, ut laa'in yal winqin, 
k'ayinb'ilin cho'q xmoos li maak. 

15Ink'a' nintaw ru k'aru ninb'aanu, xb'aan naq ink'a' ninb'aanu li nawaj raj, ut a' 
chik li xik' nawil ninb'aanu. 

16Ut wi ninb'aanu li ink'a' nawaj, rik'in a'an nink'ulub'a naq us li Chaq'rab'. 

17Aran nak'utunk naq maawa' chik laa'in ninb'aanunk re li ink'a' us, a' b'an li 
maak li wank wik'in. 

18Ninnaw chi us naq maak'a' k'aru us wank wik'in, sa' linch'och'el sululel. Xb'aan 
naq wank sa' wuq' xrahinkil ru li us, ab'an li xb'aanunkil ink'a': 

19li us li nawaj ink'a' ninb'aanu, ut li ink'a' us li ink'a' nawaj, a'an chik ninb'aanu. 

20Ut wi ninb'aanu li ink'a' raj nawaj, maawa' chik laa'in ninb'aanunk re, a' b'an li 
maak li wank wik'in. 

21Nink'ul chi jo'kan: us ta nawaj raj xb'aanunkil li us, a' chik li ink'a' us naxk'e rib' 
chiwu. Ak we chi jo'kan. 

22Sa' linch'ool sa' li waanm ninsaho'k rik'in xchaq'rab' li Yos, 

23ab'anan naweek'a jun chik li chaq'rab' sa' li woq sa' li wuq' yo chi xxik'b'al 
rilb'al li xchaq'rab' link'a'uxl ut nikinxk'e rub'el xwankil li xchaq'rab' li maak 
wank wik'in. 

24K'ajo' xtoq'ob'aal wu! Ani taakoloq we chiru li tz'ejwalej a'in li nak'amok we chi 
kamk? 

25Ninb'anyoxi chiru li Yos sa' xk'ab'a' li Jesukriist, li Qaawa'. Naraj naxye, rik'in 
link'a'uxl yookin chi xk'anjelankil xchaq'rab' li Yos, ab'anan xb'aan xmajelal 
inna'leb' yookin chi xk'anjelankil xchaq'rab' li maak. 

Ro 8 

Li yu'am sa' xk'ab'a' li Musiq'ej 

1Jo'kan utan, maak'a' chik tojb'amaak sa' xb'eeneb' li wankeb' rik'in li Kristo 
Jesus. 

2Xb'aan naq li xchaq'rab' li Musiq'ej li nak'ehok yu'am sa' xk'ab'a' li Kristo Jesus 
xatrach'ab' chiru xchaq'rab' li maak ut li kamk. 

3Naraj naxye, li k'aru ch'a'aj xb'aanunkil chiru xChaq'rab' laj Moisés xb'aan naq 
na'aaleek li tz'ejwalej, a'an li ki'uxk xb'aan li Yos: kixtaqla chaq li Ralal jo' qech 
winqilal na'aaleek, ut a'an kixk'am qach'och'el qasululel, re risinkil li maak. Chi 
jo'kan li Yos kixraq aatin sa' xb'een li maak 

4re naq naru tqab'aanu chixjunil li qataqlankil xb'aan li Chaq'rab', xb'aan naq 
ink'a' chik wanko jo' naraj li tz'ejwalej, jo' b'an naraj li Musiq'ej. 

5Relik chi yaal naq eb' li wankeb' jo' naraj li tz'ejwalej, a' li k'a'aq re ru re li 
tz'ejwalej neke'xrahi; a'ut li wankeb' jo' naraj li musiq'ej, a' li naraj li musiq'ej 
neke'xrahi. 

6Wi naqataaqe li k'a' re ru naxrahi li tz'ejwalej, a' li kamk toxooraqe'q wi'; ab'an 
wi naqataaqe li naxrahi li musiq'ej, tqataw li yu'amej ut li tuqtuukil usilal. 

7Li nak'amok wi' li xrahinkil li naraj li tz'ejwalej, a'an wank sa' xiik'ilal rik'in li 
Yos: li tz'ejwalej ink'a' naxk'e rib' rub'el xwankil xchaq'rab' li Yos, chi moko 
taaruuq aj ta wi'; 

8ut eb' li wankeb' sa' rajom li tz'ejwalej, ink'a' naru taasaho'q xch'ool li Yos 
rik'ineb'. 

9Ab'anan laa'ex moko wankex ta chik sa' li naraj li tz'ejwalej, sa' b'an li naraj li 
musiq'ej, xb'aan naq li xMusiq' li Yos wank eerik'in. Ani maak'a' li xMusiq' li 
Kriist rik'in, a'an moko re ta li Kriist. 

10Ab'an wi li Kriist wank eerik'in, us ta kamenaq chik leetz'ejwal xb'aan li maak, 
yo'yo leemusiq' xb'aan naq tiikob'resinb'il leech'ool. 

11Ut wi wank eerik'in li xMusiq' li Yos li kiwaklesink re chi yo'yo li Jesus sa' 
xyanqeb' li kamenaq, a' ajwi' li kiwaklesink re li Kriist chi yo'yo taak'ehoq xyu'am 
leech'och'el leesululel sa' xk'ab'a' li xMusiq' wank eerik'in. 

12Jo'kan utan, ex was wiitz'in, moowank jo' naraj li tz'ejwalej, xb'aan naq 
maak'a'o rub'el xwankil: 

13wi texwanq jo' naraj li tz'ejwalej, texkamq; ab'an wi rik'in xk'anjel li Musiq'ej 
teek'e chi kamk li xb'aanuhom li tz'ejwalej, taawanq eeyu'am. 

Ralal xk'ajolo li Yos sa' xk'ab'a' li Musiq'ej 

14Chixjunileb' li b'eresinb'ileb' xb'aan li xMusiq' li Yos, a'aneb' ralal xk'ajol li Yos. 

15Ut laa'ex moko xemaatani ta junaq musiq'ej nak'ehok eere chi moosil re naq 
wanqex wi' chik sa' leexiw; xemaatani b'an li Musiq'ej nak'ehok eere chi alalb'ej 
k'ajolb'ejil, a' li nokooruuk wi' chi xyeeb'al chi kaw: “Abbá”, naraj naxye: “At 
inYuwa'”.  

16A' ajwi' li Musiq'ej rochb'een li qaanm naxch'olob' xyaalal naq ralalo li Yos. 

17Ut wi laa'o li alal k'ajolb'ej, too'eechaninq ajwi' maatan, taaqeechani xyeechi'om 
li Yos, sum'eechaninelaqo qochb'een li Kriist, xb'aan naq qochb'een A'an naqak'ul 
rahilal re naq qochb'een ajwi' A'an taanimaaq qaloq'al. 

Li xnimal qaloq'al chaalel chaq 

18Laa'in nink'oxla naq moko naru ta xjuntaq'eetankil li rahilal yooko chi xk'ulb'al 
anaqwan rik'in li xnimal loq'al taak'utb'esimanq qik'in. 

19Jo'ch'inal jo'nimal li wank junsut junrub'el choxa q'axal yo chi xrahinkil ut 
xyo'oninkil naq taak'utb'esimanq chi yaal naq laa'o ralal xk'ajol li Yos. 

20Chixjunil li ruuchich'och' kiq'axtesiik rub'el xwankil li jo'maajo'il na'leb', moko 
rik'in ta naq kiraj xch'ool, rajom b'an li kiq'axtesink re. Ab'an wank royb'enihom: 

21naq taa'ach'ab'aaq chiru xwankil li q'aak ut toxtaw li wank chi ach'ab'anb'il, a' li 
xnimal xloq'al eb' li ralal xk'ajol li Yos. 

22Naqanaw naq chixjunil li wank junsut junrub'el choxa na'ayaynak chaq ut wank 
sa' rahilal jo' jun li ixq ok re chi alank. 

23Laa'o ajwi' li qak'ulum li xb'een ru li Musiq'ej nokoo'ayaynak sa' li qach'ool, naq 
yooko chi xyo'oninkil naq li Yos tooxk'ul jo' tz'aqal ralal xk'ajol ut taakole'q li 
qach'och'el qasululel. 

24Yaal ajwi' naq ak kolb'ilo, ab'anan ka'ajwi' rik'in oyb'enink; ut li qoyb'enihom, 
wi na'ilmank ru, moko oyb'eniik ta chik naraj, xb'aan naq ani tab'i' naroyb'eni li 
k'aru na'ilmank ru? 

25Ab'an wi li qoyb'enihom ink'a' naqil ru, a'an q'axal naqayo'oni rik'in xnimal 
qakuyum. 

26Jo'wi' anchal li Musiq'ej nakoloxtenq'a sa' xmajelal li qana'leb', xb'aan naq ink'a' 
naqanaw chan tz'aqal ru tootijoq. Ab'an a' ajwi' li Musiq'ej natz'aamank chiqix 
rik'in jiq'ok ch'ool li ink'a' naru xyeeb'al yal rik'in aatin. 

27Ut li Yos, li ch'olch'o chiru k'aru wank sa' ch'oolej, naxnaw k'aru xk'a'uxl li 
Musiq'ej, xb'aan naq li Musiq'ej natijok chirixeb' laj santil paab'anel jo' chanru 
naraj li Yos. 

Wanko rub'el xrahom li Yos 

28Naqanaw ajwi' naq li Yos na'okenk re naq chixjunil taakanaaq cho'q usilal cho'q 
reheb' li neke'rahok re, a' li b'oqb'ileb' jo' chanru rajom li xch'ool. 

29Xb'aan naq eb' li kixnaweb' ru ut kixraheb' chi junxilaj, kixxaqab'eb' ajwi' chi 
xjalam'uuchinkil li Ralal, re naq a'anaq asb'ej sa' xyanqeb' xk'ihaleb' li riitz'in. 

30Ut eb' li kixxaqab'eb' chaq, eb' a'an kixtiikob'resiheb' chaq xch'ool; ut eb' li 
kixtiikob'resiheb' xch'ool, kixk'eheb' ajwi' xloq'al. 

31K'aru tqaye chirix a'an? Wi li Yos na'okenk chiqix, ani truuq twanq sa' xiik'ilal 
qik'in? 

32Li Yos ink'a' kiril xtoq'ob'aal ru li Ralal, kixq'axtesi b'an sa' qak'ab'a' 
chiqajunilo. Jo'kan wi kixk'e li Ralal, k'a' ta naq ink'a' tixsi ajwi' qe chixjunil? 

33Ani taajitoq reheb' li sik'b'ileb' ru xb'aan li Yos? Ma li Yos li natiikob'resink 
ch'oolej? 

34Ani taak'ehoq sa' tojb'amaak? Ma li Kristo Jesus li kikamk, ab'an kiwakliik wi' 
chik chi yo'yo? Anaqwan a'an wank sa' xnim uq' li Yos ut na'aatinak chaq chiqix. 

35Ani taajachoq qe rik'in li xrahom li Kriist? Ma li rahilal, li ch'a'ajkilal, li 
rahob'tesiik, li we'ej, li t'usam, li xiik'ilal malaj li kamsiik? 

36Tz'iib'anb'il sa' li Santil Hu: “Sa' aak'ab'a' laa'at nokook'ehe'k chi kamk rajlal 
kutan, chanchano eb' li karneer re kamsiik”. 

37Ab'an chixjunil a'in naqaq'ax ru chi chaab'il sa' xk'ab'a' Li kirahok qe. 

38Laa'in ninnaw naq chi moko li kamk malaj li yu'am, chi moko eb' li ánjel malaj li 
neke'awab'ejink sa' choxa, chi moko li k'a' re ru wank anaqwan malaj li toj 
chaalel, chi moko li wankeb' xwankil, 

39jo'wi' li wankeb' taqe'q ut taq'a, tik maak'a' naru taajachoq qe rik'in li xrahom li 
Yos li wank rik'in li Kristo Jesus, li Qaawa'. 

Ro 9 

Li Yos ut eb' laj Israel 

1Ninye li yaal sa' xk'ab'a' li Kriist, ink'a' nintik'ti'ik; naweek'a sa' linch'ool naq 
yaal li ninye ut li Santil Musiq'ej namusiq'ank we. 

2K'ajo' xrahil linch'ool, junelik namayok li waanm. 

3Nawaj raj naq maa'usilanb'ilaqin ta ut jachjooqin raj rik'in li Kriist xb'aan 
xraab'aleb' li was wiitz'in, eb' li wech tenamitul li wech kik'elil. 

4A'aneb' laj Israel. Li Yos kixsik'eb' ru cho'q ralal xk'ajol ut kixk'ut li xnimal 
xloq'al, kixk'ojob' li Sumwank rik'ineb', kixk'e reheb' li Chaq'rab' jo'wi' li xloq'laj 
yeechi'om, ut kixtzoleb' chirix li loq'onink. 

5Eb' a'an ralal xk'ajoleb' li qaxe' qatoon; sa' xyanqeb' a'an kitz'ejwalo'k li Kriist li 
kiyo'laak chaq sa' riyajileb'. A'in wank xwankil sa' xb'een chixjunil, Yos 
usilaatinanb'il chi junelik q'e kutan. Jo'kan taxaq. 

Li Yos naxsik'eb' ru li naraj xch'ool 

6Moko yookin ta chi xyeeb'al naq li xyeechi'om li Yos ink'a' kitz'aqlok ru. Moko 
chixjunileb' ta li ralal xk'ajol laj Isael a'aneb' li xtz'aqal tenamiteb' laj Israel, 

7chi moko chixjunileb' li yo'lajenaqeb' sa' riyajil laj Abrahán a'aneb' tz'aqal ralal 
xk'ajoleb'. Kixye li Yos re laj Abrahán: “Sa' xk'ab'a' laj Isahak te'wanq aawalal 
aak'ajol li te'k'amoq re laak'ab'a'”. 

8Naraj naxye: maawa'eb' ralal xk'ajol li Yos eb' li yal tz'ejwalej ke'yo'laak wi'; 
ka'ajwi' li yo'lajenaqeb' sa' xk'ab'a' li xyeechi'om li Yos, a'aneb' tz'aqal li 
k'eeb'ileb' sa' ajl cho'q ralal xk'ajol laj Abrahán. 

9A'an a'in li kixyeechi'i chaq li Yos: “Sa'eb' li kutan a'in tolin'elq wi' chik aawik'in, 
ut lix Sara taawanq jun xk'uula'al”, chan. 

10Jun chik: lix Rebeka kiwank ajwi' xk'uula'aleb' xb'aan jun chi winq, a' li qayuwa' 
laj Isahak.  

11Us b'i', k'ehomaq reetal: re naq xaqxooq xwankil li xnimal xk'a'uxl li Yos li 
nasik'ok u moko sa' xk'ab'a' ta li xb'aanuhomeb' li winq, sa' xk'ab'a' b'an naq A'an 
nab'oqok, rub'elaj chaq li xyo'lajikeb' li wiib' chi k'uula'al naq toj maji' 
xb'aanuhomeb' junaq li us malaj junaq li ink'a' us, 

12kiyehe'k re lix Rebeka: “Li asb'ej taak'anjelaq chiru li iitz'inb'ej”, 

13jo' tz'iib'anb'il sa' li Santil Hu: “Q'axal xinra laj Jakob, chiru laj Esaú”. 

14K'a' put ru tqaye? Ma tqaye naq li Yos ink'a' tiik xch'ool? Maajoq'e b'i'an! 

15Xb'aan naq li Yos kixye re laj Moisés: “Twuxtaana ru li ani twuxtaana ru; 
tintoq'ob'a ru li ani tintoq'ob'a ru”.  

16Chi jo'kan li xb'oqom li Yos moko nachalk ta sa' xk'ab'a' naq jun na'ajok re, chi 
moko xb'aan xyalb'al xq'e, sa' xk'ab'a' b'an xnimal ruxtaan li Yos. 

17Yeeb'il chaq re laj Parahón sa' li Santil Hu: “A'in tz'aqal xatinxaqab' wi' cho'q 
awab'ej, re xk'utb'al aawik'in linwankil jo'wi' re naq chisutunq li wesil yalaq b'ar 
sa' ruuchich'och'”.  

18Jo'kan utan, li Yos naruxtaana ru li ani naraj ruxtaanankil ru, ut naxjipob'resi 
xch'ool li ani naraj xjipob'resinkil. 

Li Yos a'an aj uxtaan 

19“Ab'anan k'aru najosq'o'k wi'?”, cha'qat raj tana we. “Ani truuq taaramoq chiru 
li k'aru naraj?”. 

20At winq, k'a' aawu laa'at re xwech'b'al rix li Yos? Ma tixye tab'i' li pak'b'il sek' re 
laj pak'ol re: “K'a' naq xinaapak' chi jo'ka'in?”.  

21Ma maak'a' tab'i' xwankil laj pak'onel re xpak'b'al rik'in li yoq'lenb'il seb' junaq 
sek' chaab'il xk'anjel ut junaq chik li ink'a' us xk'anjel? 

22Li Yos q'axal kixkuy eb' li xk'ulub'eb' raj li tojb'amaak ut li sachk. Rik'in a'an 
kiraj xk'utb'al li xtiikilal xch'ool ut li xwankil. 

23Kixk'e ajwi' chi nawe'k li xchamal xsasal li xloq'al qik'in laa'o, xb'aan naq 
kiruxtaana qu ut kooxkawresi chi junxilaj re tz'aqonk sa' li xloq'al. 

24Jo'ka'in naq kooxb'oq chaq li Yos: moko ka'aj ta wi' sa' xyanqeb' laj Judiiy, sa' 
xyanqeb' aj b'an wi' li junch'ol chik. 

25Jo' naxye li Yos sa' xhu laj Oseas: “Li maawa' chaq intenamit, intenamit chik 
tinye re; ut li maawa' chaq inrahom, inrahom chik tinye re. 

26Jo' naq kiyeemank reheb': «Maawa'ex intenamit», jo'kan ajwi' te'xk'ab'a'in: 
«Ralal xk'ajoleb' li yo'yookil Yos»”. 

27Laj Isaías ajwi' kixjap re chi xyeeb'al chirixeb' laj Israel: “Us ta naab'aleb' li ralal 
xk'ajol laj Israel jo' ta xk'ihal li samahib' chire li palaw, ab'anan ka'ajwi' li rela'eb' 
taakole'q. 

28Xb'aan naq relik chi yaal naq li Qaawa' tixb'aanu chi seeb' sa' chixjunil li 
ruuchich'och' li yeeb'il chaq xb'aan li raatin”.  

29Jo' ajwi' yeeb'il chaq chi junxilaj xb'aan laj Isaías: “Wi li Qaawa' nim xwankil 
ink'a' ta kixkanab' junaq iyaj cho'q qe, kookanaak raj kama' Sodoom, chanchano 
raj Gomoor naq koo'oso'k”. 

Eb' laj Israel ink'a' ke'xpaab' li Jesus 

30K'aru tqaye chi jo'kanan? Tqaye naq eb' li maak'a'eb' xpaab'aal li ink'a' ke'xsik' 
li tiikilal, ke'xtaw xtiikilal xch'ooleb', a' li tiikil ch'oolej li wank sa' xk'ab'a' li 
paab'aal; 

31ut eb' laj Israel li ke'xsik' li tiikilal sa' xk'ab'a' li Chaq'rab', ink'a' ke'xtaw tz'aqal 
xpaab'ankil li Chaq'rab'. 

32K'a'ut? Xb'aan naq eb' laj Israel yookeb' chaq chi xsik'b'al li tiikilal rik'in li 
xb'aanuhomeb', ut ink'a' sa' xk'ab'a' li paab'aal. Ke'tichk'ok chiru li tichk'ob'aal 
pek, 

33jo' naxye li Santil Hu: “K'ehomaq reetal, tink'e aran Sión jun li pek re 
tichk'ob'aal, taawanq aran jun li luktesib'aal ch'oolej. Li ani taapaab'anq re a'an, 
ink'a' taakaqo'q xb'aan xxutaan”. 

Ro 10 

Eb' laj Judiiy ut li kolb'a ib' 

1Ex was wiitz'in, a'an a'in li naxrahi linch'ool ut li nintz'aama chiru li Yos: naq 
che'kole'q eb' laj Israel. 

2Ninch'olob' xyaalal chirixeb' naq q'axal neke'x'oxloq'i li Yos, ab'anan moko jo' ta 
tz'aqal naraj li paab'ank. 

3Ink'a' neke'xtaw ru naq ka'ajwi' li Yos natiikob'resink ch'oolej ut ke'xyal xq'e chi 
xxaqab'ankil xwankil li tiikil ch'oolej li yal x'alaak sa' xch'ooleb'. Jo'kan naq ink'a' 
ke'xq'axtesi rib' re li Yos li nakolok sa' xk'ab'a' li Kriist. 

4Xb'aan naq li Kriist a'an li xraqik ut xtz'aqlojik ru li Chaq'rab', re naq 
tiikob'resinb'ilaq xch'ooleb' chixjunileb' li wankeb' xpaab'aal. 

Li kolb'a ib' nayeechi'imank reheb' chixjunil 

5Laj Moisés kitz'iib'ak chirix li tiikil ch'oolej nachalk rik'in li Chaq'rab' ut 
kixch'olob' xyaalal chi jo'ka'in: “Ani tixb'aanu li naxye li Chaq'rab', taawanq 
xyu'am xb'aan a'an”.  

6Ut chirix li tiikil ch'oolej li nachalk sa' xk'ab'a' li paab'aal naxye li Santil Ho chi 
jo'ka'in: “Maaye sa' aach'ool: «Ani taataqe'q sa' choxa?» -a'an jo' ruuchil xb'oqb'al 
li Kriist re naq taakub'eeq chaq-; 

7chi moko taaye: «Ani taakub'eeq sa' xchamal li jul?»”. A'an jo' ruuchil 
xwaklesinkil li Kriist sa' xyanqeb' li kamenaq. 

8K'a' put ru naxye chi jo'kanan: “Nach' chak'atq wank li Aatin: sa' xtz'uumal aawe 
ut sa' laach'ool” ? Naraj naxye li paab'aal li naqapuktesi resil laa'o. 

9Wi nakach'olob' rik'in xtz'uumal aawe naq li Jesus a'an li Qaawa' ut nakapaab' 
sa' laach'ool naq li Yos kiwaklesink re chi yo'yo sa' xyanqeb' li kamenaq, 
tatkole'q. 

10Xb'aan naq ani naxpaab' chi anchal xch'ool, taatiikob'resiiq li xyu'am, ut li 
nach'olob'ank xyaalal rik'in xtz'uumal re, a'an taakole'q. 

11Naxye li Santil Hu: “Yalaq ani taapaab'anq re, ink'a' taakaqo'q xb'aan xxutaan”.  

12Chiru li Yos juntaq'eeteb' laj Judiiy ut eb' laj Griego, xb'aan naq jun ajwi' li 
Qaawa' sa' xb'eeneb' chixjunileb', k'ajo' xchaab'ilal rik'ineb' li neke'yaab'ank li 
xk'ab'a'. 

13Xb'aan naq “yalaq ani taayaab'anq re xk'ab'a' li Qaawa', a'an taakole'q”. 

Eb' laj Israel ink'a' ke'xpaab' 

14Ab'anan, chanru naq te'xyaab'a xk'ab'a' wi ink'a' ke'xpaab'? Chanru naq 
te'xpaab' li ink'a' ke'rab'i resil? Chanru te'rab'i wi maa'ani taapuktesinq resil? 

15Ut chanru te'puktesinq wi ink'a' taqlanb'ileb'? Jo' tz'iib'anb'il sa' li Santil Hu: 
“K'ajo' xchaq'alil ru li roqeb' li neke'yehok li chaab'il esilal!”. 

16Ab'anan moko chixjunileb' ta ke'paab'ank re li Chaab'il Esilal. Yaal li kixye laj 
Isaías: “Qaawa', ani ta xpaab'ank re li qapuktesihom?”. 

17Jo'kan naq li paab'aal nachalk sa' xk'ab'a' li Esilal, ut li Esilal napuktesimank sa' 
xk'ab'a' li Raatin li Kriist. 

18Ab'an laa'in ninpatz': Ma ink'a' tab'i' ke'rab'i? K'a' naq ink'a'? Xb'aan naq naxye 
li Santil Hu: “Li xyaab' xkuxeb' ki'ab'imank junsut junrub'el choxa, ut toj sa' 
xmaril li ruuchich'och' kox'elq li raatineb'”. 

19Ninpatz'ok wi' chik: Ma ink'a' tab'i' ke'xtaw xyaalal a'in eb' laj Israel? Ak yeeb'il 
chaq resil junxil xb'aan laj Moisés: “Texink'e cho'q aj sowen chirix jun tenamit li 
maawa' tenamit; texink'e chi josq'o'k rik'ineb' li poyanam maak'a'eb' xna'leb'”. 

20Kikawuuk ajwi' xch'ool laj Isaías chi xyeeb'al: “Kintawe'k xb'aaneb' li ink'a' 
yookeb' chaq chinsik'b'al. Kink'ut wib' chiruheb' li ink'a' neke'patz'ok we”. 

21Ut chirixeb' laj Israel naxye: “Chixjunil li kutan ye'yo li wuq' chi xb'oqb'al jun 
tenamit b'ach'b'ach' ut aj q'etol aatin”. 

Ro 11 

Li rela'eb' laj Israel 

1Ut ninpatz' wib': Ma xtz'eqtaana li xtenamit li Yos? Maajoq'e b'i'an! Laa'in ajwi' 
aj Israel, riyajilin laj Abrahán, sa' xteepal laj Benjamín! 

2Li Yos ink'a' xtz'eqtaana li xtenamit li xsik'om chaq ru chi junxilaj. Malaj ink'a' 
nekenaw li naxye li Santil Hu chirix laj Elías, chanru naq nakoxraatina chaq li Yos 
re xjitb'aleb' laj Israel? 

3“Qaawa', -chan- xlaje'xkamsi eb' laapropeet, xlaje'ruq' laa'artal. Xinkanaak 
injunes, ut te'raj inkamsinkil”.  

4Ut k'aru kisumeek wi' xb'aan li Yos? “Xinkanab' cho'q we wuqub' mil chi winq li 
ink'a' xe'xwiq'ib' rib' chiru laj Bahal”. 

5Jo'kan ajwi' anaqwan, sa'eb' li kutan a'in, wank jun “rela'” sik'b'il ru xb'aan 
rusilal li Yos. 

6Wi ut sa' xk'ab'a' li rusilal, a'an maawa' chik sa' xk'ab'a'eb' xb'aanuhom; wi ta 
ink'a' jo'kan, li usilal maawa' raj chik usilal. 

7K'a' put ru chi jo'kanan? Laj Israel ink'a' kixtaw li k'aru yo chaq chi xsik'b'al; ut a' 
chik li sik'b'ileb' ru ke'tawok re. Eb' li junch'ol chik ke'kawub'resiik li xch'ool, 

8jo' tz'iib'anb'il sa' li Santil Hu: “Kik'ehe'k reheb' xb'aan li Yos jun musiq'ej aj 
aalob'resinel ch'oolej: ke'k'ehe'k xsa' ruheb' re naq ink'a' te'iloq, ut eb' li xxik re 
naq ink'a' te'ab'inq toj chalen anaqwan”.  

9Laj David ajwi' kixye: “Li xmeexeb' chikanaaq cho'q ra'al ut kanleb', cho'q 
tichk'ob'aal pek ut tojb'amaak sa' xb'eeneb'. 

10Che'moyq ta li xsa' ruheb' re naq ink'a' te'iloq, ut chak'utzub'eb' ta li rix chi 
junajwa”. 

11Yaal ajwi', eb' laj Judiiy ke'tichk'ok; ab'anan laa'in ninpatz' wib': Ma te'kanaaq 
chi t'ant'o chi junajwa? Maajoq'e. Rik'in li xt'anikeb' laj Judiiy kik'ulunk li kolb'a 
ib' sa' xb'eeneb' li junch'ol chik, re naq eb' laj Israel te'chalq xkaqal xch'ooleb'. 

12Ut wi li xt'anikeb' laj Judiiy kixb'ihomob'resi li ruuchich'och' ut rik'in naq 
ke'kub'siik xwankil ke'b'ihomo'k li maawa'eb' aj Judiiy, ma toja' ta chik naq 
chixjunileb' te'ok chi paab'ank? 

13Ninye eere laa'ex li maawa'ex aj Judiiy: rik'in naq laa'in tz'aqal x'apóstol eb' li 
maawa'eb' aj Judiiy, ninnima ru link'anjel. 

14Mare anchal te'chalq xkaqal xch'ooleb' li wech kik'elil ut te'kole'q junjunqaq sa' 
xyanqeb'. 

15Xb'aan naq wi rik'in naq ke'tz'eqtaanaak eb' laj Judiiy, kik'ame'k wi' chik sa' 
usilal li ruuchich'och' xb'aan li Yos, ma toja' ta chik li rokikeb' sa' li paab'aal? A'an 
chanchanaq xwaklijikeb' wi' chik chi yo'yo eb' li kamenaq! 

Li tz'aqal olivo ut li k'iche'il olivo 

16Ut wi sant li xb'een ru li awimq, sant ajwi' chixjunil. Jo'wi' anchal wi sant li xxe' 
li che', santeb' ajwi' li ruq'. 

17Wi wankeb' li ruq' ke'q'ete'k, ut laa'at li yal k'iche'il olivo kattz'ejwaliik sa' 
xyanqeb' li ruq' ut kat-ok chi tz'aqonk rik'in li xxe' ut li xya'al li tz'aqal olivo, 

18matq'etq'eto'k chiruheb' li ruq'. Ut wi nakaq'etq'eti aawib', chanawaq naq 
moko laa'at ta nakatkuutunk li xe', a' b'an li xe' nakuutunk aawe. 

19“Ke'q'ete'k li ruq' che' re naq laa'in chik tintz'ejwaliiq aran”, cha'qat laa'at. 

20Yaal ajwi', ab'anan xmaak'a'il xpaab'aaleb' ke'q'ete'k wi'; a'ut laa'at kaw 
xaqxookat xb'aan laapaab'aal. Matq'etq'eto'k b'i', chiwanq b'an aaxiw. 

21Wi li Yos ink'a' kixkuyeb' xmaak li tz'aqal ruq' li che', mare anchal ink'a' ajwi' 
tixkuy aamaak laa'at. 

22K'e reetal naq chaab'il li Yos, ab'anan kaw ajwi' na'aatinak. Kaw na'aatinak 
rik'ineb' li ke't'ane'k, ab'an k'ajo' xchaab'ilal aawik'in wi junelik wanqat sa' li 
xchaab'ilal. Wi ink'a' jo'kan, tat-isiiq ajwi' laa'at. 

23Ut eb' laj Judiiy wi ink'a' te'kanaaq sa' xmaak'a'il xpaab'aaleb', te'tz'ejwaliiq wi' 
chik, xb'aan naq li Yos nim xwankil chi xtz'ejwalinkileb' wi' chik sa' xtoonaleb'. 

24Wi katyok'e'k chaq laa'at sa' li k'iche'il olivo li katk'iik wi' chaq, ut kattz'ejwaliik 
sa' li chaab'il olivo li ink'a' raj naruuk xb'aanunkil, ma toja'eb' ta chik eb' a'an li 
tz'aqal ruq' ink'a' te'tz'ejwaliiq wi' chik sa' li olivo li yo'lajenaqeb' wi'? 

Eb' laj Israel te'xyot' xch'ool te'xjal xk'a'uxl 

25Ex was wiitz'in, ink'a' nawaj naq ink'a' ta teenaw li tz'aptz'ookil na'leb' a'in, re 
naq ink'a' teek'oxla eerib' naq wank eena'leb': jun jachal li tenamit Israel 
ke'jipob'resiik xch'ool, ut te'wanq chi jo'kan toj reetal talaje'ok chixjunileb' li 
maawa'eb' aj Judiiy. 

26Toja' naq taakole'q chixjunil laj Israel, jo' tz'iib'anb'il sa' li Santil Hu: “Aran Sión 
taachalq chaq laj Kolonel ut a'an taarisi li xmaa'usilal laj Jakob. 

27A'anaq a'in linSumwank rik'ineb', naq tinsach li xmaakeb'”. 

28Sa' xk'ab'a' li Chaab'il Esilal, eb' laj Judiiy wankeb' sa' raaxiik' rik'in li Yos (ut 
a'in usilal cho'q eere laa'ex); a'ut xb'aan li xb'oqom li Yos, q'axal raarookeb' sa' 
xk'ab'a'eb' li xna' xyuwa'eb'. 

29Xb'aan naq li Yos ink'a' nach'inank xch'ool chirix li xsimaatan ut li xloq'laj 
b'oqom. 

30Jo' naq laa'ex junxil ink'a' kepaab' chaq li Yos ut anaqwan wankex chik sa' li 
ruxtaan xb'aan li xq'etb'a aatineb' laj Judiiy, 

31jo'kan ajwi' eb' a'an: anaqwan ink'a' xe'ok chi paab'ank sa' xk'ab'a' li 
ruxtaanankil eeru, ab'an yal re naq eb' a'an ajwi' toxe'xtaw uxtaanal. 

32Xb'aan naq li Yos kixteneb' q'etb'a aatin sa' xb'eeneb' chixjunil, re naq 
taaruxtaana ru chixjunileb'. 

Makach'in xchamal li xna'leb' li Yos 

33Makach'in naxik wi' xchamal xb'ihomal li Yos! K'ajo' xnimal li xna'leb' ut li 
xk'a'uxl! Relik chi yaal naq maa'ani naru xtawb'al ru li rajom chi moko xyaalal li 
xk'a'uxl! 

34Ani xnawok re li k'aru wank sa' xch'ool li Qaawa'? Ani xk'ehok xna'leb' 

35malaj xk'ehok k'a'aq re ru re li Yos re naq tixk'ul wi' chik reeqaj?  

36Xb'aan naq chixjunil nachalk rik'in li Yos ut nawank sa' xk'ab'a' A'an ut cho'q re 
A'an. Rehaq taxaq li loq'al chi junelik q'e kutan! Jo'kan taxaq. 

Ro 12 

Li teneb'anb'il sa' xb'eeneb' laj paab'anel 

1Nintz'aama b'i' cheru, ex was wiitz'in, sa' xk'ab'a' li xnimal ruxtaan li Yos, naq 
cheq'axtesi leeyu'am jo' yo'yookil mayej, sant, jo' nawulak chiru li Yos. A'an a'in li 
tz'aqal mayejak q'axal xk'ulub'. 

2Ut meek'am eere rik'in li ruuchich'och' a'in, chejal b'an leeyu'am, che'ak'ob'resi 
leena'leb' re naq teenaw xk'eeb'al reetal k'aru naraj li Yos: a' li b'arwan us, 
nawulak chiru ut tz'aqal re ru. 

3Sa' xk'ab'a' li maatan k'eeb'il we ninye eere chejunilex ut chejunjunqal: 
meek'oxla eerib' naq numtajenaq eena'leb', chek'oxla b'an yal tz'aqalaj, a' yaal 
chanru li maatan k'eeb'il re li junjunq xb'aan li Yos sa' xk'ab'a' li xpaab'aal. 

4Jo' chanru naq sa' jun chi tz'ejwalej wank naab'al qacha'al, ab'an chixjunil li 
cha'alej moko jun ajtawi' ru li xk'anjeleb', 

5jo'kano ajwi' laa'o: naab'alo, ab'an juno ajwi' chi tz'ejwalej rik'in li Kriist, ut 
chiqajunilo qacha'al qib' chiqib'il qib'. 

6Jalan jalanq li qamaatan, a' yaal chanru li rusilal li Yos k'eeb'il qe.Jo'kan utan, wi 
wank qamaatan re aatinak jo' propeet, chiqak'e chi k'anjelak jo' chanru xnimal li 
qapaab'aal; 

7wi wank qamaatan re k'anjelak, chook'anjelaq; wi wank qamaatan re 
xtzolb'aleb' li qas qiitz'in, qatzolaqeb'; 

8wi wank qamaatan re k'ehok na'leb', chook'ehoq na'leb'. Li nasihink, chisihinq 
chi anchal xch'ool; li nawank chi xjolomil, chixch'oolani xb'aanunkil; li 
na'uxtaanank u, chixb'aanuuq chi sa sa' xch'ool. 

9Mexrahok yal chi pak'b'il, chetz'eqtaana li ink'a' us, chapchooqex chi kaw rik'in 
li us. 

10Jo' tz'aqal eeras eeriitz'in naq chera eerib' cherib'il eerib'; chek'oxla naq q'axal 
ka'loq' oxloq'eb' leekomon. 

11Cheyalaq eeq'e chi k'anjelak chi maak'a' hilank, anchalaq b'an leemusiq' naq 
yooqex chi paab'ank; chexk'anjelaq chiru li Qaawa'. 

12Chisaho'q sa' eech'ool sa' xk'ab'a' leeroyb'enihom; chekuyaq li raaxiik' ut 
junelikaqex chi tijok. 

13Chexwotzoq rik'ineb' laj santil paab'anel li wankeb' sa' rajb'al ru, chexk'ehoq 
ochochnaal. 

14Chetz'aama rusilal li Yos sa' xb'eeneb' li xik' neke'ilok eere; cherusilaheb' ut 
meemajewaheb'. 

15Chisaho'q sa' eech'ool rik'ineb' li saheb' sa' xch'ool, chexyaab'aq rik'ineb' li 
yookeb' chi yaab'ak. 

16Wanqex sa' aatin cherib'il eerib', mexq'etq'eto'k, cherahaq b'an li k'aru 
kub'enaq xwankil; meek'oxla eerib' chi numtajenaq eena'leb'. 

17Maa'ani chereeqajun wi' li raaxiik' rik'in raaxiik'; chek'ehaq eech'ool chi 
xb'aanunkil li us chiruheb' chixjunil.  

18Wi naru xb'aanunkil, chexwanq sa' usilal rik'ineb' chixjunil, jo'ch'inal jo'nimal 
naxk'e rib' cheru. 

19Ex was wiitz'in raarookex inb'aan, mex'eeqajunk, kanab'omaq b'an naq li Yos 
taaraqoq aatin, xb'aan naq tz'iib'anb'il sa' li Santil Hu: “We li eeqajunk; laa'in 
tinq'ajkamunq, chan li Qaawa'”.  

20Jo'kan naq “wi taatz'okaaq li xik' na'ilok aawe, k'e chi wa'ak; wi taachaqiq re, 
k'e chi uk'ak. Rik'in xb'aanunkil a'in taachalq xxutaan aab'aan”.  

21Maak'e chi numtaak li ink'a' us sa' aab'een, chaq'ax b'an a'an rik'in li us. 

Ro 13 

Chexpaab'anq chiruheb' li wankeb' sa' chaq'rab' 

1Chexpaab'anq chejunilex chiruheb' li wankeb' xwankil sa' qab'een, xb'aan naq 
maa'ani wank xwankil chi ink'a' ta k'eeb'il re xb'aan li Yos, ut eb' li wankeb' 
xwankil, a' li Yos kixaqab'ank reheb'. 

2Jo'kan naq li ani ink'a' napaab'ank chiruheb' li wankeb' xwankil naxq'et 
xtaqlahom li Yos, ut eb' li neke'q'etok aatin, tojb'amaak taachakq sa' xb'eeneb'. 

3Eb' li xiw xiw neke'ril li neke'taqlank sa' xb'een li tenamit maawa' li 
neke'b'aanunk re li us, a'aneb' b'an li neke'b'aanunk re li ink'a' us. Wi ink'a' 
taawaj xxiwankileb' ru li wankeb' sa' chaq'rab', b'aanu li us ut taanimaaq aawu 
xb'aaneb' a'an, 

4xb'aan naq aj k'anjeleb' chiru li Yos re aatenq'ankil chi xb'aanunkil li us. Ab'an 
wi nakab'aanu li ink'a' us, chatxiwaq xb'aan naq moko maak'a' ta rajb'al naq 
wankeb' xjutz' ch'iich': aj k'anjeleb' chiru li Yos, aj q'ajkamuneleb' re 
xrahob'tesinkil li nab'aanunk re li ink'a' us. 

5Jo'kan utan, tento texpaab'anq chiruheb', moko ka'aj ta wi' re naq ink'a' 
texrahob'tesiiq, re aj b'an wi' naq k'ojk'ooq leech'ool. 

6A'in aj e naq nekek'e leetoj, xb'aan naq eb' li wankeb' sa' chaq'rab' aj k'anjeleb' 
chiru li Yos, ut yalyookeb' xq'e chi xb'aanunkil li k'anjel a'in. 

7Chetoj re li junjunq li k'aru tento xk'eeb'al re: wi kub'siil, kub'siilaq; wi tojleb', 
tojleb'aq; ani oxloq'iik naraj, cheroxloq'ihaq; ani nimaak naraj, chenimaaq ru. 

Li rahok ut li Chaq'rab' 

8Maak'a'aq eek'as rik'in anihaq, ka'ajaq wi' li xraab'al eerib' cherib'il eerib'. 
Xb'aan naq ani naxra li ras riitz'in naxb'aanu chi tz'aqal li naxye li Chaq'rab'. 

9Tz'iib'anb'il sa' li Santil Hu: “Chara laawas aawiitz'in jo' naq nakara aawib' 
laa'at”. Sa' li chaq'rab' a'in neke'tz'aqlok ru chixjunileb' li xkomon, qayehaq: 
“Matmuxuk sumlaak, matkamsink, mat-elq'ak, matrahink ab'i e”.  

10Li rahok ink'a' naxb'aanu raasa re li ras riitz'in. Jo'kan naq li rahok a'an li 
xtz'aqlojik ru li Chaq'rab'. 

Choowanq sa' saqenk 

11Chiqab'aanu chixjunil a'in xb'aan naq naqanaw chi us k'a' chi honalil wanko wi': 
ak xq'ehil naq tex'ajq sa' leewara xb'aan naq li qakolb'al anaqwan nach' chik 
wank chiru naq xoo'ok chi paab'ank. 

12Li q'oqyink ak yo chi nume'k ut li kutan we' chaq. Qatz'eqaq b'i' xk'anjel li 
aak'ab' ut qatiqib'aq qib' rik'ineb' xk'anjelob'aal li kutan saqenk. 

13Wanqo sa' xyaalal jo' sa' kutan saqenk, chi maak'a'aq numwa'ak ut kalaak, chi 
moko ko'b'eetak yumb'eetak ut yib' aj na'leb', chi maak'a'aq raaxiik' ut kaqalink. 

14Tiqib'omaq eerib' rik'in li Qaawa' Jesukriist, ut mixik eech'ool chirix li 
maa'usilal re xb'aanunkil li nalajxrahi ru li qach'ool. 

Ro 14 

Xraab'al li q'uneb' sa' li paab'ank 

1Chek'ulaqeb' sa' xyaalal li toj q'uneb' xch'ool sa' li paab'ank ut meewech' rix li 
xk'a'uxeb'. 

2Wank neke'k'oxlank re naq chixjunil naru te'xtzeka; wankeb' ajwi' li toj q'uneb' 
xch'ool sa' li xpaab'aaleb' ut junes ichaj neke'xtiw. 

3Li natzekank, mixtz'eqtaana li ink'a' natzekank; ut li ink'a' natzekank, mixwech' 
rix li natzekank xb'aan naq a' li Yos xk'uluk re. 

4Anihat laa'at chi xwech'b'al rix li xmoos laawas aawiitz'in? A' laj eechal re 
taayehoq re ma us malaj ink'a' us yo chi xb'aanunkil. Ab'anan, nim li Qaawa' sa' 
xb'een, tixb'aanu li xk'anjel chi chaab'il. 

5Wank neke'k'oxlank re naq q'axal loq' junaq kutan chiruheb' li xkomon; ut wank 
ajwi' neke'k'oxlank re naq juntaq'eet xloq'al chixjunileb' li kutan. Ab'anan li 
junjunq chixk'uub' rib' chi chaab'il sa' li xk'a'uxl. 

6Li naxk'e xloq'al junaq kutan, re li Qaawa' naq naxb'aanu a'an; li natzekank, re li 
Qaawa' naq natzekank, ut nayoxink ajwi' chiru li Yos; ut li ink'a' natzekank, re li 
Qaawa' naq naxb'aanu a'an, ut nayoxink chiru li Yos. 

7Xb'aan naq maajun qe laa'o yo'yo cho'q re xjunes rib', chi moko taakamq cho'q 
re xjunes rib'. 

8Wi yo'yooko, re li Qaawa' naq yo'yooko; ut wi tookamq, re li Qaawa' naq 
tookamq. Jo'kan naq sa' qayu'am sa' qakamik reho li Qaawa'. 

9A'in aj e naq kikamk li Kriist ut kixtaw wi' chik xyu'am, re naq taa'awab'ejinq sa' 
xb'eeneb' li kamenaqeb' ut li yo'yookeb'. 

10Ab'anan laa'at li q'un aach'ool sa' laapaab'aal k'a' naq nakaraq aatin sa' xb'een 
laawas aawiitz'in? Ut laa'at li kawat sa' li paab'ank k'a' naq nakatz'eqtaana li 
junch'oleb' chik? Chiqajunilo tento toxooxaqab'aaq chiru li Yos sa' xraqleb'aal 
aatin, 

11xb'aan naq tz'iib'anb'il sa' li Santil Hu: “Relik chi yaal ninye eere -chan li 
Qaawa'- naq chixjunileb' te'xwiq'ib' rib' chiwu ut rik'in xtz'uumaleb' re te'xnima 
ru li Yos chixjunileb'”. 

12Jo'kan utan, li junjunq sa' qayanq tento toxch'olob' li xyehom xb'aanuhom chiru 
li Yos. 

13Jo'kan naq miqawech'i chik qib' chiqib'il qib'; a'in b'an chek'oxla: naq meek'e 
xtichk'ob'aaleb' malaj xt'anleb'aaleb' leeras eeriitz'in. 

14Ninnaw chi us ut ch'olch'o chiwu sa' xk'ab'a' li Qaawa' Jesus naq maak'a' k'aru 
tz'aj yal ta xjunes rib'; ab'an wi ani nak'oxlank re naq tz'aj junaq k'a' re ru, tz'aj 
ka'ajwi' cho'q re a'an. 

15Wi sa' xk'ab'a' laatzekemq naraho'k xch'ool laawas aawiitz'in, ink'a' chik 
yookat chi xb'aanunkil jo' naraj li rahok. Xb'aan li k'aru nakatzeka maak'e chi 
sachk, maak'e chi t'ane'k li ani kikamk wi' li Kriist. 

16Maak'e chi hob'e'k li us eek'ulum chaq laa'ex. 

17Li xnimajwal awab'ejihom li Yos moko wa uk'a' ta, tiikilal b'an, tuqtuukil usilal 
ut sahil ch'oolej xb'aan li Santil Musiq'ej. 

18Ka'ajwi' li napaab'ank chi jo'ka'in chiru li Kriist, k'ulub'anb'il xb'aan li Yos ut 
nak'ehe'k xloq'al xb'aaneb' li tenamit. 

19Chiqak'e b'i' qach'ool chirix li k'aru nak'uub'ank re li tuqtuukilal ut li 
sumwaklesij ib'. 

20Maajuk' xb'aanuhom li Yos xb'aan junaq tzekemq. Relik chi yaal naq chixjunil 
maak'a' xtz'ajnil; ab'anan wi rik'in li k'aru natzekamank nawank luktesink 
ch'oolej, a'an moko us ta. 

21Li us xb'aanunkil a'an a'in: ink'a' xtiwb'al li tib', ink'a' ruk'b'al li b'iin, chi moko 
xb'aanunkil k'a'aq re ru taaluktaaq wi' xch'ool laawas aawiitz'in, malaj ut 
taatichk'oq ut taach'inanq xch'ool. 

22Li k'aru nakapaab' chirix li na'leb' a'in, chak'uula sa' laawaanm chiru li Yos. Us 
xaq re li nareek'a sa' xch'ool naq maak'a' xq'usb'al rik'in li x'alaak sa' li raanm 
xb'aanunkil! 

23Ab'anan li naxka'b'rixink xch'ool naq yo chi tzekank, a'an naxb'oq tojb'amaak 
sa' xb'een, xb'aan naq ink'a' k'ojk'o xch'ool naq naxb'aanu a'an. Chixjunil li 
na'uxmank chi ink'a' k'ojk'o qach'ool chi xb'aanunkil, a'an maak. 

Ro 15 

1Laa'o li kaw qach'ool sa' li qapaab'aal tento naq tqakuy li xch'inal xpaab'aaleb' li 
toj q'uneb' xch'ool, ut miqasik' ka'ajwi' li k'aru nawulak chiqu. 

2Li junjunq sa' qayanq chixyalaq xq'e re k'ulub'aak xb'aaneb' li ras riitz'in rik'in 
xb'aanunkil li us ut re xkab'lankil ru li xyu'am. 

3Li Kriist ajwi' ink'a' kixsik' li k'aru kiwulak chiru, kixb'aanu b'an jo' tz'iib'anb'il 
sa' li Santil Hu: “Sa' inb'een kinaqk li xmajewahomeb' li ke'majewank aawe”.  

4Jo'ch'inal jo'nimal kitz'iib'aak chaq junxil, re qatzolb'al naq kitz'iib'aak chaq, re 
naq rik'in li xkawub' qach'ool ut li xk'ojob'ankil li qaanm naxk'e li Santil Hu 
chiwanq xnimal qoyb'enihom chi junelik. 

5A' taxaq li Yos li nachalk wi' xkawub' qach'ool ut xk'ojob'ankil li qaanm 
chik'ehoq eere naq texwanq sa' aatin cherib'il eerib', jo' naraj li Kristo Jesus, 

6re naq junajaq leech'ool junajaq xyaab' leekux naq teenima ru li Yos, a' li xYuwa' 
li Qaawa' Jesukriist. 

7Jo'kan utan, chek'ulaq eerib' cherib'il eerib' jo' naq kexxk'ul li Kriist re xnimal 
xloq'al li Yos. 

8Rik'in a'in yookin chi xyeeb'al naq li Kriist kixk'e rib' cho'q aj k'anjel chiruheb' 
laj Judiiy, re naq chitz'aqloq ru li kiyeechi'iik chaq reheb' li qana' qayuwa', xb'aan 
naq tiik xch'ool li Yos. 

9Kik'ulunk ajwi' re naq eb' li maawa'eb' aj Judiiy te'xnima ru li Yos xb'aan xnimal 
ruxtaan, jo' naxye li Santil Hu: “A'an aj e naq tinnima aaloq'al sa' xyanqeb' li 
tenamit, ut tinb'icha laak'ab'a'”. 

10Ut sa' jun raqal chik naxye: “Ex tenamit, chisaho'q sa' eech'ool eerochb'eeneb' li 
xtenamit li Yos”. 

11Ut naxye ajwi': “Chenimaaq ru li Qaawa' chejunilex li maawa'ex aj Judiiy; 
che'xk'ehaq xloq'al chixjunileb' li tenamit”. 

12Laj Isaías kixye ajwi': “Taatuxmeq chaq xxe' laj Jesé ut taawakliiq chaq chi 
awab'ejink sa' xb'eeneb' li tenamit. Rik'in a'an xaqxooq xnimal royb'enihomeb' li 
poyanam”. 

13A' taxaq li Yos li nak'ehok xnimal qoyb'enihom chinujob'resinq eere rik'in 
chixjunil li sahil ch'oolej ut tuqtuukilal sa' leepaab'aal, re naq numtajenaqaq 
leeroyb'enihom xb'aan xwankil li Santil Musiq'ej. 

Li xk'anjel laj Pablo 

14Ex was wiitz'in, ninnaw chi us naq numtajenaq xchaab'ilal eech'ool, nujenaqex 
rik'in chixjunil li chaab'il k'a'uxl ut kawresinb'ilex re xk'eeb'al eena'leb' cherib'il 
eerib'. 

15Ab'anan wank k'aru xintz'iib'a sa' li hu a'in, chi kaw kach'in li waatin, re naq 
ink'a' taasachq sa' eech'ool. Xinb'aanu a'in sa' xk'ab'a' linmaatan k'eeb'il we 
xb'aan li Yos 

16naq laa'inaq aj k'anjel chiru li Kristo Jesus cho'q reheb' li maawa'eb' aj Judiiy. 
A'an a'in linloq'laj k'anjel: laa'in aj tij re xpuktesinkil li xChaab'il Esil li Yos re naq 
k'ulb'ilaqeb' li maawa'eb' aj Judiiy jo' chaab'il mayej, santob'resinb'il xb'aan li 
Santil Musiq'ej. 

17Wank k'aru tinnima wi' wib' sa' xk'ab'a' li Kristo Jesus chirix li k'anjel 
ninb'aanu cho'q re li Yos. 

18Xb'aan naq maak'a' k'aru tinye laa'in wi ta ink'a' uxb'il xb'aan li Kriist sa' 
xk'ab'a' link'anjel re xk'amb'aleb' li maawa'eb' aj Judiiy chi paab'ank. A' li Kriist 
kib'aanunk re rik'in aatin ut b'aanuhom, 

19rik'in xninqal ru eetalil ut sachb'ach'oolej ut rik'in xnimal xwankil li xMusiq' li 
Yos. Xinraqe'k xpuktesinkil li xChaab'il Esil li Kriist: xintikib' chaq Jerusalén, 
xinsuti chixjunil li na'ajej toj reetal xinwulak Iliria. 

20Junelik xinyal inq'e chi xpuktesinkil li Chaab'il Esilal b'arwi' toj maji' yeeb'il 
resil li Kriist; a'an xwaj naq ink'a' xinkab'lak sa' xb'een li ub'elanb'il xb'aaneb' 
jalan chik, 

21jo' b'an tz'iib'anb'il sa' li Santil Hu: “Eb' li maak'a' xe'rab'i resil chirix A'an, te'ril 
ru; ut eb' li maak'a' xe'rab'i, te'xtaw xyaalal”. 

Laj Pablo naxk'uub' xxikik aran Roma 

22A'in tz'aqal xyaalal naq junelik ramro chaq chiwu li xik toj eerik'in. 

23Ak wank k'iila chihab' wokik chi xk'oxlankil xnawb'al eeru. Ut anaqwan maak'a' 
chik ink'anjel sa'eb' li na'ajej a'in. 

24Jo'kan naq, nim li Qaawa' sa' inb'een, toxinnume'q eerik'in naq tinxik España. 
Nink'oxla rilb'al xsahil eeru sa' linnumik; ut nawoyb'eni naq toxineeberes 
kach'inaq chi xik aran, chirix naq akaq xsaho'k li waanm chi wank jun k'amokaq 
sa' eeyanq. 

25Anaqwan xik we Jerusalén re xtenq'ankileb' laj santil paab'anel, 

26xb'aan naq eb' laj Macedonia ut laj Akaya xe'xk'uub' kub'sink cho'q reheb' li 
neb'a' wankeb' sa' xyanqeb' laj santil paab'anel aran Jerusalén. 

27Jo'kan xe'xk'uub', ut us ajwi', xb'aan naq a'in tz'aqal tento sa' xb'eeneb': wi eb' 
laj Judiiy xe'xwotz li xsahil eechej li Musiq'ej rik'ineb' li junch'ol chik, eb' a'in 
tento te'k'anjelaq chiruheb' a'an rik'in li xchaab'il eechej li ruuchich'och'. 

28Akaq xinraqe'k rik'in a'in ut akaq xinq'axtesi sa' ruq'eb' li tenq'aal a'in, 
toxinnume'q eerik'in naq tinxik España. 

29Ut ninnaw chi us naq, sa' linxikik eerik'in, numtajenaqaq li rosob'tesihom li 
Kriist. 

30Ex was wiitz'in, nintz'aama cheru, sa' xk'ab'a' li Qaawa' Jesukriist ut sa' xk'ab'a' 
li xrahom li Santil Musiq'ej, naq chextijoq chiwix chiru li Yos ut chineetenq'a sa' li 
loq'laj yalok,  

31re naq tinkole'q sa' ruq'eb' li ink'a' neke'paab'ank aran Judea, jo' ajwi' re naq li 
loq'laj tenq'aal a'in li yookin chi xk'amb'al Jerusalén chik'ulub'aaq taxaq 
xb'aaneb' laj santil paab'anel. 

32Chi jo'kan, wi li Yos naraj, tinwulaq eerik'in chi sa sa' inch'ool ut tinhilanq jun 
k'amokaq sa' eeyanq. 

33Li Yos li nak'ehok tuqtuukil usilal chiwanq taxaq eerik'in chejunilex. Jo'kan 
taxaq. 

Ro 16 

Xchaq'rab'inkileb' laj paab'anel 

1Cherilaq lix Febe li qanab'; a'an aj tenq' re li Iklees li wank aran Senkreas. 

2Chek'ulaq sa' xk'ab'a' li Qaawa' jo' chanru xk'ulub'eb' laj santil paab'anel, ut 
chetenq'aaq rik'in chixjunil li k'aru naraj wi' tenq'aak, xb'aan naq a'an ak naab'al 
xtenq'aheb', ut xinxtenq'a ajwi' laa'in. 

3Chek'e xsahil xch'ool lix Priska ut laj Akila, aj tenq'eb' we sa' xk'ab'a' li Kristo 
Jesus.  

4Eb' a'an xe'xk'e rib' sa' li xiwxiwil re xkolb'al linyu'am. Ut moko ka'aj ta wi' laa'in 
ninyoxink reheb', jo'kaneb' ajwi' chixjunileb' li Iklees maawa'eb' aj Judiiy. 

5Chek'e ajwi' xsahil xch'ool li Iklees li naxch'utub' rib' sa' rochoch lix Priska ut laj 
Akila. Chek'e xsahil xch'ool laj Epéneto raaro inb'aan, a'an li xb'een reheb' laj Asia 
chi xq'axtesinkil rib' re li Kriist. 

6Chek'e xsahil xch'ool lix María, li q'axal xtawasi rib' chi k'anjelak sa' eek'ab'a'. 

7Chek'e xsahil xch'ool laj Andróniko ut lix Junia, wech tenamituleb' ut wech 
preexileb', xninqaleb' ru apóstol ut xb'eeneb' ajwi' chi xpaab'ankil li Kriist chiwu 
laa'in. 

8Chek'e xsahil xch'ool laj Ampliato, raaro inb'aan sa' xk'ab'a' li Qaawa'. 

9Chek'e xsahilaleb' xch'ool laj Urbano, aj tenq' qe sa' xk'ab'a' li Kriist, ut laj 
Estakis, raaro inb'aan. 

10Chek'e xsahil xch'ool laj Apeles, li tz'aqal xk'ut rib' cho'q aj paab'anel sa' 
xk'ab'a' li Kriist. Chek'e xsahilaleb' xch'ool li wankeb' sa' rochoch laj Aristóbulo. 

11Chek'e xsahil xch'ool laj Herodión, li wech tenamitul. Chek'e xsahilaleb' xch'ool 
li wankeb' sa' rochoch laj Narciso, sa' xk'ab'a' li Qaawa'. 

12Chek'e xsahil xch'ooleb' lix Trifena ut lix Trifosa, li neke'xtawasi rib' chi 
k'anjelak sa' xk'ab'a' li Qaawa'. Chek'e xsahil xch'ool lix Pérside raaro inb'aan, li 
q'axal xtawasi rib' chi k'anjelak sa' xk'ab'a' li Qaawa'. 

13Chek'e xsahil xch'ool laj Rufo, li sik'b'il ru sa' xk'ab'a' li Qaawa', jo'wi' li xna': 
a'an ajwi' linna' laa'in. 

14Chek'e xsahil xch'ooleb' laj Asínkrito, laj Flegón, laj Hermes, laj Patrobas, laj 
Hermas jo'wi' eb' li qas qiitz'in wankeb' rik'ineb'. 

15Chek'e xsahil xch'ooleb' laj Filólogo ut lix Julia, laj Nereo ut li ranab', jo' ajwi' laj 
Olimpas ut chixjunileb' laj santil paab'anel li wankeb' rik'ineb'. 

16Chek'e xsahil eech'ool cherib'il eerib' rik'in santil utz'uk u. Neke'xtaqla xsahil 
eech'ool chixjunileb' li x'Iklees li Kriist. 

17Nintz'aama cheru, ex was wiitz'in, naq chekolaq eerib' chiruheb' li 
neke'yoob'ank jachok ib' ut luktesink ch'oolej xb'aan xxik'b'al rilb'al leetzolb'al 
eek'ulum chaq. Meejunaji eerib' rik'ineb', 

18xb'aan naq eb' a'an ink'a' neke'xk'anjela ru li Kriist li Qaawa', a' chik li xsa'eb' 
neke'xk'anjela ru, ut rik'in chaab'il q'unil aatin neke'xb'alaq'i li q'uneb' xch'ool sa' 
xpaab'aaleb'. 

19Xsutunk yalaq b'ar resil naq nekexpaab'ank; jo'kan naq nasaho'k inch'ool 
cherix. Ab'anan nawaj naq seeb'aq eech'ool rik'in li us ut saqaq ru leeraanm chiru 
li maa'usilal. 

20Chi jo'kan li Yos li nak'ehok tuqtuukil usilal tixyeq'i laj tza rub'el eeroq chi 
seeb'. Li rusilal li Qaawa' Jesukriist chiwanq taxaq eerik'in. 

21Naxtaqla xsahil eech'ool laj Timoteo aj tenq' we, jo'wi' laj Lucio, laj Jasón ut laj 
Sosípatro wech tenamituleb'. 

22Laa'in laj Tersio li xintz'iib'a li hu a'in, nintaqla xsahil eech'ool. 

23Naxtaqla xsahil eech'ool laj Gayo, li nak'ehok wochochnaal laa'in jo'wi' re 
chixjunil li Iklees. 

24Neke'xtaqla xsahil eech'ool laj Erasto, laj k'ulul tumin re li tenamit, ut laj Warto, 
li qas qiitz'in. 

Xraqik li hu 

25Chiqanima ru li Yos! A'an wank xwankil chi xk'eeb'al xkawub' eech'ool, jo' 
chanru li Chaab'il Esilal ninjultika ut ninpuktesi chirix li Jesukriist, jo' ajwi' 
chanru yo chi k'utunk xyaalal anaqwan li choxahil na'leb' tz'aptz'o ru naq kiwank 
chalen chaq q'e kutan, 

26ab'anan k'utb'esinb'il chik anaqwan xb'aan li xtz'iib'ahomeb' li propeet sa' li 
Santil Hu, jo' x'alaak sa' xch'ool li junelik Yos. Li tz'aptz'ookil na'leb' a'in k'eeb'il 
chik chi nawe'k xb'aaneb' chixjunil li tenamit re naq te'ab'inq ut te'paab'anq. 

27Li Yos, li jun chirib'il li naxnaw chixjunil, chiwanq taxaq xloq'al sa' xk'ab'a' li 
Jesukriist chi junelik q'e kutan! Jo'kan taxaq. 

1 Ko 

1 Ko 1 

Xk'eeb'al sahil ch'oolej 

1Laa'in laj Pablo, b'oqb'ilin chi k'anjelak cho'q x'apóstol li Kristo Jesus jo' x'alaak 
sa' xch'ool li Yos, wochb'een laj Sóstenes li wiitz'in, 

2nintz'iib'ak rik'in li x'Iklees li Yos li wank Korinto, eerik'in laa'ex li 
santob'resinb'ilex sa' xk'ab'a' li Kristo Jesus, eerik'in laa'ex li b'oqb'ilex chi wank 
sa' santilal, eerochb'een chixjunileb' li neke'xyaab'a xk'ab'a' li Qaawa' Jesukriist 
yalaq b'ar, a'an li qaQaawa' laa'o ut xQaawa' li santil tenamit. 

3Chiwanq taxaq eerik'in li usilal ut li tuqtuukilal nachalk rik'in li Yos li qaYuwa' ut 
rik'in li Qaawa' Jesukriist. 

4Junelik ninyoxink chiru li Yos cherix laa'ex xb'aan li rusilal li Yos k'eeb'il eere sa' 
xk'ab'a' li Kristo Jesus, 

5xb'aan naq rik'in A'an xexb'ihomob'resi rik'in chixjunil li xsimaatan, rik'in 
chixjunil li aatin ut chaab'il na'leb'. 

6Li resilal li Kriist kipuktesimank ut kixchap xxe' sa' eeyanq. 

7Chi jo'kan maak'a' chik junaq usilal namajelo'k eere naq yookex chi royb'eninkil 
li xk'utb'esinkil rib' li Qaawa' Jesukriist. 

8A'an tixk'e xkawub' eech'ool toj reetal sa' roso'jik, re naq maak'a'aq eeq'usb'al 
sa' xkutankil li Qaawa' Jesukriist. 

9Li Yos junelik naxk'e li naxyeechi'i, ut a'an ajwi' li xb'oqok chaq eere chi wank sa' 
junajil rik'in li Ralal, a' li Jesukriist li Qaawa'. 

Li jachok ib' sa' xyanqeb' laj paab'anel 

10Ex was wiitz'in, nintz'aama cheru sa' xk'ab'a' li Qaawa' Jesukriist naq junajaq ru 
leeraatin, maak'a'aq li jachok ib' sa' eeyanq, wanqex b'an sa' junajil rik'in 
leek'a'uxl ut leena'leb'. 

11Xb'aan naq xwab'i resil rik'in xkomoneb' lix Kloe naq wank wech'ij ib' sa' 
eeyanq, ex was wiitz'in. 

12Nawaj xyeeb'al naq wankeb' sa' eeyanq li neke'xye: “Laa'in rehin laj Pablo”; ut 
wank neke'xye: “Laa'in rehin laj Apolo”. Wankeb' ajwi' neke'yehok: “Laa'in rehin 
laj Sefas” malaj “Laa'in rehin li Kriist”. 

13Ma jachinb'il tab'i' li Kriist? Ma xk'ehe'k tab'i' laj Pablo chiru krus sa' eek'ab'a' 
laa'ex? Malaj xkub'siik eeha' sa' xk'ab'a' laj Pablo? 

14Ninb'anyoxi chiru li Yos naq maajun eere xinkub'si xha', ka'ajwi' laj Krispo ut 
laj Gayo.  

15Chi jo'kan maa'ani truuq tixye naq xkub'siik eeha' sa' ink'ab'a'. 

16Yaal ajwi': xinkub'si ajwi' xha'eb' li wankeb' sa' rochoch laj Estéfanas. Ab'anan 
chirixeb' a'an, nink'oxla naq maa'ani chik xinkub'si chaq xha'. 

17Xb'aan naq li Kriist ink'a' xinxtaqla chi kub'sink ha', xinxtaqla b'an chi 
xpuktesinkil li Chaab'il Esilal. Ab'an maawa' rik'in xninqalil ru aatin, re naq ink'a' 
tkanaaq chi maak'a' rajb'al li xkrus li Kriist. 

Li xna'leb' li ruuchich'och' ut li xna'leb' li Yos 

18Xyeeb'al resil li krus a'an memil na'leb' chiruheb' li yookeb' chi sachk, ab'an 
chiruheb' li yookeb' chi kole'k -chiqu laa'o- a'an xnimal xwankil li Yos. 

19Tz'iib'anb'il sa' li Santil Hu: “Tinpo' xna'leb'eb' li wankeb' xna'leb' ut 
tintz'eqtaana xk'a'uxl li seeb'eb' xch'ool”. 

20B'ar wank li wank xna'leb'? B'ar wank laj tzolonel? B'ar wank li naxnaw aatinak 
chirix xna'leb' li ruuchich'och' a'in? Ma ink'a' tab'i' li Yos xmemob'resi xna'leb' li 
ruuchich'och'? 

21Li ruuchich'och' rik'in li xna'leb' ink'a' kixnaw ru li Yos sa' li xnimal ru xna'leb'; 
jo'kan naq li Yos kiraj xkolb'aleb' laj paab'anel rik'in li memil na'leb' naqapuktesi 
laa'o. 

22Eb' laj Judiiy neke'xtz'aama xninqal ru eetalil ut eb' laj Griego neke'sik'ok 
na'leb'; 

23ab'an laa'o naqapuktesi resil li Kriist k'eeb'il chiru krus. A'an tichk'ob'aal cho'q 
reheb' laj Judiiy ut memil na'leb' cho'q reheb' li junch'ol chik, 

24ab'an cho'q reheb' li b'oqb'ileb', jo'eb' laj Judiiy jo'eb' laj Griego, a'an li Kriist, 
xnimal xwankil ut xna'leb' li Yos. 

25Xb'aan naq li xmemil li Yos a'an xnimal na'leb' chiru li xna'leb'eb' li winq, ut li 
xmajelal xkawilal li Yos a'an q'axal chik kaw chiru li xkawilaleb' li winq. 

26K'ehomaq reetal, ex was wiitz'in, aniheb' li b'oqb'ileb' xb'aan li Yos sa' eeyanq: 
moko k'iheb' ta li wankeb' xna'leb' jo' xna'leb' li ruuchich'och'; moko k'iheb' ta li 
wankeb' xwankil chi moko naab'aleb' li xninqal ruheb' sa' xk'ab'a' li xyo'lajikeb'. 

27Li Yos kixsik' ru li maak'a' xna'leb' sa' li ruuchich'och' re naq te'k'ute'q xxutaan 
li wankeb' xna'leb'; kixsik' ru li maak'a' xkawilal sa' ruuchich'och' re naq 
taak'ute'q xxutaan li jwal kaw rib'. 

28Li k'aru kub'enaq xwankil sa' xk'ab'a' li xyo'lajik ut tz'eqtaananb'il xb'aan li 
ruuchich'och' kisik'e'k ru xb'aan li Yos: li moko a'an ta kisik'e'k ru, re xjuk'b'al 
xwankil li k'a' re ru wank, 

29re naq maa'ani tixnimob'resi rib' chiru li Yos. 

30Yal xb'aan rusilal li Yos naq wankex rik'in li Kristo Jesus: a'in kixaqab'aak 
xb'aan li Yos cho'q aj k'ehol qana'leb', cho'q xyo'leb'aal li tiikil ch'oolej jo'wi' 
xyo'leb'aal li santob'resink ut li kolb'a ib', 

31re naq, kama' tz'iib'anb'il sa' li Santil Hu: “Ani taaraj xnimob'resinkil rib', 
chixnimaaq rib' sa' xk'ab'a' li Qaawa'”. 

1 Ko 2 

1Ex was wiitz'in,  naq xinwulak sa' eeyanq,  ink'a' xinwulak chi xpuktesinkil eere 
li xChaab'il Esil li Yos rik'in xninqal ru aatin malaj rik'in xninqal ru na'leb',  

2xb'aan naq maak'a' xwaj xnawb'al sa' eeyanq, ka'ajwi' li Jesukriist, ut a'in k'eeb'il 
chiru krus. 

3Xinwulak sa' eeyanq chi maak'a' inmetz'ew, chi yook inxiw ut ninsiksotk. 

4Xin'aatinak ut xinch'olob' xyaalal moko rik'in ta xchaq'alil ru aatin 
neke'q'unb'esink ch'oolej, rik'in b'an li xk'utb'esinkil rib' xwankil li Musiq'ej, 

5re naq ink'a' k'ojk'ooq leepaab'aal sa' xb'een xna'leb'eb' li winq, sa' xb'eenaq 
b'an xwankil li Yos. 

6Yaal ajwi' naq sa' xyanqeb' li ak kaweb' sa' li paab'ank nokooch'olob'ank xninqal 
ru na'leb', ab'an maawa' xna'leb' li ruuchich'och' a'in chi moko xna'leb'eb' li 
neke'taqlank sa' ruuchich'och', li ak yo chi sachk xwankileb'. 

7Nokoo'aatinak chirix xna'leb' li Yos, muqmuukil na'leb' li ink'a' natawmank ru ut 
kawresinb'il chaq xb'aan li Yos rub'elaj xtiklajik li ruuchich'och' re naq twanq 
xnimal qaloq'al. 

8Maajun sa' xyanqeb' li neke'taqlank sa' li ruuchich'och' a'in ke'xtaw ru li na'leb' 
a'in, xb'aan naq wi ta ke'xtaw ru, ink'a' raj ke'xk'e chiru krus li Qaawa', laj Eechal 
re li loq'al. 

9Ab'anan, jo' naxye li Santil Hu: “Li ink'a' ilb'il ru, li ink'a' ki'ab'iik, chi moko 
kik'oxlaak sa' xch'ool li winq, a'an li kixkawresi li Yos cho'q reheb' li neke'rahok 
re”. 

10Chixjunil a'an kik'utb'esiik chiqu xb'aan li Yos sa' xk'ab'a' li Musiq'ej, ut li 
Musiq'ej chixjunil nalajxtz'ili rix, a' ajwi' li xchamal xk'a'uxl li Yos. 

11Ani tab'i' sa' xyanqeb' li winq nanawok chi us li xch'ool li winq? Ma ink'a' 
ka'ajwi' li xmusiq' li winq li wank rik'in a'an? Jo'kan ajwi' maa'ani nanawok 
xchamal xk'a'uxl li Yos, ka'ajwi' li xMusiq' li Yos. 

12Ut laa'o ink'a' xqak'ul xmusiq' li ruuchich'och', xqak'ul b'an li Musiq'ej li 
nachalk rik'in li Yos, re naq tqataw ru chixjunil li xqamaatani rik'in li Yos. 

13A'in tz'aqal li nokoo'aatinak wi', ink'a' rik'in aatin tzolb'il rik'in xna'leb' li 
ruuchich'och', rik'in b'an li aatin xqatzol rik'in li Musiq'ej: yooko chi 
xch'olob'ankil li k'a' re ru re li Musiq'ej, rik'in li aatin k'utb'il xb'aan li Musiq'ej. 

14Li winq li maak'a' xMusiq' li Yos rik'in moko naxk'ulub'an ta li k'aru nachalk 
rik'in xMusiq' li Yos; memil na'leb' b'an cho'q re. Ut ink'a' naruhank chi xnawb'al 
a'an, xb'aan naq ka'ajwi' rik'in li Musiq'ej naru xtawb'al xyaalal. 

15A'ut li winq li wank xMusiq' li Yos rik'in, chixjunil naxtaw ru ut maa'ani 
naraqok aatin sa' xb'een. 

16Naxye li Santil Hu: “Ani xnawok ru xk'a'uxl li Qaawa'? Ani taaruhanq chi 
xk'eeb'al xna'leb' A'an?”. Ab'anan laa'o wank xk'a'uxl li Kriist qik'in. 

1 Ko 3 

1Ex was wiitz'in,  laa'in ink'a' xinru cheraatinankil jo' aj paab'anel wank tz'aqal li 
Musiq'ej rik'ineb',  xexwaatina b'an jo' li toj q'uneb' xch'ool,  toj k'uula'alex chi 
xpaab'ankil li Kriist.  

2Leech xink'e cheruk', ut ink'a' kawil tzekemq li toj maji' xexru chi xkuyb'al 
xtzekankil. Chi moko anaqwan ajwi' teekuy, 

3xb'aan naq toj q'un leech'ool chi paab'ank. Naq toj wanq sa' eeyanq li kaqalik ut 
li wech'ij ib', ma ink'a' tab'i' yaal naq toj nekexk'oxlak ut nekexk'anjelak jo'kex li 
winq junch'ol? 

4Naq naxye junaq: “Laa'in rehin laj Pablo”, ut wan wi' chik nayehok: “Laa'in rehin 
laj Apolo”, ma ink'a' yookex chi xb'aanunkil jo' naxye xna'leb' li ruuchich'och'? 

Yal aj k'anjelo chiru li Yos 

5Ani laj Apolo? Ani laj Pablo? Yal aj k'anjeleb'. Sa' xk'ab'a'eb' a'an xex'ok chi 
paab'ank, ut li junjunq xb'aanu li xk'anjel a' yaal chanru xk'ehe'k re xb'aan li 
Qaawa'. 

6Laa'in xin'awok, laj Apolo xt'aqresink; ut li xk'iiresink, a'an li Yos. 

7Jo'kan naq maak'a' xwankil laj awinel chi moko laj t'aqresinel; ka'ajwi' li Yos li 
nak'iiresink wank xwankil. 

8Li na'awok ut li nat'aqresink juntaq'eeteb' xloq'al, ab'an li junjunq toxk'ul 
xq'ajkamunkil a' yaal chanru xk'anjelak. 

9Laa'o nokook'anjelak qochb'een li Yos ut cho'q re A'an; ut laa'ex xk'aleb'aalex li 
Yos, xkab'lahomex li Yos. 

10Jo' chanru linmaatan k'eeb'il we xb'aan li Yos, laa'in xink'e li rub'elankil li kab'l, 
jo' chaab'il aj jolominel re li kab'lak, ut jalan chik nakab'lak sa' xb'een. Ab'an 
chirilaq li junjunq chanru yo chi kab'lak, 

11xb'aan naq maa'ani naru tixk'e junaq chik rub'elankil li kab'l chiru li ak wank, a' 
li Jesukriist. 

12Ut wi yooko chi kab'lak sa' xb'een li ub'elanb'il a'in rik'in oor, plaat, chaq'alil ru 
pek, che', pim malaj k'im, 

13li xk'anjel li junjunq toxk'utb'esiiq sa' li xnimal kutan. Xb'aan naq sa' roso'jikeb' 
li kutan li xam taayaloq xchaab'ilal xk'anjel li junjunq. 

14Wi laak'anjel laa'at tkanaaq sa' xna'aj, taak'ul aaq'ajkamunkil; 

15ab'an wi li xb'aanuhom laj k'anjel a'an taa'oso'q xb'aan li xam, ra tixk'ul li 
poyanam a'an. Ab'anan taakole'q: chanchan taanume'q sa' xam naq taakole'q. 

16Ma ink'a' nekenaw naq laa'ex rochoch li Yos ut li xMusiq' li Yos nawank 
eerik'in? 

17Wi ani naxjuk' li rochoch li Yos, a' ajwi' li Yos taajuk'uq re a'an, xb'aan naq li 
rochoch li Yos a'an sant ut a'anex laa'ex. 

18Maa'ani chixb'alaq'i rib'! Wi wan junaq sa' eeyanq nareek'a naq wank xna'leb' 
sa' li ruuchich'och' a'in, chixb'aanuhaq rib' jo' li maak'a' naxnaw re naq tixtaw 
xna'leb'. 

19Xb'aan naq li xnimal xk'a'uxl li ruuchich'och' a'in a'an sachalil na'leb' chiru li 
Yos. Tz'iib'anb'il sa' li Santil Hu: “Naxchapeb' li wankeb' xna'leb' rik'in ajwi' li 
xseeb'aleb'”.  

20Tz'iib'anb'il ajwi': “Li Qaawa' naxnaw naq maak'a' na'ok wi' li xk'a'uxeb' li 
wankeb' xna'leb'”. 

21Jo'kan utan, maa'ani chixnimob'resi rib' sa' xk'ab'a'eb' li winq, xb'aan naq 
chixjunil li k'a'aq re ru eere laa'ex: 

22laj Pablo, laj Apolo, laj Sefas, li ruuchich'och', li yu'am, li kamk, chixjunil li wank 
anaqwan ut li toj chaalel, chixjunil eere laa'ex; 

23ut laa'ex rehex li Kriist, ut li Kriist re li Yos. 

1 Ko 4 

Li xk'anjeleb' li apóstol 

1Jo'kan utan, che'xnawaq chixjunileb' naq laa'o xmoos li Kriist ut taqlanb'ilo chi 
k'anjelak chirixeb' li xmuqmuukil k'a'uxl li Yos. 

2Li na'ajmank ru rik'ineb' laj k'anjel, a'an naq tiikaqeb' xch'ool. 

3Ab'anan laa'in maak'a' nawaj wi' naq yooqex chi xwech'inkil wix, malaj naq 
taatz'ilmanq aatin chiwix sa' junaq raqleb'aal aatin. Chi moko ninwech' wib' 
injunes! 

4Laa'in naweek'a naq maak'a' inmaak, ab'anan moko naraj ta naxye naq tiik 
linch'ool. Laj raqol aatin sa' inb'een a'an li Qaawa'. 

5Jo'kan naq mexraqok aatin chi maji' xq'ehil, toj reetal tol'elq li Qaawa'. A'an 
taakutanob'resinq re li k'a'aq re ru muqmu chaq sa' li aak'ab' ut tixk'utb'esi li 
na'alaak sa' xch'ool chixjunileb'. Toja' naq li junjunq tixk'ul xloq'al rik'in li Yos. 

6Ex was wiitz'in, chixjunil li xinye, chirix laj Apolo ut chiwix re eetenq'ankil naq 
xinye, re naq teetzol eerib' qik'in chirix xyaalal li aatin a'in: “Meeq'ax ru li ak 
tz'iib'anb'il”. Maa'ani chixnimob'resi rib' chirix junaq ut tixtz'eqtaana li jun chik, 

7xb'aan naq ani xsik'ok aawu chiruheb' chixjunil? K'aru wank aawe chi ink'a' ta 
aak'ulum? Ut wi yal aak'ulum, k'a' put naq nakanimob'resi aawib' chanchan naq 
moko aak'ulum ta? 

8Ak xexnujak! Ak xexb'ihomo'k! Xex'ok chi awab'ejink chi ink'a' xexqatenq'a 
laa'o! Us rajan naq ak ta xex'ok chi awab'ejink re naq laa'o ajwi' too'awab'ejinq 
eerochb'een! 

9Xb'aan naq nink'oxla naq li Yos xooxkanab' laa'o li apóstol toj sa' xmaril, kama' 
wi' naq teneb'anb'il kamk sa' qab'een; k'eeb'ilo chi ka'yaak xb'aan chixjunil li 
ruuchich'och', jo'eb' li ánjel jo'eb' li tenamit. 

10Laa'o maak'a' qana'leb' sa' xk'ab'a' li Kriist, ut laa'ex wank eena'leb' rik'in li 
Kriist. Laa'o maak'a' qametz'ew, ut laa'ex kaw eerib'. Laa'ex nim eeloq'al, ut laa'o 
tz'eqtaananb'ilo. 

11Chalen toj anaqwan yooko chi xkuyb'al tz'okaak, chaqi'eel, t'usam; sak'b'ilo ut 
maak'a' qochoch. 

12Naqatawasi qib' chi k'anjelak rik'in quq'. Nokoohe'xhob', ut naqusilaheb'. 
Nokoohe'xsik' re qarahob'tesinkil, ut naqakuy. 

13Nokoohe'xmajewa, ut nokoosumenk rik'in chaab'il aatin. Chalen toj anaqwan 
chanchano xmulel li ruuchich'och', tz'eqtaananb'ilo xb'aaneb' chixjunil. 

14Ink'a' nintz'iib'a chixjunil a'in yal re xk'utb'al eexutaan, re b'an xk'eeb'al 
eena'leb' jo'kex inraarookil alal. 

15Xb'aan naq us ta wanq lajeeb'aq mil aj ch'ilom eere sa' xk'ab'a' li Kriist, ab'an 
moko naab'aleb' ta leeyuwa'. Sa' xk'ab'a' li Kristo Jesus laa'in xinsiyank eere 
xb'aan li Chaab'il Esilal. 

16Nintz'aama b'i' cheru naq chek'amaq eere wik'in. 

17A'in tz'aqal aj e naq xintaqla eerik'in laj Timoteo, linraarookil alal ut tiik xch'ool 
chi xpaab'ankil li Qaawa'. A'an tixjultika eere li xb'e li Kriist li nintaaqe laa'in, jo' 
chanru ninch'olob' yalaq b'ar, sa' li junjunq chi Iklees. 

18Wankeb' xe'q'etq'eto'k sa' eeyanq kama' tawi' naq laa'in ink'a' tinwulaq 
eerik'in. 

19Ab'anan tinxik chi junpaat eerik'in, wi jo'kan naraj li Qaawa'. Toja' naq 
toxinnaw k'aru tz'aqal neke'xnaw xb'aanunkil li q'etq'eteb' a'an li q'axal sa 
neke'aatinak. 

20Xb'aan naq li xnimajwal awab'ejihom li Yos moko wank ta sa' k'iila aatin, rik'in 
b'an k'anjelak chi kaw. 

21K'aru teeraj? Ma tinxik eerik'in chi wanq inche', malaj rik'in rahok ut tuulanil? 

1 Ko 5 

Xq'usb'al li jo'maajo'il na'leb' 

1Yalaq b'ar na'ab'imank resil naq wank li jo'maajo'il na'leb' sa' eeyanq, k'ajo' 
xyib'al ru a'an. Chi moko sa' xyanqeb' li maak'a'eb' xpaab'aal na'uxmank chi 
jo'kan! Wank jun sa' eeyanq li wank cho'q rixaqil li xkab' xna'!  

2Ut laa'ex toj nekeq'etq'eti eerib'! Ma ink'a' us naq xraho'k raj leech'ool ut xerisi 
raj sa' eeyanq li xb'aanunk re a'an? 

3Us ta maa'anihin sa' eeyanq chi tz'ejwalejil, ab'anan wankin eerik'in rik'in 
linmusiq'. Us b'i', chanchan wi' wankin sa' eeyanq, ak xinraqok aatin sa' xb'een li 
xb'aanu chi jo'kan: 

4sa' xk'ab'a' li Qaawa' Jesus, jo'q'e ch'utch'uuqex ut linmusiq' wanq eerochb'een, 
rik'in xnimal xwankil li Qaawa' Jesus, 

5q'axtesimanq li winq a'an sa' ruq' laj tza re naq taasachq li xtz'ejwal, ab'an 
chikole'q li xmusiq' sa' xkutankil li Qaawa'. 

6Maak'a' xyaalal li xnimob'resinkil eerib'! Ma ink'a' nekenaw naq kach'inaq xyu li 
q'em naxsipob'resi chixjunil? 

7Isihomaq sa' eeyanq li najter ch'amal q'em re naq laa'exaq ak'il q'em, xb'aan naq 
laa'ex li wa maak'a' xch'amal. Li Kriist, a' li qakarneer re li Paswa, kimayejaak. 

8Jo'kan utan, ninq'ehiqo ink'a' rik'in najter ch'amal q'em chi moko rik'in xch'amal 
li lab'al malaj li maa'usilal, rik'inaq b'an li wa maak'a' xch'amal, naraj naxye chi 
saqaq ru li qach'ool ut sa' xyaalal. 

9Xintz'iib'a sa' linhu naq meejunaji eerib' rik'ineb' laj ko'b'eet ut laj yumb'eet. 

10Ab'anan ink'a' xinye: Tik ink'a' texwanq sa' xyanqeb' laj ko'b'eet ut eb' laj 
yumb'eet li wankatqeb' sa' li ruuchich'och' a'in malaj rik'ineb' laj rahinel ru 
b'ihomal, rik'ineb' laj elq', laj loq'oninel li yal k'oxlanb'il yos. Wi ta jo'kan, tento 
raj tex'elq sa' ruuchich'och'! 

11Ink'a'! Li xintz'iib'a a'an a'in: Meejunaji eerib' rik'ineb' li “qas qiitz'in” 
neke'xk'ab'a'in, ut a'aneb' aj ko'b'eet, aj rahinel ru b'ihomal, aj loq'oninel li yal 
k'oxlanb'il yos, aj majewanel, aj kalajenaq malaj aj elq'. Chi moko chexwa'aq 
rik'ineb' a'an! 

12-13K'a' tab'i' naq tinraqoq aatin chirixeb' li moko aj paab'aneleb' ta? A' li Yos 
taaraqoq aatin sa' xb'eeneb'. Ab'an laa'ex tento xraqb'al aatin sa' xb'eeneb' 
leerech aj paab'anelil. Jo'kan naq “isihomaq sa' eeyanq li ink'a' us xch'ool”, chan li 
Santil Hu. 

1 Ko 6 

Li jitok rik'ineb' laj raqol aatin li moko xkomoneb' ta li Iklees 

1Wi wank junaq sa' eeyanq wank xch'a'ajkilal rik'in jalan chik, ma truuq tab'i' 
taaxik rik'ineb' laj raqol aatin re li ruuchich'och' a'in? Ma ink'a' raj tento naq 
rik'ineb' laj paab'anel taaxik? 

2Ma ink'a' nekenaw naq eb' laj paab'anel te'raqoq aatin sa' xb'een li 
ruuchich'och'? Ut wi laa'ex texraqoq aatin sa' xb'een li ruuchich'och', ma ink'a' 
tab'i' eek'ulub' raqok aatin sa' xb'een li kok' na'leb'? 

3Ma ink'a' nekenaw naq tooraqoq aatin sa' xb'eeneb' li ánjel? Ma toja' ta chik 
ink'a' tqaraq aatin sa' xb'een li k'a'aq re ru re li ruuchich'och' a'in? 

4K'a'ut naq nekexaqab' cho'q aj raqol aatin eb' li moko xkomoneb' ta li Iklees, naq 
wank junaq ch'a'ajkilal sa' eeyanq? 

5Xk'utb'al eexutaan ninye wi' a'in. Ma maak'a' junaq sa' eeyanq wank xna'leb' re 
raqok aatin sa' xb'eeneb' li ras riitz'in? 

6Laa'ex rik'in leerech aj paab'anelil nekejit eerib', ut a'an nekeb'aanu sa' 
xraqleb'aal aatin eb' li ink'a' neke'paab'ank. 

7Wi nekech'a'ajki eerib' cherib'il eerib', naraj naxye naq toj maji' neketaw xyaalal. 
Ma ink'a' raj us naq xekuy li rahilal? K'a'ut naq ink'a' xekuy li elq'aak? 

8Laa'ex b'an chik nekexrahob'tesink ut nekex'elq'ak, ut a'an reheb' leeras 
eeriitz'in nekeb'aanu. 

9Ma ink'a' nekenaw naq li ink'a' tiikeb' xch'ool ink'a' te'reechani li xnimajwal 
awab'ejihom li Yos? Meeb'alaq'i eerib'! Eb' laj ko'b'eet aj yumb'eet, eb' laj 
loq'oninel li yal k'oxlanb'il yos, eb' laj muxul sumlaak, eb' li ixqiwinq, eb' li 
neke'xb'aanu li maa'usilal rik'ineb' li rech winqilal rech ixqilal, 

10eb' laj elq', eb' laj rahinel ru b'ihomal, eb' laj kalajenaq, eb' laj majewanel, eb' laj 
maq'ol re ab'i e ink'a' te'reechani li xnimajwal awab'ejihom li Yos. 

11Jo'ka'in naq xe'wank junjunq sa' eeyanq. Ab'anan xexch'ajob'resiik, 
xexsantob'resiik ut tiikob'resinb'il chik leech'ool sa' xk'ab'a' li Qaawa' Jesukriist 
ut rik'in xMusiq' li qaYos. 

Li tz'i'b'eetalil b'aanuhom 

12Wank neke'yehok: “Chixjunil naru ninb'aanu!”. Yaal a'an, ab'an moko chixjunil 
ta us xb'aanunkil. Chixjunil naru ninb'aanu, ab'an moko tink'e ta wib' rub'el 
xwankil junaq k'a' re ru. 

13Wank ajwi' neke'yehok: “Li tzekemq cho'q re li sa'ej ut li sa'ej cho'q re li 
tzekemq!”, ab'an li Yos tixsach chi xkab'ichaleb' a'an. Li tz'ejwalej moko re ta li 
ko'b'eetak ut li yumb'eetak, re b'an li Qaawa', ut li Qaawa' cho'q re li tz'ejwalej. 

14Li Yos li kiwaklesink re chi yo'yo li Qaawa', tooxwaklesi ajwi' chi yo'yo laa'o 
rik'in xnimal xwankil. 

15Ma ink'a' nekenaw naq leetz'ejwal a'an xcha'al li Kriist? Ma tinchap tab'i' 
xcha'al li Kriist re xk'eeb'al cho'q xcha'al junaq aj yumb'eet? Maajoq'e b'i'an! 

16Ma ink'a' nekenaw naq li naxlaq'ab' rib' rik'in junaq aj yumb'eet, jun aj chik chi 
tz'ejwalej nakanaak wi' rik'in? Xb'aan naq naxye li Santil Hu: “Junajeb' aj chik chi 
tz'ejwalej te'kanaaq chi xkab'ichaleb'”.  

17Ut li naxlaq'ab' rib' rik'in li Qaawa', jun aj chik chi musiq'ej nakanaak rik'in. 

18Chetz'eqtaana li ko'b'eetak ut li yumb'eetak! Chixjunil li k'a'aq chik chi maakil 
tixb'aanu junaq winq, yal chirix nakanaak, ab'an laj ko'b'eet ut laj yumb'eet a' 
ajwi' li xtz'ejwal naxmux. 

19Ma ink'a' nekenaw naq leetz'ejwal a'an rochoch li Santil Musiq'ej li wank 
eerik'in ut eek'ulum rik'in li Yos? Moko laa'ex ta yaal eere sa' eeb'een. 

20Loq'b'ilex chi terto eetz'aq! Loq'onimaq b'i' li Yos rik'in leetz'ejwal. 

1 Ko 7 

Chirix li sumlaak 

1Chirix li k'aru xetz'iib'a chaq we, us raj cho'q re li winq naq ink'a' taach'e'oq ixq. 

2Ab'an li junjunq chi winq chiwanq rixaqil ut li junjunq chi ixq chiwanq xb'eelom 
re naq ink'a' te't'ane'q sa' li maak. 

3Li b'eelomej chixk'e re li rixaqil jo' li teneb'anb'il sa' xb'een; jo'kan ajwi' 
chixb'aanu li ixaqilb'ej rik'in li xb'eelom. 

4Moko a' ta li ixaqilb'ej yaal re sa' xb'een li xtz'ejwal, a' b'an li xb'eelom. Jo'kan 
ajwi' li b'eelomej moko a'an ta yaal re sa' xb'een li xtz'ejwal, a' b'an li rixaqil. 

5Meeram li wank cherib'il eerib'; naru teekuy eerib' wi xek'uub' a'an sa' wiib'al, 
yal chiru jarub'aq kutan, re naq teek'e eech'ool chi tijok. Ab'anan moqon 

teelaq'ab' wi' chik eerib' re naq mexraale laj tza sa' xk'ab'a' naq ch'a'aj xkuyb'al 
eerib'. 

6Ninye a'in re eerusilankil, moko re ta eetaqlankil. 

7Nawaj raj naq chixjunileb' li winq jo'qeb' ta laa'in. Ab'an li junjunq wank 
xmaatan xk'ulum rik'in li Yos: wank xk'ulum xmaatan chi jo'kan ut wank jalan 
chik xmaatan. 

8Reheb' li ink'a' sumsuukeb' jo'wi' reheb' li xmalka'an ninye a'in: us raj te'kanaaq 
jo' laa'in. 

9Ab'an wi ink'a' neke'xkuy rib', sumlaaqeb'. Jwal us naq te'sumlaaq chiru naq 
te'atawanq. 

10Reheb' li sumsuukeb' ninye a'in (moko laa'in ta nink'ehok li xtaqlankileb' a'in, 
a' b'an li Qaawa'): li ixaqilb'ej ink'a' chixjach rib' rik'in li xb'eelom.  

11Ut wi tixjach rib', misumlaak chik, malaj chixk'amaq wi' chik rib' sa' usilal rik'in 
li xb'eelom. Jo'kan ajwi' li b'eelomej mixkanab' li rixaqil. 

12Reheb' li junch'ol ninye a'in (maawa' xyehom li Qaawa', inyehom b'an laa'in): 
wi junaq aj paab'anel wank rixaqil maak'a' xpaab'aal ut a'in naxk'ul ru wank 
rik'in, mixkanab' li rixaqil. 

13Ut wi junaq ixq wank xb'eelom maak'a' xpaab'aal ut a'in naxk'ul ru wank rik'in, 
mixkanab' li xb'eelom. 

14Xb'aan naq li b'eelomej maak'a' xpaab'aal a'an santob'resinb'il sa' xk'ab'a' li 
rixaqil, ut li ixaqilb'ej maak'a' xpaab'aal a'an santob'resinb'il sa' xk'ab'a' li 
xb'eelom aj paab'anel. Wi ta ink'a' jo'kan, eb' leeralal eek'ajol tz'aj raj ru li 
xyu'ameb', a'ut anaqwan santeb'. 

15Ab'anan wi li winq malaj li ixq maak'a' xpaab'aal naraj xjachb'al rib' rik'in li 
xsum'aatin, xjachaq rib': naq nak'ulmank a'an, laj paab'anel winq malaj laj 
paab'anel ixq moko b'ak'b'ookeb' ta chik, xb'aan naq li Yos kexb'oq re wank sa' 
tuqtuukil usilal. 

16K'a' ta nakanaw wi', at ixq, ma taakol laab'eelom? Ut laa'at winq, k'a' ta 
nakanaw wi' ma taakol laawixaqil? 

17Li junjunq chiwanq jo' chanru k'eeb'il re xb'aan li Qaawa'; chiwanq jo' b'oqb'il 
wi' li junjunq xb'aan li Yos. A'an a'in li ninchaq'rab'iheb' wi' chixjunileb' li Iklees. 

18Ma xatxb'oq li Yos naq ak aak'ulum li sirkunsisyon? Maamuq naq aak'ulum. Ma 
xatxb'oq chi maji' aak'ulum? Maak'ul li sirkunsisyon. 

19Li sirkunsisyon maak'a' naraj naxye; jo'kan ajwi' li wank chi maak'a' a'an. Li 
na'ajmank ru, a'an xpaab'ankil li xchaq'rab' li Yos. 

20Jo' chanru wank li junjunq naq xb'oqe'k xb'aan li Yos, jo'kan ajwi' chikanaaq. 

21Ma wankat cho'q aj loq'b'il k'anjel naq xatb'oqe'k? Matk'oxlak. Ut us ta truuq 
tat-elq rub'el xwankil laj eechal aawe, chak'anjela chi us li wank cho'q aj loq'b'il 
k'anjel. 

22Xb'aan naq wi loq'b'il aj k'anjel wan wi' junaq naq xb'oqe'k xb'aan li Qaawa', 
a'an ach'ab'anb'il chik xb'aan li Qaawa'. Jo'kan ajwi' ani wank chi ach'ab'anb'il 
naq xb'oqe'k, a'an aj k'anjel chik chiru li Kriist. 

23Loq'b'ilex chi terto eetz'aq! Meek'e eerib' cho'q xmooseb' li winq! 

24Ex was wiitz'in, jo' chanru wank li junjunq naq xb'oqe'k, jo'kan ajwi' chikanaaq 
chiru li Yos. 

25Chirixeb' li ink'a' sumsuukeb' maak'a' inchaq'rab'inkil xb'aan li Qaawa', 
ab'anan ninye li nink'oxla jo' winq aj paab'ajel sa' xk'ab'a' xnimal ruxtaan li 
Qaawa'. 

26Laa'in nink'oxla naq us raj taakanaaq li winq chi jo'kan, sa' xk'ab'a' xch'a'ajkilal 
li kutan wanko wi'. 

27Ma wank aawixaqil? Maasik' xjachb'al aawib'. Ma maak'a' aawixaqil? Maak'oxla 
xsik'b'al. 

28Ab'anan wi tatsumlaaq, moko maak ta taab'aanu. Ut wi li ixqa'al taasumlaaq, 
moko maak ta a'an. Ab'anan eb' a'in rahilal te'xtaw sa' li tz'ejwalej, ut laa'in nawaj 
raj naq ink'a' teek'ul a'an. 

29A'in li ninye eere, ex was wiitz'in: ak yo chi nume'k li honal. Jo'kan utan, eb' li 
wankeb' rixaqil che'wanq jo' maak'a' rixaqileb'. 

30Eb' li neke'yaab'ak jo'kaqeb' li ink'a' neke'yaab'ak. Eb' li saheb' sa' xch'ool 
jo'kaqeb' li ink'a' saheb' sa' xch'ool. Eb' li neke'loq'ok jo'kaqeb' li maak'a' 
wankeb' re. 

31Eb' li neke'xyal xsahil li ruuchich'och' a'in, jo'kaqeb' li ink'a' neke'xyal xsahil. 
Xb'aan naq li rilob'aal li ruuchich'och' a'in yal taanume'q. 

32Nawaj raj naq maak'a' taaxik wi' eech'ool. Li ink'a' sumsu naxik xch'ool chirix li 
k'a' re ru re li Qaawa', jo' chanru taawulaq chiru li Qaawa'. 

33Li sumsu naxik xch'ool chirix li k'a' re ru re li ruuchich'och', jo' chanru taawulaq 
chiru li rixaqil: 

34chi jo'kan jachjo li xch'ool. Li ixq ink'a' sumsu jo' ajwi' li tuq'ixq naxik xch'ooleb' 
chirix li k'a' re ru re li Qaawa', re naq santaqeb' li xjunxaqalil ut li xmusiq'. A'ut li 
sumsu naxik xch'ool chirix li k'a' re ru re li ruuchich'och', jo' chanru taawulaq 
chiru li xb'eelom. 

35Ninye a'in re eerusilankil, ut ink'a' re eera'lenkil. Nawaj xtoch'b'al eech'ool 
chirix li jwal us, re naq wanqex sa' sum'aatin rik'in li Qaawa' chi maak'a' k'oxlak. 

36Ab'an wi wank junaq winq naxk'oxla naq tento taasumlaaq rik'in li tz'aamanb'il 
xb'aan, xb'aan ak tz'aqal chik chi k'ame'k li ixq, xb'aanuhaq li taaraj. Moko maak 
ta: che'sumlaaq. 

37A'ut wi junaq winq ak xk'oxla chi us li tixb'aanu chi anchal xch'ool ut ink'a' 
minb'il ru, ut naraj roxloq'inkil xtuq'ixqilal li ixq, chaab'il tixb'aanu naq ink'a' 
taasumlaaq rik'in. 

38Jo'kan utan, li nasumlaak rik'in li tuq'ixq tz'aamanb'il xb'aan, us tixb'aanu. Ut li 
ink'a' nasumlaak, q'axal us wi' chik tixb'aanu. 

39Li ixq, b'ak'b'o rik'in li xb'eelom a' yaal jo' najtil tyo'yooq li winq; ut wi taakamq 
li winq, ach'ab'anb'il chik li ixq chi sumlaak rik'in jalan chik li tixk'ul wi' xch'ool, 
ab'an ka'ajwi' jo' naraj li Qaawa'. 

40Ab'anan nink'oxla naq q'axal sahaq chik sa' xch'ool wi taakanaaq xjunes: a'an li 
na'leb' nink'e laa'in; ut nink'oxla naq laa'in ajwi' wank xMusiq' li Yos wik'in. 

1 Ko 8 

Li tzekemq mayejanb'il chiruheb' li yal k'oxlanb'il yos 

1Anaqwan too'aatinaq chirix li k'aru mayejanb'il chiruheb' li yal k'oxlanb'il 
yos. Yaal ajwi' naq “wank qak'a'uxl chiqajunilo”. Ab'an rik'in li xnimal nawok 
naq'etq'eto'k li winq; ka'ajwi' li rahok nakab'lank re li komonil. 

2Wi wank junaq nak'oxlank re naq wank xna'leb' chirix junaq k'a'aq re ru, a'an toj 
maji' xtikib' xnawb'al jo' chanru tento xnawb'al. 

3Ab'anan li narahok re li Yos, a'an nawno ru xb'aan li Yos. 

4Chirix xtzekankil li k'aru mayejanb'il chiruheb' li jalanil yos, laa'o naqanaw naq 
li jalanil yos maak'a' na'ok wi' sa' ruuchich'och', ut li Yos jun ajwi' chirib'il. 

5Us ta wan neke'yehok naq naab'al chi yos wank sa' choxa ut sa' ruuchich'och' 
(“yos” ut “qaawa'” neke'xye reheb'), 

6ab'an chiqu laa'o jun ajwi' chi Yos wank, a' li Yuwa'b'ej, li nachalk wi' chixjunil li 
k'a'aq re ru; cho'q re a'an naq yo'yooko. Jo'kan ajwi' chiqu laa'o wank jun ajwi' 
chi Qaawa', a' li Jesukriist: sa' xk'ab'a' a'an wank chixjunil, ut laa'o yo'yooko sa' 
xk'ab'a' a'an. 

7Ab'anan moko chixjunileb' ta xe'tawok ru li na'leb' a'in. Xb'aan naq wankeb' sa' 
eeyanq k'aynaqeb' chalen chaq najter chi xpaab'ankil li yal k'oxlanb'il yos, ut 
anaqwan naq neke'tzekank, a'an mayej chiruheb' li yos naq neke'xk'oxla. Ut 
xb'aan naq toj q'uneb' li xch'ool, neke'reek'a naq yookeb' chi xmuxb'al li 
xpaab'aaleb'. 

8Ch'olch'o naq maawa' li tzekemq toonach'oq wi' rik'in li Yos. Moko kach'inaq ta 
qawankil rik'in naq ink'a' tootzekanq, chi moko nimaq qawankil rik'in naq 
tootzekanq. 

9Ab'anan chek'ehaq reetal: meeluktesi xch'ooleb' li toj q'uneb' sa' li paab'ank 
xb'aan naq neketzeka a'in. 

10Wi junaq aj paab'anel toj q'un xch'ool taa'iloq aawe li wank aana'leb', yookat 
chi hilank sa' meex sa' rochochil li yal k'oxlanb'il yos, ma ink'a' tab'i' taa'eek'asiiq 
xch'ool chi xtzekankil li k'aru mayejanb'il chiruheb' li yal k'oxlanb'il yos? 

11Ut yal sa' xk'ab'a' laana'leb' taasachq li q'un xch'ool, a' li qas qiitz'in li kikamk 
wi' li Kriist! 

12Nekexmaakob'k chiruheb' leeras eeriitz'in li ink'a' kaweb' sa' li paab'ank, 
nekeluktesi xch'ooleb' ut chi jo'kan yookex chi maakob'k chiru li Kriist. 

13Jo'kan utan, wi li tzekemq taaluktesinq xch'ool li was wiitz'in, maajoq'e 
tintzekanq tib' chiruheb', re naq ink'a' tinluktesi xch'ool li was wiitz'in. 

1 Ko 9 

Li xwankil li apóstol jo'wi' li teneb'anb'il sa' xb'een 

1Chek'am eere wik'in. Ma ink'a' tab'i' naru tinb'aanu li k'aru nawaj laa'in? Ma 
ink'a' tab'i' laa'in apóstol? Ma ink'a' tab'i' wilom ru li Jesus li Qaawa'? Ma ink'a' 
tab'i' laa'ex ru link'anjel sa' xk'ab'a' li Qaawa'? 

2Wi chiruheb' li junch'ol maawa'in apóstol, ab'an cheru laa'ex relik chi yaal naq 
laa'in apóstol xb'aan naq laa'ex li reetalil lin'apostolil, sa' xk'ab'a' li Qaawa'. 

3A'an a'in li xkolb'al wib' chiruheb' li neke'jitok we. 

4Ma ink'a' tab'i' qak'ulub' xk'ulb'al qawa quk'a' eerik'in? 

5Ma ink'a' raj truuq tqak'am chiqix junaq ixq aj paab'anel, kama' neke'xb'aanu eb' 
li apóstol junch'ol, jo'wi' eb' li riitz'in li Qaawa' ut laj Sefas? 

6Ma ka'aj tab'i' laa'in ut laj Bernabé tento took'anjelaq chi kaw re xsik'b'al 
qatzekemq? 

7Ani nawank chi soldaadil ut yal tixk'achi'i rib' xjunes? Ani na'awok jun siiraq chi 
uub' chi ink'a' ta tixyal xsahil ru li rawimq? Ani nab'eresink ketomq chi ink'a' ta 
tixyal xsahil li xketomq? 

8Ma ninye a'in yal jo' xk'a'uxeb' li winq, malaj ut a'an li Chaq'rab' ajwi' nayehok 
re? 

9Tz'iib'anb'il sa' xChaq'rab' laj Moisés: “Maatz'ap xsa' re li b'ooyx naq yo chi 
k'anjelak re risinkil rix li triiw”. Ma naxik tab'i' xch'ool li Yos chirixeb' li b'ooyx? 

10Malaj ut tz'aqal chiqix laa'o yo chi aatinak? Relik chi yaal, cho'q qe laa'o naq 
tz'iib'anb'il chaq, xb'aan naq ani nab'ekok ch'och' re awk, tento twanq 
royb'enihom naq yo chi b'ekok; ut li yo chi risinkil rix li triiw, naroyb'eni naq 
taatz'aq b'ayaq. 

11Wi laa'o xoo'awok re xchaab'ilal li Santil Musiq'ej eerik'in, ma ch'a'aj cho'q eere 
wi tqak'ul sa' eeruq' xchaab'ilal li ruuchich'och'? 

12Wi eb' li junch'ol wankeb' xwankil chi xpatz'b'al a'in eere, ma toja' ta chik laa'o? 
Ab'anan maajun wa xqak'anjela li qawankil a'in, naqakuy b'an chixjunil re naq 
ink'a' ramrooq li xChaab'il Esil li Kriist. 

13Ma ink'a' nekenaw naq eb' li neke'k'anjelak sa' rochoch li Yos neke'xtzeka li 
naxmaatani li rochoch li Yos? Ut eb' li neke'k'anjelak chiru li artal, neke'tz'aqk li 
namayejaak sa' xb'een li artal. 

14Jo'kan ajwi' li Qaawa' kixchaq'rab'iheb' li neke'puktesink li Chaab'il Esilal: tento 
naq te'tzekanq sa' xk'ab'a' li Chaab'il Esilal. 

15Ab'anan laa'in maajun reheb' li na'leb' a'in xwoksi sa' eeyanq. Ut ink'a' 
nintz'iib'a a'in re naq jo'kan ta chi'uxq we. Jwal us tinkamq chiru naq tinb'aanu 
a'an. Maa'ani taamaq'oq chiwu li xnimankil wib' sa' xk'ab'a' a'in! 

16Wi laa'in ninpuktesi li Chaab'il Esilal, moko naru ta tinnimob'resi wib' rik'in 
a'an, a'an b'an jun k'anjel teneb'anb'il sa' inb'een. Ut ra chaalel sa' inb'een wi 
ink'a' ninpuktesi li Chaab'il Esilal! 

17Wi ta ninb'aanu chi yal na'alaak sa' inch'ool, relik chi yaal naq twoyb'eni raj 
inq'ajkamunkil. Ab'an wi ninb'aanu a'in xb'aan naq chaq'rab'inb'ilin, naraj naxye 
naq a'an jun loq'laj k'anjel q'axtesinb'il we. 

18Jo'kan utan, k'aru linq'ajkamunkil? A' li xpuktesinkil chi maatan li Chaab'il 
Esilal, chi ink'a' nink'ul li k'aru ink'ulub' xk'ulb'al sa' xk'ab'a' li Chaab'il Esilal. 

19Relik chi yaal, us ta wankin chi ach'ab'anb'il ut maa'ani aj eechal we, ab'an 
xink'e wib' cho'q moos chiru chixjunileb', re reechaninkil jo'k'ihal tinruhanq 
reechaninkil. 

20Sa' xyanqeb' laj Judiiy xink'e wib' jo' aj judiiy re reechaninkileb' laj Judiiy. Sa' 
xyanqeb' li wankeb' rub'el xwankil li xChaq'rab' laj Moisés xinwank chanchan wi' 
wankin rub'el xwankil li Chaq'rab', us ta moko wankin ta rub'el xwankil li 
Chaq'rab', re reechaninkil li wankeb' rub'el xwankil li Chaq'rab'. 

21Xinwank sa' xyanqeb' li maak'a'eb' xchaq'rab' chanchan wi' jo' li maak'a' 
inchaq'rab', re reechaninkileb' li ink'a' neke'xpaab' li chaq'rab', us ta ink'a' 
wankin chi maak'a' xchaq'rab' li Yos, wankin b'an rub'el xchaq'rab' li Kriist. 

22Sa' xyanqeb' li q'uneb' xch'ool chi paab'ank xink'e wib' jo' q'un linch'ool, re 
reechaninkileb' li q'uneb' xch'ool. Xink'e wib' chisa' chixjunil re naq yalaq chan re 
ru teb'inkol junjunqaq. 

23Ut chixjunil a'in nalajinb'aanu sa' xk'ab'a' li Chaab'il Esilal, re naq toxintz'aqonq 
rik'in li xyeechi'om. 

24Ma ink'a' nekenaw naq chixjunileb' neke'aanilak sa' li estadio, ab'an jun ajwi' 
nak'uluk li maatan? Aanilanqex b'i' re naq toxeek'ul leemaatan. 

25Chixjunileb' li neke'yalok u neke'xkuy rib' chiru chixjunil; ut yal re xk'ulb'al 
junaq koroon li na'oso'k. Ab'an laa'o naqayal qaq'e re naq toxqak'ul jun li ink'a' 
nalajk na'oso'k. 

26Jo'kan utan, laa'in nin'aanilak ink'a' kama' li moko naxnaw ta b'ar ta yo chi xik; 
jo'kan ajwi' ninyal inq'e ink'a' kama' li nasak'ok sa' iq'. 

27Ninsak' b'an linjunxaqalil ut ninnumtaak sa' xb'een; mare anchal akaq 
xinpuktesi li Chaab'il Esilal reheb' li was wiitz'in, ut laa'in tintz'eqtaanaaq. 

1 Ko 10 

Eb' laj Israel ke'xtz'eq xmaataneb' 

1Ex was wiitz'in, twaj teenaw naq eb' li qana' qayuwa' chixjunileb' ke'wank chaq 
rub'el li choql ut chixjunileb' ke'nume'k sa' li palaw. 

2Chixjunileb' ke'kub'siik xha' sa' li choql ut sa' li palaw re xtaaqenkil laj Moisés, 

3ut chixjunileb' ke'tzekank rik'in jun chi musiq'ejil tzekemq. 

4Chixjunileb' ajwi' ke'uk'ak rik'in jun chi musiq'ejil uk'a', xb'aan naq neke'uk'ak 
rik'in li musiq'ejil saqoonak li yo chi taaqenk reheb'; ut li saqoonak, a'an li Kriist. 

5Ab'an q'axal naab'al reheb' a'an ink'a' kiwulak chiru li Yos li xna'leb'eb', ut 
ke'kanab'aak chi kamenaqeb' sa' li chaqich'och'. 

6Chixjunil a'an kik'ulmank jo' loq'laj eetalil cho'q qe, re naq ink'a' tqarahi ru li 
ink'a' us kama' naq eb' a'an ke'xrahi chaq ru. 

7Mex'okenk chi xloq'oninkil li yal k'oxlanb'il yos jo' wan ke'b'aanunk chaq sa' 
xyanqeb' a'an, kama' tz'iib'anb'il sa' li Santil Hu: “Eb' li tenamit ke'chunlaak chi 
wa'ak chi uk'ak, ut chirix a'an ke'wakliik chi xajok ut chi maakob'k”. 

8Mooko'b'eetak jo' ke'xb'aanu eb' a'an, ut ke'kamk oxib' xka'k'aal mil chiru jun 
kutan. 

9Miqayal rix li Qaawa', jo' wan ke'b'aanunk sa' xyanqeb' a'an, ut ke'sache'k 
xb'aaneb' li k'anti'. 

10Chi moko choowech'oq, jo' wan ke'b'aanunk sa' xyanqeb' a'an, ut ke'sache'k 
xb'aan laj Sachonel. 

11Chixjunil a'an kichalk sa' xb'eeneb' jo' loq'laj eetalil, ut kitz'iib'aak re xk'eeb'al 
qana'leb' laa'o li wanko sa' roso'jikeb' li kutan. 

12Jo'kan utan, li naxk'oxla naq kaw xaqxo, chirilaq rib' mit'ane'k. 

13Maji' nachalk sa' eeb'een junaq aaleek q'axal nim chiru li neke'xk'ul 
chixjunileb'. Li Yos naxb'aanu li xyeechi'i, ut ink'a' texxkanab' chi aaleek jo' ink'a' 
truuq teekuy. Rik'in li aaleek, li Yos tixk'e ajwi' eere chanru teekuy re naq us 
tex'elq. 

Li xsek' li Qaawa' ut li xsek'eb' li maa'us 

14Jo'kan utan, ex was wiitz'in raarookex inb'aan, tz'eqtaanahomaq li jalan 
loq'onink.  

15Yookin cheraatinankil jo'kex li wankeb' xna'leb'. Ut laa'ex naru teeye ma us li 
ninye malaj ink'a'. 

16Li osob'tesinb'il sek' nokooyoxink wi' ma maawa' tab'i' a'an li sumwank rik'in 
xkik'el li Kriist? Ut li wa naqajachi ma maawa' tab'i' a'an li sumwank rik'in 
xtz'ejwal li Kriist? 

17Wank jun ajwi' chi wa; jo'kan naq, us ta naab'alo, ab'an junaj chi tz'ejwalej naq 
wanko, xb'aan naq chiqajunilo nokootz'aqonk rik'in li jun chi wa. 

18K'ehomaq reetal li tenamit Israel. Eb' li neke'tzekank re li namayejaak, ma 
ink'a' tab'i' neke'tz'aqonk rik'in li artal? 

19K'aru xyaalal li yookin chi xyeeb'al? Ma yookin chi xyeeb'al naq li k'aru 
mayejanb'il chiruheb' li yal k'oxlanb'il yos wank xyaalal malaj naq eb' li yal 
k'oxlanb'il yos wankeb' xyaalal? 

20Ink'a', ninye b'an naq li k'aru neke'xmayeja eb' li ink'a' neke'xpaab' li Kriist, 
chiruheb' li maa'us neke'xmayeja ut ink'a' chiru li Yos. Ut laa'in ink'a' nawaj naq 
yooqex chi tz'aqonk rik'ineb' laj tza. 

21Ink'a' naru teeruk' xsa' li xsek' li Qaawa' ut xsa' xsek'eb' li maa'us. Ink'a' naru 
textz'aq rik'in li xmeex li Qaawa' ut rik'in xmeexeb' li maa'us. 

22Malaj tqaj xyoob'ankil xsowenal li Qaawa'? Ma q'axal kawo tab'i' laa'o chiru li 
Yos? 

Xtawb'al xyaalal 

23“Chixjunil naru ninb'aanu!”, ab'an moko chixjunil ta us xb'aanunkil. “Chixjunil 
naru ninb'aanu!”, ab'an moko chixjunil ta nakab'lank li komonil. 

24Maa'ani chixsik' li k'aru us cho'q re xjunes, a'aq b'an li us cho'q re li ras riitz'in 
chixsik'. 

25-26Li Qaawa' a'an laj eechal re li ruuchich'och' jo'wi' chixjunil li wank 
chisa'. Jo'kan naq naru teetzeka chixjunil li nak'ayimank sa' k'ayiil chi ink'a' 
teepatz'i b'ar xchalk, re naq maak'a'aq eek'a'uxl naq teetzeka. 

27Wi junaq ink'a' napaab'ank texxb'oq chi tzekank ut wi naxk'ul eech'ool xik 
rik'in, tzekahomaq jo'ch'inal jo'nimal li taak'ehe'q eere chi ink'a' teepatz'i b'ar 
xchalk xb'aan xq'unal eech'ool. 

28Ab'an wi junaq taayehoq eere: “A'in xmayejaak chiruheb' li yal k'oxlanb'il yos”, 
meetzeka xb'aan li xyehok eere, jo'wi' re naq ink'a' taa'ok xk'a'uxl. 

29Ink'a' yookin chi xyeeb'al a'in chirix laak'a'uxl laa'at, chirix b'an xk'a'uxl li jun 
chik, xb'aan naq chan put ru naq twech'iiq wix laa'in li wankin chi ach'ab'anb'il, 
xb'aan jalan aj k'a'uxl? 

30Wi laa'in ninyoxink chirix li xintz'aqk, k'a'ut naq tinq'useq' rik'in li k'aru 
ninyoxi? 

31Jo'kan utan, wi texwa'aq tex'uk'aq malaj k'a'aq chik re ru teeb'aanu, 
b'aanuhomaq chixjunil re xloq'oninkil ru li Yos. 

32Meeluktesi xch'ooleb' laj Judiiy chi moko eb' laj Griego malaj li x'Iklees li Yos, 

33jo' naq laa'in ninyal inq'e chi xk'ojob'ankileb' xch'ool chixjunileb' rik'in 
chixjunil. Ink'a' ninsik' li k'aru us cho'q we injunes, a' b'an li us cho'q re 
chixjunileb', re naq te'kole'q. 

1 Ko 11 

1K'amomaq eere wik'in jo' laa'in nink'am we rik'in li Kriist. 

Chirix xtz'apb'al xjolomeb' li ixq 

2Ninnima eeru xb'aan naq ninjultiko'k eere chi junelik ut nekek'uula sa' eech'ool 
leetzolb'al jo' naq xink'ut cheru. 

3Ab'anan twaj teenaw naq li xjolomil chixjunileb' li winq a'an li Kriist, ut li 
xjolomil li ixq a'an li winq, ut li xjolomil li Kriist a'an li Yos. 

4Wi junaq winq natijok malaj na'aatinak jo' propeet chi lanlo li xjolom, naxk'ut 
xxutaan li xjolom. 

5Ut wi junaq ixq natijok malaj na'aatinak jo' propeet chi ink'a' lanlo li xjolom, 
naxk'ut xxutaan li xjolom; chanchan wi' b'esb'il rismal xjolom. 

6Jo'kan utan, wi junaq ixq ink'a' naxlan li xjolom, chixb'esaq rismal li xjolom. Ut 
wi xutaanal cho'q re li ixq naq b'esb'ilaq malaj joob'ilaq li xjolom, chixlanaq li 
xjolom! 

7Ink'a' us naq li winq tixlan li xjolom, xb'aan naq a'an xjalam u ut xrepom xloq'al 
li Yos; ab'an li ixq a'an xloq'al li winq. 

8Relik chi yaal naq moko a' ta li winq nachalk rik'in li ixq, a' b'an li ixq nachalk 
rik'in li winq. 

9Chi moko li winq kiyoob'tesiik sa' xk'ab'a' li ixq, a' b'an li ixq kiyoob'tesiik sa' 
xk'ab'a' li winq. 

10Aran nachalk naq sa' xk'ab'a'eb' li ánjel tento naq li ixq twanq sa' xjolom junaq 
reetalil naq li winq wank xwankil sa' xb'een. 

11Chirix chik a'an, chiru li Qaawa' moko wank ta li ixq chi maak'a'aq ta li winq, chi 
moko wank ta li winq chi maak'a'aq ta li ixq. 

12Xb'aan naq wi li ixq nachalk rik'in li winq, li winq nayo'laak rik'in li ixq, ut 
chixjunil nachalk rik'in li Yos. 

13K'aru nekek'oxla laa'ex? Ma us naq li ixq taatijoq chiru li Yos chi ink'a' lanlooq li 
xjolom? 

14Ma ink'a' a' ajwi' leek'a'uxl nak'utuk cheru naq xutaanal cho'q re li winq naq 
tixk'e chi chamo'k li rismal? 

15Ab'anan li ixq naxtaw xloq'al naq cham li rismal. Relik chi yaal naq li rismal 
k'eeb'il re jo' ruuchil xt'ikrul li xjolom. 

16Ut wi wank junaq naraj wech'ink chirix a'in, chixnawaq naq laa'o jo' ajwi' eb' li 
x'Iklees li Yos k'aynaqo chi xb'aanunkil chi jo'kan yalaq b'ar. 

Li xloq'laj Wa li Qaawa' 
(Mt 26,26-29; Mk 14,22-25; Lk 22,14-20) 

17Nawaj ajwi' xyeeb'al eere naq ink'a' nasaho'k linch'ool chirix leech'utam, xb'aan 
naq aran k'ajo' chik li ink'a' us yookex chi roksinkil chiru li us. 

18Li xb'een ninye eere a'an a'in: xwab'i resil naq wank jachok ib' sa' eeyanq naq 
nekech'utub' eerib' sa' leeloq'laj ch'utam. Laa'in nink'oxla naq yaal ajwi' b'ayaq 
chixjunil a'in. 

19Tento ajwi' twanq wech'ij ib' sa' eeyanq re naq chik'utunq aniheb' li tz'aqal aj 
paab'aneleb' sa' eeyanq. 

20Naq nekech'utub' eerib' sa' komonil, maawa' chik xtzekankil li xloq'laj wa li 
Qaawa' nekeb'aanu,  

21xb'aan naq li junjunq naxseeb'a rib' chi xtzekankil li xwa; ut wan taatz'okaaq 
wan taakalaaq. 

22Ma maak'a' eerochoch texwa'aq tex'uk'aq wi'? K'a'ut naq neketz'eqtaana li 
x'Iklees li Yos ut nekeraj xk'utb'al xxutaan eb' li maak'a' wank reheb'? K'aru tinye 

eere? Ma tinye eere naq us yookex chi xb'aanunkil? Rik'in a'an tinye naq ink'a' us 
yookex. 

23Xb'aan naq li xink'ul laa'in rik'in li Qaawa', a'an ajwi' li xink'ut cheru: naq li 
Qaawa' Jesus, chiru li q'oqyink yo wi' chi q'axtesiik, kixchap li wa, 

24ut naq ak xyoxink chiru li Yos, kixjachi ut kixye: “A'an a'in lintz'ejwal 
q'axtesinb'il sa' eek'ab'a'. Cheb'aanu a'in re xnimankil injultikankil”. 

25Jo'kan ajwi' kixb'aanu rik'in li uk'leb'-sek' naq ak xraqe'k chi wa'ak: “Li sek' a'in 
a'an li Ak' Sumwank sa' xk'ab'a' linkik'el -chan-. Jar wa teeruk' xsa', cheb'aanu 
a'in re xnimankil injultikankil”. 

26K'ehomaq reetal: jar wa neketzeka li wa a'in ut nekeruk' xsa' li sek' a'in, li 
xkamik li Qaawa' nekepuktesi resil, toj reetal taak'ulunq wi' chik. 

27Jo'kan naq ani tixtzeka li xwa li Qaawa' malaj taaruk' xsa' li xsek' chi ink'a' 
xk'ulub', wanq xmaak chiru li xtz'ejwal xkik'el li Qaawa'. 

28Chireek'ahaq b'i' rib' li junjunq; toja' naq tixtzeka li wa a'in ut taaruk' xsa' li 
sek'. 

29Xb'aan naq ani nawa'ak na'uk'ak chi ink'a' naxk'e xloq'al li xtz'ejwal li Qaawa', 
nawa'ak ut na'uk'ak cho'q re li xtojb'amaak. 

30A'in xyaalal naq wankeb' naab'al li yaj ut li lub'lub'eb' sa' eeyanq, ut xiikileb' 
ajwi' ak xe'kamk.  

31Wi ta naqeek'a qib' chiqajunjunqal, ink'a' raj tqak'ul li ra. 

32Ut naq naraqmank aatin sa' qab'een xb'aan li Qaawa', nokootije'k xb'aan, re naq 
ink'a' took'ehe'q sa' tojb'amaak qochb'een li ruuchich'och'. 

33Jo'kan utan, ex was wiitz'in, naq teech'utub' eerib' chi wa'ak, cheroyb'enihaq 
eerib' cherib'il eerib'. 

34Wi wank junaq taatz'okaaq, chiwa'aq chaq sa' rochoch, re naq ink'a' teeb'oq 
raqb'a aatin sa' eeb'een, naq teech'utub' eerib'. Ut li toj maji' xinye eere, 
toxinch'olob' ut toxink'uub' naq tinwulaq eerik'in. 

1 Ko 12 

Li xmaatan li junjunq k'eeb'il xb'aan li Musiq'ej 

1Ex was wiitz'in, chirix li maatan naxk'e li Musiq'ej twaj teetaw xyaalal. 

2Nekenaw chi us naq, jo'q'e maak'a' chaq leepaab'aal, nekek'e eerib' chi k'ame'k 
yalaq chanru chirixeb' li memil yos. 

3Jo'kan naq nink'e chenaw naq maajun junaq li na'aatinak rik'in xMusiq' li Yos 
naru tixye: “Maa'usinb'ilaq taxaq li Jesus!”, ut maajun ajwi' naru tixye: “Li Jesus 
a'an li Qaawa'!”, wi ink'a' musiq'anb'il xb'aan li Santil Musiq'ej. 

4Jalan jalanq li qamaatan, ab'an li Musiq'ej a'an ajwi'. 

5Jalan jalanq li qak'anjel, ab'an li Qaawa' a'an ajwi'. 

6Jalan jalanq li qab'aanuhom, ab'an jun ajwi' li Yos li naxb'aanu chixjunil rik'in 
chixjunileb'. 

7K'eeb'il re li junjunq li xmaatan li nak'utunk wi' li Musiq'ej, re rusilankileb' 
chixjunil.  

8Wan xmaatani rik'in li Musiq'ej xnimal xk'a'uxl re aatinak; jun chik xmaatani 
aatinak chirix chaab'il k'a'uxl li nachalk rik'in ajwi' li Musiq'ej; 

9wan chik xmaatani xpaab'aal, rik'in ajwi' li Musiq'ej. Wan k'eeb'il xmaatan re 
k'irtasink rik'in li jun chi Musiq'ej; 

10wan chik xmaatani re xb'aanunkil sachb'ach'oolej; wan k'eeb'il xmaatan re 
aatinak jo' propeet; wan xmaatani xnawb'al ruheb' li musiq'ej; wan ajwi' 
xmaatani aatinak sa' jalanil aatin li ink'a' natawmank ru; wan chik k'eeb'il 
xmaatan chi xch'olob'ankil xyaalal eb' li aatin a'in. 

11Ab'an chixjunil a'in a' ajwi' li jun chi Musiq'ej nab'aanunk re, ut A'an naxjek'i re 
li junjunq jo' chanru naraj. 

12Jo' naq li tz'ejwalej junaj chirib'il ut wank naab'al li xcha'al, ut chixjunileb' li 
xcha'alil a'an us ta naab'aleb', ab'an jun ajwi' chi tz'ejwalej naq wankeb', jo'kan 
ajwi' li Kriist. 

13Xb'aan naq kub'sinb'il qaha' rik'in jun chi Musiq'ej re xk'uub'ankil ru jun chi 
tz'ejwalej chiqajunilo laa'o, us ta aj judiiy malaj aj griego, eb' li loq'b'il moos ut eb' 
li ach'ab'anb'ileb'. Ut chiqajunilo xoo'uk'ak rik'in jun chi Musiq'ej. 

14Jo'kan ajwi' li tz'ejwalej moko yal jun ta xcha'al wank, naab'al b'an. 

15Wi ta li oqej tixye: “Laa'in maawa'in li uq'ej; jo'kan naq moko xcha'alin ta li 
tz'ejwalej”, ma maawa'aq tab'i' xcha'al li tz'ejwalej yal xb'aan a'an? 

16Ut wi li xikej tixye: “Laa'in maawa'in xsa' uhej; jo'kan naq moko xcha'alin ta li 
tz'ejwalej”, ma maawa'aq tab'i' xcha'al li tz'ejwalej yal xb'aan a'an? 

17Wi ta chixjunil li tz'ejwalej a'an xsa' uhej, chan raj ru naq too'ab'inq? Ut wi 
chixjunil ta xikej, chan raj ru naq taqutz' li k'a'aq re ru? 

18Ab'anan li Yos kixk'e sa' xna'aj li junjunq chi xcha'al li tz'ejwalej, jo' chanru kiraj 
xch'ool. 

19Wi ta chixjunileb' li xcha'al li tz'ejwalej junaj ta ru, b'ar raj wank li tz'ejwalej? 

20Us b'i', naab'aleb' li cha'alej, ab'an jun ajwi' chi tz'ejwalej. 

21Ink'a' naru tixye xsa' li uhej re li uq'ej: “Maak'a' nakat-ok wi' we!”. Chi moko li 
jolomej naru tixye reheb' li oqej: “Maak'a' nekex'ok wi' we!”. 

22Ink'a', a'eb' b'an chik li xcha'al li qatz'ejwal li maak'a' neke'ok wi' naq 
naqak'oxla, a'aneb' li q'axal neke'k'anjelak. 

23Eb' li maak'a'eb' xloq'al naq naqak'oxla, a'aneb' li q'axal raarookeb' qab'aan; ut 
eb' li xcha'al li qatz'ejwal li nokooxutaanak xb'aan, q'axal tiqtookeb' chi chaab'il 
qab'aan. 

24Xb'aan naq eb' li qacha'al li ink'a' nokooxutaanak xb'aan, ink'a' neke'raj a'an. Li 
Yos kixk'uub' li tz'ejwalej, ut q'axal chik xloq'al kixk'e reheb' li xcha'al li 
maak'a'eb' xloq'al, 

25re naq maak'a'aq jachok ib' sa' li tz'ejwalej, chixjunileb' b'an li cha'alej 
te'xtenq'a rib' chirib'ileb' rib'. 

26Wi ra naxk'ul junaq xcha'al li tz'ejwalej, chixjunileb' li cha'alej neke'raho'k 
rochb'een. Wi junaq cha'alej na'oxloq'iik, chixjunileb' neke'saho'k rochb'een. 

27Laa'ex xtz'ejwal li Kriist, ut xcha'alex chejunjunqal. 

28Jo'ka'in li Yos kixxaqab' xk'anjel li junjunq sa' li Iklees: xb'een xb'een eb' li 
apóstol, sa' xkab' eb' li propeet; sa' rox eb' laj tzolonel; chirix a'an k'eeb'il li 
maatan re xb'aanunkil sachb'ach'oolej; chirix chik a'an k'eeb'il li maatan re 
k'irtasink, re tenq'ank, re jolomink, re aatinak sa' jalanil aatin. 

29Ma chixjunileb' tab'i' apostoleb'? Ma chixjunileb' tab'i' propeeteb'? Ma 
chixjunileb' tab'i' aj tzoloneleb'? Ma chixjunileb' tab'i' aj b'aanuhom 
sachb'ach'oolej? 

30Ma chixjunileb' tab'i' k'eeb'ileb' xmaatan re k'irtasink? Ma chixjunileb' tab'i' 
neke'aatinak sa' jalanil aatin? Ma chixjunileb' tab'i' neke'xch'olob' xyaalal eb' li 
aatin a'in? 

31Cheq'axtesi leech'ool chi xsik'b'al li xninqal ru eemaatan. Ut toj tink'ut cheru 
jun li b'e q'axal wi' chik chaab'il. 

1 Ko 13 

Li rahok a'an q'axal loq' 

1Us ta ninnaw raatinob'aaleb' li winq ut eb' li ánjel, ab'anan wi ink'a' ninrahok, 
chanchanin jun li ch'iich' natzintzotk malaj junaq wajb' natzanb'ak xyaab'. 

2Wi wank ta inmaatan re aatinak jo' propeet, wi ninnaw ta chixjunileb' li 
xmuqmuukil na'leb' li Yos ut chixjunil li k'a'uxl, wi ta tz'aqlojenaq ru linpaab'aal 
re xjalb'al xna'aj eb' li tzuul, ab'anan wi ink'a' ninrahok, maak'a' nin'ok wi'. 

3Wi ta tinjek'i chixjunil linjunkab'lal reheb' li neb'a' ut tinq'axtesi ta wib' sa' xam, 
ab'anan wi ink'a' ninrahok, maak'a' ninra chirix a'an. 

4Li rahok wank xkuyum sa' chixjunil; a'an chaab'il. Li rahok ink'a' nakaqalik, 
ink'a' naxk'e xwankil xjunes, ink'a' naxq'etq'eti rib', 

5ink'a' naxb'aanu li ink'a' us, ink'a' naxsik' xchaab'ilal xjunes, ink'a' napo'k, ink'a' 
naxk'e sa' xch'ool li ink'a' us naxk'ul, 

6ink'a' nasaho'k sa' xch'ool rik'in li xmaak'a'il li tiikilal, nasaho'k b'an rik'in li 
yaal. 

7Li rahok chixjunil nariiqani, chixjunil naxpaab', chixjunil naroyb'eni, chixjunil 
naxkuy. 

8Li rahok maajoq'e na'oso'k. Taaraqe'q li maatan re aatinak jo' propeet, taaraqe'q 
li maatan re aatinak sa' jalanil aatin. Taawulaq xq'ehil naq ink'a' chik taak'anjelaq 
li maatan re xtawb'al ru chixjunil. 

9Xb'aan naq kach'in li qak'a'uxl ut kach'in ajwi' li naqanaw chi musiq'anb'il li 
qach'ool xb'aan li Yos. 

10Naq tol'elq li tz'aqal yaal, taa'oso'q li ink'a' tz'aqal re ru. 

11Naq toj ch'ina'alin chaq, nin'aatinak jo' li ch'ina'al, nink'oxlak jo' li ch'ina'al ut 
ninna'leb'ak jo' li ch'ina'al. Ab'an naq xinwinqilo'k, xintz'eq chirix linch'ool 
chixjunil li k'a'aq re ru re li kach'inal. 

12Anaqwan nokoo'ilok yal jo' sa' junaq lem moymoy ru, ab'anan sa' jun kutan 
toxqaka'ya li Yos jo' tz'aqal chanru na'ilok. Anaqwan kach'in ajwi' ninnaw, 
ab'anan sa' jun kutan toxinnaw ru, kama' naq li Yos naxnaw wu. 

13Anaqwan junelik xaqxookeb' li oxib' a'in: li paab'aal, li oyb'enink ut li rahok. 
Ab'an li q'axal nim xwankil sa' xyanqeb', a'an li rahok. 

1 Ko 14 

Li aatinak jo' propeet ut sa' jalanil aatin 

1Cheyal eeq'e chi wank sa' li rahok ib', ab'an cheq'axtesi ajwi' leech'ool chi 
xsik'b'al leemaatan naxk'e li Musiq'ej, ut xb'enwa li aatinak jo' propeet.  

2Xb'aan naq ani na'aatinak sa' jalanil aatin ink'a' naraatinaheb' li tenamit, rik'in 
b'an li Yos na'aatinak. Maa'ani natawok ru: yo chi xyeeb'al li muqmuukil na'leb' 
rik'in xwankil li Musiq'ej. 

3Ab'an li na'aatinak jo' propeet naraatinaheb' li tenamit re xkab'lankil li komonil, 
re xwaklesinkil ut xk'ojob'ankil xch'ooleb'. 

4Ani na'aatinak sa' jalanil aatin naxk'uub' xch'ool xjunes rib'; ut li na'aatinak jo' 
propeet naxk'uub' ru chixjunil li komonil. 

5Nawaj raj naq chejunilex wanq eemaatan re aatinak sa' jalanil aatin, ab'an q'axal 
chik us naq tex'aatinaq jo' propeet. Xb'aan naq li na'aatinak jo' propeet naxq'ax 
ru li na'aatinak sa' jalanil aatin wi a'in ink'a' naxch'olob' xyaalal li raatin, re naq 
taakab'laaq li komonil. 

6Ex was wiitz'in, qayehaq naq laa'in tinwulaq eerik'in, yooqin chi aatinak sa' 
jalanil aatin li ink'a' neketaw ru: k'a' raj ru teera chirix linwulajik, wi li waatin 
maak'a' tixk'utb'esi cheru, chi moko tixk'e eechaab'il k'a'uxl, chi moko tixnumsi 
xyehom li Yos malaj eetzolb'al? 

7Jo'ka'in nak'ulmank rik'ineb' li wajb' jo' li xolb' ut li aarp. Wi ta ink'a' jalan jalanq 
li xyaab'eb', chan raj ru naq taanawmanq li na'elk sa' li xolb' ut li na'elk sa' li 
aarp? 

8Ut wi ta li tronpeet ink'a' saqenk taa'eek'anq, ani tixkawresi rib' re xik chi yalok? 

9Jo'kanaqex ajwi' laa'ex naq yooqex chi aatinak sa' jalanil aatin: wi ink'a' ch'olch'o 
ru tex'aatinaq, chanru naq taatawmanq xyaalal li k'aru xeye? Jo'qex li yal sa' iq' 
na'aatinak. 

10K'ajo' xk'ihaleb' li aatinob'aal wank sa' ruuchich'och'! Ink'a' ninnaw jar paay, ut 
li junjunq wank xyaalal. 

11Ab'anan wi laa'in ink'a' nintaw xyaalal li aatin, chanchanaqin aj jalanil tenamit 
chiru li na'aatinak wik'in; ut li na'aatinak wik'in, aj jalan tenamit cho'q we laa'in. 

12Jo'kan utan, laa'ex li nekek'e eech'ool chi xsik'b'al li maatan naxk'e li Musiq'ej 
cheyalaq eeq'e chi xsik'b'al chi yo'oon li maatan nakab'lank li komonil. 

13Li na'aatinak sa' jalanil aatin li ink'a' natawmank ru, xtz'aamahaq chiru li Yos re 
naq truuq tixye xyaalal li raatin. 

14Xb'aan naq wi nintijok sa' jalanil aatin li ink'a' natawmank ru, relik chi yaal naq 
linmusiq' natijok, ab'anan link'a'uxl maak'a' naruuchin. 

15K'a' put ru tento tinb'aanu? Tento tintijoq rik'in linmusiq', ab'an tento tintijoq 
ajwi' rik'in link'a'uxl. Tento tinb'ichanq rik'in linmusiq', ab'an tinb'ichanq ajwi' 
rik'in link'a'uxl. 

16Xb'aan naq wi yooqat chi xnimankil ru li Yos ka'ajwi' rik'in laamusiq', chan put 
ru naq li yal aj ab'inel tixye: “Jo'kan taxaq”? Ink'a' naxnaw k'aru yookat chi 
xyeeb'al sa' li yoxink nakab'aanu. 

17Yaal naq nakatyoxink chi chaab'il, ab'an li jun chik ink'a' natoch'e'k xch'ool. 

18Ninb'anyoxi chiru li Yos naq q'axal chik ninnaw aatinak sa' jalanil aatin cheru 
chejunilex; 

19ab'an sa' xch'utameb' laj paab'anel nink'oxla naq q'axal us raj naq tinye oob'aq 
aatin li te'xtaw ru re naq teb'intzol ajwi' li junch'ol, chiru naq tinye lajeeb'aq mil 
sa' jalanil aatin ut ink'a' te'xtaw ru li ninye. 

20Ex was wiitz'in, meek'uula'ali eerib' rik'in leena'leb'; k'uula'alaqex b'an chiru li 
maa'usilal, ut cheekel winqaqex rik'in leena'leb'. 

21Tz'iib'anb'il sa' li Chaq'rab': “Twaatinaheb' li tenamit a'in sa' jalanil aatinob'aal 
ut chi xtz'uumal reheb' laj ab'l tenamit. Ab'an chi moko chi jo'kan tine'rab'i, chan 
li Qaawa'”.  

22Jo'kan naq li maatan re aatinak sa' jalanil aatin a'an eetalil cho'q reheb' li 
maak'a' neke'xpaab' ut ink'a' cho'q reheb' laj paab'anel. A'ut li maatan re aatinak 
jo' propeet a'an maatan reheb' laj paab'anel ut ink'a' reheb' li maak'a' 
neke'xpaab'. 

23Wi taach'utlaaq chixjunil li komonil, ut chixjunileb' te'aatinaq sa' jalanil aatin, 
ut te'ok aran eb' li yal aj ab'ineleb' malaj li maak'a' neke'xpaab', ma ink'a' tab'i' 
te'xye naq wax eeru? 

24Ab'anan wi chixjunileb' te'aatinaq jo' propeet ut taa'ok aran junaq li maak'a' 
naxpaab' malaj yal aj ab'inel, li jun a'an taatoch'e'q xch'ool xb'aan chixjunileb' ut 
taaraqmanq aatin sa' xb'een xb'aan chixjunileb'. 

25Taakutanob'resimanq li muqmu sa' xch'ool; toja' naq toxhupub' rib' chi 
xloq'oninkil ru li Yos ut tixch'olob' naq relik chi yaal li Yos wank sa' eeyanq. 

26Ex was wiitz'in, a'an a'in li nawaj xyeeb'al eere: naq teech'utub' eerib', li 
junjunq truuq tixb'icha junaq saalm; truuq ajwi' taak'ehoq na'leb', tixye li k'aru 
xk'utb'esiik chiru, taa'aatinaq sa' jalanil aatin malaj tixch'olob' xyaalal eb' li aatin 
a'in. Ab'anan tento naq chixjunil taa'uxmanq re xkab'lankil li komonil. 

27Wi wan te'aatinaq sa' jalanil aatin, che'aatinaq wiib' oxib'aq, ab'an 
chixjunqaleb'; ut chiwanq junaq aj jaltesinel ru aatin. 

28Wi maak'a' junaq aj jaltesinel ru aatin, mik'a' eeye sa' li ch'utub'aj ib': yal sa' 
xch'ool chi'aatinaq li junjunq jo' ajwi' rik'in li Yos. 

29A'an ajwi' tento xb'aanunkil rik'ineb' li propeet: che'aatinaq wiib' oxib'aq ut eb' 
li junch'ol che'raqoq aatin chirix li xe'xye. 

30Ut wi wan k'aru taak'ute'q xb'aan li Yos chiru junaq k'ojk'o aran, chikanab'aaq 
chi aatinak xb'aan li jun chik. 

31Xb'aan naq chejunilex truuq tex'aatinaq jo' propeet chejunjunqal re naq 
te'tzole'q ut tkawuuq xch'ool chixjunileb'. 

32Li maatan re aatinak jo' propeet wank rub'el xwankil eb' li propeet, 

33xb'aan naq li Yos moko Yos ta re po'ok ch'oolej, xYos b'an li tuqtuukilal. Jo' 
na'uxk sa' chixjunileb' li x'Iklees eb' laj santil paab'anel, 

34me'aatinak li ixq sa' li ch'utam. Maak'a'aq xna'ajeb' chi aatinak, us b'an 
te'xkub'si rib' jo' ajwi' naxye xChaq'rab' laj Moisés.  

35Wi wank k'aru te'raj xnawb'al, che'xpatz'aq sa' rochocheb' re li xb'eelomeb', 
xb'aan naq moko us ta naq li ixq taa'aatinaq sa' li ch'utam. 

36Ma eerik'in tab'i' laa'ex elenaq chaq li Raatin li Yos? Malaj ka'ajwi' laa'ex 
xexk'uluk re? 

37Wi wan junaq naxk'oxla rib' naq a'an propeet malaj musiq'anb'il xb'aan li 
Musiq'ej, chixnawaq naq li k'aru yookin chi xtz'iib'ankil eerik'in, a'an xchaq'rab' li 
Qaawa'. 

38Ut wi ink'a' naxnaw a'in, moko nawb'ilaq ta ajwi' ru xb'aan li Yos. 

39Jo'kan utan, ex was wiitz'in, cheq'axtesi leech'ool chi xsik'b'al li maatan re 
aatinak jo' propeet, ut meeram li aatinak sa' jalanil aatin. 

40Ab'anan chi'uxmanq chixjunil sa' chaab'ilal ut chi tustu ru. 

1 Ko 15 

Li xwaklijik wi' chik chi yo'yo li Jesus 

1Ex was wiitz'in, ninjultika eere li Chaab'il Esilal xinpuktesi cheru, li xek'ulub'a ut 
kaw wi' leech'ool. 

2Xb'aan ajwi' a'an kolb'ilex, wi nekek'uula sa' leech'ool jo' chanru xinpuktesi 
cheru. Wi ut ink'a', maak'a' rajb'al naq xex'ok chi paab'ank. 

3Xb'een xb'een xinnumsi cheru li k'aru xink'ul ajwi' laa'in: naq li Kriist kikamk 
xb'aan li qamaak, jo' ak yeeb'il chaq resil chi junxilaj xb'aan li Santil Hu;  

4kimuqe'k ut kiwakliik chi yo'yo sa' rox li kutan, jo' ak yeeb'il chaq resil chi 
junxilaj xb'aan li Santil Hu;  

5kixk'ut rib' chiru laj Sefas ut moqon chik chiruheb' li Kab'laju. 

6Chirix chik a'an kixk'ut rib' chiruheb' numenaq o'k'aal xkab' o'q'ob' (500) chi qas 
qiitz'in wankeb' chi ch'utch'u: sa' xyanqeb' a'an naab'aleb' li toj yo'yookeb', ut 
wankeb' ajwi' kamenaqeb' chik anaqwan. 

7Moqon kixk'ut rib' chiru laj Santiago; chirix chik a'an chiruheb' chixjunil li 
apóstol. 

8Sa' roso'jik kixk'ut ajwi' rib' chiwu, li jo'kin jun k'uula'al maji' xq'ehil chi yo'laak. 

9Xb'aan naq laa'in iitz'inb'ejin chiruheb' chixjunil li apóstol; moko ink'ulub' ta 
naq tink'ab'a'in apóstol xb'aan naq xik' kiwil li x'Iklees li Yos. 

10Ab'anan sa' xk'ab'a' li rusilal li Yos xinkanaak chi jo'ka'in jo' yookex chi rilb'al; 
ut li rusilal li Yos ink'a' xkanaak chi maak'a' rajb'al wik'in, xb'aan naq q'axal kaw 
wi' chik xink'anjelak chiru chixjunileb' a'an. Ab'an moko laa'in ta, a' b'an li rusilal 
li Yos li wank wik'in. 

11Maak'a' naxye: us ta laa'in, us ta eb' a'an, a'an a'in li naqapuktesi resil, ut a'an 
a'in li xepaab'. 

12Jo'kan utan, wi napuktesimank resil naq li Kriist kiwakliik wi' chik chi yo'yo sa' 
xyanqeb' li kamenaq, k'a' put naq toj wan wankeb' sa' eeyanq li yookeb' chi 
xyeeb'al naq maak'a' xwaklijikeb' chi yo'yo eb' li kamenaq? 

13Wi maak'a' xwaklijikeb' chi yo'yo eb' li kamenaq, ink'a' aj raj wi' kiwakliik chi 
yo'yo li Kriist. 

14Ut wi li Kriist ink'a' raj kiwakliik chi yo'yo, maak'a' raj xyaalal li naqapuktesi 
resil, maak'a' aj raj wi' xyaalal leepaab'aal. 

15Jun chik: xookanaak aj raj wi' cho'q aj b'alaq' chiru li Yos xb'aan naq xqach'olob' 
xyaalal naq li Yos kixwaklesi chi yo'yo li Kriist, ab'an moko kixwaklesi ta chi 
yo'yo, wi ta maak'a' xwaklijikeb' chi yo'yo eb' li kamenaq. 

16Xb'aan naq wi ink'a' te'wakliiq wi' chik chi yo'yo eb' li kamenaq, ink'a' aj raj wi' 
kiwakliik chi yo'yo li Kriist. 

17Ut wi li Kriist ink'a' kiwakliik chi yo'yo, maak'a' xyaalal leepaab'aal: toj wankex 
sa' leemaak. 

18Ut eb' li xtzolom li Kriist li xe'xk'uula rib', sachenaqeb' aj raj wi'. 

19Wi ta ka'ajwi' cho'q re li yu'am a'in xaqxo li qoyb'enihom sa' xk'ab'a' li Kriist, 
laa'o raj li q'axal toq'ob'aal qu sa' xyanqeb' chixjunileb' li poyanam! 

20Ab'anan ink'a'! Li Kriist kiwakliik chi yo'yo sa' xyanqeb' li kamenaq jo' xb'een 
mayej sa' xyanqeb' li xe'xk'uula rib'. 

21Xb'aan naq wi xmaak jun chi winq ki'ok chaq li kamk, jo'kan naq sa' xk'ab'a' 
ajwi' jun chi winq wank li xwaklijikeb' chi yo'yo eb' li kamenaq. 

22Jo' naq chixjunileb' neke'kamk sa' xk'ab'a' laj Adán, jo'kan ajwi' naq chixjunileb' 
te'wanq wi' chik xyu'am sa' xk'ab'a' li Kriist. 

23Ab'anan moko jun waklijikeb' ta, naq te'wakliiq chaq: xb'enwa li Kriist, a'an li 
xb'een mayej; moqon chik eb' li re li Kriist, sa' li xnimal xk'ulunik. 

24Chirix chik a'an aka' li roso'jik li ruuchich'och' naq li Kriist tixq'axtesi li 
x'awab'ejihom sa' ruq' li Yos Yuwa'b'ej, naq akaq xjuk'i chixjunil li wankilal, 
taqlank ut awab'ejilal. 

25Li Kriist tento taa'awab'ejinq toj reetal tixk'eheb' rub'el roq chixjunileb' li xik' 
neke'ilok re.  

26Li taajuk'eeq xwankil sa' roso'jik, a'an li kamk. 

27Xb'aan naq li Yos kixk'e chixjunil rub'el roq. Ab'anan, naq naxye li Santil Hu naq 
“chixjunil k'eeb'il rub'el xwankil”, ch'olch'o naq ink'a' yo chi aatinak chirix li 
Yuwa'b'ej li xq'axtesink re chixjunil sa' ruq' li Kriist. 

28Ut naq akaq xk'eemank chixjunil rub'el xwankil, toja' naq li K'ajolb'ej tixq'axtesi 
ajwi' rib' rub'el xwankil li xk'ehok re chixjunil rub'el roq, re naq li Yos a'anaq 
chixjunil sa' chixjunil. 

29Wi ta ink'a' jo'kan, k'a' raj aj e naq wankeb' li neke'kub'siik xha' sa' xk'ab'a'eb' li 
kamenaq? Wi tik ink'a' te'wakliiq chi yo'yo eb' li kamenaq, k'a'ut naq 
neke'kub'siik xha' sa' xk'ab'a'eb' a'an? 

30Laa'o ajwi', k'a'ut naq xiw xiw wanko junelik? 

31Rajlal kutan yookin chi kamk! Tz'aqal yaal a'in, ex was wiitz'in, jo' naq tz'aqal 
yaal naq ninnima wu sa' eek'ab'a' laa'ex, xb'aan li Kristo Jesus, li Qaawa'. 

32Wi ta yal sa' xk'ab'a'eb' li winq xinyal inq'e rik'ineb' li josq' aj xul aran Éfeso, 
k'a' raj ru xintaw chirix? Wi maak'a' xwaklijikeb' chi yo'yo eb' li kamenaq, 
“tzekanqo, uk'aqo xb'aan naq wulaj tookamq”. 

33Meeb'alaq'i eerib': “Eb' li yib' aj seeraq' neke'xpo' ru li chaab'il na'leb'”.  

34Ajsihomaq eeru jo' xk'ulub', ut mexmaakob'k chik xb'aan naq wank wankeb' sa' 
eeyanq li ink'a' neke'xnaw ru li Yos. Re xk'utb'al eexutaan naq ninye a'in eere. 

Chanru li xwaklijikeb' chi yo'yo eb' li kamenaq 

35Ab'an mare tixye anihaq: “Chanru naq te'wakliiq wi' chik chi yo'yo eb' li 
kamenaq? K'a' chi tz'ejwalil te'yo'laaq wi'?”. 

36At jip aj winq! Ma ink'a' nakanaw naq li nakawaw laa'at ink'a' naxtaw xyu'am 
wi ink'a' nakam xb'enwa? 

37Ut li nakawaw, maawa' a'an li che' li taayo'laaq moqon, yal jun t'orol b'an chi 
triiw malaj k'a' chik ru chi iyajil. 

38Chirix chik a'an li Yos taak'uub'anq re li ratz'um jo' naraj xch'ool, ak ratz'um 
ratz'um naxk'e re li junjunq chi iyaj. 

39Moko chixjunil ta li tz'ejwalej juntaq'eet: jun wi' li xtz'ejwaleb' li winq ut jalan 
wi' li reheb' li ketomq, jalan li reheb' li xik'anel xul, jalan li reheb' li kar. 

40Wank choxahil tz'ejwalej, wank ruuchich'och'il tz'ejwalej; ab'an jun wi' li 
xlemtz'unkil li choxahil tz'ejwalej ut jalan wi' li xlemtz'unkil li ruuchich'och'il 
tz'ejwalej. 

41Jun wi' li xlemtz'unkil li saq'e ut jalan wi' li re li po, jalan wi' li reheb' li chahim. 
Ut jalan jalanq li xlemtz'unkil li junjunq chi chahim. 

42Jo'kan ajwi' li xwaklijikeb' wi' chik chi yo'yo: na'awe' li naq'aak, ut taayo'laaq li 
ink'a' nalajk na'oso'k; 

43na'awe' li toq'ob'aal ru, ut taayo'laaq li q'axal loq'; na'awe' li maak'a' xkawilal, 
ut taayo'laaq li q'axal kaw rib'; 

44na'awe' jun ch'och'il tz'ejwalej, ut taayo'laaq musiq'ejil tz'ejwalej. Xb'aan naq 
wi wank jun ch'och'il tz'ejwalej, wank ajwi' jun musiq'ejil tz'ejwalej. 

45Jo'ka'in tz'iib'anb'il sa' li Santil Hu: “Laj Adán, li xb'een winq, kiwinqob'resiik 
chi wank xyu'am”; ut li xkab' Adán, li kichalk sa' roso'jik, a'an musiq'ej aj k'ehol 
yu'am. 

46Ab'anan li nak'utunk xb'enwa, moko a'an ta re li musiq'ej, a'an b'an re li 
tz'ejwalej; toj moqon chik nak'utunk li k'aru re li musiq'ej. 

47Li xb'een winq ch'och' okenaq, a'an ruuchich'och'il winq; ut li xkab' toj sa' 
choxa chalenaq chaq. 

48Kama' li ruuchich'och'il winq, jo'kaneb' ajwi' chixjunileb' li ruuchich'och'il 
winq. Kama' li choxahil winq, jo'kanaqeb' ajwi' eb' li choxahil winq. 

49Ut kama' naq xqak'am xjalam u li ruuchich'och'il winq, jo'kanaq ajwi' naq 
tqajalam'uuchi li choxahil winq. 

50Ex was wiitz'in, a'an a'in li nawaj xyeeb'al eere: li tib'elej ut li kik'elej ink'a' 
naru te'reechani li xnimajwal wankilal li choxa; chi moko li k'a'aq re ru li 
taaq'aaq, taareechani li ink'a' nalajk na'oso'k. 

51K'ehomaq reetal! Ninye eere jun muqmuukil na'leb': moko chiqajunilo ta 
tookamq, ab'an chiqajunilo toojalano'q. 

52Chiru junpaat, chiru jun mutz'ul, naq taayaab'asiiq li tronpeet sa' roso'jik 
(xb'aan naq taayaab'asiiq li tronpeet), te'wakliiq chi yo'yo eb' li kamenaq chi 
ink'a' chik te'q'aaq, ut laa'o toojalano'q.  

53Xb'aan naq li tz'ejwalej a'in li yal naq'aak, tento taatiqib'aaq rik'in jun yu'amej li 
ink'a' naq'aak, ut li winq a'in yal re kamk tento taatiqib'aaq rik'in jun yu'amej li 
ink'a' nalajk na'oso'k. 

54Ut naq li qach'och'el sululel taatiqib'aaq rik'in jun yu'amej li ink'a' naq'aak, ut li 
winq yal re kamk taatiqib'aaq rik'in jun yu'amej li ink'a' nalajk na'oso'k, aran 
taatz'aqloq ru li aatin tz'iib'anb'il sa' li Santil Hu: “Xsache'k xwankil li kamk chi 
junajwa. 

55At kamk, b'ar wank laawankil? B'ar wank laatiq'leb', at kamk?”.  

56Li xtiq'leb' li kamk a'an li maak; ut li xwankil li maak a'an li Chaq'rab'. 

57Ab'anan, b'anyox re li Yos, A'an nokooxk'e chi xq'axb'al ru xwankil li kamk sa' 
xk'ab'a' li Qaawa' Jesukriist! 

58Jo'kan b'i', ex was wiitz'in raarookex inb'aan, kaw xaqxooqex, chexwanq chi 
ink'a' taach'inanq leech'ool, junelik yooqex chi k'iik sa' xk'anjel li Qaawa'. 
Chenawaq naq li xyalb'al eeq'e moko maak'a' ta aj e sa' xk'ab'a' li Qaawa'. 

1 Ko 16 

Xraqik li hu 

1Chirix li tenq'aal cho'q reheb' laj santil paab'anel cheb'aanuhaq ajwi' laa'ex li 
xinchaq'rab'iheb' wi' eb' li Iklees wankeb' Galacia. 

2Rajlal domiing li junjunq sa' eeyanq chixk'uulahaq sa' rochoch jo'ch'inal jo'nimal 
xruhank xxokb'al, re naq ink'a' yooqex chi kub'sink naq toxin'elq laa'in. 

3Akaq xinwulak eerik'in, tintaqlaheb' Jerusalén eb' li sik'b'ileb' ru eeb'aan, chi 
wanq xhuheb', re naq toxe'xq'axtesi li tenq'aal x'alaak sa' leech'ool. 

4Ut wi us naq tinxik ajwi' laa'in, wochb'eeneb' naq tooxik. 

5Tinwulaq eerik'in naq akaq xinnume'k Macedonia, xb'aan naq Macedonia 
toxinnume'q. 

6Mare toxinkanaaq jun k'amokaq sa' eeyanq; mare toj tinnumsi li hab'alq'e 
eerik'in, re naq laa'ex tineerochb'eeni kach'inaq toja' yaal tana b'ar tinxik. 

7Xb'aan naq ink'a' nawaj naq yal tinnume'q eerik'in, twaj b'an tinwanq jarub'aq 
kutan sa' eeyanq, wi jo'kan naraj li Qaawa'. 

8Aran Éfeso tinkanaaq toj sa' li Pentekostés, 

9xb'aan naq xteemank chiwu jun nimla okeb'aal re naq taa'uuchinq aran 
link'anjel, us ta naab'aleb' li xik' neke'ilok we. 

10Wi taawulaq laj Timoteo, cherilaq re naq twanq sa' eeyanq chi maak'a'aq xxiw, 
xb'aan naq wech aj k'anjelil sa' xk'anjel li Qaawa'. 

11Maa'ani chitz'eqtaananq re, chechaq'rab'i b'an sa' tuqtuukil usilal re naq 
taak'ulunq wi' chik wik'in, xb'aan naq yookin chi royb'eninkil wochb'eeneb' li 
was wiitz'in. 

12Naab'al sut xwelaji ru laj Apolo, li wiitz'in, re taaxik eerik'in rochb'eeneb' laj 
paab'anel; ab'an maak'a' xch'ool chi xik anaqwan. Jo'q'e tana tixk'e rib' chiru, 
toja' naq taaxik. 

13Chexyo'leq, kaw xaqxooqex sa' li paab'ank, chexk'anjelaq jo' tz'aqal winq, 
kawaqex. 

14Cheb'aanu chixjunil rik'in rahok. 

15Nekenaw chi us naq li xjunkab'al laj Estéfanas a'aneb' xb'een chi paab'ank sa' 
xsutam Akaya ut xe'xq'axtesi rib' chi k'anjelak chiruheb' laj santil paab'anel. 

16Nintz'aama cheru naq chexpaab'anq chiruheb', jo' ajwi' chiru chixjunileb' li 
neke'okenk chi k'anjelak rochb'eeneb'. 

17Nasaho'k linch'ool rik'in xk'ulunik laj Estéfanas, laj Fortunato ut laj Akaiko: eb' 
a'an xe'wank cho'q eeruuchil naq maa'anihex. 

18Xe'xk'ojob' inch'ool jo'wi' leech'ool laa'ex. Chenawaq b'i' roxloq'inkileb' li winq 
a'an. 

19Neke'xtaqla xsahil eech'ool eb' li Iklees re Asia. Neke'xtaqla naab'al xsahil 
eech'ool, sa' xk'ab'a' li Qaawa', laj Akila ut lix Priska,rochb'eeneb' li Iklees li 
nach'utlaak sa' rochocheb'. 

20Chixjunileb' laj paab'anel neke'xtaqla xsahil eech'ool. Chek'ehaq xsahil eech'ool 
cherib'il eerib' rik'in li santil utz'uk u. 

21Laa'in laj Pablo nintz'iib'a xsahil eech'ool rik'in wuq'. 

22Ani ink'a' naxra li Qaawa', tz'eqtaananb'ilaq chi junajwa! Maraná tha. 

23Li rusilal li Qaawa' Jesus chiwanq taxaq eerik'in! 

24Nekexinra chejunilex sa' xk'ab'a' li Kristo Jesus. 

2 Ko 

2 Ko 1 

Xk'eeb'al sahil ch'oolej 

1Laa'in laj Pablo, x'apóstol li Jesukriist jo' x'alaak sa' xch'ool li Yos, nintz'iib'ak, 
wochb'een laj Timoteo li wiitz'in, rik'in li x'Iklees li Yos li wank Korinto jo'wi' 
rik'ineb' chixjunil laj santil paab'anel li wankeb' sa' xsutam Akaya.  

2Li usilal ut li tuqtuukilal nachalk rik'in li Yos li qaYuwa' ut rik'in li Qaawa' 
Jesukriist, chiwanq taxaq eerik'in. 

3Usilaatinanb'ilaq taxaq li Yos ut xYuwa' li Qaawa' Jesukriist, xb'aan naq a'an li 
Yuwa'b'ej aj uxtaan ut li Yos q'axal aj k'ojob'anel ch'oolej. 

4A'an nak'ojob'ank qach'ool sa' chixjunil li qarahilal re naq tooruuq xk'ojob'ankil 
xch'ooleb' li wankeb' sa' chixjunil li rahilal, rik'in li xk'ojob'ankil qach'ool li 
naqak'ul rik'in li Yos. 

5Jo' naq numtajenaq li rahilal naqak'ul qochb'een li Kriist, numtajenaq ajwi' li 
xk'ojob'ankil qach'ool naqak'ul sa' xk'ab'a' li Kriist. 

6Wi nokoorahob'tesiik, a'an re xk'ojob'ankil eech'ool ut re eekolb'al naq naqak'ul. 
Wi nak'ojob'aak qach'ool, a'an re xk'ojob'ankil eech'ool naq naqak'ul: a'an 
taatenq'anq eere chi xkuyb'al xnumsinkil li rahilal naqakuy laa'o. 

7K'ojk'o chi kaw li qoyb'enihom cherix laa'ex ut naqanaw naq, wi yookex chi 
tz'aqonk sa' li qarahilal anaqwan, taak'ojob'aaq ajwi' leech'ool jo' naqak'ul laa'o. 

8Ex was wiitz'in, naqaj naq teenaw li nimla rahilal xqak'ul chaq Asia. Numtajenaq 
nim chiru li xooruhank xkuyb'al; x'aalo'k sa' qab'een ut xqak'oxla naq ink'a' chik 
tooxkanab' chi yo'yo.  

9Relik chi yaal naq ak xteneb'aak li kamk sa' qab'een, ab'anan us ajwi' naq xqak'ul 
chi jo'kan re naq ink'a' xqakawu qach'ool qajunes qib', rik'in b'an li Yos li 
nawaklesink chi yo'yo eb' li kamenaq. 

10A'an xkolok chaq qe chiru li nimla rahilal a'an ut toj yooq chi qakolb'al. A'an 
kaw wi' li qach'ool naq toj yooq chi qakolb'al, 

11wi laa'ex tex'okenq chi tijok chiqix laa'o. Wi naab'aleb' neke'tijok chiqix, 
naab'aleb' ajwi' te'yoxinq sa' qak'ab'a' chirix li usilal xqamaatani. 

K'a'ut naq laj Pablo ink'a' xwulak chi rilb'aleb' laj Korinto 

12A'an a'in li k'ojk'o wi' li qach'ool: xnawb'al naq xoowank sa' santilal ut tiikilal 
sa' li ruuchich'och' a'in sa' xk'ab'a' li Yos, ut q'axal wi' chik naq xoowank sa' 
eeyanq laa'ex: moko rik'in ta xna'leb' li ruuchich'och', rik'in b'an rusilal li Yos. 

13Xb'aan naq li k'aru xqatz'iib'a eerik'in, ka'ajwi' li yookex chi rilb'al ut chi 
xtawb'al xyaalal. Ut nawoyb'eni 

14naq laa'ex li ak xetaw ru xyaalal chiqix, teetaw ru chi us naq laa'o leeloq'al, jo' 
naq laa'exaq li qaloq'al sa' xkutankil li Qaawa' Jesus. 

15Sa' xk'ab'a' a'an xwaj raj xik xb'enwa eerik'in re naq xineek'ul raj xka'sutil; 

16xink'oxla xinnume'k eerik'in re xik Macedonia, ut chirix chik a'an xinsutq'iik raj 
eerik'in, re naq tineerochb'eeni raj kach'inaq re xik Judea. 

17Naq xwaj xb'aanunkil a'an, ma ink'a' tab'i' xink'oxla chi us li b'arwan xink'uub'? 
Malaj nekek'oxla naq yal ruuchich'och'il na'leb' chixjunil li xink'uub' xb'aanunkil, 
xb'aan naq xb'enwa xinye eere “yaal” ut chirix a'an “ink'a'”? 

18Naxnaw chi us li Yos naq li aatin naqaye eere maawa' xb'enwa “yaal” ut chirix 
a'an “ink'a'”. 

19Laj Silvano, laj Timoteo ut laa'in xqapuktesi resil li Kristo Jesus, li Ralal li Yos, 
eere laa'ex; ut A'an maawa' jun ta yaal ut jun ta ink'a'; junes li yaal b'an kiwank 
rik'in. 

20Chixjunil li kixyeechi'i li Yos, kitz'aqlok ru rik'in li Kriist; jo'kan naq sa' xk'ab'a' 
A'an naqaye “Amén” re xloq'oninkil ru li Yos. 

21A' ajwi' li Yos nak'ehok xkawub' qach'ool qochb'eenex laa'ex sa' xk'ab'a' li 
Kriist, ut a'an ajwi' kooxyul 

22ut kixk'e qeetalil rik'in li xkaaxt, kixsi qe sa' li qaanm li Musiq'ej jo' reetalil naq 
tixb'aanu li xyeechi'om. 

23Li Yos nach'olob'ank li yaal chiwix: eeraab'al we naq toj maji' xinwulak Korinto. 
Li Yos naxnaw ut chinxk'ehaq chi kamk wi ink'a' ninye li yaal! 

24Moko naqaj ta taqlank sa' xb'een leepaab'aal, naqaj b'an sumk'anjelak chirix 
xsahil eech'ool, xb'aan naq kaw xaqxookex chi paab'ank. 

2 Ko 2 

1A'in li xink'oxla xb'aanunkil:  naq ink'a' tinxik wi' chik eerik'in chi xk'eeb'al 

xrahil eech'ool.  2Xb'aan naq wi tink'e xrahil eech'ool,  ani ta chik taak'ehoq xsahil 
li waanm laa'in?  Ma ink'a' ka'ajwi' laa'ex li xinrahob'tesi sa' eech'ool?  

3A'in aj e naq xintz'iib'a eerik'in chi jo'ka'in, re naq jo'q'e tinwulaq, maak'a'aq 
xrahil inch'ool xb'aaneb' li tento raj xe'xk'e xsahil li waanm. Ninnaw chi us cherix 
chejunilex naq linsahojik a'an ajwi' leesahojik chejunilex. 

4Relik chi yaal naq xintz'iib'ak eerik'in chi q'axal ra sa' inch'ool: k'ajo' naq 
xyot'e'k li waanm ut xinyaab'ak! Ab'anan moko re ta xrahob'tesinkil eech'ool naq 
xintz'iib'ak, re b'an naq teenaw naq numtajenaq raarookex inb'aan. 

5Wi ani xk'ehok rahil ch'oolej, moko laa'in ta xinxrahob'tesi, laa'ex b'an 
xexrahob'resiik chejunilex. Ab'an yookin chi xk'eeb'al reetal re naq ink'a' tink'e 
xb'een li aatin. 

6Tz'aqal li rahob'tesiik xk'ul li winq a'an xb'aaneb' li xkomon; 

7jo'kan naq q'axal us raj naq anaqwan teekuy xmaak ut teek'ojob' xch'ool: mare 
anchal chinumtaaq sa' xb'een li xnimal xrahil xch'ool. 

8Jo'kan utan, nintz'aama cheru: k'utomaq wi' chik chiru naq nekera. 

9Ak xintz'iib'ak eerik'in re xyalb'al eerix, re rilb'al ma nekex'ab'ink rik'in 
chixjunil. 

10Ut li teekuy xmaak laa'ex, tinkuy ajwi' xmaak laa'in. Xb'aan naq, wi wank junaq 
xinkuy xmaak laa'in, eeraab'al laa'ex naq xinb'aanu, sa' xk'ab'a' li Kriist, 

11re naq ink'a' tooxb'alaq'i laj tza: ak naqanaw k'aru li xna'leb'. 

Laj Pablo xwulak Tróada ut Macedonia 

12Naq xinwulak Tróada, li Qaawa' xte chiwu jun nimla okeb'aal re xpuktesinkil li 
xChaab'il Esil li Kriist,  

13ab'anan ink'a' xk'ojlaak linch'ool, xb'aan naq ink'a' xintaw laj Tito, li wiitz'in. 
Jo'kan naq xinchaq'rab'iheb' laj Tróada ut xkohin Macedonia. 

14B'anyox re li Yos naq sa' xk'ab'a' li Kriist junelik nokooxk'e chi tz'aqonk sa' li 
x'awab'ejihom ut naxk'e chi nawe'k li Kriist sa' qak'ab'a' laa'o: a'an chanchan 
xb'ook li sununkil b'an naxik yalaq b'ar. 

15Xb'aan naq laa'o kama'o xsununkil li Kriist chiru li Yos, sa' xyanqeb' li wankeb' 
sa' xb'e li kolb'a ib' jo'wi' sa' xyanqeb' li yookeb' chi sachk: 

16cho'q reheb' li junch'ol laa'o xb'ook li kamk li nak'amok chaq li kamk, ut cho'q 
reheb' li junch'ol chik laa'o xb'ook li yu'am nak'ehok yu'am. Ut ani truuq 
tixb'aanu a'in? 

17Relik chi yaal naq laa'o ink'a' nokooyakok rik'in Raatin li Yos kama' 
neke'xb'aanu naab'aleb'; nokoo'aatinak b'an sa' yaal, chiru li Yos, sa' xk'ab'a' li 
Kriist, jo' chanru musiq'anb'ilo xb'aan li Yos. 

2 Ko 3 

1Naq naqaye a'an,  ma yooko tab'i' chi xnimankil qu?  Malaj taaqaj ta qahu re 
tooxik eerik'in malaj junaq leehu tz'iib'anb'il eeb'aan,  kama' neke'xb'aanu eb' li 

junch'ol?  2Li qahu a'anex laa'ex,  tz'iib'anb'il sa' li qach'ool,  nawb'il ut ilb'il ru 
xb'aaneb' chixjunil.  

3Uuchin naq laa'ex xhu li Kriist, k'uub'k'u xb'aan li qak'anjel, moko tz'iib'anb'il ta 
rik'in b'on, rik'in b'an xMusiq' li yo'yookil Yos; ink'a' tz'iib'anb'il chiru perpookil 
pek, chiru b'an tib'elej, sa' leech'ool. 

4A'an li k'ojk'o wi' qach'ool chiru li Yos sa' xk'ab'a' li Kriist. 

5Maajun k'anjel naru naqayoob' qajunes, rik'in ta qawankil. Li Yos b'an nak'ehok 
qawankil chi xb'aanunkil li naqab'aanu: 

6a'an xooxkawresi cho'q aj k'anjel chiru jun Ak' Sumwank, maawa' re li 
tz'iib'anb'il chiru pek, re b'an li Musiq'ej. Xb'aan naq li tz'iib'anb'il nakamsink, ut 
li Musiq'ej nak'ehok yu'am. 

7Wi li xk'anjel li kamk, tz'iib'anb'il chiru perpookil pek, q'axal kiwank xloq'al toj 
reetal naq eb' li ralal xk'ajol laj Israel ink'a' ke'ruhank xka'yankil li xnaq' ru laj 
Moisés xb'aan li xlemtz'unkil, us ta yal numel a'an,  

8ma toja' ta chik ink'a' q'axal loq' li xk'anjel li Musiq'ej! 

9Wi li k'anjel li kik'amok chaq li tojb'amaak, loq' naq kiwank chaq, k'ajo' chik 
xloq'al li k'anjel nak'amok chaq li tiikil ch'oolej! 

10Xb'aan naq maawa' loq'al li kiwank chaq junxil, wi naqajuntaq'eeta anaqwan 
rik'in li loq'al a'in q'axal numtajenaq chik xwankil. 

11Wi li k'aru yal numel kiwank xloq'al, ma toja' ta chik ink'a' q'axal loq' li wank 
chi junelik! 

12Xaqxo chi kaw li qoyb'enihom a'in, jo'kan naq nokoo'aatinak chi anchal 
qach'ool, 

13ut ink'a' naqab'aanu jo' kixb'aanu laj Moisés naq naxtz'ap li xnaq' ru rik'in jun li 
t'ikr re naq eb' li ralal xk'ajol laj Israel ink'a' te'ril chi lajk li loq'al a'an li yal 
numel.  

14Ab'anan ke'kawuuk xk'a'uxl, xb'aan naq chalen toj anaqwan li t'ikr a'an toj 
wank naq na'ilmank xsa' li Najter Chaq'rab'. Li t'ikr a'an maji' na'isimank xb'aan 
naq ka'ajwi' sa' xk'ab'a' li Kriist taa'elq. 

15Chalen toj anaqwan, rajlal naq nayaab'asimank xHu laj Moisés, wank jun li t'ikr 
sa' xch'ooleb'. 

16Ab'an naq laj Israel tixyot' xch'ool ut tixq'axtesi rib' re li Qaawa', aran taa'isiiq li 
t'ikr. 

17Xb'aan naq li Qaawa' a'an li Musiq'ej, ut b'ar wank xMusiq' li Qaawa', aran wank 
li wank chi ach'ab'anb'il. 

18Chiqajunilo laa'o li naqajalam'uuchi xloq'al li Qaawa' jo' sa' junaq lem chi 
maak'a' xtz'apb'al li xnaq' qu, yooko chi jalano'k jo' tz'aqal A'an: rajlal yo chi 
k'ihank li qaloq'al; ut a'in naxb'aanu li Qaawa' xb'aan naq a'an Musiq'ej. 

2 Ko 4 

1Xaqab'anb'ilo sa' li k'anjel a'in xb'aan xnimal ruxtaan li Yos,  jo'kan naq ink'a' 
nach'inank qach'ool.  

2Xqatz'eqtaana li k'a' re ru xutaanal ut li wank chi muqmu, ut ink'a' yooko chi 
k'anjelak rik'in b'alaq'il aatin chi moko yooko chi xjalb'al xyaalal li Raatin li Yos, 
naqak'e b'an chi nawe'k li yaal. Chi jo'kan naqaq'axtesi qib' chiru chixjunileb' re 
naq te'xk'e reetal chanru wank li qach'ool, chiru li Yos. 

3Ut wi toj tz'aptz'o ru li Chaab'il Esilal naqapuktesi laa'o, tz'aptz'o ru cho'q reheb' 
li yookeb' chi sachk, 

4cho'q reheb' li maak'a' neke'xpaab', xb'aan naq li xyos li ruuchich'och' 
a'in xmutz'o'b'resi li xk'a'uxeb' re naq ink'a' taalemtz'unq chiruheb' li xsaqenkil li 
xChaab'il Esil li Kriist nim xloq'al, a'an a'in li xjalam u li Yos. 

5Ink'a' yooko chi xpuktesinkil qesil laa'o, a' b'an resil li Kristo Jesus, li Qaawa'; 
laa'o yal eemoos sa' xk'ab'a' li Jesus. 

6Xb'aan naq li Yos li kiyehok: “Chilemtz'unq li saqenk sa' li aak'ab'”, a'an ajwi' 
xk'ehok chi lemtz'unk li saqenk sa' li qach'ool re naq taakutano'q li xloq'al li Yos li 
nalemtz'unk sa' xnaq' ru li Kriist. 

Rahilal ut sahilal sa' xk'anjel li Qaawa' 

7Ab'an li xnimal ru qamaatan a'in wank qik'in sa' pak'b'il sek', re naq chik'utunq 
naq li xnimal ru wankilal a'in nachalk rik'in li Yos, moko qik'in ta laa'o. 

8Rahob'tesinb'ilo rik'in chixjunil, ab'an moko yeq'inb'ilo ta chi junajwa; wanko 
sa' ch'a'ajkilal, ab'an ink'a' nach'inank qach'ool; 

9nokoosik'e'k xb'aaneb' li xik' neke'ilok qe, ab'an moko kanajenaqo ta qajunes; 
neke'numtaak sa' qab'een, ab'an ink'a' nokoohe'xsach. 

10Junelik naqak'am sa' li qajunxaqalil li xrahilal xkamik li Jesus, re naq li xyu'am li 
Jesus chik'utunq ajwi' sa' li qajunxaqalil. 

11Xb'aan naq, us ta yo'yooko, ab'an junelik q'axtesinb'ilo chi kamk sa' xk'ab'a' li 
Jesus, re naq chik'utunq ajwi' li xyu'am li Jesus sa' li qach'och'el qasululel. 

12Jo'kan naq li kamk wank xwankil sa' qab'een, ut sa' eeb'een laa'ex a' li yu'am. 

13Tz'iib'anb'il sa' li Santil Hu: “Xinpaab', jo'kan naq xin'aatinak”.Laa'o wank 
qamaatan chi paab'ank jo' naxye li Saalm a'in; naqapaab' ajwi' laa'o, jo'kan naq 
nokoo'aatinak. 

14Naqanaw naq li Yos li kiwaklesink re chi yo'yo li Qaawa' Jesus, tooxwaklesi 
ajwi' laa'o qochb'een li Jesus ut toxooxaqab' chiru qochb'eenaqex laa'ex. 

15Ut chixjunil a'in re eeraab'al laa'ex, re naq taanumtaaq li rusilal li Yos rik'ineb' 
naab'al chi poyanam, ut chi jo'kan q'axal chik taak'ihanq li yoxink, cho'q re 
xnimal xloq'al li Yos. 

16Jo'kan naq ink'a' nach'inank qach'ool. Us ta li qach'och'el qasululel yo chi lajk 
chi oso'k, ab'an li qamusiq' na'ak'ob'resiik rajlal kutan. 

17Li rahilal naqak'ul, a'an junpaat ajwi' ut moko aal ta riiqankil; ut a'an k'ajo' 
xnimal li junelik loq'al yo xkawresinkil cho'q qe laa'o,  

18li ink'a' naxik qach'ool chirix li k'a'aq re ru na'ilmank, chirix b'an li ink'a' 
na'ilmank. Xb'aan naq li k'a'aq re ru na'ilmank, a'an yal jun k'amok nawank, a'ut 
li ink'a' na'ilmank, a'an wank chi junelik. 

2 Ko 5 

1Naqanaw naq li muheb'aal a'in li nokoohilank wi' sa' ruuchich'och',  taa'oso'q;  
ab'an wank jun li qochoch nachalk rik'in li Yos:  a'an li muheb'aal ink'a' uxb'il 
rik'in uq'ej,  ut wank sa' choxa chi junelik.  

2Arin nokootz'uyink, q'axal naqarahi naq tootiqib'aaq rik'in li qachoxahil 
muheb'aal, 

3wi relik chi yaal tiqtooqo ut ink'a' tolootawe'q chi t'ust'u. 

4Naq toj wanko sa' li muheb'aal a'in, nokootz'uyink chi namaynak li qaanm, 
xb'aan naq ink'a' naqaj xkanab'ankil li qatz'ejwal, naqaj b'an tootiqib'aaq sa' 
xb'een li k'aru ak wank chiqix, re naq li k'aru yal re kamk taasache'q xb'aan li 
yu'am. 

5Ut li xkawresink qe cho'q re a'in, a'an ajwi' li Yos, ut a'an xk'ehok qe li Musiq'ej, 
reetalil naq tixb'aanu li xyeechi'om. 

6Jo'kan utan, junelik kaw qach'ool, us ta naqanaw naq jo' najtil wanko sa' li 
qajunxaqalil, najt wanko rik'in li Qaawa'. 

7Li paab'aal nab'eresink qe, ut maji' saqenk nokoo'ilok; 

8ab'an kaw li qach'ool ut naqaj raj xkanab'ankil li junxaqalil a'in re naq wanqo 
rik'in li Qaawa'. 

9Jo'kan utan, us ta wanko sa' li qajunxaqalil, us ta najt wanko rik'in, ab'anan 
naqayal qaq'e chi xsahob'resinkil xch'ool li Qaawa'. 

10Xb'aan naq chiqajunilo tento toxqak'ut qib' sa' xraqleb'aal aatin li Kriist re naq 
li junjunq tixk'ul xq'ajkamunkil, a' yaal chanru li xb'aanuhom, ma us malaj ink'a' 
us xb'aanu naq xwank sa' ruuchich'och'. 

Li qak'anjel cho'q apóstol 

11Laa'o naqanaw naq tento roxloq'inkil li Qaawa'. Jo'kan naq naqayal qaq'e chi 
xq'unb'esinkil xch'ooleb' li tenamit. Li Yos naxnaq k'aru wank sa' qach'ool, ut 
nawoyb'eni naq laa'ex ajwi' teenaw qu chi us. 

12Ma yooko tab'i' chi xnimankil qu cheru laa'ex? Ink'a', ka'aj b'an wi' naqaj naq 
twanq k'aru teenima wi' eerib' sa' qak'ab'a', re naq texruuq xsumenkileb' li 
neke'xnima ruheb' rik'in li k'aru nak'utunk ut ink'a' rik'in li wank sa' li ch'oolej. 

13Wi xsachk qana'leb', a'an sa' xk'ab'a' li Yos; wi ut tuqtu qana'leb', a'an cho'q 
eere laa'ex. 

14Xb'aan naq li xrahom li Kriist nareechani li qayu'am. Naqanaw chi tz'aqal naq, 
wi jun chi winq kikamk sa' xk'ab'a' chixjunileb', jo'kan utan chixjunileb' ke'kamk. 

15Ut a'an kikamk sa' xk'ab'a' chixjunileb', re naq eb' li yo'yookeb' ink'a' chik 
yo'yooqeb' yal cho'q reheb', cho'q re b'an li kikamk ut kiwakliik wi' chik sa' 
xk'ab'a'eb' a'an. 

16Chalen ut anaqwan maa'ani chik naqanaw ru yal rik'in ruuchich'och'il k'a'uxl; 
ut wi junxil xqanaw ru li Kriist rik'in ruuchich'och'il k'a'uxl, anaqwan ink'a' chik 
naqanaw ru chi jo'kan. 

17Jo'kan utan, li ani wank rik'in li Kriist, a'an ak' yoob'tesinb'il chik. Ak xnume'k li 
k'a'aq re ru q'eel, ut ak' chik chixjunil! 

18Ut chixjunil a'in nachalk rik'in li Yos, li kooxk'am wi' chik sa' usilal rik'in sa' 
xk'ab'a' li Kriist ut kixq'axtesi qe li k'anjel re li k'amok ib' sa' usilal rik'in. 

19Li Yos kixk'am wi' chik sa' usilal li ruuchich'och' rik'in, sa' xk'ab'a' li Kriist: 
ink'a' kixk'e sa' xch'ool li xmaakeb' li tenamit, ut kixq'axtesi qe li aatin chirix li 
k'amok ib' sa' usilal rik'in. 

20Laa'o b'i' li xtaql li Kriist, chanchan naq li Yos yo chi aatinak qab'aan. Sa' 
xk'ab'a' li Kriist naqatz'aama naqelaji cheru: chek'e wi' chik eerib' chi k'ame'k sa' 
usilal rik'in li Yos! 

21Li Kriist ink'a' xnawom ru li maak, ut A'an kik'ehe'k cho'q maak xb'aan li Yos sa' 
qak'ab'a', re naq sa' xk'ab'a' li Kriist toowanq sa' li tiikil ch'oolej nachalk rik'in li 
Yos. 

2 Ko 6 

1Jo'kan utan,  laa'o aj k'anjel qochb'een li Yos,  naqatz'aama naqelaji naq ink'a' 
taxaq chek'ul li rusilal li Yos chi maak'a' rajb'al,  

2xb'aan naq naxye: “Sa' chaab'il kutan xatwab'i, sa' xkutankil li kolb'a ib' 
xatintenq'a”. Chek'e reetal, a'an a'in li kutan q'axal chaab'il, a'an a'in xkutankil li 
kolb'a ib'! 



2058 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

3Maajun wa naqaluktesi xch'ool anihaq, re naq ink'a' te'xwech' rix li qak'anjel. 

4Chixjunil li naqab'aanu, naxk'ut naq laa'o aj k'anjelo chiru li Yos: q'axal naqakuy 
li rahob'tesiik, li raasa, li ch'a'ajkilal, 

5li rape'k chi tz'uum, li wank sa' tz'alam, li mululij ib', li tawasiik, li yo'lek ut li 
kuyuk tz'okaak. 

6Naqak'ut ajwi' a'an rik'in xsaqal ru li qach'ool, rik'in qachaab'il k'a'uxl, xnimal 
qakuyum, usilal, rik'in Santil Musiq'ej ut rik'in tz'aqal rahok, 

7rik'in xyeeb'al li yaal, rik'in xwankil li Yos, rik'in xk'anjelob'aal li tiikil ch'oolej 
chi qanim ut chi qatz'e. 

8Wan naq naterq'usiik qawankil ut wan naq nokootz'eqtaanaak; wan naq 
nokooq'ab'aak ut wan naq chaab'il nayehe'k chiqix. Neke'xye naq aj b'alaq'o, 
ab'an naqaye li yaal; 

9jo'ko li ink'a' nanawe' qu, ab'an nawb'il qu chi us; jo'ko li yooko chi kamk, ab'an 
yo'yooko. Rahob'tesinb'ilo, ab'an ink'a' kamsinb'ilo; 

10ra wanko, ab'an junelik sa sa' qach'ool; wanko sa' neb'a'il, ab'an 
naqab'ihomob'resi naab'aleb'; chanchan wi' maak'a' wank qe, ab'anan chixjunil 
wank qe. 

Xk'eeb'al xna'leb'eb' laj Korinto 

11Ex aj Korinto, xexqaatina chi tz'aqal yaal ut xqate li qach'ool cheru. 

12Nimla na'ajej wank cho'q eere sa' li qaanm, ab'an leech'ool laatz' wank cho'q qe 
laa'o. 

13Jo'kex li walal naq yookin cheraatinankil: k'ehomaq reeqaj leeraab'al qab'aan 
ut tehomaq ajwi' leech'ool laa'ex! 

14Meelaq'ab' eerib' rik'ineb' li maak'a' neke'xpaab', re riiqaninkil li moko 
eek'ulub' ta. K'aru wank re li tiikilal rik'in li maa'usilal? Ma truuq tab'i' taawanq 
sa' komonil li saqenk rik'in li aak'ab'? 

15Chanru naq te'wanq chi sum'aatin li Kriist ut laj tza? K'aru tixwotz laj paab'anel 
rik'in li maak'a' naxpaab'? 

16K'aru wank re li rochoch li Yos rik'ineb' li yal k'oxlanb'il yos? Xb'aan naq laa'o 
tz'aqal rochoch li yo'yookil Yos, jo' yeeb'il chaq xb'aan: “Tinwanq rik'ineb' ut 
tinb'eeq sa' xyanqeb'; laa'inaq li xYoseb' ut a'anaqeb' lintenamit”. 

17Jo'kan utan, “elenqex sa' xyanqeb' ut jek'omaq eerib' rik'ineb', chan li Qaawa'. 
Meech'e' li k'a'aq re ru tz'ajn ru. Toja' naq laa'in texink'ul: 

18laa'inaq leeyuwa' ut laa'exaq li walal ink'ajol, chan li Qaawa' nim xwankil”. 

2 Ko 7 

1Ex was wiitz'in raarookex inb'aan,  qe laa'o yeechi'inb'il chaq chixjunil a'an.  
Jo'kan naq qach'ajob'resiiq qib',  qisihaq chixjunil li tz'ajnil wank chiqix ut li 
xtz'ajnil li musiq'ej,  qoxloq'iiq li Yos ut qatz'aqob'resiiq ru li qasantilal.  

2K'ehomaq qana'aj sa' leeraanm! Maa'ani xqarahob'tesi xch'ool, maa'ani xqasach, 
maa'ani xqab'alaq'i. 

3Ink'a' yookin chi xyeeb'al a'in re eewech'b'al; ak xinye eere naq junelik wankex 
sa' qach'ool: qochb'eenaqex wi naqak'ul li kamk malaj ut yo'yooqo. 

4Ninye eere li yaal ut q'axal ninnima wu sa' eek'ab'a' laa'ex. K'ojk'o inch'ool ut 
numtajenaq xsahil li waanm sa' chixjunil li rahilal. 

Laj Pablo xo'xtaw laj Tito aran Macedonia 

5Relik chi yaal naq chalen qak'ulunik aran Macedonia tik ink'a' xhilank li 
qach'och'el qasululel, rahob'tesinb'ilo b'an rik'in chixjunil: yo li raaxiik' chiqix ut 
yo qaxiw sa' li qach'ool.  

6Ab'anan li Yos, aj k'ojob'anel xch'ooleb' li toq'ob'eb' ru, xk'ojob' qach'ool rik'in 
xk'ulunik laj Tito; 

7ut moko ka'aj ta wi' rik'in li xk'ulunik, rik'in aj b'an wi' xk'ojlajik xch'ool eerik'in 
laa'ex. Laa'ex nikineek'oxla, q'axal nikineera, ra nekereek'a chirix li xk'ulmank: 
a'an a'in li xseeraq'i we laj Tito, jo'kan naq q'axal chik xsaho'k linch'ool. 

8Us ta xinrahob'tesi eech'ool rik'in linhu, ab'an ink'a' ra naweek'a. Ut wi ra 
xweek'a junxil (xb'aan naq nink'e reetal naq li hu a'an xrahob'tesi eech'ool us ta 
yal jun k'amok ajwi'), anaqwan nasaho'k sa' li waanm: 

9ink'a' rik'in naq xrahob'tesiik eech'ool, rik'in b'an naq xyot'e'k eech'ool xejal 
eek'a'uxl. Xekuy li rahilal a'an jo' naraj li Yos ut anaqwan neketaw ru naq maajun 
rahilal xek'ul qab'aan laa'o. 

10Li rahil ch'oolej jo' naraj li Yos naxyoob' chi junajwa li yot'b'ach'oolej 
jalb'ak'a'uxl ut naxk'am chaq li kolb'a ib'; ab'an li rahil ch'oolej jo' chanru naraj li 
ruuchich'och', a'an naxyoob' li kamk. 

11Chek'e reetal k'aru xyoob' sa' eeyanq li xrahil eech'ool jo' naraj li Yos: k'ajo' 
k'oxlak chiwix! Ut moko ka'aj ta wi' a'an. K'ajo' xpatz'b'al xkuyb'al eemaak, k'ajo' 
eejosq'il chirix li ink'a' us, k'ajo' eexiw, k'ajo' eek'a'uxl, k'ajo' leerahom, k'ajo' li 
xrahob'tesinkil laj maak! Laa'ex xek'ut naq tik maak'a' eemaak sa' chixjunil li 
na'leb' a'in. 

12Relik chi yaal naq laa'in xintz'iib'ak eerik'in moko xmaak ta li ani xb'aanunk 
rahilal, chi moko xb'aan li xk'uluk rahilal, re b'an naq chik'utunq sa' eeyanq li 
qaraab'al eeb'aan, chiru li Yos. 

13A'an a'in li xk'ojob'ank qach'ool. Ut q'axal wi' chik xsaho'k sa' li qaanm rik'in 
xsahil xch'ool laj Tito, xb'aan naq xk'ojlaak xch'ool eeb'aan chejunilex. 

14Ut wi wank k'aru xinnima wi' wu eeb'aan laa'ex chiru laj Tito, ink'a' xinkanaak 
sa' xutaan. Jo' naq yaal chixjunil li xqaye eere, jo'kan ajwi' tz'aqal yaal chixjunil li 
xqaye re laj Tito: naq laa'ex li xk'ojob'ankil qach'ool. 

15Ut q'axal wi' chik nekexra laj Tito naq najultiko'k re chanru naq chejunilex 
xepaab' jo'wi' chanru naq xek'ul chi chaab'il ut chi kub'enaq eewankil. 

16Nasaho'k inch'ool rik'in xk'eeb'al reetal naq naru tink'ojob' li waanm cherix sa' 
chixjunil. 

2 Ko 8 

Li xchaab'ilal xch'ooleb' laj Macedonia 

1Ex was wiitz'in, anaqwan naqak'e chenaw li rusilal li Yos k'eeb'il reheb' li Iklees 
sa' xteepal Macedonia:  

2us ta q'axal xe'yale'k rix xb'aan li rahilal xe'xk'ul, ab'anan q'axal numtajenaq li 
xsahilaleb' xch'ool, ut li xnimal xneb'a'ileb' xk'ihank cho'q b'ihomal xb'aan 
xchaab'ilal xch'ooleb'. 

3Laa'in ninye chi yaal naq xe'kub'sink rik'in jo'ch'inal jo'nimal wank reheb', ut 
yo'oon chik xe'xk'e chiru li xe'xkuy raj xb'aanunkil, chi yal xchalk sa' xch'ooleb'; 

4xe'xtz'aama ut xe'relaji chiqu li usilal a'in, li okenk chi k'anjelak chirixeb' laj 
santil paab'anel. 

5Ut moko ka'aj ta wi' xe'xb'aanu jo' chanru naq xqak'oxla laa'o, xe'xq'axtesi aj 
b'an wi' rib'eb' xb'enwa chiru li Qaawa' ut moqon chiqu laa'o sa' xk'ab'a' li Yos. 

6A'an rajb'al naq xqatz'aama chiru laj Tito, jo' naq xtikib' junxil, jo'kan ajwi' naq 
chixraq sa' eeyanq li chaab'il k'anjel a'in. 

7Laa'ex xo'numtaaq eerik'in chixjunil: leepaab'aal, leeraatin, leek'a'uxl, chixjunil li 
chaab'ilal jo'wi' li rahok li xqak'ut cheru. Jo'kan naq chinumtaaq ajwi' li chaab'il 
k'anjel a'in eerik'in. 

8Ink'a' xinye a'in re eetaqlankil; ka'aj b'an wi' nawaj teenaw xchaab'ilaleb' 
xch'ool li junch'ol, re naq teek'ut naq laa'ex nekexrahok chi anchal eech'ool. 

9Laa'ex nekenaw li xchaab'ilal li rusilal li Qaawa' Jesukriist: a'an b'ihom naq 
kiwank chaq, ut kineb'a'o'k sa' eek'ab'a' re naq texb'ihomo'q rik'in li xneb'a'il. 

10Chekuy inmaak, nawaj xk'eeb'al eena'leb' chirix a'in re eerusilankil. Chalen 
chaq junhab'er laa'ex li xb'enwa xetikib' li kub'sink, ut xeb'aanu ajwi' chi anchal 
eech'ool. 

11Choyomaq b'i' xb'aanunkil li na'leb' a'in anaqwan re naq, kama' xeyoob' a'in chi 
anchal eech'ool, jo'kan ajwi' naq teechoy xb'aanunkil, a' yaal chanru naxk'e rib' 
cheru. 

12Xb'aan naq wi wank k'aru na'alaak sa' xch'ool anihaq, a'an k'ulb'il chi chaab'il 
xb'aan li Yos sa' xk'ab'a' li jo'ch'inal jo'nimal wank re; ink'a' napatz'mank li 
maak'a' wank re. 

13Moko ninye ta a'in re naq laa'ex ra wanqex ut eb' li junch'ol sa wanqeb', re b'an 
naq juntaq'eetaqex chejunilex sa' li na'leb' a'in. 

14Anaqwan li xyo'oonil li k'aru eere laa'ex yo chi xtenq'ankileb' li wankeb' sa' 
rajb'al ru, re naq te'ruuq ajwi' eb' a'an chetenq'ankil naq wanqex sa' rajb'al ru, 
rik'in li xyo'oonil li k'aru reheb'. Chi jo'kan juntaq'eet wanqex, 

15ut taatz'aqloq ru li tz'iib'anb'il sa' li Santil Hu: “Ani xxokok naab'al, maak'a' 
x'ela'ank chiru; ut ani kach'in ajwi' xxok, xtz'aqlok chiru”. 

Eb' li xtaql laj Pablo 

16B'anyox re li Yos naq xreek'asi xch'ool laj Tito cheraab'al jo' naq q'axal 
nekexinra laa'in: 

17xk'ul xch'ool li b'arwan xintz'aama chiru ut rik'in xnimal eeraab'al x'alaak sa' 
xch'ool xik eerik'in. 

18Rochb'een a'an xqataqla li qiitz'in li q'axal napatz'mank xk'ab'a' sa' chixjunileb' 
li Iklees xb'aan li chaab'il k'anjel naxb'aanu chirix li Chaab'il Esilal.  

19A'an xxaqab'aak ajwi' xb'aaneb' li Iklees cho'q qochb'een sa' li chaab'il k'anjel 
a'in li yooko chi xb'aanunkil re xnimal xloq'al li Qaawa', jo'wi' re xk'utb'al li 
naqeek'a sa' li qaanm. 

20Chi jo'kan naqaj naq maajun yooq chi xwech'b'al rix xk'ihal li kub'siil a'in li 
yooko chi xk'anjelankil. 

21Naqayal qaq'e chi xb'aanunkil li us, moko ka'aj ta wi' chiru li Qaawa', chiruheb' 
aj b'an wi' li tenamit. 

22Xqataqla ajwi' chirixeb' a'an jun chik li qiitz'in: k'iila wa xqak'e reetal naq a'an 
naxk'e xch'ool chi tz'aqal, ut anaqwan q'axal chik yalyo xq'e chi k'anjelak xb'aan 
naq kaw xch'ool cherix laa'ex.  

23Laj Tito a'an wochb'een ut aj tenq' we sa' eeyanq laa'ex; ut eb' li wiib' chik aj 
paab'anel a'aneb' xtaql eb' li Iklees ut xloq'al li Kriist. 

24Chek'utaq b'i' chiruheb' leerahom ut chek'utaq ajwi' xyaalalil li k'aru naqanima 
wi' qib' cherix chiruheb' li Iklees. 

2 Ko 9 

1Chirix li tenq'aal a'in cho'q reheb' laj santil paab'anel tz'aqal xintz'iib'ak eerik'in,  

2xb'aan naq ak ninnaw naq chi anchal eech'ool nekeraj xtenq'ankileb'. A'an a'in li 
ninnima wi' wib' chiruheb' laj Macedonia. Xinye reheb' naq ak laa'ex aj Akaya 
chalen junhab'er ak kawresinb'ilex chi xtenq'ankileb' laj santil paab'anel. Ut 
naab'aleb' aj Macedonia xe'eek'asiik xch'ool xb'aan leerahom. 

3Ab'anan nintaqla anaqwan laj Tito ut eb' li wiib' chi qiitz'in re naq li k'aru 
naqanima wi' qib' cherix laa'ex ink'a' chikanaaq chi maak'a' rajb'al. Kama' ak 
xinye eere, yo'oon wanqex chi yaal. 

4Mare anchal eb' laj Macedonia te'xik wochb'een ut toxextaweb' chi ink'a' 
kawresinb'ilex; chi jo'kan xutaanal tookanaaq xb'aan naq xqanima qu cherix. Yal 
ink'a' nawaj xyeeb'al naq laa'ex xutaanal texkanaaq. 

5Jo'kan utan, xink'oxla naq tento xtz'aamankil chiruheb' li qiitz'in a'an naq 
che'xikaq eerik'in xb'enwa, toj moqon tinxik laa'in, re xkawresinkil leekub'siil ak 
yeechi'inb'il eeb'aan. Chi jo'kan yo'oon wanq jo' tz'aqal mayej ut ink'a' jo' yal 
k'eeb'il xb'aan xpixil eech'ool. 

Li usilal li taachalq sa' xk'ab'a' li kub'sink 

6K'ehomaq reetal: li ani b'a'b'ay ajwi' naraw, b'a'b'ay ajwi' tixq'ol; ut ani na'awk 
chi yo'oon, yo'oon ajwi' tixq'ol. 

7Li junjunq chixk'ehaq jo'nimal na'alaak sa' xch'ool, ink'a' chi ka'b'rix xch'ool chi 
moko chi minb'ilaq ru, xb'aan naq li Yos naxra li nasihok chi sa sa' xch'ool.  

8Li Yos wank xwankil chenujob'resinkil rik'in chixjunil li rusilal re naq maajun 
sut texwanq sa' majelal ut texruuq ajwi' xb'aanunkil chixjunil li chaab'il k'anjel 
chi yo'oon rik'in li k'aru na'ela'ank cheru, 

9jo' tz'iib'anb'il sa' li Santil Hu: “Kijek'ink ut kixk'e reheb' li neb'a'; li xtiikilal 
xch'ool wanq chi junelik”. 

10Li nak'ehok iyaj re laj awinel jo'wi' li wa re tzekaak, tixk'e ajwi' eeriyaj ut 
tixtamb'resi; tixk'ihob'resi li naruuchin li xchaab'ilal leech'ool. 

11Jo'kan naq b'ihomaqex rik'in chixjunil re naq chexsihinq chi yo'oon. Ut 
naab'aleb' ajwi' li te'b'anyoxinq chiru li Yos sa' xk'ab'a' li tenq'aal li xetaqla 
chiqix. 

12Xb'aan naq rik'in xb'aanunkil li santil k'anjel a'in moko ka'aj ta wi' taak'eemanq 
reheb' laj santil paab'anel chixjunil li neke'raj ru, taa'eek'asiiq aj b'an wi' 
xch'ooleb' chi yoxink chiru li Yos chi anchaleb' xch'ool. 

13Naq te'xk'e reetal li k'anjel a'in, te'xnima xloq'al li Yos, xb'aan naq taak'utunq 
naq laa'ex nekepaab' li xChaab'il Esil li Kriist, li nekech'olob'. Te'xnima ajwi' ru li 
Yos xb'aan naq xexkub'sink chi yo'oon cho'q reheb' a'an ut reheb' chixjunil. 

14Te'tijoq cherix ut te'xk'ut chanru nekexraheb' sa' xk'ab'a' li rusilal li Yos li 
xhoye'k sa' eeb'een chi numtajenaq. 

15B'anyox re li Yos! K'ajo' xnimal li xsimaatan, ut maa'ani truuq xch'olob'ankil li 
rusilal! 

2 Ko 10 

Laj Pablo naxsumeheb' li neke'q'ab'ank re 

1-2Wan neke'yehok naq laa'in laj Pablo q'axal q'un inch'ool naq wankin eerik'in, 
ut jwal kaw inch'ool naq maa'anihin sa' eeyanq. Sa' xk'ab'a' li xtuulanil ut 
xchaab'ilal li Kriist, nintz'aama cheru naq meemin wu chi kawil'aatinak rik'ineb' 
li nikine'xjit chi jo'ka'in, naq tinwulaq sa' eeyanq. Eb' a'an neke'xye naq li k'aru 
yooko chi xb'aanunkil, a'an yal xna'leb' li ruuchich'och'. 

3Yaal naq wanko sa' ruuchich'och', ab'anan ink'a' naqayal qu jo' naraj li 
ruuchich'och'. 

4Li ch'iich' nokooyalok wi' moko re ta li ruuchich'och', a'an b'an xwankil li Yos re 
xjuk'b'al chixjunil li xk'anjel li maa'us. Chi jo'kan yooko chi xpo'b'al li b'alaq'il 
na'leb' 

5ut chixjunil li q'etq'etil li naraj numtaak sa' xb'een li xna'leb' li Yos. Naqaj naq li 
xk'a'uxl chixjunileb' taakanaaq rub'el roq rub'el ruq' li Kriist re naq te'paab'anq 
chiru; 

6yo'oon ajwi' wanko chi xrahob'tesinkil chixjunileb' laj q'etol aatin, naq tz'aqalaq 
re ru leepaab'aal. 

7K'ehomaq reetal chi us! Wi ani wank sa' xch'ool naq a'an re li Kriist, 
chireek'ahaq a'in sa' xch'ool: wi a'an re li Kriist naq naxk'oxla, laa'o ajwi' reho li 
Kriist. 

8Ut us ta q'axal tinnima wu chirix li wankil a'in k'eeb'il qe xb'aan li Qaawa', ab'an 
ink'a' tinxutaanaq. Re xkab'lankil ru leeyu'am ut ink'a' re xjuk'b'al naq 
xinmaatani li wankil a'in. 

9Ink'a' nawaj naq teek'oxla naq yal re eexib'enkil naq nintz'iib'ak eerik'in. 

10Wankeb' neke'yehok re: “Li xhu relik chi yaal naq kaw na'aatinak ut nataqlank, 
ab'an toq'ob'aal ru laj Pablo naq wank sa' qayanq, ut li raatin tz'eqb'eetal”. 

11Li neke'aatinak chi jo'kan che'xk'oxlahaq naq, jo' chanru nokoo'aatinak rik'in 
qahu naq najt wanko, jo'kanaqo ajwi' rik'in qab'aanuhom naq wanqo sa' eeyanq. 

12Relik chi yaal laa'o ink'a' naqaj xjuntaq'eetankil qib' chi moko xb'isb'al qib' 
rik'ineb' li neke'xnimob'resi rib'. Eb' a'an maak'a'eb' xna'leb': neke'xb'is rib' 
chirib'ileb' rib' jo'wi' neke'xjuntaq'eeta rib' rik'in li xna'leb'eb' xjuneseb' rib'. 

13Laa'o ink'a' tqanima qu chi numtajenaq chiru li xk'ulub' xb'aanunkil, taaqab'is 
b'an qib' rik'in li raqb'il sa' qab'een, naq li Yos xooxk'e chi wulak toj eerik'in. 

14Moko xqaq'ax ta ru li qataqlankil: laa'o li xb'een xoowulak eerik'in chi 
xpuktesinkil li xChaab'il Esil li Kriist. 

15Ink'a' naqanima qu chi numtajenaq rik'in li k'anjel xe'xb'aanu li junch'ol chik; 
naqoyb'eni b'an naq rik'in xk'iijik leepaab'aal, rajlal toonimanq sa' eeyanq jo' 
chanru raqb'il sa' qab'een. 

16Chi jo'kan tqapuktesi li Chaab'il Esilal toj junpak'al li wankex wi', chi ink'a' 
tqanima qu sa' ab'l aj na'ajej rik'in li k'anjel uxb'il xb'aan jalan chik. 

17“Ani taaraj xnimob'resinkil rib', chixnimaaq rib' sa' xk'ab'a' li Qaawa'”.  

18Moko li naxye rib' naq chaab'il, a'an taak'ule'q; a' b'an li nanimaak xloq'al 
xb'aan li Qaawa'. 

2 Ko 11 

Laj Pablo ut eb' li apóstol aj b'alaq' 

1Us raj teekuy kach'inaq li xkaanil wu! Jo'kan utan, chineekuy. Nekexinsowena jo' 
chanru li Yos naxsowena li xtenamit.  

2Xb'aan naq xexinsi re sumlaak rik'in jun chi b'eelomej re eexaqab'ankil chiru li 
Kriist jo' jun tuq'ixq saq ru xch'ool. 

3Ab'anan ninxiwa naq mare taapo'q leek'a'uxl: kama' naq lix Eva kib'alaq'iik 
xb'aan xlab'alil li k'anti', mare tex'isiiq ajwi' laa'ex rik'in li yaal ut santilal wankex 
wi' cho'q re li Kriist. 

4Xb'aan naq yalaq ani taawulaq chi xpuktesinkil resil jalan chik Jesus chiru li ak 
xqapuktesi eere, yalaq ani tixk'ut cheru xk'ulb'al jalan chik Musiq'ej chiru li ak 
xek'ul malaj jalan chik Chaab'il Esilal chiru li ak eek'ulum, teepaab' aj raj wi' chi 
junpaat! 

5Ab'an laa'in nink'oxla naq moko kub'enaq ta inwankil chiruheb' li “xninqaleb' ru 
apóstol” a'an. 

6Us ta ink'a' ninnaw aatinak chi chaab'il, ab'an moko jo'kanin ta rik'in linna'leb'; 
ut a'in junelik xqak'ut cheru rik'in chixjunil ut sa' xyanqeb' chixjunil. 

7Malaj xinmaakob'k xb'aan naq xinkub'si inwankil re xterq'usinkil eewankil 
laa'ex rik'in naq xinpuktesi eere chi maatan li xChaab'il Esil li Yos? 

8Xinmaq' li k'aru reheb' li Iklees junch'ol ut xink'ul linq'axb'a kutan, re 
tink'anjelaq cheru. 

9Ut naq xinwank chaq sa' eeyanq ut xinkanaak sa' rajb'al ru, maa'ani xinch'i'ch'i'i. 
A'eb' li was wiitz'in li xe'chalk Macedonia xe'k'ehok we li namajelo'k 
chiwu. Rik'in chixjunil ink'a' xwaj eech'i'ch'i'inkil, ut ink'a' ajwi' texinch'i'ch'i'i. 

10Sa' xk'ab'a' li Kriist li wank wik'in, ninye li yaal: maa'ani taamaq'oq chiwu li 
xnimankil wu sa' xteepal Akaya. 

11K'a' put? Ma aj b'an naq nekexinra? Li Yos naxnaw chi us naq jo'kan. 

12Ut li ninb'aanu, ink'a' tinkanab' xb'aanunkil, re naq maak'a'aq chik k'aru 
te'xjuntaq'eeta wi' rib' qik'in eb' li neke'xnimob'resi rib' sa' chixjunil. 

13Xb'aan naq eb' a'an yal neke'xk'e rib' cho'q apóstol; ab'anan aj k'anjeleb' re 
b'alaq'ik, neke'xpak' rib' cho'q x'apóstol li Kriist. 

14Misachk eech'ool chi rab'inkil a'an, xb'aan naq a' ajwi' laj Tza naxpak' rib' cho'q 
x'ánjel li kutan saqenk. 

15Jo'kan utan, misachk eech'ool chi rab'inkil naq eb' laj tenq' re neke'xpak' rib' 
cho'q aj k'anjel re li tiikilal. Ab'an te'wanq roso'jikeb' a' yaal chanru li 
xb'aanuhomeb'. 

16Jun sut chik tinye naq maa'ani chixk'oxla naq laa'in maak'a' inna'leb'; ab'anan 
us ta maak'a' inna'leb' cheru laa'ex, chineekuyaq re naq tinnima ajwi' b'ayaq 
wib'. 

17Li yookin chi xyeeb'al anaqwan, moko jo' ta naraj li Qaawa'; naq yookin chi 
xnimankil wib' chi jo'kan, yookin chi aatinak kama' na'aatinak junaq li kaan ru. 

18Ab'an naab'aleb' neke'xnima rib' rik'in ruuchich'och'il na'leb'; jo'kan naq laa'in 
ajwi' tinnima wib'. 

19Chi sa sa' eech'ool nekekuy li maak'a'eb' xna'leb', laa'ex li wank eena'leb'! 

20Nekekuy naq junaq nekexk'e chi moosil ut naq junaq naxmaq' chixjunil cheru, 
narelq'a li k'aru eere, naxq'etq'eti rib' ut nekexsak' chi xnaq' eeru. 

21Xutaanal cho'q we li ninye: xoowank sa' eeyanq chi tik maak'a' xkawub' 
qach'ool. Wi wank junaq kaw xch'ool chi xnimankil rib' (xmajelal inna'leb' ninye 
wi' a'in) tinnima ajwi' wib' laa'in. 

22Ma a'aneb' aj Hebreo? Jo'kan ajwi' laa'in. Ma a'aneb' aj Israel? Jo'kan ajwi' 
laa'in. Ma ralal xk'ajoleb' laj Abrahán? Jo'kan ajwi' laa'in. 

23Ma aj k'anjeleb' chiru li Kriist? Us, tin'aatinaq jo' junaq kaan ru: q'axalin wi' chik 
chiruheb' a'an. Q'axal chik xintawasi wib' chi k'anjelak; numtejenaq chik 
chiruheb' xinwank sa' tz'alam ut xinrape'k chi tz'uum, k'iila sut x'aje'k 
inkamsinkil. 

24Oob' wa xine'xk'e chi tz'uum eb' laj Judiiy: jun chik maa ka'k'aal chi tz'uum 
xk'ehe'k we. 

25Ox wa xine'xteni chi che'; jun wa xine'xkuti chi pek; ox wa xjuk'e'k linjukub' 
chiru li palaw; jun kutan ut jun q'oqyink xinwank sa' xchamal li palaw. 

26K'iila sutin chi b'eek; k'ajo' chaq linxiw xb'aaneb' li nima', xb'aaneb' laj elq', 
xb'aaneb' li wech tenamitul, xb'aaneb' li junch'ol chik; sa'atq li tenamit, sa'atq li 
junesal na'ajej, chiruhatq li palaw xb'aaneb' li was wiitz'in aj b'alaq'. 

27Xinlub'je'k ut xintawasi wib' chi k'anjelak; k'iila q'oqyink xinyo'lek, xintz'okaak 
ut xchaqik we, k'iila wa xinkuyatq intz'okajik, xinkuy li ke ut li t'usam. 

28Ut chirix chixjunil a'in wank li teneb'anb'il sa' inb'een rajlal kutan, a' li k'oxlak 
chirix chixjunileb' li Iklees. 

29Ani nayajerk chi ink'a' ta tinyajerq laa'in? Ani naluktaak xch'ool chi ink'a' ta 
taaxamnaq sa' li waanm? 

30Wi tento tinnima wib', rik'in xmajelal inmetz'ew tinnima wib'. 

31Naxnaw li Yos, li xYuwa' li Qaawa' Jesus (usilaatinanb'ilaq taxaq chi junelik), 
naq ink'a' nintik'ti'ik. 

32Aran Damaask li ruuchil li awab'ej Aretas xtaqla xk'aak'alenkil li tenamit re 
inchapb'al. 

33Ut sa' jun li okeb'aal xine'xnumsi, sa' jun nimla chakach xine'xkub'si chirix 
xtz'akul li tenamit: jo'kan naq xinkole'k sa' ruq' li ruuchil li awab'ej. 

2 Ko 12 

1Maak'a' tinra chirix naq tinnima wib'; ab'an wi tento tinb'aanu, tinseeraq'i eere 
li wilom ut li k'utb'esinb'il chiwu xb'aan li Qaawa'. 

2Ninnaw ru jun li winq aj paab'anel re li Kriist, kaalaju chihab' anaqwan 
xsaapuuk toj sa' rox xk'ojaril li choxa (ink'a' ninnaw ma chi yo'yo malaj yal sa' 
moy u; li Yos nanawok re). 

3Ut ninnaw naq li winq a'an (ma chi yo'yo malaj yal sa' moy u: ink'a' ninnaw, li 
Yos nanawok re) 

4xsaapuuk toj sa' li sahil na'ajej ut xrab'i li aatin li maa'ani naru xyeeb'al: ramro 
chiru yalaq ani aatinak chirix. 

5Sa' xk'ab'a' li winq a'an naru raj tinnimob'resi wib'; ab'an laa'in ka'ajwi' sa' 
xk'ab'a' xmajelal inmetz'ew tinnima wib'. 

6Wi ta twaj xnimankil wib', moko maak'a'aq ta raj inna'leb', xb'aan naq tinye raj li 
yaal. Ab'anan ink'a' tinb'aanu: mare anchal ani junaq tixk'oxla naq laa'in q'axal 
nim inwankil chiru li b'arwan naril malaj narab'i chiwix. 

7Jo'kan utan, re naq ink'a' tinnimob'resi wib' xb'aan li q'axal loq' xk'utb'esiik 
chiwu, xk'eemank jun li tiq'leb' sa' linjunxaqalil, jun xtaql laj tza xpaq'lenk we chi 
ruq', re naq ink'a' tinnimob'resi wib'.  

8Ox wa xintz'aama chiru li Qaawa' naq chinajto'q wik'in. 

9Ab'an a'an xye we: “Tz'aqal cho'q aawe li wusilal, xb'aan naq linwankil tz'aqal 
nak'utunk sa' xmajelal li metz'ew”. Jo'kan utan, chi anchal inch'ool toj tinnima 
wib' sa' xmajelal inmetz'ew, re naq taahilanq wik'in li xwankil li Kriist. 

10Nasaho'k sa' inch'ool sa' xmajelal inmetz'ew, rik'in li hob'e'k, rik'in li wank sa' 
rajb'al ru, rik'in li rahob'tesiik ut li raaxiik' k'ulb'il sa' xk'ab'a' li Kriist, xb'aan naq 
jo'q'e maak'a' inmetz'ew, toja' naq q'axal kaw wib'. 

11Xkaano' wu, ab'an laa'ex xexminok wu. Laa'ex raj li xexnimank inloq'al, xb'aan 
naq tik moko kub'enaq ta inwankil chiruheb' li “xninqaleb' ru apóstol” a'an, us ta 
laa'in maak'a' inwankil. 

12Li reetalil li tz'aqal apóstol xk'utunk sa' eeyanq: rik'in chixjunil li kuyuk, 
rik'inatq eetalil, sachb'ach'oolej ut xninqal ru b'aanuhom. 

13K'aru kok'ex wi' chiruheb' li Iklees junch'ol? Ka'ajwi' rik'in naq ink'a' 
xexinch'i'ch'i'i. Chekuyaq inmaak wi ink'a' us xinb'aanu. 

14K'ehomaq reetal, ak rox wa naq ninkawresi wib' chi xik eerik'in, ut ink'a' 
texinch'i'ch'i'i xb'aan naq ink'a' ninsik' li k'aru eere, laa'ex b'an li nekexwaj. Relik 
chi yaal naq maawa'eb' li alal k'ajolb'ej teneb'anb'il sa' xb'eeneb' tamresink 
tumin cho'q reheb' li xna' xyuwa', a'eb' b'an li na'b'ej yuwa'b'ej tento 
te'tamresinq tumin cho'q reheb' li ralal xk'ajol. 

15Chi anchal inch'ool tinsach li k'aru we ut tinq'axtesi linyu'am re reechaninkil 
leeraanm. Ut wi laa'in q'axal nekexinra, ma us naq kach'in ajwi' tineera laa'ex? 

16Relik chi yaal naq maa'ani xinch'i'ch'i'i; ab'anan wan neke'yehok naq rik'in 
xseeb'al inch'ool xexinb'alaq'i. 

17Ma xexinb'alaq'i tab'i' xb'aan junaq reheb' li xintaqlaheb' eerik'in? 

18Xinb'oq laj Tito ut xintaqla eerik'in rochb'een li qiitz'in jun chik. Ma xexxb'alaq'i 
tab'i' laj Tito? Ma ink'a' tab'i' xook'anjelak chi juntaq'eet li qana'leb' ut li 
qak'a'uxl? 

Laj Pablo naraj xik wi' chik Korinto 

19Mare ak junxil xex'ok chi xk'oxlankil naq yooko chi xpatz'b'al qakuyb'al cheru. 
Ab'anan moko jo'kan ta: nokoo'aatinak chiru li Yos sa' xk'ab'a' li Kriist. Ut 
chixjunil a'in, ex was wiitz'in raarookex inb'aan, yal re xkab'lankil leekomonil naq 
ninye. 

20Relik chi yaal naq yo inxiw: mare anchal tinwulaq eerik'in chi ink'a' toxexintaw 
jo' nawaj laa'in, chi moko tineetaw laa'ex jo' chanru raj teeraj. Mare toxintaw 
jachok ib', kaqalink, josq'il, wech'ij ib', q'ab'ank, molok aatin, q'etq'etil, po'oj ib'. 

21Ninxiwak naq, sa' linwulajik, linYos tixkub'si wi' chik inwankil sa' eeyanq: mare 
tinyaab'aq chirixeb' naab'al li xe'maakob'k junxil ut ink'a' xe'xjal xk'a'uxl chirix li 
maa'usilal xe'xb'aanu, jo'wi' chirix li ko'b'eetak yumb'eetak ut tz'i'b'eetalil. 

2 Ko 13 

1Ak rox wa tinxik eerik'in. “Rik'in raatineb' wiib' malaj oxib' chi testiiw 
chich'olaaq ru chixjunil”, chan li Santil Hu.  

2Ak inyehom chaq sa' xkab' inwulajik, reheb' li xe'maakob'k jo'wi' reheb' 
chixjunil, ut ninye wi' chik anaqwan naq maa'anihin sa' eeyanq: wi tinwulaq wi' 
chik sa' eeyanq, ink'a' tinkuyuq maak. 

3Ninnaw naq yookex chi xsik'b'al xyaalal ma na'aatinak li Kriist inb'aan laa'in. Ut 
li Kriist moko maak'a' ta xwankil eerik'in, q'axal nim b'an xwankil sa' eeyanq. 

4Yaal ajwi' naq kikamk chiru krus xb'aan xmajelal li xmetz'ew, ab'an yo'yo 
anaqwan xb'aan li xnimal xwankil li Yos. Jo'kan ajwi' laa'o: yooko chi tz'aqonk sa' 
xmajelal li xmetz'ew, ab'an yo'yooqo qochb'een a'an sa' xk'ab'a' li xnimal xwankil 
li Yos re k'anjelak cheru. 

5K'ehomaq reetal leeyu'am ma tz'aqal yookex sa' li paab'aal. Yalomaq eerix. Ma 
ink'a' nekek'e reetal naq li Jesukriist wank eerik'in? Mare anchal ak xk'utunk sa' 
xyalb'al eerix naq ink'a' us leech'ool. 

6K'ojk'o linch'ool naq teek'e reetal naq laa'o us xoo'elk sa' li yalok ix a'an. 

7Ut naqatz'aama naqelaji chiru li Yos naq maak'a' taxaq maa'usilal cheb'aanu: 
moko re ta xk'utb'al naq chaab'il k'anjel xqab'aanu sa' eeyanq, re b'an naq 
cheb'aanuuq li us, us ta ink'a' nak'eemank xwankil li k'anjel xqab'aanu sa' 
eeyanq. 

8Xb'aan naq maak'a' qawankil chiru li yaal, nokook'anjelak b'an re xk'eeb'al 
xwankil li yaal, 

9ut nasaho'k qach'ool naq laa'o maak'a' qametz'ew ut laa'ex kaw eerib'. A'an a'in 
li naqatz'aama chiru li Yos: naq tz'aqalaq re ru leepaab'aal. 

10Xintz'iib'a a'in naq maa'anihin sa' eeyanq, re naq ink'a' texinkawil'aatina naq 
wanqin eerik'in, jo' chanru li wankil k'eeb'il we xb'aan li Qaawa' re kab'lak ut 
ink'a' re juk'uk. 

Xraqik li hu 

11Ex was wiitz'in, chisaho'q sa' leech'ool, tz'aqalaq eere eeru, chek'e xkawub' 
leech'ool, junajaq ru leek'a'uxl, wanqex sa' tuqtuukilal, ut li Yos li nak'ehok li 
rahok ut li tuqtuukilal taawanq eerik'in. 

12Chek'ehaq xsahil eech'ool cherib'il eerib' rik'in santil utz'uk u. Chixjunileb' laj 
santil paab'anel neke'xtaqla xsahil eech'ool. 

13Li rusilal li Qaawa' Jesukriist, li xrahom li Yos ut li xjunajihom li Santil Musiq'ej 
chiwanq taxaq eerik'in chejunilex. 

Gal 

Gal 1 

Xk'eeb'al sahil ch'oolej 

1Laa'in laj Pablo, apóstol moko xb'aan ta naq b'oqb'ilin malaj taqlanb'ilin xb'aan 
winq, sa' xk'ab'a' b'an li Jesukriist ut sa' xk'ab'a' li Yos Yuwa'b'ej li kiwaklesink re 
chi yo'yo sa' xyanqeb' li kamenaq. 

2Laa'in ut chixjunileb' li was wiitz'in li wankeb' wochb'een naqataqla xsahil 
xch'ooleb' li Iklees re Galacia: 

3chiwanq taxaq eerik'in li usilal ut li tuqtuukilal nachalk rik'in li Yos li qaYuwa' ut 
rik'in li Qaawa' Jesukriist. 

4A'an kixq'axtesi rib' sa' xk'ab'a' li qamaak re qakolb'al chiru li ruuchich'och' a'in 
li ink'a' us, xb'aan naq jo'kan kiraj li Yos li qaYuwa'. 

5Loq'oninb'ilaq taxaq ru li Yos junq'e kutan. Jo'kan taxaq. 

Jun ajwi' li Evangelio 

6Nasachk inch'ool xb'aan naq q'axal junpaat yookex chi xkanab'ankil li Yos li 
kib'oqok eere sa' xk'ab'a' li rusilal li Kriist, ut jalan chik evangelio yookex chi 
xpaab'ankil. 

7Ab'an moko wank ta jalan chik evangelio, yal wankeb' b'an li neke'luktesink 
eech'ool ut neke'raj xpo'b'al ru li x'Evangelio li Kriist. 

8K'ehomaq reetal, chixjunil li taapuktesinq eere jalan chik evangelio chiru li 
xqapuktesi sa' eeyanq, us ta laa'o, us ta junaq ánjel li xchalk chaq sa' choxa, 
tz'eqtaananb'ilaq taxaq a'an! 

9Ak xqaye a'in ut anaqwan ninye wi' chik eere: wi junaq tixpuktesi eere jalan chik 
evangelio chiru li ak xek'ul, tz'eqtaananb'ilaq taxaq a'an! 

10Ma yal re tab'i' xsahob'resinkil xch'ooleb' li tenamit naq yookin chi aatinak 
anaqwan? Ma ink'a' tab'i' re naq taasaho'q sa' xch'ool li Yos? Ma yal twaj tab'i' 
tink'ojob' xch'ooleb' li winq? Wi ta yal winq twaj xk'ojob'ankil xch'ooleb', 
maawa'in raj xmoos li Kriist. 

Li xb'oqom li Yos 

11Ex was wiitz'in, chenawaq xyaalal: li Chaab'il Esilal xinpuktesi, a'an maawa' yal 
xk'a'uxl junaq winq, 

12xb'aan naq moko xwab'i ta chi moko xintzol rik'in junaq winq, a' b'an li 
Jesukriist kik'utuk re chiwu. 

13Ak eerab'ihom resil chanru naq kinwank chaq junxil sa' xpaab'aaleb' laj Judiiy: 
k'ajo' naq kinrahob'tesi li x'Iklees li Yos, yalyo inq'e chi xjuk'b'al. 



2071 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

14Keb'inq'ax ru naab'aleb' li wech tenamitul wech saajilal sa' xpaab'aaleb' laj 
Judiiy, q'axal chik kink'e inch'ool chi xpaab'ankil xna'leb'eb' li qana' qayuwa'. 

15-16A'ut li Yos li kisik'ok wu chalen chaq sa' linsiyajik rik'in linna' ut kinxb'oq 
xb'aan xnimal rusilal, kixk'ul xch'ool xk'utb'al chiwu li Ralal, re naq tinpuktesi 
resil sa' xyanqeb' li maawa'eb' aj Judiiy. Toja' naq ink'a' koxinpatz' inna'leb' re 
junaq winq 

17chi moko kintaqe'k Jerusalén rik'ineb' li apóstol ak junxileb' chaq chiwu, kohin 
b'an chi junpaat Arabia ut moqon kinsutq'iik wi' chik Damaask. 

18Oxib'aq chihab' chik a'an kintaqe'k Jerusalén re xnawb'al ru laj Sefas, ut o'laju 
kutan kinwank chaq rik'in.  

19Maajun chik reheb' li apóstol kiwil ru, ka'aj chik laj Santiago, rech'alal li Qaawa'. 

20Li Yos naxnaw naq tz'aqal yaal li yookin chi xtz'iib'ankil eerik'in: ink'a' 
nintik'ti'ik. 

21Moqon kohin sa'eb' li na'ajej sa' xteepal Siria ut Silisia; 

22ab'an toj maji'aq ajwi' neke'xnaw wu eb' li Iklees neke'paab'ank re li Kriist aran 
Judea. 

23Ka'ajwi' neke'rab'i resil: “Li winq li xik' ki'ilok qe, anaqwan yo chi xpuktesinkil 
li xchaab'il esil li qapaab'aal, ut junxil kiraj raj xjuk'b'al”, chankeb'. 

24Ut neke'xnima ru li Yos inb'aan. 

Gal 2 

Eb' li apóstol ke'xk'ul laj Pablo 

1Kaalaju chihab' chik chirix a'an, kintaqe'k wi' chik Jerusalén wochb'een laj 
Bernabé; kink'am ajwi' laj Tito chiwix.  

2Kohin aran xb'aan naq li Qaawa' kixk'ut rib' chiwu. Ut kinseeraq'i re li komonil li 
Chaab'il Esilal li ninpuktesi reheb' li maawa'eb' aj Judiiy. Kinch'olob' xyaalal 
reheb' laj jolominel ch'utch'uukeb' xjuneseb', re xnawb'al ma xin'aanilak malaj ut 
yookin chi aanilak chi maak'a' rajb'al. 

3Ab'an chi moko laj Tito, li wochb'een, kimine'k ru chi xk'ulb'al li sirkunsisyon, us 
ta a'an aj griego. 

4Wankeb' ke'xch'ik rib'eb' sa' qayanq ut neke'xye rib' naq qas qiitz'ineb', a'aneb' 
li ke'ok chi muqmu re xk'eeb'al reetal li xnimal usilal wanko wi' sa' xk'ab'a' li 
Kristo Jesus, re raj qak'eeb'al rub'el xwankil li Chaq'rab'. 

5A'ut laa'o ink'a' xqaq'axtesi qib' chi xb'aanunkil li neke'xye, yal ta jun ch'ina 
k'amok, re naq junelik xaqxooq sa' eeyanq li xyaalalil li Chaab'il Esilal. 

6Eb' li oxloq'inb'ileb' cho'q aj jolominel maak'a' chik ke'xteneb' sa' inb'een. Ut wi 
eb' a'an ke'wank junxil cho'q aj jolominel, maak'a' nawaj re laa'in, xb'aan naq li 
Yos juntaq'eet narileb' chixjunil. 

7Maak'a' ke'xye eb' laj jolominel. Ke'xk'e b'an reetal naq q'axtesinb'il we li k'anjel 
chirix li Chaab'il Esilal sa' xyanqeb' li ink'a' xk'ulumeb' li sirkunsisyon, jo' naq 
q'axtesinb'il re laj Pedro sa' xyanqeb' li ak xk'ulumeb'. 

8Xb'aan naq li Yos li kixxaqab' xwankil laj Pedro re k'anjelak cho'q apóstol sa' 
xyanqeb' li xk'ulumeb' li sirkunsisyon, kinxxaqab' ajwi' laa'in re k'anjelak 
chiruheb' li maawa'eb' aj Judiiy. 

9Naq laj Santiago, laj Sefas ut laj Jwan, eb' li oxloq'inb'ileb' cho'q roqechal li 
Iklees, ke'xk'e reetal li simaatan k'eeb'il we, ke'xk'e li ruq'eb' we jo'wi' re laj 
Bernabé, reetalil naq wanko sa' sum'aatin; ut xqak'uub' naq eb' a'an te'xik 
rik'ineb' li xk'ulumeb' li sirkunsisyon ut laa'in wochb'een laj Bernabé tooxik 
rik'ineb' li junch'ol chik. 

10Ka'ajwi' ke'xtz'aama chiqu naq che'jultijo'q qe eb' li neb'a', ut a'in tz'aqal xink'e 
inch'ool chi xb'aanunkil. 

Laj Pedro ut laj Pablo aran Antiokía 

11A'ut naq laj Pedro kik'ulunk arin Antiokía, kinxaqliik chiru re xq'usb'al, xb'aan 
naq wank k'aru xmajelo'k wi'. 

12Toj maji'aq neke'wulak li xtaql laj Santiago, nawa'ak rik'ineb' li maawa'eb' aj 
Judiiy; ab'an naq ke'wulak eb' a'an, kirisi rib' ut ki'elk rik'ineb' li maawa'eb' aj 
Judiiy, xb'aan xxiw chiruheb' li xk'ulumeb' li sirkunsisyon. 

13Ut eb' laj paab'anel Judiiy ke'ok chi xb'aanunkil li ka'pak'alil na'leb' li kixb'aanu 
laj Pedro: a' ajwi' laj Bernabé kik'ame'k xb'aan li ka'pak'alil na'leb' a'in. 

14Naq kink'e reetal naq ink'a' tiik yookeb' chi k'anjelak jo' chanru naraj xyaalal li 
Evangelio, kinye re laj Sefas chiruheb' chixjunil: “Wi laa'at aj Judiiy nakataaqe 
xna'leb'eb' li junch'ol chik ut ink'a' li xna'leb'eb' laj Judiiy, k'a'ut naq nakamineb' 
ru li maawa'eb' aj Judiiy chi xtaaqenkil xna'leb'eb' laj Judiiy?”. 

Li xChaab'il Esil laj Pablo 

15Laa'o aj Judiiy chalen chaq sa' qayo'lajik, ut maawa'o xkomoneb' li tenamit aj 
maak, jo' chanru nayeemank chirixeb'. 

16Ab'an naqanaw naq maa'ani natiikob'resiik xch'ool rik'in xb'aanunkil li naxye li 
xChaq'rab' laj Moisés, ka'aj b'an wi' rik'in xpaab'ankil li Jesukriist. Jo'kan naq 
laa'o ajwi' xqapaab' li Kristo Jesus re taatiikob'resiiq qach'ool chiru li Yos rik'in 
xpaab'ankil li Kriist ut maawa' rik'in xb'aanunkil li naxye li Chaq'rab', xb'aan naq 
maa'ani taatiikob'resiiq xch'ool rik'in xb'aanunkil li naxye li Chaq'rab'. 

17Jo'kan utan, wi laa'o yooko xsik'b'al xtiikob'resinkil qach'ool sa' xk'ab'a' li Kriist 
ut laa'o ajwi' toj wank qamaak, ma a'an naraj naxye naq li Kriist a'an aj k'anjel 
chirix li maak? Maajoq'e b'i'an! 

18Xb'aan naq wi laa'in tin'ok wi' chik chi xkab'lankil li k'aru injuk'um junxil, a'an 
naraj naxye naq nink'e wib' cho'q aj q'etol aatin. 

19Xb'aan li Chaq'rab' xinkamk chiru li Chaq'rab' re naq yo'yooqin cho'q re li Yos. 
Wochb'een li Kriist naq wankin chiru krus. 

20Moko laa'in ta chik yo'yookin, a' b'an li Kriist yo'yo wik'in. Linyu'am li wank sa' 
ruuchich'och' anaqwan, wank chik rik'in naq ninpaab' li Ralal li Yos li kirahok we 
ut kixq'axtesi rib' sa' ink'ab'a'. 

21Ink'a' nintz'eqtaana xwankil li rusilal li Yos, xb'aan naq, wi ta sa' xk'ab'a' li 
Chaq'rab' natawmank li tiikil ch'oolej, maak'a' raj rajb'al naq kikamk li Kriist. 

Gal 3 

Li Chaq'rab' ut li paab'aal 

1Ex aj Galacia maak'a' eena'leb'! Ani xtuulank eere? Chi xnaq' eeru 
xch'olob'amank xyaalal li Jesukriist k'eeb'il chiru krus! 

2Ka'ajwi' a'in nawaj xnawb'al eerik'in: ma xek'ul li Musiq'ej sa' xk'ab'a' 
xk'anjelankil li Chaq'rab' malaj rik'in xpaab'ankil li Aatin eerab'ihom wik'in? 

3Ma q'axal maak'a' eena'leb'? Xetikib' paab'ank rik'in li Musiq'ej ut anaqwan 
nokoxeeraq jo' naraj li tz'ejwalej? 

4Maak'a' aj e naq xek'ul chixjunil a'an! Ab'anan moko yaal ta naq maak'a' aj e. 

5Naq li Yos naxk'e eere li Musiq'ej ut naxb'aanu li xninqal ru eetalil sa' eeyanq, 
ma naxb'aanu a'in xb'aan naq nekek'anjela li Chaq'rab'? Ma ink'a' tab'i' xb'aan 
naq nekepaab' li Aatin eerab'ihom wik'in? 

6Laj Abrahán “kixpaab' li Yos ut a'an kik'ehe'k sa' ajl cho'q xtiikilal xch'ool”.  

7Chenawaq b'i' naq eb' laj paab'anel a'aneb' li tz'aqal ralal xk'ajol laj Abrahán. 

8Najter q'e kutan li Santil Hu ak naxnaw naq li Yos tixtiikob'resi xch'ooleb' li 
maawa'eb' aj Judiiy sa' xk'ab'a' li paab'aal. Jo'kan naq junxilaj kixye li chaab'il esil 
a'in re laj Abrahán: “Sa' aak'ab'a' osob'tesinb'ilaqeb' chixjunil li tenamit”.  

9Chi jo'kan osob'tesinb'ileb' laj paab'anel, rochb'een laj Abrahán, laj paab'anel. 

10Chek'e reetal: chixjunileb' li k'ojk'ookeb' xch'ool rik'in xk'anjelankil li Chaq'rab' 
teneb'anb'il li tojb'amaak sa' xb'eeneb', xb'aan naq naxye li Santil Hu: 
“Maa'usinb'ilaqeb' chixjunileb' li ink'a' neke'xk'e xch'ool chirix chixjunil li 
tz'iib'anb'il sa' xhuhil li Chaq'rab' chi moko neke'xb'aanu”. 

11Ch'olch'o naq li Chaq'rab' maa'ani naxtiikob'resi xch'ool chiru li Yos, xb'aan naq 
naxye li Santil Hu: “Li tiik xch'ool taawanq xyu'am xb'aan li xpaab'aal”.  

12A'ut li Chaq'rab' ink'a' nachalk sa' xk'ab'a' li paab'aal, naxye b'an: “Li 
taab'aanunq re chixjunil a'in, yo'yooq sa' xk'ab'a' a'an”. 

13Li Kriist koorach'ab' chiru xmaa'usilahom li Chaq'rab' xb'aan naq kixk'e rib' chi 
maa'usilaak sa' qak'ab'a' laa'o, jo' naxye li Santil Hu: “Maa'usilanb'ilaq chixjunil li 
t'uyt'u chiru che'”.  

14Chi jo'kan li maawa'eb' aj Judiiy te'xk'ul ajwi' li rosob'tesihom li Yos yeeb'il 
chaq re laj Abrahán, sa' xk'ab'a' li Kristo Jesus, ut laa'o sa' xk'ab'a' li paab'aal 
tqak'ul li Musiq'ej li yeechi'inb'il chaq. 

15Ex was wiitz'in, tinch'olob' xyaalal a'in rik'in li k'aru nak'ulmank sa' 
ruuchich'och': junaq testameent k'uub'k'u chi chaab'il, us ta tz'iib'anb'il xb'aan 
winq, ab'an maa'ani chik naru nasachok re chi moko tixtiq ru. 

16Jo'kan utan, a' laj Abrahán kiyehe'k wi' li yeechi'om a'in ut re ajwi' li riyajil. 
Ink'a' naxye: “ut reheb' laawalal aak'ajol” chanchan tawi' li naab'aleb', yo b'an chi 
aatinak chirix jun ajwi': “ut re laawiyajil”, naraj naxye, a' li Kriist. 

17A'in laa'in ninye: li testameent k'uub'k'u chi chaab'il xb'aan li Yos ink'a' naru 
taasache'q xwankil xb'aan li Chaq'rab' k'eeb'il lajeeb' xka'k'aal xkab' o'q'ob' (430) 
chihab' moqon; ut ink'a' naru taakanaaq chi maak'a' rajb'al li xyeechi'om li Yos. 

18Wi ta sa' xk'ab'a' li Chaq'rab' nachalk li qamaatan, ink'a' raj chik taachalq sa' 
xk'ab'a' li xyeechi'om li Yos. A'ut li Yos rik'in xyeechi'om kixsi li rusilal re laj 
Abrahán. 

Li xk'anjel li Chaq'rab' 

19K'a' put aj e li Chaq'rab' chi jo'kanan? Xb'aan li q'etok aatin naq kik'eemank, toj 
reetal taak'ulunq li ralal laj Abrahán li kiyehe'k wi' li yeechi'om a'in. Li Chaq'rab' 
kixaqab'aak xwankil xb'aaneb' li ánjel ut xb'aan jun aj oksinel aatin. 

20Ab'an, naq wank junaq aj oksinel aatin, naraj naxye naq wankeb' ka' jachal, a'ut 
li Yos jun ajwi' chirib'il. 

21Ma naraj tab'i' naxye naq li Chaq'rab' naxsach xwankil li xyeechi'om li Yos? 
Maamin b'i'an! Wi ta k'eeb'il qe jun li Chaq'rab' wank xwankil chi yoob'tesink, 
relik chi yaal naq li tiikil ch'oolej nachalk raj rik'in li Chaq'rab'. 

22Ab'an li Santil Hu kixch'utub' chixjunil rub'el xwankil li maak re naq li 
xyeechi'om li Yos taak'eemanq reheb' laj paab'anel sa' xk'ab'a' xpaab'ankil li 
Jesukriist. 

23Naq toj maji' nak'ulunk li paab'aal, tz'aptz'ooko naq koowank rub'el xwankil li 
Chaq'rab', yooko chi royb'eninkil naq tolxk'utb'esi rib' li paab'aal. 

24Jo'kan naq li Chaq'rab' aj ch'ilom qe naq kiwank, re qak'amb'al rik'in li Kriist, re 
naq tiikob'resinb'ilaq li qach'ool xb'aan li paab'aal. 

25Ut naq ak xk'ulunk li paab'aal, moko wanko ta chik rub'el xwankil laj ch'ilonel. 

26Xb'aan naq chejunilex ralal xk'ajolex li Yos sa' xk'ab'a' xpaab'ankil li Kristo 
Jesus. 

27Relik chi yaal naq jo'k'ihalex li ak kub'enaq eeha' re li Kriist, xetiqib' eerib' 
rik'in li Kriist. 

28Maak'a' chik aj judiiy chi moko aj griego; maak'a' chik aj loq'b'il k'anjel chi 
moko aj ach'ab'anb'il k'anjel; maak'a' chik winq chi moko ixq, xb'aan naq 
chejunilex laa'ex junex aj chik rik'in li Kristo Jesus. 

29Ut wi rehex li Kriist, laa'ex riyajilex laj Abrahán chi jo'kanan, aj eechaninelaqex 
jo' chanru yeechi'inb'il chaq xb'aan li Yos. 

Gal 4 

Li alalk'ajolb'ejil li nachalk rik'in li Yos 

1Nawaj xyeeb'al a'in: naq toj kach'in li taa'eechaninq re li junkab'lal, us ta aj 
eechal re chixjunil, ab'an juntaq'eet sa' chixjunil rik'in junaq aj loq'b'il k'anjel. 

2Toj wank rub'el xwankil laj k'iiresinel ut laj ilol re, toj toxtaw xq'ehil xaqab'anb'il 
xb'aan li xyuwa'. 

3Jo'kan ajwi' laa'o: naq toj saajo chaq, koowank rub'el xwankil li xna'leb' li 
ruuchich'och'. 

4A'ut naq kixtaw xtz'aqlojik li kutan, li Yos kixtaqla chaq li Ralal, yo'lajenaq rik'in 
ixq, yo'lajenaq rub'el xwankil li Najter Chaq'rab', 

5re rach'ab'ankileb' li wankeb' rub'el xwankil li Chaq'rab' jo' ajwi' re naq 
tqamaatani li alal-k'ajolb'ejil. 

6Ut relik chi yaal naq alal k'ajolb'ejex chik, xb'aan naq li Yos kixtaqla chaq sa' 
qach'ool li xMusiq' li Ralal, li nayehok chi kaw: “Abbá, at inYuwa'!”.  

7Jo'kan naq maawa'at chik aj loq'b'il k'anjel, laa'at b'an alal k'ajolb'ej; ut wi laa'at 
alalb'ej, laa'ataq aj eechaninel sa' xk'ab'a' li Yos. 

8Junxil naq toj maji' nekenaw ru li Yos, kexk'anjelak chaq chiruheb' li maawa'eb' 
tz'aqal yos. 

9A'ut anaqwan xenaw ru li Yos, malaj a'an b'an xnawok eeru laa'ex. Chan put ru 
naq texsutq'iiq wi' chik rub'el xwankil li k'a'aq re ru a'in li maak'a' xkawilal ut 
maak'a' na'ok wi'? K'a'ut naq teeraj xk'anjelankil wi' chik? 

10Yookex chi xnimankileb' li kutan, li po, li saq'ehil, li hab'alq'e ut li chihab'. 

11Nachalk ink'a'uxl eeb'aan: mare anchal maak'a' aj e naq xintawasi wib' chi 
k'anjelak sa' eek'ab'a'. 

Laj Pablo yo chi k'oxlak chirixeb' laj Galacia 

12Ex was wiitz'in, nintz'aama cheru naq jo'kaqex laa'in, xb'aan naq laa'in 
xinb'aanu wib' kama' laa'ex. Maak'a' junaq rahilal xeb'aanu we. 

13Nekenaw chi us naq xb'aan jun linyajel xinpuktesi eere xb'enwa li Chaab'il 
Esilal; 

14ut us ta ch'a'aj raj cho'q eere linyajel, ab'an ink'a' xineetz'eqtaana chi moko xik' 
xineeril, xineek'ul b'an kama' junaq x'ánjel li Yos: kama'in wi' li Kristo Jesus naq 
xineek'ul. 

15Ut anaqwan b'ar wank li xsahil sa' leech'ool? Naxnaw li Yos naq wi ta xruuk 
xb'aanunkil, xerisihatq raj xsa' leeru re xk'eeb'al we. 

16Malaj ut xik' nikineril xb'aan naq xinye eere li xyaalal? 

17Leeraab'al neke'xb'aanu eb' a'an, moko us ta; li te'raj, a'an eejek'b'al wik'in re 
naq a'aneb' chik teera ut teetaaqeheb'. 

18Maak'a' reek' naq texrahe'q, ab'an re chaab'ilal ut junelik; moko ka'aj ta wi' naq 
wankin sa' eeyanq. 

19Ex walal ink'ajol, eeb'aan laa'ex wankin wi' chik sa' xrahil li alank toj reetal naq 
li Kriist taatz'ejwalo'q eerik'in.  

20Nawaj ta wankin sa' eeyanq anaqwan re xtuqub'ankil ru li waatin, xb'aan naq 
k'ajo' ink'a'uxl cherix. 

Lix Agar ut lix Sara 

21Laa'ex li teeraj wank rub'el xwankil li Najter Chaq'rab', yehomaq we: ma ink'a' 
nekerab'i li naxye li Chaq'rab'? 

22Xb'aan naq tz'iib'anb'il sa' li Santil Hu naq laj Abrahán kiwank wiib' li ralal: jun 
rik'in li loq'b'il ixq ut li jun chik rik'in li tz'aqal rixaqil.  

23Ab'an li xk'uula'al li loq'b'il ixq kiyo'laak yal chi jo'kan, ut li xk'uula'al li tz'aqal 
rixaqil kiyo'laak sa' xk'ab'a' li xyeechi'om li Yos. 

24Wank xyaalal chixjunil a'in: li wiib' chi ixq a'aneb' reetalil wiib' chi Sumwank. Li 
xb'een, a' li k'ojob'anb'il sa' xb'een li tzuul Sinaí, a'an lix Agar, xna'eb' li wankeb' 
chi b'ak'b'o, 

25xb'aan naq li tzuul Sinaí wank aran Arabia. Lix Agar a'an reetalil li Jerusalén 
wank anaqwan, k'ayinb'il chi k'anjelak kama' ajwi' eb' li ralal xk'ajol. 

26A'ut li Jerusalén wank taqe'q a'an ach'ab'anb'il ut a'an li qana', 

27xb'aan naq naxye li Santil Hu: “Chisaho'q sa' aach'ool, at ixq li ink'a' nakat-
alank, li maak'a'eb' aawalal aak'ajol. Jap aawe xb'aan xnimal xsahil aach'ool laa'at 
li ink'a' nakanaw xrahil alank, xb'aan naq q'axal wi' chik naab'aleb' li ralal xk'ajol 
li kanab'anb'il ixq chiru li wank xb'eelom”. 

28Ex was wiitz'in, laa'ex ralal xk'ajolex li xyeechi'om li Yos kama' laj Isahak. 

29Ab'an, jo' naq junxil li yo'lajenaq yal chi jo'kan xik' kiril li kiyo'laak rik'in 
Musiq'ej, jo'kan ajwi' anaqwan. 

30Ut k'aru naxye li Santil Hu? Naxye chi jo'ka'in: “Isi li loq'b'il ixq rochb'een li 
xyum, xb'aan naq li xyum li loq'b'il ixq ink'a' taatz'aq li xjunkab'lal li xyum li 
ach'ab'anb'il”. 

31Jo'kan utan, ex was wiitz'in, maawa'o ralal xk'ajol li loq'b'il ixq, ralalo b'an li 
ach'ab'anb'il ixq. 

Gal 5 

Meek'e chik eerib' rub'el xwankil li Chaq'rab' 

1Li Kriist ki'ach'ab'ank qe re naq ach'ab'anb'ilaqo chi yaal. Wanqex b'i' chi kaw 
eech'ool sa' leepaab'aal ut meek'e chik eerib' chi wank chi b'ak'b'o. 

2K'ehomaq reetal, laa'in laj Pablo li ninye eere: wi toj teek'ul li sirkunsisyon, 
maak'a' taa'ok wi' li Kriist cheru. 

3Jun wa wi' chik ninch'olob' chiruheb' chixjunil li te'k'uluq re li sirkunsisyon, naq 
teneb'anb'il sa' xb'eeneb' xpaab'ankil chixjunil li Chaq'rab'. 

4Laa'ex li nekeroyb'eni xtiikob'resinkil eech'ool sa' xk'ab'a' li Chaq'rab', xerisi 
eerib' rik'in li Kriist ut xetz'eqtaana li rusilal li Yos. 

5Ab'anan laa'o naqayo'oni chi anchal qach'ool li tiikil ch'oolej xb'aan li Musiq'ej 
sa' xk'ab'a' li paab'aal. 

6Xb'aan naq rik'in li Kristo Jesus maak'a' na'ok wi' xk'ulb'al li sirkunsisyon malaj 
ink'a', ka'aj b'an wi' li paab'aal li naxk'ut rib' rik'in li rahok. 

7Chaab'il naq xetikib' aanilak. Ani xramok cheru naq teekanab' li yaal? 

8Li takchi' a'an moko chalenaq ta rik'in li Yos li nab'oqok eere. 

9“B'a'b'ay li yu naxch'amob'resi chixjunil li q'em”.  

10Laa'in kaw inch'ool cherix laa'ex sa' xk'ab'a' li Qaawa' naq ink'a' teek'am jalan 
chik li b'e; ab'an li yo chi po'ok re leech'ool tixk'ul xtojb'al xmaak, a' yaal ani a'an. 

11Ex was wiitz'in, wi ta toj yookin chi xyeeb'al naq tento li sirkunsisyon, ink'a' raj 
chik tine'xrahob'tesi eb' laj Judiiy, xb'aan naq ak xraqe'k raj chi jo'kan li luktesink 
ch'oolej chirix li krus.  

12Us rajan te'xset rib'eb' chi junajwa li yookeb' chi xpo'b'al leech'ool! 

13Ex was wiitz'in, xexb'oqe'k re wank chi ach'ab'anb'il. Ab'anan sa' xk'ab'a' naq 
wankex chi ach'ab'anb'il mex'ok chi xb'aanunkil li naraj li tz'ejwalej, chera b'an 
eerib' ut chetenq'a eerib' cherib'il eerib'. 

14Xb'aan naq chixjunil li Chaq'rab' natz'aqlok ru rik'in jun chi aatin: “Chara 
laawas aawiitz'in jo' naq nakara aawib' laa'at”.  

15Chek'ehaq reetal, wi neketiw eerib' ut neket'upihatq eerib' cherib'il eerib', 
toxeekamsi eerib' cherib'il eerib'! 

Li Musiq'ej ut li tz'ejwalej 

16Chineerab'i: chexb'eeq rub'el xwankil li Musiq'ej, ut chi jo'kan ink'a' teeb'aanu 
li naxrahi ru li tz'ejwalej.  

17Xb'aan naq li k'aru naxrahi li musiq'ej xik' na'ile'k xb'aan li tz'ejwalej ut li 
naxrahi li tz'ejwalej xik' na'ile'k xb'aan li musiq'ej: eb' li wiib' a'in xik' neke'ril rib' 
chirib'ileb' rib', jo'kan naq laa'ex ink'a' nekeb'aanu li us li nekeraj raj xb'aanunkil. 

18Ab'anan wi b'eresinb'ilex xb'aan li Musiq'ej, moko wankex ta rub'el xwankil li 
Chaq'rab'. 

19Nawno chi us k'aru nachalk rik'in li tz'ejwalej: ko'b'eetak yumb'eetak, muxuk 
ib', jo'maajo'il wank, 

20xloq'oninkil li yal k'oxlanb'il yos,tuulak, xik'il uuchink, po'ok ru junajil, kaqalik, 
josq'ink, yoob'ank raaxiik', wech'ij ib', jachok ib', 

21sowenk, kalaak, num wa'ak num uk'ak, ut wank chik xkomon jo'keb' a'in. Chirix 
a k'a'aq re ru a'in ak inyehom eere, ut ninjultika wi' chik cheru naq eb' li 
neke'b'aanunk re chixjunil a'in moko te'reechani ta li xnimajwal awab'ejihom li 
Yos. 

22A'ut li naruuchin li Musiq'ej a'an li rahok, sahil ch'oolej, tuqtuukilal, kuyuk, 
chaab'ilal, usilal, paab'ank, 

23tuulanil, kuyuk ib'. Maak'a' junaq chaq'rab' naxye naq ink'a' us xb'aanunkil 
chixjunil a'in. 

24Ut eb' li reheb' li Kriist xe'xk'e chiru krus li tz'ejwalej jo' ajwi' li k'aru naxrahi ut 
narataw ru. 

25Wi li Musiq'ej naxk'e qayu'am, choob'eeq ajwi' rub'el xwankil li Musiq'ej. 

26Miqasik' qawankil qajunes qib', miqayoob' qajosq'il chiqib'il qib' chi moko 
chiqakaqali qib'. 

Gal 6 

Li xchaq'rab' li Kriist 

1Ex was wiitz'in, wi wank junaq taat'ane'q sa' junaq maak, laa'ex li nujenaqex chi 
musiq'ej chetenq'a re naq tixyiib' li xyu'am; ab'an chetenq'a sa' tuulanil, ut chak'e 
reetal chi us laayu'am, mat-aaleek ajwi' laa'at. 

2Chetenq'a eerib' cherib'il eerib' chi xk'amb'al leeriiq, ut teepaab' chi jo'kan li 
xchaq'rab' li Kriist. 

3Wi wank junaq li naxk'oxla rib' naq nim xwankil, chi maak'a' xwankil, a'an yo chi 
xb'alaq'inkil rib' xjunes. 

4Li junjunq chixk'ehaq reetal chanru li xb'aanuhom; chi jo'kan wank k'aru 
tixnima wi' rib' xjunes ut ink'a' yal chirix jalan chik, 

5xb'aan naq li junjunq tento tixk'am li riiq. 

6Li natzole'k rik'in li Aatin chixwotzaq chixjunil li k'aru wank re rik'in li natzolok 
re. 

7Meeb'alaq'i eerib', li Yos ink'a' naru xb'atz'unenkil: li k'aru naraw li winq, a'an 
ajwi' li tixq'ol. 

8Ani na'awk cho'q re li xtz'ejwal, a' li q'aak tixq'ol rik'in li tz'ejwalej; ani na'awk 
cho'q re li musiq'ej, rik'in li Musiq'ej tixq'ol li junelik yu'am. 

9Moolub'k chi xb'aanunkil li us xb'aan naq sa' xq'ehil tooq'oloq, wi ink'a' 
nach'inank qach'ool. 

10Jo'kan utan, naq toj naxk'e rib' chiqu, qab'aanuhaq li usilal reheb' chixjunil, 
ab'anan q'axal chik tqab'aanu reheb' li qech aj paab'anelil. 

Xraqik li hu 

11Ilomaq xninqal li tz'iib' yookin chi xtz'iib'ankil cho'q eere rik'in wuq'. 

12Eb' li neke'minok eeru chi xk'ulb'al li sirkunsisyon, a'aneb' li neke'raj naq sa 
ilb'ilaqeb' xb'aaneb' li tenamit, yal re naq ink'a' te'rahob'tesiiq sa' xk'ab'a' li xkrus 
li Kriist. 

13Eb' a'an ak xk'ulumeb' li sirkunsisyon, ab'an ink'a' neke'xpaab' xChaq'rab' laj 
Moisés; ka'ajwi' neke'raj naq teek'ul li sirkunsisyon re te'xnimob'resi rib' rik'in 
naq setb'il xtz'uumal leetz'ejwal. 

14A'ut laa'in maajaruj tinnimob'resi wib' injunes, wi ta ink'a' sa' xk'ab'a' li xkrus li 
Qaawa' Jesukriist. Sa' xk'ab'a' a'an, li ruuchich'och' nakanaak chi tz'eqtaananb'il 
cho'q we, jo' li k'eeb'il chiru krus; ut jo'kan ajwi' laa'in cho'q re li ruuchich'och'. 

15Maak'a' na'ok wi' xk'ulb'al li sirkunsisyon malaj ut ink'a'; li tz'aqal aajel ru a'an 
li wank chi ak' xyoob'tesihom li Yos. 

16Tuqtuukilal ut uxtaanal chiwanq taxaq rik'in chixjunileb' li te'paab'anq re li 
chaq'rab' a'in; jo'kanaq ajwi' rik'in chixjunil li x'Israel li Yos. 

17Ut chalen anaqwan maa'ani chik chich'i'ch'i'inq we, xb'aan naq wankeb' sa' 
linjunxaqalil li reetalil li Jesus. 

18Ex was wiitz'in, li rusilal li Qaawa' Jesukriist chiwanq taxaq eerik'in. Jo'kan 
taxaq. 

Ef 

Ef 1 

Xk'eeb'al sahil ch'oolej 

1Laa'in laj Pablo, x'apóstol li Kristo Jesus jo' x'alaak sa' xch'ool li Yos, nintz'iib'ak 
rik'ineb' li sant ut eb' laj paab'anel sa' xk'ab'a' li Kristo Jesus. 

2Chiwanq taxaq eerik'in li usilal ut li tuqtuukilal nachalk rik'in li Yos li qaYuwa' ut 
rik'in li Qaawa' Jesukriist. 

Li xnimal xk'a'uxl li Yos chirix li qakolb'al 

3Usilaatinanb'il taxaq li Yos, xYuwa' li Qaawa' Jesukriist, li ki'osob'tesink qe sa' 
xk'ab'a' li Kriist rik'in chixjunil rosob'tesihom li Musiq'ej toj sa' choxa. 

4Xb'aan naq xsik'om chaq qu sa' xk'ab'a' li Kriist rub'elaj xk'ojlajik li 
ruuchich'och', re naq santaqo ut maak'a'aq qaq'usb'al chiru. Rik'in xnimal 
qaraab'al 

5kixsik' chaq qu chi junxilaj cho'q ralal xk'ajol sa' xk'ab'a' li Jesukriist, jo' chanru 
kiraj li xchaab'ilal xch'ool, 

6re naq taanimaaq xloq'al li usilal koorusila wi' sa' xk'ab'a' li xraarookil Alal. 

7Sa' xk'ab'a' A'an wank qakolb'al xb'aan li xkik'el, wank xkuyb'al xsachb'al 
qamaak, sa' xk'ab'a' li xnimal rusilal 

8li kixhoy chaq sa' qab'een chi yo'oon, rik'in chixjunil qana'leb' ut qak'a'uxl. 

9Kixk'e chiqanaw li xmuqmuukil na'leb', li ki'alaak sa' xch'ool ut kixk'uub' sa' 
xk'ab'a' li Kriist, 

10re naq tixb'aanu sa' xtz'aqlojik ru li kutan: a'an xxaqab'ankil li Kriist chi 
xjolomil chixjunil li wank sa' choxa ut li wank sa' ruuchich'och'. 

11Sa' xk'ab'a' ajwi' li Kriist kooxaqab'aak chaq chi eechanink, sik'b'il chaq qu chi 
junxilaj jo' chanru ki'alaak sa' xch'ool li Yos li nab'aanunk re chixjunil, a' yaal 
chanru li xk'a'uxl ut li rajom, 

12re naq chinimaaq xloq'al qab'aan laa'o li ak junxil xaqxo chaq li qoyb'enihom 
rik'in li Kriist. 

13Sa' xk'ab'a' A'an laa'ex li xerab'i ut xepaab' li Aatin re li yaal, a' li xChaab'il Esil 
leekolb'al, xexkaaxtiik ajwi' cho'q reechanihom li Yos, rik'in li Santil Musiq'ej 
yeechi'inb'il chaq: 

14a'an li naqachap wi' li qaloq'laj maatan, toj reetal taatz'aqloq ru li qakolb'al 
laa'o li tenamit eechaninb'il xb'aan li Yos, re naq chinimaaq xloq'al. 

Li xnimal x'awab'ejihom li Kriist 

15Xwab'i resil naq nekepaab' li Qaawa' Jesus ut nekera chixjunileb' laj santil 
paab'anel. 

16Jo'kan naq ink'a' ninhilank chi yoxink chiru li Yos cherix laa'ex ut chejultikankil 
sa'eb' lintij. 

17Nintz'aama chiru li xYos li Qaawa' Jesukriist, xYuwa' li nimajwal loq'al, naq 
tixk'e taxaq eena'leb' sa' xk'ab'a' li Musiq'ej ut tixk'ut rib' cheru re naq teenaw ru 
chi tz'aqal. 

18Chixkutanob'resi taxaq leech'ool, re naq teenaw b'arwan leeroyb'enihom 
b'oqb'ilex wi' xb'aan, jo'wi' li xchamal xsasal li loq'al te'reechani eb' laj santil 
paab'anel. 

19Chenaw ajwi' naq k'ajo' xnumtajenaqil li xwankil qik'in laa'o li nokoopaab'ank, 
jo' chanru nak'utunk xb'aaneb' li xninqal ru xb'aanuhom li xwankilal. 

20Kixk'ut a'an rik'in li Kriist, naq kixwaklesi wi' chik chi yo'yo sa' xyanqeb' li 
kamenaq ut kixk'e chi k'ojlaak sa' xnim uq' toj sa' choxa; 

21kixk'e sa' xb'een chixjunileb' laj jolominel, sa' xb'eeneb' li wankeb' xwankil ut 
xkawilal malaj eb' li neke'awab'ejink, jo' ajwi' sa' xb'een chixjunil li wank moko 
ka'aj ta wi' sa' li ruuchich'och' a'in, sa' aj b'an wi' li toj chaalel. 

22Kixk'e chixjunil rub'el roq li Kriist ut kixxaqab' A'an sa' xb'een chixjunil cho'q 
xjolomil li Iklees, 

23a'an li xtz'ejwal, xtz'aqob' li Kriist li naxnujob'resi ru chixjunil chi tz'aqal re ru. 

Ef 2 

Li qakolb'al xb'aan li Kriist a'an qamaatan 

1Junxil laa'ex kamenaqex chaq sa' leemaa'usilal ut sa' leemaak. 

2Xexwanje'k chaq jo' chanru xna'leb' li ruuchich'och' a'in ut xetaaqe laj taqlanel li 
wank xwankil sa' li iq', a' li musiq'ej li yo chi k'anjelak rik'ineb' laj q'etol aatin.  

3Sa' xyanqeb' a'an xoowank ajwi' chiqajunilo junxil: nawulak chiqu li naxrahi li 
qatz'ejwal, naqab'aanu li naraj li tz'ejwalej ut li ink'a' usil na'leb'; jo'kan naq 
xoowank chaq rub'el xjosq'il li Yos kama'eb' li junch'ol. 

4A'ut li Yos q'axal nim li ruxtaan. Xooxra chaq rik'in xnimal xrahom 

5ut xk'e qayu'am qochb'een li Kriist naq toj kamenaqo chaq xb'aan li qamaak. 
A'an jun eemaatan naq kolb'ilex. 

6Li Yos xoxwaklesi chi yo'yo qochb'een li Kriist ut xooxk'e chi k'ojlaak sa' li choxa 
sa' xk'ab'a' li Kristo Jesus, 

7re xk'utb'al xnimal li rusilal sa'eb' li kutan chaalel: naq numtajenaq nim li 
qaraab'al rik'in li Kristo Jesus! 

8Chek'e reetal, kolb'ilex xb'aan li rusilal li Yos, sa' xk'ab'a' li paab'aal; ut a'in moko 
eena'leb' ta laa'ex, yal eemaatan xb'aan li Yos. 

9Moko xb'aan ta leeb'aanuhom naq kolb'ilex, re naq maa'ani tixnimob'resi rib'. 

10Relik chi yaal naq laa'o xb'aanuhomo li Yos, yoob'tesinb'ilo sa' xk'ab'a' li Kristo 
Jesus, re naq tqab'aanu li chaab'il k'anjel teneb'anb'il sa' qab'een, jo' chanru 
kixk'uub' li Yos chi junxilaj. 

Maak'a' chik xik'il uuchink sa' xyanqeb' laj Judiiy ut eb' li junch'ol chik 

11Jo'kan utan, chijultiko'q eere chanru naq xexwank chaq junxil. Laa'ex maawa'ex 
aj Judiiy. “Ink'a' xk'ulumeb' li sirkunsisyon”, chu'uxkex xb'aaneb' li 
neke'xk'ab'a'in “aj sirkunsisyon”, yal sa' xk'ab'a' li eetalil uxb'il chaq sa' li 
xtz'ejwaleb'. 

12Chijultiko'q eere naq junxil wankex chaq chi maak'a' li Kriist eerik'in, maawa'ex 
chaq xkomoneb' laj Israel, ab'lex b'an chiru li xyeechi'om li Yos ut chiru li 
Sumwank, maak'a' eeroyb'enihom ut maak'a' leeYos sa' li ruuchich'och' a'in. 

13A'ut anaqwan sa' xk'ab'a' li Kristo Jesus laa'ex li najt wankex chaq junxil, nach' 
chik wankex sa' xk'ab'a' xkik'el li Kriist. 

14Xb'aan naq li Kriist a'an li qatuqtuukilal: A'an kijunajink re li wiib' chi tenamit 
ut kixjuk' li tz'ak najachok reheb', a' li xik'il uuchink. 

15Li Kriist kixsach xwankil li Najter Chaq'rab' rik'in chixjunileb' li xtaqlahom ut 
xyehom, ut rik'in li wiib' chi tenamit kixk'uub' ru sa' li xjunxaqalil jun Ak' 
Winqilal. Chi jo'kan kiroksi li tuqtuukilal. 

16Kixjuk' xwankil li xik'il uuchink sa' xk'ab'a' li xkamik chiru krus ut kixk'ameb' 
wi' chik sa' usilal rik'in li Yos eb' laj Judiiy ut eb' li junch'ol, re naq junajaqeb' aj 
chik chi tenamit te'kanaaq chi xkab'ichaleb'. 

17Kichalk chi xyeeb'al resil li tuqtuukil usilal eerik'in laa'ex li najt wankex chaq jo' 
ajwi' rik'ineb' li nach' wankeb'.  

18Xb'aan naq sa' xk'ab'a' li Kriist laa'o li wiib' chi tenamit wank li qokeb'aal rik'in 
li Yuwa'b'ej, sa' junaj chi Musiq'ej. 

19Jo'kan utan, moko ab'lex ta chik chi moko yal aj numelex ta, laa'ex b'an chik 
rech tenamitilex eb' laj santil paab'anel, wankex anaqwan sa' rochoch li Yos, 

20kab'lanb'ilex sa' xb'een rub'elahomeb' li apóstol ut eb' li propeet, ut li Kriist 
a'an li xnimal ru pek sa' li kab'l. 

21Rik'in li Kriist chixjunil li kab'l, xchapom rib' chi kaw, nataqe'k xteram, re naq 
a'anaq santil ochoch q'axtesinb'il re li Qaawa'. 

22Rik'in A'an laa'ex ajwi' kab'lanb'ilex re naq laa'exaq xmuheb'aal li Yos sa' li 
Musiq'ej. 

Ef 3 

Li xk'anjel laj Pablo sa' xyanqeb' li maawa'eb' aj Judiiy 

1Jo'kan naq laa'in laj Pablo wankin chi preexil sa' xk'ab'a' li Kriist xb'aan 
eeraab'al laa'ex li maawa'ex aj Judiiy. 

2Ak xerab'i resil link'anjel k'eeb'il we cho'q eere laa'ex, xb'aan xnimal rusilal li 
Yos. 

3Nekenaw naq kik'utb'esiik chiwu li muqmuukil na'leb', jo' chanru li toja' 
xintz'iib'a b'ayaq eerik'in. 

4Rik'in rilb'al xsa' li xintz'iib'a, teetaw xyaalal li k'aru ninnaw chirix li muqmuukil 
na'leb' a'an, li kitz'aqlok ru rik'in li Kriist. 

5Sa'eb' li kutan ke'numje'k chaq ink'a' kik'utb'esiik chiruheb' li tenamit jo' naq 
xk'utb'esiik anaqwan chiruheb' li xsantil apóstol li Yos ut eb' li propeet, xb'aan li 
Musiq'ej. 

6A'an a'in li muqmuukil na'leb': naq chixjunileb' li tenamit te'reechani li 
rosob'tesihom li Yos, junajeb' aj chik chi tz'ejwalej rik'ineb' laj Israel, wotz 
te'tz'aqonq sa' li xyeechi'om li Yos, sa' xk'ab'a' li Kristo Jesus. 

7Ut anaqwan xaqab'anb'ilin cho'q aj k'anjel chirix li Chaab'il Esilal a'in, jo' chanru 
linmaatan k'eeb'il we rik'in xnimal rusilal li Yos xb'aan xkawilal li xwankil. 

8Laa'in, li q'axal kub'enaq inwankil chiruheb' chixjunil laj santil paab'anel, 
xinmaatani li k'anjel a'in: xpuktesinkil resil li xchamal xsasal li xb'ihomal li Kriist 
reheb' li maawa'eb' aj Judiiy, 

9ut xch'olob'ankil chanru naq yo chi tz'aqlok ru li tz'aptz'ookil na'leb' muqmu 
chalen chaq q'e kutan rik'in li Yos, laj yoob'tesihom re chixjunil. 

10Chi jo'kan, sa' xk'ab'a' li Iklees, nak'eemank chi nawe'k anaqwan li xnimal 
xk'a'uxl li Yos chiruheb' li wankeb' xwankil ut neke'taqlank sa' li choxa, 

11jo' chanru kixk'uub' li Yos chalen chaq q'e kutan ut kixb'aanu moqon sa' 
xk'ab'a' li Kristo Jesus, li Qaawa'. 

12Qochb'een li Kriist ut rik'in xpaab'ankil A'an kaw qach'ool chi ok rik'in li Yos chi 
maak'a' qaxiw. 

13Jo'kan utan, nintz'aama cheru naq mich'inank leech'ool xb'aan li raaxiik' yookin 
chi xk'ulb'al cherix laa'ex, xb'aan naq a'an a'in leeloq'al. 

14Jo'kan naq ninwiq'ib' wib' chiru li Yuwa'b'ej, 

15a'an li xyo'leb'aal chixjunil li komonil sa' choxa ut sa' ruuchich'och', 

16re naq tixk'e eere, jo' chanru li xnimal xloq'al, naq kawaq eech'ool ut 
k'uub'kuuq leeraanm xb'aan li xMusiq'. 

17Li Kriist chihilanq sa' leeraanm sa' xk'ab'a' li paab'aal. Chexe'eni ut cherub'ela 
eerib' sa' li rahok, 

18ut chi jo'kan teetaw ru eerochb'eeneb' chixjunil laj santil paab'anel chanru li 
xnimal ru, li xteram, li xnimal roq ut li xchamal li qaraab'al xb'aan. 

19Nintz'aama chiru li Yuwa'b'ej naq teenaw li xrahom li Kriist li naxq'ax ru 
chixjunil li qak'a'uxl, re naq nujenaqaqex rik'in chixjunil li xchaab'ilal li Yos toj 
taatz'aqloq ru li Kriist eerik'in. 

20Li Yos li wank xwankil re xb'aanunkil chixjunil chi numtajenaq chik chiru li 
naqatz'aama malaj naqak'oxla, jo' chanru li xkawilal yo wi' chi k'anjelak qik'in, 

21rehaq taxaq A'an li loq'al sa' li Iklees ut rik'in li Kristo Jesus, sa' xyanqeb' 
chixjunil li xteepaleb' li ruuchich'och' chi junelik q'e kutan. Jo'kan taxaq. 

Ef 4 

Chexwanq sa' junajil 

1Jo'kan utan, laa'in li wankin sa' tz'alam sa' xk'ab'a' li Qaawa', nintz'aama cheru 
naq chexwanq jo' chanru leeb'oqb'al k'eeb'il eere, 

2q'unaq leech'ool ut junelik tuulanaqex, chaab'ilaqex; chekuyaq eerib' cherib'il 
eerib' rik'in rahok, 

3cheyalaq eeq'e chi xk'uulankil li junajil li nachalk rik'in li Musiq'ej, sa' xk'ab'a' li 
tuqtuukilal li najit'ok eere. 

4Jun ajwi' chi tz'ejwalej ut jun chi Musiq'ej, kama' naq jun ajwi' leeroyb'enihom 
b'oqb'ilex wi'. 

5Jun ajwi' chi Qaawa', jun chi paab'aal, jun chi kub'iha', 

6jun chi Yos ut jun qaYuwa' chiqajunilo, li wank sa' xb'een chixjunileb', sa' xyanq 
chixjunileb' ut rik'in chixjunileb'. 

7Chiqajunjunqal k'eeb'il qe li rusilal li Yos jo' chanru kixsi qe li Kriist. 

8Jo'kan naq naxye li Santil Hu: “Naq kitaqe'k sa' choxa, kixk'ameb' chirix li 
wankeb' sa' tz'alam ut kixk'e xmaataneb' li poyanam”. 

9K'aru xyaalal naq “kitaqe'k”? Naraj naxye naq xb'enwa kikub'eek taq'a, sa' 
ruuchich'och'. 

10Li kikub'e chaq, a'an ajwi' li kitaqe'k sa' xb'een chixjunil sa' choxa re 
xnujob'resinkil chixjunil. 

11Ut A'an wan ajwi' kixxaqab'eb' cho'q apóstol; wankeb' cho'q propeet; wankeb' 
cho'q aj puktesinel li Chaab'il Esilal; wankeb' chik cho'q aj k'aak'alenel ut aj 
tzolonel. 

12Chi jo'kan kixk'uub' chi chaab'il eb' laj santil paab'anel cho'q re li k'anjel 
teneb'anb'il sa' xb'eeneb', re xkab'lankil li xtz'ejwal li Kriist, 

13toj reetal taaqeechani li junajil chiqajunilo; junajaq li qapaab'aal ut junajaq ru li 
xnawb'al ru li Ralal li Yos, toj reetal naq laa'aqo li Winq tz'aqal re ru, tz'aqalaq qe 
qu jo' naq tz'aqal re ru li Kriist. 

14Ink'a' chik kama'aqo li kok'al, chi moko eek'asinb'ilaqo ut k'amb'ilaqo xb'aan li 
iq' yalaq b'ar xb'aan k'a'aq re ru chi na'leb'il li yal naraj xch'ooleb' li winq aj tik'ti' 
ut aj lab'al, a'eb' li junes b'alaq'il neke'xyoob', 

15tqak'anjela b'an li yaal rik'in li rahok, ut chi jo'kan took'iiq sa' chixjunil toj 
reetal toowulaq rik'in li jolomej, a'an li Kriist. 

16A'an naxk'e naq chixjunil li tz'ejwalej, k'uub'k'u ru ut xchapom rib' chi us sa' 
xk'ab'a' chixjunil li xtiqam li roq ruq' nach'oolaniik wi', a' yaal chanru li junjunq 
chi cha'alej, taak'iiq jo' tz'ejwalej re xkab'lankil rib' sa' li rahok. 

Li ak' yu'am sa' xk'ab'a' li Kriist 

17A'in ninye ut nintz'aama cheru sa' xk'ab'a' li Qaawa': naq ink'a' chik texwanq 
jo'eb' li maak'a'eb' xpaab'aal, sa' xmajelal xna'leb'eb', 

18q'oqyink ru li xk'a'uxeb' ut ab'leb' sa' li xyu'am li Yos, xb'aan naq maak'a' 
neke'xnaw ut kaweb' li xjolom. 

19Eb' a'an maak'a' chik neke'reek'a sa' li raanmeb', xe'xq'axtesi b'an rib' chi wank 
sa' li jo'maajo'il na'leb', k'ajo' naq neke'xyal xq'e chi xb'aanunkil chixjunil li k'a'aq 
re ru chi maa'usilal. 

20Ab'anan maawa' a'in li Kriist li xetzol laa'ex, 

21wi relik chi yaal naq eerab'ihom aatinak chirix ut wi A'an li tzolb'ilex wi' chaq, 
jo' chanru li yaal wank rik'in li Jesus. 

22Xetzol risinkil cherix li na'leb' keroksi junxil, a' li najteril winq li naq'aak rik'in li 
naq'unb'esiik wi' xb'aan li ruuchich'och'. 

23Ak'ob'resinb'ilaq taxaq leek'a'uxl xb'aan li Musiq'ej 

24ut tiqtooqex rik'in li Ak' Winq yoob'tesinb'il jo' xjalam u li Yos, sa' li tiikilal ut 
santilal li nachalk sa' xk'ab'a' li yaal. 

25Jo'kan utan, tz'eqtaanahomaq li tik'ti', cheye li yaal chejunjunqal reheb' leeras 
eeriitz'in, xb'aan naq qacha'al qib' chiqib'il qib'. 

26Wi texjosq'oq, k'ehomaq reetal naq mexmaakob'k; mixulq'i li saq'e chi toj yooq 
leejosq'il, 

27chi moko chek'e xna'aj laj tza eerik'in. 

28Li x'elq'ak, mi'elq'ak chik, chixyalaq b'an xq'e chi k'anjelak sa' tiikilal rik'in ruq', 
re naq twanq k'aru tixwotz rik'in li wank sa' rajb'al ru. 

29Mi'elk chi xtz'uumal eere yib' aj aatin, a'anaq b'an li chaab'il, li nawaklesink 
ch'oolej b'arwi' aajel ru, re naq trusilaheb' li te'ab'inq. 

30Meerahob'tesi xch'ool li xSantil Musiq' li Yos li kaaxtinb'ilex wi' rik'in loq'laj 
eetalil cho'q re xkutankil li kolb'a ib'. 

31Chixjunil li k'ahink, josq'il, po'ok ch'oolej, choqink, majewank isinb'ilaq taxaq 
eerik'in, jo' ajwi' chixjunil li maa'usilal. 

32Chaab'ilaqex b'an cherib'il eerib', aj uxtaanaqex, chekuyaq eemaak cherib'il 
eerib', jo' ajwi' naq li Yos kixkuy eemaak sa' xk'ab'a' li Kriist. 

Ef 5 

1Chek'am eere rik'in li Yos jo'qex li ralal xk'ajol raarookex xb'aan,  

2ut chexwanq sa' li rahok kama' naq kexra li Kriist ut kixq'axtesi rib' sa' qak'ab'a' 
jo' chaab'il mayej ut loq'laj yeechi'om, sununk xb'ook chiru li Yos. 

3Li ko'b'eetak yumb'eetak ut chixjunil li maa'usilal malaj xrahinkil ru li b'ihomal 
chi moko chi'ab'imanq sa' eeyanq, xb'aan naq moko xk'ulub'eb' ta chik eb' laj 
santil paab'anel. 

4Jo'kan ajwi' li tz'ajb'eetalil na'leb', li seeraq' maak'a' na'ok wi' ut li xiikil 
ch'uch'ib'k: eb' a k'a'aq re ru a'in moko us ta. Li tento xb'aanunkil, a'an li yoxink. 

5Chiwanq sa' eech'ool naq maajun aj ko'b'eet aj yumb'eet, aj muxul rib' malaj aj 
rahol ru b'ihomal (a'an juntaq'eet rik'in li jalan loq'onink) taatz'aqonq sa' li 
xnimajwal awab'ejihom li Kriist jo'wi' re li Yos. 

6Maa'ani chib'alaq'inq eere rik'ineb' li aatin maak'a'eb' xyaalalil, xb'aan naq a'in 
nachalk wi' xjosq'il li Yos sa' xb'eeneb' laj q'etol aatin. 

7Mex'okenk rik'ineb', 

8xb'aan naq junxil laa'ex chaq li aak'ab', a'ut anaqwan laa'ex chik li saqenk rik'in 
li Qaawa'. Chexwanq jo' ralal xk'ajol li saqenk. 

9Xb'aan naq li naruuchin li saqenk a'an chixjunil li chaab'ilal, tiikilal ut li yaal. 

10K'ehomaq reetal k'aru nawulak chiru li Qaawa', 

11ut mex'okenk chi xb'aanunkil xk'anjel li aak'ab' li maak'a' na'ok wi', jwal us b'an 
naq teerisi chi kutankil re xjitb'al. 

12Xutaanal ajwi' xyeeb'al li b'arwan neke'xb'aanu eb' a'an chi muqmu. 

13Ab'anan chixjunil a'an, naq nach'olob'aak xyaalal, na'elk chi kutankil, 

14xb'aan naq chixjunil li k'utk'u, sa' kutan saqenk chik wank. Jo'kan naq 
nayeemank: “Ajsi aawu laa'at li yookat chi wark, waklin sa' xyanqeb' li kamenaq 
ut sa' aab'een taakutano'q li Kriist”. 

15Jo'kan utan, k'ehomaq reetal chi us chanru leeyu'am: ink'a' jo'kaqex li 
maak'a'eb' xna'leb', jo'kaqex b'an li wankeb' xna'leb'. 

16Meekoleb' li kutan a'in xb'aan naq moko useb' ta li yookohatq chi rilb'al. 

17Jo'kan naq mexwank chi maak'a' eena'leb', chetawaq b'an ru li naraj li Qaawa'. 

18Mexkalaak rik'in b'iin xb'aan naq a'an nak'amok sa' li jo'maajo'il na'leb', 
nujob'resihomaq b'an eerib' rik'in li Musiq'ej. 

19Naq wanqex chi ch'utch'u, yehomaq saalm, himno ut loq'laj b'ich; chexb'ichanq 
ut chexwajb'aq chiru li Qaawa' chi anchal eech'ool. 

20Sa' xk'ab'a' li Qaawa' Jesukriist chexyoxinq junelik chiru li Yos Yuwa'b'ej rik'in 
chixjunil. 

Chepaab'aq eerib' cherib'il eerib' sa' leejunkab'al 
(Kol 3,18—4,1) 

21Chepaab'aq eerib' cherib'il eerib' sa' xk'ab'a' roxloq'inkil li Kriist. 

22Eb' li ixq che'xpaab' li xb'eelom jo' naq neke'xpaab' li Qaawa', 

23xb'aan naq li b'eelomej a'an xjolomil li ixaqilb'ej jo' li Kriist a'an xjolomil li 
Iklees, ut tz'aqal aj kolol re li xtz'ejwal. 

24Jo' naq li Iklees naxpaab' li Kriist, jo'kanaqeb' ajwi' eb' li ixq: che'xpaab' li 
xb'eelom rik'in chixjunil. 

25Ex b'eelomej, chera leerixaqil jo' naq li Kriist kixra li Iklees ut kixq'axtesi rib' sa' 
xk'ab'a' a'an 

26re xsantob'resinkil: kixch'ajob'resi rik'in li ha' ut li raatin, 

27re naq li Iklees taaxaqab'aaq chiru chi k'ajo' xloq'al, chi maak'a'aq xtz'ajnil, chi 
moko xyocholal malaj k'a'aq chik re ru, santaq b'an ut chi maak'a'aq xq'usb'al. 

28Jo'kan ajwi' eb' li winq tento te'xra li rixaqil, kama' naq neke'xra li xtz'ejwaleb'. 
Ani naxra li rixaqil naxra ajwi' rib'. 

29Maajun wa junaq xik' kiril li xtz'ejwal, naxch'oolani b'an ut naxra, jo' ajwi' 
naxb'aanu li Kriist re li Iklees. 

30Xb'aan naq xcha'alo li xtz'ejwal. 

31Jo' naxye li Santil Hu: “Li winq tixkanab' xna' xyuwa', tixlaq'ab' rib' rik'in li 
rixaqil, ut junajaqeb' aj chik chi tz'ejwalej te'kanaaq chi xkab'ichaleb'”.  

32K'ajo' xchamal li na'leb' a'in: yookin chi xyeeb'al chirix li Kriist ut li Iklees. 

33Jo'kan utan li junjunq sa' eeyanq chixra li rixaqil jo' naq naxra rib'; ut li 
ixaqilb'ej chiroxloq'i li xb'eelom. 

Ef 6 

1Ex alalb'ej,  chepaab' leena' leeyuwa' sa' xk'ab'a' li Qaawa' xb'aan naq a'an 
eek'ulub' xb'aanunkil.  

2Li xb'een chaq'rab', xchapom rib' rik'in li xyeechi'om li Yos, a'an a'in: 
“Chawoxloq'i laana' laayuwa' 

3re naq sa tatwanq ut taanajto'q roq laayu'am sa' ruuchich'och'”. 

4Ex yuwa'b'ej, meeyoob' xjosq'il eb' leeralal eek'ajol, chek'iiresiheb' b'an rik'in 
xtzolb'aleb' ut xtijb'aleb' jo' naraj li Qaawa'. 

5Ex aj loq'b'il k'anjel, chepaab' eb' laj eechal eere sa' ruuchich'och'. 
Cheroxloq'iheb' sa' xyaalal ut q'unaq leech'ool jo' naq nekepaab' li Kriist: 

6moko ka'aj ta wi' naq eb' a'an yookeb' cherilb'al re naq sahaqeb' xch'ool eerik'in, 
jo'aqex b'an xmoos li Kriist, yooqex chi xb'aanunkil li naraj li Yos chi anchal 
eech'ool. 

7Chexk'anjelaq chi sa leech'ool jo' chiru li Qaawa', ut maawa' chiruheb' li winq: 

8nekenaw chi us naq li junjunq, us ta wank laj eechal re us ta maak'a', toxk'ul 
xq'ajkamunkil xb'aan li Qaawa' wi chaab'il k'anjel xb'aanu. 

9Ex aj eechal k'anjel, jo'kan ajwi' cheb'aanu reheb' leemoos, ut kanab'omaq 
xxib'enkileb'. Wanq sa' eech'ool naq laa'ex jo' ajwi' eb' a'an wankex rub'el 
xwankil li Qaawa' li wank sa' choxa, ut A'an juntaq'eet narileb' chixjunil. 

Kawub'resiiq leech'ool rik'in li Qaawa' 

10Sa' xraqik, kawub'resiiq leech'ool rik'in li xnimal xwankil li Qaawa'. 

11Tiqib'omaq eerib' rik'in chixjunil li xk'anjelob'aal li Yos re naq xaqxooqex chi 
kaw chiru leeraalenkil xb'aan laj tza. 

12Xb'aan naq moko yooko ta chi xyalb'al qametz'ew yal rik'in winq, rik'ineb' b'an 
li wankeb' xwankil, eb' li neke'taqlank ut neke'awab'ejink sa' xb'een li 
ruuchich'och' a'in li wank sa' aak'ab', rik'ineb' li maa'us aj musiq'ej li wankatqeb' 
taqe'q. 

13Jo'kan utan, chapomaq chixjunil li xk'anjelob'aal li Yos re naq teeram chiruheb' 
li maa'us aj kutan ut kaw xaqxooqex chi ak xeq'ax ru chixjunil. 

14Kawaq b'i' eerib' sa' leepaab'aal, jit'jooq leesa' rik'in li yaal ut tiqtooqex rik'in li 
tiikil ch'oolej re xkolb'al eerib'.  

15Chiwanq leexaab' cheroq re naq yo'oon wanqex chi xpuktesinkil li xchaab'il esil 
li tuqtuukilal;  

16wanq junelik leepaab'aal cho'q ramleb'ch'iich' re naq texruhanq xchupb'al 
chixjunil xxamlel li xsimaj li maa'us. 

17Chapomaq ajwi' li xtz'apb'al eejolom, a'an li kolb'a ib', jo'wi' li xch'iich'ul li 
Musiq'ej, a'an li Raatin li Yos. 

18Junelik chextijoq, chextz'aamanq. Chi kok'aq xsa' chex'elajinq sa' li Musiq'ej. 
Yalomaq eeq'e chi yo'lek sa' komonil, yooqex chi tijok chirixeb' chixjunil laj santil 
paab'anel 

19jo' ajwi' chiwix laa'in, re naq li Yos tixk'e we li loq'laj Aatin li tento xpuktesinkil 
ut kawaq inch'ool chi xk'eeb'al chi nawe'k li xmuqmuukil yaalal li Chaab'il Esilal. 

20Taqlanb'ilin xb'aan li Yos chi xyeeb'al li Chaab'il Esilal, us ta b'ak'b'ookin chi 
kareen. Chextijoq re naq tinpuktesi chi maak'a' inxiw, jo' teneb'anb'il sa' inb'een. 

Xraqik li hu 

21Laj Tíkiko, li wiitz'in raaro inb'aan ut chaab'il aj k'anjel chiru li Qaawa', tixye 
resil eere chixjunil: chanru wankin ut k'aru ninb'aanu. 

22A'an tz'aqal aj e naq tintaqla eerik'in: re naq teerab'i wesil ut tixk'ojob' 
eech'ool. 

23Li Yos Yuwa'b'ej ut li Qaawa' Jesukriist che'xk'e taxaq li tuqtuukilal reheb' laj 
paab'anel, jo'wi' li rahok ut li paab'aal. 

24Chiwanq taxaq li rusilal li Yos rik'ineb' chixjunil li neke'rahok re li Qaawa' 
Jesukriist chi junelik. 

Fil 

Fil 1 

Xk'eeb'al sahil ch'oolej 

1Laa'in laj Pablo, wochb'een laj Timoteo, aj k'anjelo chiru li Kristo Jesus, 
nokootz'iib'ak rik'ineb' chixjunil li wankeb' xsantilal sa' xk'ab'a' li Kristo Jesus, 
eb' li wankeb' aran Filipos, rochb'eeneb' laj jolominel ut eb' li diákono. 

2Chiwanq taxaq eerik'in li usilal ut li tuqtuukilal nachalk rik'in li Yos li qaYuwa' ut 
rik'in li Qaawa' Jesukriist. 

Yoxink ut tz'aamank 

3Ninyoxink chiru linYos rajlal naq nekexjultiko'k we, 

4ut junelik nintz'aamank cherix chejunilex sa'eb' chixjunil lintij chi sa sa' inch'ool, 

5xb'aan naq xex'okenk sa' link'anjel chirix li Chaab'il Esilal chalen chaq sa' li 
xb'een kutan toj anaqwan. 

6K'ojk'o inch'ool naq li Yos li xyoob'ank re li chaab'il k'anjel a'in eerik'in yooq 
ajwi' chi xtz'aqob'resinkil ru, toj reetal sa' xkutankil li Kristo Jesus. 

7Xk'ulub' naq laa'in tweek'a chi jo'ka'in cherix chejunilex, xb'aan naq wankex sa' 
linch'ool, rik'in naq laa'ex jun chi tz'aqonk rik'in li rusilal li Yos k'eeb'il we, naq 
wankin sa' tz'alam jo' ajwi' naq ninkol rix li Chaab'il Esilal ut ninxaqab' xwankil. 

8Li Yos naxnaw chi us naq q'axal nekexinra chejunilex sa' li xrahom li Kristo 
Jesus. 

9Ut a'an a'in li nintz'aama sa' lintij: naq leerahom chik'iiq chi junelik rik'in 
xtawb'al eena'leb' jo'wi' xtawb'al xyaalal chixjunil, 

10re naq texruuq xsik'b'al ru li q'axal chaab'il, ut chi jo'kan maak'a'aq eemuxul, 
maak'a'aq eemaak sa' xkutankil li Kriist, 

11nujenaqaqex b'an rik'in li naruuchin li tiikilal sa' xk'ab'a' li Jesukriist cho'q re li 
xloq'al ut li xnimankil ru li Yos. 

Li xyu'am laj Pablo 

12Ex was wiitz'in, nawaj teenaw naq li k'aru xink'ul, xk'anjelak chi us re 
xpuktesinkil li Chaab'il Esilal. 

13Jo'kan naq jo'k'ihal li wankeb' sa' rochoch li ruuchil li awab'ej ut chixjunileb' li 
junch'ol chik neke'xnaw naq wankin sa' tz'alam sa' xk'ab'a' li Kriist. 

14Ut naab'aleb' laj paab'anel xe'kawuuk xch'ool chirix li Qaawa' sa' xk'ab'a' naq 
b'ak'b'ookin chi kareen, ut q'axal chik neke'xk'e xch'ool chi xyeeb'al li Raatin li 
Yos chi maak'a'eb' xxiw. 

15Yaal ajwi' naq wankeb' li neke'puktesink resil li Kriist yal xb'aan naq 
nikine'xkaqali ut nikine'xwech'i, ab'an wankeb' ajwi' neke'b'aanunk a'an chi 
anchaleb' xch'ool. 

16Eb' a'in neke'xpuktesi resil li Kriist xb'aan naq nikine'xra ut neke'xnaw naq 
xaqab'anb'ilin chi xkolb'al rix li Chaab'il Esilal, 

17ut eb' li junch'ol chik yal re xyalb'al wix ut ink'a' sa' xyaalal; neke'xb'aanu chi 
jo'kan yal re xnimob'resinkil linrahilal anaqwan naq wankin sa' tz'alam. 

18Ab'anan maak'a' naxye, us ta sa' ka'pak'al uhil, us ta sa' tiikil ch'oolej, junelik 
napuktesimank resil li Kriist: a'in nasaho'k wi' inch'ool ut taasaho'q ajwi' chi 
junelik. 

19Xb'aan naq ninnaw chi us naq a'in taasutq'iiq cho'q usilal cho'q we sa' xk'ab'a' 
leetij jo'wi' sa' xk'ab'a' xMusiq' li Jesukriist li natenq'ank we. 

20A'in tz'aqal li ninyo'oni ut nawoyb'eni: naq maak'a' k'aru tinxutaanaq wi'. Us ta 
yo'yooqin malaj ut kamenaqaqin, k'ojk'o inch'ool naq anaqwan ut junelik li Kriist 
taanimaaq xloq'al wik'in. 

21Xb'aan naq chiwu laa'in li yu'am a'an li Kriist ut li kamk a'an q'axal us cho'q we. 

22Ab'an wi li wank sa' ruuchich'och' naraj naxye naq link'anjel taa'uuchinq, ink'a' 
ninnaw b'ar wank li tinsik' ru. 

23Ka'pak'al naweek'a lintitz'b'al: nawaj raj tinq'ajq tinsutq'iiq re naq wanqin 
rik'in li Kriist, ut a'in tz'aqal li q'axal us. 

24Ab'an li jun chik, a' li toj wank sa' ruuchich'och', a'in q'axal chik aajel ru sa' 
eek'ab'a' laa'ex. 

25Kaw inch'ool chirix a'in, ut ninnaw naq tinkanaaq ut toj tinwanq sa' eeyanq 
chejunilex re naq texk'iiq chi sa sa' eech'ool sa' leepaab'aal. 

26Jo'kan naq q'axal sahaq chik leeraanm rik'in li Kristo Jesus, naq wanqin wi' chik 
sa' eeyanq. 

27Ka'ajwi' a'in nawaj: naq wanqex taxaq sa' xyaalal jo' xk'ulub' li xChaab'il Esil li 
Kriist. Chi jo'kan, us ta tinxik cherilb'al us ta maa'anihaqin, twab'i eeresil naq kaw 
xaqxooqex sa' jun chi musiq'ej, ut wotz yooqex chi xyalb'al eeq'e chirix 
xpaab'ankil li Chaab'il Esilal, 

28chi maak'a' k'aru texxiwaq wi' chiruheb' li xik' neke'ilok eere: a'anaq reetalil li 
sachk cho'q reheb' a'an, a'ut cho'q eere laa'ex a'anaq reetalil li kolb'a ib'. Ut 
chixjunil a'in nachalk rik'in li Yos. 

29Xb'aan naq laa'ex k'eeb'il eemaatan sa' xk'ab'a' li Kriist, moko ka'aj ta wi' re 
xpaab'ankil li Kriist, re aj b'an wi' xk'ulb'al li rahilal sa' xk'ab'a' A'an; 

30yookex ajwi' chi xk'ulb'al li raaxiik' li xineeril wi' chaq chi wank junxil ut li 
wankin wi' anaqwan, jo' nekerab'i resil. 

Fil 2 

Li junajil sa' q'unil ch'oolej 

1K'ojk'o linch'ool naq li Kriist xb'oqok eere chi waklesink ch'oolej ut li xrahom 
nekextaqla chi xk'ojob'ankil xch'ooleb' leeras eeriitz'in; wotz nekextz'aqonk 
rik'in jun chi Musiq'ej, aj uxtaanex ut chaab'il leeraanm. 

2Jo'kan naq nintz'aama cheru naq chetz'aqob'resi xsahilal inch'ool, junajaq ru 
leek'a'uxl, leeraanm ut leemusiq' sa' li rahok. 

3Mik'a' eeb'aanu sa' q'etq'etil chi moko yal re xnimob'resinkil eerib', chekub'siiq 
b'an eewankil; li junjunq tixk'oxla naq eb' li xkomon q'axal ninqeb' chik xwankil 
chiru. 

4Maa'ani chixsik' li us ka'ajwi' cho'q re xjunes, chixsik'aq aj b'an wi' cho'q reheb' 
li ras riitz'in. 

5Li na'leb' kiwank rik'in li Kristo Jesus a'an ajwi' chiwanq eerik'in: 

6A'an, us ta wank xyosilal, ab'an ink'a' kixk'oxla xk'uulankil ka'ajwi' cho'q re li 
wank chi juntaq'eet rik'in li Yos, 

7kixmaak'a'i b'an rib' sa' xyu'am, kixk'am rib' kama' junaq moosej, kixk'am 
qach'och'el qasululel ut chanchan qech winqilal naq kixk'ut rib'. 

8Kixkub'si rib' ut kipaab'ank toj reetal sa' li xkamik, a' li xkamik chiru krus. 

9Jo'kan naq kitaqsiik xwankil xb'aan li Yos ut kixmaatani li k'ab'a'ej q'axal nim 
xloq'al chiruheb' chixjunil li k'ab'a'ej, 

10re naq sa' xk'ab'a' li Jesus te'xwiq'ib' rib' chixjunileb' li wankeb' sa' choxa, sa' 
ruuchich'och' ut rub'el ch'och', 

11ut li junjunq tixch'olob' rik'in xtz'uumal re naq li Jesukriist a'an li Qaawa', re li 
xnimal xloq'al li Yos Yuwa'b'ej. 

Chexk'anjelaq chirix leekolb'al 

12Jo'kan utan, ex was wiitz'in raarookex inb'aan, jo' naq xexpaab'ank chiwu chi 
junelik, moko ka'aj ta wi' naq wankin chaq eerik'in, jo'kan ajwi' teeb'aanu 
anaqwan naq maa'anihin sa' eeyanq. Chexk'anjelaq chi kaw chirix leekolb'al chi 
wanq eexiw ut texsiksotq, 

13xb'aan naq a' li Yos na'eek'asink eere chi rahok ut chi k'anjelak, jo' chanru 
na'alaak sa' xch'ool. 

14B'aanuhomaq chixjunil chi maak'a'aq xchoqoqinkil ut xwech'inkil eerib', 

15re naq wanqex chi maak'a'aq eeq'usb'al ut saqaq ru leech'ool, ralalaqex li Yos 
chi maak'a' eemaak sa' xyanqeb' li tenamit a'an ink'a' useb' ut sachenaqeb' sa' li 
maak. Sa' xyanqeb' a'an nekexlemtz'unk jo'kex li chahim sa' ruuchich'och', 

16chi kaw chapchookex rik'in li aatin nak'ehok yu'am. Chi jo'kan truuq tintaw 
inloq'al sa' xkutankil li Kriist xb'aan naq ink'a' xin'aanilak chi maak'a' rajb'al, chi 
moko xintawasi wib' chi maak'a' aj e. 

17Us ta taa'isiiq linkik'el ut taahoye'q sa' xb'een leeloq'laj yeechi'om b'arwi' 
nekemayeja leepaab'aal, maak'a' naxye, taasaho'q raj sa' inch'ool ut tintz'aqonq 
raj sa' xsahil leeraanm. 

18Jo'kanaqex ajwi' laa'ex: chexsaho'q ut chextz'aqonq sa' li xsahil inch'ool. 

Laj Timoteo ut laj Epafrodito 

19Nim li Qaawa' Jesus sa' inb'een, kaw inch'ool naq chi seeb' tintaqla laj Timoteo 
eerik'in, re naq taak'ojlaaq ajwi' linch'ool rik'in rab'inkil leeresil. 

20Xb'aan naq maa'ani wank wik'in jo'kan ta xna'leb', maa'ani nak'oxlak cherix 
laa'ex jo' a'an: 

21chixjunileb' neke'xsik' li us ka'ajwi' cho'q reheb' ut maawa' li us cho'q re li 
Kristo Jesus. 

22A'ut laa'ex ak nekenaw xchaab'ilal li xna'leb' laj Timoteo: kama' junaq alalb'ej 
chiru li xyuwa', jo'kan naq kik'anjelak wochb'een chirix li Chaab'il Esilal. 

23A'an nink'oxla xtaqlankil eerik'in chi junpaat; ka'ajwi' twil k'aru tinkanaaq wi' 
laa'in. 

24Ut toj kaw inch'ool rik'in li Qaawa' naq laa'in ajwi' tinxik chi seeb' eerik'in. 

25Xink'oxla ajwi' naq tento tintaqla eerik'in li wiitz'in Epafrodito, wech aj k'anjelil 
ut wech soldaadil, li xetaqla chaq chintenq'ankil naq wankin sa' rajb'al ru. 

26Q'axal taaraj rilb'al wi' chik eeru chejunilex ut yo xk'a'uxl cherix, xb'aan naq 
xerab'i resil li xyajel. 

27Relik chi yaal naq kiyajerk, kach'in chik maa kikamk. Ab'an li Yos ki'uxtaanank 
ru, ut moko ka'aj ta wi' a'an, kiruxtaana aj b'an wi' wu laa'in re naq ink'a' 
taanumtaaq xrahil inch'ool. 

28Jo'kan naq tinseeb'a wib' chi xtaqlankil eerik'in re naq taasaho'q eech'ool naq 
teeril wi' chik ru, ut taak'ojlaaq ajwi' b'ayaq inch'ool laa'in. 

29Chek'ulaq b'i' laj Epafrodito sa' xk'ab'a' li Qaawa' chi anchal leeraanm, ut 
cheroxloq'iheb' li winq jo'keb' a'an, 

30xb'aan naq kach'in chik maa kikamk naq yo chi k'anjelak chirix li Kriist: kixk'e 
sa' ra li xyu'am re xb'aanunkil li k'anjel li ink'a' kexruhank laa'ex xb'aanunkil 
chiwu. 

Fil 3 

Li tz'aqal xb'ehil li kolb'a ib' 

1Ex was wiitz'in, chisaho'q sa' eech'ool sa' xk'ab'a' li Qaawa'. Moko ch'a'aj ta 
cho'q we xtz'iib'ankil wi' chik eerik'in li k'a'aq re ru ak inyehom chaq, ut a'an 
tixk'e xkawub' leech'ool. 

2Chekol eerib' chiruheb' li tz'i';chekol eerib' chiruheb' li maa'us aj k'anjel; chekol 
eerib' chiruheb' laj sirkunsisyon aj b'alaq'! 

3Eb' li tz'aqal xk'ulumeb' li sirkunsisyon a'ano laa'o, li naqaloq'oni ru li Yos jo' 
naraj li xMusiq', naqanima qib' sa' xk'ab'a' li Kristo Jesus ut ink'a' k'ojk'o li 
qach'ool ka'ajwi' rik'in li naqab'aanu qajunes. 

4Laa'in wank ajwi' k'aru tink'e wi' xkawilal inch'ool. Wi wank junaq naxk'oxla 
naq truuq tixtaw xkawilal li xch'ool, ma toja' ta chik laa'in. 

5Kink'ul li sirkunsisyon sa' xwaqxaq li kutan; laa'in aj Israel sa' xtepaal laj 
Benjamín, laa'in aj Hebreo kama'eb' ajwi' linna' linyuwa'; rik'in xpaab'ankil li 
Chaq'rab', laa'in aj Pariseey. 

6Q'axal kink'e inch'ool chi paab'ank toj reetal kinrahob'tesi li Iklees, ut maajun 
truuq tixwech' wix rik'in li tiikilal natawmank sa' xk'anjelankil xChaq'rab' laj 
Moisés. 

7Ut chixjunil a'in li q'axal kink'e xwankil junxil, nink'oxla naq maak'a' na'ok wi' 
sa' xk'ab'a' li Kriist. 

8A wi' chik a'in: chiwu laa'in chixjunil li k'a'aq re ru maak'a' na'ok wi' sa' xk'ab'a' 
li xnimal xloq'al xnawb'al ru li Kristo Jesus, linQaawa'. Sa' xk'ab'a' a'an xintz'eq 
chirix inch'ool chixjunil li k'a'aq re ru ut yal mul aj chik naq nawil, re naq 
tweechani li Kriist 

9ut tintawe'q rik'in, maawa' rik'in xtiikilal linch'ool li nachalk rik'in li Chaq'rab', 
rik'in b'an li nawank sa' xk'ab'a' xpaab'ankil li Kriist, a' li nachalk rik'in li Yos 
xb'aan li paab'aal. 

10Nawaj xnawb'al ru li Kriist ut li xwankil li xwaklijik chi yo'yo, nawaj ajwi' 
tz'aqonk sa'eb' li xrahilal: chi jo'kan, juntaq'eetanb'ilaqin rik'in A'an sa' li xkamik, 

11tinyal inq'e chi reechaninkil li xwaklijikeb' chi yo'yo eb' li kamenaq. 

12Moko ak ta xintaw a'in, chi moko ak ta tz'aqal we wu, toj yookin b'an chi 
xyalb'al inq'e re naq toxweechani xb'aan naq xin'eechaniik ajwi' laa'in xb'aan li 
Kristo Jesus. 

13Ex was wiitz'in, ink'a' nink'oxla naq ak ta xweechani. Ab'an li ninb'aanu, a'an 
a'in: ninsach sa' inch'ool li b'arwan xkanaak chaq chi ixb'ej ut ninyal inq'e chi 
xtawb'al li wank chi uub'ej; 

14sa' aanil ninxik sa' li xraqik re xk'ulb'al li q'ajkam li wank toj taqe'q, li 
nokooxb'oq wi' li Yos sa' xk'ab'a' li Kristo Jesus. 

15Jo'kan utan, chiqajunilo li tz'aqal qe qu sa' li qapaab'aal jo'kaq taxaq a'in li 
qak'a'uxl; ut wi rik'in k'aru jalan chik nekek'oxla, a'an ajwi' li Yos taach'olob'anq 
cheru. 

16Ab'anan toj b'arwi' xoowulak, xikaqo chi tiik chi uub'ej. 

17Ex was wiitz'in, chek'am eere wik'in ut cheka'yaheb' li neke'xtaaqe li b'e 
xqak'ut cheru. 

18Xb'aan naq naab'aleb' xik' neke'ril li xkrus li Kriist. A'in ak k'iila sut inyehom 
eere, ut anaqwan ninye wi' chik eere rik'in yaab'ak. 

19Ab'an li xraqikeb' a'in, a'an li sachk; li xyoseb' a'an li xsa'eb'; neke'xnimob'resi 
rib' sa' li xutaanalil na'leb' neke'xye neke'xb'aanu, ut ka'ajwi' li k'a'aq re ru wank 
sa' ruuchich'och' neke'reek'a xsahil. 

20A'ut laa'o sa' choxa wank qatenamit, b'arwi' taak'ulunq chaq laj Kolonel li 
naqoyb'eni, a' li Qaawa' Jesukriist. 

21A'an taajaltesinq ru li qach'och'el qasululel chi nimaq xloq'al, re naq tkanaaq 
chi junajwa jo' li xjunxaqalil, sa' xk'ab'a' li xnimal xwankil li naruhank wi' 
xk'eeb'al chixjunil rub'el roq. 

Fil 4 

1Jo'kan utan,  ex was wiitz'in li nekexinra ut nekexink'oxla,  laa'ex tz'aqal xsahil 
inch'ool ut inloq'al,  kaw xaqxooqex sa' xk'ab'a' li Qaawa',  ex was wiitz'in 
raarookex inb'aan.  

Xk'eeb'al xna'leb'eb' laj paab'anel 

2Nintz'aama chiru lix Evodia jo' ajwi' chiru lix Síntike, naq junajaq xk'a'uxeb' jo' 
naraj li Qaawa'. 

3Jo'kan ajwi' nintz'aama chawu, a Sísigo, tz'aqal “wech aj k'anjelilat”, naq 
chatenq'aheb' li ixq a'an, xb'aan naq kaw xe'k'anjelak wochb'eeneb' chirix li 
Chaab'il Esilal. A'an ajwi' xb'aanu laj Klemente ut eb' li junch'ol chik aj tenq' we, li 
ak wankeb' xk'ab'a' sa' xhuhil li yu'am. 

4Junelik chexsaho'q rik'in li Qaawa'. Ninye wi' chik eere: naq chexsaho'q! 

5Li xtuulanil eech'ool chik'utunq chiruheb' chixjunil. Li Qaawa' ak nach' wan 
chaq. 

6Maak'a' k'a'aq re ru chi'ok wi' eek'a'uxl, junelik b'an cheq'axtesi sa' roq ruq' li 
Yos leepatz'om rik'in tijok ut tz'aamank, jo'wi' rik'in yoxink. 

7Ut li tuqtuukil usilal li nachalk rik'in li Yos ut naxq'ax ru chixjunil li na'leb', 
tixk'uula leech'ool ut leek'a'uxl rik'in li Kristo Jesus. 

8Sa' xraqik, ex was wiitz'in, chixjunil li yaal, li k'ulub'ej, li tiik, li maak'a' reek', 
ka'loq' oxloq', chixjunil li chaab'il ut xk'ulub' nimaak ru, a'an chiwanq sa' 
eech'ool. 

9Jo'ch'inal jo'nimal li xetzol, xek'ul, xerab'i ut xeril wik'in, a'an b'aanuhomaq, ut li 
Yos li nak'ehok li tuqtuukil usilal taawanq eerik'in. 

Laj Pablo naxb'anyoxi li tenq'aal kixk'ul 

10Q'axal xsaho'k sa' inch'ool rik'in li Qaawa' naq xexruhank wi' chik intenq'ankil. 
Ak nikineek'oxla chaq, ab'an maji' xk'e chaq rib' cheru intenq'ankil. 

11Ink'a' ninye a'in sa' xk'ab'a' naq wankin ta sa' rajb'al ru, xb'aan naq xintzol wib' 
chi wank chi k'ojk'o inch'ool sa' chixjunil li yookin chi xk'ulb'al. 

12Xink'ayk chi wank sa' rajb'al ru jo' ajwi' chi numtajenaq k'aru we. Chixjunil 
k'aynaqin wi': k'aynaqin chi wank chi numtajenaq inwa jo' ajwi' chi xkuyb'al li 
tz'okaak, chi k'ajo' k'aru we jo' ajwi' sa' xmajelal. 

13Chixjunil ninkuy xnumsinkil sa' xk'ab'a' Li nak'ehok xkawub' inch'ool. 

14Ab'anan us xeb'aanu rik'in xwotzb'al linrahilal. 

15Ex aj Filipos, laa'ex nekenaw naq sa' xtiklajik link'anjel chirix li Chaab'il Esilal, 
naq kin'elk chaq Macedonia, maajun li Iklees ki'okenk chintenq'ankil, ka'ajwi' 
laa'ex.  

16A' wi' chik naq kinwank chaq Tesalónika, ka' wa ketaqla wik'in li yo chi 
majelo'k chiwu.  

17Moko ninsik' ta eerik'in junaq inmaatan, ninsik' b'an naq chik'ihanq ru li 
paab'ank cho'q eere. 

18Wank li k'aru we, re xq'axb'al li junjunq chi kutan, ut na'ela'ank ajwi'. Sa chik 
wankin rik'in li tenq'aal li xetaqla chaq we chirix laj Epafrodito: a'an sununkil 
b'ook ut chaab'il mayej li nawulak chiru li Yos. 

19Jo'kan naq linYos tixk'e eere chixjunil li aajel ru, jo' chanru li xchamal xsasal li 
xb'ihomal, sa' xk'ab'a' li Kristo Jesus. 

20Li Yos, li qaYuwa', chinimaaq taxaq xloq'al junq'e junq'e kutan. Jo'kan taxaq. 

Xraqik li hu 

21Chek'e xsahilaleb' xch'ool chixjunileb' li wankeb' xsantilal sa' xk'ab'a' li Kristo 
Jesus. Neke'xtaqla xsahil eech'ool eb' li was wiitz'in li wankeb' wochb'een. 



2098 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

22Neke'xtaqla xsahil eech'ool chixjunileb' laj santil paab'anel, xb'een xb'een li 
wankeb' sa' rochoch li Awab'ej. 

23Li rusilal li Qaawa' Jesukriist chiwanq taxaq eerik'in. 

Kol 

Kol 1 

Xk'eeb'al sahil ch'oolej 

1Laa'in laj Pablo, x'apóstol li Kristo Jesus jo' x'alaak sa' xch'ool li Yos, wochb'een 
laj Timoteo, li wiitz'in, 

2nintz'iib'ak rik'ineb' laj santil paab'anel aj Kolosas, eb' li was wiitz'in li neke'xk'e 
xch'ool chi paab'ank sa' xk'ab'a' li Kriist. Chiwanq taxaq eerik'in li usilal ut li 
tuqtuukilal nachalk rik'in li Yos, li qaYuwa'. 

Yoxink ut tz'aamank 

3Junelik nokootijok cherix ut nokooyoxink chiru li Yos, li xYuwa' li Qaawa' 
Jesukriist, 

4xb'aan naq xqab'i resil naq nekepaab' li Kristo Jesus ut nekera chixjunileb' laj 
santil paab'anel 

5sa' xk'ab'a' royb'eninkil li sahil ch'oolej k'uulanb'il cho'q eere sa' choxa. Ak 
tzolb'ilex chaq chirix a'an xb'aan li Aatin re li yaal, a' li Chaab'il Esilal 

6li kiwulak toj eerik'in ut yo chi uuchink ut chi k'ihank sa' eeyanq kama' ajwi' sa' 
chixjunil li ruuchich'och', chalen naq kerab'i resil li rusilal li Yos ut ketaw ru k'aru 
tz'aqal a'an. 

7Jo'ka'in naq kextzole'k xb'aan laj Epafras, li qochb'een chi k'anjelak raaro 
qab'aan ut chaab'il aj k'anjel chiru li Kriist sa' eek'ab'a' laa'ex. 

8A'an ajwi' kich'olob'ank chiqu chanru leerahom sa' li Musiq'ej. 

9Jo'kan utan, chalen naq xqab'i resil chixjunil a'an, ink'a' nokoohilank chi tijok 
cherix ut junelik yooko chi xtz'aamankil naq toxeetaw xyaalal li rajom li Yos chi 
tz'aqal re ru, rik'in chixjunil li na'leb' ut k'a'uxl li naxk'e li Musiq'ej, 

10re naq chiwanq taxaq leeyu'am jo' chanru xk'ulub' li Qaawa', tz'aqal jo' nawulak 
chiru. Cheruuchin chixjunil li chaab'il b'aanuhom ut chexk'iiq chi xnawb'al ru li 
Yos. 

11Chikawub'resiiq chi tz'aqal leech'ool xb'aan li xwankil li xloq'al li Yos, re naq 
teekuy chixjunil li ch'a'ajkilal chi ink'a' taach'inanq leech'ool; 

12chexyoxinq rik'in sahil ch'oolej chiru li Yuwa'b'ej li xk'ehok eere chi tz'aqonk 
sa' li xmaataneb' laj santil paab'anel sa' li saqenk. 

13A'an ki'isink qe sa' xwankil li aak'ab' ut kooroksi sa' li x'awab'ejihom li 
xraarookil Alal 

14li naqataw wi' qakolb'al rik'in li xkuyb'al xsachb'al li qamaak. 

Li xnimal xwankil li Kriist 

15Li Kriist a'an li xjalam u li Yos li ink'a' na'ilmank ru. A'an li yo'lajenaq xb'enwa 
chiru chixjunil li yoob'tesinb'il, 

16xb'aan naq sa' xk'ab'a' a'an kiyoob'tesiik chixjunil li k'a' re ru li wank sa' choxa 
jo'wi' sa' ruuchich'och', li na'ilmank ut li ink'a' na'ilmank ru, li wankeb' xnimal 
xk'anjel ut xwankil, li neke'taqlank ut neke'awab'ejink: chixjunil kiyoob'tesiik sa' 
xk'ab'a' a'an ut cho'q re a'an. 

17A'an li xb'een chiru chixjunil, ut chixjunil yo'yo ut xchapom rib' sa' xk'ab'a'. 

18A'an ajwi' xjolomil li Iklees, a' li xtz'ejwal. A'an li xtiklajik, li xb'een yo'lajenaq 
sa' xyanqeb' li kamenaq, re naq nimaq xwankil sa' xb'een chixjunil. 

19Xb'aan naq ki'alaak sa' xch'ool li Yos naq rik'in a'an chiwanq xtz'aqlojik ru 
chixjunil. 

20Sa' xk'ab'a' li Kriist ut cho'q re A'an, li Yos kiraj xk'amb'al wi' chik sa' rusilal 
chixjunil li k'a'aq re ru, rik'in xk'eeb'al sa' tuqtuukilal chixjunil li wank sa' 
ruuchich'och' ut sa' choxa, sa' xk'ab'a' li xkik'el hoyb'il chiru krus. 

Laa'ex ajwi' k'amb'ilex wi' chik sa' rusilal li Yos 

21Junxil laa'ex najtex chaq rik'in li Yos ut xik' nekeril A'an, xb'aan leek'a'uxl ut 
leeyib' aj b'aanuhom. 

22A'ut anaqwan li Yos xexk'am wi' chik sa' rusilal sa' xk'ab'a' li xkamik li 
xch'och'el sululel li Kriist, re eexaqab'ankil chiru sa' santilal, chi maak'a'aq 
eemuxul ut eeq'usb'al. 

23Ka'ajwi' naq kawaq eech'ool sa' leepaab'aal; kaw kab'lanb'ilaqex sa' xb'een 
a'an, jo'wi' kaw xaqxooqex chi oyb'enink sa' xk'ab'a' li Chaab'il Esilal eerab'ihom, 
a' li xpuktesimank reheb' chixjunil junsut junrub'el choxa ut li xaqab'anb'ilin wi' 
laa'in laj Pablo chi xk'anjelankil chiruheb' chixjunil. 

Li xk'anjel laj Pablo sa' xyanqeb' li maawa'eb' aj Judiiy 

24Anaqwan nasaho'k sa' inch'ool rik'in li nalajinkuy sa' eek'ab'a' laa'ex, ut 
nintz'aqob'resi sa' linch'och'el sululel li xrahilal li Kriist li toj na'ajmank ru, cho'q 
re li xtz'ejwal, a'an li Iklees. 

25Laa'in xaqab'inb'ilin cho'q aj k'anjel chiru li Iklees, jo' chanru linmaatan k'eeb'il 
we xb'aan li Yos sa' eeyanq, re naq taatz'aqloq ru li Raatin li Yos, 

26a' li tz'aptz'ookil na'leb' muqmu chalen chaq q'e kutan, chalen sa' xtiklajik 
xteepaleb' li qaxe' qatoon, ut anaqwan xk'utb'esimank chik chiruheb' laj santil 
paab'anel. 

27Li Yos kiraj xk'utb'al chiruheb' a'an li xchamal xsasal li xloq'al li muqmuukil 
na'leb' a'in sa' xyanqeb' li maawa'eb' aj Judiiy, a' li Kriist li wank eerik'in, li 
k'ojk'o wi' leech'ool chi royb'eninkil xnimal eeloq'al. 

28A'an tz'aqal li naqapuktesi resil. Naqak'eheb' xna'leb' chixjunileb' ut 
naqatzoleb' rik'in chixjunil li qak'a'uxl, re naq tqaxaqab'eb' chixjunil chi tz'aqalaq 
re ruheb' sa' xk'ab'a' li Kriist. 

29A'an aj e naq q'axal ninyal inq'e sa' link'anjel rik'in xnimal xwankil li Kriist, li 
kaw yo chi k'anjelak wik'in. 

Kol 2 

Laj Pablo yo chi k'oxlak chirixeb' laj Kolosas 

1Nawaj teenaw naq q'axal kaw yookin chi k'anjelak cherix laa'ex, chirixeb' ajwi' 
laj Laodicea ut chirix chixjunileb' li maji' rilomeb' wu, 

2re naq taak'ojlaaq xch'ooleb', junajaq xk'a'uxeb' sa' li rahok, toxe'xtaw li xnimal 
b'ihomal wank sa' li nawok yaal chi tz'aqal jo'wi' sa' xtawb'al ru li xmuqmuukil 
na'leb' li Yos, a'an li Kriist. 

3Rik'in A'an muqmu chixjunil li xchamal xsasal li chaab'il k'a'uxl ut li na'leb'. 

4Ninye a'in eere re naq maa'ani chib'alaq'inq eere rik'in xchaq'alil ru aatin. 

5Us ta maa'anihin chaq sa' eeyanq chi winqilal, ab'an sa' musiq'ej wankin 
eerik'in; k'ajo' naq ninsaho'k chi rilb'al li xjunajil leech'ool ut li xkawilal 
leepaab'aal chirix li Kriist. 

Li tz'aqal yu'am sa' xk'ab'a' li Kriist 

6Jo'kan utan, kama' naq xek'ul chaq li Kristo Jesus, li Qaawa', chexwanq ajwi' 
anaqwan rik'in A'an: 

7xe'eninb'ilaqex ut kab'lanb'ilaqex sa' xb'een, kaw xaqxooqex sa' li paab'aal jo' 
chanru tzolb'ilex wi', q'axal yooqex chi yoxink chiru li Yos. 

8Chek'e reetal, maa'ani chira'lenq eere rik'in b'alaq' aj na'leb' li maak'a' rajb'al, 
yal xyehomeb' li winq, ruuchich'och'il na'leb' ut maawa' li naraj li Kriist. 

Li Kriist a'an xjolomileb' li winq ut eb' li ánjel 

9Xb'aan naq rik'in li Kriist wank xtz'aqlojik li Yosilal chi yaal, 

10jo' ajwi' tz'aqal re ru leeyu'am sa' xk'ab'a' A'an li najolomink re chixjunileb' li 
musiq'ej li neke'taqlank ut wankeb' xwankil. 

11Rik'in ajwi' A'an eek'ulum li sirkunsisyon, maawa' li uxb'il rik'in uq'ej, a' b'an li 
xsirkunsisyon li Kriist, rik'in risinkil eerik'in li naxrahi ru li tz'ejwalej. 

12Eerechmuqb'al li Kriist sa' li kub'iha', eerochb'een ajwi' A'an naq xexwakliik chi 
yo'yo xb'aan naq xepaab' li xnimal xwankil li Yos li kiwaklesink chi yo'yo li Kriist 
sa' xyanqeb' li kamenaq. 

13Junxil kamenaqex naq kexwank chaq xb'aan leemaak jo' ajwi' xb'aan naq maji' 
eerisihom chaq leetz'ajb'eetalil na'leb'. Ab'an li Yos kixk'e eeyu'am eerochb'een li 
Kriist, ut kixkuy kixsach chixjunil li qamaak. 

14Kixkanab' chi maak'a' chik xwankil li xhuhil li chaq'rab' tz'iib'anb'il wi' li 
qajitb'al, ut kixsach reetalil naq kixt'oj chiru krus. 

15Kixjuk' xwankileb' li musiq'ej neke'taqlank ut neke'awab'ejink, kixk'eheb' chi 
se'eek chiruheb' chixjunil ut kixk'ameb' chirix xb'aan xnimal xwankilal. 

Chekolaq eerib' chiru li b'alaq'il 

16Jo'kan utan, maa'ani chiwech'oq eerix rik'in wa'ak uk'ak, chirix ninq'e, xyo'lajik 
li po malaj chirix li sábado. 

17Chixjunil a'in a'an xmu li k'aru chaalel; ab'an li tz'aqal xyaalalil a'an li Kriist. 

18Maa'ani chimaq'oq cheru leemaatan rik'in xpak'b'al xkub'sinkileb' rib', jo'wi' 
rik'in xloq'oninkileb' li ánjel. Yal neke'xye naq neke'ilok moy u ut 
neke'xnimob'resi rib' chi maak'a' xyaalal xb'aan li ruuchich'och'il na'leb'. 

19Li nab'aanunk re a'an, ink'a' chapcho rik'in li Jolomej, xb'aan naq li Kriist 
nach'oolanink ut nak'uub'ank re chixjunil li Tz'ejwalej, sa' xk'ab'a' li xtiqam li 
xb'aqel ut li xtoqb'al li roq ruq', re naq taak'iiq jo' naraj li Yos. 

20Wi eerech kamik li Kriist chiru li ruuchich'och'il na'leb', k'a' put naq leeyu'am 
kama' wi' li toj wank sa' ruuchich'och', k'a'ut naq nekek'ulub'an eb' li chaq'rab' 
a'in: 

21“Maaxok a'in”, “maayal”, “maach'e' a'an”? 

22Chixjunil a k'a'aq re ru a'in na'oksimank yal re oso'k, a'an chaq'rab' ut na'leb' 
yal re winq.  

23Chanchan wi' chaab'il na'leb' li neke'xye, ut xb'aan a'an eb' li tenamit 
neke'xb'aanu rib' cho'q aj paab'aneleb', neke'xkub'si rib'eb' ut neke'xrahob'tesi li 
tz'ejwalej. Ab'an chixjunil a'in maak'a' na'ok wi', ka'ajwi' nak'anjelak re 
xnimob'resinkil li q'etq'etil. 

Kol 3 

Li ak' yu'am 

1Jo'kan utan, wi waklijenaqex chi yo'yo eerochb'een li Kriist, sik'omaq li k'a' re ru 
wank taqe'q, b'arwi' k'ojk'o li Kriist sa' xnim uq' li Yos. 

2Xikaq eech'ool chirix li k'a' re ru wank taqe'q ut ink'a' chirix li k'a' re ru wank 
taq'a. 

3Xb'aan naq ak kamenaqex ut muqmu leeyu'am rochb'een li Kriist rik'in li Yos. 

4Naq tixk'ut rib' li Kriist qayu'am, toja' naq laa'ex ajwi' eerochb'een a'an 
texk'utunq chaq sa' li xloq'al. 

5Jo'kan b'i', k'ehomaq chi kamk li ruuchich'och'il na'leb' wank eerik'in: li 
ko'b'eetak yumb'eetak, li muxuk ib', li xk'oxlankil li maa'usilal, li xrahinkil ru li 
ink'a' us ut li ratawankil ru li b'ihomal, a'an juntaq'eet rik'in li jalanil loq'onink. 

6Chixjunil a'in nak'amok chaq xjosq'il li Yos sa' xb'eeneb' laj q'etol aatin. 

7Jo'ka'in ajwi' keb'aanu laa'ex junxil, naq toj wankex chaq sa'eb' li maak a'in. 

8A'ut anaqwan kanab'omaq chirix leech'ool chixjunil a'in: li josq'il, li k'ahij ib', li 
maa'usilal, li majewank ut li yib' aj aatin! 

9Meetik'ti'i eerib' cherib'il eerib', xb'aan naq xerisi chik sa' leech'ool leenajteril 
yu'am jo'wi' li xk'anjel, 

10ut xetiqib' eerib' rik'in li ak' yu'am:ak' winqex chik, ut li Yos junelik 
na'ak'ob'resink eere toj reetal toxeetaw eena'leb' chi tz'aqal re ru, jo' xjalam u Li 
kiyoob'tesink eere. 

11Arin maak'a' chik aj griego ut aj Judiiy, maak'a' chik li xk'ulum li sirkunsisyon ut 
li ink'a', maak'a' chik li jalan xtenamit, li ch'ol winq, laj loq'b'il k'anjel ut li 
ach'ab'anb'il, a' b'an li Kriist a'an chixjunil ut wank sa' chixjunileb'. 

12Li Yos q'axal nekexra ut kixsik' eeru re naq santaqex. Tiqib'omaq b'i' eerib' 
rik'in xnimal uxtaanal, rik'in li usilal, li tuulanil, kub'enaqaq eewankil ut nimaq 
eekuyum. 

13Chekuyaq eerib' cherib'il eerib' ut, wi junaq wank k'aru tixjit wi' li jun chik, 
chek'am eerib' sa' usilal. Jo' naq kixkuy eemaak li Kriist, jo'kan ajwi' cheb'aanu 
laa'ex. 

14Ut sa' xb'een chixjunil a'in, tiqib'omaq eerib' rik'in li rahok, a'an li naxk'ul wi' 
rib' li tz'aqalil e u. 

15Li xtuqtuukil usilal li Kriist li kexb'oqe'k wi' sa' junaj chi tz'ejwalej, chitaqlanq 
taxaq sa' leech'ool; ut chexyoxinq. 

16Li Raatin li Kriist chiwanq eerik'in chi numtajenaq. Chetzolaq eerib' ut 
chek'ehaq eena'leb' cherib'il eerib' rik'in chixjunil li chaab'il k'a'uxl. Chexb'ichanq 
chi anchal eech'ool re yoxink chiru li Yos, rik'in saalm, himno ut loq'laj b'ich;  

17ut jo'ch'inal jo'nimal li teeye malaj teeb'aanu, chixjunil chi'uxmanq sa' xk'ab'a' li 
Qaawa' Jesus, yooqex chi yoxink chiru li Yos Yuwa'b'ej sa' xk'ab'a' A'an. 

Chepaab'aq eerib' cherib'il eerib' sa' leejunkab'al 
(Ef 5,21—6,9; 1 Pe 3,1-7) 

18Ex ixaqilb'ej, chepaab' leeb'eelom jo' xk'ulub' sa' xk'ab'a' li Qaawa'. 

19Ex b'eelomej, chera leerixaqil ut meeyoob' xk'aheb'. 

20Ex alalb'ej, chex'ab'inq chiru leena' leeyuwa' rik'in chixjunil, xb'aan naq a'an li 
nawulak chiru li Qaawa'. 

21Ex yuwa'b'ej, meeyoob' xjosq'il eb' leeralal eek'ajol re naq me'xch'ina 
xch'ooleb'. 

22Ex aj loq'b'il k'anjel, chepaab' eb' laj eechal eere sa' ruuchich'och' rik'in 
chixjunil li k'anjel, moko ka'aj ta wi' naq eb' a'an yookeb' cherilb'al re naq 
sahaqeb' xch'ool eerik'in, cheb'aanu b'an chi yaal, chi anchal eech'ool, yooqex chi 
roxloq'inkil li Qaawa'. 

23Jo'ch'inal jo'nimal li teeb'aanu, b'aanuhomaq chi anchal eech'ool, cho'q re li 
Qaawa' ut maawa' cho'q reheb' li winq: 

24nekenaw naq li Qaawa' tixk'e eere li choxahil maatan cho'q eeq'ajkamunkil. Laj 
eechal eere li nekek'anjela ru, a'an li Kriist. 

25Chek'e reetal, li nab'aanunk re li ink'a' us, taaq'ajkamuuq jo' chanru xb'aanu, 
xb'aan naq li Yos juntaq'eet narileb' chixjunil. 

Kol 4 

1Ex aj eechal k'anjel,  cheb'aanu li b'arwan tiik ut uxk naraj rik'ineb' laj k'anjel 
cheru:  chiwanq sa' eech'ool naq laa'ex ajwi' wank aj Eechal eere sa' choxa.  

Xk'eeb'al xna'leb'eb' laj paab'anel 

2Chek'e eech'ool chi tijok chi junelik, ut chexyo'leq rik'in yoxink. 

3Chextijoq ajwi' chiqix laa'o re naq li Yos chixte taxaq rokeb'aal li Aatin chiqu, re 
xpuktesinkil resil li xmuqmuukil na'leb' li Kriist. Sa' xk'ab'a' a'an wankin sa' 
tz'alam; 

4ab'anan chextijoq re naq tinruhanq xk'eeb'al chi nawe'k jo' tento sa' inb'een 
xb'aanunkil. 

5Chiwanq eena'leb' sa' xyanqeb' li maawa'eb' kristiyan, ut meekoleb' li kutan a'in. 

6Junelik chex'aatinaq sa' usilal, chiwanq xyaalal leeraatin re naq teenaw 
xsumenkil chixjunileb' jo' chanru xk'ulub'. 

Xchaq'rab'inkileb' laj Kolosas 

7Laj Tíkiko, li wiitz'in raaro inb'aan, chaab'il aj k'anjel ut wech moosil chiru li 
Qaawa', tixk'e chenaw chixjunil li yookin chi xb'aanunkil. 

8A'an tz'aqal aj e naq tintaqla eerik'in: re naq teerab'i wesil ut tixk'ojob' eech'ool. 

9Rochb'eenaq ajwi' laj Onésimo leekomon naq taaxik, a'an qachaab'il ut raarookil 
iitz'in. A'aneb' te'xk'e chenaw chixjunil li xk'ulmank arin. 

10Neke'xtaqla xsahil eech'ool laj Aristarko, li wochb'een naq k'eeb'ilo sa' tz'alam, 
jo'wi' laj Markos, ralal re laj Bernabé. Ak eek'ulum eetaqlankil chirix laj Markos; 
wi taawulaq eerik'in, chek'ul sa' xyaalal. 

11Naxtaqla ajwi' xsahil eech'ool laj Jesus, laj Justo neke'xye re. Ka'ajeb' wi' a'in sa' 
xyanqeb' laj Judiiy neke'okenk wochb'eeneb' chirix li xnimajwal awab'ejihom li 
Yos, ut xe'xk'e xk'ojob'ankil inch'ool. 

12Naxtaqla xsahil eech'ool laj Epafras, a'an eekomon, xmoos li Kristo Jesus; 
junelik naxk'e xch'ool chepatz'b'al sa'eb' li xtij, re naq kaw xaqxooqex chi 
xb'aanunkil chi tz'aqal chixjunil li naraj li Yos. 

13Laa'in ninch'olob' ajwi' li yaal chirix naq q'axal nekexk'oxla, jo' ajwi' 
naxk'oxlaheb' laj Laodicea ut eb' laj Hierápolis. 

14Naxtaqla xsahil eech'ool laj Lukas, laj b'anonel raaro inb'aan, jo'wi' laj Demas. 

15Chek'e xsahilaleb' xch'ool laj paab'anel aj Laodicea; chek'e ajwi' xsahil xch'ool 
laj Ninfas ut li Iklees li nach'utlaak sa' rochoch. 

16Akaq x'ilmank xsa' li hu a'in sa' eeyanq, chek'e ajwi' chi ile'k sa' li x'Iklees eb' laj 
Laodicea. Ut li hu xintaqla rik'ineb' laj Laodicea ilomaq ajwi' xsa' laa'ex. 

17Cheye re laj Arkipo: “Chak'e sa' aach'ool li k'anjel kik'ehe'k aawe sa' xk'ab'a' li 
Qaawa', ut chayal aaq'e chi xb'aanunkil chi us”. 

18Laa'in laj Pablo nintz'iib'a li xsahil eech'ool a'in rik'in wuq'.Chijultiko'q eere naq 
b'ak'b'ookin chi kareen. Li Usilal chiwanq taxaq eerik'in. 

1 Ts 

1 Ts 1 

Xk'eeb'al sahil ch'oolej 

1Laa'in laj Pablo, wochb'een laj Silvano ut laj Timoteo, nintz'iib'ak rik'in li x'Iklees 
eb' laj Tesalónika li wank rik'in li Yos Yuwa'b'ej ut li Qaawa' Jesukriist: eerik'inaq 
taxaq li usilal ut li tuqtuukilal. 

Xb'anyoxinkil re li Yos 

2Junelik nokooyoxink chiru li Yos sa' eek'ab'a' chejunilex rik'in eejultikankil 
sa'eb' li qatij. 

3Junelik wank sa' qach'ool chiru li qaYos ut qaYuwa' li xk'anjel leepaab'aal, li 
xkuyum leerahom ut li xkawil eech'ool chi yo'onink sa' xk'ab'a' li Jesukriist li 
Qaawa'. 

4Ex qas qiitz'in raarookex xb'aan li Yos, naqanaw naq sik'b'il eeru, 

5xb'aan naq li Chaab'il Esilal xqapuktesi eere moko ka'aj ta wi' rik'in aatin xwulak 
eerik'in, rik'in aj b'an wi' xwankil li Yos jo'wi' rik'in li Santil Musiq'ej, chi tz'aqal 
yaal. Nekenaw chanru naq xoowank chaq sa' eeyanq xb'aan eeraab'al. 

6Laa'ex xek'am eere qik'in ut rik'in li Qaawa', ut xek'ulub'a li Loq'laj Aatin sa' 
xyanqeb' li k'iila rahilal chi sa sa' leech'ool xb'aan li Santil Musiq'ej. 

7Chi jo'kan xexkanaak cho'q aj k'utul chaab'il b'e chiruheb' chixjunil laj paab'anel 
wankatqeb' Macedonia ut Akaya. 

8Xb'aan naq chalen sa' leekomonil xpuktesimank raatin li Qaawa'; ut leepaab'aal 
rik'in li Yos xpukank resil moko ka'aj ta wi' Macedonia ut Akaya, sa' chixjunil b'an 
li na'ajej. Jo'kan naq maak'a' chik naru tqaye. 

9Eb' a'an ajwi' neke'xye qesil: neke'xseeraq'i chanru naq xooheek'ul chaq ut 
chanru naq xekanab'eb' li yal k'oxlanb'il yos ut xeq'axtesi eerib' re li Yos re 
k'anjelak chiru li yo'yookil ut tz'aqal Yos, 

10jo'wi' re royb'eninkil li Ralal taak'ulunq chaq sa' choxa, a' li kiwaklesiik xb'aan 
li Yos sa' xyanqeb' li kamenaq, a'an li Jesus li nokooxkol chiru li josq'il chaalel. 

1 Ts 2 

Xk'anjel laj Pablo aran Tesalónika 

1Ex was wiitz'in, nekenaw chi us naq li qawulajik eerik'in moko xkanaak ta chi 
maak'a' rajb'al. 

2Us ta ak qak'ulum chaq li rahilal ut hob'e'k aran Filipos, jo' ak ch'olch'o cheru, 
ab'an li qaYos xk'e xkawub' qach'ool ut ink'a' xooxiwak chi xpuktesinkil li 
xChaab'il Esil li Yos eere laa'ex sa' xyanqeb' li k'iila rahilal. 

3Li k'aru naqajultika ink'a' nachalk rik'in li tik'ti', chi moko xb'aan xtz'ajnil 
qach'ool chi moko re eeb'alaq'inkil. 

4Relik chi yaal, jo' naq li Yos kixyal qix ut kixq'axtesi qe li Chaab'il Esilal, jo'kan 
ajwi' naq naqapuktesi laa'o, maawa' re xk'ojob'ankil xch'ool li winq, re b'an 
xk'ojob'ankil xch'ool li Yos li naxyal qix sa' xchamal li qaanm. 

5Nekenaw chi us naq maajun wa xoo'aatinak yal re eeq'unb'esinkil chi moko yal 
sa' xk'ab'a' rahok ru ab'i e. Li Yos naxnaw a'an. 

6Ink'a' xqasik' qaloq'al rik'ineb' li tenamit, chi moko eerik'in laa'ex malaj rik'in 
anihaq chik. 

7Us ta xru raj xqaxaqab' qawankil xb'aan naq laa'o x'apóstol li Kriist, ab'anan 
xoowank sa' q'unil sa' eeyanq, jo' jun na'b'ej naxraheb' li ralal xk'ajol. 

8K'ajo' naq xexqara chaq: moko ka'aj ta wi' li xChaab'il Esil li Yos xqaj 
xq'axtesinkil eere, xqak'e aj b'an wi' li qayu'am xb'aan naq numtajenaq raarookex 
qab'aan. 

9Ex qas qiitz'in, laa'ex najultiko'k eere li qak'anjel ut li qalub'ik. Xook'anjelak chi 
q'eq ut chi kutan re naq maa'ani xqach'i'ch'i'i sa' eeyanq naq xqapuktesi eere li 
xChaab'il Esil li Yos. 

10Laa'ex nekenaw chi tz'aqal, ut naxnaw ajwi' li Yos, chanru xsaqal ru li qayu'am, 
chanru li xtiikilal qach'ool chi maak'a' qaq'usb'al, naq xoowank sa' eeyanq laa'ex 
li nekexpaab'ank. 

11-12Nekenaw chi us naq xqach'olob' eena'leb' ut xqak'e xkawub' eech'ool 
chejunjunqal, jo' naxb'aanu jun yuwa'b'ej rik'ineb' li ralal xk'ajol. Xqatz'aama 
xqelaji cheru naq chexwanq jo' xk'ulub' li Yos, li xb'oqok eere sa' li xnimajwal 
awab'ejihom ut li xloq'al. 

Li xpaab'aaleb' ut li xkuyumeb' laj Tesalónika 

13Jo'kan naq laa'o ajwi' junelik nokooyoxink chiru li Yos xb'aan naq, jo'q'e xerab'i 
li Raatin li Yos xqapuktesi eere, xek'ul moko jo' ta raatin li winq, jo' b'an tz'aqal li 
xyaalalil, jo' raatin li Yos li yo chi k'anjelak rik'in xwankil sa' eeyanq laa'ex laj 
paab'anel. 

14Ex qas qiitz'in, laa'ex xek'am eere rik'ineb' li x'Iklees li Yos wankeb' aran Judea 
sa' xk'ab'a' li Kristo Jesus, xb'aan naq laa'ex ajwi' xek'ul li rahilal xb'aaneb' 
leerech tenamitul, jo' ke'xk'ul eb' a'an xb'aaneb' laj Judiiy. 

15Eb' a'an ke'xkamsi li Qaawa' Jesus jo'wi' eb' li propeet, ut xoohe'xrahob'tesi 
laa'o. Neke'xb'aanu li raaxiik' reheb' chixjunil, ut li Yos ink'a' nawulak chiru li 
xna'leb'eb'; 

16neke'xram chiqu aatinak rik'ineb' li maawa'eb' aj Judiiy re naq te'kole'q; chi 
jo'kan junelik yo chi nujak li xb'isb'al li xmaakeb'. Ab'anan li xjosq'il li Yos ak 
teneb'anb'il sa' xb'eeneb' chi junajwa. 

17Ex qas qiitz'in, naq laa'o xoo'elk sa' eeyanq chiru jun k'amok, xoomaaniho'k sa' 
eeyanq rik'in li qoq quq', ab'an li qach'ool wank eerik'in. Ut k'ajo' naq xqayal 
qaq'e chi rilb'al wi' chik eeru. A'an a'in tz'aqal li rajom qach'ool. 

18Xqaj raj xik eerik'in; ut laa'in laj Pablo moko ka'aj ta wi' jun sut xinyal xik 
cherilb'al, a'ut laj tza xramok chiqu. 

19B'ar pe' wank li qoyb'enihom, li qasahilal, li qaloq'al li tqanima wi' qib' chiru li 
Qaawa' Jesus sa' li xk'ulunik? Ma ink'a' tab'i' laa'ex? 

20Yaal, laa'ex li qaloq'al ut li xsahil qach'ool. 

1 Ts 3 

Laj Timoteo kitaqlaak aran Tesalónika 

1Jo'kan naq laa'o ink'a' chik xqakuy: xk'ul qach'ool kanaak qajunes Atenas 

2ut xqataqla eerik'in laj Timoteo, li qiitz'in ut aj k'anjel chiru li Yos sa' li xChaab'il 
Esil li Kriist. A'an a'in li qajom: xk'eeb'al eena'leb' ut xkawub' eech'ool sa' 
leepaab'aal 

3re naq maa'ani chich'inanq xch'ool xb'aaneb' li rahilal a'in. Ak ch'olch'o cheru 
naq tento tqak'ul a'an. 

4Naq toj wanko chaq sa' eeyanq, xqaye resil eere naq took'uluq rahilal, ut a'an 
tz'aqal li xk'ulmank, jo' ch'olch'o cheru. 

5Jo'kan naq laa'in ajwi' ink'a' chik xinkuy, ut xintaqla laj Timoteo re rab'inkil resil 
leepaab'aal: mare anchal xex'aaleek xb'aan laj aalenel ut li qak'anjel xkanaak chi 
maak'a' rajb'al. 

Yoxink chirix li esilal kirab'i laj Pablo 

6Toja' xsutq'iik chaq laj Timoteo eerik'in, ut chaab'il resil leepaab'aal ut leerahom 
xk'am chaq; xolxye ajwi' naq junelik nokoojultiko'k eere ut nekeraj rilb'al qu, jo' 
ajwi' naq laa'o naqaj rilb'al eeru. 

7Jo'kan utan, ex qas qiitz'in, sa' chixjunil li raaxiik' ut li qarahilal, xqak'ul 
xk'ojob'ankil qach'ool eeb'aan sa' xk'ab'a' leepaab'aal. 

8Anaqwan yaal naq yo'yooko: xb'aan naq naqanaw naq kaw xaqxookex rik'in li 
Qaawa'. 

9Ut chan tawi' ru tooyoxinq chiru li Yos cherix laa'ex rik'in chixjunil li xsahil 
qach'ool naqeek'a chiru li qaYos sa' eek'ab'a'? 

10Chi q'eq chi kutanko chi tz'aamank chi elajink chi kaw re rilb'al eeru jo'wi' re 
xtz'aqob'resinkil jo'nimal chik naraj leepaab'aal. 

11A' taxaq li Yos li qaYuwa' ut li Qaawa' Jesus chituqub'anq li qab'e re xik eerik'in. 

12Ut li Qaawa' chixk'e taxaq eere naq chik'iiq ut chinumtaaq li rahok eerik'in 
cherib'il eerib' ut rik'in chixjunileb' leeras eeriitz'in, jo' ajwi' naq nekexqara laa'o, 

13re naq kawub'resinb'ilaq chi us leech'ool sa' santilal chi maak'a'aq eeq'usb'al 
chiru li Yos li qaYuwa', sa' xk'ulunik li Qaawa' Jesukriist, rochb'een chixjunil li 
xsantil tenamit. 

1 Ts 4 

Li yu'am li nawulak chiru li Yos 

1Chirix chik a'in, ex qas qiitz'in, naqatz'aama naqelaji cheru sa' xk'ab'a' li Qaawa' 
Jesus naq chexwanq jo' nawulak chiru li Yos, jo' chanru tzolb'ilex wi' qab'aan. Ak 
yookex xb'aanunkil chi jo'kan, ab'anan q'axal wi' chik cheb'aanu. 

2Laa'ex nekenaw leetaqlankil xqak'e eere sa' xk'ab'a' li Qaawa' Jesus. 

3A'an a'in li rajom li Yos: naq chexwanq sa' santilal chi ink'a' tex'okenq chi 
ko'b'eetak yumb'eetak; 

4li junjunq sa' eeyanq chixnaw wank rik'in li rixaqil sa' santilal ut loq'al, 

5ut ink'a' k'amb'ilaq yal xb'aan ratawankil ru malaj xb'aan li yib' aj na'leb', jo' 
neke'xb'aanu eb' li junch'ol li ink'a' neke'xnaw ru li Yos. 

6Maa'ani chimaakob'q chiru li ras riitz'in rik'in li na'leb' a'in chi moko 
chinumtaaq sa' xb'een, xb'aan naq li Yos aj eeqajunel re chixjunil a'in, jo' ak 
yeeb'il ut ch'olob'anb'il cheru qab'aan. 

7Li Yos ink'a' xooxb'oq chi wank sa' tz'ajnij ib', sa' santilal b'an wanqo. 

8Jo'kan naq li natz'eqtaanank re li chaq'rab' a'in, maawa' winq naxtz'eqtaana, a' 
b'an li Yos, li nak'ehok eere li xSantil Musiq'. 

9Chirix li rahok ib' ink'a' na'ajmank ru naq tintz'iib'aq eerik'in xb'aan naq ak 
tzolb'ilex xb'aan li Yos chi xraab'al eerib' cherib'il eerib'. 

10Ut a'an li yookex xb'aanunkil rik'in chixjunileb' laj paab'anel li wankatqeb' sa' 
xsutam chixjunil Macedonia. Ab'anan, ex qas qiitz'in, naqatz'aama cheru naq 
q'axal wi' chik chexrahoq. 

11Yalyooq eeq'e chi wank sa' li tuqtuukilal; cheb'aanu li k'aru tento xb'aanunkil 
ut chexk'anjelaq rik'in eeruq' jo' chanru chaq'rab'inb'ilex qab'aan, 

12re naq chaab'ilaq leeyu'am chiruheb' li maawa'eb' kristiyan, ut maa'ani 
teech'i'ch'i'i. 

Li xk'ulunik li Qaawa' 

13Ex qas qiitz'in, ink'a' naqaj naq q'oqyinaq ru leena'leb' chirixeb' li kamenaq re 
naq ink'a' chiraho'q leech'ool jo'keb' li junch'ol li maak'a' neke'royb'eni. 

14Ma ink'a' tab'i' naqapaab' naq li Jesus kikamk ut kiwakliik wi' chik chi yo'yo? 
Jo'kan naq li Yos tixk'ameb' rik'in li Jesus eb' li xe'kamk sa' xk'ab'a' A'an. 

15A'in naqaye eere jo' raatin li Qaawa': laa'o li yo'yooqo, li wanqo toj reetal sa' 
xk'ulunik li Qaawa', moko laa'o ta xb'enwa li tooxoke'q chiruheb' li ak xe'kamk. 

16A' ajwi' li Qaawa' taakub'eeq chaq sa' choxa sa' xq'ehil, naq jun li arkánjel 
taataqlanq rik'in xyaab' xkux ut taayaab'asiiq xtronpeet li Yos: toja' naq eb' li 
xe'kamk sa' xk'ab'a' li Kriist, xb'enwa te'wakliiq chaq chi yo'yo. 

17Aka' chik laa'o li yo'yooqo, li toj wanqo, toosaapuuq sa'eb' li choql qochb'eeneb' 
a'an re xk'ulb'al li Qaawa' sa' iq'; ut chi jo'kan wanqo junelik rik'in li Qaawa'. 

18Chek'ojob'aq b'i' eech'ool cherib'il eerib' rik'ineb' li aatin a'in. 

1 Ts 5 

Yo'oon wanqo 

1Chirix li xq'ehil ut li xkutankil moko aajel ta ru naq tintz'iib'aq eerik'in, ex was 
wiitz'in. 

2Laa'ex nekenaw chi us naq li xkutankil li Qaawa' taachalq jo' nachalk junaq aj 
elq' chi q'eq. 

3Naq yooqeb' chi xyeeb'al: “Wanko sa' tuqtuukilal ut maak'a' chik qak'a'uxl”, toja' 
naq taachalq li roso'jikeb' sa' junpaat chi maak'a'aq sa' xch'ooleb', jo' naq nachalk 
xrahil li alank sa' xb'een li ixq; ut ink'a' naru te'eleliq chiru. 

4A'ut laa'ex, ex was wiitz'in, moko sa' aak'ab' ta wankex; jo'kan naq li Kutan a'an 
ink'a' taachalq sa' eeb'een kama' junaq aj elq'. 

5Chejunilex laa'ex ralal xk'ajolex li kutan saqenk, moko reho ta li q'oqyink chi 
moko reho li aak'ab'. 

6Jo'kan b'i' moowark jo'keb' li junch'ol, chooyo'leq b'an ut aj'ajaq qu. 

7Xb'aan naq eb' li neke'wark, chi q'eq neke'wark; ut eb' li neke'kalaak, chi q'eq 
neke'kalaak. 

8A'ut laa'o li reho li kutan wanqo chi aj'ajaq qu, qatiqib'aq qib' rik'in li koleb' 
ch'iich' nak'ehe'k xb'aan li paab'aal ut li rahok; ut li qakolb'al li yooko chi 
royb'eninkil, a'an chik'anjelaq qe jo' ruuchil li punit ch'iich'.  



2111 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

9Li Yos ink'a' xooxk'e cho'q re li tojb'amaak, chi xtawb'al b'an li kolb'a ib' sa' 
xk'ab'a' li Jesukriist li Qaawa': 

10a'an kikamk sa' qak'ab'a' re naq, us ta yo'yooqo us ta kamenaqo chik naq 
taak'ulunq, chiwanq qayu'am qochb'een A'an. 

11Jo'kan naq chek'e xkawub' eech'ool ut chetenq'a eerib' cherib'il eerib', jo' li ak 
yookex xb'aanunkil. 

Laj Pablo naxk'e xna'leb'eb' laj paab'anel ut naxchaq'rab'iheb' 

12Ex qas qiitz'in, naqatz'aama cheru naq chek'ehaq sa' xnaq' eeru eb' li neke'xk'e 
xch'ool chi k'anjelak sa' eeyanq, eb' li neke'jolomink eere sa' xk'ab'a' li Qaawa' ut 
neke'xch'olob' eena'leb'.  

13Ka'loq' oxloq' cherileb'; cherahaqeb' sa' xk'ab'a' li xk'anjeleb'. Chexwanq sa' 
tuqtuukil usilal cherib'il eerib'. 

14Naqatz'aama ajwi' cheru, ex qas qiitz'in, cheq'usaqeb' li sachsookeb' xna'leb'; 
chewaklesihaqeb' li neke'ch'inank xch'ool, chetenq'aheb' li ink'a' kaweb' xch'ool 
sa' xpaab'aaleb' ut chiwanq eekuyum rik'ineb' chixjunil. 

15Chek'e reetal, maa'ani chi'eeqajunq maa'usilal rik'in maa'usilal, a' b'an li us 
cheb'aanu junelik cherib'il eerib' ut rik'ineb' chixjunil. 

16Junelik sahaq eech'ool. 

17Junelik chextijoq. 

18Chexyoxinq chirix jo'ch'inal jo'nimal li nekek'ul, xb'aan naq a'an a'in li naraj li 
Yos naq teeb'aanu, sa' xk'ab'a' li Kristo Jesus. 

19Meechup li Musiq'ej. 

20Meetz'eqtaana eb' li neke'aatinak jo' propeet. 

21Tz'ilomaq rix chixjunil ut k'uulahomaq sa' eech'ool li us. 

22Chekolaq eerib' chiru chixjunil li k'a'aq re ru chi maa'usilal. 

Xraqik li hu 

23A' taxaq li Yos li nak'ehok li tuqtuukil usilal chisantob'resinq eere chi tz'aqal. Ut 
leejunxaqalil, leemusiq', leech'ool ut leetz'ejwal chiwanq taxaq chi maak'a' 
eeq'usb'al toj reetal sa' xk'ulunik li Qaawa' Jesukriist. 

24Chaab'il A'an li nab'oqok eere, ut tixb'aanu chixjunil a'in. 

25Ex qas qiitz'in, chextijoq ajwi' chiqix. 

26Chek'ehaq xsahilaleb' xch'ool chixjunileb' li qas qiitz'in rik'in li santil utz'uk u.  

27Nintz'aama ut nawelaji cheru sa' xk'ab'a' li Qaawa' naq chiyaab'asimanq li hu 
a'in sa' xyanqeb' chixjunileb' laj paab'anel. 

28Li rusilal li Qaawa' Jesukriist chiwanq taxaq eerik'in. 

2 Ts 

2 Ts 1 

Xk'eeb'al sahil ch'oolej 

1Laa'in laj Pablo, wochb'een laj Silvano ut laj Timoteo, nintz'iib'ak rik'in li x'Iklees 
eb' laj Tesalónika li wank rik'in li Yos li qaYuwa' ut rik'in li Qaawa' Jesukriist. 

2Eerik'inaq taxaq li usilal ut li tuqtuukilal nachalk rik'in li Yos Yuwa'b'ej ut li 
Qaawa' Jesukriist. 

Choob'anyoxinq re li Yos 

3Ex qas qiitz'in, junelik teneb'anb'il sa' qab'een naq toob'anyoxinq re li Yos cherix 
laa'ex, jo' xk'ulub', xb'aan naq q'axal yo chi k'iik leepaab'aal ut numtajenaq chik 
nekera eerib' rik'ineb' chixjunil ut chejunjunqal. 

4A'an nanimob'resink qaloq'al naq nokoo'aatinak cherix sa'eb' li x'Iklees li Yos, 
xb'aan naq nim leekuyum ut kaw leech'ool sa' leepaab'aal sa' chixjunil li raaxiik' 
ut li rahilal yookex chi xk'ulb'al. 

Li raqb'a aatin 

5A'in reetalil li raqb'a aatin naxb'aanu li Yos sa' tiikilal; reetalil ajwi' naq eek'ulub' 
ok sa' li xnimajwal awab'ejihom li Yos: sa' xk'ab'a' ajwi' a'an yookex chi xk'ulb'al 
li rahilal. 

6Relik chi yaal naq tiik xch'ool li Yos, ut tixq'ajkamu rik'in rahilal eb' li 
neke'rahob'tesink eere; 

7ab'an laa'ex li rahob'tesinb'ilex texk'ehe'q chi hilank qochb'een naq li Qaawa' 
Jesus tixk'ut rib'. A'an taak'ulunq sa' choxa rochb'eenaqeb' li x'ánjel li wankeb' 
xwankil, 

8rik'in raq'xam, ut taa'eeqajunq sa' xb'eeneb' li ink'a' neke'xnaw ru li Yos, eb' li 
ink'a' neke'xpaab' li xChaab'il Esil li Qaawa' Jesus. 

9Li xtojb'al rix li xmaakeb' a'an li sachk chi junajwa, ut najt te'wanq rik'in li 
Qaawa' jo'wi' rik'in li xnimal xloq'al li xwankilal.  

10Sa' li Kutan a'an tol'elq li Qaawa' re naq taanimaaq xloq'al sa' xyanqeb' li 
xsant ut taaloq'oniiq xb'aaneb' chixjunileb' laj paab'anel. Ut laa'ex xepaab' li 
xqach'olob' xyaalal cheru. 

11Jo'kan naq juneliko chi tijok cherix: li qaYos chik'ehoq taxaq eere wank jo' 
xk'ulub' leemaatan b'oqb'ilex wi', ut texxtenq'a taxaq rik'in li xwankilal re naq 
chitz'aqloq ru chixjunil li us nekerahi xb'aanunkil jo'wi' li xk'anjel leepaab'aal. 

12Chi jo'kan taanimaaq xloq'al li Qaawa' Jesus eerik'in, ut laa'ex rik'in, jo' chanru 
li rusilal li qaYos ut li Qaawa' Jesukriist. 

2 Ts 2 

Li xnimal xk'ulunik li Qaawa' 

1Ex qas qiitz'in, chirix li xk'ulunik li Qaawa' Jesukriist ut li xch'utub'ankil qib' 
rik'in, naqatz'aama cheru 

2naq meejal eek'a'uxl sa' junpaat chi moko chexib'e eerib' rik'in junaq xnimal 
reetalil li Musiq'ej, chi moko rik'in junaq aatin malaj hu kama' ta li taqlanb'il 
qab'aan, chanchan tawi' yooko chi xyeeb'al naq ak xtaw xq'ehil xkutankil li 
Qaawa'. 

3Maa'ani chib'alaq'inq eere chi yalaq chan ta ru. Xb'enwa tento taawanq 
xtz'eqtaanankil li paab'ank; tento taawakliiq chaq li tz'aqal aj maak, li 
teneb'anb'il li sachk sa' xb'een, 

4a' laj Xik'il Uuchinel. A'an naxnimob'resi rib' sa' xb'een chixjunil li wank xk'ab'a' 
li Yos malaj naloq'onimank sa' ruuchich'och', toj reetal toxk'ojlaaq sa' rochoch li 
Yos ut tixxaqab' rib' xjunes jo' Yos. 

5Ma ink'a' najultiko'k eere naq ak inyehom a'in eere sa' linwanjik chaq sa' 
eeyanq? 

6Laa'ex nekenaw k'aru naramok chaq re laj xik'il uuchinel; ab'anan ch'olch'o naq 
a'an tolxk'ut rib' sa' xq'ehil. 

7Xb'aan naq li xmuqmuukil na'leb' li maa'usilal ak yo chi k'anjelak; ka'ajwi' 
na'ajmank ru naq taa'isiiq li naramok re anaqwan. 

8Toja' naq tixk'ut chaq rib' laj q'etol chaq'rab', ut taasaapuuq xb'aan li Qaawa' 
rik'in li xmusiq' li na'elk chaq sa' re, ut taasache'q xb'aan xnimal xwankil sa' li 
xk'ulunik. 

9Laj q'etol chaq'rab' taachalq rik'in xwankil laj tza naq talaje'wanq xninqal ru 
b'aanuhom, eetalil ut b'alaq'il sachb'ach'oolej; 

10taachalq ajwi' rik'in chixjunil li maa'usilal re naq tixq'unb'esi xch'ooleb' li tento 
te'sachq xb'aan naq ink'a' ke'xk'ulub'a ut ink'a' ke'xra li yaal li kikolok raj reheb'. 

11Jo'kan naq li Yos naxtaqla chaq jun wankilal aj b'alaq' rik'ineb' re naq te'xpaab' 
li tik'ti', 

12ut chi jo'kan chixjunileb' li ink'a' ke'xpaab' li yaal ut a' chik li maa'usilal kiwulak 
chiruheb', taateneb'aaq tojb'amaak sa' xb'eeneb'. 

Kaw xaqxooqex 

13A'ut laa'o rajlal toob'anyoxinq re li Yos cherix laa'ex, ex qas qiitz'in raarookex 
xb'aan li Qaawa', xb'aan naq li Yos kisik'ok eeru chalen chaq sa' xtiklajik re naq 
texkole'q sa' xk'ab'a' li santob'resink naxb'aanu li Musiq'ej, jo' ajwi' xb'aan 
xpaab'ankil li yaal. 

14A'in aj e naq xexb'oq rik'in li Chaab'il Esilal xqapuktesi, re naq textz'aqonq sa' li 
xnimal xloq'al li Qaawa' Jesukriist. 

15Jo'kan utan, ex qas qiitz'in, kaw xaqxooqex ut meekanab' xpaab'ankil leetijb'al 
eek'ulum qik'in jo' chi aatin jo' chi tz'iib'anb'il chiru hu. 

16A'aj tawi' li Qaawa' Jesukriist ut li Yos li qaYuwa', li xrahok qe ut, xb'aan xnimal 
rusilal, xk'e qe jun xk'ojob'ankil qach'ool li ink'a' nalajk na'oso'k jo'wi' xnimal 
xsahil li qaanm chi oyb'enink, 

17a'an taxaq chik'ojob'anq eech'ool ut chik'ehoq eekawub' re xb'aanunkil ut 
xyeeb'al chixjunil li us. 

2 Ts 3 

1Sa' roso'jik,  ex qas qiitz'in,  chextijoq chiqix re naq li Raatin li Qaawa' 
chipuktesiiq chi junpaat ut chik'ehe'q xloq'al jo' xk'ulmank sa' eeyanq. 

2Chetz'aama ajwi' naq chookole'q chiruheb' li winq yib'eb' ru xna'leb' ut 
maa'useb', xb'aan naq moko chixjunil ta aj e li paab'ank. 

3Tiik xch'ool li Qaawa'; ut a'an tixk'e xkawub' eech'ool ut texxkol chiru li maa'us. 

4K'ojk'o li qaanm cherix sa' xk'ab'a' li Qaawa' naq jo'nimal xexqachaq'rab'i wi' 
yookex chi xpaab'ankil, ut teepaab' ajwi' chi junelik. 

5A' taxaq li Qaawa' chib'eresinq leech'ool sa' li xrahom li Yos ut sa' li royb'eninkil 
li Kriist rik'in xnimal eekuyum. 

Tento took'anjelaq 

6Ex qas qiitz'in, sa' xk'ab'a' li Qaawa' Jesukriist nekexqachaq'rab'i naq cherisi 
eerib' sa' xyanqeb' chixjunil li qas qiitz'in li wankeb' chi sachsookeb' xch'ool ut 
ink'a' neke'xb'aanu jo' chanru leetijb'al eek'ulum qik'in. 

7Laa'ex nekenaw chi us chanru teek'am eere qik'in, xb'aan naq moko xoowank ta 
chaq sa' eeyanq chi sachso qana'leb', 

8chi moko xoowa'ak chi maatan rik'in anihaq, xqatawasi b'an qib' chi k'anjelak 
chi q'eq ut chi kutan, a' xqaj naq maa'ani xqach'i'ch'i'i sa' eeyanq. 

9Moko xb'aan ta naq ink'a' ta raj qak'ulub', yal xqaj b'an xk'utb'al cheru chanru li 
k'anjelak, re naq teek'am eere qik'in. 

10Ut naq toj wanko chaq eerik'in, xexqachaq'rab'i chi jo'kan: wi wank junaq ink'a' 
naraj k'anjelak, ink'a' ajwi' taatzekanq. 

11Xb'aan naq xqab'i resil naq wank wankeb' sa' eeyanq li sachsookeb' xna'leb': 
maak'a' neke'xb'aanu, ab'anan neke'xch'ik rib' yalaq b'ar. 

12Eb' a'an naqachaq'rab'i ut naqajultika reheb' sa' xk'ab'a' li Qaawa' Jesukriist 
naq che'k'anjelaq sa' xyaalalil re naq te'xtaw xwaheb'. 

13Ut laa'ex, ex qas qiitz'in, mextitz' chi xb'aanunkil li us. 

14Wi wank junaq ink'a' naxpaab' li xqaye sa' li hu a'in, k'ehomaq reetal ut 
meejunaji eerib' rik'in re naq chixutaanaq. 

15Ab'anan moko xik' ta teeril, cheq'usaq b'an jo' eeras eeriitz'in. 

Xraqik li hu 

16A' taxaq li xQaawa' li tuqtuukil usilal chik'ehoq eere li tuqtuukilal chi junelik ut 
sa' chixjunil. Chiwanq taxaq li Qaawa' eerik'in chejunilex. 

17Laa'in laj Pablo nintz'iib'a li xsahil eech'ool a'in rik'in wuq'. A'in weetalil sa' 
chixjunil linhu intz'iib'ahom. Jo'ka'in naq nintz'iib'ak. 

18Li rusilal li Qaawa' Jesukriist chiwanq taxaq eerik'in chejunilex. 

1 Ti 

1 Ti 1 

Xk'eeb'al sahil ch'oolej 

1Laa'in laj Pablo, x'apóstol li Kristo Jesus, jo' chanru rajom li Yos laj Kolol qe ut li 
Kristo Jesus li qasahil oyb'enihom, 

2nintz'iib'ak aawik'in, a Timoteo, tz'aqal walalat sa' li qapaab'aal. Chiwanq taxaq 
aawik'in li usilal, li uxtaanal ut li tuqtuukilal nachalk rik'in li Yos Yuwa'b'ej ut 
rik'in li Kristo Jesus, li Qaawa'. 

Eb' laj b'alaq' 

3Naq kohin Macedonia, kintz'aama chawu naq tatkanaaq Éfeso re xq'usb'aleb' li 
wankeb' aran, naq ink'a' che'k'utuq jalanil na'leb', 

4chi moko chixik xch'ooleb' chirix b'alaq'il seeraq', jo'wi' chirix xwech'inkil rix li 
xxe' xtoonaleb': chixjunil a'in maak'a' roso'jik. Li na'leb' a'in nak'amok chaq 
wech'ij ib' ut ink'a' na'okenk sa' xnimal xk'a'uxl li Yos, li k'ojk'o sa' li paab'aal. 

5Li xyaalal li chaq'rab' a'in, a'an naq chiqara qib' chiqib'il qib' rik'in li rahok 
na'alaak sa' saq ru ch'oolejil, sa' li tiikil k'a'uxl ut li tz'aqal paab'ank. 

6Wankeb' xe'elk sa' li b'e a'in ut xe'sachk xb'aan naq neke'xb'ay rib' rik'in seeraq' 
maak'a' na'ok wi'; 

7neke'raj wank cho'q aj tzolonel sa' li xChaq'rab' li Yos, ab'an ink'a' neke'xtaw 
xyaalal li neke'xye ut neke'xch'olob' chi kaw. 

Li xk'anjel li Chaq'rab' 

8Laa'o naqanaw naq li Chaq'rab' a'an chaab'il wi naqapaab' jo' chaq'rab': 

9ak ch'olch'o chiqu naq li Chaq'rab' moko k'eeb'il ta cho'q reheb' li tiikeb' xch'ool, 
reheb' b'an li ink'a' neke'raj ab'ink ut aj q'etoleb' aatin, reheb' ajwi' li ink'a' useb' 
xna'leb' ut aj maakeb', eb' li ink'a' neke'xpaab' li Yos ut aj muxuneleb' paab'aal, 
eb' li neke'xkamsi xna' xyuwa' malaj ras riitz'in, 

10eb' laj ko'b'eet laj yumb'eet, eb' li neke'maakob'k rik'in rech winqilal rech 
ixqilal ut neke'xk'ayi ras riitz'ineb', eb' laj tik'ti' ut eb' li neke'xpatz' li Yos rik'in 
yoob'anb'il aatin; naraj naxye, reheb' chixjunil li xik' neke'ril li qachaab'il k'utum, 

11li wank sa' xk'ab'a' li xChaab'il Esil li loq'laj ut usilaatinanb'il Yos, jo' chanru 
q'axtesinb'il we. 

Li xb'oqb'al laj Pablo 

12Ninb'anyoxi re li xk'ehok xkawub' inch'ool, a' li Kristo Jesus li Qaawa', naq xk'ul 
xch'ool inxaqab'ankil chi k'anjelak.  

13Ut laa'in aj majewanel naq kinwank chaq junxil, aj rahob'tesinel ut aj hob'onel; 
ab'an li Yos kiruxtaana wu xb'aan naq xmajelal inna'leb' kinb'aanu wi' a'in, naq 
toj maji' nin'ok chaq chi paab'ank. 

14Ut li rusilal li Qaawa' q'axal xnumtaak wik'in xb'aan naq xk'e we li paab'ank ut 
li rahok li nachalk rik'in li Kristo Jesus. 

15Li aatin a'in tz'aqal yaal ut paab'ajel cho'q re chixjunileb': naq li Kristo Jesus 
kik'ulunk sa' ruuchich'och' re xkolb'aleb' laj maak; ut laa'in li xb'een sa' xyanqeb'. 

16Ut a'in xyaalal naq li Yos kiruxtaana wu: re naq li Jesukriist xb'enwa wik'in 
tixk'utb'esi chixjunil li xnimal xkuyum, jo'wi' re xk'amb'al xb'e chixjunileb' li 
te'paab'anq re naq te'reechani li junelik yu'am. 

17Li Rey li wank xwankil chi junelik q'e kutan, a' li Yos li ink'a' nakamk, ink'a' ilb'il 
ru ut jun chirib'il, chinimaaq xloq'al ut loq'oninb'ilaq taxaq junq'e junq'e kutan. 
Jo'kan taxaq. 

Li teneb'anb'il sa' xb'een laj Timoteo 

18A'an a'in laachaq'rab'inkil inb'aan, at walal Timoteo, jo' chanru yeeb'il chaq 
chawix junxil xb'aan raatineb' li propeet. Sa' xk'ab'a'eb' a'an chayal aaq'e chi 
xb'aanunkil li chaab'il k'anjel a'in; 

19chiwanq aapaab'aal ut tiikaq laach'ool. Wankeb' ke'sachk chi junajwa sa' 
xpaab'aaleb' xb'aan xtz'eqtaanankil li chaab'il k'a'uxl. 

20Sa' xyanqeb' a'an wankeb' laj Himeneo ut laj Alejandro; a'ut laa'in ak 
xinq'axtesiheb' sa' ruq' laj tza re naq te'xtzol naq ink'a' raj xe'xmajewa li Yos. 

1 Ti 2 

Li tijok sa' komonil 

1Li xb'enwa nintz'aama a'an a'in: naq chi'uxq tijok, tz'aamank, elajink ut yoxink 
chirix chixjunileb' li poyanam; 

2chirixeb' li awab'ej ut chixjunileb' li wankeb' sa' xwankil, re naq wanqo sa' 
xyaalalil ut sa' tuqtuukilal rik'in li qak'ulub' jo'wi' rik'in xpaab'ankil li Yos. 

3Chixjunil a'in chaab'il ut loq' chiru li Yos laj Kolol qe: 

4A'an naraj naq chixjunileb' te'kole'q ut toxe'xtaw ru k'aru li yaal. 

5Xb'aan naq jun ajwi' chi Yos, jun ajwi' li na'okenk ut na'aatinak chiqix chiru li 
Yos: a'an jun li winq, a' li Kristo Jesus 

6li kixq'axtesi rib' re qakolb'al chiqajunilo. A'an kich'olob'aak tz'aqal sa' xq'ehil,  

7ut a'in aj e naq kinxaqab'aak cho'q aj puktesinel ut apóstol (ninye li yaal, ink'a' 
nintik'ti'ik), re xk'utb'al li paab'aal ut li yaal chiruheb' li maawa'eb' aj Judiiy. 

8Nawaj naq eb' li winq che'tijoq yalaq b'ar ut che'xtaqsihaq li ruq'eb' sa' choxa 
chi saqaq ru, chi maak'a'aq josq'il ut wech'ij ib'. 

Li ixq aj paab'anel 

9Jo'kanaqeb' ajwi' li ixq, tiqtooqeb' chi chaab'il, che'xtiqib'aq rib' sa' xyaalal jo' 
chanru xk'ulub'eb', moko chi k'oloxinb'ilaq ta li rismaleb' chi moko rik'in oor, 
lemtz'il q'ol malaj aq'ej q'axal terto xtz'aq, 

10rik'in b'an chaab'il b'aanuhom jo' xk'ulub'eb' li ixq neke'raj roxloq'inkil li Yos. 

11Eb' li ixq sa' li ch'utam che'ab'inq chi chaab'il ut che'paab'anq chi us. 

12Ink'a' nawaj naq eb' li ixq che'xtzoleb' li winq chi moko che'xk'e xwankil sa' 
xb'eeneb'; nawaj b'an naq wanqeb' sa' q'unil ch'oolej. 

13Xb'aan naq xb'enwa kiyoob'tesiik laj Adán ut moqon chik lix Eva. 

14Ut li kib'alaq'iik maawa' laj Adán, a' b'an li ixq li kiq'unb'esiik ut ki'ok chi q'etok 
aatin. 

15Ab'anan taakole'q sa' xk'ab'a' naq na'b'ej, wi junelik kawaq xch'ool sa' li 
xpaab'aal, sa' li rahok, santilal, ut rik'in q'unil ch'oolej. 

1 Ti 3 

Laj ilol re xtenamit li Yos 

1Tz'aqal yaal li aatin a'in: wi wank junaq na'alaak sa' xch'ool wank cho'q aj ilol re 
xtenamit li Yos, chaab'il k'anjel li yo chi xrahinkil ru. 

2Laj ilol re xtenamit li Yos tento naq maak'a'aq xq'usb'al, jun sut ajwi' sumsuuq, 
tuqtuuq xna'leb', chaab'ilaq xch'ool, tijb'ilaq, aj k'eholaq ochochnaal, seeb'aq 
xch'ool chi k'utuk, 

3maawa'aq aj kalajenaq, chi moko aj raholaq ru tumin malaj aj yoob'anel raaxiik', 
nimaq b'an xkuyum ut tuulanaq. 

4Tento naq tixnaw xjolominkil chi us li xjunkab'al, paab'ajelaq ut oxloq'inb'ilaq 
xb'aaneb' li ralal xk'ajol, 

5xb'aan naq wi junaq ink'a' naxnaw xjolominkil li rochoch, chan put ru naq 
taaruhanq rilb'al li x'Iklees li Yos? 

6Tento naq laj ilol re xtenamit li Yos ink'a' toj akaq rokik chi paab'ank: mare 
anchal tixnimob'resi rib' ut taat'ane'q sa' li tojb'amaak kit'ane'k wi' laj tza. 

7Tento ajwi' naq chaab'il resil taayehe'q chirix xb'aaneb' li ink'a' neke'paab'ank, 
re naq ink'a' chit'ane'q sa' xutaan ut sa' xra'al laj tza. 

Eb' li diákono 

8Jo'kanaqeb' ajwi' li diákono, tento naq tiikaqeb' xch'ool, maawa'aqeb' aj 
ka'pak'al u, aj rahol ru b'iin chi moko aj sik'ol b'ihomal sa' b'alaq', 

9k'uulanb'ilaq b'an sa' raanmeb' li qaloq'laj paab'aal li k'utb'esinb'il chiqu, ut 
saqaq ru xch'ooleb'. 

10Xb'enwa tento xtz'ilb'aleb' rix, ut chirix chik a'an, wi maak'a' xch'a'ajkilaleb', 
te'ok chi k'anjelak cho'q diákono. 

11Jo'kanaqeb' ajwi' li ixq, tento naq tiikaqeb' xch'ool, maawa'aqeb' aj yoob'anel 
aatin, tuqtuuq b'an xna'leb'eb' ut tiikaqeb' xch'ool rik'in chixjunil. 

12Eb' li diákono tento naq jun sut ajwi' sumsuuqeb', jo'wi' che'xnaw xjolominkil 
chi chaab'il eb' li ralal xk'ajol ut li rochoch. 

13Xb'aan naq eb' li neke'k'anjelak chi us cho'q diákono te'xtaw xnimal xloq'aleb' 
jo'wi' xkawub' xch'ooleb' re aatinak chirix xpaab'ankil li Kristo Jesus. 

Li Iklees ut li qaloq'laj paab'aal k'utb'esinb'il chiqu 

14Nintz'iib'a aawe chixjunil a'in, rik'in royb'eninkil naq chi seeb' tinxik aawik'in. 

15Chi jo'kan, wi tinb'ayq chi xik, nawaj naq ak taanaw chanru li k'anjelak sa' 
rochoch li Yos, a'an li x'Iklees li yo'yookil Yos, roqechal ut xkuut li yaal. 

16Relik chi yaal naq q'axal nim li qaloq'laj paab'aal li k'utb'esinb'il chiqu: 
A'an kixk'utb'esi rib' sa' li qach'och'el qasululel, kixaqab'aak xwankil sa' li 
Musiq'ej, ki'ile'k xb'aaneb' li ánjel, kipuktesiik resil reheb' li tenamit, kipaab'aak 
sa' li ruuchich'och' ut kik'ame'k taqe'q sa' xnimal xloq'al. 

1 Ti 4 

Eb' laj tzolonel aj b'alaq' 

1Ch'olch'o naxye li Musiq'ej naq sa' roso'jikeb' li kutan wan te'xkanab' paab'ank 
ut te'xtaaqe eb' laj b'alaq'il musiq'ej ut li xk'utumeb' laj tza. 

2A'in taak'ulmanq xb'aaneb' laj b'alaq' ut eb' laj ka'pak'al u li kamenaqeb' 
xk'a'uxl, chanchan naq kaaxtinb'ileb' xb'aan laj eechal reheb'.  

3Eb' a'an te'xye naq ink'a' us li sumlaak ut wank tzekemq ink'a' us xtzekankil, 
cha'qeb'. A'ut li Yos kixyoob'tesi chixjunil li tzekemq re naq eb' laj paab'anel ut 
eb' li neke'xnaw chi us li yaal, te'xtzeka rik'in b'anyoxink. 

4Xb'aan naq chixjunil li xyoob'tesihom li Yos a'an chaab'il ut maajun tzekemq 
naru xtz'eqtaanankil wi taak'ulmanq rik'in yoxink, 

5xb'aan naq santob'resinb'il xb'aan raatin li Yos ut xb'aan li tijok. 

6Wi laa'at taach'olob' a'in chiruheb' laj paab'anel, laa'ataq aj chaab'il k'anjel chiru 
li Kristo Jesus, ch'oolaninb'ilaqat rik'in li aatin re li paab'ank jo' ajwi' rik'in li 
chaab'il k'utum xataaqe chi anchal aach'ool. 

7Ab'an chatz'eqtaanaheb' li ink'a' usil seeraq' li maak'a' na'ok wi'. K'e aach'ool 
rik'in li paab'ank. 

8Li tzolokb'atz'unk kach'in ajwi' xk'anjel; ab'an li xraab'al li Yos nak'anjelak cho'q 
re chixjunil xb'aan naq naxyeechi'i li yu'am anaqwan ut sa'eb' li kutan chalk re 
chiqu. 

9Tz'aqal yaal li aatin a'in, ut xk'ulub' naq chixjunileb' te'paab'anq re. 

10A'in aj e naq yooko chi xtawasinkil qib' chi yalyo qaq'e, xb'aan naq wank 
qasahil oyb'enihom rik'in li yo'yookil Yos, a'an laj Kolol re chixjunileb' ut xb'een 
xb'een reheb' laj paab'anel. 

11Chak'ut ut chach'olob' chixjunil a'in. 

12Maa'ani chitz'eqtaananq aawe sa' xk'ab'a' laasaajilal, chayal b'an aaq'e chi 
xk'amb'al xb'eheb' laj paab'anel rik'in aatinak, rik'in laayu'am, sa' li rahok, sa' 
laapaab'aal jo' ajwi' rik'in xsaqal ru laach'ool. 

13K'e aach'ool chi rilb'al xsa' li Santil Hu sa' li komonil, jo'wi' chi k'ehok na'leb' ut 
chi xtzolb'aleb' laj paab'anel toj reetal tinwulaq eerik'in. 

14Maakanab' xch'oolaninkil laamaatan li wank aawik'in, li xk'eemank aawe 
xb'aan li raatin propeet naq chixjunileb' li xcheekel winqilaleb' li Iklees xe'xk'e li 
ruq'eb' sa' aab'een. 

15K'e aach'ool chirix chixjunil a'in; chaq'axtesi aawib' chi xb'aanunkil li xinye 
aawe re naq taak'utunq chiruheb' chixjunil naq yo chi nimank laana'leb' ut 
laaseeb'al sa' laak'anjel. 

16Chawilaq aawib' ut chak'e reetal chi us li k'aru yookat chi xk'utb'al; jiiq'aq 
aach'ool chi xb'aanunkil a'an: wi jo'kan taab'aanu, taakol aawib' laa'at jo'eb' ajwi' 
li te'ab'inq aawe. 

1 Ti 5 

Chaq'useb' sa' xyaalal 

1Maaq'useb' chi kaw eb' li cheekel winq, chach'olob' b'an xna'leb'eb' jo' 
yuwa'b'ej. Chawaatinaheb' li saaj winq jo'eb' laawiitz'in; 

2eb' li cheekel ixq chawaatinaheb' jo' na'b'ej, ut eb' li tuq'ixq jo' anab'ej, rik'in 
xsaqal ru ch'oolej. 

Eb' li xmalka'an 

3Chawoxloq'iheb' li xmalka'an, a'eb' li tz'aqal wankeb' xjuneseb'. 

4Wi junaq xmalka'an wank ralal xk'ajol malaj ri xmam, eb' a'in che'xtzolaq 
xb'enwa xraab'al li xkomoneb' ut xq'ajkamunkil li xna' xyuwa', xb'aan naq a'in 
q'axal nawulak chiru li Yos. 

5Li tz'aqal xmalka'an ut junaatal, wank xsahil oyb'enihom rik'in li Yos ut junelik 
natijok natz'aamank chi q'eq ut chi kutan. 

6Ab'an li xmalka'an li jo'maajo' naq wank, a'an kamenaq us ta yo'yo. 

7Chayehaq ajwi' chixjunil a'in reheb', re naq maak'a'aq xq'usb'aleb'. 

8Li ink'a' naxk'oxlaheb' li xkomon, ut xb'een xb'een eb' li wankeb' sa' li 
xjunkab'al, a'an xtz'eqtaana li xpaab'aal ut yib'ru li xna'leb' chiru li ink'a' 
napaab'ank. 

9Li xmalka'an k'eeb'ilaq sa' ajl, a'an li numenaqaq oxk'aal chihab', jun sut ajwi' 
sumsuuq, 

10ut nawnooq ru rik'in li chaab'il k'anjel ak xb'aanuhom: naraj naxye, xtijeb' chi 
chaab'il eb' li ralal xk'ajol, xk'ehok ochochnaal, xch'ajom roqeb' laj santil 
paab'anel, xtenq'aheb' li wankeb' sa' rahilal ut xb'aanuhom yalaq k'a' chi chaab'il 
k'anjelil. 

11Maak'eheb' sa' ajl li xmalka'an toj saajeb' xb'aan naq, wi te'aaleeq, te'xkanab' li 
Kriist ut te'raj sumlaak; 

12chi jo'kan te'xk'e rib' sa' tojb'amaak xb'aan xq'etb'al li aatin xsumehomeb' chaq 
xb'enwa.  

13Jo'wi' anchal, neke'k'ayk chi sub'uk kutan ut neke'xtzol rib' chi xik chirehatq 
kab'lal; ut moko ka'aj ta wi' sub'uk kutan neke'xb'aanu, neke'molok aj b'an wi' 
aatin, neke'xch'ik rib' yalaq b'ar ut neke'xye li moko yehe'k ta naraj. 

14Jo'kan utan nawaj naq eb' li xmalka'an toj saajeb' che'sumlaaq, che'wanq ralal 
xk'ajol, che'xjolomi li xjunkab'aleb' re naq maak'a' toohob'e'q wi' xb'aaneb' li xik' 
neke'ilok qe. 

15Xb'aan naq ak wankeb' li xmalka'an xe'sachk ut xkoheb' chirix laj tza. 

16Wi junaq ixq aj paab'anel wanqeb' xmalka'an sa' rochoch, chixtenq'aheb' ut 
ink'a' chixk'e riiq li Iklees, re naq A'in chixtenq'aheb' li tz'aqal xmalka'aneb'. 

Eb' li cheekel winq sa' Iklees 

17Eb' li cheekel winq li neke'xjolomi chi us li Iklees, xk'ulub'eb' naq te'xk'ul 
xq'ajkamunkileb' ka' sut, xb'een xb'een eb' li neke'xk'e xch'ool chi xpuktesinkil ut 
xch'olob'ankil li Aatin, 

18xb'aan naq naxye li Santil Hu: “Maatz'ap ru'uj li b'ooyx naq yo chi k'anjelak”, ut 
naxye ajwi': “Xk'ulub' naq laj k'anjel tixk'ul xtojb'al”. 

19Maak'ulub'a xjitb'al junaq cheekel winq wi maak'a' wib' oxib'aqeb' testiiw. 

20Eb' li yookeb' chi maakob'k, chaq'useb' chiruheb' chixjunil re naq chi'okaq 
xxiweb' li xkomon. 

21Nintz'aama chawu sa' xk'ab'a' li Yos, sa' xk'ab'a' li Kristo Jesus ut eb' li ánjel 
sik'b'ileb' ru, naq taapaab' chixjunil a'in sa' tiikilal, chi ink'a' tiitooq ru anihaq 
aab'aan. 

22Maaseeb'a aawib' chi xk'eeb'al laawuq' sa' xb'een anihaq. Mattz'aqonk rik'in 
xmaak anihaq ut wanqat chi saq ru laach'ool. 

23Mat-uk'uk chik yal junes ha', uk'an b'an kach'inaq b'iin xb'aan xrahil aasa' ut 
xb'aan li yajel kok'aq xsa' nachalk chab'een. 

24Wankeb' winq ak k'utk'u li xmaakeb', us ta toj maji' naraqmank aatin chirixeb'; 
ab'an wankeb' ajwi' li toj moqon chik toxk'utunq k'aru li xmaakeb'. 

25Jo'kan ajwi' eb' li chaab'il b'aanuhom k'utk'uukeb' chiruheb' chixjunil; ut eb' li 
moko k'utk'uukeb' ta, moko te'kanaaq ta junelik chi muqmu. 

1 Ti 6 

Eb' laj loq'b'il k'anjel 

1Chixjunileb' li yookeb' chi k'anjelak cho'q aj loq'b'il k'anjel che'roxloq'i chi us laj 
eechal reheb' jo' chanru xk'ulub', re naq ink'a' chimajewaaq xk'ab'a' li Yos jo'wi' li 
qachaab'il tzolb'al. 

2Li wankeb' aj eechal re aj paab'aneleb' me'xtz'eqtaanaheb', sa' xk'ab'a' naq ras 
riitz'ineb' rib', che'k'anjelaq b'an chi numtajenaq chik chiruheb', xb'aan naq eb' li 
neke'k'uluk rusil li xk'anjeleleb' a'aneb' aj paab'anel ut ramiiweb' li Yos. 

Li tz'aqal aj tij ut laj b'alaq' 

A'in tento taatzoleb' ut taachaq'rab'iheb' wi': 

3Wi wank junaq jalan chik yo chi xk'utb'al ut ink'a' naxpaab' li xchaab'il aatin li 
Qaawa' Jesukriist jo'wi' li qatzolb'al sa' li qapaab'aal, 

4a'an xmutz'o'k xb'aan li xq'etq'etil ut maak'a' naxnaw; junes patz'ink ut 
xwech'inkil rixeb' li aatin nawulak chiru. A'an li xyajel. Aran nachalk li kaqalink, li 
raaxiik', li majewank, li ink'a' usil k'a'uxl 

5ut k'iila wech'ink: eb' li neke'b'aanunk re a'in, a'aneb' li po'jenaqeb' xk'a'uxl, ut 
maak'a' li yaal rik'ineb'; neke'xk'oxla naq rik'in li paab'ank te'xtaw xtumineb'. 

6Relik chi yaal naq q'axal loq' li paab'ank cho'q reheb' li k'ojk'ookeb' xch'ool 
chirix li k'aru wank reheb'. 

7Xb'aan naq laa'o maak'a' k'aru xqak'am chaq arin sa' ruuchich'och' ut maak'a' 
ajwi' k'aru tqak'am chiqix. 

8Wi wank qatzekemq ut qab'aatal, k'ojk'ooq qach'ool rik'in a'an. 

9A'ut eb' li neke'raj b'ihomo'k, neke'xk'e rib' chi aaleek ut te't'ane'q sa' li ra'al, sa' 
k'iila paay chi kaqalik q'axal yib'eb' ru ut maak'a' na'ok wi': eb' a'an neke'k'amok 
reheb' li winq sa' li sachleb'aal ut sa' li lajk-oso'k. 

10Xb'aan naq li xxe' chixjunil li maa'usilal a'an li xrahinkil ru li tumin. Wankeb' 
xkoheb' xch'ool chirix a'an; jo'kan naq xe'elk sa' li paab'aal, ut xiikil li rahilal 
xe'tawasiik wi'. 

Xchaq'rab'inkil laj Timoteo 

11A'ut laa'at aj raholat re li Yos, maab'aanu a'in; chayal b'an aaq'e chi xsik'b'al li 
tiikilal ut li roxloq'inkil li Yos; chasik' li paab'ank, li rahok, li kuyuk ut li tuulanil. 

12K'e aach'ool chi kaw sa' laapaab'aal, chaweechani li junelik yu'am li katb'oqe'k 
wi' ut li kach'olob' chi chaab'il xyaalal chiruheb' li k'iila testiiw. 

13Nintz'aama usilal chiru li Yos li nak'ehok xyu'am chixjunil li k'a'aq re ru ut chiru 
li Jesukriist li kixch'olob' chi us xyaalal chiru laj Poncio Pilaat:  

14ye laawaatin naq chak'uula sa' laach'ool li chaq'rab' xak'ul, chi maak'a'aq 
aamuxul ut maak'a'aq aaq'usb'al, toj reetal tolxk'ut rib' li Qaawa' Jesukriist. 

15A'an taak'utb'esiiq sa' xq'ehil xb'aan li Yos Awab'ej, q'axal loq' ut jun chirib'il, a' 
li Rey sa' xb'eeneb' li rey ut Qaawa' sa' xb'eeneb' li Qaawa', 

16li jun chirib'il li ink'a' nakamk, li wank sa' jun saqenk li maa'ani nawulak aran; 
maajun junaq winq x'ilok ru chi moko taaril ru. Rehaq taxaq li loq'oniik ut li 
nimajwal wankilal chi junelik. Jo'kan taxaq. 

Li b'ihom aj paab'anel 

17Chatz'aama chiruheb' li b'ihom sa' li ruuchich'och' a'in naq me'xq'etq'eti rib' chi 
moko te'xk'ojob' xch'ool rik'in li b'ihomal li taa'oso'q, te'xk'ojob' b'an xch'ool 
rik'in li Yos li nak'ehok qe chi yo'oon chixjunil li k'a'aq re ru, re tqayal xsahil. 

18Chatz'aama naq usilal che'xb'aanu, jo' ajwi' naq che'b'ihomo'q rik'in li chaab'il 
b'aanuhom ut che'wotzoq chi anchaleb' xch'ool. 

19Chi jo'kan yooqeb' chi xtamresinkil jun xnimal b'ihomal cho'q re li kutan 
chaalel li te'reechani wi' li tz'aqal yu'am. 

Xraqik li hu 

20At Timoteo, chawil chi us li k'aru q'axtesinb'il aawe. Mat-okenk rik'in li seeraq' 
maak'a' na'ok wi' jo'wi' rik'in wech'ij ib' nachalk sa' b'alaq'il na'leb'. 

21Wankeb' xe'xyeechi'i a'an, ab'an moqon chik xe'elk sa' li paab'aal. Li rusilal li 
Yos chiwanq taxaq eerik'in. 

2 Ti 

2 Ti 1 

Xk'eeb'al sahil ch'oolej 

1Laa'in laj Pablo, x'apóstol li Kristo Jesus, xb'aan naq jo'kan kiraj li Yos, re 
xpuktesinkil resil li yeechi'inb'il yu'am li wank sa' xk'ab'a' li Kristo Jesus, 

2nintz'iib'ak aawik'in, a Timoteo inraarookil alal. Li usilal, li uxtaanal ut li 
tuqtuukilal li nachalk rik'in li Yos Yuwa'b'ej ut rik'in li Kristo Jesus, li Qaawa', 
chiwanq taxaq aawik'in. 

3Junelik ninb'anyoxi chiru li Yos li nink'anjelak chiru chi saq ru li waanm, kama' 
ke'xb'aanu chaq eb' linna' linyuwa', rajlal naq nakatjultiko'k we sa'eb' lintij chi 
q'eq ut chi kutan. 

4Naq najultiko'k we chanru naq xatyaab'ak, k'ajo' naq nawaj raj rilb'al aawu re 
naq chitz'aqloq xsahil inch'ool. 

5Xb'aan naq najultiko'k we laatz'aqal paab'aal, li kixe'en xb'enwa sa' xch'ool 
laawixa'an qana' Loida jo'wi' sa' xch'ool lix Ewnise laana', ut ninnaw naq kixe'en 
ajwi' aawik'in. 

Li teneb'anb'il sa' xb'een laj Timoteo 

6Jo'kan utan, nintz'aama chawu naq chatz'ab' xxamlel laamaatan k'eeb'il aawe 
xb'aan li Yos naq kink'e li wuq' sa' aab'een.  

7Xb'aan naq moko li xiwak ta xqamaatani chaq rik'in li Yos, a' b'an li xkawub' 
qach'ool, li rahok ut kuyuk ib'. 

8Jo'kan naq matxutaanak chi xyeeb'al li yaal chirix li Qaawa', chi moko 
tatxutaanaq inb'aan laa'in li wankin sa' tz'alam sa' xk'ab'a' A'an. Chakuyaq ajwi' 
laa'at li rahilal nak'ulmank sa' xk'ab'a' li Chaab'il Esilal. Chakuy rik'in xwankil li 
Yos 

9li kooxkol ut kooxb'oq rik'in jun qasantil b'oqb'al, maawa' xb'aan qab'aanuhom, 
rik'in b'an naq kiraj xch'ool ut sa' xk'ab'a' li rusilal li kixsi qe sa' xk'ab'a' li Kristo 
Jesus junxilaj naq toj maji' kitiklaak li ruuchich'och'. 

10Li rusilal li Yos xk'utunk anaqwan rik'in li xk'utb'esinkil rib' laj Kolol qe, a' li 
Kristo Jesus, li xjuk'uk re xwankil li kamk ut xk'e chi lemtz'unk li junelik yu'am sa' 
xk'ab'a' li Chaab'il Esilal. 

11Sa' li k'anjel a'in xaqab'anb'ilin cho'q aj puktesinel, cho'q apóstol ut aj tzolonel, 

12ut yookin chi xk'ulb'al li rahilal a'in. Ab'an ink'a' ninxutaanak xb'aan naq 
ninnaw chi us ani k'ojk'o wi' inch'ool, ut ch'olch'o chiwu naq A'an q'axal kaw rib' 
re xk'uulankil li k'aru q'axtesinb'il we, toj reetal taawulaq li Kutan a'an. 

13Chiwanq sa' laach'ool chixjunil li chaab'il aatin xawab'i wik'in. Chiwanq 
laapaab'aal ut chatrahoq sa' xk'ab'a' li Kristo Jesus. 

14Rik'in xwankil li Santil Musiq'ej li wank qik'in chak'uula sa' laach'ool li yaal 
q'axtesinb'il aawe. 

15Ak nakanaw naq chixjunileb' laj Asia xine'xkanab' injunes, ut sa' xyanqeb' a'an 
wankeb' laj Figelo ut laj Hermógenes. 

16Li Qaawa' chiruxtaana taxaq li xjunkab'al laj Onesíforo, xb'aan naq k'iila sut 
xk'ojob' inch'ool ut ink'a' xxutaanak naq b'ak'b'ookin chi kareen. 

17Ka'ajwi' xwulak Roma, junpaat x'ok chinsik'b'al toj reetal xoxinxtaw. 

18A' taxaq li Qaawa' chi'uxtaananq ru sa' li Kutan a'an, ut jo'ch'inal jo'nimal li 
chaab'il k'anjel xb'aanu we aran Éfeso, laa'at nakanaw chi us. 

2 Ti 2 

Kawaq aach'ool chi junelik 

1At walal, kawaq aach'ool sa' rusilal li Kristo Jesus, 

2ut jo'ch'inal jo'nimal li xawab'i wik'in chiruheb' naab'al chi testiiw, a'an ajwi' 
chaq'axtesi reheb' winq aj paab'anel li te'xnaw moqon xtzolb'al jalaneb' chik. 

3Chakuyaq ajwi' laa'at li rahilal nink'ul laa'in, jo' xchaab'il soldaad li Kristo Jesus. 

4Maajun junaq soldaad naxlaatz'a rib' rik'in k'oxlak chirix li kutan junjunq wi traj 
xk'ojob'ankil xch'ool li xb'oqok re. 

5Jo'kan ajwi' laj aanilanel: ink'a' tixk'ul xmaatan wi ink'a' xb'enwa xyal xq'e jo' 
chanru chaq'rab'inb'il. 

6Laj k'alom li nak'anjelak chi kaw tento naq a'an li xb'een taatz'aq ru li rawimq. 

7Chatawaq ru li ninye aawe; li Qaawa' tixk'e xseeb'al aach'ool chi xtawb'al ru 
chixjunil. 

8Jultikaq aawe chi junelik li Jesukriist, yo'lajenaq rik'in riyajil laj David ut 
waklijenaq chi yo'yo sa' xyanqeb' li kamenaq: a'an a'in li Chaab'il Esilal 
ninpuktesi. 

9Sa' xk'ab'a' A'an yookin chi k'uluk rahilal, ut b'ak'b'ookin chi kareen chanchanin 
jun xnimal ru aj maak. A'ut li Raatin li Yos moko b'ak'b'o ta. 

10Jo'kan naq nalajinkuy chixjunil sa' xk'ab'a'eb' li sik'b'ileb' ru xb'aan li Yos, re 
naq eb' a'an ajwi' te'xtaw li kolb'a ib' li wank rik'in li Kristo Jesus jo' ajwi' li 
junelik loq'al. 

11Tz'aqal yaal li aatin a'in: Wi xoosumkamk qochb'een A'an, yo'yooqo ajwi' rik'in 
A'an. 

12Wi wanq qakuyum, toosum'awab'ejinq ajwi' qochb'een A'an. Wi 
taaqatz'eqtaana, tooxtz'eqtaana ajwi' A'an. 

13Wi ink'a' tiik qach'ool chirix, a'ut A'an junelik tiik xch'ool xb'aan naq ink'a' naru 
tixq'et rib'. 

Li chaab'il aj k'anjel chiru li Kriist 

14A'in chajultika chiruheb' laj paab'anel. Chatz'aama chiruheb' sa' xk'ab'a' li Yos 
naq ink'a' te'xwech'i rib' chirixeb' li aatin maak'a' na'ok wi', xpo'b'al b'an chik 
xch'ooleb' laj ab'inel naxb'aanu. 

15K'e aach'ool chi wank chi chaab'il chiru li Yos jo' li winq yalb'il rix, jo' laj k'anjel 
li maak'a' k'aru taaxutaanaq wi' ut naxk'ut chi us li Aatin re li yaal. 

16Mat-okenk rik'in li seeraq' re li ruuchich'och' ut maak'a' na'ok wi', xb'aan naq 
eb' li neke'okenk rik'in a'an, wulaj wulajeb' chi najto'k rik'in li Yos, 

17ut li raatineb' q'axal yooq chi pukank kama' li susum saank. Xkomoneb' a'an laj 
Himeneo ut laj Fileto: 

18xe'xkanab' xb'ehil li yaal ut anaqwan yookeb' chi xpo'b'al ru li xpaab'aaleb' li 
jun ch'uut chi kristiyan rik'in xyeeb'al naq ak xe'wakliik chi yo'yo eb' li kamenaq. 

19Ab'anan li rub'elankil li xk'ehom li Yos a'an kaw rib', xaqxo sa' xna'aj ut 
kaaxtinb'il rik'in li aatin a'in: “Li Qaawa' naxnaw ruheb' li re”, ut: “Chixjunil li 
nayaab'ank re xk'ab'a' li Qaawa', chirisihaq rib' sa' li maa'usilal”. 

20Sa' junaq nimla ochoch moko ka'aj ta wi' sek' oor ut sek' plaat wankeb' aran, 
wankeb' aj b'an wi' sek' yiib'anb'ileb' rik'in che' ut ch'och'; ut wan yiib'anb'ileb' 
cho'q re chaab'il k'anjel, wan chik cho'q re kok' k'anjel. 

21Wi ani naxkol rib' chiru chixjunil a'in, a'anaq jo' li sek' re chaab'il k'anjel, 
santob'resinb'il ut k'ajo' rusil cho'q re laj eechal re; yo'oon wank cho'q re 
chixjunil li chaab'il k'anjel. 

22Tz'eqtaana chixjunil li naxik wi' xch'ooleb' li saaj al ut k'e aach'ool chirix li 
tiikilal, li paab'aal, li rahok, li tuqtuukilal, sa' junajil rik'ineb' li neke'yaab'ank re 
xk'ab'a' li Qaawa' chi saqeb' ru li xch'ool. 

23Maach'ik aawib' sa' xyanqeb' li neke'xwech'i rib' chirix memil aatin li maak'a' 
xyaalal; laa'at nakanaw chi us naq junes raaxiik' naxyoob' a'an. 

24Junaq aj k'anjel chiru li Qaawa' tento naq maawa'aq aj yoob'anel ch'a'ajkilal, 
chaab'ilaq b'an rik'ineb' chixjunileb', seeb'aq xch'ool chi k'utuk, nimaq xkuyum. 

25Chixnaw xtzolb'aleb' sa' tuulanil eb' li xik' neke'ilok re. Mare anchal li Yos tixk'e 
chi xyot'b'aleb' xch'ool ut chi xjalb'aleb' xk'a'uxl re naq te'xnaw chi us li yaal. 

26Chi jo'kan taatuqlaaq ru li xk'a'uxeb' ut te'risi rib' sa' li xra'al laj tza li 
chapchookeb' wi' chi xb'aanunkil li naraj a'an. 

2 Ti 3 

Sa' roso'jikeb' li kutan 

1Chanawaq naq sa' roso'jikeb' li kutan wank honal q'axal ch'a'ajkaq xnumsinkil. 

2Eb' li winq junes reheb' te'raj, te'xrahi ru li tumin, te'xnimob'resihatq 
xwankileb', te'xq'etq'eti rib'eb', aj majewanelaqeb', aj q'etolaqeb' raatin xna' 
xyuwa', maak'a' chik te'xnaw xyoxinkil ut te'xtz'eqtaana li paab'ank. 

3Ink'a' chik te'xrahatq rib', maak'a'aq chik usilal rik'ineb', aj yoob'anelaqeb' aatin, 
ink'a' te'xkuy rib', q'axal josq'aqeb', xik' te'ril li chaab'ilal, 

4aj b'alaq'aqeb' ut kawaqeb' rib' chi xb'aanunkil li ink'a' us. Taanumtaaq li 
xq'etq'etileb', a' chik li xsahilal li ruuchich'och' te'rataw chiru li xraab'al li Yos, 

5aj paab'aneleb' naq te'xb'aanu rib', a'ut te'xtz'eqtaana li us. Maajunaji aawib' 
rik'ineb' a'an. 

6Sa' xyanqeb' a'an wankeb' li neke'xch'ik rib' chire kab'lal ut neke'xchap eb' li 
mem aj ixq q'axaleb' aj maak, nachiq'chotk li xch'ooleb' xb'aan xrahinkil ru 
chixjunil li k'a'aq chi maa'usilal. 

7Junelik yookeb' chi tzolok, ab'an ink'a' neke'ruhank xtawb'al ru li yaal. 

8Jo' naq laj Jannés ut laj Jambrés ke'raj raj numtaak sa' xb'een laj Moisés, 
jo'kaneb' ajwi' a'an ink'a' neke'xk'ulub'an li yaal, q'aajenaqeb' li xk'a'uxl, ut li 
xpaab'aaleb' maak'a' na'ok wi'. 

9Ab'an ink'a' ajwi' us taa'elq chiruheb' xb'aan naq ch'olch'ooq chiruheb' chixjunil 
li tenamit li xmaak'a'ileb' xna'leb', kama' ke'xk'ul li wiib'eb' a'an. 

10Laa'at junelik kak'e reetal chanru nink'utuk, jo'wi' chanru linyu'am, link'a'uxl, 
linpaab'aal, linkuyum, linrahom ut li xkawilal linch'ool, 

11sa' li raaxiik' ut li rahilal kama' li kink'ul aran Antiokía, Ikonio ut Listra.K'ajo' li 
raaxiik' xlajinkuy! Ut rik'in chixjunil a'an xinxkol chaq li Qaawa'. 

12Jo'kan ajwi' chixjunileb' li te'raj paab'ank chi chaab'il sa' xk'ab'a' li Kristo Jesus, 
te'rahob'tesiiq. 

13A'ut eb' laj maak ut eb' laj b'alaq' taanumtaaq li xmaa'usilaleb', yooqeb' chi 
b'alaq'ink ut yooqeb' ajwi' chi b'alaq'iik. 

14Laa'at kawaq aach'ool rik'in li xatzol ut xapaab'. Wanq sa' aach'ool aniheb' aj 
ik'in xatzol aawib'. 

15Jo'kan ajwi' jultikaq aawe naq chalen chaq sa' laakach'inal nakanaw xsa' li 
Santil Hu. A'an wank xwankil re xk'eeb'al aana'leb' li nak'amok sa' li kolb'a ib' sa' 
xk'ab'a' xpaab'ankil li Kristo Jesus. 

16Chixjunil li Santil Hu a'an musiq'anb'il xb'aan li Yos ut nak'anjelak re k'utuk, re 
q'usuk, re k'ehok na'leb' jo'wi' re xtzolb'aleb' li kristiyan sa' li tiikilal. 

17Chi jo'kan laj k'anjel chiru li Yos tz'aqalaq re ru ut kawresinb'ilaq re xb'aanunkil 
chixjunil li chaab'il k'anjel. 

2 Ti 4 

Xk'eeb'al xna'leb' laj Timoteo 

1Chiru li Yos ut li Kristo Jesus li taaraqoq aatin sa' xb'eeneb' li yo'yookeb' ut 
kamenaqeb', nintz'aama ut nawelaji chawu sa' xk'ab'a' li xk'utb'esinkil rib' ut sa' 
xk'ab'a' li xnimajwal awab'ejihom: 

2chapuktesi li Aatin, chayal aaq'e chi xb'aanunkil a'in naq tixk'e rib' ut naq ink'a'; 
chatq'usuq, chak'ehaq xna'leb'eb' ut chawaklesi xch'ooleb' rik'in xnimal aakuyum 
ut aana'leb'. 

3Xb'aan naq taawulaq xq'ehil naq eb' li tenamit ink'a' chik te'raj rab'inkil li 
chaab'il na'leb' ut, xb'aan xrahinkil li k'aru neke'raj xch'ool, q'esaq xxik chi 
rab'inkil k'iila na'leb', te'sute'q xb'aan jun tuub' chi aj tzolonel; 

4te'xkanab' rab'inkil li yaal ut a' chik li seeraq' maak'a' na'ok wi' taawulaq 
chiruheb'. 

5A'ut laa'at aj'ajaq aawu rik'in chixjunil, chakuyaq li rahilal, k'e aach'ool cho'q aj 
puktesinel re li Chaab'il Esilal, chab'aanu laak'anjel chi tz'aqal re ru. 

6Xb'aan naq xwulak xkutankil naq taahoye'q linkik'el jo' mayej; li xhonalil 
linq'ajik ak xnach'ok chaq. 

7Xintz'aqonk sa' li xchaq'alil ru yalok u, xinraqe'k chi aanilak, xink'uula 
linpaab'aal. 

8Ut chalen anaqwan ak yo chi woyb'eninkil linmaatan li tinxq'ajkamu wi' li 
Qaawa' sa' li Kutan a'an, li tiik xch'ool chi raqok aatin; ut moko ka'aj ta wi' laa'in, 
jo'kaneb' aj b'an wi' chixjunileb' li neke'xyo'oni li xnimal xk'ulunik chi anchaleb' 
xch'ool. 

9Chaseeb'a chaq aawib' chi chalk wik'in chi junpaat: 

10laj Demasxinxkanab' xb'aan xrahinkil ru li ruuchich'och' a'in ut xkoho 
Tesalónika. Laj Crescente xkoho Galacia; laj Tito xkoho Dalmacia. 

11Ka'aj chik laj Lukas wank wik'in. Chak'am chaq chawix laj Markos, xb'aan naq 
a'an q'axal nikinxtenq'a sa' li k'anjel. 

12Laj Tíkiko xintaqla Éfeso. 

13Naq tatchalq, chak'am chaq linkaap li xinkanab' chaq Tróada, sa' rochoch laj 
Karpo, ut chak'am ajwi' chaq eb' li tasb'il hu, a' li tz'uum hu li q'axal twaj ru. 

14Laj Alejandro, laj tenol ch'iich', naab'al li rahilal xb'aanu we. Li Qaawa' 
taa'eeqajunq re jo' chanru li xb'aanuhom.  

15Chakol ajwi' aawib' laa'at chiru a'an, xb'aan naq q'axal ra xreek'a naq 
xoo'aatinak aran. 

16Naq xinb'oqe'k xb'enwa rik'in laj raqol aatin re xkolb'al wib', maa'ani xtenq'ank 
we, chixjunileb' b'an xine'xkanab' injunes. Mik'ehe'k ta li maak a'in sa' xb'eeneb'. 

17Ab'an li Qaawa' xoltenq'anq we ut xk'e xkawub' linch'ool re xpuktesinkil chi 
yaal li Aatin re naq xe'rab'i chixjunileb' li tenamit. Ut xinkole'k sa' re li kaqkoj.  

18Li Qaawa' taakoloq we chiru chixjunil li ink'a' us ut tinxxok cho'q re li 
xnimajwal wankilal sa' choxa. A'an taxaq chiloq'oniiq ru junq'e junq'e kutan. 
Jo'kan taxaq. 

Xraqik li hu 

19Chak'e xsahilaleb' xch'ool lix Priska ut laj Akila, jo'kan ajwi' li xjunkab'al laj 
Onesíforo.  

20Laj Erasto xkanaak chaq Korinto, ut laj Trófimo yaj naq xinkanab' chaq Mileto. 

21Chaseeb'a chaq aawib' chi chalk naq toj maji' natiklaak li hab'alq'e. Naxtaqla 
xsahil aach'ool laj Ewbulo, laj Pudente, laj Lino, lix Klawdia ut chixjunileb' laj 
paab'anel. 

22Li Qaawa' chiwanq taxaq aawik'in. Li rusilal li Yos chiwanq taxaq eerik'in. 

Tt 

Tt 1 

Xk'eeb'al sahil ch'oolej 

1Laa'in laj Pablo, xmoos li Yos ut x'apóstol li Jesukriist re naq li sik'b'ileb' ru 
xb'aan li Yos te'ok sa' li paab'aal ut te'xnaw chi us li yaal jo' chanru naraj li 
paab'ank 

2li nawank sa' xk'ab'a' li loq'laj royb'eninkil li junelik yu'am. Li Yos ink'a' 
natik'ti'ik, kixyeechi'i chaq li yu'am a'an najter q'e kutan, 

3ut naq kixtaw xq'ehil, kixk'ut li rajom rik'in li k'anjel kiq'axtesiik we re 
xpuktesinkil li raatin jo' chanru xchaq'rab' li Yos laj Kolol qe. 

4Jo'kan naq nintz'iib'ak aawik'in, a Tito, tz'aqal walalat sa' li qapaab'aal. Chiwanq 
taxaq aawik'in li usilal ut li tuqtuukilal nachalk rik'in li Yos Yuwa'b'ej ut rik'in li 
Kristo Jesus laj Kolol qe. 

Eb' laj jolominel tenamit 

5A'in aj e naq xatinkanab' chaq Kreta, re naq taachoy xk'uub'ankil ru li k'aru toj 
uxk traj, ut taaxaqab'eb' aj jolominel tenamit sa' li junjunq chi tenamit, jo' chanru 
xatintaqla wi'.  

6Maak'a'aq xq'usb'al li ani taaxaqab', jun sut ajwi' sumsuuq, aj paab'anelaqeb' li 
ralal xk'ajol ut maak'a'aq xjitb'aleb' chirix wank chi jo'maajo', chi moko aj q'etol 
aatinaqeb'. 

7Xb'aan naq laj ilol re li Iklees, jo' aj k'anjel chiru li Yos, tento naq maak'a'aq 
xq'usb'al; moko q'etq'etaq ta, ink'a' ch'inpo'aq chi moko aj kalajenaq, maawa'aq 
aj yoob'anel ch'a'ajkilal chi moko aj rahol ru tumin sa' b'alaq', 

8aj k'eholaq ochochnaal b'an, aj raholaq re li us, wanq xna'leb', tiikaq xch'ool, aj 
paab'anelaq, tixnaw xkuyb'al rib', 

9kawaq xch'ool chirix li aatin tz'aqal paab'ajel jo' chanru kitzole'k wi'. Chi jo'kan 
tixnaw xwaklesinkil xch'ooleb' li kristiyan rik'in li chaab'il na'leb' jo'wi' xtz'apb'al 
xsa' reheb' li neke'wech'ok. 

Eb' laj tzolonel aj b'alaq' 

10Xb'aan naq wankeb' naab'al aj q'etol aatineb', maak'a' rajb'al li neke'xye ut aj 
b'alaq'eb', ma' ta chaye eb' laj sirkunsisyon. 

11Eb' a'an tento xch'anab'ankileb', xb'aan naq neke'xpo' xch'ooleb' li junq kab'al 
rik'in xk'utb'al li maatzole'k naraj, yal tumin neke'raj. 

12Jun rech tenamitul, propeet sa' xyanqeb', kixye: “Eb' laj Kreta junelik 
neke'tik'ti'ik, josq' aj xuleb', aj numwa'ineleb' ut aj q'emeb'”.  

13Ut yaal ajwi' li kixye. Jo'kan naq chaq'useb' chi kaw re naq kawaqeb' sa' li 
paab'aal, 

14ut xkanab'aqeb' rab'inkil li xseeraq'eb' laj Judiiy maak'a' neke'ok wi', jo' ajwi' li 
xchaq'rab'eb' li winq li neke'xtz'eqtaana li yaal. 

15Li saqeb' ru xch'ool chixjunil li k'a'aq re ru maak'a' xtz'ajnil cho'q reheb'; ab'an 
cho'q reheb' li muxb'ileb' ut li ink'a' neke'paab'ank maak'a' k'aru saq ru chiruheb' 
xb'aan naq tz'ajninb'il li xk'a'uxeb' ut li xch'ooleb'. 

16Neke'xye naq neke'xnaw ru li Yos, ut rik'in li xb'aanuhomeb' neke'xk'ut naq 
ink'a'; tz'i'b'eetaleb' ru, aj q'etol aatineb', ut maak'a' junaq chaab'il k'anjel truuq 
te'xb'aanu. 

Tt 2 

Xk'eeb'al xna'leb'eb' laj paab'anel 

1A'ut laa'at chak'utaq li xk'ulub' tzole'k chirix li chaab'il na'leb'. 

2Chaye reheb' li cheekel winq naq che'xnawaq wank sa' xyaalal, wanqeb' xna'leb', 
yaalaq ru li raatineb', chaab'ilaqeb' xch'ool sa' li paab'aal ut sa' li rahok, kawaqeb' 
sa' li kuyuk. 

3Jo'kanaqeb' ajwi' li cheekel ixq: che'wanq xloq'aleb' li xyu'am jo' xk'ulub'eb' laj 
santil paab'anel; maawa'aqeb' aj yoob'anel aatin chi moko aj kalajenaqeb', 
a'anaqeb' b'an aj k'utul re li chaab'ilal, 

4re te'xk'ut chiruheb' li saaj ixaqilb'ej xraab'aleb' li xb'eelom jo'wi' eb' li ralal 
xk'ajol. 

5Yaalaq ru li raatineb', saqaq ru li xyu'ameb', che'xch'oolani xsa' li rochocheb' ut 
chaab'ilaqeb'; che'paab'anq chiru li xb'eelomeb' re naq li Raatin li Yos ink'a' 
sachb'ilaq xwankil. 

6Chak'e ajwi' xna'leb'eb' li saaj winq re naq te'wanq sa' tiikilal sa' chixjunil. 

7Chak'e aawib' chi xk'amb'aleb' xb'e sa' chixjunil li chaab'il k'anjel: rik'in li tz'aqal 
tij, rik'in xloq'al laayu'am, 

8chaab'ilaq laawaatin ut maak'a'aq aaq'usb'al, re naq taaxutaanaq li xik' na'ilok 
qe xb'aan naq maak'a' k'aru ink'a' us truuq tixye chiqix. 

9Eb' laj loq'b'il k'anjel che'paab'anq chiruheb' laj eechal reheb' rik'in chixjunil, 
che'xb'aanu li te'taqlaaq wi' ut me'sumenk; 

10me'elq'ak, anchalaq b'an xch'ooleb' chi k'anjelak sa' tiikilal re naq sa' chixjunil 
taak'ehe'q xloq'al li xk'utum li Yos laj Kolol qe. 

11Xb'aan naq ak xk'utunk li xnimal rusilal li Yos chiruheb' chixjunil: 

12naxk'ut chiqu xtz'eqtaanankil li maa'usilal ut li narahimank ru sa' 
ruuchich'och', sa' xyaalal b'an chiwanq li qayu'am, sa' tiikilal ut paab'ank sa' li 
ruuchich'och' a'in. 

13Yooko chi xyo'oninkil naq tixk'utb'esi rib' li xloq'al li Kristo Jesus, a'an li 
qaNimajwal Yos ut aj Kolol qe, li qasahilal ut qoyb'enihom. 

14A'an kixq'axtesi rib' sa' qak'ab'a' laa'o re qakolb'al chiru chixjunil li maa'usilal, 
jo'wi' re reechaninkil jun xtenamit saq ru xch'ool, q'axtesinb'ilaq chi xb'aanunkil 
li us. 

15Kama' a'an tat-aatinaq, chak'eheb' xna'leb' ut chaq'useb' chi wanq aawankil. 
Maa'ani chitz'eqtaananq aawe. 

Tt 3 

Li teneb'anb'il sa' xb'een chixjunileb' laj paab'anel 

1Chajultika reheb' laj paab'anel naq che'paab'anq chiruheb' laj taqlanel ut li 
wankeb' sa' xwankil; che'ab'inq ut yo'oon wanqeb' re xb'aanunkil chixjunil li 
chaab'il k'anjel. 

2Me'xhob' anihaq, maawa'aqeb' aj yoob'anel ch'a'ajkilal, q'unaqeb' b'an xch'ool ut 
che'wanq tz'aqal sa' tuulanil chiruheb' chixjunil. 

3Xb'aan naq junxil xoowank ajwi' chaq laa'o sa' xmaak'a'il qana'leb'ut sa' li 
q'etb'a aatin; xqak'e qib' chi b'alaq'iik, b'ak'b'ooko chaq chi k'anjelak chiru yalaq 
k'a' chi maa'usilal nawulak chiru li tz'ejwalej, xqanumsi li kutan chi lab'alink ut 
kaqalink, tz'eqtaananb'ilo jo'wi' naqatz'eqtaana chaq qib' chiqib'il qib'. 

4A'ut naq kixk'ut rib' li rusilal ut li qaraab'al xb'aan li Yos laj Kolol qe,  

5a'an kooxkol maawa' xb'aan ta xtiikilal li k'anjel uxb'il qab'aan, sa' xk'ab'a' b'an 
li xnimal ruxtaan, rik'in li kub'iha' li naxyoob'tesi ut narak'ob'resi li qayu'am, 
rik'in li Santil Musiq'ej 

6li kihoye'k sa' qab'een chi numtajenaq sa' xk'ab'a' li Jesukriist laj Kolol qe, 

7re naq tiikob'resinb'ilaq qach'ool xb'aan li rusilal ut taaqeechani li junelik yu'am 
rik'in li loq'laj oyb'enink. 

Xch'olob'ankil xna'leb' laj Tito 

8Tz'aqal yaal li aatin a'in ut nawaj naq taach'olob' chi tz'aqal, re naq eb' li ak 
neke'xpaab' li Yos te'xk'e xch'ool chi xb'aanunkil li chaab'il k'anjel. A'an us ut 
nak'anjelak cho'q reheb' chixjunil. 

9Ab'an li patz'ink li maak'a' rajb'al, li xtz'ilb'al rix xk'ab'a'eb' li qaxe' qatoon, li 
wech'ij ib' ut li choqink chirix xChaq'rab' laj Moisés, maab'aanu a'an xb'aan naq 
maak'a' na'ok wi' ut maak'a' rajb'al. 

10Laj po'ol paab'aal, naq ak xaq'us jun wa ka'wa, maawaatina chik: 

11chanawaq naq li winq a'an ak xpo' xna'leb' ut xjunes naxk'e rib' sa' tojb'amaak, 
xb'aan naq tz'aqal aj maak. 

Xraqik li hu 

12Naq tintaqla aawik'in laj Artemas malaj laj Tíkiko, chaseeb'a aawib' chintawb'al 
aran Nikópolis b'arwi' xink'oxla xnumsinkil li hab'alq'e. 

13Chak'e aach'ool chi xk'eeb'al re laj Zenas, a' laj nahol chaq'rab', jo'wi' re laj 
Apolo chixjunil li k'aru taak'anjelaq cho'q re xb'eenikeb', re naq maak'a' 
taamajelo'q reheb'. 

14Eb' li qakomon che'xtzolaq rib' chi xq'axtesinkileb' rib' chi xb'aanunkil li 
chaab'il k'anjel re xtenq'ankil li q'axal wankeb' sa' rajb'al ru; chi jo'kan moko 
jo'qeb' ta li maak'a' neke'ok wi'. 

15Neke'xtaqla xsahil aach'ool chixjunileb' li wankeb' wochb'een. Chak'e xsahil 
xch'ooleb' li neke'rahok qe sa' li paab'ank. Li rusilal li Yos chiwanq taxaq eerik'in 
chejunilex. 

Flm 

Flm 1 

Xk'eeb'al sahil ch'oolej 

1Laa'in laj Pablo li wankin sa' tz'alam sa' xk'ab'a' li Kristo Jesus, wochb'een laj 
Timoteo li qiitz'in, nintz'iib'ak rik'in laj Filemón li raaro qab'aan ut qochb'een chi 
k'anjelak, 

2jo' ajwi' rik'in li Iklees li nach'utlaak sa' li rochoch. Nintz'iib'ak ajwi' rik'in lix 
Apfia li qanab' ut rik'in laj Arkipo li xooxtenq'a chi kaw sa' xk'anjel li Yos. 

3Chiwanq taxaq eerik'in li usilal ut li tuqtuukilal nachalk rik'in li Yos li qaYuwa' ut 
rik'in li Qaawa' Jesukriist. 

Laj Pablo nayoxink chiru li Yos 

4Junelik ninyoxink chiru linYos naq yookin chajultikankil sa'eb' lintij, 

5xb'aan naq nawab'i resil chanru nakara ut nakapaab' li Qaawa' Jesus, re 
rusilankil chixjunileb' laj santil paab'anel. 

6Juntaq'eet laapaab'aal rik'in li qe laa'o. Nintz'aama b'i' naq chik'utunq a'an rik'in 
xnawb'al chixjunil li us li naru xb'aanunkil cho'q re li Kriist. 

7At wiitz'in, k'ajo' naq xsaho'k ut xk'ojlaak linch'ool xb'aan laarahom, xb'aan naq 
nasaanak sa' xch'ooleb' laj santil paab'anel sa' aak'ab'a'. 

Laj Pablo na'okenk chirix laj Onésimo 

8Jo'kan utan, us ta wank inwankil sa' xk'ab'a' li Kriist re aataqlankil chi 
xb'aanunkil li uxk taaraj, 

9ab'an nawaj relajinkil aawu sa' xk'ab'a' li rahok, laa'in laj Pablo, ak xikenaq 
linchihab' ut anaqwan wankin sa' tz'alam sa' xk'ab'a' li Kristo Jesus. 

10Nintz'aama usilal chawu chirix laj Onésimo li walal li xinsiya sa' tz'alam. 

11Junxil laj Onésimo maak'a' na'ok wi' chawu, a'ut anaqwan chaab'il aj k'anjel 
chik chawu jo'wi' chiwu laa'in.  

12A'in tz'aqal ralal xk'ajol linch'ool, ut anaqwan nintaqla wi' chik aawik'in. 

13Laa'in toj xwaj raj xkanaak wik'in re taak'anjelaq chiwu jo' aawuuchil naq toj 
wankin sa' tz'alam xb'aan li Chaab'il Esilal; 

14ab'anan maak'a' xwaj xb'aanunkil chi ink'a' xb'enwa xwab'i k'aru nakak'oxla 
chirix, re naq ink'a' minb'ilaq aawu chi xb'aanunkil li usilal a'in, chi anchalaq b'an 
aach'ool. 

15Mare a'in aj e naq xatxkanab' chaq laj Onésimo chiru jarub'aq kutan: re naq 
anaqwan taakanaaq chi junajwa aawik'in. 

16Ut ink'a' chik jo' loq'b'il aj k'anjel, jo' b'an chik li naq'axok ru li loq'b'il aj k'anjel, 
jo' jun li qiitz'in q'axal raaro. Jo'kan ninra laj Onésimo laa'in. Ma toja' ta chik laa'at 
sa' xk'ab'a' naq aawiitz'in ut aj paab'anel. 

17Jo'kan utan, wi nakaweek'a naq wankin sa' komonil aawik'in, chak'ulaq a'an 
kama' tz'aqal laa'in. 

18Ut wi xmaakob'k chawu malaj wank xk'as aawik'in, k'e cho'q ink'as laa'in. 

19Laa'in laj Pablo yookin chi tz'iib'ak rik'in wuq'. Laa'in tintojoq re. Nawaj ajwi' 
xyeeb'al aawe naq laa'at wank aak'as chiwu: a'an laajunxaqalil yu'am. 

20Yaal, at wiitz'in, b'aanu we li usilal a'in sa' xk'ab'a' li Qaawa'. Chak'ojob' taxaq 
inch'ool sa' xk'ab'a' li Kriist. 

21Xintz'iib'ak aawik'in chi k'ojk'o li waanm naq taab'aanu li usilal a'in; ut ninnaw 
naq q'axal naab'al chik taab'aanu chiru li nintz'aama aawe. 

Xchaq'rab'inkileb' laj paab'anel 

22Jo'kan ajwi' chakawresi wochochnaal, xb'aan naq yookin chi xyo'oninkil naq sa' 
xk'ab'a' leetij chi'usilaaq taxaq eeru re tinwulaq eerik'in. 

23Naxtaqla xsahil aach'ool laj Epafras, li wech preexil sa' xk'ab'a' li Kristo Jesus. 

24Jo'kaneb' ajwi' li wochb'eeneb' chi k'anjelak: laj Markos, laj Aristarko, laj Demas 
ut laj Lukas. 

25Chiwanq taxaq eerik'in li rusilal li Qaawa' Jesukriist! 

Heb 

Heb 1 

Li Yos xooraatina sa' xk'ab'a' li Ralal 

1Najter q'e kutan, k'iila wa ut yalaq chanru li Yos kiraatinaheb' li qana' qayuwa' 
chi xtz'uumal reheb' li propeet. 

2Ab'an anaqwan, sa' roso'jikeb' li kutan, xooraatina sa' xk'ab'a' li Ralal, li 
kixxaqab' cho'q aj eechaninel re chixjunil; sa' xk'ab'a' ajwi' a'an kixb'aanu li 
choxach'och'. 

3A'an a'in xrepom li xnimal xloq'al ut xjalam u li xYosilal. A'an nakuutunk re 
chixjunil rik'in xnimal xwankil li raatin, ut naq ak xch'ajob'resiheb' li tenamit 
chiru li maak, kik'ojlaak sa' xnim uq' li Nimajwal Yos toj taqe'q. 

4Ut q'axal nim xwankil sa' xb'eeneb' li ánjel, xb'aan naq k'ajo' chik xloq'al li 
xk'ab'a' li wank cho'q reechanihom. 

Li K'ajolb'ej q'axal nim xwankil chiruheb' li ánjel 

5Ani tawi' reheb' li ánjel kiyehe'k wi' jun sutaq xb'aan li Yos: “Laa'at li walal; 
anaqwan xatinyoob'tesi” ? Malaj kixye: “Laa'inaq li xYuwa' ut a'anaq li walal” ? 

6Jo'kan ajwi' naq kiroksi chaq li ralal jun chirib'il sa' ruuchich'och', kixye: “Ut 
chiloq'oniiq xb'aaneb' chixjunil li x'ánjel li Yos”. 

7Chirixeb' li ánjel naxye: “A'an naxtaqlaheb' li ánjel jo'keb' li iq', ut eb' laj k'anjel 
chiru jo'keb' li raq'xam”. 

8A'ut chirix li K'ajolb'ej naxye: “At inYos, k'ojk'o laa'awab'ejihom chi junelik. 
Junelik sa' tiikilal nakatawab'ejink. 

9Xara li us ut xik' xawil li maa'usilal; jo'kan naq, at inYos, laaYos xsik' chaq aawu 
ut xatxnujob'resi rik'in sahil ch'oolej, q'axal wi' chik xaqxo laaloq'al chiruheb' 
chixjunil laawech awab'ejil”. 

10Ut naxye ajwi': “At Qaawa', sa' xtiklajik kak'ojob' chaq rub'elankil li 
ruuchich'och', ut eb' li choxa a'aneb' xb'aanuhomeb' laawuq'. 

11Eb' a'an te'oso'q, a'ut laa'at wankat chi junelik. Chixjunileb' a'an te'q'eeloq 
kama' junaq aq'ej; 

12kama' junaq t'ikr naq taaq'ochiheb', kama' junaq aq'ej, ut te'jalmanq. A'ut laa'at 
a'anat ajwi' chi junelik: relik chi yaal naq malaajel ma'oso'jel laayu'am”. 

13Ani tawi' reheb' li ánjel kiyehe'k wi' jun sutaq xb'aan li Yos: “K'ojlan sa' linnim 
uq', toj reetal tink'eheb' li xik' neke'ilok aawe rub'el laawoq” ? 

14Ma ink'a' tab'i' musiq'ejeb' chixjunileb' a'in, aj k'anjeleb', taqlanb'ileb' chaq chi 
xtenq'ankileb' li te'eechaninq re li kolb'a ib'? 

Heb 2 

Li kolb'a ib' li q'axal loq' 

1Jo'kan utan, tento naq q'axal chik tqak'e qach'ool chirix li k'aru xqab'i, re naq 
ink'a' toosachq. 

2Xb'aan naq wi li aatin puktesinb'il xb'aaneb' li ánjel kiwank xwankil ut 
chixjunileb' li ke'xq'et li chaq'rab' a'an ut ink'a' ke'xpaab' ke'xk'ul reeqaj jo' 
chanru xk'ulub'eb', 

3chan put ru naq tookole'q laa'o, wi tqatz'eqtaana li xnimal kolb'a ib' a'in? A'an 
kiyehe'k resil sa' xtiklajik xb'aan li Qaawa', ut moqon chik kich'olob'aak chiqu 
xb'aaneb' li ke'ab'ink chaq re. 

4Ut li Yos kixk'ut naq tz'aqal yaal a'an rik'ineb' eetalil ut sachb'ach'oolej, rik'in 
k'iila paay chi xninqal ru xb'aanuhom, jo'wi' rik'in xjek'inkil li xsimaatan li Santil 
Musiq'ej, a' yaal chanru rajom xch'ool. 

A' li Kriist kikolok qe, moko eb' ta li ánjel 

5Xb'aan naq li Yos ink'a' kixk'e rub'el xwankileb' li ánjel li ruuchich'och' toj 
chaalel, a' li ruuchich'och' li yooko wi' chi aatinak. 

6Wank ani kich'olob'ank xyaalal sa' Santil Hu, sa' jun chi raqal: “K'a' ta xaq ru li 
winq naq q'axal nakak'oxla, k'a' ta xaq ru junaq poyanam naq wank aach'ool 
chirix? 

7Xakub'si kach'in xwankil li winq chiruheb' li ánjel; xak'e xloq'al ut xwankilal re 
awab'ejink. 

8Chixjunil xaq'axtesi rub'el roq rub'el ruq'”. Naq kixk'e chixjunil rub'el roq rub'el 
ruq', maak'a' k'aru kikanab'aak xb'aan li Yos chi ink'a' ta napaab'ank chiru li 
winq. Yaal ajwi' naq anaqwan toj maji' naqil naq chixjunil wank rub'el xwankil; 

9ab'an li kub'enaq kach'inaq xwankil chiruheb' li ánjel, a' li Jesus, ak naqil naq 
k'eeb'il xloq'al ut xwankil cho'q xq'ajkamunkil, xb'aan naq kixk'ul xrahilal li 
kamk. Jo'kan naq, sa' xk'ab'a' xnimal ruxtaan li Yos, li kamk kixk'ul, a'an usilal 
cho'q reheb' chixjunil. 

10Xk'ulub' ajwi' naq li Yos, a'an li xtiklajik ut rosob'l chixjunil, tixk'ameb' sa' 
xnimal xloq'al naab'aleb' ralal xk'ajol sa' xk'ab'a' li rahilal xkanaak wi' chi tz'aqal 
re ru li Jesus, a'an laj k'amol b'e sa' li kolb'a ib'. 

11Xb'aan naq laj santob'resinel ut eb' li santob'resinb'ileb' jun ajwi' li xYuwa'eb'. 
Jo'kan naq li Jesus ink'a' naxutaanak chi xyeeb'al was wiitz'in reheb', 

12naq naxye: “Tinpuktesi aawesil rik'ineb' li was wiitz'in; sa' li loq'laj ch'utam 
tinnima aawu rik'in b'ich”. 

13Ut naxye ajwi': “Rik'in A'an kawaq inch'ool”. Naxye wi' chik: “We'ko arin, laa'in 
ut eb' li walal xk'eheb' we li Yos”. 

14Jo'kan utan, kama' naq eb' li alal k'ajolb'ej neke'tz'aqonk sa' junaj chi tz'ejwalej 
ut kik'elej, jo'kan ajwi' li Jesus kitz'aqonk rik'ineb' xch'och'el xsululel re xsachb'al 
xwankil laj eechal re li kamk, a' laj tza, sa' xk'ab'a' li xkamik, 

15jo' ajwi' re rach'ab'ankileb' jo'k'ihal li wankeb' chi b'ak'b'o junelik xb'aan 
xxiweb' chiru li kamk. 

16Relik chi yaal naq li Jesus ink'a' kichalk chi xtenq'ankileb' li ánjel, kichalk b'an 
chi xtenq'ankileb' li ralal xk'ajol laj Abrahán. 

17Jo'kan naq tento kixjuntaq'eeta rib' sa' chixjunil rik'ineb' li ras riitz'in re naq 
a'anaq xyuwa'il aj tij aj uxtaan ut tiik xch'ool chiru li Yos, re xtojb'al rix xmaakeb' 
li tenamit. 

18Ut anaqwan naru xtenq'ankileb' li yookeb' raalenkil, xb'aan naq a'an ajwi' 
kixkuy li ra naq ki'aaleek. 

Heb 3 

Li Kriist nim xwankil chiru laj Moisés 

1Jo'kan utan, ex was wiitz'in, laa'ex li santex ut nekextz'aqonk rik'in li xchoxahil 
b'oqom li Qaawa', chek'e eech'ool chi xk'oxlankil li Jesus, a'an li apóstol ut 
xyuwa'il aj tij sa' li qapaab'aal. 

2A'an kipaab'ank chi tz'aqal chiru li Yos li kixaqab'ank chaq re sa' li k'anjel a'in, 
kama' ajwi' naq kipaab'ank laj Moisés naq kik'anjelak sa' xyanq chixjunileb' li 
wankeb' sa' rochoch li Yos. 

3Li loq'al k'eeb'il re li Jesus q'axal nim chiru li xloq'al laj Moisés: kama' laj 
kab'lanel nim chik xloq'al chiru li kab'l. 

4Xb'aan naq li junjunq chi kab'l wank aj yiib'ahom re; a'ut laj kab'lanel re li 
choxach'och' a'an li Yos. 

5Relik chi yaal naq laj Moisés kipaab'ank sa' xb'een chixjunil li rochoch li Yos jo' 
aj k'anjel, re xyeeb'al resil li k'aru taak'utb'esimanq moqon. 

6A'ut li Kriist kipaab'ank jo' alalb'ej sa' xb'een li rochoch li Yos, a'ano laa'o, wi 
kawaq ut tuqtuuq qach'ool sa' li oyb'enink toj sa' roso'jik. 

Li ok sa' xhilob'aal li Yos 

7Jo'kan utan, kama' naxye li Santil Musiq'ej: “Wi anaqwan nekerab'i xyaab' xkux, 

8meekawub'resi leech'ool jo' kik'ulmank chaq sa' xq'ehil li q'etb'a aatin, sa' 
xkutankil li aaleek sa' li chaqich'och'. 

9Aran leena' leeyuwa' kine'raale chaq ut ke'xyal chaq wix, us ta ak rilomeb' chaq 
linb'aanuhom chiru ka'k'aal chihab'. 

10Jo'kan naq kipo'k inch'ool sa' xb'een li tenamit a'an ut kinye: «Junelik 
sachsookeb' sa' li xyu'ameb', ink'a' ke'xtaw ru li waatin». 

11Ut kinye rik'in jurament sa' linjosq'il: «Maajoq'e te'ok sa' linhilob'aal!»”. 

12Ex was wiitz'in, chek'ehaq reetal naq maajun sa' eeyanq ink'a' usaq xch'ool 
xb'aan xmaak'a'il xpaab'aal tixnajtob'resi ta rib' rik'in li yo'yookil Yos. 

13Chek'ehaq b'an xkawub' eech'ool cherib'il eerib' rajlal kutan naq toj 
nayeemank li “anaqwan”, re naq maajun eere tixkawub'resi xch'ool rik'in 
xb'alaq'il li maak. 

14Xb'aan naq laa'o nokootz'aqonk rik'in li Kriist wi kaw qach'ool sa' li qapaab'aal, 
jo' chaq sa' xtiklajik jo'kanaq ajwi' chalen sa' roso'jik. 

15Naxye li Santil Hu: “Wi anaqwan nekerab'i xyaab' xkux, meekawub'resi 
leech'ool, jo' kik'ulmank chaq sa' xq'ehil li q'etb'a aatin”. 

16Aniheb' li ke'ab'ink re ut ke'q'etok li aatin? Ma ink'a' tab'i' chixjunileb' li ke'elk 
chaq Ejiipt chirix laj Moisés? 

17Ut aniheb' sa' aj b'een kijosq'o'k li Yos chiru ka'k'aal chihab'? Ma ink'a' tab'i' sa' 
xb'eeneb' li ke'maakob'k? Jo'kan naq ke'kanaak chi oso'k sa' li chaqich'och'.  

18Aniheb' aj e kixye li Yos rik'in jurament naq ink'a' te'ok sa' li xhilob'aal? Ma 
ink'a' tab'i' reheb' li ink'a' ke'paab'ank chiru? 

19Chi jo'kan naqil naq ink'a' ke'ruhank chi ok xb'aan xmaak'a'il xpaab'aaleb'. 

Heb 4 

1Chiqak'e b'i' reetal:  mare anchal,  naq li Yos toj yo chi xyeechi'inkil li ok sa' li 
xhilob'aal,  ut wankeb' sa' eeyanq li te'xb'ay rib' ut ink'a' te'ok.  

2Laa'o qak'ulum jun li chaab'il esilal, kama' ajwi' naq ke'xk'ul eb' a'an. Ab'an li 
aatin ke'rab'i maak'a' ki'ok wi' reheb', xb'aan naq ink'a' ke'paab'ank ut ink'a' 
ke'xjunaji rib' rik'ineb' li ke'ab'ink re. 

3Relik chi yaal naq laa'o li xqapaab' li Yos, naru too'ok sa' li hilob'aal a'an, jo' 
chanru yeeb'il chaq: “Jo'kan naq kinye rik'in jurament sa' linjosq'il: «Maajoq'e 
te'ok sa' linhilob'aal»”. Ut a'an kik'ulmank us ta li xb'aanuhom li Yos ak 
yaalo'jenaq chalen chaq sa' xk'ojlajik li ruuchich'och', 

4xb'aan naq wank jun raqal sa' li Santil Hu naxye chirix li xwuq li kutan: “Li Yos 
kihilank sa' li xwuq li kutan chirix chixjunil li k'anjel kixb'aanu”.  

5Jo'kan ajwi' naxye sa' li raqal ak yeeb'il: “Maajoq'e te'ok sa' linhilob'aal”. 

6Naqanaw naq wankeb' li toj maji' neke'ok; naqanaw ajwi' naq eb' li ke'xk'ul 
xb'enwa li chaab'il esilal ink'a' ke'ok xb'aan naq ke'q'etok aatin. 

7Jo'kan naq, ak k'iila chihab' xnumik a'an, li Yos kixxaqab' wi' chik jun li kutan: 
a'an “anaqwan”, naq kixye chi xtz'uumal re laj David (ut a'in ak xqaye chaq): “Wi 
anaqwan nekerab'i xyaab' xkux, meekawub'resi leech'ool”. 

8Xb'aan naq wi ta laj Josué kik'ehok li hilob'aal reheb' laj Israel, ink'a' raj 
ki'aatinak moqon li Yos chirix jun chik kutan. 

9Jo'kan utan, ch'olch'o naq toj wank jun li santil hilob'aal cho'q re li xtenamit li 
Yos. 

10Xb'aan naq ani ak x'ok sa' li xhilob'aal li Yos, a'an nahilank chirix li xk'anjel, 
kama' ajwi' naq kihilank li Yos chirix li xk'anjel. 

11Qayalaq b'i' qaq'e re naq too'ok sa' li hilob'aal a'in re naq maa'ani chit'ane'q sa' 
li q'etb'a aatin a'an. 

12Relik chi yaal naq yo'yo li Raatin li Yos ut kaw rib', jwal q'es chiru chixjunil li 
ch'iich' ka'pak'al xq'esnal. Nawulak toj sa' xyanq li aanmej rik'in li musiq'ej, toj 
sa'atq xtiqb'al li qab'aqel ut li sulutz; narajla jo'ch'inal jo'nimal li nareek'a ut 
naxk'oxla li ch'oolej. 

13Maa'ani muqmu chiru a'an, chixjunil b'an k'utk'u ut saqenk chiru li Yos li 
toxqaye wi' qayehom qab'aanuhom. 

Li Jesus a'an xyuwa'il aj tij q'axal aj uxtaan 

14Kawaq b'i' qach'ool chi junelik sa' li qapaab'aal, xb'aan naq wank jun xnimal ru 
xyuwa'il aj tij li kox'okaq sa' choxa, a' li Jesus, li Ralal li Yos. 

15Xb'aan naq moko wank ta junaq xyuwa'il aj tij li ink'a' ta naxnaw ruxtaanankil 
ut xtoq'ob'ankil qu; wank b'an jun li kiyale'k rix rik'in chixjunil kama' ajwi' laa'o, 
ab'an ink'a' kimaakob'k jun sutaq. 

16Jo'kan utan, jiloqo chi tuqtuuq qach'ool rub'el roq wan wi' li usilal; ut chi jo'kan 
toxqak'ul li ruxtaan ut toxqataw li rusilal re naq tenq'anb'ilaqo tz'aqal sa' xq'ehil. 

Heb 5 

1Xb'aan naq chixjunil xyuwa'il aj tij a'an sik'b'il ru sa' xyanqeb' li winq ut 
xaqab'anb'il xk'anjel chiru li Yos chirixeb' li winq re yeechi'ink ut k'atok mayej 
chirixeb' li maak.  

2Ut naxnaw xtoq'ob'ankil ruheb' li maak'a' neke'xnaw ut li sachsookeb', xb'aan 
naq a'an rech lub'luukileb' ajwi'. 

3A'an rajb'al naq tento taamayejaq chirix xmaakeb' li tenamit jo' ajwi' chirix li 
xmaak xjunes rib'. 

4Ut maa'ani naru tixchap li loq'laj k'anjel a'in cho'q re xjunes rib', ka'aj b'an wi' li 
b'oqb'il xb'aan li Yos jo' laj Aharón. 

5Jo'kan ajwi' li Kriist moko yal xjunes ta kixxaqab' rib' chi k'anjelak cho'q 
xyuwa'il aj tij, kixk'ul b'an li xnimal loq'al a'in sa' ruq' li kiyehok chaq re: «Laa'at 
li walal; xatinyoob'tesi anaqwan». 

6Naxye ajwi' sa' jalan chik raqal: «Laa'at aj tij chi junelik, jo' chanru xk'anjel laj 
Melkisedek». 

7Chiru li xyu'am arin sa' ruuchich'och', li Kriist kitz'aamank ut ki'elajink chi kaw 
xyaab' xkux ut rik'in xya'al ru chiru li Yos, li wank xwankil chi kolok re chiru li 
kamk, ut ki'ab'iik xb'aan naq tiik xch'ool. 

8Us ta a'an K'ajolb'ej, ab'an kixtzol paab'ank rik'in li rahilal kixk'ul. 

9Ut naq koxtaw li xtz'aqalil re ru, kikanaak cho'q xyo'leb'aal li kolb'a ib' cho'q 
reheb' chixjunil li neke'paab'ank re, 

10xb'aan naq kixaqab'aak xb'aan li Yos cho'q xyuwa'il aj tij jo' naq kiwank chaq laj 
Melkisedek. 

Aajel ru li kawil tzekemq 

11Chirix li na'leb' a'in toj wank raj naab'al li k'a'aq re ru tqaye eere, ab'anan 
ch'a'aj xch'olob'ankil cheru xb'aan naq timil neketaw ru. 

12Laa'ex aj tzolonelex raj chik anaqwan xb'aan naq ak k'iila kutan chik eerokik; 
ab'an aajel ru naq toj taak'ute'q wi' chik cheru li na'leb' xetzol sa' xtiklajik chirix li 
Raatin li Yos; toj tento taak'eemanq eere li q'unil tzekemq ut ink'a' li kawil 
tzekemq. 

13Xb'aan naq chixjunil li toj natu'uk, ink'a' naxnaw li xnimal tzolok chirix li 
choxahil tiikilal, xb'aan naq toj k'uula'al. 

14A'ut li kawil tzekemq a'an cho'q reheb' li ak ninqeb', a'aneb' li ke'xk'aytesi li 
xk'a'uxl chi xtawb'al ru b'ar wank li us ut b'ar wank li ink'a' us. 

Heb 6 

Q'axonqo chi xk'oxlankil li tz'aqal re ru 

1Jo'kan utan, qakanab'aq xk'oxlankil li xb'een tzolok chirix li Kriist, ut q'axonqo 
chi xk'oxlankil li tz'aqal re ru. Miqak'e chik li rub'elankil li qapaab'aal, a' li 
yot'b'ach'oolej jalb'ak'a'uxl chirix li kamenaqil k'anjel jo'wi' chirix li xpaab'ankil li 
Yos; 

2miqak'e chik li tzolok chirixeb' li kub'iha', li xk'eeb'al li uq'ej sa' xb'een jolomej, li 
xwaklijikeb' wi' chik eb' li kamenaq ut li raqb'a aatin sa' roso'jikeb' li kutan. 

3Nim li Qaawa' sa' qab'een: jo'kan tqab'aanu wi li Yos naxk'e qe. 

4Xb'aan naq eb' li ke'kutanob'resiik jun sutaq, ke'xyal xsahil li choxahil maatan ut 
ke'tz'aqonk rik'in li Santil Musiq'ej, 

5ke'reek'a xsahil li xChaab'il Esil li Yos ut ke'xyal xwankil li ruuchich'och' toj 
chaalel, 

6wi neke't'ane'k wi' chik, ramro chiruheb' naq te'ak'ob'resiiq wi' chik rik'in 
yot'b'ach'oolej jalb'ak'a'uxl, xb'aan naq neke'xchirib' wi' chik chiru krus li Ralal Li 
Yos ut neke'xk'e sa' xutaan chiruheb' li tenamit. 

7Li ch'och' li naxk'ul li hab' chi kok'aq xsa' ut chaab'il li awimq naxk'e cho'q 
reheb' laj k'alom, yo chi tz'aqonk rik'in li rosob'tesihom li Yos. 

8Ab'an li ch'och' na'elk wi' junes k'ix ut pajl, a'an maak'a' na'ok wi'; 
tz'eqtaananb'il, ut k'atk tox'oso'q wi'. 

Xwaklesinkil xch'ooleb' laj paab'anel 

9Ex was wiitz'in raarookex qab'aan, us ta xqaye eere chi jo'kan, ab'an k'ojk'o 
qach'ool naq wankex sa' li chaab'il b'e, a' li xb'ehil li kolb'a ib'. 

10Xb'aan naq tiik xch'ool li Yos, moko hoon ta nasachk sa' xch'ool leechaab'il 
k'anjel ut chanru xetenq'aheb' chaq laj santil paab'anel, ut toj yookex chi 
xtenq'ankileb' anaqwan, sa' xk'ab'a' li Qaawa'. 

11Ab'anan naqaj naq li junjunq sa' eeyanq chixyalaq ajwi' xq'e toj sa' roso'jik, toj 
reetal taatz'aqloq ru li qoyb'enihom, 

12re naq ink'a' chiq'olo'q eerix, chek'am b'an eere rik'ineb' li yookeb' reechaninkil 
li xyeechi'om li Yos rik'in li xpaab'aaleb' jo'wi' rik'in li xnimal xkuyumeb'. 

13Maa'ani junaq nim xwankil chiru li Yos. Jo'kan naq sa' li kutan naq li Yos 
kixyeechi'i rosob'tesinkil laj Abrahán, kixpatz' xk'ab'a' xjunes rib', 

14naq kixye: “Relik chi yaal naq q'axal tatwosob'tesi ut tatink'ihob'resi chi 
yo'oon”.  

15Ut sa' xk'ab'a' li xnimal xkuyum, laj Abrahán koxtaw li kiyeechi'iik re. 

16Xb'aan naq, jo'q'e na'uxmank jurament sa' xyanqeb' li winq, napatz'mank 
xk'ab'a' junaq li nim xwankil chiruheb', ut rik'in li jurament nak'ojlaak xch'ooleb' 
ut nach'olaak ru chixjunil li wech'ij ib'. 

17Li Yos kiraj xk'utb'al chi tz'aqal yaal chiruheb' li te'eechaninq re li xyeechi'om, 
naq ink'a' taach'inanq xch'ool chirix li k'aru kixk'uub' chaq. Jo'kan naq ki'aatinak 
rik'in jurament, 

18re naq, sa' xk'ab'a' li raatin jo'wi' li xjurament li ink'a' naru xjalb'al ru chi moko 
naru natik'ti'ik wi' li Yos, chiwanq xnimal xkawub' qach'ool chi reechaninkil li 
qamaatan naqoyb'eni laa'o, a'an li qayo'oon rik'in li Yos. 

19Li qoyb'enihom, a'an kama' jun li ankla cho'q re li qaanm, kaw rib' ut ink'a' 
na'eek'ank sa' xna'aj; na'ok toj junpak'al li t'ikr  

20b'arwi' kox'okaq xb'enwa li Jesus jo' aj k'amol b'e sa' qak'ab'a' laa'o, xb'aan naq 
kixaqab'aak cho'q xyuwa'il aj tij chi junajwa, jo' chanru xk'anjel laj Melkisedek. 

Heb 7 

Laj Melkisedek ut li Jesus 

1Laj Melkisedek a'an awab'ej re Salem ut aj tij chiru li Nimajwal Yos. Ki'elk chi 
xk'ulb'al laj Abrahán, ut kirosob'tesi naq a'in yo chaq chi sutq'iik chi ak xsacheb' 
chaq eb' li awab'ej.  

2A'an kik'uluk li xlajeetqil chixjunil sa' ruq' laj Abrahán. Li xk'ab'a' naraj naxye 
xb'enwa: “awab'ej re li tiikilal”; jo' ajwi' “awab'ej re Salem” (naraj naxye: “awab'ej 
re li tuqtuukilal”). 

3Sa' li Santil Hu maak'a' nayeemank chirix xna' xyuwa', chirixeb' li xxe' xtoon chi 
moko chirix xtiklajik malaj roso'jik li xyu'am; jo'kan naq juntaq'eetanb'il rik'in li 
Ralal li Yos, ut wank cho'q aj tij chi junajwa. 

4K'ehomaq reetal li xnimal xwankil laj Melkisedek, xb'aan naq li qaxe'toonil 
yuwa' Abrahán kixk'e li xlajeetqil li q'axal chaab'il kireechani chaq. 

5Relik chi yaal naq eb' li ralal xk'ajol laj Leví li neke'ok cho'q aj tij tento sa' 
xb'eeneb', jo' naxye li Chaq'rab', xpatz'b'al li xlajeetqil li xmayej li tenamit, us ta 
eb' a'an rech'alaleb' ut xkomoneb' ajwi' laj Abrahán. 

6Ut laj Melkisedek moko xkomoneb' ta li ralal xk'ajol laj Leví, ab'an kixk'ul li 
xlajeetqil chixjunil li wank re laj Abrahán; chirix chik a'an kirosob'tesi laj 
Abrahán, li kiyeechi'iik wi' li rosob'tesihom li Yos. 

7Ch'olch'o naq li kach'in xwankil na'osob'tesiik xb'aan li nim xwankil. 

8Arin, sa' qayanq, eb' li neke'xk'ul li xlajeetqil chixjunil, a'aneb' winq yal reheb' 
kamk; a'ut aran jun li toj yo'yo, jo' naxye li Santil Hu. 

9Naru ajwi' xyeeb'al naq laj Leví, li nak'uluk li xlajeetqil chixjunil, kitojok li 
xlajeetqil rik'in laj Abrahán, 

10xb'aan naq laj Leví ak wan chaq rik'in laj Abrahán li xyuwa' naq laj Melkisedek 
ki'elk chaq chi xk'ulb'al. 

11Us b'i', wi xwank ta li kolb'a ib' sa' xk'ab'a' xk'anjeleb' laj tij aj Leví (xb'aan naq 
sa' xb'eeneb' k'ojk'o chaq li Chaq'rab' k'eeb'il re li tenamit), k'a' raj chik aj e naq 

taawakliiq jalan chik aj tij jo' chanru xk'anjel laj Melkisedek, ut ink'a' jo' laj 
Aharón? 

12Xb'aan naq wi najalaak ru xyaalalil li xk'anjel laj tij, tento ajwi' naq taajalaaq ru 
li Chaq'rab'. 

13Ut li Jesus, li nayeemank wi' chixjunil a'in, jalan chik xteepalil: maajun sa' 
xyanqeb' li teep a'an kik'anjelak chiru li artal. 

14Ch'olch'o naq li Qaawa' yo'lajenaq chaq rik'in laj Judá; ut chirix li teepal a'in 
maak'a' kixye laj Moisés naq ki'aatinak chirix xk'anjeleb' laj tij. 

15Chixjunil a'in q'axal chik ch'olch'o ru wi nawakliik chaq jun chik aj tij kama' laj 
Melkisedek, 

16maawa' aj tij yal sa' xk'ab'a' xchaq'rab' li winq, sa' xk'ab'a' b'an xwankil jun li 
yu'am li ink'a' nalajk na'oso'k. 

17Jo'ka'in tz'iib'anb'il sa' li Santil Hu: “Laa'at aj tij chi junelik, jo' chanru xk'anjel 
laj Melkisedek”. 

18Chi jo'kan nasache'k xwankil li najteril chaq'rab' xb'aan naq maak'a' chik 
xwankil ut maak'a' chik na'ok wi' 

19(xb'aan naq maak'a' k'aru kitz'aqlok re ru xb'aan li Chaq'rab'), ut na'oksimank 
jun chik chaab'il oyb'enink li nokoojilok wi' chi xk'atq li Yos. 

20Jun chik tento tinye. Moko xk'ulmank ta a'in chi maak'a' jurament. Eb' li 
junch'ol ke'xaqab'aak cho'q aj tij chi maak'a' jurament, 

21a'ut li Jesus kixaqab'aak rik'in jurament xb'aan li Yos li kixye: “Kixye li Qaawa' 
rik'in xjurament ut ink'a' taach'inanq xch'ool: «Laa'at aj tij chi junelik»”. 

22A'an reetalil naq li Jesus kik'ehe'k chi xkuutunkil jun ak' Sumwank, q'axal chik 
chaab'il chiru li xb'een. 

23Jo'kan ajwi' eb' aj tij a'an, naab'aleb' naq ke'wank chaq xb'aan naq li kamk ink'a' 
kixkanab'eb' chi wank chi junelik. 

24A'ut li Jesus wank cho'q aj tij chi junajwa xb'aan naq yo'yo chi junelik. 

25Chi jo'kan naru ajwi' tixkoleb' chi tz'aqal re ru eb' li neke'jilok chi xk'atq li Yos 
sa' li xk'ab'a', xb'aan naq yo'yo chi junelik re aatinak chirixeb'. 

26A'an a'in li xyuwa'il aj tij li tz'aqal aajel ru cho'q qe: sant, maak'a' xmaak, 
maak'a' xmuxul, jek'b'il rik'ineb' laj maak, kitaqsiik toj sa xb'een li choxa. 

27Ink'a' aajel ru naq taamayejaq rajlal kutan xb'enwa chirixeb' li xmaak xjunes 
rib' jo' neke'xb'aanu eb' li xyuwa'il aj tij, ut moqon chik chirix li xmaakeb' li 
tenamit. Xb'aan naq jun sut ajwi' kimayejak li Jesus ut chi junwaakaj, naq 
kixyeechi'i rib'. 

28Eb' li neke'xaqab'aak cho'q xyuwa'ileb' aj tij xb'aan li xChaq'rab' laj Moisés 
a'aneb' winq li wankeb' sa' xtoq'ob'aal ru; a'ut li raatin li jurament li kichalk 
moqon toj chirix li Chaq'rab', naxxaqab' li K'ajolb'ej cho'q xyuwa'il aj tij, a'an 
tz'aqal re ru chi junajwa. 

Heb 8 

Li ak' xyuwa'il aj tij 

1A'an a'in li xyi chixjunil li yooko chi xyeeb'al: wank jun qatz'aqal xyuwa'il aj tij 
kama' li xqach'olob'. A'an koxk'ojlaaq sa' choxa sa' xnim uq' li xk'ojarib'aal li 
Nimajwal Yos, 

2yo chi k'anjelak sa' li santil Na'ajej ut sa' li tz'aqal Muheb'aal, a' li kixk'ojob' li 
Qaawa' ut ink'a' yal junaq winq. 

3Xb'aan naq chixjunileb' li xyuwa'il aj tij xaqab'anb'ileb' re yeechi'ink ut mayejak: 
chi jo'kan tento ajwi' naq li Jesus wank k'aru tixmayeja. 

4Wi ta a'in wank sa' ruuchich'och', chi moko cho'q aj tij taak'anjelaq raj, xb'aan 
naq ak wankeb' li neke'yeechi'ink mayej jo' naxye li xChaq'rab' laj Moisés. 

5Eb' a'in yookeb' chi k'anjelak chiru li yal xmu ut xjalam u li k'aru wank sa' choxa, 
jo' kik'utb'esiik chaq chiru laj Moisés naq kixtikib' xyiib'ankil li loq'laj Muheb'aal: 
“K'e reetal -chan li Yos-, chab'aanu chixjunil jo' tz'aqal xk'utb'esiik chaq chawu sa' 
li tzuul”. 

Li Kriist na'okenk chirix li ak' Sumwank 

6A'ut anaqwan li Kriist kireechani jun k'anjel q'axal chaab'il, xb'aan naq na'okenk 
chirix jun Sumwank li q'axal chik chaab'il, k'ojob'anb'il sa' xb'een xyeechi'om li 
Qaawa' li q'axal loq'. 

7Wi ta li xb'een Sumwank ak tz'aqal re ru, maak'a' raj chik aj e xsik'b'al junaq 
xkab'. 

8Ab'an li Yos kixye reheb' li tenamit a'an re xq'usb'aleb': “K'ehomaq reetal, 
chalkeb' re li kutan tink'ojob' wi' jun ak' Sumwank rik'ineb' laj Israel ut laj Judá: 

9ink'a' jo' li Sumwank kink'ojob' rik'ineb' li xna' xyuwa'eb', naq keb'inch'ilo chaq 
chi ruq'eb' ut kiwisiheb' chaq sa' li tenamit Ejiipt. Eb' a'an ink'a' ke'xpaab' 
linSumwank rik'ineb'; jo'kan naq laa'in ajwi' ink'a' chik kink'oxlaheb', chan li 
Qaawa'. 

10A'an a'in li Sumwank li tink'ojob' rik'ineb' li ralal xk'ajol laj Israel moqon, 
chirixeb' li kutan a'an, chan li Qaawa': Tink'eheb' linchaq'rab' sa' li xk'a'uxeb', ut 
tintz'iib'a sa' xch'ooleb'. Laa'inaq li xYoseb' ut a'anaqeb' lintenamit. 

11Ink'a' chik aajel ru naq junaq tixtij li rech tenamitul malaj li rech'alal rik'in 
xyeeb'al: «Chanawaq ru li Qaawa'!». Xb'aan naq chixjunileb' te'nawoq wu, jo' kok' 
jo' ninq. 

12Laa'in tinkuy li xmaakeb' ut ink'a' chik tjultiko'q we li xmaa'usilaleb'”. 

13Naq li Yos kixye “ak'”, kixch'olob' naq li xb'een Sumwank maak'a' chik na'ok 
wi'; ut li k'aru q'eel ut tiklajenaq najter, yal sachk aj chik re. 

Heb 9 

Li Kriist kox'okaq sa' li choxahil Muheb'aal 

1Jo'kan ajwi' li xb'een Sumwank kiwank xchaq'rab'il ut naxye chanru naq 
naloq'imank li Yos; kiwank ajwi' jun ruuchich'och'il muheb'aal. 

2Jo'ka'in naq yiib'anb'il li na'ajej a'an: sa' li xb'een raqal, a' li Sant nayeemank re, 
wank xna'aj li kanteel, li meex ut eb' li mayejanb'il wa. 

3Junpak'al li xkab' t'ilkem wank li Muheb'aal, Rajawal Sant xk'ab'a', 

4li wan wi' li artal oor re li pom, jo'wi' li xloq'laj Kaaxil li Sumwank (a'in junes oor 
li rix), ut chisa' wank li sek' oor k'uulanb'ileb' wi' li maná, li xxuq' laj Aharón li 
kituxmek ut eb' li perpookil pek re li Sumwank. 

5Sa' xb'een li loq'laj Kaax wankeb' li kerubín: a'aneb' aj k'anjel chiru li xloq'al li 
Yos, ut neke'xmuheela li na'ajej re li kuyuk maak. Ab'an moko xhonalil ta 
anaqwan ch'olob'ank chirix a'in. 

6Naq chixjunil ak k'uub'anb'il chi jo'kan, eb' laj tij neke'ok junelik sa' li xb'een 
raqal li Muheb'aal re xb'aanunkil li xloq'laj k'anjeleb'. 

7Ab'anan, sa' li xkab' raqal, ka'ajwi' li xyuwa'il aj tij na'ok, jun sut ajwi' chiru li jun 
chihab'; ut naq na'ok, naxk'am li kik' re xmayejankil chirix li xmaak jo'wi' chirix 
xmaakeb' li tenamit. 

8Rik'in a'in li Santil Musiq'ej naxk'ut chiqu naq toj maji' teeto xb'ehil li Santil 
Na'ajej, wi toj xaqxo li xb'een Muheb'aal. 

9Chixjunil a'an yal reetalil li k'aru yo chi k'ulmank anaqwan, xb'aan naq aran eb' 
laj tij neke'yeechi'ink ut neke'mayejak chi maak'a' xwankileb' re xtz'aqob'resinkil 
ru li xna'leb'eb' li yookeb' chi loq'onink: 

10chixjunil a'an yal ruuchich'och'il chaq'rab' li na'aatinak chirix tzekemq, uk'a', 
jo'wi' chirix li k'iila paay chi ch'ajob'resink ib', ut kiwank xwankil toj kiwulak 
xq'ehil xjalb'al chixjunil. 

11Ab'anan kik'ulunk li Kriist, li xyuwa'il aj tij re li sahilal chaalel. Kik'ulunk sa' jun 
muheb'aal q'axal loq' wi' chik ut tz'aqal re ru, ink'a' yiib'anb'il rik'in uq'ej; naraj 
naxye, maawa' re li ruuchich'och' a'in. 

12Ut ki'ok sa' li Santil Na'ajej chi junwaakaj, moko rik'in ta xkik'el teelom chib'aat 
chi moko rik'in xkik'eleb' kok' wakax, rik'in b'an li xkik'el a'an; ut chi jo'kan 
kooxkol chi junajwa. 

13Wi li xkik'eleb' li teelom chib'aat, li xkik'eleb' li toor ut li xchahil li ixqiwakax li 
kirkisinb'il sa' xb'een li muxb'ileb' ru nasantob'resink ut nach'ajob'resink re li 
xjunxaqalileb', 

14ma toja' ta chik li xkik'el li Kriist li kixyeechi'i rib' chiru li Yos chi maak'a' 
xmuxul sa' xk'ab'a' li junelik Musiq'ej? Relik chi yaal naq li xkik'el li Kriist 
tixch'ajob'resi li qak'a'uxl chiru li qakamenaqil k'anjel, re naq took'anjelaq chiru 
li yo'yookil Yos! 

Li xkik'el li Kriist ut li ak' Sumwank 

15A'in aj e naq li Kriist na'okenk chirix jun li ak' Sumwank. Rik'in li xkamik 
naxsacheb' li maak uxb'ileb' naq toj wan chaq li xb'een Sumwank, ut eb' li 
sik'b'ileb' ru xb'aan li Yos neke'xk'ul li ereens li ink'a' nalajk na'oso'k, a' li 
kiyeechi'iik chaq reheb'. 

16Re reechaninkil junaq ereens sa' ruuchich'och' na'ajmank ru xnawb'al li xkamik 
laj k'ehol testameent, 

17xb'aan naq li testameent ka'ajwi' rik'in li kamk naxaqliik xwankil, ut naq toj 
yo'yo laj k'ehol re, toj maak'a' xk'anjel li testameent. 

18Jo'kan ajwi' li xb'een Sumwank toj rik'in kik' kixaqab'aak xwankil. 

19Laj Moisés naq ak xyaab'asi sa' xxikeb' chixjunil li tenamit li xtaqlankileb' wank 
sa' li Chaq'rab', kixchap xkik'eleb' li kok' wakax ut eb' li teelom chib'aat yuub'il 
rik'in ha'; kixchap ajwi' li kaqi noq' ut hisoop, kixkirkisi sa' xb'een li tasb'il hu jo' 
ajwi' sa' xb'eeneb' chixjunil li tenamit, ut kixye: 

20“Rik'in li kik' a'in xaqab'anb'il xwankil li Sumwank li xb'aanu li Qaawa' 
eerik'in”.  

21Jo'kan ajwi' kixkirkisi chi kik' li Muheb'aal ut chixjunileb' li sek' neke'k'anjelak 
re li paab'ank, 

22xb'aan naq, jo' naxye li Chaq'rab', kach'in chik maa chixjunil 
nach'ajob'resimank rik'in kik', ut wi ink'a' nahoye'k li kik', maak'a' kuyuk sachok 
maak. 

23Jo'kan utan, tento naq kich'ajob'resiik chi jo'ka'in li reetalil li k'a' re ru wan 
chaq sa' choxa. Jo'kanaq ajwi' naq taach'ajob'resimanq li k'a' re ru tz'aqal, li wank 
sa' choxa, ab'an rik'in li mayej q'axal chik loq' chiruheb' a'an. 

24Xb'aan naq li Kriist ink'a' ki'ok sa' jun li santil na'ajej yiib'anb'il rik'in uq'ej, 
reetalil li tz'aqal yaal; ki'ok b'an tz'aqal sa' choxa re xk'utb'al rib' anaqwan chiru 
li Yos sa' qak'ab'a' laa'o. 

25Li xyuwa'il aj tij na'ok rajlal chihab' sa' li Santil Na'ajej rik'in ab'l aj kik'. Ab'an li 
Kriist ink'a' ki'ok re xyeechi'inkil rib' k'iila sutaq. 

26Wi ta kixmayeja rib' naab'al sut, tento raj naq naab'al sut kixk'ul li rahilal 
chalen sa' xk'ojlajik chaq li ruuchich'och'. Ab'an a'an jun sut ajwi' kixk'ut rib', sa' 
xtz'aqlojik ru li kutan, re xsachb'al xwankil li maak rik'in xmayejankil rib'. 

27Teneb'anb'il sa' xb'eeneb' chixjunil naq jun sut ajwi' te'kamq ut, chirix chik 
a'an, a' chik li raqb'a aatin. 

28Jo'kan ajwi' li Kriist: jun sut ajwi' kixmayeja rib' re riiqaninkil xmaakeb' li 
tenamit. Moqon tixk'utb'esi wi' chik rib', maawa' chik re kuyuk sachok maak, re 
b'an xkolb'aleb' li neke'oyb'enink re. 

Heb 10 

Li Kriist a'an li tz'aqal mayej 

1Li xChaq'rab' laj Moisés a'an yal xmuheel li sahilal toj chaalel, maawa' a'an li 
tz'aqal yaal. Jo'kan naq, ka'ajwi' rik'in li mayejak li na'uxmank rajlal chihab', li 
Chaq'rab' maajoq'e truuq xchaab'ilob'resinkil chi tz'aqal re ru li xyu'ameb' li 
neke'jilok chi xk'atq li Yos. 

2Wi ta li Chaq'rab' naru risinkil li xmaakeb', ma ink'a' raj ak xe'xkanab' mayejak 
chiru li Yos? Relik chi yaal, wi ta ak ch'ajob'resinb'ileb' chi junajwa, ink'a' raj chik 
neke'reek'a naq toj wankeb' xmaak. 

3Li xyaalal li mayejak neke'xb'aanu, a'an re xjultikankil chiruheb' rajlal chihab' 
naq wankeb' xmaak, 

4xb'aan naq li xkik'eleb' li wakax ut eb' li teelom chib'aat ink'a' naruhank risinkil 
li maak. 

5Jo'kan naq li Kriist, naq ki'ok chaq sa' ruuchich'och', kixye: “Mayejak ut 
yeechi'ink ink'a' xawaj; ab'an xak'uub' intz'ejwal. 

6K'atb'il xul ut mayej chirix li maak ink'a' xwulak chawu. 

7Toja' naq xinye: «We'kin arin chi xb'aanunkil laawajom, at inYos, jo' tz'iib'anb'il 
chaq chiwix sa' li b'otb'ookil Hu»”. 

8Kixye xb'enwa: “Mayejak ut yeechi'ink, k'atb'il xul ut mayej chirix li maak ink'a' 
xawaj chi moko xwulak chawu”, us ta chixjunil a'in mayejanb'il jo' chanru naxye li 
Chaq'rab'. 

9Moqon chik kixye ajwi': “We'kin arin chi xb'aanunkil laawajom”. Rik'in a'in 
naxsach li xb'een re xxaqab'ankil li xkab'. 

10Ut rik'in li rajom xch'ool li Yos santob'resinb'ilo chiqajunilo sa' xk'ab'a' naq li 
Jesukriist kixmayeja rib' chi junwaakaj. 

11Relik chi yaal naq chixjunileb' laj tij yookeb' sa' li xk'anjeleb' wulaj wulaj, 
yookeb' chi xyeechi'inkil k'iila sut eb' li mayej li maajoq'e te'ruhanq risinkileb' li 
maak. 

12Ut li Kriist jun ajwi' chi mayej kixyeechi'i; chirix a'an kik'ojlaak chi junajwa sa' 
xnim uq' li Yos, 

13yo chi royb'eninkil naq taawulaq xq'ehil naq te'k'ehe'q rub'el roq eb' li xik' 
neke'ilok re. 

14Relik chi yaal naq sa' xk'ab'a' li jun chi mayej kixtz'aqob'resiheb' ru chi junajwa 
eb' li yo xsantob'resinkileb'. 

15Li Santil Musiq'ej naxch'olob' xyaalal chixjunil a'in, xb'aan naq xb'enwa naxye: 

16“A'an a'in li Sumwank tink'ojob' rik'ineb', chirixeb' li kutan a'an, chan li Qaawa': 
Tink'eheb' linchaq'rab' sa' li xch'ooleb', ut tintz'iib'a sa' xk'a'uxeb'”. 

17Chirix chik a'an naxye ajwi': “Ut maajoq'e chik tjultiko'q we li xmaakeb' ut li 
xmaa'usilaleb'”. 

18Us b'i', b'arwi' kuyb'il sachb'il chixjunil a'an, ink'a' chik nawank mayejak chirix 
li maak. 

Qachapaq qib' chi kaw rik'in li qapaab'aal 

19Ex was wiitz'in, ch'olch'o chiqu li ok sa' li Santil Na'ajej sa' xk'ab'a' xkik'el li 
Jesus,  

20xb'aan naq wank jun ak' ut yo'yookil b'e kixte cho'q qe sa' li t'ikr, naraj naxye 
sa' li xjunxaqalil. 

21Wank ajwi' jun xnimal ru aj tij qik'in sa' xb'een li rochoch li Yos. 

22Jiloqo b'i' chi xk'atq chi anchal qach'ool, chi anchal qapaab'aal, 
ch'ajob'resinb'ilaq li qach'ool chiru li ink'a' us ut ch'ajb'ilaqo rik'in saq ru ha'. 

23Qachapaq qib' chi kaw rik'in li qoyb'enihom li naqach'olob', xb'aan naq li Yos 
naxk'e li b'arwan naxyeechi'i. 

24Chiqilaq qib' chiqib'il qib' re xk'eeb'al xkawub' qach'ool chi rahok jo'wi' chi 
xb'aanunkil li chaab'il k'anjel. 

25Miqakanab' li qach'utam: wankeb' k'aynaqeb' xb'aanunkil chi jo'kan. 
Qawaklesihaq b'an qach'ool chiqib'il qib', ut q'axal chik anaqwan naq nekeril naq 
yo chaq chi nach'ok li Kutan. 

26Xb'aan naq ak xqanaw li yaal; ut wi nokoomaakob'k wi' chik chi yal traj 
qach'ool, maak'a' chik aj e li mayejak chirix li maak,  

27ka'aj b'an chik li raqb'a aatin xiwajel royb'eninkil ut li xam k'ajo' xtiqwal, 
yo'oon wank re xsachb'aleb' li ink'a' neke'raj paab'ank. 

28Wi ani naxq'et li xChaq'rab' laj Moisés, nekenaw naq teneb'anb'il li kamk sa' 
xb'een chi maak'a' chik ruxtaanankil ru, rik'in raatineb' wib' oxib'aq chi testiiw. 

29Ma ink'a' nekek'oxla naq numtajenaq chik ra tixk'ul li ani xyeq'i sa' roq li Ralal 
li Yos, a' li xtz'eqtaana xkik'elil li Sumwank li xsantob'resiik wi', jo' ajwi' xmajewa 
li Musiq'ej nak'ehok li usilal? 

30Xb'aan naq naqanaw ru li kiyehok: “We li eeqajunk; laa'in tink'e reheb' li 
xk'ulub'eb'”. Kixye ajwi': “Li Qaawa' taaraqoq aatin sa' xb'een li xtenamit”.  

31Q'axal xiwajel li t'ane'k sa' ruq' li yo'yookil Yos! 

32Chiwanq sa' eech'ool li kutan xe'numje'k chaq naq xek'ul chaq 
leekutanob'resinkil, ut chirix a'an xekuy naab'al li rahilal sa' jun nimla yaleek ix. 

33Wankeb' sa' eeyanq xe'hob'e'k ut xe'rahob'tesiik chiruheb' li tenamit. Wank 
xe'raj tz'aqonk sa' li xrahilaleb' li xe'xk'ul a'an. 

34Laa'ex xewotz chaq xrahilaleb' li xe'wank sa' tz'alam, ut chi sa sa' eech'ool 
xekuy ajwi' naq xmaq'e'k li k'aru eere, xb'aan naq nekenaw naq sa' choxa wank 
eeb'ihomal q'axal chik loq' ut ink'a' taalajq taa'oso'q. 

35Anaqwan b'i', kawaq taxaq eech'ool sa' leepaab'aal xb'aan naq chi jo'kan teek'ul 
xnimal eeq'ajkamunkil. 

36Na'ajmank ru naq wanq eekuyum sa' li rahilal re xb'aanunkil li rajom li Yos ut 
xk'ulb'al li k'aru yeechi'inb'il chaq xb'aan. 

37Xb'aan naq naxye li Santil Hu: “Toj kach'in chik, yal ink'a' chik k'iila kutan, ut li 
chalk re taachalq, ink'a' taab'ayq chaq. 

38Li tiik xch'ool chiwu taawanq xyu'am xb'aan li xpaab'aal; a'ut wi tixkanab' 
inpaab'ankil, ink'a' taasaho'q inch'ool rik'in”, chan li Yos. 

39Ab'anan laa'o moko jo'ko ta li neke'xiwak ut neke'xik sa' li sachleb'aal, aj 
paab'anelo b'an re xkolb'al li qayu'am. 

Heb 11 

Eb' laj k'amol qab'e sa' li qapaab'aal 

1Li paab'aal a'an xtoonal li k'aru na'oyb'enimank; a'an xkawub' li ink'a' na'ilmank 
ru. 

2Sa' xk'ab'a' a'an xsaho'k xch'ool li Yos chirixeb' li qaxe' qatoon. 

3Sa' xk'ab'a' li paab'aal naqanaw naq li choxach'och' kib'aanuuk rik'in raatin li 
Yos. Chi jo'kan li k'aru na'ilmank ru ki'uxk rik'in li moko na'ilmank ta ru. 

4Sa' xk'ab'a' li xpaab'aal laj Abel kixyeechi'i re li Yos jun li mayej q'axal chaab'il 
chiru li kixk'e laj Kaín. Sa' xk'ab'a' a'an li Yos kixye naq tiik xch'ool laj Abel ut 

kixk'ulub'a li xmayej. Jo'kan naq, us ta kamenaq chik laj Abel, ab'an toj yo chi 
aatinak anaqwan sa' xk'ab'a' li xpaab'aal. 

5Sa' xk'ab'a' li xpaab'aal laj Enok kik'ame'k taqe'q chi ink'a' kixyal li kamk; ut 
ink'a' chik kitawmank xb'aan naq kik'ame'k xb'aan li Yos. Ak rub'elaj li xq'axonik, 
li Santil Hu naxye chi yaal naq li Yos sa sa' xch'ool rik'in. 

6Ab'anan wi maak'a' qapaab'aal, ink'a' naru naq li Yos taasaho'q xch'ool qik'in, 
xb'aan naq ani najilok chi xk'atq li Yos tento tixpaab' naq wank li Yos ut a'an 
naxq'ajkamuheb' li neke'sik'ok re. 

7Sa' xk'ab'a' li xpaab'aal laj Noé kirab'i resil li k'aru toj maji' na'ilmank ru; 
kixxiwa ru li Yos ut kixyiib' li jukub' kab'l re xkolb'al li xjunkab'al. Ut sa' xk'ab'a' li 
xpaab'aal kixtz'eqtaana li ruuchich'och' ut koxreechani li tiikilal li nachalk xb'aan 
li paab'aal. 

8Sa' xk'ab'a' li xpaab'aal laj Abrahán kixpaab' li Yos naq kib'oqe'k chi xik sa' li 
na'ajej li tixk'ul cho'q re, ut ki'elk chi ink'a' naxnaw b'ar ta yo chi xik. 

9Sa' xk'ab'a' li xpaab'aal kiq'axonk sa' li ch'och' yeechi'inb'il chaq ut kib'eek jo' aj 
numel sa' ab'l aj ch'och'; kiwank sa'atqeb' li muheb'aal, jo' ajwi' ke'wank laj 
Isahak ut laj Jakob, a'aneb' te'reechani ajwi' li xyeechi'om li Yos. 

10Xb'aan naq laj Abrahán naroyb'eni li tenamit ub'elanb'il chi us, a' li wank li Yos 
cho'q aj na'leb'ahom ut aj kab'lahom re. 

11Sa' xk'ab'a' ajwi' li xpaab'aal lix Sara, us ta ak xnume'k xq'ehil, kixk'ul xwankil 
re wank chi na'b'ejil, xb'aan naq naxnaw naq paab'ajel li kiyeechi'ink re. 

12Chi jo'kan rik'in jun ajwi' chi winq ak tiix chi us ke'yo'laak ralal xk'ajol kama' 
xk'ihaleb' li chahim chiru choxa, kama' li samahib' chire li palaw, li ink'a' naru 
rajlankileb'. 

13Sa' li paab'aal ke'kamk chixjunileb' a'an, chi ink'a' koxe'xtaw li yeechi'inb'il 
chaq reheb': ka'ajwi' ke'ril toj chi najt, ke'saho'k sa' xch'ool ut ke'xye naq li 
ruuchich'och' a'in maawa' tz'aqal li xna'ajeb', yal aj numeleb' b'an arin. 

14Ut eb' li ke'aatinak chi jo'kan tz'aqal ke'xk'e chi nawe'k naq yookeb' chi xsik'b'al 
jun xtenamiteb'. 

15Xb'aan naq, wi ta li ch'och' ke'elk wi' chaq neke'xk'oxla, kixk'e raj rib' naq 
ke'sutq'iik aran. 

16Ab'an yookeb' chaq chi xsik'b'al jun li tenamit q'axal chaab'il, a' li wank sa' 
choxa. Jo'kan naq li Yos ink'a' naxutaanak xb'aaneb', ink'a' naxutaanak naq 
naxk'ab'a'in “xYoseb' a'an”, xb'aan naq ak kixkawresi jun li tenamit cho'q reheb'. 

17Sa' xk'ab'a' li xpaab'aal laj Abrahán, li rab'ihom chik li xyeechi'om li Yos, 
kiyale'k rix ut kixmayeja laj Isahak, li ralal jun chirib'il,  

18us ta ak yeeb'il re: “Sa' xk'ab'a' laj Isahak te'wanq aawalal aak'ajol”. 

19Kixk'oxla naq li Yos wank ajwi' xwankil chi xwaklesinkileb' chi yo'yo eb' li 
kamenaq. Jo'kan naq kixk'ul wi' chik laj Isahak sa' ruq' li Yos jo' jun eetalil. 

20Sa' xk'ab'a' li xpaab'aal laj Isahak kirosob'tesiheb' laj Jakob ut laj Esaú ut 
ki'aatinak chirix li k'a'aq re ru toj chaalel chaq chi xb'eeneb'. 

21Sa' xk'ab'a' li xpaab'aal laj Jakob, naq ak kamk re, kirosob'tesi li junjunq sa' 
xyanqeb' li ralal xk'ajol laj José. Chirix chik a'an kixk'utzub' rib' sa' xb'een li xxuq' 
ut kixloq'oni li Yos. 

22Sa' xk'ab'a' li xpaab'aal laj José, naq ak kamk re, kixye resil naq sa' jun kutan eb' 
li ralal xk'ajol laj Israel te'elq Ejiipt, ut kixk'e xchaq'rab'inkileb' chirix k'aru 
tkanaaq wi' li xb'aqel. 

23Sa' xk'ab'a' li paab'aal, naq kiyo'laak laj Moisés, li xna' xyuwa' ke'xmuq chiru 
oxib' po xb'aan naq ke'ril naq ch'ina'us li k'uula'al, ut ink'a' ke'xxiwa li xchaq'rab' 
li awab'ej. 

24Sa' xk'ab'a' li paab'aal laj Moisés, naq ak xwinqilo'k chik, ink'a' kiraj kixk'ab'a'in 
xyum xrab'in laj Parahón; 

25a' chik li rahob'tesiik rochb'een li xtenamit li Yos kiraj chiru li wank sa' xsahil li 
maak li sa' junpaat nanume'k. 

26Naxk'oxla naq q'axal chik loq' li b'ihomal nachalk sa' xk'ab'a' li xnimal xrahilal li 
Kriist chiru chixjunil li xb'ihomal li tenamit Ejiipt, xb'aan naq kaw xch'ool chirix li 
xq'ajkamunkil. 

27Sa' xk'ab'a' li xpaab'aal laj Moisés kixkanab' Ejiipt chi ink'a' kixxiwa xjosq'il li 
awab'ej; ut kiwank chi kaw xch'ool chi chanchan yo chi rilb'al Li ink'a' na'ilmank 
ru. 

28Sa' xk'ab'a' li xpaab'aal kixninq'ehi li Paswa ut kixtaqlaheb' laj Israel chi 
xkirkisinkil li kik' re naq laj Kamsinel ink'a' tixch'e'eb' li xb'een ralaleb'.  

29Sa' xk'ab'a' li paab'aal ke'nume'k sa' li Kaqi Palawchanchan nume'k sa' li 
chaqich'och'; ab'an eb' laj Ejiipt, naq ke'xyal xb'aanunkil a'an, ke'oso'k chi 
junajwa sa' li ha'. 

30Sa' xk'ab'a' li paab'aal ke'uq'je'k li tz'ak sutsu wi' li tenamit Jerikó, naq ak 
xsutimank rix chiru wuqub' kutan.  

31Sa' xk'ab'a' li xpaab'aal lix Rajab, laj yumb'eet, ink'a' kikamk sa' xyanqeb' laj 
q'etol aatin, xb'aan naq kixk'uleb' sa' usilal eb' laj k'ehol eetal. 

32Ut k'a' chik ru tinye? Xb'aan naq ink'a' raj taatz'aqloq we li kutan, wi 
tinseeraq'iq chirix laj Jedehón, laj Barak, laj Sansón, laj Jefté, laj David, laj Samuel 
ut eb' li propeet. 

33Sa' xk'ab'a' li paab'aal eb' a'an ke'reechani xninqal ru tenamit, ke'xb'aanu li 
tiikilal, koxe'xtaw li xyeechi'om li Yos, ke'xtz'apatq xsa' reheb' li kaqkoj, 

34ke'xchup li kawil xam, ke'kole'k chiru li q'esnal ch'iich', ke'k'ehe'k xkawilal sa' li 
xyajeleb', ke'yalok chi kaw, ke'raanilasiheb' laj puub' jalan xtenamiteb'; 

35ut eb' li ixq ke'xtaw wi' chik chi yo'yo li xkamenaqeb'. Wankeb' ke'rahob'tesiik 
ut ink'a' ke'raj ach'ab'aak, re xtawb'al jun xwaklijikeb' chi yo'yo q'axal chaab'il 
chik; 

36wankeb' ke'xkuy eetz'uuk ut rape'k chi tz'uum; ke'xkuy ajwi' b'ak'e'k chi 
kareen ut tz'alam; 

37ke'tenije'k chi pek, ke'rahob'tesiik, ke'sete'k, ke'kamsiik chi q'esnal ch'iich'; 
ke'b'eek chi b'atb'ookeb' sa' xtz'uumal karneer ut chib'aat. Maak'a' k'aru wankeb' 
re, rahob'tesinb'ileb' ut hob'b'ilatqeb' 

38(moko xk'ulub' ta li ruuchich'och' naq te'wanq li winq a'an rik'in); junelik taqen 
kub'en yookeb' chi nume'k sa' chaqich'och' ut sa'atqeb' li tzuul, sa'atqeb' li 
ochoch pek ut xjulel li ch'och'. 

39Ut chixjunileb' a'an, us ta chaab'il nayeemank chirixeb' xb'aan li xpaab'aaleb', 
ab'an ink'a' koxe'xtaw li k'aru yeechi'inb'il xb'aan li Yos. 

40Li Yos ak xkawresihom chaq li q'axal chaab'il cho'q qe, ut kiraj naq eb' a'an 
ink'a' te'tz'aqloq ru wi ink'a' ta qochb'eenaqeb'. 

Heb 12 

Li Kriist a'an aj k'amol qab'e 

1Numtajenaq xk'ihaleb' laj ch'olob'ahom yaal chirix li qapaab'aal li yookeb' chi 
qasutb'al! Jo'kan utan, laa'o ajwi' qisihaq chiqix chixjunil li iiq jo'wi' li maak li 
nokooxluktasi, ut kawaq qach'ool chi aanilak sa' li b'e xaqab'anb'ilo wi'. 

2Kaw chiqaka'ya li Jesus li nayoob'ank ut nab'eresink re li qapaab'aal toj reetal 
toxtz'aqloq ru. A'an kixkuy li krus, us ta xutaanal li kamk chi jo'kan, xb'aan naq 
naxnaw naq chirix li rahilal toxtaw nimla sahilal. Ut k'ojk'o anaqwan sa' xnim uq' 
li xnimajwal k'ojarib'aal li Yos. 

3Chek'oxla rix li Jesus li kixkuy xnimal tz'eqtaanaak xb'aaneb' laj maak; chi jo'kan 
ink'a' texlub'q chi moko taach'inanq leech'ool. 

4Toj maji' xraqe'k li yalok re xtz'eqtaanankil li maak; toj maji' xeyal eeq'e toj 
reetal ta xexkamsiik. 

Li qatijb'al xb'aan li Yos 

5Ma ak xsachk sa' eech'ool leetzolb'al? Li Yos na'aatinak eerik'in jo' rik'ineb' alal 
k'ajolb'ej: “At walal, maatz'eqtaana laatijb'al xb'aan li Qaawa', chi moko 
chich'inanq aach'ool naq tatq'use'q xb'aan. 

6Li Qaawa' naxtij li naxra, ut naxk'e chi tz'uum chixjunileb' li ralal li naxk'uleb' 
rik'in”. 

7Li k'aru yookex chi xkuyb'al a'an leetijb'al. Kama' ralal xk'ajolex naq nekexril li 
Yos. Ma wank tab'i' junaq alalb'ej li ink'a' natije'k xb'aan li xyuwa'? 

8Wi ut maak'a' eetijb'al (ut a'an neke'xk'ul chixjunileb'), naraj naxye naq yal 
sik'b'il alex ut ink'a' tz'aqal alalb'ejex. 

9Jun chik. Eb' li qana' qayuwa' ke'wank chaq cho'q aj tijol qe sa' ruuchich'och', ut 
laa'o kiqoxloq'iheb' chaq. Ma toja' ta chik ink'a' tqapaab' li qachoxahil Yuwa', re 
naq yo'yooqo? 

10Ut eb' a'an koohe'xtij jo' chanru ke'wulak chiru ut yal jun ch'ina k'amok ajwi'; 
a'ut li Yos nokooxtij re qusilankil, re naq tootz'aqonq rik'in li xsantilal. 

11Rajlal naq naqak'ul qatijb'al moko sa ta naqeek'a sa' xtiklajik, ra b'an naqeek'a; 
ab'anan li naruuchin moqon, a'an li tuqtuukilal ut tiikilal cho'q reheb' li tijb'ileb' 
xb'aan. 

12Jo'kan utan, taqsihomaq leelub'luukil uq' ut xaqab'omaq chi kaw li xb'een eeraq 
li maak'a' xmetz'ew; 

13tiikob'resihomaq li nekexb'eek wi',re naq li yeq ink'a' tixtoq li roq, chik'iraaq 
b'an. 

Yo'oon wanqex! 

14Cheyalaq eeq'e chi wank sa' tuqtuukilal rik'ineb' chixjunil, ut chexwanq sa' 
santilal, xb'aan naq wi maak'a'aq a'an, maa'ani taa'iloq ru li Qaawa'. 

15Yo'oon wanqex re naq maa'ani tixnajtob'resi rib' rik'in li rusilal li Yos. 
Chek'ehaq reetal naq maajun xtoonal li k'ahil pim chik'iiq sa' eeyanq: mare 
anchal tixpo' eech'ool ut tixb'on chixjunil li komonil. 

16Maa'ani taxaq junaq sa' eeyanq ink'a' us malaj eet xna'leb' kama' laj Esaú, li yal 
rik'in junwa'al chi wa kixk'ayi li xb'een alalb'ejil. 

17Ak nekenaw chanru naq moqon kiraj raj reechaninkil li rosob'tesinkil, ab'an 
kitz'eqtaanaak ut ink'a' chik kiruhank chi xjalb'al li aatin yeeb'il, us ta kaw 
kiyaab'ak chi xtz'aamankil. 

Li wib' chi Sumwank 

18Ink'a' xexjilok chi xk'atq junaq tzuul naru xch'e'b'al, chi moko rik'in xam 
nareprotk, malaj rik'in q'oqyink, aak'ab', kaqsut-iq', 

19xyaab' tronpeet ut kawil xyaab' kuxej. Eb' li ke'ab'ink re ke'xtz'aama naq ink'a' 
chik te'aatinaaq, 

20xb'aan naq ink'a' ke'xkuy rab'inkil li xchaq'rab'inkileb': “Ani taach'e'oq re li 
tzuul, us ta a'an junaq xul, taateniiq chi pek”.  

21Q'axal xiwajel li k'aru yookeb' chi rilb'al. Laj Moisés ajwi' kiyehok: “Ninsiksotk 
xb'aan inxiw”. 

22K'ehomaq reetal, laa'ex xexjilok chi xk'atq li tzuul Sión, rik'in li xtenamit li 
yo'yookil Yos, a' li choxahil Jerusalén, rochb'een li k'iila o'q'ob' chi ánjel; xexjilok 
wan wi' li nimla ch'utam, 

23a' li xch'utameb' li xb'een alalb'ej tz'iib'anb'ileb' xk'ab'a' sa' choxa, rik'in li Yos 
laj raqol aatin sa' xb'eeneb' chixjunil, jo'wi' rik'in li xmusiq'eb' li tiikeb' xch'ool li 
ak tz'aqob'resinb'ileb' chik ru. 

24Xexjilok chi xk'atq li Jesus, li na'okenk chirix li ak' Sumwank; xexjilok rik'in li 
kik' nokooxch'ajob'resi, li q'axal chaab'il chik na'aatinak chiqix chiru li xkik'el laj 
Abel. 

25K'ehomaq reetal, meetz'eqtaana li yo chi aatinak qik'in, xb'aan naq wi ink'a' 
ke'kole'k li ke'xtz'eqtaana laj ch'olob'ahom yaal arin sa' ruuchich'och', ma toja' ta 
chik laa'o wi taaqatz'eqtaana li na'aatinak chaq toj sa' choxa? 

26Li xyaab' xkux li Yos kireek'asi li ruuchich'och' naq ki'aatinak, ab'an anaqwan 
naxye qe: “Jun sut chik tweek'asi moko ka'aj ta wi' li ruuchich'och', tweek'asi aj 
b'an wi' li choxa”.  

27Li aatin a'in: “jun sut chik”, naraj naxye naq li k'a'aq re ru li na'eek'ank, 
taajalaaq (xb'aan naq yal yoob'anb'il), re naq chikanaaq chi junajwa li ink'a' naru 
reek'asinkil. 

28Jo'kan utan, laa'o li yooko chi xmaataninkil li xnimajwal awab'ejihom li Yos li 
ink'a' naru reek'asinkil, chooyoxinq chiru ut qaloq'oniiq ru rik'in paab'ank ut 
qaxiw, jo' nawulak chiru, 

29xb'aan naq li qaYos a'an jo' jun li xam k'ajo' nasachok. 

Heb 13 

Xk'eeb'al xna'leb'eb' laj paab'anel 

1Chiwanq junelik li rahok ib' sa' eeyanq jo' eeras eeriitz'in eerib'. 

2Misachk sa' eech'ool li k'ehok ochochnaal; sa' xk'ab'a' a'an wankeb' xe'xk'ul eb' 
li ánjel sa' rochocheb' chi ink'a' xe'xnaw. 

3Jultikaq eere li wankeb' sa' tz'alam, chanchan ta wi' naq laa'ex jun rik'ineb'. 
Jultikaq eere li rahob'tesinb'ileb', xb'aan naq laa'ex ch'och' sululex ajwi'. 

4Chejunilex cheroxloq'i li sumlaak ut maak'a' k'aru teeb'alaq'i wi' eerib', xb'aan 
naq li Yos taaraqoq aatin sa' xb'eeneb' laj ko'b'eet laj yumb'eet jo' ajwi' sa' 
xb'eeneb' laj muxul sumsu. 

5Mexrahink li b'ihomal, k'ojk'ooq b'an eech'ool rik'in li k'aru wank eere, xb'aan 
naq li Yos kixye: “Ink'a' tatinkanab' chi moko tatintz'eq chirix inch'ool”.  

6Jo'kan naq naru tqaye chi anchal qach'ool: “Li Qaawa' a'an aj tenq'ahom we; 
ink'a' tinxiwaq. K'aru truuq xb'aanunkil we junaq yal winq?”. 

7Jultikaq eere eb' laj k'amol eeb'e li ke'ch'olob'ank raatin li Yos cheru. Chek'ehaq 
reetal chanru xo'raqe'q wi' li xyu'ameb', ut k'amomaq eere rik'in li xpaab'aaleb'. 

8Li Jesukriist a'an ajwi' li wan chaq ewer, li wank anaqwan; ut a'anaq chi junelik. 

9Chek'e reetal, mexb'alaq'iik xb'aan xk'utomeb' li winq jalan jalanq neke'xye ut 
najt chalenaqeb'. Jwal us naq tqakawub'resi qach'ool rik'in rusilal li Yos, ut 
maawa' rik'in tzekemq li maak'a' ki'ok wi' reheb' li ke'paab'ank re. 

10Laa'o wank jun qa'artal b'arwi' ink'a' xk'ulub'eb' tzekank eb' li neke'k'anjelak 
sa' li loq'laj Muheb'aal. 

11Li xyuwa'il aj tij naroksi li xkik'eleb' li xul sa' li Santil Na'ajej cho'q mayej chirix 
li maak, ab'an li xtib'eleb' nak'atmank chaq toj chirix li tenamit.  

12Jo'kan ajwi' li Jesus kixk'ul li rahilal toj junpak'al rokeb'aal li tenamit, re 
xsantob'resinkil li xtenamit rik'in li xkik'el. 

13Elqo ajwi' laa'o sa' li tenamit chi xk'ulb'al li Jesus, yooqo chi riiqankil li xnimal 
xrahilal a'an, 

14xb'aan naq arin maak'a' qatenamit re chi junajwa, yooko b'an xsik'b'al li toj 
chaalel. 

15Sa' xk'ab'a' li Jesus qamayejaaq ut qayeechi'iiq junelik li qatij re li Yos, naraj 
naxye, a' li xk'anjel li xtz'uumal qe li naqanima wi' li xk'ab'a'. 

16Misachk sa' eech'ool xb'aanunkil li usilal jo'wi' xwotzb'al chixjunil; a'an a'in li 
mayej nawulak chiru li Yos. 

17Chex'ab'inq chiruheb' laj k'amol eeb'e xb'aan naq eb' a'an neke'yo'lek chirix 
leeyu'am jo'eb' li toxe'xq'axtesi ru li xk'anjeleb' cherix laa'ex. Chepaab'aqeb' re 
naq te'xb'aanu a'in rik'in sahil ch'oolej, ut ink'a' chi rahaqeb' sa' xch'ool, xb'aan 
naq a'an moko tixk'am ta chaq usilal cho'q eere. 

18Chextijoq chiqix: naqeek'a naq tuqtu li qach'ool ut naqaj xb'aanunkil chixjunil 
chi chaab'il. 

19Q'axal nintz'aama naq cheb'aanuhaq a'in re naq tinruuq chi sutq'iik chi junpaat 
eerik'in. 

Xchaq'rab'inkileb' laj paab'anel 

20Li Yos aj k'ehol tuqtuukilal, li kiwaklesink re li Jesus sa' xyanqeb' li kamenaq, a' 
li Qaawa', li xnimal ru aj K'aak'alenel karneer sa' xk'ab'a' xkik'elil li junelik 
Sumwank, 

21a'an taxaq chik'uub'anq re leeyu'am rik'in chixjunil li chaab'ilal re xb'aanunkil li 
rajom. A'an taxaq chib'aanunq qik'in li nawulak chiru sa' xk'ab'a' li Jesukriist: 
rehaq taxaq li loq'al junq'e junq'e kutan. Jo'kan taxaq. 

22Ex was wiitz'in, nintz'aama cheru naq chekuyaq rab'inkil li aatin a'in li nintaqla 
re xkawub'resinkil leech'ool: moko k'i ta li aatin xintz'iib'a sa' li hu a'in. 

23Chenawaq naq laj Timoteo, li qakomon, ak x'ach'ab'aak. Wi taak'ulunq chi 
junpaat, wochb'eenaq naq tooxik cherilb'al. 

24K'ehomaqeb' xsahil xch'ool chixjunileb' laj k'amol eeb'e jo'wi' chixjunileb' laj 
santil paab'anel. Neke'xtaqla xsahil eech'ool eb' laj Italia. 

25Li rusilal li Yos chiwanq taxaq eerik'in. 

Stg 

Stg 1 

Xk'eeb'al sahil ch'oolej 

1Laa'in laj Santiago, xmoos li Yos ut xmoos li Qaawa' Jesukriist, nintaqla xsahil 
xch'ooleb' li kab'laju teep chi tenamit xcha'cha'ihomeb' rib' yalaq b'ar. 

Li xyalb'al rix li qapaab'aal 

2Ex was wiitz'in, chek'ehaq cho'q xnimal xsahil eech'ool li k'iila paay chi yale'k 
sutsuuqex wi'. 

3Laa'ex nekenaw naq li xyalb'al rix leepaab'aal nak'amok chaq li kuyuk rahilal; 

4ab'anan chexkuyuq chi tz'aqal re ru, re naq tz'aqalaq eere eeru ut chaab'ilaqex, 
chi maak'a' majelaqex wi' sa' leepaab'aal. 

5Wi wank junaq eere yo chi majelo'k xna'leb', chixtz'aamaq re li Yos, ut taak'ehe'q 
re, xb'aan naq li Yos nak'ehok chi anchal xch'ool ut chi chaab'il reheb' 
chixjunileb'. 

6Ab'anan chixtz'aamaq rik'in xpaab'aal, chi ink'a' taach'inanq xch'ool, xb'aan naq 
li ani nawiib'ank xch'ool, a'an chanchan xkaw oq li palaw eek'asinb'il xb'aan li iq' 
ut nak'ame'k yalaq b'ar. 

7Junaq winq jo' a'an maak'a' truuq troyb'eni rik'in li Qaawa', 

8xb'aan naq nawiib'ank xch'ool ut moko ch'olch'o ta ru li xyu'am. 

9Ex was wiitz'in, wi wank junaq neb'a' sa' eeyanq, chisaho'q rik'in naq 
naterq'usiik xloq'al xb'aan li Yos; 

10ut wi wank junaq b'ihom, chisaho'q rik'in naq nakub'siik xloq'al, xb'aan naq li 
b'ihom, a'an chanchan li ratz'um li pim li ink'a' nawank chi junelik: 

11naq na'elk chaq li saq'e chi k'ajo' xtiqwal, naxchaqihob'resi li pim, nat'ane'k li 
ratz'um ut na'oso'k li xch'ina'usal. Jo'kan ajwi' naq taa'oso'q li b'ihom sa'eb' li 
xb'aanuhom. 

12Us xaq reheb' li neke'xkuy li yale'k! Xb'aan naq, chirix xq'axb'al ru a'an, te'xk'ul 
xq'ajkamunkileb', a' li yu'am yeechi'inb'il chaq xb'aan li Qaawa' reheb' li 
neke'rahok re. 

13Naq taayale'q rix junaq, mixye: “A' li Yos nayalok wix”, xb'aan naq li Yos ink'a' 
nayale'k rix xb'aan li ink'a' us chi moko naxyal rix anihaq. 

14Li aaleek nachalk sa' xb'een li junjunq naq naq'unb'esiik ut nak'ame'k xb'aan 
xrahinkil ru li maa'usilal. 

15Chirix chik a'an li xrahinkil ru li maa'usilal nasiyank ut narala li maak, ut li 
maak, naq ak xtz'aqlok ru, naxk'am chaq li kamk. 

Chiqapaab' chi tz'aqal li Raatin li Yos 

16Ex was wiitz'in raarookex inb'aan, meeb'alaq'i eerib': 

17chixjunil li usilal k'eeb'il qe ut chixjunil li qamaatan li tz'aqal re ru, taqe'q 
nachalk chaq, ut nakub'e chaq rik'in li xYuwa'ileb' li chahim, li ink'a' najalaak chi 
moko naq'oqyino'k ru. 

18A'an sa' xch'ool x'alaak qayoob'tesinkil rik'in li Aatin re li yaal, re naq laa'ohaq 
jo' xb'een ru li awimq sa' li xyoob'tesihom. 

19Ex was wiitz'in raarookex inb'aan, chiwanq sa' eech'ool a'in: li junjunq seeb'aq 
xch'ool chi ab'ink, chixkuyaq rib' chi aatinak ut chixkuyaq rib' chi josq'o'k.  

20Xb'aan naq li josq' aj winq ink'a' naxb'aanu li tiikilal li naraj li Yos. 

21Jo'kan utan, tz'eqtaanahomaq chixjunil li tz'ajb'eetal jo'wi' chixjunil li 
maa'usilal li yo chi numtaak, ut k'ulumaq sa' q'unil li Aatin awb'il eerik'in: a'an 
wank xwankil chekolb'al. 

22B'aanuhomaq li naxye li Aatin, ut ink'a' chik'ojlaaq eech'ool ka'ajwi' rik'in 
rab'inkil: yal xb'alaq'inkil eerib' nekeb'aanu chi jo'kan. 

23Xb'aan naq li narab'i li Aatin ut ink'a' naxyu'ami, a'an chanchan jun li winq naril 
li ru sa' lem; 

24ut naq naxik, nasachk sa' xch'ool chanru na'ilok. 

25Ab'an li naxk'e xch'ool chi xk'oxlankil rix li Chaq'rab' tz'aqal re ru aj k'ehol chi 
wank chi ach'ab'anb'il, ut junelik kaw xch'ool chi xpaab'ankil moko jo' ta aj 
ab'inel li junpaat nasachk sa' xch'ool, jo' b'an tz'aqal aj b'aanuhom re li k'aru 
nataqlaak wi', li winq a'an osob'tesinb'ilaq rik'in xk'anjelankil. 

26Wi ani naxk'oxla rib' naq tz'aqal aj paab'anel ut ink'a' naxq'us li ru'uj raq', a'an 
naxb'alaq'i rib' xjunes, ut li xpaab'aal maak'a' rajb'al. 

27Li tz'aqal paab'ank li maak'a' reek' ut loq' chiru li Yos Yuwa'b'ej, a'an a'in: 
xtenq'ankileb' li maak'a'eb' chik xna' xyuwa' ut eb' li xmalka'an li wankeb' sa' 
rahilal, jo' ajwi' xkolb'al qib' chiru li xmaa'usilal li ruuchich'och' chi maak'a'aq 
qamuxul. 

Stg 2 

Juntaq'eet cherileb' chixjunil sa' leepaab'aal 

1Ex was wiitz'in li nekepaab' li Qaawa' Jesukriist li wank sa' xnimal xloq'al, 
juntaq'eet cherileb' chixjunil sa' leepaab'aal. 

2Qayehaq: mare sa' leech'utam tox'okaq junaq q'axal chaab'il xtiqib'ankil ut wank 
xmatq'ab' oor, ut tox'okaq ajwi' junaq neb'a' chi tz'ajn ru li raq'. 

3Wi teek'ul chi chaab'il li tiqto chi us ut teeye re: “K'ojlan arin sa' chaab'il na'ajej”, 
a'ut li neb'a' teeye re: “Laa'at kanaaqat aran chi xaqxo”, malaj: “Chunlan chi woq”, 

4ma ink'a' tab'i' xtiib'al ru li junjunq yookex chi jo'kan? Nekek'e eerib' cho'q aj 
raqol aatin sa' li ink'a' usil k'a'uxl. 

5Ex was wiitz'in raarookex inb'aan, ab'ihomaq: ma ink'a' tab'i' li Yos xsik'ok chaq 
ruheb' li neb'a' naq naxk'oxla li ruuchich'och' a'in, re naq b'ihomaqeb' sa' li 
paab'aal ut te'reechani li Nimajwal Wankilal li kixyeechi'i chaq reheb' li 
neke'rahok re? 

6A'ut laa'ex xetz'eqtaana li neb'a'! Ma maawa'eb' tab'i' li b'ihom li neke'numtaak 
sa' eeb'een? Ma maawa'eb' tab'i' a'an li neke'k'amok eere sa' raqleb' aatin 

7ut neke'xmajewa li loq'laj k'ab'a'ej li kiyaab'asimank sa' eeb'een? 

8Us nekeb'aanu wi relik chi yaal nekepaab' li Chaq'rab' nim xwankil jo' naxye li 
Santil Hu: “Taara laawas aawiitz'in jo' naq nakara aawib' laa'at”.  

9Ab'an wi sa nekeril li jun ut li jun chik ink'a', yookex chi maakob'k, ut raqb'il 
aatin cherix xb'aan li Chaq'rab', xb'aan naq xexq'etok chaq'rab'. 

10Li naxpaab' chixjunil li Chaq'rab', ab'an wi naxq'et junaq li xtaqlankil, ruuchil 
naxq'et chixjunil li Chaq'rab'. 

11Li kiyehok: “Matmuxuk sumlaak”, kixye ajwi': “Matkamsink”. Wi ut ink'a' 
nakatmuxuk sumlaak, ab'an nakatkamsink, laa'at nakaq'et li Chaq'rab'. 

12Jo'ka'in chex'aatinaq ut chexk'anjelaq: jo'qex li taaraqmanq aatin sa' xb'eeneb' 
xb'aan li Chaq'rab' li nak'ehok chi wank chi ach'ab'anb'il. 

13Xb'aan naq maak'a'aq uxtaanal sa' li raqb'a aatin cho'q re li ink'a' ki'uxtaanank 
u; a'ut li na'uxtaanank u naxq'ax ru li raqb'a aatin. 

Li paab'aal tento taak'utunq rik'in li qab'aanuhom 

14Ex was wiitz'in, k'a' ta taa'ok wi' naq tixye junaq: “Wank inpaab'aal”, ut maak'a' 
xchaab'il b'aanuhom? Ma taakole'q tab'i' xb'aan li xpaab'aal? 

15Qayehaq: junaq leeras eeriitz'in winq malaj ixq t'ust'uukeb' ut maak'a'eb' xwa 
ruk'a' re xnumsinkil li kutan junjunq, 

16wi junaq sa' eeyanq tixye reheb': “Ayuqex sa' tuqtuukil usilal, chexq'ixinq ut 
chextzekanq chi sa”, ab'an wi ink'a' teek'e reheb' li k'aru na'ajmank ru cho'q re li 
xjunxaqalileb', k'a' taa'ok wi' a'an? 

17Jo'kan ajwi' li paab'aal, wi maak'a' xb'aanuhom, relik chi yaal a'an kamenaq. 

18Jo'wi' anchal junaq taayehoq: “Laa'at wank aapaab'aal, a'ut laa'in wank 
inb'aanuhom. K'ut chiwu laapaab'aal li maak'a' xb'aanuhom, ut laa'in tink'ut 
chawu linpaab'aal rik'in linb'aanuhom”. 

19Laa'at nakapaab' naq li Yos jun ajwi': us ajwi' naq nakapaab'. Eb' laj tza 
neke'xpaab' ajwi' a'an ut neke'xsiksiki rib' xb'aan. 

20At winq maak'a' aana'leb', ma taawaj xtawb'al xyaalal naq li paab'aal chi 
maak'a' xb'aanuhom maak'a' na'ok wi'? 

21Ma ink'a' kixtaw xtiikilal xch'ool laj Abrahán, li qayuwa', rik'in li xb'aanuhom 
naq kixk'e laj Isahak, li ralal, cho'q xmayej sa' xb'een li artal? 

22K'e reetal naq li xpaab'aal laj Abrahán yo chaq chi k'anjelak rochb'een li 
xb'aanuhom, ut sa' xk'ab'a' li xchaab'il b'aanuhom kitz'aqlok ru li xpaab'aal. 

23Chi jo'kan kitz'aqlok ru li naxye li Santil Hu: “Laj Abrahán kixpaab' li Yos ut a'an 
kik'ehe'k sa' ajl cho'q xtiikilal xch'ool”. Jo'kan naq ramiiw li Yos kixk'ab'a'in. 

24Ma xek'e reetal? Li winq naxtaw xtiikilal xch'ool xb'aan li xchaab'il b'aanuhom 
ut ink'a' ka'ajwi' sa' xk'ab'a' li xpaab'aal. 

25Jo'kan ajwi' lix Rajab, laj yumb'eet. Ma ink'a' tab'i' kixtaw xtiikilal xch'ool rik'in 
li xb'aanuhom naq kixk'e rochochnaal eb' li xtaql laj Israel ut kixsutq'isiheb' sa' 
jalan chik b'e? 

26Jo' naq li tz'ejwalej chi maak'a' xmusiq', a'an kamenaq; jo'kan ajwi' li paab'aal 
chi maak'a' xb'aanuhom, kamenaq. 

Stg 3 

Li ru'uj qaq' 

1Ex was wiitz'in, meesik' chejunilex li wank cho'q aj tzolonel, xb'aan naq 
nekenaw naq q'axal kaw chik taaraqmanq aatin sa' qab'een laa'o aj tzolonel. 

2Chiqajunilo naab'al sut nokoot'ane'k. Wi wank junaq ink'a' nat'ane'k rik'in 
raatin, a'an jun li winq tz'aqal re ru; taaruhanq ajwi' chi xb'eresinkil li xjunxaqalil. 

3Chek'e reetal, laa'o naqak'e sa' reheb' li kawaay li xxaqab'ankil, re naq te'ab'inq 
chiqu, ut chi jo'kan naqab'eresi li xjunxaqalileb'. 

4Jo'kaneb' ajwi' li jukub': us ta q'axal ninqeb' ut wanqeb' kawil iq' neke'tiikisink 
reheb', ab'an wank jun li ch'ina ch'iich' nab'eresink reheb', a' yaal b'ar naraj laj 
ch'e'ol re. 

5Jo'kan ajwi' li ru'uj qaq': a'an jun xch'ina cha'al li qajunxaqalil, ab'an naxnima 
rib' rik'in xninqal ru b'aanuhom. K'ehomaq reetal li ch'ina xam: k'ajo' xnimal li 
k'iche' naxk'at! 

6Ut li ru'uj qaq' a'an xam, a'an jun ruuchich'och' nujenaq chi maa'usilal. Li ru'uj 
qaq' a'an jun xcha'al li qatz'ejwal, ab'an nokooxtz'ajni chi qajunxaqalil; naxloch 
xxamlel chixjunil li qayu'am chalen sa' xtiklajik, rik'in jun xam nachalk chaq sa' li 
xb'alb'a. 

7Chixjunil li jar paay chi josq' aj xul, jo' ajwi' eb' li neke'rupupik sa' choxa, eb' li 
k'anti' ut li wankeb' sa' palaw, naru xtuulanob'resinkileb', ut neke'tuulanob'resiik 
ajwi' xb'aan li winq. 

8A'ut li ru'uj aq'ej maajun winq natuulanob'resink re; li ru'uj aq'ej a'an ink'a' us, 
junelik nasaapan, numtajenaq xmay chi kamsink. 

9Chiru a'an naqa'usilaatina li Qaawa', li Yuwa'b'ej Yos, ut chiru ajwi' a'an 
naqamajewaheb' li qas qiitz'in li yoob'tesinb'ileb' cho'q xjalam u li Yos. 

10Sa' jun chi ehej na'elk chaq li usilaatinank ut li majewank. Ex was wiitz'in, a'in 
ink'a' naru taawanq chi jo'kan. 

11Li xyo'leb'aal ha' ma naxk'e tab'i' chaq li ki'il ha' ut k'ahil ha' sa' jun chi 
releb'aal? 

12Ex was wiitz'in, li xche'el li iig ma taaruuchin tab'i' li aseytuun? Ut li xtoonal li 
uub' ma taaruuchin tab'i' li iig? Jo'kan ajwi' li k'ahil ha' ink'a' naru tixk'e ki'il ha'. 

Li chaab'il na'leb' li nachalk chaq rik'in li Yos 

13Ma wank junaq sa' eeyanq wank xna'leb' ut xk'a'uxl? Chixk'utaq rik'in xtiikilal li 
xyu'am, rik'ineb' li xb'aanuhom uxb'ileb' sa' tuulanil jo' li wank xna'leb'. 

14Ab'anan wi q'axal aj kaqalex ut nekexsemsotk chi wech'ink k'a'uxl, 
meenimob'resi eerib' chi xyeeb'al naq wank eena'leb'. Rik'in xb'aanunkil a'an 
nekesutq'isi li yaal cho'q tik'ti'. 

15Li na'leb' a'an moko taqe'q ta nachalk chaq, xna'leb' b'an li ruuchich'och'; 
maawa' xna'leb' li xMusiq' li Yos, xna'leb' b'an laj tza. 

16B'ar nawank li kaqalik ut wech'ink, aran wank li po'ok ib' ut yalaq k'a' chik chi 
maa'usilal. 

17A'ut li naxk'anjela ru li choxahil na'leb', a'an saq ru li xyu'am; jo'kan ajwi' 
naxk'e xch'ool chirix li tuqtuukilal, li chaab'ilal, li tuulanil. K'ajo' aj uxtaan ut 
xiikileb' li xchaab'il b'aanuhom! Maawa' aj ka'pak'al u ut juntaq'eet narileb' 
chixjunil. 

18Eb' laj k'anjel chirix li tuqtuukil usilal neke'awk sa' tuqtuukil usilal ut te'xxok li 
tiikil ch'oolej. 

Stg 4 

B'ar wank li xxe' li raaxiik' 

1B'ar nachalk chaq li raaxiik' ut li ch'e'oj ib' wank sa' eeyanq? Ma ink'a' tab'i' 
nachalk xb'aan li maa'usilal naxamnak sa' leejunxaqalil? 

2Nekex'atawank, ut maak'a' neketaw; jo'kan naq nekexkamsink. Nekexkaqalik, ut 
wi ink'a' nekexru chi xtawb'al eere, nekeyal eeru ut nekech'e' eerib'. Maak'a' 
wank eere xb'aan naq ink'a' nekextz'aamank. 

3Nekextz'aamank ut ink'a' nekexk'uluk xb'aan naq ink'a' nekextz'aamank chi 
chaab'il: yal nekeraj xsachb'al chixjunil rik'in li k'aru naxrahi xb'aanunkil li 
tz'ejwalej. 

4Ex aj muxul paab'aal! Ma ink'a' nekenaw naq li wank sa' usilal rik'in li 
ruuchich'och', a'an wank sa' raaxiik' rik'in li Yos? Yalaq ani naraj wank sa' usilal 
rik'in li ruuchich'och', tixk'e rib' sa' raaxiik' rik'in li Yos. 

5Ma nekek'oxla naq maak'a' rajb'al li naxye li Santil Hu: “Li Yos q'axal naxra li 
musiq'ej, li kixk'e chi wank qik'in” ? 

6Ab'anan li Yos q'axal numtajenaq chik li usilal naxk'e qe. Jo'kan naq naxye li 
Santil Hu: “Li Yos ink'a' nawulak chiru li q'etq'eteb', ab'an narusilaheb' li q'uneb' 
xch'ool”. 

7Jo'kan utan, cheq'axtesi eerib' rub'el roq rub'el ruq' li Yos; kawaqex chiru laj tza, 
ut a'an taa'eleliq cheru. 

8Jilonqex chi xk'atq li Yos, ut a'an taajiloq chek'atq. Ex aj maak, ch'ajomaq leeruq'. 
Laa'ex li nachalk naxik leek'a'uxl, ch'ajob'resihomaq leech'ool. 

9Tz'uyinqex chirix li xtoq'ob'aal eeru, chiraho'q sa' leeraanm ut yaab'anqex. 
Leese' chisutq'iiq cho'q yaab'ak, ut li xsahilal eech'ool cho'q rahil ch'oolej. 

10Kub'sihomaq eerib' chiru li Qaawa', ut a'an tixnima eewankil. 

11Ex was wiitz'in, meewech' eerix cherib'il eerib'. Ani naxwech' rix junaq ras 
riitz'in malaj naraqok aatin chirix li rech aj paab'anelil, naxwech' rix li Chaq'rab' 
ut naraqok aatin sa' xb'een li Chaq'rab'; ut wi nakaraq aatin sa' xb'een li 
Chaq'rab', maawa'at chik aj paab'ahom re, aj raqolat b'an chik aatin sa' xb'een li 
Chaq'rab'. 

12Jun ajwi' laj k'ehol chaq'rab' ut aj raqol aatin, a' li wank xwankil chi kolok ut chi 
sachok. A'ut laa'at anihat re xwech'b'al laawas aawiitz'in? 

Xq'usb'aleb' li b'ihom 

13Anaqwan k'ehomaq reetal laa'ex li nekeye: “Hoon malaj wulaj tooxik sa' li 
tenamit a'an; aran toowanq jun chihab'aq, tooyakoq ut too'eechaninq chaq”, 

14ut ink'a' nekenaw k'aru teek'ul wulaj. K'a' ta chik ru leeyu'am? A'an chanchan li 
k'ajob' nak'utunk jun k'amokaq, ut chirix chik a'an nasachk. 

15Tento raj teeye: “Wi li Qaawa' naraj, yo'yooqo ut tqab'aanu a'in ut a'an”. 

16A'utan xnimob'resinkil chik eerib' ut xq'etq'etinkil eerib' nekeb'aanu. Chixjunil 
li nimob'resij ib' jo' a'in, ink'a' us. 

17Ani naxnaw xb'aanunkil li us ut ink'a' naxb'aanu, a'an wank xmaak. 

Stg 5 

1A'ut anaqwan,  ex b'ihom,  yaab'anqex ut tz'uyinqex xb'aan li rahilal chalk re sa' 
eeb'een.  

2Leeb'ihomal xq'enaq'o'k ut leeraq' set'inb'il xb'aan xmotzo'il. 

3Lee'oor ut leeplaat xq'olenk ru, ut li xq'olel taajitoq eere. Jo' nachoyok li xam, 
jo'kan naq taachoye'q leetz'ejwal xb'aan li xq'olel: ketamresi eeb'ihomal sa'eb' li 
kutan a'in li yal rosob'l aj chik! 

4K'ehomaq reetal: li xtojb'aleb' laj k'anjel li kerelq'a chiruheb' naq ke'q'olok 
eerik'in, a'an yo chi q'oqonk; ut li xyaab' xkuxeb' laj q'olonel xwulak toj rik'in li 
xQaawa' eb' li k'iila o'q'ob' chi ánjel. 

5Sa naq kexwank sa' ruuchich'och' chi xb'aanunkil li jo'maajo'il na'leb': 
kech'oolani eerib' chi us cho'q re xkutankil li xnimal kamsink! 

6Kexraqok aatin sa' xb'eeneb' li tiikeb' xch'ool ut kekamsiheb'; ut eb' a'an ink'a' 
ke'xram cheru. 

Li xk'ulunik li Qaawa' 

7Ex was wiitz'in, chekuyaq wan oyb'enink toj reetal sa' xk'ulunik li Qaawa'. 
K'ehomaq reetal: laj k'alom naroyb'eni li xloq'laj u li awimq, ut naxkuy 
royb'eninkil li hab' re li awk jo' ajwi' li xq'ehil li q'olok. 

8Chekuyaq ajwi' oyb'enink laa'ex. Chekawub'resiiq leech'ool xb'aan naq li 
xk'ulunik li Qaawa' xnach'ok chaq. 

9Ex was wiitz'in, meewech' eerix cherib'il eerib' re naq ink'a' chiraqmanq aatin 
sa' eeb'een. K'ehomaq reetal naq laj Raqol aatin ak wank chire kab'l. 

10Ex was wiitz'in, chek'am eere rik'ineb' li propeet li ke'aatinak sa' xk'ab'a' li 
Qaawa': eb' a'an ke'k'uluk rahilal ut xe'xkuy rik'in xnimal xkuyumeb'. 

11“Us xaq reheb' li ke'kuyuk rahilal rik'in xkawub' xch'ooleb'”, chanko. 
Eerab'ihom resil li xnimal xkuyum laj Job; ut nekenaw ajwi' k'aru kixk'ul rik'in li 
Qaawa' sa' xraqik, xb'aan naq li Qaawa' a'an aj toq'ob'anel u ut aj uxtaan. 

Xraqik li hu 

12Ex was wiitz'in, xb'een xb'een ninye eere: Meeye jurament sa' xk'ab'a' li choxa, 
chi moko sa' xk'ab'a' li ruuchich'och', chi moko sa' xk'ab'a' junaq chik k'a'aq re ru. 
Naq teeye “yaal”, yaalaq; ut naq teeye “ink'a'”, ink'a'aq, re naq ink'a' taachalq 
raqb'a aatin sa' eeb'een. 

13Wi wank junaq ra wank sa' eeyanq, chitijoq. Wi wank junaq sa sa' xch'ool, 
chib'ichanq rik'in saalm. 

14Wi wank junaq yaj sa' eeyanq, chixb'oqaqeb' chaq li neke'jolomink re li Iklees, 
ut eb' a'an te'tijoq sa' xb'een, te'xyul rik'in aseeyt sa' xk'ab'a' li Qaawa'.  

15Ut wi te'tijoq chi anchaleb' xpaab'aal, taakole'q li yaj; li Qaawa' taawaklesinq re. 
Ut wi wank xmaak, taakuymanq taasachmanq ajwi' li xmaak. 

16Chech'olob'aq b'i' leemaak cherib'il eerib' ut chextijoq cherix cherib'il eerib' re 
naq texk'iraaq. Li xtij li tiik xch'ool q'axal na'ab'iik, wi na'uxmank chi anchalil 
ch'oolej. 

17Laj Elías a'an chaq qech winqilal; kitijok chi yo'oon re naq ink'a' tixk'e li hab', ut 
ink'a' kixk'e li hab' sa' xb'een li ruuchich'och' chiru oxib' chihab' rik'in waqib' po. 

18Chirix chik a'an kitijok wi' chik, ut kikub'e chaq li hab' sa' choxa ut kiwank wi' 
chik rawimq li ch'och'. 

19Ex was wiitz'in, wi junaq sa' eeyanq taarisi rib' sa' li yaal ut taasutq'isiiq wi' 
chik sa' li xpaab'aal xb'aan junaq ras riitz'in, 

20chenawaq a'in: li xsutq'isink chaq re junaq aj maak li yo chi sachk, tixkol a'an 
chiru li kamk, ut k'ajo' xk'ihal li maak tixtz'ap ru! 

1 Pe 

1 Pe 1 

Xk'eeb'al sahil ch'oolej 

1Laa'in laj Pedro, x'apóstol li Jesukriist, nintz'iib'ak eerik'in li xecha'cha'i 
eerib' Ponto, Galacia, Kapadocia, Asia ut Bitinia, ut anaqwan wankex aran jo' aj 
numel. Laa'ex sik'b'il eeru, 

2jo' ki'alaak chaq sa' xch'ool li Yos Yuwa'b'ej, rik'in li santob'resink naxb'aanu li 
Musiq'ej, re xpaab'ankil li Jesukriist ut re xk'ulb'al leech'ajob'resinkil rik'in li 
xkik'el. Chiwanq taxaq eerik'in li usilal ut li tuqtuukilal chi numtajenaq. 

Xyoxinkil li Yos 

3Loq'oninb'ilaq taxaq li Yos xYuwa' li Qaawa' Jesukriist! Xb'aan xnimal ruxtaan, 
rik'in li xwaklijik chi yo'yo li Jesukriist sa' xyanqeb' li kamenaq, kooxyoob'tesi wi' 
chik re jun yo'yookil qoyb'enihom, 

4re reechaninkil li maatan ink'a' nalajk na'oso'k, li ink'a' natz'ajniik chi moko 
naq'aak, a' li ak kawresinb'il sa' choxa cho'q eere 

5li xokxookex xb'aan xwankil li Yos, sa' xk'ab'a' leepaab'aal, cho'q re li kolb'a ib' li 
taak'utb'esiiq sa' roso'jikeb' li kutan. 

Xraab'al ut xpaab'ankil li Kriist 

6Sa' xk'ab'a' a'an k'ajo' xsahil eech'ool, us ta toj texrahob'tesiiq chiru jarub'aq 
kutan rik'in k'iila paay xyalb'al rix leepaab'aal. 

7Xb'aan naq leepaab'aal, a'an chanchan li oor li nayale'k sa' xam re rilb'al ma 
chaab'il. Li paab'aal li naxkuy li yale'k, a'an q'axal loq' chiru li oor li nalajk 
na'oso'k. Jo'kan wi tz'aqal re ru leepaab'aal, taanimaaq leek'ab'a', jo' ajwi' 
leeloq'al ut leeroxloq'inkil sa' li xk'utb'esinkil rib' li Jesukriist. 

8Laa'ex ink'a' eerilom ru li Jesukriist, ab'an nekera. Us ta ink'a' nekeril ru 
anaqwan, ab'an nekepaab', k'ajo' naq nasaho'k leech'ool: makach'in li xnimal ut li 
xloq'al li sahil ch'oolejil a'an! 

9Xb'aan naq nekek'ul xq'ajkamunkil leepaab'aal, a' leekolb'al. 

10Chirix li kolb'a ib' a'in ke'patz'ok ut ke'tz'ilok chaq aatin eb' li propeet, ut 
ke'aatinak chi junxilaj chirix li usilal kawresinb'il cho'q eere. 

11Ke'xyal xq'e chi xtawb'al xyaalal jo'q'e xq'ehil ut xhonal taak'ulmanq li yo chaq 
chi k'utb'esiik chiruheb' xb'aan li xMusiq' li Kriist: xb'aan naq li Musiq'ej wan 
chaq rik'ineb', ut kixye chi junxilaj li rahilal tixkuy li Kriist jo'wi' li xnimal xloq'al 
tixk'ul toj moqon. 

12Li Yos kixk'utb'esi chiruheb' li propeet naq moko cho'q reheb' ta a'an, eere b'an 
laa'ex taak'anjelaq chixjunil a'in, a' wi' chikeb' li ánjel neke'raj raj xka'yankil. Ut 
anaqwan a'in xch'olob'aak cheru xb'aaneb' li xe'puktesink re li Chaab'il Esilal 
eere, rik'in li Santil Musiq'ej taqlanb'il chaq sa' choxa. 

Tento toowanq sa' santilal 

13Jo'kan utan, aj'ajaq ru leek'a'uxl ut tuqtuuq leech'ool. Chiwanq xnimal 
eeroyb'enihom rik'in li usilal taak'ehe'q eere xb'aan li Yos, naq tixk'utb'esi rib' li 
Jesukriist. 

14Jo'qex li alal k'ajolb'ej neke'paab'ank, meek'e chik eech'ool chirix li xerahi chaq 
ru junxil naq toj wankex chaq sa' xmajelal leena'leb'. 

15Ink'a' b'i'an. Santaqex b'an rik'in chixjunil leeyehom leeb'aanuhom, jo' naq sant 
Li kib'oqok chaq eere; 

16xb'aan naq tz'iib'anb'il sa' li Santil Hu: “Santaqex xb'aan naq santin laa'in”. 

17“QaYuwa'” nekeye re li Yos li naraqok aatin sa' xb'een li junjunq jo' chanru li 
xb'aanuhom chi ink'a' tiitooq ru. Jo'kan utan, chexiwaaq ru li Yos jo' najtil 
leenumik sa' li ruuchich'och' a'in. 

18Laa'ex nekenaw naq xex'ach'ab'aak chiru li jo'maajo'il na'leb' li kek'ul chaq 
rik'ineb' leena' leeyuwa': moko xexkole'k ta rik'in li k'a'aq re ru nalajk 
na'oso'k, jo' li oor ut li plaat, 

19xexkole'k b'an rik'in li xloq'laj kik'el li karneer maak'a' reek' ut maak'a' xmuxul, 
a'an li Kriist. 

20A'an ak sik'b'il chaq ru rub'elaj xk'ojlajik li ruuchich'och', ut anaqwan xk'utb'esi 
rib' sa' roso'jikeb' li kutan xb'aan eeraab'al laa'ex. 

21Sa' xk'ab'a' li Kriist nekepaab' li Yos, li kiwaklesink re chi yo'yo sa' xyanqeb' li 
kamenaq ut kixk'e xnimal xloq'al: ut chi jo'kan leepaab'aal ut leeroyb'enihom 
xaqxookeb' rik'in li Yos. 

Yoob'tesinb'ilo xka' wahil rik'in li Aatin 

22Eech'ajob'resihom leeraanm rik'in xpaab'ankil li yaal, re naq teera eerib' jo' 
eeras eeriitz'in eerib', chi ink'a' yal pak'b'il. Q'axal b'i' naq cherahaq eerib' chi 
saqaq ru leech'ool, 

23xb'aan naq yoob'tesinb'ilex xka' wahil moko rik'in ta li iyaj nakamk, rik'in b'an 
li ink'a' nakamk, a' li Raatin li Yos, yo'yo ut wank chi junelik. 

24Xb'aan naq naxye li Santil Hu: “Chixjunil li poyanam a'an jo' li pim, ut chixjunil li 
xloq'al kama' li ratz'um li pim: nachaqik ut nat'ane'k li ratz'um. 

25A'ut li Raatin li Yos wank chi junelik”. Ut a'an a'in tz'aqal li Aatin, a' li Chaab'il 
Esilal yeeb'il chaq eere. 

1 Pe 2 

Li yo'yookil pek ut li xsantil tenamit li Yos 

1Jo'kan utan, tz'eqtaanahomaq chixjunil li maa'usilal, chixjunil li b'alaq'il, 
ka'pak'al uhil, kaqalink ut chixjunil li majewank. 

2Jo'qex li k'uula'al toja' xe'yo'laak, cherataw li chaab'il leech li nachalk rik'in li 
Musiq'ej, re naq sa' xk'ab'a' a'an texk'iiq cho'q re li kolb'a ib': 

3laa'ex ak xeyal xsahil naq chaab'il li Qaawa'. 

4Jilonqex chi xk'atq li Qaawa', a'an li yo'yookil pek tz'eqtaananb'il xb'aaneb' li 
winq, ab'an sik'b'il ru ut loq' chiru li Yos. 

5Laa'ex ajwi', jo'qex li yo'yookil pek, chek'e eerib' chi kab'laak cho'q musiq'ejil 
ochoch, re naq laa'exaq aj tij sa' santilal, re q'axtesink mayej sa' li Musiq'ej, a' li 
naxk'ulub'an xch'ool li Yos sa' xk'ab'a' li Jesukriist. 

6Xb'aan naq tz'iib'anb'il sa' li Santil Hu: “K'ehomaq reetal, aran Sión tink'e jun li 
pek re rub'elankil li kab'l: a'an sik'b'il ru ut q'axal loq'. Li taapaab'anq re ink'a' 
taab'alaq'iiq”. 

7Jo'kan utan, li pek a'in a'an q'axal nim xloq'al cho'q eere laa'ex li nekexpaab'ank; 
ab'anan cho'q reheb' li ink'a' neke'paab'ank, natz'aqlok ru li naxye li Santil Hu: 
“Li pek li kitz'eqtaanaak xb'aaneb' laj kab'lanel kikanaak cho'q xnimal ru pek sa' 
li kab'l”. 

8Ut naxye ajwi': “A'an a'in li pek te'tichk'oq wi' naab'aleb'. Chiru li saqoonak a'in 
naab'aleb' te't'ane'q”. Neke'tichk'ok rik'in a'an xb'aan naq neke'xq'et li Aatin: a'an 
a'in li teneb'anb'il chaq chi xb'eeneb'. 

9A'ut laa'ex sik'b'il eeru cho'q loq'laj iyaj, laa'ex aj tij sa' xk'anjel li nimajwal Rey, 
santil tenamitex; laa'ex jun tenamit b'oqb'il chi ok sa' li reechanihom li Yos re naq 
teepuktesi li xninqal ru xb'aanuhom Li kib'oqok chaq eere chi xkanab'ankil li 
aak'ab' re ok sa' li xchaq'alil ru saqenk. 

10Junxil moko tenamitex ta chaq, ut anaqwan xtenamitex chik li Yos; laa'ex ink'a' 
uxtaananb'il chaq eeru xb'aan li Yos, ut anaqwan xetaw li ruxtaanal. 

Li xyu'ameb' li kristiyan sa' xyanqeb' li ink'a' neke'paab'ank 

11Ex inrahom, laa'ex maawa'ex aj arin, yal b'an aj numelex.Nintz'aama cheru naq 
mex'okenk chi xb'aanunkil li naxrahi li tz'ejwalej, li xik' naril li aanmej. 

12Chaab'ilaq taxaq leeyu'am sa' xyanqeb' li tenamit li ink'a' neke'paab'ank, re naq 
eb' li neke'q'ab'ank eere jo' aj maakex, rik'in rilb'al leechaab'il b'aanuhom 
te'xnima xloq'al li Yos sa' xkutankil li Ula'aniik. 

Rub'el xwankil eb' li neke'taqlank 

13Sa' xk'ab'a' li Qaawa' chexpaab'anq chiruheb' chixjunil li neke'taqlank sa' 
ruuchich'och': jo' chiru li awab'ej, xb'aan naq nim xwankil, 

14jo' ajwi' chiruheb' laj jolominel, xb'aan naq taqlanb'ileb' xb'aan a'an, re 
xk'eeb'al chi xtojb'aleb' xmaak li ink'a' neke'b'aanunk re li us, ut re ajwi' 
xk'eeb'aleb' xloq'al eb' li us neke'xb'aanu. 

15Xb'aan naq a'an a'in li naraj li Yos: naq rik'in xb'aanunkil li us teetz'ap xsa' 
reheb' li maak'a'eb' xna'leb' ut memeb'. 

16Chexk'anjelaq jo'eb' li wankeb' chi ach'ab'anb'il, ut ink'a' jo'eb' li wankeb' chi 
ach'ab'anb'il re chik xb'aanunkil li maa'usilal; jo'kaqex b'an li xmoos li Yos. 

17Cheroxloq'i chixjunileb', cherahaq leeras eeriitz'in, chexiwa ru li Yos ut 
cheroxloq'i li awab'ej. 

Eb' laj k'anjel 

18Ex aj k'anjel, chexpaab'anq chiruheb' laj eechal eere ut chek'ehaqeb' sa' xnaq' 
eeru: moko ka'aj ta wi' eb' li chaab'il ut q'uneb' xch'ool, jo'eb' aj b'an wi' li 
josq'eb'. 

19Xb'aan naq q'axal loq' wi junaq naxkuy rahilal sa' xk'ab'a' li Yos, naq 
narahob'tesiik chi maak'a' xmaak. 

20K'a' put ru chi loq'alil wank rik'in xkuyb'al li sak'e'k naq wank eemaak? 
Ab'anan wi nekeb'aanu li us ut nekekuy li rahob'tesiik, a'an loq' chiru li Yos. 

21A'in aj e naq li Yos kib'oqok eere, xb'aan naq li Kriist kixk'ul rahilal sa' eek'ab'a': 
kixk'am eeb'e re naq teetaaqe li xnums.  

22A'an ink'a' kimaakob'k chi moko ki'ab'iik b'alaq'il aatin sa' xtz'uumal re.  

23Naq kihob'e'k, ink'a' kisumenk rik'in hob'ok; naq kirahob'tesiik, ink'a' 
kimajewank, kixq'axtesi b'an rib' sa' ruq' Li naraqok aatin sa' tiikilal. 

24A'an ajwi' li kik'amok re li qamaak sa' xjunxaqalil chiru li krus re naq 
kamenaqaqo chiru li maak ut yo'yooqo cho'q re li tiikilal: rik'in li xtiq'ilal 
xexk'irtasiik laa'ex.  

25Chanchanex chaq karneer li neke'cha'chotk naq xexwank chaq, a'ut anaqwan 
xexsutq'iik chaq rik'in laj K'aak'alenel ut laj Ilol re leeraanm. 

1 Pe 3 

Eb' li sumsuukeb' 

1Jo'kan ajwi' laa'ex ixaqilb'ej, chepaab'aq leeb'eelom. Chi jo'kan wi wanqeb' li 
ink'a' neke'paab'ank re li Aatin, te'ok chi paab'ank: ink'a' xb'aan leeraatin laa'ex, 
sa' xk'ab'a' b'an leeb'aanuhom, 

2rik'in xk'eeb'al reetal li xchaab'ilal leeyu'am, k'ajo'aq xtuulanil leech'ool. 

3Moko cherix ta chiwanq li xsahob' eeru, jo' rik'in xt'e'b'al leerismal chi chaab'il, 
rik'in roksinkil li oor malaj ut rik'in leetiqib'ankil. 

4Chiwanq b'an leech'ina'usal sa' xchamal leech'ool, a' li wank sa' q'unil ut 
tuqtuukil ch'oolejil li ink'a' na'oso'k; a'an q'axal loq' chiru li Yos. 

5Jo'ka'in ke'xtiqib' chaq rib' eb' li santil ixq junxil: eb' a'an wankeb' chaq 
royb'enihom rik'in li Yos ut ke'paab'ank chiruheb' li xb'eelom, 

6jo' lix Sara li kipaab'ank chiru laj Abrahán ut “qaawa'” kixye re. Ut anaqwan 
laa'ex chik rixqa'al lix Sara, wi nekeb'aanu li us chi maak'a' k'aru teexiwa. 

7Jo'kan ajwi' laa'ex b'eelomej, chexwanq sa' xyaalal rik'in leerixaqil, xb'aan naq 
q'axal q'uneb' chik xch'ool cheru laa'ex. Cheroxloq'iheb' xb'aan naq te'xmaatani li 
Yu'am, kama' ajwi' teereechani laa'ex. Wi teeb'aanu a'in, maak'a' k'aru taat'iloq 
eere sa' leetij. 

Li tz'aqal komonil 

8Sa' roso'jik ninye eere: chexwanq chejunilex chi junaq ru leena'leb', chetoq'ob'a 
eeru cherib'il eerib', cherahaq leeras eeriitz'in, chex'uxtaananq u ut q'unaqex. 

9Mex'eeqajunk maa'usilal rik'in maa'usilal, chi moko hob'e'k rik'in hob'ok; 
chex'usilaatinanq b'an, xb'aan naq a'an a'in b'oqb'ilex wi' chaq: re naq 
teereechani leerosob'tesinkil. 

10Naxye li Santil Hu: “Wi ani traj xraab'al li xyu'am ut wank chi sahaq sa' xch'ool, 
mi'aatinak yib' aj aatin chi moko tixye b'alaq'il aatin rik'in xtz'uumal re; 

11chixjachaq rib' rik'in li ink'a' us ut chixb'aanuuq li us, chixsik'aq li tuqtuukil 
usilal ut chixtaaqehaq chi junelik. 

12Xb'aan naq li Qaawa' sa narileb' li tiikeb' xch'ool, ut narab'iheb' naq neke'tijok; 
ab'anan xik' narileb' li neke'b'aanunk re li maa'usilal”. 

Sa' li rahob'tesiik 

13Ani tab'i' taarahob'tesinq eere wi nekeyal eeq'e chi xb'aanunkil li us? 

14Ab'anan, us ta teek'ul rahilal sa' xk'ab'a' li tiikilal, us xaq eere. Meexiwa ru 
anihaq ut ink'a' chi'ok leek'a'uxl.  

15Cheloq'oni b'an ru li Qaawa', li Kriist, sa' leech'ool, ut yo'oon wanqex chi junelik 
re xsumenkil chixjunileb' li te'patz'oq eere xyaalal li oyb'enink wank eerik'in. 

16Ab'anan chex'aatinaq sa' tuulanil ut sa' xyaalal; chaab'ilaq leek'a'uxl re naq li 
k'aru nekexhob'e'k wi', chik'utuq xxutaaneb' li neke'wech'ok re li xchaab'ilal 
leeyu'am li wank sa' xk'ab'a' li Kriist. 

17Xb'aan naq q'axal us k'uluk rahilal rik'in xb'aanunkil li us, wi jo'kan naraj 
xch'ool li Yos, chiru li k'uluk rahilal xb'aan xb'aanunkil li ink'a' us. 

Li kolb'a ib' sa' xk'ab'a' li Kriist 

18Xb'aan naq li Kriist, jun wa ajwi' kikamk re xtojb'al rix li maak, li tiik xch'ool 
chirixeb' li ink'a' tiikeb' xch'ool, re qak'amb'al rik'in li Yos. Li Kriist kikamsiik sa' 
li xjunxaqalil, ab'an kiyoob'tesiik sa' musiq'ejil yu'am. 

19Ut sa' musiq'ejil yu'am koho ajwi' chi xpuktesinkil li kolb'a ib' reheb' li musiq'ej 
tz'aptz'ookeb'.  

20Eb' a'an najter q'e kutan ink'a' ke'paab'ank naq ke'oyb'eniik xb'aan li xnimal 
xkuyum li Yos, sa'eb' li kutan naq laj Noé yo chaq chi xyiib'ankil li jukub' kab'l. 
Chisa' a'an ink'a' k'iheb' li ke'kole'k xb'aan li ha': yal waqxaqib'eb' ajwi'. 

21Li ha' a'an reetalil li kub'iha' kolb'ilex wi' laa'ex anaqwan: a'an maawa' yal 
risinkil xtz'ajnil li tib'elej, a'an b'an xtz'aamankil jun chaab'il ch'oolej cho'q re li 
Yos sa' xk'ab'a' li xwaklijik chi yo'yo li Jesukriist, 

22li kitaqe'k sa' choxa ut wank chik anaqwan sa' xnim uq' li Yos. Rub'el roq 
wankeb' li ánjel jo' ajwi' li wankeb' xwankil ut neke'taqlank sa' choxa. 

1 Pe 4 

Jun ak' yu'am 

1Li Kriist kixk'ul rahilal sa' li xtz'ejwal; jo'kan utan kawaq ajwi' leech'ool laa'ex 
chirix li k'a'uxl a'in: ani xk'ulum li rahilal, ak xraqe'k chi maakob'k, 

2re naq jo' najtil chik twanq sa' ruuchich'och' ink'a' chik taawanq jo' naxrahi li 
tz'ejwalej, jo' b'an chik naraj li Yos. 

3Ak naab'al li kutan xenumsi chaq chi xb'aanunkil li nawulak chiruheb' li ink'a' 
neke'paab'ank: xexwank sa' li jo'maajo'il na'leb', jo' li naxrahi li tz'ejwalej, rik'in 
num uk'ak num wa'ak, rik'in kalaak ut xloq'oninkileb' ru li yal k'oxlanb'il 
yos: a'an ink'a' naru xb'aanunkil. 

4Jo'kan naq eb' a'an neke'sachk xch'ool chi rilb'al naq maawa'ex chik jun chi 
okenk chirixeb' sa' li xmaa'usilaleb', k'ajo' naq yookeb' chehob'b'al: 

5toxe'xq'axtesi li xyehom xb'aanuhomeb' chiru Li yo'oon wan chaq chi raqok 
aatin sa' xb'eeneb' li yo'yookeb' ut kamenaqeb'. 

6A'in xyaalal naq kipuktesimank li Chaab'il Esilal chiruheb' ajwi' li kamenaq, re 
naq, us ta kiraqmank aatin sa' xb'eeneb' jo' neke'xk'ul chixjunil, ab'an yo'yooqeb' 
sa' musiq'ej jo' naq yo'yo li Yos. 

7Li roso'jik chixjunil li k'a'aq re ru nach' chik wank. Chiwanq b'i' eena'leb' ut 
aj'ajaq eeru chi tijok. 

8Xb'een xb'een chiru chixjunil q'axal cherahaq eerib', xb'aan naq li rahok k'ajo' 
xk'ihal li maak naxtz'ap ru. 

9Chexk'ehoq ochochnaal cherib'il eerib' chi maak'a'aq wech'ink. 

10Chek'e chi k'anjelak leemaatan cherib'il eerib', a' yaal k'a' chi maatanil xk'ulum 
li junjunq, jo'qex li chaab'il aj k'anjelahom re li rusilal li Yos li chi k'iila paay 
nak'utunk wi'. 

11Ani wank xmaatan chi aatinak, chixyehaq Raatin li Yos; wi wank ani xk'ulum 
junaq k'anjel, chixb'aanuuq rik'in li xwankilal nak'ehe'k re xb'aan li Yos, re naq 
oxloq'oninb'ilaq li Yos rik'in chixjunil sa' xk'ab'a' li Jesukriist. A'an laj eechal re li 
loq'al ut li wankilal chi junelik q'e kutan. Jo'kan taxaq. 

Us xaq reheb' li rahob'tesinb'ileb' sa' xk'ab'a' li Kriist 

12Ex was wiitz'in raarookex inb'aan, misachk eech'ool rik'in li xamxlochmank sa' 
eeyanq re eeyalb'al, jo' ta raj wi' li maajun wa eerilom. 

13Chexsaho'q b'an rik'in naq yookex chi tz'aqonk sa' li xrahilal li Kriist, re naq, sa' 
li xk'utb'esinkil rib' li xnimal xloq'al, k'ajo'aq ajwi' xsahil sa' eech'ool. 

14Us xaq eere wi nekexhob'e'k sa' xk'ab'a' li Kriist, xb'aan naq li xloq'laj Musiq' li 
Yos yo chi hilank sa' eeb'een. 

15Maajun taxaq eere chik'uluq rahilal xb'aan kamsink, elq'ak, raaxiik' malaj 
xb'aan xch'ikb'al rib' sa' ab'l aj b'aanuhom. 

16Ab'anan wi nekek'ul rahilal xb'aan xpaab'ankil li Kriist, mexxutaanak; 
chenimaaq b'an xloq'al li Yos rik'in naq nekek'ab'a'in “kristiyan”. 

17Xb'aan naq xwulak xq'ehil li raqb'a aatin, ut taatiklaaq sa' xjunkab'al li Yos. Ut 
wi qik'in taatiklaaq rik'in qarahob'tesinkil, k'aru te'oso'q wi' eb' li ink'a' 
neke'xpaab' li xChaab'il Esil li Yos? 

18Wi chi ra chi sa taakole'q li tiik xch'ool, k'aru taakanaaq wi' li ink'a' napaab'ank 
jo'wi' laj maak? 

19Jo'kan utan, eb' li yookeb' chi xk'ulb'al rahilal jo' chanru naraj li Yos, 
che'xb'aanuuq li us ut che'xq'axtesiiq li raanm sa' ruq' laj Yoob'tesinel tiik 
xch'ool. 

1 Pe 5 

Chirixeb' laj k'amol b'e 

1Nintz'aama chiruheb' laj k'amol b'e li wankeb' sa' eeyanq, laa'in aj k'amol b'ehin 
ajwi' jo'eb' a'an ut tz'aqal wilom li rahilal kixk'ul li Kriist, laa'in li xintz'aqonk sa' 
li nimla loq'al taak'utb'esimanq chi seeb': 

2cheberesiheb' li xkarneer li Yos k'eeb'ileb' cheril ut chek'aak'aleheb' chi ink'a' 
yal minb'ilaq eeru, chi anchalaq b'an eech'ool jo' naraj li Yos; moko re ta xsik'b'al 
eetumin, sa' eech'ool b'an chi'alaaq; 

3ink'a' texnumtaaq sa' xb'eeneb' li k'eeb'ileb' cheril, rik'in b'an xk'amb'al li 
chaab'il b'e chiruheb' li karneer. 

4Chi jo'kan, sa' xq'ehil li xk'utb'esinkil rib' li xnimal ru aj K'aak'alenel, teek'ul 
xnimal eeloq'al, a' leeq'ajkamunkil chi junelik. 

Chirixeb' laj paab'anel 

5Jo'kan ajwi' laa'ex li saaj al, chexpaab'anq chiruheb' li xcheekel winqilaleb' li 
Iklees, ut chetiqib'aq eerib' chejunilex rik'in q'unil ch'oolej cherib'il eerib', xb'aan 
naq: “Li Yos xik' narileb' li b'ach'b'ach'eb', ab'an narusilaheb' li q'uneb' xch'ool”. 

6Chekub'si b'i' eerib' rub'el li xloq'laj wankilal li ruq' li Yos, re naq tixtaqsi 
eewankil naq taawulaq xq'ehil. 

7Q'axtesihomaq sa' ruq' li Yos chixjunil li k'a'uxl wi' eech'ool, xb'aan naq A'an 
na'ilok eere. 

8Aj'ajaq ru leek'a'uxl ut chexyo'leq! Li xik' na'ilok eere, a' laj tza, yo chi sutink re 
xsik'b'al ani tixnuq', jo' jun kaqkoj japjo re. 

9Cheramaq chiru ut kawaq eech'ool sa' leepaab'aal, rik'in xnawb'al naq leeras 
eeriitz'in li wankatqeb' sa' ruuchich'och', a' ajwi' li rahilal a'in yookeb' chi 
xkuyb'al. 

10Naq akaq xekuy b'ayaq li rahilal, li Yos taatz'aqob'resinq eere eeru, tixk'e 
xkawub' eech'ool, taawaklesinq ut taaxaqab'anq eere. A'an ajwi' li Yos li kib'oqok 
eere sa' li xjunelik loq'al sa' xk'ab'a' li Kriist, xb'aan xnimal xrahom. 

11A'an laj eechal re li wankilal chi junelik q'e kutan. Jo'kan taxaq. 

Xraqik li hu 

12Laj Silvano xinxtenq'a chi xtz'iib'ankil li wib' oxib' chi aatin a'in; laa'in nink'oxla 
naq a'an jun was wiitz'in tiik xch'ool. Xintz'iib'ak eerik'in re xk'eeb'al eena'leb' jo' 
ajwi' re xch'olob'ankil cheru naq relik chi yaal naq a'an tz'aqal li xrahom li Yos. 
K'ehomaq eech'ool chi wank sa' li xrahom chi junelik. 

13Li Iklees li wank Babilonia, a' li sik'b'il ru kama' laa'ex, naxtaqla xsahil eech'ool, 
jo' ajwi' laj Markos li walal. 

14K'ehomaq xsahil eech'ool cherib'il eerib' rik'in santil utz'uk u sa' li rahok. 
Chiwanq taxaq li tuqtuukil usilal eerik'in chejunilex li wankex rik'in li Kriist. 

2 Pe 

2 Pe 1 

Xk'eeb'al sahil ch'oolej 

1Laa'in laj Simón Pedro, xmoos ut x'apóstol li Jesukriist, nintz'iib'ak rik'ineb' li 
xe'xmaatani li qaloq'laj paab'aal sa' xk'ab'a' li xtiikilal xch'ool li Jesukriist, a'an li 
qaYos ut aj Kolol qe. 

2Chiwanq taxaq chi numtajenaq eerik'in li usilal ut li tuqtuukilal sa' xk'ab'a' 
xnawb'al ru li li Yos jo' ajwi' li Jesukriist, li Qaawa'. 

Li xnimal xrahom li Yos 

3Li xnimal xwankil li Kriist kixsi qe chixjunil li nak'anjelak sa' li qayu'am ut sa' li 
qapaab'aal, sa' xk'ab'a' xnawb'al ru li Yos li kib'oqok chaq qe rik'in li xloq'al ut li 
rusilal. 

4Sa' xk'ab'a'eb' a'an xqamaatani chixjunil li kiyeechi'iik chaq chi junxilaj, a'an li 
q'axal nim ut loq', re naq chi jo'kan tex'eleliq chiru li maa'usilal li wank sa' 
ruuchich'och' xb'aan li yib' aj k'a'uxl, jo' ajwi' re textz'aqonq sa' li xyu'am li Yos. 

5Sa' xk'ab'a' ajwi' a'an, yalomaq eeq'e chi xtz'aqob'resinkil leepaab'aal rik'in 
xchaab'ilal leeyu'am; chetz'aqob'resi leechaab'ilal rik'in li loq'laj na'leb'ak, 

6li loq'laj na'leb'ak rik'in li taqlank sa' xb'een leetz'ejwal, li taqlank sa' xb'een 
leetz'ejwal rik'in li kawil ch'oolej, li kawil ch'oolej rik'in xloq'oninkil li Yos, 

7li xloq'oninkil li Yos rik'in wank jo' eeras eeriitz'in eerib', li wank jo' eeras 
eeriitz'in eerib' rik'in li rahok. 

8Wi wank li k'a'aq re ru a'in eerik'in ut chi numtajenaq, moko texwanq ta chi 
maak'a' rajb'al leeyu'am, chi moko chi ink'a' ta taa'uuchinq li xnawb'al ru li 
Jesukriist, li Qaawa'. 

9Ani maak'a' li maatan a'in sa' xch'ool, a'an mutz' ut ink'a' saqenk na'ilok, ak 
xtz'eqom chirix xch'ool naq ke'ch'ajob'resiik eb' li xnajteril maak. 

10Jo'kan utan, ex was wiitz'in, q'axal k'ehomaq eech'ool chi xkawub'resinkil 
leeb'oqb'al ut li xsik'b'al eeru xb'aan li Yos. Wi jo'kan nekeb'aanu, maajaruj 
text'ane'q. 

11Chi jo'kan taateliiq cheru li okeb'aal sa' li xnimal ut junelik x'awab'ejihom li 
Jesukriist, a' li Qaawa' ut aj Kolol qe. 

Li raatin li apóstol ut li raatineb' li propeet 

12Jo'kan utan, maajaruj tinkanab' xjultikankil cheru li na'leb' a'in, us ta ak 
ch'olch'o cheru li xyaalal ut xaqxookex chi kaw sa' li yaal li wank eerik'in. 

13A' yaal jo' najtil wanqin sa' li muheb'aal a'in, nink'oxla naq tento sa' inb'een 
rajsinkil ru leek'a'uxl rik'in xjultikankil cheru eb' li aatin a'in. 

14Ninnaw naq chi seeb' tinq'ajq tinsutq'iiq, jo' tz'aqal xk'utb'esi chiwu li Qaawa' 
Jesukriist. 

15Ut tinyal inq'e re naq chirix ajwi' linkamik tkanaaq sa' leech'ool chi junelik li 
xyaalal chixjunil a'in. 

16Naq xlajqak'ut cheru li xwankilal ut li xk'ulunik li Qaawa' Jesukriist moko xqaye 
ta a'an jo' jun seeraq' li maak'a' rajb'al, chirix b'an naq ak xqil chaq tz'aqal rik'in 
qu li xnimajwal loq'al. 

17Li Jesukriist kixk'ul rik'in li Yos Yuwa'b'ej li xnimankil ru ut xloq'al naq 
kitaqlaak chaq li aatin a'in toj sa' li xnimal xloq'al: “A'an a'in li walal raaro 
inb'aan; rik'in a'an nasaho'k linch'ool”. 

18Laa'o koo'ab'ink re li xyaab' kuxej a'in li kichalk chaq toj sa' choxa, naq 
qochb'een chaq li Jesus sa' xb'een li santil tzuul. 

19Chi jo'kan q'axal chik paab'ajel cho'q qe li raatineb' li propeet. Us teeb'aanu wi 
teek'e eech'ool chi xk'ulub'ankil jo' nak'ulub'aak junaq saqenk nakutanob'resink 
sa' junaq na'ajej q'oqyink ru, toj reetal taahik'e'q li kutan ut taayo'laaq li kaq 
chahim sa' leech'ool. 

20Ab'anan chetawaq xyaalal a'in xb'enwa: naq chixjunil li raatin propeet li wank 
sa' li Santil Hu maa'ani taaruhanq chi xch'olob'ankil xyaalal yal xjunes rib', 

21xb'aan naq maajun raatin propeet kichalk ta yal sa' xch'ool junaq winq, kichalk 
b'an rik'in naq ke'wank winq eek'asinb'ileb' xb'aan li Santil Musiq'ej, ke'aatinak 
jo' kiyehe'k chaq reheb' xb'aan li Yos. 

2 Pe 2 

Eb' laj tzolonel aj b'alaq' 

1Ke'wank ajwi' chaq propeet aj b'alaq' sa' xyanq li xtenamit li Yos. Jo'kan ajwi' sa' 
eeyanq laa'ex te'wanq aj tzolonel aj b'alaq' li te'roksi chaq chi muqmu li b'alaq'il 
na'leb' re xsachb'al li qapaab'aal; te'xtz'eqtaana ajwi' li Qaawa' li kikolok reheb', 
ab'anan chi junpaat te'xb'oq li sachk sa' xb'eeneb'. 

2Naab'aleb' te'xk'am re rik'in li xmaa'usilaleb' ut, xmaakeb' a'an, taamajewaaq li 
xb'ehil li yaal. 

3Xb'aan xraab'al ru li tumin te'yakoq cherix rik'in b'alaq'il aatin; a'ut chalen junxil 
yo'oon wank li raqb'a aatin sa' xb'eeneb', ut li roso'jikeb' moko warenaq ta. 

4K'ehomaq reetal. Li Yos ink'a' kixkuy xmaakeb' li ánjel ke'maakob'k, kixkuteb' 
b'an sa' xb'alb'a ut kixq'axtesiheb' sa' xchamal li aak'ab' re naq 
k'aak'alenb'ilaqeb' toj sa' xkutankil li raqb'a aatin.  

5Jo'kan ajwi', us ta kixkol laj Noé, laj yehol resil li tiikilal, jo'wi' wuqub' chik 
rochb'eeneb', ab'an ink'a' kixkuy xmaak li ruuchich'och' kiwank najter; kixtaqla 
b'an li b'ut'iha' sa' xb'een li ruuchich'och' nujenaqeb' chi aj maak. 

6Ut kixteneb' li kamk sa' xb'eeneb' li tenamit Sodoom ut Gomoor, naq 
kixkanab'eb' chi chahil, jo' jun eetalil chiruheb' li ink'a' te'xpaab' li Yos sa'eb' li 
kutan chalkeb' re. 

7Ab'an kixkol laj Lot, li tiik ru xyu'am rahob'tesinb'il xch'ool xb'aan 
xmaa'usilaleb' laj maak, 

8xb'aan naq li winq a'an tiik xch'ool naq kiwank sa' xyanqeb' a'an, ut rajlal kutan 
namayok xch'ool chi rilb'al ut rab'inkil li xyib' aj b'aanuhomeb'. 

9Jo'kan utan, chixjunil a'in a'an reetalil naq li Yos naxnaw xkolb'aleb' laj 
paab'anel chiru li aaleek; a'ut eb' li ink'a' neke'paab'ank, naxk'uulaheb' cho'q re 
xkutankil li raqb'a aatin naq te'rahob'tesiiq: 

10ut xb'een xb'een tixk'eheb' sa' tojb'amaak li neke'xik xch'ool chirix li tz'ejwalej, 
a'aneb' li neke'xrahi li tz'ajb'eetalil na'leb' ut neke'xtz'eqtaana li xwankil li 
Qaawa'. Eb' a'in eet xch'ooleb', q'etq'eteb', ink'a' neke'xiwak xmajewankil li 
wankeb' sa' xnimajwal loq'al;  

11a' wi' chik eb' li ánjel li neke'xq'ax ruheb' rik'ineb' xmetz'ew ut xwankil, ink'a' 
neke'raqok aatin sa' xb'eeneb' rik'in majewank chiru li Qaawa'. 

12A'ut eb' a'in chanchaneb' li xul maak'a'eb' xna'leb', li yal reheb' chape'k ut 
kamsiik naq xe'yo'laak chaq: neke'xmajewa li k'aru ink'a' neke'xnaw, ut te'kamq 
jo' nakamsiik junaq xul. 

13Te'xk'ul li rahilal jo' reeqaj li rahilal xe'xb'aanu. Neke'xk'oxla naq li tz'aqal sahil 
ch'oolej a'an xyalb'al li maa'usilal yal chiru jun kutan. Eb' li winq a'in ak 
xmuxumeb' rib' ut maak'a'eb' xxutaan: neke'xq'axtesi rib' sa' li nawulak 
chiruheb' naq yookeb' chi ninq'ehik eerochb'eeneb'. 

14Ka'aj chik maa neke'xtiw eb' li ixq rik'in xsa' ruheb', tik ink'a' nak'ojlaak 
xch'ooleb' chi maakob'k; neke'xq'unb'esi li q'uneb' xch'ool, ak k'aynaqeb' chi 
xrahinkil ru li b'ihomal, maa'usilanb'ileb' chi junajwa! 

15Naq xe'xkanab' li tiikil b'e, xe'sachk ut a' chik li xb'e laj Balaham, ralal laj 
Bosor, xe'ok chi xtaaqenkil: a'an kixra ru xk'ulb'al li tumin rik'in xb'aanunkil li 
maa'usilal, 

16ab'an kiq'use'k xb'aan naq kiq'etok aatin: jun li xul aj iiqom ut mem ki'aatinak 
rik'in xyaab' xkux winq, ut chi jo'kan kirame'k li xmemil li propeet a'an. 

17A'aneb' chanchaneb' li roqha' chaqijenaqeb', chanchaneb' li choql k'amb'ileb' 
xb'aan li kaqsut-iq': oyb'eninb'ileb' sa' xchamal li aak'ab'. 



2178 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

18Neke'aatinak rik'in xninqal ru aatin sa' xmajelal xna'leb'eb'; ut rik'in li naxrahi 
li tz'ejwalej jo'wi' rik'in li wank chi jo'maajo', neke'xq'unb'esi eb' li toja' xe'elk 
chaq sa' xyanqeb' li wankeb' sa' li ink'a' usil na'leb'. 

19Neke'xyeechi'i reheb' wank chi ach'ab'anb'il, a'ut eb' a'an wankeb' rub'el 
xwankil li maa'usilal, xb'aan naq relik chi yaal naq yalaq k'a' re ru nanumtaak sa' 
xb'een li winq, a'an eechaninb'il wi' li winq a'an. 

20Eb' li ak xe'xkanab' li xmaa'usilal li ruuchich'och' sa' xk'ab'a' xnawb'al ru li 
Qaawa' ut aj Kolol qe Jesukriist, wi neke't'il wi' chik chisa' li k'a'aq re ru a'an ut 
nanumtaak li maak sa' xb'eeneb', q'axal yib'aq wi' chik ru li xyu'am chiru naq 
kiwank chaq junxil. 

21Q'axal us raj cho'q reheb' naq ink'a' xe'xnaw xb'ehil li tiikilal chiru naq, ak 
xnawomeb' chik, chirix chik a'an xe'xkanab' xpaab'ankil li Santil Chaq'rab' 
q'axtesinb'il reheb'. 

22Xe'xk'ul jo' naxye jun li aatin tz'aqal yaal: “Li tz'i' naxlow wi' chik sa' li 
xxa'aw”, ut: “Li aaq x'atink, naxb'ak'le wi' chik rib' sa' sulul”. 

2 Pe 3 

Li xkutankil li Qaawa' ut li roso'jik li ruuchich'och' 

1Ex was wiitz'in raarookex inb'aan, a'in li xkab' inhu nintz'iib'a eerik'in. Sa' li 
wiib' yookin chi rajsinkil eech'ool xb'aan li tiikil k'a'uxl, rik'in li k'aru ninjultika 
cheru. 

2Chijultiko'q eere li aatin ke'xye chi junxilaj eb' li santil propeet, jo' ajwi' 
chijultiko'q eere li xchaq'rab' li Qaawa' ut laj Kolonel, q'axtesinb'il eere xb'aaneb' 
lee'apóstol. 

3Chenawaq xyaalal a'in xb'enwa: naq sa' roso'jikeb' li kutan te'chalje'q winq 
tz'aqal aj eetz'uneleb', li te'xb'aanu li naxrahi li tz'ejwalej: 

4“K'aru xkanaak wi' li xk'ulunik li Qaawa' yeechi'inb'il chaq eere? Chalen chaq 
xkamikeb' li qana' qayuwa' xna'ajkil ajwi' chixjunil, kama' chaq sa' xtiklajik li 
ruuchich'och'”, cha'qeb'. 

5Ink'a' neke'raj xtawb'al ru naq ak junxil chaq kiwank li choxa jo'wi' li ch'och' li 
ki'elk chaq sa' ha', a' li k'ojob'anb'il sa' xyanqeb' li ha' xb'aan Raatin li Yos. 

6Xb'aan a'in kib'ut'in ut ki'oso'k li ruuchich'och' kiwank najter. 

7A'ut li choxach'och' li wankeb' anaqwan k'uulanb'ileb' cho'q re li xam xb'aan 
ajwi' Raatin li Yos, ut xokxookeb' cho'q re xkutankil li raqb'a aatin naq te'sache'q 
li ink'a' neke'paab'ank. 

8Ex was wiitz'in raarookex inb'aan, jun li na'leb' tento xnawb'al: naq chiru li Yos 
jun kutan a'an jo' jun mil chihab', ut jun mil chihab' a'an jo' jun kutan.  



2179 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

9Li Qaawa' ink'a' nab'ayk chi xk'eeb'al li b'arwan kixyeechi'i. Wankeb' 
neke'k'oxlank re naq yo chi b'ayk, ab'an moko yaal ta. Nim xkuyum li Yos 
eerik'in; ink'a' naraj naq taasachq junaq, naraj b'an naq chixjunileb' te'yot'e'q 
xch'ool ut te'xjal xk'a'uxl. 

10Li xkutankil li Qaawa' tol'elq jo' junaq aj elq'. Sa' li kutan a'an tenloq xyaab' li 
choxa naq taa'oso'q. Li k'a'aq re ru nak'uub'ank re li ruuchich'och' te'oso'q sa' 
xam; li ch'och' ut chixjunil li wank chisa' taak'atq. 

Wanqex sa' santilal 

11Rik'in naq chixjunil li k'a'aq re ru a'in te'oso'q chi jo'kan, tento naq wanqex sa' 
santilal ut rik'in paab'ank; 

12tento naq teeroyb'eni ut teeseeb'a xchalik li xkutankil li Yos naq taa'oso'q li 
choxa sa' xam, ut chixjunil li wank chisa' taak'atq ut taaha'lesiiq. 

13Ab'anan laa'o yooko chi royb'eninkil ak' choxa ut ak' ch'och', b'arwi' taawanq li 
tiikilal, jo' chanru kixyeechi'i li Yos. 

14Jo'kan utan, ex was wiitz'in raarookex inb'aan, naq yookex chi royb'eninkil 
chixjunil a'in, yalomaq eeq'e re naq tolexxtaw li Qaawa' sa' tuqtuukil usilal rik'in, 
chi maak'a'aq eemuxul ut eeq'usb'al. 

15Chek'oxla naq li xnimal xkuyum li Qaawa' a'an leekolb'al. A'an ajwi' kixtz'iib'a 
eerik'in laj Pablo, li qech aj paab'anelil raaro qab'aan, jo' chanru li na'leb' k'eeb'il 
chaq re xb'aan li Yos. 

16Jo'kan ajwi' natz'iib'ak sa' chixjunileb' li xhu naq na'aatinak chirix a'in. Sa'eb' li 
xhu wank ajwi' junjunq li aatin ch'a'aj xtawb'al ru, ut eb' li maak'a'eb' xna'leb' ut 
q'uneb' xch'ool neke'xpo' li xyaalal (jo' neke'xb'aanu rik'in chixjunil li Santil Hu). 
Ab'an naq neke'xb'aanu a'in, neke'sachk. 

Xraqik li hu 

17Chi jo'kan, ex was wiitz'in raarookex inb'aan, aj'ajaq ru leek'a'uxl xb'aan naq ak 
xyeemank xyaalalil eere. Mare anchal teepo' eena'leb' xb'aan li k'aru neke'sachk 
wi' eb' li winq eet xna'leb'eb'; mare anchal tex'isiiq sa' leepaab'ahom li kaw 
xaqxookex wi'. 

18Chexk'iiq sa' rusilal li Qaawa' rik'in xnawb'al ru li Jesukriist, laj Kolol qe. Rehaq 
taxaq li loq'al, anaqwan toj sa' li kutan ink'a' nalajk na'oso'k. Jo'kan taxaq. 

1 Jn 

1 Jn 1 

Li Aatin re li yu'am 

1Li wank chalen chaq sa' xtiklajik, li qab'ihom, li qilom rik'in qu, li xqaka'ya ut 
xqach'e' rik'in quq' —yooko chi aatinak chirix li Aatin re li yu'am, 

2xb'aan naq kixk'ut rib' li yu'am: laa'o qilom ut nokoo'aatinak chirix, ut naqaye 
resil eere li junelik yu'am li kiwank chaq rik'in li Yuwa'b'ej ut kixk'ut rib' chiqu--, 

3a' li qilom ut qab'ihom, a'an naqaye resil eere, re naq laa'ex ajwi' wanqex sa' 
komonil qik'in. Ut laa'o wanko sa' komonil rik'in li Yuwa'b'ej ut li Ralal, a' li 
Jesukriist. 

4Naqatz'iib'a a'in eerik'in re naq tz'aqalaq re ru li xsahil qach'ool. 

Choob'eeq sa' li saqenk 

5Ut a'an a'in li esil xqab'i rik'in li Jesus ut naqaye eere: li Yos a'an saqenk ut 
maak'a' li aak'ab' rik'in. 

6Wi laa'o naqaye naq wanko sa' komonil rik'in ut wi toj yooko chi b'eek sa' li 
aak'ab', yooko chi tik'ti'ik ut ink'a' naqab'aanu li yaal. 

7Ab'an wi nokoob'eek sa' li saqenk jo' naq A'an wank sa' li saqenk, nokoowank 
sa' komonil sa' junajil chiqib'il qib' ut li xkik'el li Jesus li Ralal nokooxch'ajob'resi 
chiru chixjunil li maak. 

8Wi naqaye naq maak'a' qamaak, yooko chi xb'alaq'inkil qib' ut moko wank ta li 
yaal qik'in. 

9Ab'an wi naqaxooto li qamaak, li Yos chaab'il ut tiik xch'ool chi xkuyb'al 
xsachb'al qamaak ut chi qach'ajob'resinkil chiru chixjunil qamaa'usilal. 

10Wi naqaye naq ink'a' xoomaakob'k, naqak'e li Yos cho'q aj tik'ti' ut li Raatin 
moko wank ta qik'in. 

1 Jn 2 

1Ex inkok'al,  nintz'iib'a a'in eerik'in re naq mexmaakob'k;  ab'an wi wanq junaq 
taamaakob'q,  wank jun aj aatinanel chiqix chiru li Yuwa'b'ej,  a' li Jesukriist,  li 
tiik xch'ool.  

2A'an li kames-mayej chirix li qamaak, ut moko ka'aj ta wi' chirix li qamaak, chirix 
aj b'an wi' xmaakeb' chixjunil li ruuchich'och'. 

Chiqapaab' li xchaq'rab' li Yos 

3A'an a'in naqanaw wi' naq naqanaw ru li Yos, wi naqapaab' eb' li xchaq'rab'. 

4Wi junaq nayehok: “Laa'in ninnaw ru”, ut wi ink'a' naxpaab' li xchaq'rab', a'an aj 
tik'ti' ut maak'a' li yaal rik'in. 

5A'ut li naxpaab' li Raatin, relik chi yaal naq li xraab'al li Yos tz'aqlojenaq re ru 
rik'in. A'an naqanaw wi' naq wanko rik'in. 

6Ani nayehok naq wank rik'in li Yos, tento taawanq jo' naq kiwank li Jesus. 

7Ex inrahom, ink'a' nintz'iib'a eerik'in jun ak' chaq'rab', jun b'an najteril chaq'rab' 
li wank eerik'in chalen chaq sa' xtiklajik. Li najteril chaq'rab' a'an li Aatin li 
xerab'i. 

8Ab'anan ak' ajwi' li chaq'rab' li nintz'iib'a eerik'in (ut a'an tz'aqal yaal rik'in li 
Jesus ut eerik'in laa'ex), xb'aan naq li aak'ab' yo chi nume'k ut li tz'aqal saqenk ak 
nalemtz'unk. 

9Ani nayehok naq wank sa' li saqenk ut xik' naril li ras riitz'in, toj wank ajwi' sa' li 
aak'ab'. 

10Ani naxra li ras riitz'in, wank sa' li saqenk chi junelik ut ink'a' natichk'ok. 

11A'ut li xik' naril li ras riitz'in, wank sa' li aak'ab' ut sa' li aak'ab' yo chi b'eek: 
ink'a' naxnaw b'ar yo chi xik, xb'aan naq li aak'ab' xmutz'o'b'resink re xsa' li ru. 

Chiqakol qib' chiru li ruuchich'och' 

12Nintz'iib'ak eerik'in, ex inkok'al, xb'aan naq kuyb'il sachb'il chik leemaak sa' 
xk'ab'a' li Jesus. 

13Nintz'iib'ak eerik'in, ex yuwa'b'ej, xb'aan naq nekenaw ru A'an li wank chalen 
chaq sa' xtiklajik. Nintz'iib'ak eerik'in, ex saaj al, xb'aan naq xeq'ax ru li maa'us. 

14Xintz'iib'ak eerik'in, ex inkok'al, xb'aan naq nekenaw ru li Yuwa'b'ej. 
Xintz'iib'ak eerik'in, ex yuwa'b'ej, xb'aan naq nekenaw ru A'an li wank chalen 
chaq sa' xtiklajik. Xintz'iib'ak eerik'in, ex saaj al, xb'aan naq kaw eerib' ut li Raatin 
li Yos xxe'eni rib' eerik'in ut xeq'ax ru li maa'us. 

15Meera li ruuchich'och' chi moko li k'a'aq re ru wank sa' ruuchich'och'. Wi wank 
junaq naxra li ruuchich'och', moko wank ta li xrahom li Yuwa'b'ej rik'in. 

16Xb'aan naq chixjunil li k'a'aq re ru wank sa' ruuchich'och' (li ratawankil li naraj 
li tz'ejwalej, li ratawankil li naraj li xsa' uhej ut li q'etq'etil xb'aan li b'ihomal) 
moko rik'in ta li Yuwa'b'ej nachalk, rik'in b'an li ruuchich'och'. 

17Li ruuchich'och' ut li na'atawaak xb'aan, yal aj numeleb'; a'ut li nab'aanunk re li 
rajom li Yos a'an wanq chi junelik. 

Chiqakol qib' chiruheb' laj tz'eqtaanahom re li Kriist 

18Ex inkok'al, ak xtaw xhonal li roso'jikeb' li kutan. Eerab'ihom resil naq chalk re 
laj Tz'eqtaanahom re li Kriist. Relik chi yaal naq naab'aleb' laj tz'eqtaanahom re li 

Kriist xe'waklije'k chaq; jo'kan naq naqataw ru naq anaqwan li roso'jikeb' li 
kutan. 

19Sa' qayanq xe'elk, ab'an moko qakomoneb' ta; wi ta qakomoneb', xe'kanaak raj 
qik'in. Ab'an xk'ulmank a'an re naq taak'utunq naq moko qakomoneb' ta 
chixjunileb'. 

20A'ut laa'ex yulb'ilex xb'aan li Sant, a' li Kriist, ut chejunilex neketaw ru. 

21Moko xb'aan ta naq ink'a' nekenaw li yaal, naq nintz'iib'ak eerik'in. Laa'ex 
nekenaw li yaal ut maajun tik'ti' nachalk rik'in li yaal. 

22Ani laj tik'ti'? Ma maawa' tab'i' li nayehok naq li Jesus maawa' li Kriist? A'an a'in 
laj Tz'eqtaanahom re li Kriist: a' li naxtz'eqtaana li Yuwa'b'ej ut li K'ajolb'ej. 

23Chixjunil li ink'a' nach'olob'ank chirix li K'ajolb'ej, a'in maak'a' li Yuwa'b'ej 
rik'in; ab'an li nach'olob'ank chirix li K'ajolb'ej, wank li Yuwa'b'ej rik'in. 

24Jo'kan naq chiwanq sa' leech'ool li k'aru eerab'ihom chalen chaq sa' xtiklajik. 
Wi wank sa' leech'ool li eerab'ihom chalen chaq sa' xtiklajik, texwanq ajwi' chi 
junelik rik'in li K'ajolb'ej ut li Yuwa'b'ej. 

25A'an a'in li kixyeechi'i qe li Kriist, a' li junelik yu'am. 

26Xintz'iib'a a'in eerik'in chirixeb' li neke'raj eeb'alaq'inkil. 

27Ab'an toj wank eerik'in li Santil Musiq'ej li xexxsantob'resi wi' li Jesus ut ink'a' 
na'ajmank ru naq ani taatzoloq eere, xb'aan naq li Musiq'ej li santob'resinb'ilex 
wi', a'an natzolok eere chirix chixjunil, ut a'an yaal, maawa' tik'ti'. Jo'kan naq 
wanqex junelik rik'in li Jesus jo' chanru tzolb'ilex wi' xb'aan. 

28Ut anaqwan, ex inkok'al, chexwanq rik'in li Kriist chi junelik re naq, jo'q'e 
tixk'ut rib', chiwanq xkawub' qach'ool ut ink'a' tooxutaanaq chiru, sa' li xk'ulunik. 

29Wi nekenaw chi us naq li Jesus tiik xch'ool, chetawaq ajwi' ru naq chixjunil li 
nab'aanunk re li tiikilal, a'an yo'lajenaq rik'in li Yos. 

1 Jn 3 

Choowanq jo' ralal xk'ajol li Yos 

1K'ehomaq reetal, k'ajo' xnimal li qaraab'al xk'ehom qe li Yuwa'b'ej: naq ralal 
xk'ajol li Yos naqak'ab'a'in, ut relik chi yaal naq laa'o ajwi'. Li ruuchich'och' ink'a' 
naxnaw qu xb'aan naq ink'a' xnawom ru A'an. 

2Ex inrahom, ralal xk'ajolo li Yos anaqwan, ut maji' nak'utunk chankaq ta qu. 
Naqanaw chi us naq, jo'q'e taak'utunq a'an, chanchanaqo ajwi' li Yos, xb'aan naq 
toxqil ru A'an chi tz'aqal re ru. 

3Chixjunil li kaw xch'ool rik'in li Jesus, naxch'ajob'resi rib', kama' A'an maak'a' 
xmuxul. 



2183 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

4Yalaq ani namaakob'k, naxq'et li Chaq'rab', xb'aan naq li maak a'an li q'etb'a-
aatin chiru li Yos. 

5Nekenaw naq li Jesukriist kolxk'ut rib' re risinkil li maak; nekenaw ajwi' naq 
A'an maak'a' xmaak. 

6Yalaq ani xtz'ejwalihom rib' rik'in, ink'a' chik namaakob'k; chixjunil li 
namaakob'k ink'a' rilom chi moko xnawom ru A'an. 

7Ex inkok'al, maa'ani chib'alaq'inq eere. Ani nab'aanunk re li tiikilal, a'an tiik 
xch'ool jo' li Jesus. 

8Ani nab'aanunk re li maak a'an re laj tza, xb'aan naq laj tza namaakob'k chalen 
chaq sa' xtiklajik. A'in aj e naq kolxk'ut rib' li Ralal li Yos, re xsachb'al li xk'anjel 
laj tza. 

9Yalaq ani yo'lajenaq rik'in li Yos ink'a' naxb'aanu li maak xb'aan naq li xyu'am li 
Yos wank rik'in; ut ink'a' naru namaakob'k, xb'aan naq yo'lajenaq rik'in li Yos. 

10Rik'in a'in nawnookeb' ru li ralal xk'ajol li Yos ut eb' li ralal xk'ajol laj tza: yalaq 
ani ink'a' nab'aanunk re li tiikilal, moko re ta li Yos; jo'kan ajwi' li ink'a' naxra li 
ras riitz'in. 

11Xb'aan naq a'an a'in li esilal xerab'i laa'ex chalen chaq sa' xtiklajik: naq chiqara 
qib' chiqib'il qib'. 

12Ink'a' jo'aqo laj Kaín: a'an re li maa'us ut kixkamsi li riitz'in. K'a'ut naq 
kixkamsi? Xb'aan naq ink'a' useb' li xb'aanuhom, ut li riitz'in a' li chaab'ilal 
naxb'aanu. 

13Ex was wiitz'in, misachk eech'ool wi xik' nekexril li ruuchich'och'. 

14Laa'o naqanaw chi us naq xoo'elk sa' li kamk ut xooq'axonk sa' li yu'am, xb'aan 
naq naqaraheb' li qas qiitz'in. Ani ink'a' narahok, nakanaak sa' li kamk. 

15Yalaq ani xik' naril li ras riitz'in a'an aj kamsinel, ut laa'ex nekenaw naq moko 
wank ta li junelik yu'am rik'in junaq aj kamsinel ras riitz'in. 

16A'in xqataw wi' ru k'aru li rahok, rik'in naq li Jesus kixk'e li xyu'am sa' 
qak'ab'a'; jo'kan naq laa'o ajwi' tento tqak'e li qayu'am sa' xk'ab'a'eb' li qas 
qiitz'in. 

17Wi junaq b'ihom naril li ras riitz'in naq wank sa' rajb'al ru ut ink'a' tixtenq'a, 
chanru naq li xrahom li Yos wanq rik'in? 

18Ex inkok'al, moorahok yal chi aatin malaj chi xtz'uumal qe, choorahoq b'an 
rik'in qab'aanuhom ut chi tz'aqal yaal. 

19A'in tqanaw wi' naq wanko rik'in li yaal ut tuqtuuq qach'ool chiru li Yos; 

20us ta nokooxq'us li qach'ool, ab'an li Yos nim xwankil chiru li qach'ool ut 
naxnaw chixjunil. 

21Ex inrahom, wi ink'a' nokooxq'us li qach'ool, relik chi yaal naq wank xkawub' 
qach'ool rik'in li Yos, 

22ut chixjunil li tqatz'aama tqak'ul sa' ruq'. K'a'ut? Xb'aan naq yooko chi 
xpaab'ankileb' li xchaq'rab' ut naqab'aanu li k'aru nawulak chiru. 

23Ut a'an a'in li xchaq'rab': naq choopaab'anq sa' xk'ab'a' li Jesukriist li Ralal ut 
chiqara qib' chiqib'il qib', jo' chanru naq kooxchaq'rab'i. 

24Ani napaab'ank reheb' li xchaq'rab', nakanaak rik'in li Yos ut li Yos nakanaak 
rik'in. A'in naqanaw wi' naq li Yos wank qik'in chi junelik: xb'aan li Musiq'ej li 
xk'ehom chaq qe. 

1 Jn 4 

Li wiib' chi musiq'ej 

1Ex inrahom, meepaab' chixjunil li musiq'ej; chek'ehaq b'an reetal ma rik'in li Yos 
chalenaq li musiq'ej, xb'aan naq naab'aleb' propeet aj b'alaq' xe'waklije'k chaq sa' 
ruuchich'och'. 

2A'an a'in teenaw wi' naq junaq wank li xmusiq' li Yos rik'in: chixjunil li 
taach'olob'anq re naq li Jesukriist koltz'ejwalo'q, wank li xmusiq' li Yos rik'in; 

3a'ut chixjunil li ink'a' taach'olob'anq li yaal chirix li Jesus, a'an maak'a' li xmusiq' 
li Yos rik'in, na'aatinak b'an sa' xk'ab'a' laj Tz'eqtaanahom re li Kriist. Ak 
eerab'ihom resil chirix a'in naq tento taak'ulunq, ut anaqwan ak wank sa' 
ruuchich'och'. 

4Ex inkok'al, rehex li Yos ut ak xeq'ax ruheb' li propeet aj b'alaq', xb'aan naq Li 
wank eerik'in a'an q'axal nim xwankil chiru li wank sa' ruuchich'och'. 

5Eb' a'an reheb' li ruuchich'och'; jo'kan naq ruuchich'och'il aatin neke'xye, ut 
neke'ab'iik xb'aan li ruuchich'och'. 

6A'ut laa'o reho li Yos. Ani naxnaw ru li Yos, a'an nokoorab'i; ut li moko re ta li 
Yos, a'an ink'a' nokoorab'i. A'in naqanaw wi' ru li xmusiq' li yaal ut li b'alaq' aj 
musiq'ej. 

Li rahok 

7Ex inrahom, chiqara qib' chiqib'il qib' xb'aan naq li rahok rik'in li Yos chalenaq, 
ut chixjunil li narahok, a'an yo'lajenaq rik'in li Yos ut naxnaw ru li Yos. 

8Ani ink'a' narahok, ink'a' xnawom ru li Yos, xb'aan naq li Yos a'an rahok. 

9A'in kik'utunk wi' qik'in li qaraab'al xb'aan li Yos: naq li Yos kixtaqla chaq li 
Ralal jun chirib'il sa' ruuchich'och' re naq wanq qayu'am sa' xk'ab'a' A'an. 

10Rik'in a'in nawank li rahok: moko rik'in ta naq laa'o xoorahok re li Yos, rik'in 
b'an naq A'an kirahok qe ut kixtaqla chaq li Ralal cho'q kames-mayej chirix li 
qamaak. 

11Ex inrahom, wi jo'ka'in naq kooxra li Yos, laa'o ajwi' tento naq chiqara qib' 
chiqib'il qib'. 

12Li Yos maajun sut ki'ile'k ru xb'aan anihaq. Wi laa'o naqara qib' chiqib'il qib', li 
Yos wank qik'in chi junelik ut li xrahom tz'aqal re ru qik'in. 

13A'in naqanaw wi' naq wanko rik'in li Yos ut A'an qik'in: naq koxk'e chi tz'aqonk 
rik'in li xMusiq'. 

14Laa'o qilom ut naqach'olob' xyaalal naq li Yuwa'b'ej kixtaqla chaq li Ralal cho'q 
aj Kolol re li ruuchich'och'. 

15Ani taach'olob'anq re naq li Jesus a'an li Ralal li Yos, li Yos nakanaak rik'in ut 
a'an nakanaak rik'in li Yos. 

16Ut laa'o qanawom ut qapaab'ahom chi tz'aqal yaal li qaraab'al xb'aan li Yos. Li 
Yos a'an rahok, ut ani nakanaak sa' li rahok, a'an nakanaak rik'in li Yos ut li Yos 
rik'in a'an. 

17Rik'in a'in tz'aqal re ru li rahok qik'in: naq kawaq qach'ool sa' xkutankil li 
raqb'a aatin, xb'aan naq jo' chanru li xyu'am li Jesus, jo'kano ajwi' laa'o sa' li 
ruuchich'och' a'in. 

18Naq wank li rahok, maak'a' li xiw. Li tz'aqal rahok narisi li xiw, xb'aan naq li xiw 
nachalk rik'in li tojb'amaak, ut li ani toj naxiwak naraj naxye naq maji' tz'aqal re 
ru sa' li rahok. 

19Laa'o nokoorahok xb'aan naq A'an kooxra xb'enwa. 

20Wi junaq nayehok: “Laa'in ninra li Yos”, ab'an xik' naril li ras riitz'in, a'an aj 
tik'ti', xb'aan naq li ink'a' naxra li ras riitz'in li naril ru, moko naru ta tixra li Yos li 
ink'a' naril ru. 

21Ut a'an a'in li chaq'rab' qak'ulum rik'in: li narahok re li Yos chixrahaq ajwi' li 
ras riitz'in. 

1 Jn 5 

Li qapaab'aal 

1Chixjunil li napaab'ank re naq li Jesus a'an li Kriist, a'an yo'lajenaq rik'in li Yos; 
ut chixjunil li narahok re junaq yuwa'b'ej naxra ajwi' li yo'lajenaq chaq rik'in. 

2Rik'in a'in naqanaw naq naqaraheb' li ralal xk'ajol li Yos: wi naqara li Yos ut 
naqapaab'eb' li xchaq'rab'. 

3Xb'aan naq a'an a'in li xraab'al li Yos: naq chiqapaab' eb' li xchaq'rab'. Ut eb' li 
xchaq'rab' moko aaleb' ta, 

4xb'aan naq chixjunil li yo'lajenaq rik'in li Yos naxq'ax ru li ruuchich'och'. Ut a'an 
a'in li xq'axmank wi' ru li ruuchich'och': a' li qapaab'aal. 

5Ani naq'axok ru li ruuchich'och'? Ma ink'a' tab'i' li naxpaab' naq li Jesus a'an li 
Ralal li Yos? 

6A'an a'in li kik'ulunk rik'in ha' ut rik'in kik': a' li Jesukriist. Moko ka'aj ta wi' 
rik'in ha', rik'in b'an ha' ut kik'. Ut li nayehok naq yaal, a'an li Musiq'ej, xb'aan naq 
li Musiq'ej a'an li yaal. 

7Xb'aan naq oxib'eb' li testiiw: 

8li Musiq'ej, li ha' ut li kik', ut li oxib' a'in junaj ru neke'xye. 

9Laa'o naqak'ulub'a li yaal ch'olob'anb'il xb'aaneb' li winq, ab'an q'axal wi' chik 
wank xwankil li xyehom li Yos li naxch'olob' li yaal chirix li Ralal. 

10Ani napaab'ank re li Ralal li Yos, ch'olch'o ru li yaal rik'in; a'ut li ink'a' 
napaab'ank re li Yos, naxk'e li Yos cho'q aj tik'ti', xb'aan naq ink'a' naxpaab' li 
xyehom li Yos chirix li Ralal. 

11Ut a'an a'in li xch'olob'ahom li Yos: naq xk'e qe li junelik yu'am ut li yu'am a'in 
wank rik'in li Ralal. 

12Ani aj ik'in wank li K'ajolb'ej, wank li yu'am rik'in; ani aj ik'in maak'a' li 
K'ajolb'ej, maak'a' ajwi' li yu'am rik'in. 

Xraqik li hu 

13Xintz'iib'a a'in eerik'in laa'ex li nekexpaab'ank sa' xk'ab'a' li Ralal li Yos, re naq 
ch'olch'ooq cheru naq wank eejunelik yu'am. 

14A'in wan wi' xkawub' qach'ool rik'in li Yos: naq A'an nokoorab'i wi wank k'aru 
tqatz'aama chiru jo' chanru naraj A'an. 

15Ut wi ch'olch'o chiqu naq nokoorab'i rik'in chixjunil li tqatz'aama, naqanaw 
ajwi' naq ak wank qik'in li k'aru xqatz'aama chiru. 

16Wi ani taaril li ras riitz'in chi xb'aanunkil junaq maak li maawa' re kamk, 
chitijoq chiru li Yos ut taak'ehe'q xyu'am laj maak: yookin chi aatinak chirix li 
naxb'aanu junaq maak maawa' re kamk, xb'aan naq wank jun li maak re kamk, ut 
maak'a' rajb'al li tijok chirix a'an. 

17Chixjunil li maa'usilal a'an maak, ab'an wank maak maawa' re kamk. 

18Naqanaw naq chixjunil ani yo'lajenaq rik'in li Yos, ink'a' chik namaakob'k, 
nak'aak'aleek b'an xb'aan li Ralal li Yos, ut li maa'us ink'a' naru tixch'e'. 

19Naqanaw naq reho li Yos ut chixjunil li ruuchich'och' wank rub'el xwankil li 
maa'us. 

20Ab'an naqanaw ajwi' naq li Ralal li Yos kik'ulunk ut kixk'e qana'leb' re naq 
chiqanaw ru li tz'aqal Yos. Ut laa'o wanko rik'in li tz'aqal Yos, rik'in li Ralal, a' li 
Jesukriist. A'an a'in li tz'aqal Yos ut li junelik yu'am. 

21Ex inkok'al, chekolaq eerib' chiruheb' li yal k'oxlanb'il yos! 

2 Jn 

2 Jn 1 

1Laa'in li cheekel winq sa' li Iklees nintz'iib'ak rik'in li Qana' sik'b'il ruut rik'ineb' 
li ralal xk'ajol,  li ninraheb' chi tz'aqal yaal,  ut moko ka'aj ta wi' laa'in;  jo'kaneb' 

ajwi' chixjunileb' li neke'nawok re li yaal.  2Nekeb'inra sa' xk'ab'a' li yaal li 
nawank qik'in ut taawanq qik'in chi junelik.  

3Li usilal, li uxtaanal ut li tuqtuukil usilal li nachalk rik'in li Yos Yuwa'b'ej ut rik'in 
li Jesukriist, Ralal li Yuwa'b'ej, taawanq qik'in rik'in li yaal ut li rahok. 

4Q'axal xsaho'k sa' inch'ool naq wan xeb'intaw sa' xyanqeb' laawalal aak'ajol li 
yookeb' chi b'eek sa' li yaal, jo' chanru li qataqlankil xb'aan li Yuwa'b'ej. 

5Ut anaqwan nintz'aama chawu, at Qana' (ink'a' yookin chi tz'iib'ak aawik'in 
chirix jun li ak' chaq'rab', chirix b'an li chaq'rab' li wank qik'in chalen chaq sa' 
xtiklajik), naq chiqara qib' chiqib'il qib'. 

6A'an a'in li rahok: naq choowanq jo' chanru naxye li xchaq'rab' li Yos. A'an a'in li 
chaq'rab' (jo' chanru eerab'ihom chalen chaq sa' xtiklajik), naq chexb'eeq sa' li 
rahok. 

7Naab'aleb' laj luktesinel ch'oolej xe'waklije'k chaq sa' ruuchich'och': eb' a'an 
ink'a' neke'xch'olob' naq li Jesukriist koltz'ejwalo'q. A'an a'in laj Luktesinel 
ch'oolej ut laj Tz'eqtaanahom re li Kriist. 

8K'ehomaq reetal, meek'e chi sachk ru leek'anjel, wi tz'aqalaq re ru xq'ajkamunkil 
leek'anjel teeraj xk'ulb'al. 

9Chixjunil li ink'a' xaqxo sa' li xk'utum li Kriist ut na'elk sa' li xb'ehil, a'an moko 
wank ta li Yos rik'in. Ani xaqxo sa' li xk'utum, a'an wank li Yuwa'b'ej jo' ajwi' li 
K'ajolb'ej rik'in. 

10Wi wank junaq taachalq eerik'in ut ink'a' tixk'am chaq li na'leb' a'in, meek'ul sa' 
leerochoch chi moko teek'e xsahil xch'ool, 

11xb'aan naq ani taak'ehoq xsahil xch'ool, taa'okenq sa'eb' li xyib' aj b'aanuhom. 

12Wank raj naab'al tintz'iib'a eerik'in, ab'an ink'a' nawaj xtz'iib'ankil chiru hu ut 
rik'in b'on, nawoyb'eni b'an xik cherilb'al ut chi aatinak tz'aqal chiqib'il qib' re 
naq tz'aqalaq re ru li xsahil qach'ool. 

13Neke'xtaqla xsahil aach'ool eb' li ralal xk'ajol laaChaq'na' sik'b'il ru. 

3 Jn 

3 Jn 1 

1Laa'in li cheekel winq sa' li Iklees nintz'iib'ak aawik'in,  at Gayoraarookat 
inb'aan:  relik chi yaal naq nakatinra.  

2At inrahom, ninnaw naq chaab'il yookat chi xk'amb'al laayu'am, ut nintijok 
chawix re naq kawaqat ut us chat-elq rik'in chixjunil. 

3K'ajo' naq xsaho'k linch'ool naq xe'k'ulunk laj paab'anel ut xe'xye resil naq li 
yaal wank aawik'in ut chanru yookat chi b'eek sa' li yaal. 

4A'an a'in li xnimal xsahil linch'ool: naq laa'in nawab'i naq eb' li walal ink'ajol 
yookeb' chi b'eek sa' li yaal. 

5At inrahom, nakak'ut naq chaab'il aach'ool rik'in chixjunil li nakab'aanu cho'q 
reheb' laj paab'anel: ut eb' a'an jalan xtenamiteb'! 

6Xe'xye resil chiru li Iklees chanru nakatrahok. Us taab'aanu wi taak'eheb' re li 
k'aru nak'anjelak re li xb'eenikeb', jo' xk'ulub'eb' sa' xk'ab'a' li Yos. 

7Xb'aan naq xe'ok chi b'eek sa' xk'ab'a' li Kriist chi maak'a' xk'ulumeb' sa' ruq'eb' 
li maji' neke'xpaab' li qaYos. 

8Jo'kan naq tento chiqak'uleb' li winq a'in re naq too'okenq chi xk'anjelankil li 
yaal. 

9Wank k'aru ak intz'iib'ahom rik'in li Iklees, ab'anan laj Diótrefesink'a' 
nokooxk'ul, xb'aan naq naxrahi li wank chi xjolomil. 

10Jo'kan wi tinxik aran, toxinjultika li yo chi xb'aanunkil, chanru yo chi 
xwech'inkil qix rik'in yib' aj aatin. Ut moko nak'ojlaak ta xch'ool rik'in a'an, toj 
jun chik naxb'aanu: ink'a' naxk'uleb' laj paab'anel; ut eb' li neke'raj raj 
xb'aanunkil naxrameb' chiru, ut narisiheb' sa' li Iklees. 

11At inrahom, maak'am aawe rik'in li ink'a' us, chak'am b'an aawe rik'in li us. Ani 
nab'aanunk re li us, a'an re li Yos; ut li naxb'aanu li ink'a' us, moko rilom ta ru li 
Yos. 

12Chixjunileb' chaab'il neke'xye chirix laj Demetrio, ut a'an tz'aqal yaal. Laa'o 
ajwi' naqach'olob' a'an, ut laa'at nakanaw naq tz'aqal yaal li qayehom. 

13Toj wank raj naab'al tintz'iib'a aawik'in, ab'an ink'a' nawaj xtz'iib'ankil rik'in 
b'on ut tz'iib'leb'. 

14Nawoyb'eni rilb'al aawu chi seeb', ut aran tqaatina qib' chiqib'il qib'. 

15Chiwanq taxaq aawik'in li tuqtuukil usilal. Neke'xtaqla xsahil aach'ool eb' 
laawamiiw. Chak'e xsahilaleb' xch'ool li qamiiw chi xjunjunqaleb'. 

Jud 

Jud 1 

Xk'eeb'al sahil ch'oolej 

1Laa'in laj Judas, xmoos li Jesukriist ut riitz'in laj Santiago, nintz'iib'ak rik'ineb' li 
b'oqb'ileb', raarookeb' xb'aan li Yos Yuwa'b'ej ut xokxookeb' cho'q re li Jesukriist. 

2Chiwanq taxaq eerik'in li uxtaanal, li tuqtuukilal ut li rahok chi numtajenaq. 

Xyaalalil li hu 

3Ex inrahom, q'axal xink'e inch'ool chi tz'iib'ak eerik'in chirix li qakolb'al 
naqawotz sa' komonil; ab'an anaqwan tz'aqal xweek'a naq tento tintz'iib'aq 
eerik'in re xtz'aamankil naq teeyal eeq'e chi xkolb'al rix li paab'aal li kiq'axtesiik 
chi junwaakaj reheb' laj santil paab'anel. 

4Xb'aan naq wankeb' li xe'xch'ik rib' sa' eeyanq chi muqmu. Eb' a'in, chalen chaq 
junxil, ak xaqab'anb'il chaq li tojb'amaak sa' xb'eeneb'. Maak'a'eb' xpaab'aal; 
neke'xsutq'isi li rusilal li qaYos chi jo'maajo'il na'leb' ut neke'xtz'eqtaana li 
Jesukriist, li Qaawa' ut laj Eechal qe li jun chirib'il. 

Eb' laj tzolonel aj b'alaq' 

5Us ta ak nekenaw chixjunil a'in ut chi junwaakaj, ab'anan toj nawaj xjultikankil 
cheru: yookin chi aatinak chirix li Qaawa'. A'an xb'enwa kirisi chaq li xtenamit sa' 
xteepal Ejiipt ut moqon chik kixsacheb' li ink'a' ke'paab'ank.  

6Ninjultika ajwi' cheru naq eb' li ánjel li ink'a' ke'xk'uula li loq'al k'eeb'il reheb' ut 
ke'xkanab' li xna'ajeb', tz'aptz'ookeb' anaqwan xb'aan li Qaawa' rub'el xwankil li 
aak'ab' rik'in kareen chi junelik, cho'q re li raqb'a aatin taawanq sa' li xnimal ru 
kutan.  

7Jo'kan ajwi' Sodoom, Gomoor ut eb' li tenamit li ke'wank chi xk'atq, ke'kanaak 
cho'q xnimal eetalil cho'q qe laa'o: anaqwan neke'xkuy li xtojb'al rix li xmaakeb' 
sa' li xam chi junelik xb'aan naq, kama'eb' li ánjel, ke'xmux rib' ut ke'xq'axtesi rib' 
chi xb'aanunkil li jo'maajo'il na'leb'. 

8Jo'kaneb' ajwi' li winq a'in: us ta neke'xnaw chixjunil li kik'ulmank, ab'anan 
neke'xmux li xtz'ejwaleb', xb'aan naq aj matk'eb'; neke'xtz'eqtaana li 
x'awab'ejihom li Qaawa' ut neke'xmajewaheb' li wankeb' xloq'al. 

9Li arkánjel Miguel, naq yo chaq chi xyalb'al xmetz'ew rik'in laj tza, naq 
ke'xwech'i rib' chirix li xch'och'el xsululel laj Moisés, ink'a' kixyal xraqb'al aatin 
sa' xb'een chi majewanb'il, ka'aj b'an wi' kixye: “Li Qaawa' chirahob'tesinq 
aawe”, chan. 

10A'ut eb' a'in neke'xmajewa li k'a'aq re ru li ink'a' neke'xnaw, toj reetal 
neke'q'aak chisa' li k'aru nareek'a li tz'ejwalej, jo'keb' li xul maak'a'eb' xna'leb'. 

11Ra chaalel sa' xb'eeneb', xb'aan naq xkoheb' sa' xb'e laj Kaín.Xb'aan li tumin 
xe'xq'axtesi rib' sa' li kib'alaq'iik wi' laj Balaham, ut xe'oso'k sa' li xq'etb'a aatin 
laj Koré.  

12Eb' a'in xutaanal ajwi' rilb'aleb' naq wankeb' sa' eeyanq sa' leeloq'laj ninq'e: 
neke'wa'ak neke'uk'ak sa' eeyanq chi maak'a'eb' xxutaan, yookeb' chi 
xch'oolaninkileb' rib' xjuneseb'. Jo'keb' li choql li maak'a' hab' chisa', taqen 
kub'eneb' xb'aan li iq', chanchaneb' li che' maak'a'eb' li ru sa' xq'ehil, ka' wa 
kamenaqeb', mich'b'il li xxe'eb'; 

13kama'eb' li xkaw oq li palaw, neke'risi chaq li xwoqxil li xxutaaneb', jo'keb' li 
chahim li yal neke'xb'eeni rib'eb', ut ak kawresinb'il cho'q reheb' xchamal li 
aak'ab' chi junelik. 

14Chirixeb' ajwi' a'in ak ki'aatinak chaq cho'q propeet laj Enok, li xwuq winq 
chirix laj Adán: “K'ehomaq reetal -chan-, kol'elq li Qaawa' rochb'eeneb' li xk'iila 
o'q'ob' chi santil ánjel. 

15Kol'elq chi raqok aatin sa' xb'eeneb' chixjunileb' jo' ajwi' chi xch'olob'ankil 
chiru chixjunileb' laj q'etol aatin eb' li xyib' aj b'aanuhomeb' ut chixjunil li xik' aj 
aatin xyehomeb' chirix li Qaawa' eb' laj maak a'in yib'ru xna'leb'eb'”. 

16Eb' a'in aj wech'oneleb', maak'a' nawulak chiruheb'; wankeb' jo' naraj li 
tz'ejwalej. Neke'aatinak re xnimob'resinkil rib'eb' ut neke'q'unb'esink yal re 
xk'ulb'al li k'aru neke'raj. 

Xch'olob'ankil xna'leb'eb' laj paab'anel 

17A'ut laa'ex raarookex inb'aan, chinaq sa' eech'ool li aatin ke'xye chaq eb' li 
x'apóstol li Qaawa' Jesukriist: 

18“Sa' roso'jikeb' li kutan -chankeb' chaq eere- te'waklije'q chaq li winq li te'xse'e 
xaq chixjunil ut te'wanq jo' taqlanb'ileb' xb'aan li xyib' aj na'leb'”.  

19A'aneb' a'in li neke'yoob'ank jachok ib', aj raholeb' ru li ruuchich'och'il na'leb', 
ut maak'a' li Musiq'ej rik'ineb'. 

20A'ut laa'ex raarookex inb'aan, kab'lahomaq eerib' sa' leepaab'aal li q'axal sant, 
ut tijonqex sa' li Santil Musiq'ej. 

21Kanaaqex sa' xrahom li Yos, yooqex chi royb'eninkil li ruxtaan li Qaawa' 
Jesukriist, cho'q re li junelik yu'am. 

22Chech'olob' xna'leb'eb' li neke'wiib'ank xch'ool. 

23Chekoleb' li junch'ol rik'in risinkileb' sa' li xam, ut li junch'oleb' chik 
cheruxtaana ruheb'; ab'an chek'ehaq reetal: xik' cherilaq li raq'eb' tz'ajninb'il 
xb'aaneb', meeb'on eerib' rik'in li xb'aanuhomeb'. 

Xraqik li hu 

24A' taxaq li Yos li wank xwankil chekolb'al chiru li maak jo'wi' cheq'axtesinkil sa' 
li xnimal xloq'al chi maak'a'aq eemuxul ut rik'in sahil ch'oolej, 

25a' li jun chi Yos aj Kolol qe, sa' xk'ab'a' li Jesukriist li Qaawa', a'an taxaq chiwanq 
xloq'al, li nimaak u, li x'awab'ejihom ut li xwankilal chalen chaq junxil, anaqwan 
ut junq'e junq'e kutan. Jo'kan taxaq. 

  



2193 

 

Bíblia Q'eqchi 
© 2005, Sociedade Bíblica da Guatemala. 

 

 
 

 

Ap 

Ap 1 

Xtiklajik li hu 

1A'an a'in li kik'utb'esiik chiru li Jesukriist xb'aan li Yos re naq tixk'ut, chiruheb' 
laj k'anjel chiru, chixjunil li taak'ulmanq chi seeb'. Li Jesukriist kixtaqla chaq li 
x'ánjel re xk'eeb'al chixnaw laj Jwan li xmoos; 

2ut a'in naxye naq tz'aqal yaal chixjunil li xyehom li Yos ut li kixk'utb'esi li 
Jesukriist: a'an a'in chixjunil li k'aru kiril. 

3Us xaq re li taa'iloq re xsa' li hu a'in. Us xaq reheb' li te'ab'inq re li raatin propeet 
a'in ut te'xk'e xch'ool chirix li tz'iib'anb'il arin, xb'aan naq li xq'ehil nach' chik 
wank. 

Xk'eeb'al sahil ch'oolej 

4Laa'in laj Jwan nintz'iib'ak rik'ineb' li wuqub' chi Iklees li wankeb' Asia. Usilal ut 
tuqtuukilal chiwanq taxaq eerik'in sa' xk'ab'a' li wank, li ak wan chaq ut chaalel, 
sa' xk'ab'a' li wuqub' chi Musiq'ej li wankeb' chiru li xnimajwal k'ojarib'aal 

5ut sa' xk'ab'a' li Jesukriist, laj ch'olob'anel xyaalal, li paab'ajel, li xb'een li 
kiwakliik chi yo'yo sa' xyanqeb' li kamenaq, li nim xwankil sa' xb'eeneb' chixjunil 
li awab'ej re li ruuchich'och'. A'an narahok qe ut kooxch'ajob'resi chiru li qamaak 
rik'in li xkik'el. 

6A'an kik'ehok qe chi awab'ejink rochb'een a'an cho'q aj tij chiru li Yos li xYuwa'. 
Rehaq taxaq li loq'al ut li wankilal chi junelik q'e kutan! Jo'kan taxaq! 

7K'ehomaq reetal, we' chaq rochb'eeneb' li choql: chixjunil li xsa' uhej taa'iloq re, 
te'ril ajwi' eb' li ke'xeq'ok re; sa' xk'ab'a' a'an huyhutqeb' chixjunil li xteepaleb' li 
ruuchich'och'. Yaal ut jo'kan taak'ulmanq. 

8“Laa'in li Alfa ut li Omega”, chan li Qaawa', li Nimajwal Yos li wank, li ak wan 
chaq ut li chaalel. 

Li rilom laj Jwan sa' moy u 

9Laa'in laj Jwan, leeras eeriitz'in ut leerochb'een sa' li raaxiik', sa' li xnimajwal 
awab'ejihom li Yos ut sa' li kuyuk sa' xk'ab'a' li Jesus, wankin chaq sa' jun li 
na'ajej sutsu xb'aan li palaw, Patmos xk'ab'a', sa' xk'ab'a' li raatin li Yos ut sa' 
xk'ab'a' xch'olob'ankil resil li Jesus. 

10Sa' xkutankil li Qaawa', kinreechani li Musiq'ej ut kiwab'i chiwix jun kawil 
xyaab' kuxej, kama' xyaab' li tronpeet, yo chi xyeeb'al we: 

11“Tz'iib'a sa' hu li yookat chi rilb'al, ut taqla rik'ineb' li wuqub' chi Iklees: aran 
Éfeso, Esmirna, Pérgamo, Tiatira, Sardes, Filadelfia ut Laodicea”. 

12Toja' naq kinsutq'isi wib' re rilb'al k'a' chi kuxil yo chi aatinak wik'in ut, naq 
kinsutq'isi wib', kiwil wuqub' chi xna'aj kanteel yiib'anb'ileb' rik'in oor, 

13ut sa' xyiheb' li xna'aj kanteel kiwil kama' jun li K'ajolb'ej, tiqto rik'in jut-aq', 
b'ak'b'o li re xch'ool rik'in k'aamalsa' oor. 

14Li xjolom ut eb' li rismal jwal saqeb' kama' li saqinoq', jo' li ratz'am ke; li xsa' ru 
kama' li raq'xam, 

15eb' li roq kama'eb' li chaab'il q'anch'iich' chaab'ilob'resinb'il sa' xam, ut li 
xyaab' xkux jo' xyaab' li k'iila ha'.  

16Sa' li xnim uq' wankeb' wuqub' chi chahim ut sa' re na'elk chaq jun li jutz' 
ch'iich' ka'pak'al xq'esnal, ut li xnaq' ru kama' li saq'e naq nalemtz'unk chi k'ajo' 
xtiqwal. 

17Naq kiwil a'an, kint'ane'k chi hupu chi roq, chanchanin kamenaq kinkanaak, ut 
a'an kixk'e li xnim uq' sa' inb'een, yo chi xyeeb'al we: “Matxiwak. Laa'in li xb'een 
ut li rosob'l, 

18laa'in li Yo'yo. Kinkamk, ab'anan chak'e reetal, yo'yookin anaqwan chi junelik 
q'e kutan, ut wank wik'in li xlaawil li kamk ut li xna'ajeb' li kamenaq. 

19Tz'iib'a li k'aru xawil: li yo chi k'ulmank ut li taak'ulmanq moqon. 

20A'an a'in xyaalalil li tz'aptz'ookil na'leb' chirix li wuqub' chi xna'aj kanteel oor: 
li wuqub' chi chahim a'aneb' li x'ánjel li wuqub' chi Iklees, ut li wuqub' chi xna'aj 
kanteel a'aneb' li wuqub' chi Iklees. 

Ap 2 

Éfeso 

1“Tz'iib'an rik'in li x'ánjel li Iklees li wank Éfeso: «A'in naxye li wank li wuqub' chi 
chahim sa' xnim uq', li nab'eek sa' xyi li wuqub' chi xna'aj kanteel ooro. 

2Ninnaw laab'aanuhom, laakawil k'anjel ut li xnimal aakuyum; ninnaw ajwi' naq 
ink'a' nakakuyeb' li ink'a' useb' xch'ool. Xayaleb' rix li neke'xye rib' naq a'aneb' 
apóstol ut maawa'eb', ut xataw ru naq aj tik'ti'eb'. 

3Wank aakuyum; xakuy rahilal sa' ink'ab'a' ut ink'a' xatlub'k. 

4Ab'anan ch'a'aj naweek'a chawix naq ink'a' chik nakatrahok jo' junxil. 

5K'e b'i' reetal b'ar t'anjenaqat chaq; yot' aach'ool jal aak'a'uxl ut b'aanu 
laak'anjel jo' xab'aanu xb'enwa. Wi ut ink'a', tinxik aawik'in ut twisi li xna'aj 
kanteel sa' li na'ajej b'ar wank wi' anaqwan. 

6Ab'anan wank li us nakab'aanu, a' naq xik' nakawil li neke'xb'aanu eb' laj 
nikolaíta;jo'kan ajwi' laa'in xik' nawil li xna'leb'eb'. 

7Ani wank xxik, chirab'ihaq li naxye li Musiq'ej reheb' li Iklees: Li taaq'axoq u 
tink'e chi xtzeka ru li che' nak'ehok yu'am, li wank sa' li xsantil na'aj li Yos». 

Esmirna 

8“Tz'iib'an rik'in li x'ánjel li Iklees li wank Esmirna: «A'in naxye li xb'een ut li 
rosob'l, li kikamk ut kiyo'laak wi' chik. 

9Ninnaw li xnimal aarahilal ut laaneb'a'il (ab'an b'ihomat). Ninnaw 
laamajewankil xb'aaneb' li neke'xye rib' naq a'aneb' aj Judiiy ut maawa'eb', 
a'aneb' b'an xch'utleb'aal ochoch laj tza. 

10Maaxiwa li b'arwan ok aawe chi xkuyb'al: wankeb' sa' eeyanq te'k'ehe'q sa' 
tz'alam xb'aan laj tza re taayale'q eerix. Teek'ul xninqal rahilal, ab'an ka'ajwi' yal 
chiru lajeeb' kutan. Tiikaq aach'ool toj reetal sa' laakamik, ut tink'e aawe li Yu'am 
cho'q aaq'ajkamunkil. 

11Ani wank xxik, chirab'ihaq li naxye li Musiq'ej reheb' li Iklees: Li taaq'axoq u 
ink'a' taarahob'tesiiq xb'aan li xkab' kamk». 

Pérgamo 

12“Tz'iib'an rik'in li x'ánjel li Iklees li wank Pérgamo: «A'in naxye li wank xjutz' 
ch'iich' ka'pak'al xq'esnal. 

13Ninnaw b'ar wankat: aran b'arwi' wank li xk'ojarib'aal laj tza. Laa'at kaw 
aach'ool chiwix ut ink'a' xatz'eqtaana inpaab'ankil chi moko sa'eb' li kutan 
kiwank wi' laj Antipas, li kixch'olob' li yaal chiwix tiik xch'ool ut kikamsiik sa' 
eeyanq aran b'ar wank wi' laj tza. 

14Ab'anan wank k'aru tatinq'us wi': wank wankeb' aawik'in li neke'xpaab' li 
xk'utum laj Balaham. A'an kik'utuk chiru laj Balak xq'unb'esinkileb' chi maakob'k 
eb' li ralal xk'ajol laj Israel re naq te'xtzeka li tib' mayejanb'il chiru li xyoseb' ut 
te'xmux rib'eb'.  

15Jo'kan ajwi' wankeb' aawik'in li neke'xpaab' li xk'utum eb' laj nikolaíta. 

16Yot' b'i' aach'ool jal aak'a'uxl. Wi ut ink'a', tinxik chi seeb' wankat wi' ut 
tinyaloq rik'ineb' a'an chiru li ch'iich' na'elk chi xtz'uumal we. 

17Ani wank xxik, chirab'ihaq li naxye li Musiq'ej reheb' li Iklees: Li taaq'axoq u 
tink'e chi xtzeka li muqmuukil mana'. Tink'e ajwi' jun xch'ina saqi pek, 
let'exinb'ilaq chiru li ch'ina pek jun ak' k'ab'a'ej li maa'ani nanawok re, ka'ajwi' li 
taak'uluq re». 

Tiatira 

18“Tz'iib'an rik'in li x'ánjel li Iklees li wank Tiatira: «A'in naxye li Ralal li Yos, li 
wank xsa' li ru kama' raq'xam ut li roq chanchan chaab'il q'anch'iich'. 

19Ninnaw laab'aanuhom, laarahom, laapaab'aal, laak'anjel ut laakuyum. Ninnaw 
ajwi' naq li xab'aanu sa' roso'jik q'axal chaab'il chik chiru li xab'aanu xb'enwa. 

20Ab'an ch'a'aj naweek'a chawix naq nakak'ul chi k'anjelak lix Jesabel, li ixq a'an 
li naxye rib' naq propeet ut yo chi xtzolb'aleb' ut chi xb'alaq'inkileb' laj k'anjel 
chiwu re naq te'xmux rib'eb' ut te'xtzeka li tib' mayejanb'il chiru li xyoseb'. 

21Xinxaqab' xkutankil chiru re raj tixyot' xch'ool tixjal xk'a'uxl, ab'anan ink'a' 
naraj xjalb'al xk'a'uxl chirix li muxuk ib'. 

22K'e reetal, tinkut li ixq a'an chiru ch'aat sa' rahilal; ut eb' li neke'xmux rib' rik'in 
teb'ink'e sa' xninqal rahilal, wi ink'a' te'xjal xk'a'uxl chirixeb' li xb'aanuhom. 

23Tinq'axtesiheb' li ralal xk'ajol chi kamk. Chi jo'kan chixjunileb' li Iklees te'xnaw 
naq laa'in li nintz'ili li xch'ooleb' ut li xk'a'uxeb'. Tink'e eere chejunjunqal jo' 
chanru leeb'aanuhom. 

24«A'ut laa'ex li junch'ol chik aj Tiatira, li ink'a' nekepaab' li na'leb' a'in, laa'ex li 
ink'a' eenawom eb' li xchamal laj tza, jo' neke'xye, tinye eere: Maajun chik iiq 
tink'e sa' eeb'een, 

25ka'aj b'an wi' naq chek'uulaaq li b'arwan ak wank eerik'in toj reetal tinsutq'iiq 
chaq. 

26Li ani taaq'axoq u, a' li tixk'e xch'ool chirixeb' linb'aanuhom chalen toj sa' 
roso'jik, tink'e xwankil sa' xb'eeneb' li tenamit. 

27Tixb'eresiheb' rik'in b'aar ch'iich', tixsacheb' xwankil jo' naq neke'jore'k li 
pak'b'il sek',  

28a' ajwi' li wankil ink'ulum laa'in rik'in linYuwa'; ut tink'e re li kaq chahim.  

29Ani wank xxik, chirab'ihaq li naxye li Musiq'ej reheb' li Iklees». 

Ap 3 

Sardes 

1“Tz'iib'an rik'in li x'ánjel li Iklees li wank Sardes: «A'in naxye li wank wuqub' chi 
xmusiq' li Yos rik'in ut li wuqub' chi chahim. Ninnaw laab'aanuhom; yo'yookat 
naq neke'xye, ab'an kamenaqat. 

2Aj ajaq aawu ut k'e xkawub' li k'aru toj wank aawik'in ut kamk re, xb'aan naq 
ink'a' tz'aqal re ru laab'aanuhom naq xintaw chiru linYos. 

3Chinaq b'i' sa' aach'ool chanru xak'ul ut xawab'i li waatin. K'e aach'ool chirix ut 
chajal aak'a'uxl, xb'aan naq, wi ink'a' yooqat chi yo'lek, tolin'elq kama' junaq aj 
elq', chi ink'a' taanaw jo'q'e honal tinchalq sa' aab'een. 

4Ab'an toj wank wankeb' aawik'in aran Sardes li ink'a' xe'xtz'ajni li raq'eb'; eb' 
a'an te'b'eeq wochb'een chi saq li raq'eb', xb'aan naq xk'ulub'eb'. 

5Li ani taaq'axoq u, jo'kanaq xsaqal li raq' taatiqib'aaq wi', ut ink'a' tinsach li 
xk'ab'a' sa' xhuhil li yu'am, tinye b'an naq ninnaw ru, chiru linYuwa' ut chiruheb' 
li x'ánjel. 

6Ani wank xxik, chirab'ihaq li naxye li Musiq'ej reheb' li Iklees». 

Filadelfia 

7“Tz'iib'an rik'in li x'ánjel li Iklees li wank Filadelfia: «A'in naxye li Sant, li 
Paab'ajel, li wank xlaaw laj David rik'in: naq a'an natehok, maa'ani taaruhanq chi 
xtz'apb'al; naq a'an natz'apok, maa'ani taaruhanq chi xteeb'al.  

8Ninnaw laab'aanuhom. K'e reetal, xink'e jun li okeb'aal teeto chawu ut maa'ani 
naru chi xtz'apb'al; xb'aan naq, us ta kach'in ajwi' laakawilal, ab'an xak'uula sa' 
laach'ool li waatin ut ink'a' xinaatz'eqtaana. 

9K'e reetal, wank xkomoneb' li xch'utleb'aal ochoch laj tza li ok we chi 
xq'axtesinkileb' sa' laawuq', eb' li neke'xye rib' naq a'aneb' aj Judiiy ut maawa'eb', 
tik'ti' b'an li neke'xye. Laa'in teb'ink'e chi xik chi wiq'laak rub'el laawoq, re naq 
te'xnaw naq laa'in nakatinra.  

10Laa'at xak'uula sa' aach'ool li waatin xinye chirix li kuyuk, jo'kan naq laa'in 
ajwi' tatinkol sa' xhonalil li yale'k chalk re junsut junrub'el choxa re xyalb'aleb' 
rix li wankeb' sa' ruuchich'och'. 

11Tinchalq chi seeb'. Li k'aru wank aawe, kaw chapchooq aab'aan re naq maa'ani 
taamaq'oq chawu laaq'ajkamunkil. 

12Li ani taaq'axoq u, laa'in tink'e cho'q roqechal li rochoch linYos ut maajaruj chik 
taa'elq aran. Chiru a'an tinlet'exi reetalil li xk'ab'a' linYos jo'wi' li xk'ab'a' 
xtenamit linYos, a' li ak' Jerusalén li nakub'e chaq toj sa' choxa rik'in linYos; ut 
tintz'iib'a ajwi' lin'ak' k'ab'a'. 

13Ani wank xxik, chirab'ihaq li naxye li Musiq'ej reheb' li Iklees». 

Laodicea 

14“Tz'iib'an rik'in li x'ánjel li Iklees li wank Laodicea: «Kama'in na'aatinak li 
Amén, laj Ch'olob'anel re li yaal, chaab'il ut paab'ajel, li xTiklajik chixjunil li 
xyoob'tesihom li Yos. 

15Ninnaw laab'aanuhom; moko kehat ta chi moko tiqat. Us rajan kehat ta malaj 
tiqat taxaq! 

16Ab'an, rik'in naq luluhat, ut ink'a' tiqat chi moko kehat, ok we chaxa'wankil. 

17B'ihomin -chankat- xinb'ihomo'k, maak'a' namajelo'k we. Ut ink'a' nakanaw 
naq maak'a' wank aawe, xtoq'ob'aal aawu, neb'a'at, mutz'at ut t'ust'uukat. 

18Ninch'olob' chawu naq chaloq' aa'oor wik'in, a' li chaab'ilob'resinb'il sa' xam, re 
naq tatb'ihomo'q. Chaloq' aasaqi aq' re taatiqib' wi' aawib' ut ink'a' taak'ut 

laaxutaan naq t'ust'uukat. Chaloq' ajwi' aab'aan re naq taayul xsa' laawu ut tat-
iloq chik. 

19«Laa'in chixjunileb' li nekeb'inra, nekeb'inq'us ut nekeb'intij. K'e b'i' aach'ool ut 
jal aak'a'uxl. 

20«K'e reetal, wankin arin ut yookin chi toch'ok re li kab'l: wi ani taa'ab'inq re 
xyaab' linkux ut tixte li okeb'aal, tin'ok ut tintzekanq rik'in ut a'an wik'in. 

21«Li ani taaq'axoq u, tink'e chi k'ojlaak wik'in sa' linnimajwal k'ojarib'aal, jo' 
ajwi' laa'in xinq'axok u ut xink'ojlaak rik'in linYuwa' sa' li xnimajwal k'ojarib'aal. 

22«Ani wank xxik, chirab'ihaq li naxye li Musiq'ej reheb' li Iklees»”. 

Ap 4 

Li xnimajwal k'ojarib'aal li Yos sa' choxa 

1Moqon chik kiwil sa' moy u jun li okeb'aal teeto sa' choxa; ut li xyaab' kuxej li ak 
wab'ihom jo' xyaab' li tronpeet, jo'ka'in kixye we: “Taqen chaq arin, ink'utaq 
chawu li tento taak'ulmanq moqon”. 

2Sa' junpaat kinreechani li Musiq'ej, ut xwil jun li nimajwal k'ojarib'aal wan chaq 
sa' choxa, ut jun li k'ojk'o sa' xb'een li k'ojarib'aal.  

3Li k'ojk'o aran, a'an kama' li pek jaspe xk'ab'a' ut li kornalina; ut jun li kaqlaaq' 
nasutuk re li xnimajwal k'ojarib'aal kama' li esmeralda. 

4Chi xsutam li nimajwal k'ojarib'aal wankeb' kaahib' xka'k'aal chi k'ojarib'aal, ut 
k'ojk'ookeb' aran kaahib' xka'k'aal li cheekel winq tiqtookeb' rik'in saqi aq', ut 
wankeb' xkoroon oor sa' xjolomeb'. 

5Sa' li nimajwal k'ojarib'aal na'elk chaq li raq'kaaq, li xyaab' kuxej ut li kaaq; ut 
chiru li nimajwal k'ojarib'aal wank wuqub' chi xam lochlookeb', a'aneb' li wuqub' 
chi xmusiq' li Yos. 

6Chiru li nimajwal k'ojarib'aal wank kama' li palaw saqen saqenk ru, chanchan li 
krixtal. Ut sa' xyi li k'ojarib'aal jo'wi' chi xsutam wankeb' kaahib' li 
yo'yookeb', nujenaqeb' chi xsa' uhej, jo' chiruheb' jo' ajwi' chirixeb'. 

7Li xb'een sa' xyanqeb' chanchan jun li kaqkoj, li xkab' chanchan jun teelom 
wakax, li rox kama' jun li winq na'ilok ut li xka chanchan t'iw yo chi rupupik. 

8Li kaahib' chi yo'yookeb' wankeb' waqitq xik' ut nujenaqeb' chi xsa' uhej chi 
junqre ut chisa'; chi q'eq ut chi kutan ink'a' neke'hilank chi xyeeb'al: “Sant, Sant, 
Sant li Qaawa', li Nimajwal Yos, li ak wan chaq, li wank anaqwan ut li chaalel”. 

9Ut rajlal naq li yo'yookeb' neke'xk'e xloq'al, xwankil ut neke'yoxink chiru li 
k'ojk'o sa' li nimajwal k'ojarib'aal ut yo'yo chi junelik q'e kutan, 

10eb' li kaahib' xka'k'aal chi cheekel winq neke'xhupub' rib' chiru li k'ojk'o sa' li 
nimajwal k'ojarib'aal, neke'xloq'oni li yo'yo chi junelik q'e kutan ut neke'xkut li 
xkorooneb' chiru li nimajwal k'ojarib'aal, yookeb' chi xyeeb'al: 

11“Aak'ulub', at Qaawa', at qaYos, xk'ulb'al laanimal laaloq'al, li loq'onink ut 
laawankilal, xb'aan naq laa'at katyoob'tesink re chixjunil: rik'in laawajom 
ke'yoob'tesiik ut wankeb' chik anaqwan”. 

Ap 5 

Li hu rik'in li wuqub' chi tz'apleb' 

1Kiwil ajwi' sa' xnim uq' li k'ojk'o sa' li nimajwal k'ojarib'aal jun li hu tz'iib'anb'il 
chisa' ut chirix, tz'aptz'o rik'in wuqub' chi tz'apleb'.  

2Ut kiwil jun li ánjel kaw rib', yo chi xpuktesinkil chi kaw xyaab' xkux: “Ani 
xk'ulub' risinkileb' li tz'apleb' ut xteeb'al li hu?”, chan. 

3Ab'anan maajun kitawmank sa' choxa, chi moko sa' ruuchich'och' malaj rub'el ta 
li ch'och'; maajun kiruhank chi xteeb'al chi moko rilb'al xsa' li hu. 

4Ut laa'in k'ajo' naq kinyaab'ak xb'aan naq maa'ani kitawmank xk'ulub' ta 
xteeb'al chi moko rilb'al xsa' li hu. 

5Ab'an jun reheb' li cheekel winq kiyehok we: “Matyaab'ak. Chawil, li Kaqkoj re li 
xteepal laj Judá, a' li xTuxb' laj David, xq'axok u: a'an taa'isinq reheb' li wuqub' 
chi tz'apleb' ut tixte li hu”. 

6Toja' naq kiwil a'in: chi xk'atq li nimajwal k'ojarib'aal sutsu xb'aaneb' li kaahib' 
chi yo'yookeb' jo'wi' xb'aaneb' li cheekel winq, kiwil jun li Karneer xaqxo aran 
chanchan kamsinb'il, wank wuqub' xxukub' ut wuqub' xsa' li ru, a'aneb' li wuqub' 
chi xmusiq' li Yos taqlanb'ileb' sa' chixjunil li ruuchich'och'.  

7Ut a'an kolxchap li hu wank sa' xnim uq' li k'ojk'o sa' li nimajwal k'ojarib'aal. 

8Ut naq kixchap li hu, eb' li kaahib' chi yo'yookeb' ut li kaahib' xka'k'aal chi 
cheekel winq ke't'ane'k rub'el roq li Karneer, wankatqeb' x'aarp chixjunqaleb' jo' 
ajwi' xsek'eb' oor nujenaqeb' chi sununkil b'an, a'aneb' li xtij eb' li sant; 

9ut neke'xb'icha jun li ak' b'ich, yookeb' chi xyeeb'al: “Aak'ulub' xchapb'al li hu ut 
xteeb'al eb' li xtz'apleb', xb'aan naq katkamsiik ut rik'in laakik'el kaloq'eb' li winq 
ut li ixq cho'q re li Yos sa' xyanq chixjunileb' li xteepal ut xtenamit li 
ruuchich'och', yalaq chanru neke'ilok ut neke'aatinak; 

10ut kak'eheb' chi awab'ejink cho'q aj tij cho'q re li qaYos, ut te'awab'ejinq sa' 
xb'een li ruuchich'och'”. 

11Ut sa' li moy u kiwab'i xyaab'eb' xkux li k'iila ánjel chire li nimajwal k'ojarib'aal 
jo'wi' chi xsutam li yo'yookeb' ut eb' li cheekel winq, k'iila mil o'q'ob' chi o'q'ob' li 
xk'ihaleb',  

12yookeb' chi xyeeb'al chi kaw xyaab'eb' xkux: “Li Karneer kikamsiik, a'an 
xk'ulub' xk'ulb'al xwankil, xb'ihomal, xna'leb', xkawilal, xnimal xloq'al ut 
loq'onink, jo' ajwi' naq taaterq'usiiq xk'ab'a'”. 

13Ut chixjunileb' li yoob'tesinb'ileb' xb'aan li Yos sa' choxa, sa' ruuchich'och', 
rub'el li ch'och' ut sa' li palaw, jo'wi' chixjunil li wankatqeb' chisa', kiwab'i naq 
ke'chaq'ok: “A' li k'ojk'o sa' li nimajwal k'ojarib'aal jo' ajwi' li Karneer, chiwanq 
taxaq xnimal xloq'al, xkawilal ut chiterq'usiiq xk'ab'a' chi junelik q'e kutan”, 
chankeb'. 

14Ut eb' li kaahib' chi yo'yookeb' ke'xye: “Jo'kan taxaq!”. Toja' naq eb' li cheekel 
winq ke'xhupub' rib' chi loq'onink. 

Ap 6 

Li Karneer kixte li wuqub' chi tz'apleb' 

1Naq li Karneer kixte jun reheb' li wuqub' chi tz'apleb', kiwil ut kiwab'i li xb'een 
reheb' li kaahib' chi yo'yookeb', jo' xyaab' li kaaq naq kixye: “Kim”. 

2Kiwil, ut wank aran jun li saqi kawaay; ut li k'ojk'o chi xb'een wan chaq jun 
xsimaj. Kik'ehe'k jun xkoroon ut koho chi ak xq'axok u ut toj taaq'axoq wi' chik u. 

3Naq kixte li xkab' tz'apleb', kiwab'i li xkab' yo'yo, yo chi xyeeb'al: “Kim”. 

4Toja' naq ki'elk jun chik kawaay, kaq rix, ut li k'ojk'o chi xb'een kik'ehe'k 
xwankil re risinkil li tuqtuukilal sa' ruuchich'och', re naq te'xkamsi rib' 
chirib'ileb' rib' eb' li winq; ut kiq'axtesiik re jun li nimla jutz' ch'iich'. 

5Naq kixte li rox tz'apleb', kiwab'i li rox yo'yo, yo chi xyeeb'al: “Kim”. Kiwil, ut 
aran wank jun li q'eqi kawaay, ut li k'ojk'o chi xb'een wan chaq jun li b'isleb' sa' 
ruq'. 

6Ut kiwab'i jo' jun xyaab' kuxej sa' xyiheb' li kaahib' chi yo'yookeb', yo chi 
xyeeb'al: “Jun b'iis chi triiw chiru lajeeb' xka'k'aal chi tumin, oxib' b'iis chi sebada 
chiru lajeeb' xka'k'aal chi tumin; ab'an mik'a' aab'aanu re li aseeyt ut li b'iin”. 

7Naq kixte li xka tz'apleb', kiwab'i li xyaab' xkux li xka yo'yo, yo chi xyeeb'al: 
“Kim”. 

8Toja' naq kiwil, ut aran wank jun li kawaay, chaacha rix. Li k'ojk'o chi xb'een, 
a'an Kamk xk'ab'a', ut li xb'alb'a yo chi taaqenk re. Ut ke'k'ehe'k xwankil sa' 
xb'een li xka jachal li ruuchich'och', re kamsink rik'in ch'iich', rik'in we'ej, rax 
kamk ut rik'ineb' li josq' aj xul wankeb' sa' ruuchich'och'. 

9Naq kixte li ro' tz'apleb', kiwil rub'el li artal wankeb' aran li raanmeb' li 
ke'kamsiik sa' xk'ab'a' li Raatin li Yos ut li yaal ke'xk'e wi' xch'ooleb'. 

10Ut ke'ok chi xjapb'aleb' re chi kaw xyaab'eb' xkux, ut ke'xye: “At santil 
Eechalinel, laa'at paab'ajelat, toj jo'q'e tatkanaaq chi ink'a' tatraqoq aatin sa' 

xb'eeneb' li wankeb' sa' ruuchich'och' ut ink'a' taweeqajuniheb' li ke'kamsink 
qe?”. 

11Toja' naq kik'ehe'k jun li saqi aq' re li junjunq ut kiyeemank reheb' naq 
che'oyb'eninq wan chik kach'inaq toj taatz'aqloq li xk'ihaleb' li rech aj k'anjelil 
jo'wi' li xk'ihaleb' li riitz'in li tento te'kamsiiq jo'eb' a'an. 

12Naq li Karneer kixte li xwaq tz'apleb', kiwil, ut kiwank jun nimla hiik; li saq'e 
kiq'eqo'k jo' jun li t'ikr mutzuk ru, li po kikanaak chixjunil chanchan kik' 

13ut eb' li xchahimal li choxa ke't'anje'k sa' xb'een li ruuchich'och', jo' li xche'el li 
iig narach'ab'eb' li ru naq nachilchiliik xb'aan li kawil iq'. 

14Li choxa ki'isiik kama' nab'ote'k junaq hu, ut chixjunileb' li tzuul ut li na'ajej 
sutsuukeb' xb'aan li palaw kilaje'eek'asiik sa' xna'ajeb'. 

15Toja' naq eb' li awab'ej re li ruuchich'och', li ninqeb' xwankil, eb' li xjolomileb' 
laj puub', eb' li b'ihom, eb' li kaweb' rib' ut chixjunileb' laj loq'b'il k'anjel ut li 
wankeb' chi ach'ab'anb'il, koxe'xmuqatq rib' sa'eb' li ochoch pek ut sa'atqeb' li 
saqoonak sa'eb' li tzuul; 

16ut ke'xye reheb' li tzuul ut reheb' li saqoonak: “T'anenqex chaq sa' qab'een ut 
muqumaqo chiru li k'ojk'o sa' li xnimajwal k'ojarib'aal ut chiru li xjosq'il li 
Karneer! 

17Xb'aan naq xtaw xq'ehil li xnimal xkutankil li tojb'amaak, ut ani taaruhanq chi 
xkuyb'al a'an?”. 

Ap 7 

Te'kole'q eb' laj k'anjel chiru li Yos 

1Chirix chik a'an kiwil kaahib' chi ánjel xaqxookeb' sa' xkaaxukuutil li 
ruuchich'och', yookeb' chi xramb'al li kaahib' chi riq'ul li ruuchich'och' re naq 
ink'a' taa'apunq li iq' sa' xb'een li ruuchich'och', chi moko sa' xb'een li palaw 
malaj sa' xb'een junq toonaq chi che'. 

2Moqon kiwil jun chik li ánjel, yo chaq chi taqe'k sa' releb'l saq'e, wan chaq li 
xtz'apleb' li yo'yookil Yos rik'in. Ut kaw xyaab' xkux naq kixjap re chi xyeeb'al 
reheb' li kaahib' chi ánjel li ke'k'ehe'k xwankil chi xrahob'tesinkil li ruuchich'och' 
ut li palaw: 

3“Meerahob'tesi li ruuchich'och' chi moko li palaw malaj eb' li che', toj 
qak'ehaqeb' wan reetalileb' rik'in kaaxt chi xpeekemeb' laj k'anjel chiru li qaYos”, 
chan. 

4Ut kiwab'i li xk'ihaleb' li k'eeb'ileb' reetalil: kaahib' xwaqxaqk'aal mil (144,000) 
ke'xk'ul reetalil sa' xyanqeb' chixjunil li xteepaleb' li ralal xk'ajol laj Israel. 

5Sa' xyanqeb' xteepal laj Judá kab'laju mil k'eeb'ileb' reetalil; sa' xyanqeb' xteepal 
laj Rubén kab'laju mil; sa' xyanqeb' xteepal laj Gad kab'laju mil; 

6sa' xyanqeb' xteepal laj Aser kab'laju mil; sa' xyanqeb' xteepal laj Neftalí kab'laju 
mil; sa' xyanqeb' xteepal laj Manasés kab'laju mil; 

7sa' xyanqeb' xteepal laj Simehón kab'laju mil; sa' xyanqeb' xteepal laj Leví 
kab'laju mil; sa' xyanqeb' xteepal laj Isakar kab'laju mil; 

8sa' xyanqeb' xteepal laj Sabulón kab'laju mil; sa' xyanqeb' xteepal laj José 
kab'laju mil; sa' xyanqeb' xteepal laj Benjamín kab'laju mil k'eeb'ileb' reetalil. 

Li xnimal xk'ihaleb' li sik'b'ileb' ru sa' choxa 

9Chirix chik a'an kin'ilok, ut kink'e reetal naq k'ajo' xk'ihaleb' li tenamit! Maa'ani 
naruhank chi rajlankileb': chalenaqeb' chaq sa' chixjunileb' xteepal li xtenamit sa' 
ruuchich'och', yalaq chanru neke'ilok ut neke'aatinak, xaqxookeb' chiru li 
nimajwal k'ojarib'aal ut chiru li Karneer, tiqtookeb' rik'in saqi aq' ut wank xxaq 
mokooch sa' ruq'eb'.  

10Ut eb' a'an ke'xjap re chi kaw xyaab'eb' xkux: “Li kolb'a ib' nachalk rik'in li 
qaYos k'ojk'o sa' li xnimajwal k'ojarib'aal, ut rik'in li Karneer”, chankeb'. 

11Ut chixjunileb' li ánjel li xaqxookeb' chire li k'ojarib'aal, chi xsutam eb' li 
cheekel winq ut li kaahib' chi yo'yookeb', ke'xhupub' rib' chiru li nimajwal 
k'ojarib'aal ut ke'xloq'oni li Yos, 

12yookeb' chi xyeeb'al: “Jo'kan taxaq! A' taxaq li qaYos chiterq'usiiq xk'ab'a'. 
Rehaq taxaq li loq'al, li xnimal na'leb', li yoxink, li loq'onink, li wankilal ut li 
kawilal chi junelik q'e kutan. Jo'kan taxaq!”. 

13Toja' naq jun reheb' li cheekel winq ki'ok chi aatinak ut kixye we: “Eb' li 
tiqtookeb' rik'in saqi aq', aniheb' ut b'ar xlaje'chalk chaq?” 

14Kinchaq'ok chiru: “Wa', laa'at nakatnawok re”, chankin re. Ut a'an kixye: 
“A'aneb' a'in li xe'chalk chaq sa' li xnimal rahilal; xe'xpuch' li raq'eb' ut 
xe'xsaqob'resi sa' li xkik'el li Karneer. 

15“Jo'kan naq wankeb' chiru li xnimajwal k'ojarib'aal li Yos ut neke'k'anjelak 
chiru chi q'eq ut chi kutan sa' li rochoch; ut li k'ojk'o sa' li nimajwal k'ojarib'aal 
taamuheelanq reheb'. 

16Ink'a' chik te'tz'okaaq chi moko te'chaqiq chik reheb'; ink'a' chik te'kete'q 
xb'aan li saq'e chi moko xb'aan xtiqwal chixjunil k'a'aq re ru. 

17Xb'aan naq li Karneer li wank sa' xyi li nimajwal k'ojarib'aal tixb'eresiheb' ut 
tixk'am xb'eheb' toj sa'eb' xyo'leb'aal li yu'amha'. Ut li Yos taachaqihob'resinq re 
chixjunil li xya'aleb' ru”. 

Ap 8 

Li xwuq tz'apleb': li wuqub' chi ánjel 

1Naq li Karneer kixte li xwuq tz'apleb', kich'anaak li eek'ank sa' choxa chiru tana 
mer honal. 

2Toja' naq kiwil li wuqub' chi ánjel xaqxookeb' chiru li Yos, ut ke'k'ehe'k wuqub' 
xtronpeet. 

3Kichalk jun chik li ánjel ut kixaqliik chiru li artal, wank jun sansaar oor rik'in. Ut 
ke'q'axtesiik re naab'al chi sununkil b'an re naq tixyeechi'i rochb'een xtijeb' 
chixjunileb' li sant, sa' xb'een li artal oor li wank chiru li nimajwal k'ojarib'aal. 

4Ut li xsib'el eb' li sununkil b'an rochb'een li xtijeb' li sant ki'elk sa' ruq' li ánjel ut 
kitaqe'k toj chiru li Yos. 

5Chirix chik a'an li ánjel kixchap li sansaar, kixnujob'resi rik'in ru xxamlel li artal 
ut kixkut sa' xb'een li ruuchich'och'. Toja' naq kiwank kaaq, xyaab' kuxej, 
raq'kaaq ut hiik. 

Li kaahib' chi tronpeet 

6Eb' li wuqub' chi ánjel li wankeb' xtronpeet ke'xkawresi rib' re xyaab'asinkileb'. 

7Li xb'een ánjel kixyaab'asi li xtronpeet ut kiwank saqb'ach ut xam yuub'il rik'in 
kik'. Toja' naq a'an kik'ute'k chaq sa' xb'een li ruuchich'och'. Ut li rox jachal li 
ruuchich'och' kik'atk, rochb'een li rox jachal chixjunileb' li che' ut chixjunil li rax 
pim. 

8Li xkab' ánjel kixyaab'asi li xtronpeet, ut wank k'aru kama' jun nimla tzuul yo 
xxamlel kikute'k sa' palaw, ut li rox jachal li palaw kikik'o'k ru: 

9Li rox jachal chixjunil li yoob'tesinb'il li wankeb' xyu'am sa' palaw ke'kamk ut li 
rox jachal chixjunileb' li jukub' ke'sache'k. 

10Li rox ánjel kixyaab'asi li xtronpeet, ut kit'ane'k chaq sa' choxa jun li nimla 
chahim, yo xxamlel kama' jun li saqenk: kit'ane'k sa' xb'een li rox jachal 
chixjunileb' li nima' ut sa' xb'eeneb' li yo'leb'aal ha'. 

11Li xk'ab'a' li chahim a'an K'a. Li rox jachal chixjunileb' li ha' ke'k'aho'k ut 
naab'aleb' li tenamit ke'kamk xb'aaneb' li ha', xb'aan naq ke'k'aho'k. 

12Toja' naq li xka ánjel kixyaab'asi li xtronpeet, ut kikete'k li rox jachal li saq'e, li 
rox jachal li po ut li rox jachal chixjunileb' li chahim: ki'aak'ab'o'k li rox jachal 
chixjunil a'an, ut li rox jachal li kutan ink'a' kisaqeno'k ru; jo'kan ajwi' li q'oqyink. 

13Chirix chik a'an kiwil ut kiwab'i jun li t'iw yo chi xik'ank taqe'q sa' xyi li choxa, 
kaw xyaab' xkux naq kixye: “Rahilal, rahilal, rahilal sa' xb'eeneb' li wankatqeb' sa' 
ruuchich'och', sa' xk'ab'a' xyaab'eb' li tronpeet li okeb' re chi xyaab'asinkil eb' li 
oxib' chik chi ánjel!”. 

Ap 9 

Li ro' tronpeet 

1Li ro' ánjel kixyaab'asi li xtronpeet, ut kiwil jun li chahim kit'ane'k chaq sa' 
choxa toj sa' ruuchich'och'. Kik'ehe'k re li xlaawil li xchamal li Siwan,  

2ut kixte li xchamal li Siwan. K'ajo' li sib' kitaqe'k chaq sa' li jul, kama' xsib'el 
junaq nimla xam, ut kiq'oqyino'k ru li saq'e jo'wi' li iq' xb'aan xsib'el li jul. 

3Sa' li sib' ke'elk chaq aj saak' sa' xb'een li ruuchich'och', ut ke'k'ehe'k xwankil jo' 
xwankileb' laj xook' sa' ruuchich'och'. 

4Ke'yehe'k chaq reheb' naq maak'a' te'xb'aanu re li che'k'aam sa' ruuchich'och', 
chi moko re chixjunil li rax rax ru pim malaj re junaq che', ka'ajeb' b'an wi' li winq 
li maak'a'eb' li xkaaxtil li Yos chi xpeekemeb'. 

5Ab'an ink'a' ke'k'ehe'k xwankil re xkamsinkileb', ka'aj b'an wi' 
xrahob'tesinkileb' chiru oob' po; ut li rahilal neke'xk'e a'an kama' naq natiwe'k 
junaq xb'aan laj xook'. 

6Sa'eb' li kutan a'an eb' li winq te'xsik' xkamikeb' ut ink'a' te'xtaw; te'rataw 
kamk, ab'an li kamk taa'eleliq chiruheb'. 

7Eb' laj saak' chanchan rilb'aleb' li kawaay kawresinb'ileb' cho'q re sachok; sa' 
xjolomeb' wankeb' chanchan koroon yiib'anb'il rik'in oor, ut li xnaq' ruheb' jo' 
xnaq' ru winq. 

8Li rismaleb' kama' rismal ixq ut eb' li ruuch reheb' kama' ruuch re kaqkoj. 

9Wankeb' xkolb'al li re xch'ooleb' yiib'anb'il jo' rik'in ch'iich', ut li xxik'eb' 
neke'eek'ank jo' xyaab'eb' li b'eleb'aal ch'iich' kelonb'ileb' xb'aan k'iila kawaay 
yookeb' chi aanilak re sachok. 

10Wankeb' xye chanchan xye laj xook', ut wankeb' li neke'tiwok wi'; ut li xyeheb' 
wankeb' xwankil chi xrahob'tesinkileb' li tenamit chiru oob' po. 

11Li xjolomileb' a'in a'an li x'ánjel li Siwan, a' li naxk'ab'a'in Abadón sa' hebreo ut 
Apolión sa' griego (naraj naxye: “aj Sachonel”). 

12Li xb'een rahilal ak xnume'k; chak'e reetal, toj wank wiib' chik chalkeb' re 
chirix a'an. 

Li xwaq tronpeet 

13Li xwaq ánjel kixyaab'asi li xtronpeet. Toja' naq kiwab'i jun xyaab' kuxej ki'elk 
chaq sa'eb' li kaahib' chi xxukub' li artal ooro li wank chiru li Yos, 

14ut kixye re li xwaq ánjel li wank xtronpeet: “K'ixeb' li kaahib' chi ánjel li 
jit'jookeb' chire li nima' Éwfrates”. 

15Ut ke'k'ixe'k li kaahib' chi ánjel li yo'oon wankeb' cho'q re li honal, re li kutan, li 
po ut li chihab', re xkamsinkileb' li rox jachal chixjunileb' li winq. 

16Li xk'ihaleb' laj puub' li wankeb' chirix kawaay, kiwab'i naq lajeek'aal mil chi 
k'iila mil. 

17Ut jo'ka'in naq ke'xk'ut rib' chiwu eb' li kawaay ut eb' li wankeb' chirixeb': 
wankeb' xkolb'al li re xch'ooleb' kama' li xam, li jasinto ut li asuupr na'ilok; li 
xjolomeb' li kawaay kama' xjolomeb' li kaqkoj, ut sa' reheb' na'elk chaq xam, sib' 
ut asuupr. 

18Ke'kamsiik li rox jachal chixjunileb' li winq xb'aaneb' li oxib' chi rahilal a'in: 
xb'aan li xam, li sib' ut li asuupr li na'elk chaq sa' reheb'. 

19Xb'aan naq li xwankileb' li kawaay wank sa' reheb' ut sa' xyeheb'; li xyeheb' 
chanchaneb' k'anti', wankeb' xjolom ut rik'in a'an neke'rahob'tesink. 

20Ab'an li junch'ol chik, eb' li winq li ink'a' ke'kamsiik xb'aaneb' li rahilal a'an, 
ink'a' ke'yot'e'k xch'ool ink'a' ke'xjal xk'a'uxl chirixeb' li xb'aanuhom; ink'a' 
ke'xkanab' xloq'oninkileb' ru laj tza chi moko li xyoseb' yiib'anb'ileb' rik'in oor, 
plaat, q'anch'iich', pek ut che'. Ink'a' ke'xkanab' xloq'oninkil eb' li yos li ink'a' 
neke'ruhank chi ilok, chi moko ab'ink ut b'eek.  

21Ink'a' ajwi' ke'yot'e'k xch'ool chirix li kamsink, tuulak, muxuk ib' ut elq'ak 
nalaje'xb'aanu. 

Ap 10 

Chalk re li xnimal rahilal 

1Kiwil ajwi' jun chik li ánjel kaw rib', yo chaq chi kub'eek sa' choxa, sutsu sa' 
choql, wank li kaqlaaq' chi xb'een xjolom; li xnaq' ru kama' li saq'e ut eb' li ra' 
chanchaneb' oqech yo xxamlel. 

2Wank sa' ruq' jun li ch'ina tasal hu teeto xsa'. Ut kixk'e li xnim oq sa' xb'een li 
palaw ut li xtz'e oq sa' xb'een li ruuchich'och'. 

3Toja' naq kixjap re chi kaw xyaab' xkux, jo' naxjap re li kaqkoj; ut naq kixjap re, 
ki'ab'iik xyaab' wuqub' chi kaaq. 

4Naq kiraqe'k xyaab' eb' li wuqub' chi kaaq, kin'ok raj chi tz'iib'ak, ab'an kiwab'i 
jun xyaab' kuxej sa' choxa yo chi xyeeb'al: “Tz'ap rik'in tz'apleb' li b'arwan xe'xye 
li wuqub' chi kaaq ut maatz'iib'a a'an”. 

5Toja' naq li ánjel li kiwil, li xaqxo sa' xb'een li palaw ut li ruuchich'och', kixtaqsi li 
xnim uq' sa' choxa  

6ut kixye jurament sa' xk'ab'a' li Yos, li yo'yo chi junelik q'e kutan, a' li 
kiyoob'tesink re li choxa ut chixjunil li wank chisa', li ruuchich'och' rochb'een 
chixjunil li wank chisa', li palaw rochb'een chixjunil li wank chisa'. Kixye chi 
jo'ka'in: “Maak'a' chik b'ayk! 

7Naq taa'ab'imanq li xyaab' xkux li xwuq ánjel ut a'an tixyaab'asi li xtronpeet, 
toja' naq sa'eb' li kutan a'an taatz'aqloq ru li xtz'aptz'ookil na'leb' li Yos, jo' kixye 
chaq rik'in chaab'il esilal reheb' laj k'anjel chiru, a'eb' li propeet”. 

Li ch'ina hu nuq'bil 

8Li xyaab' kuxej li kiwab'i sa' choxa kinraatina wi' chik ut kixye we: “Ayu, chap li 
ch'ina hu teeto sa' ruq' li ánjel li wank chi xaqxo sa' xb'een li palaw ut li 
ruuchich'och'”.  

9Toja' naq kohin wan wi' li ánjel ut kinye re naq chixk'e we li ch'ina hu; ut a'an 
kixye we: “Chap ut nuq': tixk'ahob'resi laasa', ab'an sa' laawe kama'aq xki'al li 
xya'al kab'”. 

10Kink'ul li ch'ina hu sa' ruq' li ánjel ut kinnuq': li xki'al sa' li we jo' xki'al li xya'al 
kab', ab'anan, naq kinnuq', kik'aho'k sa' linsa'.  

11Toja' naq kiyehe'k we: “Tento naq tat-aatinaq wi' chik jo' propeet chirix 
naab'aleb' chi tenamit, jo' ajwi' chirix naab'aleb' li amaq' ut awab'ej”. 

Ap 11 

Li wiib' chi testiiw 

1Chirix chik a'an kik'ehe'k we jun li kaxlan'aj chanchan junaq b'isleb' che', ut 
kiyehe'k we: “Xaqlin ut b'is li rochoch li Yos ut li artal; ajla ajwi' li xk'ihaleb' li 
neke'loq'onink chisa'. 

2Ab'anan li neb'aal li wank chirix, kanab', maab'is xb'aan naq q'axtesinb'il reheb' 
li maak'a'eb' xpaab'aal, ut eb' a'an te'xyeq'i li Santil Tenamit chiru wiib' roxk'aal 
po. 

3Ut laa'in tinb'aanu naq eb' linwiib' chi testiiw tiqtooqeb' rik'in saak, te'aatinaq 
jo' propeet chiru oxk'aal xka o'q'ob' (1,260) kutan”. 

4A'aneb' a'in li wiib' xche'el olivo ut li wiib' xna'aj kanteel li xaqxookeb' chiru li 
xQaawa' li ruuchich'och'. 

5Wi wank junaq taa'ajoq raj xrahob'tesinkileb', taa'elq chaq xam sa' reheb' ut 
tixnuq'eb' li xik' neke'ilok reheb'. Jo'ka'in naq taakamsiiq yalaq ani taa'ajoq 
xrahob'tesinkileb'. 

6Eb' a'in wankeb' xwankil chi xtz'apb'al li choxa re naq ink'a' tixk'e li hab' sa'eb' li 
kutan yooqeb' wi' chi aatinak jo' propeet; wankeb' ajwi' xwankil chi xsutq'isinkil 
li ha' cho'q kik' jo'wi' re xrahob'tesinkil li ruuchich'och' rik'in chixjunil li rahilal 
jar wa te'raj xb'aanunkil. 

7Akaq xe'raqe'k chi xyeeb'al li yaal, toja' naq li josq' aj Xul taataqe'q chaq sa' li 
Siwan ut taayaloq u rik'ineb', tixq'ax ruheb' ut tixkamsiheb'. 

8Ut li xch'och'el sululeb' a'an te'kanaaq sa'eb' li xaalib'e re li xNimal Tenamit li 
naxk'ab'a'in Sodoom malaj Ejiipt chi jalb'il ru xyaalalil; aran ajwi' kik'ehe'k chiru 
krus li xQaawa'eb' a'an. 

9Chiru oxib' kutan rik'in jun wa'leb' wanqeb' winq sa' chixjunil li tenamit, sa' 
chixjunil li amaq', aatinob'aal ut xteepal li ruuchich'och' te'ril li xch'och'el 
sululeb', ut ink'a' te'xkanab' chi jilib'aak sa' muqleb'aal. 

10Toja' naq eb' li wankeb' sa' ruuchich'och' te'ninq'ehiq sa' xk'ab'a'eb' a'an, 
te'saho'q xch'ool ut te'sihinq chirib'ileb' rib' xb'aan naq eb' li wiib' chi propeet 
a'in ke'xrahob'tesiheb' li wankatqeb' sa' ruuchich'och'. 

11Ab'anan, naq ak ke'nume'k li oxib' kutan rik'in jun wa'leb', jun yu'am musiq'ej 
elenaq chaq rik'in li Yos ki'ok rik'ineb', ut ke'xaqliik: k'ajo' xxiweb' li yookeb' chi 
ka'yank. 

12Toja' naq kiwab'i jun xyaab' kuxej, kaw yo chi xyeeb'al sa' choxa: “Taqenqex 
chaq arin”. Ut ke'taqe'k sa' choxa sa' li choql, chiruheb' li xik' neke'ilok reheb'. 

13Sa' ajwi' li honal a'an kiwank jun li nimla hiik: li xlaje jachal li tenamit ki'uq'e'k, 
ut ke'kamk wuqub' mil chi winq xb'aan li hiik; ut eb' li ink'a' ke'kamk, ke'xnima 
xloq'al li Yos wank sa' choxa chi k'ajo'eb' xxiw. 

14Jo'ka'in kinume'k li xkab' rahilal. K'e reetal, we' chaq, ak chi seeb' li rox rahilal. 

Li xwuq tronpeet 

15Li xwuq ánjel kixyaab'asi li xtronpeet, ut ke'ab'iik sa' choxa xyaab' kuxej q'axal 
kaw, yookeb' chi xyeeb'al: “Ak xk'ulunk li x'awab'ejihom li Qaawa': li qaYos ut li 
xKriist te'taqlanq sa' xb'een li ruuchich'och', ut te'awab'ejinq chi junelik q'e 
kutan”. 

16Toja' naq li kaahib' xka'k'aal chi cheekel winq k'ojk'ookeb' sa'eb' li xk'ojarib'aal 
chiru li Yos, ke'xhupub' rib' ut ke'xloq'oni li Yos, yookeb' chi xyeeb'al: 

17“Naqab'anyoxi aawe, at Qaawa', at Nimajwal Yos, li ak wankat chaq ut li wankat 
anaqwan, xb'aan naq wank chik sa' laawuq' laanimal laawankil ut xatikib' 
awab'ejink. 

18Xe'josq'o'k eb' li tenamit, ab'an xchalk laajosq'il ut xtaw xq'ehil xraqb'al aatin 
sa' xb'eeneb' li kamenaq, jo'wi' xq'ajkamunkileb' laj k'anjel chawu, a'eb' li 
propeet, eb' li sant ut eb' li neke'paab'ank chawu jo' kok' jo' ninq. Xtaw xq'ehil 
xsachb'aleb' ajwi' li neke'sachok re li ruuchich'och'”. 

19Ut kiteeliik li rochoch li Yos sa' choxa, kik'utunk li xLoq'laj Kaaxil li Sumwank 
sa' rochoch li Yos ut kilaje'wank raq'kaaq, xyaab' kuxej, kaaq, hiik ut makach'in li 
saqb'ach. 

Ap 12 

Li ixq ut li nimla k'anti' kaq rix 

1Jun li nimla eetalil kik'utunk sa' choxa: jun li ixq tiqto rik'in li saq'e, li po wank 
rub'el roq, ut sa' xjolom wank jun li koroon kab'laju chi chahim wank chiru. 

2Ut a'an wank sa' yu'am, japjo re xb'aan xrahilal li ilok kutan ut q'axal ra wank 
xb'aan li alank. 

3Toja' naq kik'utunk jun chik eetalil sa' choxa: jun li nimla k'anti' kaq rix, wank 
wuqub' xjolom ut lajeeb' xxukub', ut sa' xb'eeneb' li xjolom wankeb' wuqub' 
lemtz'il koroon.  

4Li xye yo chaq chi xkelonkil li rox jachal xk'ihal li chahim sa' choxa, ut kixkuteb' 
sa' ruuchich'och'. Toja' naq li nimla k'anti' kixaqliik chiru li ixq ok re chi alank, re 
naq, jo'q'e taayo'laaq li xk'uula'al, tixnuq' raj. 

5Ut li ixq kiwank li xk'uula'al, teelom, li tento tixb'eresiheb' chixjunil li tenamit 
rik'in b'aar ch'iich'; ut kolsaapuuq li xyum, jun k'oot toj rik'in li Yos, toj chi xk'atq 
li xnimajwal k'ojarib'aal. 

6A'ut li ixq ki'elelik toj sa' li chaqich'och' b'ar wi' wank xna'aj kawresinb'il xb'aan 
li Yos: aran taach'oolaniiq chiru oxk'aal xka o'q'ob' kutan (1,260). 

7Toja' naq kitiklaak jun li nimla yalok u sa' choxa: laj Miguelrochb'eeneb' li x'ánjel 
ke'xyal xmetz'ew rik'in li nimla k'anti'. Ke'yalok ajwi' eb' li nimla xul 
rochb'eeneb' li x'ánjel, 

8ab'an ink'a' ke'xkuy ut ink'a' chik kiwank na'ajej cho'q reheb' sa' choxa. 

9Ut kikute'k chaq taq'a li nimla xul, li najter k'anti', a' li maa'us ut aj tza 
nayeemank re: a'an nab'alaq'ink re chixjunil li ruuchich'och'; kikute'k chaq sa' 
ruuchich'och' rochb'een chaq eb' li x'ánjel. 

10Toja' naq kiwab'i jun xyaab' kuxej sa' choxa, kaw yo chi xyeeb'al: “Anaqwan ak 
xk'ulunk li kolb'a ib', li xnimal xloq'al ut li x'awab'ejihom li qaYos ut li xwankilal li 
xKriist, xb'aan naq xkute'k chaq taq'a laj jitol reheb' li qiitz'in, a' li najitok reheb' 
chiru li qaYos chi q'eq ut chi kutan. 

11Eb' a'an xe'xq'ax ru sa' xk'ab'a' li xkik'el li Karneer jo' ajwi' rik'in li aatin xe'xye 
chi yaal, xb'aan naq ink'a' xe'xra ru li xyu'ameb' chiru li kamk. 

12Jo'kan utan, chisaho'q sa' eech'ool, ex choxa ut chejunilex li wankex chisa'. 
Ab'an ra chaalel sa' eeb'een laa'ex li ruuchich'och' ut palaw, xb'aan naq laj tza 
xkub'eek eerik'in chi k'ajo' xjosq'il: naxnaw naq ajlanb'il kutan aj chik taawanq”. 

13Naq li nimla k'anti' kiril naq kikute'k chaq sa' ruuchich'och', kixkut rib' sa' 
xb'een li ixq, a' li kiwank xk'uula'al teelom. 

14Ab'an li ixq kik'ehe'k re xkab'ichaleb' li xxik' li nimla t'iw, re taaxik'anq toj sa' li 
xna'aj, sa' li chaqich'och', najt rik'in li nimla k'anti'. Ut aran tento taach'oolaniiq 
chiru wank xka chihab'.  

15Toja' naq li k'anti' kixxa'wa sa' re kama' jun nima', chirix li ixq, re naq taakelooq 
raj xb'aan li nima'. 

16Ab'an li ch'och' kichalk chi xtenq'ankil li ixq: kixte li re ut kixnuq' li nima' li 
kixxa'wa li nimla k'anti'. 

17Aran kichalk xjosq'il li nimla xul sa' xb'een li ixq ut koho chi xyalb'al xmetz'ew 
rik'ineb' li ralal xk'ajol li ixq, li jo'k'ihal chik ke'kanaak, a'aneb' li neke'paab'ank 
re li xchaq'rab' li Yos ut neke'xk'uula sa' xch'ool li xch'olob'ahom li Jesus. 

18Ut laa'in xaqxookin chaq sa' xb'een samahib' chire li palaw naq kik'ulmank a'an. 

Ap 13 

Li wiib' chi josq' aj xul 

1Kiwil naq ki'elk chaq sa' li palaw jun li josq' aj xul wank lajeeb' xxukub' ut 
wuqub' xjolom. Chiruheb' li xxukub' wank lajeeb' lemtz'il koroon, ut sa' xb'eeneb' 
li xjolom junjunq tz'iib'anb'ileb' k'ab'a'ej re majewank. 

2Li josq' aj xul kiwil chanchan junaq hix, eb' li roq chanchan roq li tz'uqtz'un ut li 
xxolol kama' xxolol li kaqkoj. Ut kik'ehe'k re xb'aan li nimla k'anti' li xkawilal, li 
xk'ojarib'aal ut li xnimal xwankil. 

3Kiwil ajwi' naq jun reheb' li xjolom wank xyok'olal ut kamk raj xb'aan; ab'an li 
xnimal xtiq'ilal kik'iraak. Toja' naq chixjunil li ruuchich'och' ke'sachk xch'ool, 
ke'ok chi xtaaqenkil li josq' aj xul 

4ut ke'xloq'oni li nimla k'anti', xb'aan naq kixk'e xwankil li josq' aj xul. Ke'xloq'oni 
ajwi' li josq' aj xul, yookeb' chi xyeeb'al: “Ani tawi' chanchan li josq' aj xul? Ani 
tawi' taaruhanq chi yalok rik'in?”. 

5Kik'ehe'k ajwi' xwankil li josq' aj xul chi xyeeb'al q'etq'etil aatin ut majewank, jo' 
ajwi' chi k'anjelak chiru wiib' roxk'aal po. 

6Ut a'an kixte li re chi xmajewankil li Yos: chi xmajewankil li xk'ab'a' ut li 
xmuheb'aal jo' ajwi' jo'k'ihaleb' li wankeb' sa' choxa. 

7Kik'ehe'k xwankil chi yalok rik'ineb' li sant ut xq'axb'al ruheb', jo' ajwi' kik'ehe'k 
xwankil sa' xb'een chixjunileb' li xteepal ut li xtenamit li ruuchich'och', yalaq 
chanru neke'ilok ut neke'aatinak. 

8Ut chixjunileb' li wankatqeb' sa' ruuchich'och' ke'xloq'oni ru, eb' li ink'a' 
tz'iib'anb'ileb' xk'ab'a' sa' xhuhil li yu'am, chalen chaq sa' xk'ojlajik li 
ruuchich'och'. Li hu a'in wank rik'in li Karneer kikamsiik. 

9Ani wank xxik chirab'ihaq: 

10“Ani tento taaxik sa' tz'alam, sa' tz'alam taaxik; ani tento taakamsiiq rik'in 
ch'iich', rik'in ch'iich' taakamsiiq”. Jo'ka'in neke'kuyuk ut neke'paab'ank eb' li 
sant. 

Li josq' aj xul li kitaqe'k chaq sa' li ch'och' 

11Chirix chik a'an kiwil jun chik josq' aj xul yo chaq chi taqe'q sa' ch'och', wank 
wiib' xxukub' kama' xxukub' li karneer, ab'an kaw naxjap re kama' junaq mama' 
xul. 

12Wank rik'in chixjunil li xwankil li xb'een xul naq yo chi k'anjelak chiru, ut 
naxb'aanu naq chixjunileb' li wankatqeb' sa' ruuchich'och' te'xloq'oni li xb'een 
xul, a' li kik'iraak li xyok'olal li kikamk raj wi'. 

13Naxb'aanu xninqal ru eetalil chiruheb' li tenamit, naxk'e ajwi' chi kub'eek chaq 
xam sa' choxa toj sa' ruuchich'och'; 

14ut naxb'alaq'iheb' li wankeb' sa' ruuchich'och' rik'ineb' li eetalil k'eeb'ileb' re 
xb'aanunkil chiru li josq' aj xul, rik'in xyeeb'al reheb' li wankeb' sa' ruuchich'och' 
naq te'xyiib' jun xjalam u li josq' aj xul, a' li tiq'b'il chi ch'iich' ut moko kikamk ta. 

15Kik'ehe'k xwankil chi xk'eeb'al xyu'am li xjalam u li josq' aj xul re naq 
taa'aatinaq ut tixk'eheb' chi kamk jo'k'ihaleb' li ink'a' te'loq'oninq re li xul.  

16Ut chixjunileb', jo' kok' jo' ninq, b'ihom ut neb'a', aj loq'b'il k'anjel ut 
ach'ab'anb'ileb', naxk'e chi k'ehe'k reetalileb' sa'eb' li xnim uq' malaj chi 
xpeekemeb', 

17re naq maa'ani taaruhanq chi loq'ok malaj k'ayink chi maak'a'aq li eetalil a'an, 
a' li xk'ab'a' li josq' aj xul malaj li rajlil li xk'ab'a'. 

18Arin a' li chaab'il k'a'uxl na'ajmank ru. Ani wank xna'leb', chirajla li rajlil li josq' 
aj xul, xb'aan naq a'an rajlil jun li winq. Li rajlil a'an waqib' xkaalajuk'aal xkab' 
o'q'ob' (666). 

Ap 14 

Li Karneer ut eb' li sik'b'ileb' ru xb'aan li Yos 

1Kin'ilok wi' chik, ut wank aran li Karneer xaqxo sa' xb'een li tzuul Sión, 
rochb'eeneb' kaahib' xwaqxaqk'aal mil (144,000) chi poyanam, wank li xk'ab'a' li 
Karneer ut li xk'ab'a' li xYuwa'eb' tz'iib'anb'il chi xpeekemeb'. 

2Ut kiwab'i jun xyaab' kuxej sa' choxa, jo' xyaab' k'iila ha', jo' naq namoqk jun li 
kawil kaaq; li xyaab' kuxej kiwab'i chanchan xyaab' xkuxeb' laj aarp naq yo li 
aarpik. 

3Yookeb' chaq chi xb'ichankil jun li ak' b'ich chiru li nimajwal k'ojarib'aal jo'wi' 
chiruheb' li kaahib' chi yo'yookeb' ut eb' li cheekel winq. Ut maa'ani kiruhank chi 

xtzolb'al li b'ich a'an, ka'ajwi' li kaahib' xwaqxaqk'aal mil, a'aneb' li ke'kole'k sa' 
xyanqeb' li wankeb' sa' ruuchich'och'. 

4A'aneb' a'in li ink'a' ke'xmux rib'eb' rik'in ixq xb'aan naq wankeb' chi 
xjunxaqalil: neke'xtaaqe li Karneer yalaq b'ar. Eb' a'in kolb'ileb' sa' xyanqeb' li 
winq jo'keb' xb'een u cho'q re li Yos ut li Karneer. 

5Ink'a' ke'tik'ti'ik, xb'aan naq maak'a' xmaakeb'. 

Li oxib' chi ánjel 

6Chirix chik a'an kiwil jun chik li ánjel yo chi xik'ank sa' xyi li choxa, wan chaq 
rik'in jun li chaab'il esilal li maak'a' roso'jik: a'an tento xpuktesinkil rik'ineb' li 
wankeb' sa' ruuchich'och' jo' ajwi' rik'ineb' chixjunil li amaq' ut tenamit, yalaq 
chan re ru neke'ilok ut neke'aatinak. 

7Ut a'an kixye chi kaw xyaab' xkux: “Chexiwa ru li Yos ut chek'e xloq'al xb'aan 
naq xtaw xq'ehil naq taaraqoq aatin; cheloq'oni li kib'aanunk re li choxach'och', li 
palaw ut eb' li yo'leb'aal ha'”. 

8Ut jun chik li ánjel kitaaqenk re, kixye: “Xt'ane'k, ak xt'ane'k li nimla tenamit 
Babilonia, a' li kik'ehok chi maakob'k chixjunileb' li tenamit sa' ruuchich'och' 
rik'in li xmaa'usilal. Chanchan naq kixkaltesiheb' rik'in b'iin. Ut a'an k'ajo' naq 
kixchiq' xjosq'il li Yos!”. 

9Moqon jun chik li ánjel, a' li rox, kitaaqenk reheb' ut kixye chi kaw xyaab' xkux: 
“Wi junaq tixloq'oni li josq' aj xul jo'wi' li xjalam u, ut tixk'ul li reetalil chi 
xpeekem malaj chi ruq', 

10taachalq tojb'amaak sa' xb'een. Tento taaruk' xb'iinul xjosq'il li Yos, li ak 
k'eeb'il, chi maak'a' xyu, sa' li xsek'ul li xjosq'il. Ut taarahob'tesiiq rik'in xam ut 
asuupr, chiruheb' li santil ánjel ut chiru li Karneer. 

11Li xsib'el li xrahilaleb' taataqe'q chi junelik q'e kutan ut maak'a'aq hilank chi 
q'eq chi kutan cho'q reheb' li te'loq'oninq re li josq' aj xul ut li xjalam u jo'wi' 
cho'q reheb' li te'xk'ul li reetalil li xk'ab'a'”. 

12Arin na'ajmank ru li xkuyumeb' li sant, a'aneb' li neke'xk'e xch'ool chirix li 
xchaq'rab' li Yos ut chi xpaab'aankil li Jesus. 

13Chirix chik a'an kiwab'i jun xyaab' kuxej yo chi xyeeb'al sa' choxa: “Tz'iib'a: 
«Chalen anaqwan us xaq reheb' li kamenaq neke'kamk rik'in li Qaawa'»”. “Yaal -
chan li Musiq'ej-, hilaanqeb' rik'in li xk'anjeleb', xb'aan naq li xb'aanuhomeb' 
neke'ochb'eenink reheb'”. 

Li q'olom sa' ruuchich'och' 

14Kin'ilok wi' chik, ut aran wank jun li saqi choql, ut sa' xb'een li choql k'ojk'o jun 
kama' rilob'aal li K'ajolb'ej: sa' xjolom wank jun li koroon oor ut sa' ruq' jun 
q'esnal ch'iich'. 

15Moqon ki'elk jun chik li ánjel sa' rochoch li Yos, japjo re chi xyeeb'al chi kaw 
xyaab' xkux re li k'ojk'o sa' xb'een li choql: “Tikib' li setok rik'in laach'iich', xb'aan 
naq xwulak xq'ehil li q'olok: ak xq'ano'k li awimq sa' ruuchich'och'”. 

16Ut li k'ojk'o sa' xb'een li choql kixch'ik li xch'iich' sa' li ruuchich'och', ut li 
ruuchich'och' kiq'ole'k. 

17Toja' naq jun chik li ánjel ki'elk sa' rochoch li Yos li wank sa' choxa, wank ajwi' 
jun q'esnal ch'iich' rik'in. 

18Ut jun chik li ánjel ki'elk chaq sa' li artal, a' li wank xwankil sa' xb'een li xam, ut 
kaw kixjap re chi xyeeb'al re li wank xq'esnal ch'iich': “Isi laaq'esnal ch'iich' ut set 
chi kuut li uub' wankeb' sa' ruuchich'och', xb'aan naq ak cheekeb' chik li ru”. 

19Toja' naq li ánjel kixch'ik li xch'iich' sa' li ruuchich'och', kixxok li uub' sa' li 
ruuchich'och' ut kixkuteb' sa' li nimla yatz'leb'aal wan wi' li xjosq'il li Yos. 

20Ke'xyatz' li uub' chirix li tenamit, ut ki'elk kik' sa' li yatz'leb'aal; a'an kiwulak toj 
sa' xteramil xch'iich'ul xsa' reheb' li kawaay, wiib' xkaak'aal leew xnajtil ru xjek'i 
wi' rib'. 

Ap 15 

Eb' li wuqub' chi rahilal 

1Chirix chik a'an kiwil sa' choxa jun chik nimla eetalil ut sachb'ach'oolej rilb'al: 
wuqub' chi ánjel yookeb' chaq chi xk'amb'al wuqub' chi rahilal te'chalq sa' 
roso'jik, xb'aan naq rik'ineb' a'an taatz'aqloq ru li xjosq'il li Yos. 

2Kiwil ajwi' jo' jun li palaw nalemtz'unk ru, yuub'il rik'in xam; ut eb' li ke'xq'ax ru 
li josq' aj xul jo' ajwi' li ink'a' ke'xk'e xwankil li xjalam u ut li rajlil li xk'ab'a', 
xaqxookeb' chire li palaw nalemtz'unk ru, wankeb' li aarp k'eeb'il xb'aan li Yos 
sa' ruq'eb' 

3ut yookeb' chi xb'ichankil li xb'ich laj Moisés, laj k'anjel chiru li Yos, jo'wi' li 
xb'ich li Karneer: “Q'axal ninqeb' ut sachb'ach'oolej rilb'al laab'aanuhom, at 
Qaawa', at Nimajwal Yos; tiik ut tz'aqal yaal ru laab'e, at xReyeb' li tenamit! 

4Ani ink'a' tixxiwa ut ink'a' tixnima ru laak'ab'a', at Qaawa'? Xb'aan naq ka'jat wi' 
laa'at santat, ut chixjunileb' li tenamit talaje'chalq ut te'xhupub' rib' chawe 
chawu, xb'aan naq xe'kanaak chi kutankil laaninqal k'a'uxl”. 

5Chirix chik a'an kiwil sa' choxa naq kixte rib' li santil ochoch wan wi' li 
xmuheb'aal li Sumwank, 

6ut ke'elk chaq sa' li santil ochoch eb' li wuqub' chi ánjel li wan chaq li wuqub' chi 
rahilal rik'ineb', tiqtookeb' rik'in tz'aqal liino nalemtz'unk, ut b'ak'b'ookeb' li re 
xch'ool rik'in xk'aamal sa' oor. 

7Moqon chik jun reheb' li kaahib' chi yo'yookeb' kixq'axtesi reheb' li wuqub' chi 
ánjel wuqub' chi sek' oor, nujenaqeb' rik'in xjosq'il li Yos li yo'yo chi junelik q'e 
kutan. 

8Ut li santil ochoch kinujak rik'in xsib'el li xloq'al ut li xwankil li Yos: maa'ani 
naruhank chi ok sa' li santil ochoch toj te'raqe'q li wuqub' chi rahilal wankeb' 
rik'in li wuqub' chi ánjel. 

Ap 16 

1Chirix chik a'an kiwab'i jun xyaab' kuxej q'axal kaw sa' rochoch li Yos, yo chi 
xyeeb'al reheb' li wuqub' chi ánjel: “Ayuqex ut hoyomaq sa' xb'een li 
ruuchich'och' li wuqub' chi sek', li wank xjosq'il li Yos chisa'”. 

Eb' li wuqub' chi sek' 

2Toja' naq koho li xb'een ánjel ut kixhoy li xsek' sa' xb'een li ruuchich'och'; ut 
kichalk jun yiib' aj xox, q'axal ra, sa' xb'eeneb' li winq li wankeb' reetalil li josq' aj 
xul rik'in ut neke'xloq'oni li xjalam u. 

3Li xkab' li ánjel kixhoy li xsek' sa' xb'een li palaw, ut a'an kisutq'iik jo' xkik'el 
kamenaq, ut chixjunil li k'a'aq re ru yo'yo sa' li palaw kilaje'kamk. 

4Li rox kixhoy li xsek' sa' xb'eeneb' li nima' ut sa' xb'eeneb' li yo'leb'aal ha', ut 
ke'sutq'iik cho'q kik'. 

5Toja' naq kiwab'i li ánjel li wank xwankil sa' xb'eeneb' li ha', kixye: “At qasantil 
Qaawa', li wankat anaqwan ut li ak wankat chaq, xatraqok aatin sa' tiikilal, 

6xb'aan naq eb' a'an xe'xhoy xkik'eleb' li sant jo'wi' li xkik'eleb' li propeet, ut 
laa'at xak'e li kik' chi ruk'eb': jo'kan naq xe'xk'ul tz'aqal xq'ajkamunkileb'”. 

7Ut kiwab'i jun xyaab' kuxej sa' li artal yo chi xyeeb'al: “Relik chi yaal, at Qaawa', 
at Nimajwal Yos, xatraqok aatin sa' tiikilal ut rik'in yaal”. 

8Li xka li ánjel kixhoy li xsek' sa' xb'een li saq'e, ut kik'ehe'k xwankil chi 
xk'atb'aleb' li winq rik'in xam. 

9Ut eb' li winq ke'k'ate'k xb'aan xnimal tiqwal, ut ke'xmajewa li Yos li wank 
xwankil sa' xb'eeneb' li rahilal a'an: ink'a' ke'xjal xk'a'uxl, ink'a' ke'xk'e xloq'al li 
Yos. 

10Toja' naq li ro' ánjel kixhoy li xsek' sa' xb'een li xk'ojarib'aal li josq' aj xul. Ut li 
x'awab'ejihom kikanaak sa' aak'ab'. Li tenamit ke'ok chi xtiwb'al li ru'uj raq'eb' 
xb'aan li ra, 

11ke'xmajewa li xYos li choxa xb'aan li rahilal ut eb' li xox, ab'an ink'a' ke'xjal 
xk'a'uxeb' chirix li xb'aanuhomeb'. 

12Li xwaq li ánjel kixhoy li xsek' sa' xb'een li nima' Éwfrates, ut kichaqik li ha' re 
naq kawresinb'ilaq xb'eheb' li awab'ej te'chalq chaq sa' releb'l saq'e. 

13Ut kiwil chi elk sa' re li nimla k'anti', sa' re li josq' aj xul ut sa' re li propeet aj 
b'alaq' oxib' tz'ajn aj musiq'ej kama'eb' li amoch. 

14A'aneb' xmusiq'eb' laj tza, li neke'b'aanunk sachb'ach'oolej ut neke'xik wankeb' 
wi' li awab'ej re chixjunil li ruuchich'och' re xch'utub'ankileb' chi yalok sa' li 
xnimal xkutankil li Nimajwal Yos. 

15“K'ehomaq reetal, laa'in tinchalq jo' junaq aj elq'. Us xaq re li yooq chi yo'lek ut 
tixk'uula li raq', re naq ink'a' taab'eeq chi t'ust'u ut ink'a' taa'ile'q li xxutaan”. 

16Toja' naq eb' li oxib' chi tz'ajn aj musiq'ej ke'xch'utub' li awab'ej sa' jun li 
na'ajej, Armakedón xk'ab'a', sa' aatinob'aal hebreo. 

17Li xwuq li ánjel kixhoy li xsek' sa' iq', ut ki'elk chaq jun xyaab' kuxej sa' rochoch 
li Yos, wan wi' li k'ojarib'aal, ut kixye chi kaw: “Yaalo'jenaq chik a'an!”. 

18Ut ke'chalje'k raq'kaaq, xyaab' kuxej, kaaq ut jun li nimla hiik: maajun sut 
wanjenaq hiik jo'kan xkawil, chalen chaq sa' rokikeb' li winq sa' ruuchich'och'.  

19Li Nimla Tenamit oxib' jachal ki'elk, ut li xtenamiteb' li ruuchich'och' 
kilaje't'ane'k; ut kinaqk chaq sa' xch'ool li Yos li nimla Babilonia re xk'eeb'al chi 
ruk'eb' li jun sek' chi b'iin wan wi' li xnimal xjosq'il. 

20Toja' naq chixjunileb' li na'ajej sutsuukeb' xb'aan li palaw ke'elelik ut eb' li 
tzuul ke'sachk. 

21Ut kit'ane'k chaq ninqi saqb'ach sa' choxa sa' xb'eeneb' li tenamit, o'taqk'aal 
liib'r raalal li junjunq; ut eb' li tenamit ke'xmajewa li Yos xb'aan xrahil li saqb'ach, 
xb'aan naq relik chi yaal naq a'an jun nimla rahilal. 

Ap 17 

Li xnimal ru aj yumb'eet 

1Toja' naq kichalk jun reheb' li wuqub' chi ánjel li wankeb' li wuqub' chi sek' 
rik'in, ut ki'aatinak wik'in: “Kim -chan we-, ink'utaq chawu li tojb'amaak 
teneb'anb'il sa' xb'een li xnimal ru aj yumb'eet li k'ojk'o sa' xb'eeneb' li k'iila ha'.  

2Eb' li awab'ej re li ruuchich'och' ke'xmux rib'eb' rik'in, ut eb' li wankeb' sa' 
ruuchich'och' ke'kalaak rik'in li xb'iinul ut ke'xb'aanu li maa'usilal rik'in”. 

3Toja' naq li ánjel kinxk'am sa' musiq'ej sa' li chaqich'och', ut aran kiwil jun li ixq 
k'ojk'o sa' xb'een jun li josq' aj xul kaq rix, nujenaq chi k'ab'a'ej re majewank, 
wank wuqub' xjolom ut lajeeb' xxukub'. 

4Li ixq a'an tiqto rik'in t'ikr kaqmoqin ut kaqjorin xb'onol, nalemtz'unk ru rik'in 
oor, rik'in tertookil pek ut lemtz'il q'ol. Wank sa' ruq' jun li sek' oor nujenaq rik'in 
li xyiib'etalil ut xtz'ajnil li xmuxb'al rib'; 

5ut tz'iib'anb'il chi xpeekem jun k'ab'a'ej muqmu xyaalal: “Babilonia, li Nimla 
Tenamit, li xna'eb' laj yumb'eet ut xna' ajwi' chixjunil li tz'i'b'eetalil aj na'leb' li 
wank sa' ruuchich'och'”. 

6Toja' naq kiwil li ixq yo xkalajik xb'aan xkik'eleb' li sant ut li xkik'eleb' li 
ke'kamk sa' xk'ab'a' li Jesus; ut k'ajo' naq kisachk linch'ool chi rilb'al. 

7A'ut li ánjel kixye we: “K'a'ut naq nasachk aach'ool? Inch'olob'aq chawu xyaalalil 
li tz'aptz'ookil na'leb' chirix li ixq ut li josq' aj xul nak'amok re, a' li wank wuqub' 
xjolom ut lajeeb' xxukub'. 

Xyaalalil li josq' aj xul ut laj yumb'eet 

8“Li josq' aj xul xawil, a'an li kiwank ut maak'a' chik anaqwan; taataqe'q chaq sa' 
li Siwan, ab'an taaxik sa' li sachleb'aal. Eb' li wankeb' sa' ruuchich'och', eb' li 
ink'a' tz'iib'anb'ileb' xk'ab'a' sa' li xhuhil li yu'am chalen chaq sa' xk'ojlajik li 
ruuchich'och', te'sachq xch'ool chi rilb'al naq li josq' aj xul kiwank ut maak'a' chik 
anaqwan, ab'an taak'ulunq wi' chik. 

9“Arin na'ajmank ru li seeb'al ch'oolej: li wuqub' chi jolomej a'aneb' wuqub' chi 
tzuul k'ojk'o wi' li ixq. A'aneb' ajwi' wuqub' chi awab'ej: 

10oob' ak t'anjenaqeb', li jun wank anaqwan ut li jun chik maji' nak'ulunk. Ut naq 
tol'elq, ink'a' najt taawanq. 

11Ut li josq' aj xul li kiwank ut moko wank ta chik, a'an li xwaqxaq awab'ej, 
ab'anan a'an ajwi' jun reheb' li wuqub', ut yo chi xik b'arwi' taasache'q ru chi 
junajwa. 

12“Li lajeeb' chi xukub' xawil a'aneb' li lajeeb' chi awab'ej li maji' xk'ulumeb' 
xwankil, ab'an te'ruhanq chi awab'ejink chiru jun k'amokaq rochb'eeneb' li josq' 
aj xul. 

13Eb' a'in wankeb' sa' aatin chi xq'axtesinkil sa' ruq' li josq' aj xul li xkawilaleb' ut 
li xwankilaleb'. 

14Te'xyal xmetz'ew rik'in li Karneer, ab'an li Karneer tixq'ax ruheb' xb'aan naq 
a'an Qaawa' sa' xb'eeneb' chixjunil li qaawa' ut Awab'ej sa' xb'eeneb' chixjunil li 
awab'ej; ut eb' li rochb'een, eb' li b'oqb'ileb', li sik'b'ileb' ru ut tiikeb' xch'ool, 
te'xq'ax ajwi' ruheb'”. 

15Moqon li ánjel kixye we: “Eb' li ha' xawil b'ar k'ojk'o wi' laj yumb'eet, a'an 
tenamiteb', xmolameb' li winq, k'iila teep ut k'iila aatinob'aal. 

16Li josq' aj xul ut eb' li lajeeb' chi xukub' li xawil, xik' te'ril laj yumb'eet; 
te'xkanab' chi nakirnak ut chi t'ust'u, te'xtiw li xtib'el ut te'xk'at li ixq sa' xam.  

17Xb'aan naq li Yos xk'ehok sa' xch'ooleb' xb'aanunkil li naraj. Jo'kan naq 
junajaqeb' li xk'a'uxl chi xq'axtesinkil li xwankilaleb' re li josq' aj xul, toj 
toxtz'aqloq ru li xyehom li Yos. 

18Ut li ixq xawil ru, a'an li Nimla Tenamit li wank xwankil sa' xb'eeneb' li awab'ej 
re li ruuchich'och'”. 

Ap 18 

Xt'anik li nimla tenamit Babilonia 

1Chirix chik a'an kiwil jun chik li ánjel yo chaq chi kub'eek sa' choxa rik'in xnimal 
xwankil, ut kikutano'k li ruuchich'och' xb'aan li xnimal xloq'al.  

2Kixjap re chi kaw xyaab' xkux: “Xt'ane'k, ak xt'ane'k li nimla tenamit Babilonia. 
Xkanaak cho'q xna'ajeb' li maa'us, cho'q xtz'alam chixjunileb' li tz'ajn aj musiq'ej, 
xtz'alameb' chixjunil li xik'anel xul tz'ajeb' ru ut tz'eqb'eetaleb'. 

3Xb'aan naq chixjunileb' li tenamit xe'ruk' li xb'iinul ut xe'xb'aanu li maa'usilal 
rik'in; eb' li awab'ej re li ruuchich'och' xe'xmux rib'eb', ut eb' laj yakonel sa' 
ruuchich'och' xe'b'ihomo'k rik'in li xjo'maajo'il aj maa'usilal”. 

4Moqon kiwab'i jun chik xyaab' kuxej yo chi xyeeb'al sa' choxa: “Elenqex chaq 
Babilonia, ex intenamit: mare anchal tex'okenq sa' li xmaakeb' ut toxexxtaw li 
xrahilaleb'. 

5Xb'aan naq li xmaakeb' li tenamit a'an ak xo'tub'laaq toj sa' choxa, ut xnaqk sa' 
xch'ool li Yos li xmaa'usilaleb'. 

6K'ehomaq re jo' naq a'an kik'ehok, chek'e reeqaj li xb'aanuhom ka' sut chik 
xk'ihal. Ut sa' li sek' kixkawresi wi' li uk'a', chekawresi laa'ex li xka'wail re a'an. 

7Jo'nimal xnimob'resi wi' rib' ut xrataw li maa'usilal, jo'kan ajwi' k'ehomaq 
reeqaj rik'in rahilal ut yot'e'k. Xb'aan naq kixye sa' xch'ool: «K'ojk'ookin jo' xna' li 
tenamit, maawa'in xmalka'an ut maajoq'e twil li rahil ch'oolej», chan. 

8Jo'kan naq chiru jun kutan talaje'chalq sa' xb'een chixjunileb' li xrahilal: a' li rax 
kamk, rahil ch'oolej, we'ej, ut taak'ate'q rik'in xam. Xb'aan naq nim xwankil li 
Qaawa' Yos li xteneb'ank tojb'amaak sa' xb'een”. 

9Eb' li awab'ej re li ruuchich'och' li ke'xmux rib' rik'in ut sa naq ke'wank rik'in, 
te'yaab'aq ut huyhutqeb' chirix, naq te'ril li xsib'el li xk'atik; 

10te'kanaaq chi najt xb'aan xxiweb' chiruheb' li xrahilal ut te'xye: “Toq'ob' aawu, 
toq'ob' aawu, at Nimla Tenamit, at kawil tenamit Babilonia! Yal chiru jun k'amok 
xk'ulunk li tojb'amaak teneb'anb'il sa' aab'een!”. 

11Eb' laj yakonel sa' ruuchich'och' te'yaab'aq ut huyhutqeb' chirix, xb'aan naq 
maa'ani chik naloq'ok li xk'ayeb': 

12a' li oor, plaat, tertookil pek ut lemtz'il q'ol, liino ut púrpura, seda ut kaqjorinkil 
t'ikr, jo'wi' chixjunil chik li k'iila paay chi sununkil che', chixjunil li k'a'aq re ru 
yiib'anb'il rik'in marfil, chixjunil li k'a'aq re ru yiib'anb'il rik'in chaab'il che', 
q'anch'iich', ch'iich' ut mármol; 

13kaneel, amomo, sununkil b'an, miir, pom, b'iin, aseeyt, k'aj, triiw, xul aj iiqonel, 
karneer, kawaay ut b'eleb'aal ch'iich'; loq'b'il moos ut yalaq ani chik chi winqul. 

14Ut te'xye re li tenamit: “Eb' li ki'il q'een natzemtzot wi' aach'ool xe'sachk 
chawu; chixjunil li xchaq'al ru ut li q'axal loq' ak xraqe'k cho'q aawe ut maajoq'e 
chik taatawmanq”. 

15Eb' laj yakol re a k'a'aq re ru a'in, eb' li xe'b'ihomo'k xb'aan a'an, te'kanaaq chi 
najt xb'aan xxiweb' chiru li xrahilal, huyhutqeb' chi yaab'ak: 

16“Toq'ob' ru, toq'ob' ru li Nimla Tenamit, tiqto rik'in liino, kaqjorinkil ut 
kaqmoqinkil t'ikr! Toq'ob' ru li nalemtz'unk rik'in oor, tertookil pek ut lemtz'il 
q'ol! 

17Yal chiru jun k'amok xsachk li nimla b'ihomal a'in!”, cha'qeb'. Chixjunileb' laj 
jolominel re jukub' ut li jo'k'ihal wankeb' chisa', eb' li neke'b'eresink re ut 
chixjunileb' li neke'k'anjelak chiru ha' ke'kanaak chi najt 

18ut japjookeb' re naq ke'ril li xsib'el li xk'atik: “Ani chanchan li Nimla Tenamit?”, 
chankeb'. 

19Ke'xk'e pojtz' sa' xjolomeb', te'yaab'aq ut te'xten re xch'ooleb' naq ke'xjap re chi 
xyeeb'al: “Toq'ob' ru, toq'ob' ru li Nimla Tenamit! Chixjunileb' li wankeb' xjukub' 
sa' li palaw xe'b'ihomo'k rik'in li xnimal b'ihomal, ut anaqwan, yal chiru jun 
k'amok, xkanaak chi nakirnak!”. 

20Chatsaho'q xb'aan a'an, at choxa. Chisaho'q sa' eech'ool, ex sant, apóstol ut 
propeet, xb'aan naq rik'in xteneb'ankil li tojb'amaak sa' xb'een, li Yos xraqok 
aatin sa' tiikilal. 

21Toja' naq jun li ánjel kaw rib' kixchap jun li pek k'ajo' xnimal, jo' jun nimla 
sursuukil ke'leb' pek, ut kixkut sa' palaw, yo chi xyeeb'al: “Jo'ka'in, sa' jun chiq'ok 
ajwi' naq taakute'q li nimla tenamit Babilonia, ut ink'a' chik taak'utunq. 

22Ut li xyaab'eb' laj aarp, laj b'ichanel, laj xolb' ut laj tronpeet ink'a' chik taa'ab'iiq 
aawik'in; maajun chik aj pak'ol k'a'aq re ru taatawmanq wankat wi'; li xyaab' li 
sursuukil ke'leb' pek ink'a' chik taa'ab'iiq aawik'in. 

23Li xxamlel li saqenk ink'a' chik taasaqeno'q wankat wi', ut li xyaab' xkuxeb' li 
b'eelomej ut li ixaqilb'ej ink'a' chik taa'ab'iiq aawik'in. Xb'aan naq eb' laj yakonel 
ke'wank aawik'in a'aneb' li xninqaleb' ru winq sa' ruuchich'och', ut rik'in li tuulak 
xab'aanu xab'alaq'i chixjunileb' li tenamit”. 

24Aran, sa' li tenamit Babilonia, xtawe'k xkik'eleb' li propeet, xkik'eleb' li sant ut 
chixjunileb' li kilaje'kamsiik sa' ruuchich'och'. 

Ap 19 

Sahil ch'oolej sa' choxa xb'aan li xt'anik Babilonia 

1Chirix chik a'an kiwab'i sa' choxa jo' xyaab' xkux xiikileb' li poyanam, yookeb' 
chi xyeeb'al chi kaw: “Aleluya! Li kolb'a ib', li loq'al ut li wankilal ka'ajwi' rik'in li 
qaYos nachalk, 

2xb'aan naq naraqok aatin sa' tiikilal ut rik'in yaal: xteneb' tojb'amaak sa' xb'een 
li xnimal ru aj yumb'eet, a' li xpo'ok ru li ruuchich'och' rik'in li xmuxb'al rib'; ut 
xk'e reeqaj li xkik'eleb' laj k'anjel li ke'kamsiik xb'aan li ixq”. 

3Ut ke'xye jun sut chik: “Aleluya! Li xsib'el laj yumb'eet nataqe'k chi junelik q'e 
kutan”. 

4Toja' naq li kaahib' xka'k'aal chi cheekel winq ut li kaahib' chi yo'yookeb' 
ke'xhupub' rib' ut ke'xloq'oni li Yos, li k'ojk'o sa' li xnimajwal k'ojarib'aal, naq 
yookeb' chi xyeeb'al: “Amén, aleluya!”. 

5Ut ki'elk jun xyaab' kuxej sa' li nimajwal k'ojarib'aal, kixye: “Chenima ru li qaYos 
chejunilex laj k'anjel chiru, jo'k'ihal li nekexpaab'ank re, jo' kok' jo' ninq”. 

6Ut kiwab'i jo' xyaab' xkux xiikileb' li poyanam, chanchan xyaab' k'iila ha' ut 
xyaab' kawil kaaq, yookeb' chi xyeeb'al: “Aleluya! Li Qaawa', li qaNimajwal Yos 
x'ok chi awab'ejink. 

7Choosaho'q, chik'utunq xsahil qach'ool ut chiqak'e xnimal xloq'al, xb'aan naq 
xtaw xq'ehil xsumlajik li Karneer. Li rixaqil ak xkawresi rib' 

8ut xk'ehe'k re li xtiqib'ankil rib' rik'in chaab'il liino saqpotz'in”. Li liino a'an li 
xchaab'il b'aanuhomeb' li sant. 

9Chirix chik a'an li ánjel kixye we: “Tz'iib'a: «Us xaq reheb' li b'oqb'ileb' chi wa'ak 
sa' xninq'ehinkil xsumlajik li Karneer»”. Kixye ajwi' we: “Chixjunil a'in a'an raatin 
li Yos ut tz'aqal yaal”. 

10Toja' naq kint'ane'k rub'el roq li ánjel chi xloq'oninkil ru, ut a'an kixye we: 
“Maab'aanu a'in! Laa'in aawech moosil; wech moosileb' ajwi' eb' laawas 
aawiitz'in li neke'xk'uula sa' xch'ooleb' li xch'olob'ahom li Jesus. A' li Yos tento 
taaloq'on ru”, chan we. Xb'aan naq eb' li propeet a'aneb' li neke'xk'uula sa' 
xch'ooleb' li xch'olob'ahom li Jesus. 

Li xb'een nimla yalok sa' choxa 

11Toja' naq kiwil li choxa teeto ut aran wank jun kawaay saq rix; ut li k'ojk'o sa' 
xb'een, “Tiik xch'ool” ut “Paab'ajel” naxk'ab'a'in: naraqok aatin ut nayalok sa' 
tiikilal.  

12Li xsa' ru chanchan raq'xam; wank naab'al li koroon neke'lemtz'unk ru sa' 
xjolom ut tz'iib'anb'il jun li k'ab'a'ej chiru, ka'ajwi' a'an natawok ru. 

13Li raq' wank chirix tz'ab'il sa' kik' ut li xk'ab'a' a'an: “Raatin li Yos”.  

14Ut eb' li k'iila teep chi choxahil aj puub' tiqtookeb' rik'in chaab'il liino saqsaq ru, 
yookeb' chi xtaaqenkil ut k'ojk'ookeb' chaq chirix saqi kawaay. 

15Sa' re na'elk chaq jun li q'esnal ch'iich' re xyok'b'aleb' li tenamit. Tixb'eresiheb' 
rik'in b'aar ch'iich', ut a'an ajwi' taayatz'oq uub' re risinkil li b'iin, reetalil li 
xnimal xjosq'il li Nimajwal Yos. 

16Chiru li raq' ut chiru li ra' tz'iib'anb'il jun li k'ab'a'ej: “Awab'ej sa' xb'eeneb' li 
awab'ej ut Qaawa' sa' xb'eeneb' li qaawa'”. 

17Chirix chik a'an kiwil jun li ánjel xaqxo sa' xb'een li saq'e, japjo re chi xyeeb'al 
chi kaw xyaab' xkux reheb' chixjunil li xul neke'xik'ank chiru choxa: “Kimqex, 
ch'utub'omaq eerib' re li nimla wa'ak kawresinb'il xb'aan li Yos,  

18re naq teetiw xtib'eleb' li awab'ej, xtib'eleb' li xjolomileb' laj puub' ut eb' li 
kaweb' rib', li xtib'eleb' li kawaay ut li k'ojk'ookeb' sa' xb'eeneb', xtib'eleb' 
chixjunileb' li winq jo' li wankeb' chi ach'ab'anb'il jo'eb' laj loq'b'il k'anjel, jo' kok' 
jo' ninq”. 

19Toja' naq kiwil li josq' aj xul ut eb' li awab'ej re li ruuchich'och' rochb'eeneb' li 
xk'iila teep chi aj puub', ch'utch'uukeb' re te'yaloq rik'in li k'ojk'o chaq sa' xb'een 
li kawaay jo'wi' rik'ineb' li xk'iila teep chi aj puub'. 

20Ab'an li josq' aj xul kichape'k rochb'een li propeet aj b'alaq', a' li kib'aanunk 
chaq re sachb'ach'oolej chiru li josq' aj xul, ut sa' xk'ab'a' a'an kixb'alaq'iheb' li 
xk'ulumeb' reetalil li josq' aj xul ut ke'xloq'oni li xjalam u. Eb' li wiib' a'in 
ke'kute'k chi xkab'ichaleb' chi yo'yo sa' xxamlel li palaw li yo chi k'atk rik'in 
asuupr. 

21Eb' li xkomon kilaje'kamsiik xb'aan li ch'iich' na'elk chaq sa' re li k'ojk'o sa' 
xb'een li kawaay; ut rik'in li xtib'eleb' ke'nujak xsa'eb' chixjunileb' li xik'anel xul. 

Ap 20 

Li jun mil chihab' 

1Chirix chik a'an kiwil jun li ánjel yo chaq chi kub'eek sa' choxa: wan chaq sa' ruq' 
li xlaawil li Siwan jo'wi' jun li nimla kareen. 

2Kixchap li nimla xul, li najter k'anti' (a'an laj tza, li maa'us) ut kixb'ak' chi kareen 
chiru jun mil chihab'.  

3Ut kixkut sa' li Siwan, kixmuq chisa' ut kixtz'ap xb'een li okeb'aal rik'in tz'apleb' 
re naq ink'a' chik tixb'alaq'iheb' li tenamit, toj taatz'aqloq jun mil chihab'. Ab'an, 
chirix chik a'an, tento taa'ach'ab'aaq chiru jarub'aq kutan. 

4Moqon kiwileb' li k'ojarib'aal, b'arwi' ke'k'ojlaak eb' li ke'k'ehe'k xwankil chi 
raqok aatin. Kiwil li raanmeb' li ke'ch'ote'k xjolom sa' xk'ab'a' Raatin li Yos jo'wi' 
xb'aan naq ke'xch'olob' resil li Jesus, ut kiwil chixjunileb' li ink'a' ke'xloq'oni li 
josq' aj xul chi moko li xjalam u: eb' li ink'a' xk'ulumeb' li reetalil chi xpeekemeb' 
malaj chi ruq'eb'. Eb' a'in ke'wakliik wi' chik chi yo'yo ut ke'awab'ejink rochb'een 
li Kriist chiru jun mil chihab'.  

5Ab'an eb' li kamenaq junch'ol chik ink'a' ke'wakliik chi yo'yo toj sa' roso'jik li jun 
mil chihab'. A'an a'in li xb'een waklijik chi yo'yo. 

6Us xaq reheb' li neke'tz'aqonk sa' li xb'een waklijik chi yo'yo: eb' a'an santeb' ut 
maak'a' xwankil li xkab' kamk sa' xb'eeneb', aj tijaqeb' b'an chiru li Yos ut chiru li 
Kriist ut te'awab'ejinq rochb'een chiru jun mil chihab'. 

Li xkab' nimla yalok sa' choxa 

7Akaq xraqe'k li jun mil chihab', taa'isiiq chaq laj tza sa' li xtz'alam, 

8ut taa'elq chi xb'alaq'inkileb' li tenamit wankatqeb' sa' xkaaxukuutil li 
ruuchich'och', jo'wi' chi xb'alaq'inkil laj Gog ut laj Magog, re xch'utub'ankileb' chi 
yalok: li xk'ihaleb' a'an kama'aq li samahib' chire li palaw. 

9Ke'taqe'k sa' xb'een chixjunil li xnimal ru li ruuchich'och' ut ke'xsut li xna'ajeb' li 
sant jo' ajwi' li tenamit raaro xb'aan li Yos. Ab'anan kikub'e chaq xam sa' choxa ut 
kixsacheb'. 

10Ut laj tza, li nab'alaq'ink reheb', kikute'k sa' li palaw xam ut asuupr, b'ar 
wankeb' ajwi' li josq' aj xul ut li propeet aj b'alaq': aran te'rahob'tesiiq chi q'eq ut 
chi kutan chi junelik q'e kutan. 

Li xnimal ru raqb'a aatin 

11Chirix chik a'an kiwil jun li nimla saqi k'ojarib'aal jo' ajwi' li k'ojk'o sa' xb'een. 
Chiru a'an ki'elelik li choxa ut li ruuchich'och', ut ink'a' chik kitawmank na'ajej 
cho'q reheb'.  

12Kiwileb' li kamenaq, jo' kok' jo' ninq, xaqxookeb' chiru li nimajwal k'ojarib'aal. 
Ut ke'teemank eb' li hu, jo' ajwi' jun chik li hu, a' li xhuhil li yu'am. Kiraqmank 
aatin sa' xb'eeneb' jo' chanru tz'iib'anb'il sa'eb' li hu, a' yaal chanru li 
xb'aanuhomeb'. 

13Toja' naq li palaw kixq'axtesiheb' li kamenaq wankeb' chisa'; jo'kan ajwi' li 
kamk ut li xna'ajeb' li kamenaq ke'xq'axtesiheb' li kamenaq k'uulanb'ileb' chisa', 
ut kiraqmank aatin sa' xb'een li junjunq, jo' chanru li xb'aanuhom. 

14Li kamk ut li xna'ajeb' li kamenaq ke'kute'k sa' li palaw xam (li palaw xam a'an 
li xkab' kamk). 

15Ut yalaq ani ink'a' kitawe'k xk'ab'a' chi tz'iib'anb'il sa' li xhuhil li yu'am, 
kikute'k ajwi' sa' li palaw xam. 

Ap 21 

Li ak' choxa ut li ak' ruuchich'och' 

1Toja' naq kiwil jun ak' choxa ut jun ak' ruuchich'och', xb'aan naq li xb'een choxa 
ut li xb'een ruuchich'och' ak ke'nume'k ut li palaw moko wank ta chik. 

2Ut kiwil li santil tenamit, a' li ak' Jerusalén, yo chaq chi kub'eek sa' choxa rik'in li 
Yos, jo' jun li ixq ok re chi sumlaak, tiqib'anb'il chi us cho'q re li xb'eelom.  

3Ut kiwab'i jun xyaab' kuxej ki'elk chaq sa' li nimajwal k'ojarib'aal, yo chi xyeeb'al 
chi kaw: “A'an a'in li xmuheb'aal li Yos rik'ineb' li poyanam. Li Yos tixk'ojob' li 
xmuheb'aal sa' xyanqeb', ut a'anaqeb' li xtenamit ut a'anaq li Yos rik'ineb'.  

4Tixchaqihob'resi chixjunil li xya'aleb' ru, ut ink'a' chik taawanq kamk, chi moko 
yaab'ak, chi moko japok e malaj rahilal, xb'aan naq li najter ruuchich'och' ak 
xnume'k”. 

5Toja' naq li k'ojk'o sa' xb'een li nimajwal k'ojarib'aal kixye: “K'e reetal, laa'in 
tin'ak'ob'resi chixjunil”. Kixye ajwi': “Tz'iib'a, xb'aan naq eb' li aatin a'in tz'aqal 
yaal ut paab'ajel”. 

6Ut kixye we: “Ak xyaalo'k. Laa'in li Alfa ut li Omega, li xtiklajik ut li roso'jik. Ani 
taachaqiq re, tink'e chi uk'ak chi maatan sa' li yo'leb'aal ha' re li yu'am.  

7Ani taaq'axoq u, taareechani chixjunil a k'a'aq re ru a'in: laa'inaq li xYos ut 
a'anaq li walal.  

8A'ut eb' laj xiw, li ink'a' neke'paab'ank, eb' li tz'i'b'eetal xna'leb', eb' laj kamsinel 
ras riitz'in, eb' laj muxuleb' rib', eb' laj tuul, eb' laj loq'oninel li yal k'oxlanb'il yos 
ut chixjunileb' laj tik'ti', taawanq xna'ajeb' sa' li palaw yo xxamlel ut k'ajo' 
xtiqwal: a'an a'in li xkab' kamk”. 

Li ak' Jerusalén 

9Toja' naq kichalk jun reheb' li wuqub' chi ánjel li wankeb' chaq rik'in li wuqub' 
chi sek' nujenaqeb' rik'in li wuqub' chi rahilal chaalel sa' roso'jik; kinraatina ut 
kixye: “Kim, ink'utaq chawu li Ixaqilb'ej, li rixaqil li Karneer”. 

10Ut sa' musiq'ej kinxk'am sa' xb'een jun li nimla tzuul, najt xteram, ut kixk'ut 
chiwu li santil tenamit Jerusalén, yo chaq chi kub'eek sa' choxa rik'in li Yos, 

11wank li xloq'al li Yos rik'in. Li xlemtz'unkil chanchan li q'axal tertookil pek, 
kama' li jaspe saqenk ru. 

12Sutsu chaq rik'in jun li nimla tz'ak najt xteram, wank kab'laju rokeb'aal; ut sa' 
xb'eeneb' li okeb'aal wankeb' kab'laju chi ánjel ut tz'iib'anb'ileb' kab'laju chi 
k'ab'a'ej, li xk'ab'a' eb' li kab'laju xteepaleb' li ralal xk'ajol laj Israel. 

13Sa' releb'l saq'e wankeb' oxib' chi okeb'aal, sa' releb'l iq' oxib' chi okeb'aal, sa' 
rokeb'l iq' oxib' chi okeb'aal ut sa' rokeb'l saq'e oxib' chi okeb'aal.  

14Li tz'ak sutsu wi' li tenamit, a'an k'ojob'anb'il sa' xb'een kab'laju chi rub'elankil, 
ut chiruheb' a'an tz'iib'anb'il xk'ab'a' eb' li kab'laju chi x'apóstol li Karneer. 

15Li yo chi aatinank we wank jun xb'aar oor re xb'isb'al li tenamit, jo'wi' re 
xb'isb'aleb' li rokeb'aal ut li xtz'akul. 

16Li tenamit kaaxukuut naq wank: li xkelam juntaq'eet rik'in li xq'eham. Li ánjel 
kixb'is li tenamit chiru li xb'aar: waqlaju roxk'aal xkab' o'q'ob' (456) leew li 
xkelam, li xq'eham ut li xteram; juntaq'eet li junjunq. 

17Chirix a'an kixb'is li xtz'akul: ka'k'aal moqoj xteram, jo' chanru neke'b'isok li 
winq, a'an ajwi' xb'isleb' li ánjel. 

18Li tz'ak yiib'anb'il rik'in jaspe ut li tenamit rik'in tz'aqal oor, chanchan li saq ru 
lem. 

19Chixjunil li rub'elankil li xtz'akul li tenamit wank xsahob' ru rik'in chixjunil 
xchaq'al ru pek: li xb'een rub'elankil yiib'anb'il rik'in jaspe, li xkab' rik'in safiro, li 
rox rik'in kalsedonia, li xka rik'in esmeralda, 

20li ro' rik'in sardónika, li xwaq rik'in kornalina, li xwuq rik'in krisólito, li 
xwaqxaq rik'in berilo, li xb'ele rik'in topasio, li xlaje rik'in krisoprasa, li xjunlaju 
rik'in jasinto ut li xkab'laju rik'in amatista. 

21Li kab'laju chi okeb'aal a'aneb' kab'laju chi lemtz'il q'ol: jun sa' li junjunq chi 
okeb'aal; ut li xnimb'ehil li tenamit a'an tz'aqal oor, saqen saqenk ru jo' li lem. 

22Ab'anan ink'a' kiwil li rochoch li Yos sa' li tenamit, xb'aan naq li Qaawa', li 
Nimajwal Yos, jo' ajwi' li Karneer a'aneb' li Santil Ochoch aran.  

23Li tenamit ink'a' chik naraj ru taakutanob'resiiq xb'aan li saq'e chi moko xb'aan 
li po, xb'aan naq nakutanob'resiik xb'aan li xnimal xloq'al li Yos, ut li Karneer a'an 
li xsaqenk. 

24Eb' li xninqal ru tenamit te'b'eeq sa' li xkutan saqenk, ut eb' li awab'ej re li 
ruuchich'och' te'xk'am chaq aran li xb'ihomaleb'. 

25Eb' li rokeb'aal ink'a' te'tz'apmanq chi kutan, xb'aan naq maak'a'aq q'oqyink 
aran. 

26Aran taaq'axtesiiq li xloq'al ut li xb'ihomal eb' li xninqal ru tenamit.  

27Maak'a' k'aru muxb'il taa'ok chisa', chi moko eb' li neke'b'aanunk re li 
tz'i'b'eetalil na'leb' malaj eb' laj tik'ti', ka'ajeb' b'an wi' li tz'iib'anb'il xk'ab'a'eb' 
sa' li xhuhil li yu'am re li Karneer. 

Ap 22 

1Chirix chik a'an li ánjel kixk'ut chiwu li xnima'ul li yu'amha', nalemtz'unk jo' li 
krixtal, na'elk chaq sa' li xnimaqwal k'ojarib'aal li Yos ut li Karneer. 

2Ut sa' xyi li nimb'e ut chi xka'pak'alil li nima' wank li che' nak'ehok yu'am: 
kab'laju sut na'uuchink, junq sut rajlal po, ut eb' li xxaq li che' a'in nak'anjelak 
cho'q xb'aneb' li tenamit.  

3Maa'ani chik taamajewaaq aran. Li xnimajwal k'ojarib'aal li Yos ut li Karneer 
taawanq sa' li tenamit a'an, ut eb' laj k'anjel chiru te'loq'oninq re. 

4Te'ril li xnaq' ru, ut li xk'ab'a' wanq chi xpeekemeb'. 

5Aran maak'a'aq chik q'oqyink; moko te'raj ta ru xsaqenkil li xam chi moko 
xsaqenkil li saq'e, xb'aan naq li Qaawa' Yos taakutanob'resinq reheb', ut 
te'awab'ejinq chi junelik q'e kutan. 

Haye'k re li xk'ulunik li Qaawa' 

6Moqon li ánjel kixye we: “Paab'ajel li aatin a'in ut tz'aqal yaal. Li Qaawa' Yos li 
na'eek'asink reheb' li propeet, ak xtaqla chaq li x'ánjel re xk'utb'al chiruheb' li 
xmoos li k'aru taak'ulmanq chi seeb'”. 

7“K'e reetal, tinchalq chi seeb'. Us xaq re li ani naxk'uula sa' xch'ool li raatin 
propeet wankeb' sa' li hu a'in!”. 

8Laa'in, laj Jwan, kin'ab'ink ut kin'ilok re chixjunil a'in. Ut naq kiwab'i ut kiwil, 
kint'ane'k rub'el roq li ánjel li kik'utuk chiwu chixjunil a'in, re xloq'oninkil ru. 

9A'ut a'an kixye we: “Maab'aanu a'in! Laa'in aawech moosil; wech moosileb' ajwi' 
laawas aawiitz'in propeet ut eb' li neke'xk'uula sa' xch'ool li aatin wankeb' sa' li 
hu a'in. A' li Yos tento taaloq'on ru”. 

10Kixye ajwi' we: “Maatz'ap rik'in tz'apleb' li raatin propeet wankeb' sa' li hu a'in, 
xb'aan naq nach' chik wank li xq'ehil. 

11Ani ink'a' tiik xch'ool, xb'aanuuq wan li maa'usilal; ut li ani muxb'il, toj xmuxaq 
wan rib'.Ani tiik xch'ool, mixkanab' xb'aanunkil li tiikilal, ut li sant mixkanab' 
xsantob'resinkil rib'”. 

12“K'e reetal, laa'in tinchalq chi seeb' ut tink'am chaq linq'ajkamuhom re xtojb'al 
li junjunq jo' chanru li xyehom xb'aanuhom.  

13Laa'in li Alfa ut li Omega, li xb'een ut li rosob'l, li xtiklajik ut li roso'jik”. 

14Us xaq reheb' li neke'xpuch' li raq'eb': chi jo'kan te'ruuq chi tz'aqk rik'in li che' 
nak'ehok yu'am ut te'ok sa'eb' li rokeb'aal li tenamit. 

15Elqeb' li tz'i', eb' laj tuul, eb' laj muxuleb' rib', laj kamsineleb' ras riitz'in, eb' laj 
loq'oninel li yal k'oxlanb'il yos ut chixjunileb' li neke'xra ut neke'xb'aanu li tik'ti'! 

16“Laa'in, li Jesus, xintaqla lin'ánjel eerik'in re xyeeb'al a'in chirixeb' li Iklees. 
Laa'in li xtuxm ut li ralal laj David, laa'in li kaq chahim nalemtz'unk toj eq'la”. 

17Li Musiq'ej ut li Ixaqilb'ej neke'xye: “Chalqat!”. Li taa'ab'inq re, chixyehaq: 
“Chalqat!”. Ut li taachaqiq re, chalqaq; li taa'ajoq re, chixk'ulaq chi maatan li ha' 
nak'ehok yu'am. 

18Ninch'olob' xyaalal chiruheb' chixjunil li te'ab'inq re li raatin propeet wankeb' 
sa' li hu a'in: Wi ani tixtiqeb' ru li aatin, li Yos tixteneb' sa' xb'een chixjunileb' li 
rahilal tz'iib'anb'il sa' li hu a'in. 

19Ut wi ani wank k'aru trisi reheb' li raatin propeet wankeb' sa' li hu a'in, li Yos 
tixmaq' chiru li b'arwan taatz'aq wi' raj rik'in li che' nak'ehok yu'am jo'wi' sa' li 
santil tenamit, a' li tz'iib'anb'il resil sa' li hu a'in. 

20Li Jesus li nach'olob'ank xyaalal chixjunil a'in naxye: “Relik chi yaal naq tinchalq 
chi seeb'”. Jo'kan taxaq. Chalqat, at Qaawa' Jesus! 

21Li rusilal li Qaawa' Jesus chiwanq taxaq rik'ineb' chixjunil. Jo'kan taxaq! 

